
1. Hindi na Ako Nanonood Lang Kapag May mga Nangyayari

Ni Steven, USA

Talagang naging abala ako sa paggawa ng aking tungkulin, at hindi pa ako naharap sa anumang pagpupungos at pagdidisiplina sa loob ng napakahabang panahon. Bawat araw, bukod sa aking mga regular na espirituwal na debosyonal, pagkain at pag-inom ng mga salita ng Diyos, at pakikinig sa mga himno, ginagawa ko lang ang tungkulin ko. Sa pagtatapos ng araw, wala akong natutuhang kahit anong leksyon, at hindi ko rin alam kung paano matuto ng mga aral. Pinalipas ko nang ganito ang bawat araw, naguguluhan, at nakakadama ng kahungkagan sa loob ko. Paglipas ng ilang panahon, nadama kong hindi man lang lumago ang buhay ko, at hindi ko pa napasok ang katotohanan sa kahit anong aspekto; nanatili ang lahat sa antas lamang ng mga salita at doktrina, at masyado akong nabagabag tungkol dito. Isang araw, binasa ko ang mga salita ng Diyos: “Sa anong batayan nakatatag ang pag-asa ng kaligtasan? Nakatatag ito sa batayan ng kakayahan mong magsikap tungo sa katotohanan, magbulay-bulay sa katotohanan, at magsikap para sa katotohanan kapag nangyayari ang bawat usapin. Sa ganitong batayan mo lang mauunawaan ang katotohanan, maisasagawa ang katotohanan, at makakamit ang kaligtasan. Gayumpaman, kung ikaw ay palaging isang tagamasid kapag nangyayari ang mga bagay-bagay—hindi nagbibigay ng anumang mga pagsusuri o paglalarawan, at hindi nagpapahayag ng anumang mga personal na opinyon—at wala kang mga pananaw sa anumang bagay, o, kahit na may mga pananaw ka, hindi mo ipinahahayag ang mga ito, at hindi mo alam kung tama o mali ang mga ito, pero itinatago mo lang ito nang maigi sa isip mo at iniisip ang mga ito, mauuwi kang hindi natamo ang katotohanan. Pag-isipan mo ito, tulad ito ng pagdulog sa isang masaganang piging habang nagdurusa sa matinding taggutom. Hindi ba’t kaawa-awa ka? Sa gawain ng Diyos, kung sampung taon ka nang nananampalataya pero naging isang tagamasid sa buong panahong iyon, o kung 20 o 30 taon ka nang nananampalataya at naging isang tagamasid sa buong panahong iyon, kung gayon, sa huli, kapag oras na para tukuyin ang kalalabasan mo, ang marka na ilalagay ng Diyos sa talaan mo ay dalawang puntos, at kaya ikaw ay magiging isang hangal na walang halaga, at ang pagkakataon mong matamo ang katotohanan at ang pag-asa mong maligtas ay ganap na masisira ng sarili mo mismo. Sa pinakahuli, mababansagan ka bilang isang hangal na walang halaga, at magiging nararapat lang sa iyo ito, hindi ba? (Oo.) Ano ang sikreto para hindi maging isang hangal na walang halaga? (Ang sikreto ay ang huwag maging isang tagamasid.) Huwag maging tagamasid. Nananampalataya ka sa Diyos, kaya dapat mong danasin ang gawain ng Diyos para makamit mo ang katotohanan. Maaaring itanong ng ilan, ‘Kaya, gusto Mong makisangkot ako sa lahat ng bagay? Pero sinasabi ng mga tao, “Huwag kang makialam sa hindi mo problema.”’ Ang paghingi sa iyo na makisangkot ay nangangahulugan ng paghingi sa iyo na hanapin ang katotohanan at matuto ng mga aral mula sa mga bagay na nararanasan mo. Halimbawa, kapag nakakatagpo mo ang isang partikular na uri ng tao, dapat kang magkamit ng pagkilatis mula sa mga pagpapamalas niya at mula sa mga bagay na ginagawa niya. Kung nilalabag niya ang katotohanan, dapat mong kilatisin kung ano ang ginawa niya na lumalabag sa katotohanan. Kung sinasabi ng iba na isang masamang tao ang isang tao, dapat mong kilatisin kung ano ang sinabi at ginawa niya at kung anong mga pagpapamalas ng paggawa ng masama ang mayroon siya para mailarawan siya bilang isang masamang tao. Kung sinasabi ng iba na hindi ipinagtatanggol ng taong ito ang mga interes ng sambahayan ng Diyos at tinutulungan ang mga tagalabas sa kapinsalaan nito, dapat mong alamin kung ano ang ginagawa ng taong ito. At pagkatapos mong malaman, hindi sapat na malaman lang ang mga bagay na ito. Dapat mo ring pagbulay-bulayan: “Magagawa ko kaya ang gayong mga bagay? Kung walang nagpaalala sa akin, maaaring magawa ko rin ang mga parehong bagay, at kapag nagkagayon, hindi ba’t matutulad ng sa taong iyon ang magiging kalalabasan ko? Hindi ba’t mapanganib ito? Buti na lang, inilatag ng Diyos ang kapaligirang ito para ihanda ako, na siyang pinakadakilang proteksiyon para sa akin!” Pagkatapos itong pagbulay-bulayan, napagtatanto mo ang isang bagay: Hindi mo maaaring sundan ang landas na sinusundan ng ganoong uri ng tao, hindi ka maaaring maging ganoong uri ng tao, dapat mong pagsabihan ang sarili mo. Anumang mga bagay ang makaharap mo, dapat kang matuto ng mga aral mula sa mga ito. Kung may mga bagay na hindi mo lubusang nauunawaan at na pakiramdam mo sa puso mo ay kakatwa, dapat kang magtanong tungkol sa mga ito at alamin ang tungkol sa mga ito, at tiyakin ang tunay na kalagayan ng mga usapin sa pamamagitan ng paghahanap sa katotohanan. Hindi ito pagkamausisa; pagiging taimtim ito. Ang pagiging taimtim ay hindi nangangahulugan ng paggawa ng pabasta-basta o pagsunod sa nakararami—isa itong saloobin ng pag-ako ng responsabilidad. Sa pamamagitan ng pagkakamit ng kalinawan tungkol sa mga problema at pagkatapos ay paghahanap sa katotohanan para lutasin ang mga ito, kapag nahaharap sa parehas na uri ng sitwasyon sa hinaharap, saka ka lang magkakaroon ng landas ng pagsasagawa, ng kakayahang magsagawa nang tumpak, at ng pakiramdam ng pagiging payapa at panatag. Nagiging taimtim ka batay sa prinsipyo ng pagsubok na maunawaan ang mga katunayan at ang tunay na kalagayan ng mga usapin at mula sa mga ito ay makamit ang katotohanan at matuto kung paano tingnan ang mga tao at bagay, sa halip na sumunod sa ibang tao at sumunod lang sa agos sa lahat ng usapin. Sa pamamagitan ng pagiging taimtim sa mga kilos mo, saka mo lang magagawang isagawa ang katotohanan at kumilos batay sa mga prinsipyo. Iyong mga hindi taimtim ay malamang na sumunod sa ibang mga tao at sumunod sa agos, at sa ganitong paraan, malamang na malabag nila ang mga katotohanang prinsipyo” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (2)). Itinuro ng mga salita ng Diyos sa mga tao ang landas para sa paghahangad sa katotohanan, iyon ay ang matuto ng mga aral mula sa mga tao, pangyayari, at bagay-bagay na nakakatagpo natin araw-araw. Ito man ay isang bagay na nakikita natin, naririnig, o personal na nararanasan, dapat nating hanapin ang katotohanan dito. Lalo na kapag nakita natin ang isang tao na ginugulo at ginagambala ang gawain ng iglesia, hindi tayo dapat makinig lang dahil sa pagkamausisa at hayaan na lang iyon. Sa halip, dapat nating aktibong maunawaan ang partikular na pag-uugali ng taong iyon, hanapin ang katotohanan para magkamit ang pagkilatis, at matuto ng mga aral mula roon, iniisip kung paano natin maiiwasan ang parehong mga pagkakamali at hindi guluhin at gambalain ang gawain ng iglesia. Tanging sa ganitong paraan lamang natin mauunawaan ang katotohanan at matututuhan ang mga aral. Inisip ko kung paano ipinapahayag ng Diyos ang napakaraming katotohanan at isinasaayos ang iba’t ibang tao, pangyayari, bagay-bagay, at kapaligiran para sanayin tayo sa pagpasok sa katotohanang realidad. Halimbawa, ang pagpapakita sa iglesia ng masasamang tao, mga huwad na lider, at mga anticristo ay para sanayin tayo sa pagtingin sa mga tao at pangyayari ayon sa mga salita ng Diyos. Pero hindi ako naging seryoso tungkol sa mga tao, pangyayari, at bagay-bagay sa paligid ko. Anuman ang nangyari, nakikinig at pagkatapos ay pinalalampas ko lang ito. Bawat araw, palagi kong paimbabaw na inaasikaso ang mga bagay-bagay, at hindi pa lumago ang buhay ko. Kung magpapatuloy ako nang ganito, magdurusa ng malaking kawalan ang buhay ko. Nang pagnilayan ko ito, mas lalong lumiwanag ang kalooban ko, at mula noon ay ginusto kong magsimulang isagawa ang katotohanan ayon sa mga salita ng Diyos.

Hindi inaasahan, sa parehong araw na iyon, nakita kong biglang iniwan ni Sister Winnie ang lahat ng grupo ng gawain. Naisip ko, tinanggal ba siya? Habang iniisip ko ang ibinahagi ng Diyos, napagtanto ko na gusto ng Diyos na maging mausisa tayo sa mga bagay na nangyayari sa paligid natin sa ating pang-araw-araw na buhay, makisangkot, hanapin ang katotohanan, at matutuhan ang mga aral mula sa mga iyon, sa halip na maging mga tagapanood lang. Kaya, tinanong ko ang ilang kapatid tungkol sa dahilan ng pagtanggal sa kanya. Nalaman kong mayabang siya at mahilig mangaral sa iba. Magmula nang tanggapin niya ang papel bilang superbisor, tuwing nakikita niyang nababawasan ang pagiging epektibo ng mga kapatid sa mga tungkulin nila, pinangangaralan niya sila nang hindi kinikilala ang tama sa mali. Natatakot ang ilang kapatid tuwing gusto niyang subaybayan ang kanilang gawain, at marami silang reklamo tungkol sa kanya. Kapag nagbibigay ng mga mungkahi ang mga kapatid, hindi niya tinatanggap at malupit niya silang pinagagalitan. Pakiramdam ng lahat ay nalilimitahan niya sila at isa-isa nilang iniulat ang pag-uugali niya. Dagdag pa rito, walang naging bunga ang tungkulin niya, kaya tinanggal siya ng iglesia ayon sa mga prinsipyo. Nagulat ako nang mabalitaan ang tungkol sa paggampan niya. Hindi ko inasahang magiging napakayabang niya na kaya niyang pabasta-bastang pangaralan ang mga tao, limitahan sila, at direktang apektuhan ang gawain ng ebanghelyo ng iglesia. Ang pagkakatanggal sa kanya ay katuwiran ng Diyos. Gayundin, ginawa ito para protektahan ang gawain ng iglesia at ang mga interes ng mga kapatid. Kasunod nito, pinagnilayan ko ang sarili ko. Ako rin ba ay may kaparehong problema ng pangangaral sa iba gaya ng ginawa ni Winnie? Naalala ko ang karanasan ko dalawang taon na ang nakalilipas. Noong panahong iyon, isinasagawa ko paggampan sa tungkulin ko bilang isang lider. Kapag may mga problemaang mga kapatid o nasa masasamang kalagayan, lalapit sila sa akin para makipagbahaginan, at ibabahagi ko sa kanila ang mga karanasan ko ayon sa kanilang mga kalagayan. Sa ilang antas ay nakatulong ito sa mga kapatid. Si Sister Rita na nakipagtulungan sa akin ay madalas akong hingan ng payo kapag naharap siya sa mga problemang hindi niya maunawaan. Nagsimula kong madama na may kaunti akong mga katotohanang realidad at na mas mahusay kaysa sa iba ang abilidad kong tingnan ang mga tao at bagay-bagay. Sa loob ng ilang panahon, hindi matiwasay na nagtulungan sina Susanne at Tiffany. Madalas na iniuulat ni Susanne ang mga problema ni Tiffany, at madalas ding nagsasabi ng masama si Tiffany tungkol kay Susanne. Naisip ko, pareho silang may mga isyu at hindi nila hinahanap ang katotohanan o pinagninilayan ang kanilang sarili. Minsan, iniulat muli ni Susanne na hindi sinusunod ni Tiffany ang mga prinsipyo sa tungkulin nito. Kahit hindi ko nauunawaan ang aktuwal na sitwasyon, inakala kong nagiging mapamintas lang ulit si Susanne, at malupit ko siyang pinangaralan, “Bakit hindi mo pagnilayan ang sarili mo? Palagi mong pinagtutuunan ang iba, pinanghahawakan mo ang mga pagkakamali nila at hindi ito binibitiwan. Palagi ninyong sinisising dalawa ang isa’t isa. Hindi ba’t maliliit na pagtatalo lang ang mga iyon? Ginagambala at ginugulo nito ang buhay iglesia!” Kalaunan, nalaman ko na maktwiran pala ang reklamo ni Susanne, pero pagkatapos ng “pagpupungos” ko, takot na takot siya na iulat ang anumang mga paglabag ni Tiffany sa mga prinsipyo. Kalaunan, kumilos si Tiffany nang labag sa mga prinsipyo at nagdulot iyon ng malalaking kawalan sa gawain ng iglesia. Dahil nakita kong ang aking walang prinsipyong pagpupungos ay nagdala lamang ng pinsala sa iba at nagdulot ng mga kaguluhan, napagtanto ko na ang pagkakatanggal kay Winnie ay isa ring babala at paalala sa akin. Alam kong malala rin ang tiwaling disposisyon ko sa aspektong ito, kaya sa aking puso ay nanalangin ako, hinihingi sa Diyos na gabayan akong maunawaan ang katotohanan at makilala nang mas mabuti ang sarili ko, nang sa gayon ay hindi ako magdulot ng ano pa mang pinsala sa mga kapatid.

Isang araw, napansin kong hindi pa nakagawa ng maraming disensyo si Sister Lorna, at naisip ko na mababa ang husay niya sa pagdidisensyo sa loob ng ilang panahon. Binigyan ko na siya dati ng ilang magagandang teknika at paraan, pero hindi pa rin masyadong bumuti ang husay niya. Nadama kong ginagampanan lang niya ang kanyang tungkulin nang walang kahit anong pasanin, hindi nagsisikap na humusay. Habang inisip ko ito, nagsimula kong madama ang pagbuhos ng galit ko at gusto ko siyang komprontahin tungkol sa mga isyu niya. Gayumpaman, bago ko pa siya napuna, naalala kong mahilig si Winnie na kaswal na pagalitan ang mga tao, dahilan para madama ng mga ito na nalilimitahan sila habang ginagawa ang kanilang mga tungkulin. Naisip ko, “Paano kung hindi naman nagpapabaya si Lorna sa tungkulin niya kundi may ibang pinagdadaanan? Hindi ba’t malilimitahan siya kung sisihin ko siya nang hindi ko nauunawaan kung ano ang nangyayari? Dapat ko munang tanungin ang tungkol sa tungkulin niya.” Noon ko nalaman na talagang gustong gawin ni Lorna nang maayos ang tungkulin niya, pero dahil sa mas mahina niyang kakayahan at kawalan ng pagkaarok sa mga prinsipyo, madalas siyang naiipit sa ilang detalye. Hindi pa niya nagamit nang angkop ang mga pamamaraang itinuro ko sa kanya, at nagdulot ito ng mababang kahusayan niya. Kaya binigyan ko siya ng ilang aktuwal na paggabay batay sa mga paghihirap niya. Kalaunan, ang kahusayan niya ay bumuti sa isang partikular na antas. Pagkatapos, naisip ko, “Mabuti na lang, hindi ko sinimulang pagsabihan si Lorna, kung hindi ay baka nasaktan ko siya.” Kaya, hinanap ko ang katotohanan at pinagnilayan ang mga isyu sa loob ko.

Sa aking espirituwal na debosyonal, nabasa ko ang mga salita ng Diyos: “Magagawa mo bang ipaunawa sa mga tao ang katotohanan at mapapasok sa realidad kung nangangaral ka lang ng mga salita at doktrina para turuan at pungusan sila? Kung hindi praktikal ang ibinabahagi mo, kung pawang mga salita at doktrina lamang ang mga ito, kahit gaano mo pa sila pungusan at turuan, mauuwi lang ito sa wala. Sa tingin mo ba na kapag natatakot ang mga tao sa iyo, at sinusunod nila kung anong sabihin mo sa kanila, at hindi sila naglalakas-loob na tumutol, ay nangangahulugan na nauunawaan nila ang katotohanan at nagiging mapagpasakop? Isa itong malaking pagkakamali; hindi ganoon kadali ang buhay pagpasok. Ang ilang lider ay parang isang bagong tagapamahala na sumusubok na magkaroon ng malakas na impresyon, sinusubukan nilang ipatupad ang bago nilang taglay na awtoridad sa mga hinirang ng Diyos upang magpasakop ang lahat sa kanila, iniisip na mas mapapadali nito ang kanilang trabaho. Kung wala kang katotohanang realidad, hindi magtatagal ay mabubunyag ang iyong totoong tayog, malalantad ang mga tunay mong kulay, at maaaring itiwalag ka. Sa ilang administratibong gawain, katanggap-tanggap ang kaunting pagpupungos at pagdidisiplina. Ngunit kung wala kang kakayahang magbahagi ng katotohanan, sa huli, hindi mo pa rin magagawang lutasin ang mga problema, at maaapektuhan nito ang mga resulta ng gawain. Kung, kahit ano pang mga isyu ang lumitaw sa iglesia, patuloy kang nanenermon sa mga tao at naninisi—kung ang ginagawa mo lang ay umasta nang pagalit—ito ang tiwali mong disposisyon kung gayon na ibinubunyag ang sarili nito, at naipakita mo ang pangit na hitsura ng iyong katiwalian. Kung palagi mong iniaangat ang iyong sarili at sinesermunan ang mga tao nang ganito, sa paglipas ng panahon, hindi makakatanggap ang mga tao ng panustos ng buhay mula sa iyo, wala silang anumang makakamit na praktikal, at sa halip ay mamumuhi at masusuklam sila sa iyo. Dagdag pa rito, magkakaroon ng ilang tao na matapos mong maimpluwensiyahan dahil sa kawalan ng pagkakilala, ay manenermon din sa iba at pupungusan sila. Magagalit din sila at iinit ang kanilang mga ulo. Hindi lang sa hindi mo magagawang lutasin ang mga problema ng mga tao—mauudyukan mo rin ang kanilang mga tiwaling disposisyon. At hindi ba’t iyon ay pag-akay sa kanila sa landas tungo sa kapahamakan? Hindi ba’t isa itong masamang gawain? Ang isang lider ay pangunahing dapat manguna sa pamamagitan ng pagbabahagi tungkol sa katotohanan at pagtutustos ng buhay. Kung palagi mong iniaangat ang iyong sarili at sinesermunan ang iba, magagawa ba nilang maunawaan ang katotohanan? Kung gagawa ka sa ganitong paraan sa loob ng ilang panahon, kapag malinaw nang nakikita ng mga tao kung ano ka talaga, iiwanan ka nila. Madadala mo ba ang mga tao sa harap ng Diyos sa pamamagitan ng paggawa sa ganitong paraan? Tiyak na hindi; ang magagawa mo lang ay sirain ang gawain ng iglesia at maging sanhi para kamuhian at iwanan ka ng lahat ng taong hinirang ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na sa ating paggawa ng gawain natin, hindi natin puwedeng basta-basta pungusan at pangaralan ang mga tao; dapat nating isaalang-alang ang aktuwal na kalagayan at tunay na sitwasyon. Kung ang usapin ay kinasasangkutan ng paggambala at panggugulo sa gawain ng iglesia o pagpinsala sa mga interes ng sambahayan ng Diyos, kung gayon, puwedeng pungusan o tanggalin at ilipat ang isang tao. Gayumpaman, kung hindi nauunawaan ng isang kapatid ang mga katotohanang prinsipyo, nagdudulot ng ilang paglihis at problema sa paggawa ng kanyang mga tungkulin, o ang kanyang tiwaling disposisyon ay humahantong na maging mahina ang mga resulta ng paggawa niya sa kanyang mga tungkulin, kung gayon, dapat nating ibahagi pa ang katotohanan at magbigay ng tagubilin at tulong, tinutulutan siyang makita ang mga isyu niya at magkaroon ng isang landas ng pagsasagawa. Kung palagi tayong magagalit at mangangaral sa mga tao anuman ang sitwasyon o kalagayan, hindi lamang nito mabibigong malutas ang kanilang mga aktuwal na problema at paghihirap, kundi mapipigilan din sila nito at negatibong maaapektuhan ang gawain. Halimbawa, noong makita kong hindi pa umusad ang kahusayan ni Lorna sa paggawa ng kanyang tungkulin at hindi pa siya nagkaroon ng higit na pagsulong nang ilang panahon, ipinalagay kong hindi niya ito isinasapuso, at sa loob ko ay nagbunyag ako ng pagkamainitin ng ulo at gusto kong turuan siya ng leksyon. Pero ang totoo, gusto niya ring gawin nang maayos ang kanyang tungkulin; mayroon nga lang siyang mas mababang antas ng kakayahan at hindi niya lubos na naarok ang mga prinsipyo, na nagdulot sa kanya ng mababang kahusayan sa paggawa nito. Ang kailangan niya ay higit na tulong mula sa akin. Kung pinungusan at pinangaralan ko ang mga tao nang hindi isinasaalang-alang ang kalagayan, o ang kakayahan at tayog ng bawat tao, hindi lang ako mabibigong tulungan sila, kundi maaaring malimitahan ko sila, nagdudulot para maging negatibo sila at malugmok sa depresyon at hindi magawang gampanan nang wasto ang tungkulin nila. Hindi ba’t nakakagulo ito? Paglipas ng panahon, malamang na makikilatis ako ng mga kapatid at tatanggihan ako. Ipinaalala nito sa akin si Winnie. Tuwing nakikita niyang ginagawa ng mga kapatid ang mga bagay-bagay nang hindi naaayon sa mga gusto niya o nakakagawa ng mga bahagyang pagkakamali sa kanilang gawain, igigiit niya ang katayuan niya at pinapangaralan sila, na dahilan kaya nadama nilang nalilimitahan sila, kaya natatakot ang mga kapatid tuwing nababalitaan nilang darating si Winnie para tingnan ang kanilang gawain. Dahil sa kanyang pabasta-bastang pagpupungos, seryoso niyang nagambala at nagulo ang gawain ng ebanghelyo, nagdudulot ng laganap na pagrereklamo at maraming ulat laban sa kanya. Kalaunan, tinanggal siya ng iglesia batay sa prinsipyo. Ipinakita nito na ang hindi pagkilos nang nayon sa katotohanan at pangangaral sa mga tao ayon sa sariling kalooban ng isang tao ay puwedeng humantong sa napakaseseryosong kahihinatnan.

Pinagnilayan kong muli: Bakit may tendensiya akong pabasta-bastang pangaralan ang iba? Ano ang pinakaugat nito? Kaya, naghanap ako ng mga may kaugnayang salita ng Diyos at nakita ko ang siping ito: “Pagmamataas ang ugat ng tiwaling disposisyon ng tao. Kapag mas mapagmataas ang mga tao, mas hindi sila makatwiran, at kapag mas hindi sila makatwiran, mas malamang na lumaban sila sa Diyos. Gaano kaseryoso ang problemang ito? Hindi lang itinuturing ng mga taong may mapagmataas na disposisyon ang lahat ng iba pa bilang mas mababa kaysa sa kanila, kundi, ang pinakamasama, hinahamak pa nila ang Diyos, at wala silang pusong may takot sa Diyos. Bagama’t maaaring mukhang naniniwala sa Diyos ang ilang tao at sinusunod Siya, ni hindi nila Siya itinuturing na Diyos. Pakiramdam nila palagi ay taglay nila ang katotohanan at napakataas ng tingin nila sa kanilang sarili. Ito ang diwa at ugat ng mapagmataas na disposisyon, at nagmumula ito kay Satanas. Kaya, kailangang malutas ang problema ng kayabangan. Ang pakiramdam na mas magaling ka kaysa sa iba—maliit na bagay iyan. Ang kritikal na isyu ay na nakakapigil sa isang tao ang kanyang mapagmataas na disposisyon na magpasakop sa Diyos, sa Kanyang kataas-taasang kapangyarihan, at sa Kanyang mga pagsasaayos; laging hilig ng ganitong tao na makipagpaligsahan sa Diyos para sa kapangyarihan at kontrol sa iba. Ang ganitong tao ay walang may-takot-sa-Diyos na puso ni katiting, ni hindi niya mahal ang Diyos o nagpapasakop sa Kanya. Ang mga taong mapagmataas at may labis na pagtingin sa sarili, lalo na iyong mga nawalan na ng katwiran sa sobrang mapagmataas, ay hindi kayang magpasakop sa Diyos sa kanilang pananampalataya sa Kanya, at sarili pa nga nila ang kanilang itinataas at pinatototohanan. Ang gayong mga tao ang pinakalumalaban sa Diyos at talagang hindi nagtataglay ng may-takot-sa-Diyos na puso. Kung nais ng mga tao na magkaroon ng may-takot-sa-Diyos na puso, kailangan muna nilang lutasin ang mapagmataas nilang disposisyon. Habang mas masinsinan mong nilulutas ang mapagmataas mong disposisyon, mas lalong magkakaroon ka ng pusong may takot sa Diyos, at saka ka lang makakapagpasakop sa Kanya at makakapagtamo ng katotohanan at makikilala Siya. Ang mga nagkakamit lamang ng katotohanan ang siyang tunay na tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos kong basahin ang mga salita ng Diyos, napagtanto ko na ang tendensiya kong pabasta-basta pangaralan ang mga tao ay umusbong mula sa aking mayabang at palalong disposisyon. Ang kayabangan at kapalaluang ito ay nangangahulugang nabigo ako na makatwirang himayin ang kalikasan ng mga sitwasyong nakakaharap ko, hindi ko talaga naunawaan ang pinanggalingan ng mga isyu, at tiningnan ko ang mga tao at pangyayari batay sa sarili kong mga karanasan at imahinasyon, masyado kong pinagkakatiwalaan ang sarili kong paghusga, pabasta-bastang nagbibigay ng hatol sa mga tao at pinangangaralan sila. Sa pagninilay ko noong ginagawa ko ang tungkulin bilang isang lider, nakita ko na dahil kaya kong ibahagi ang katotohanan at lutasin ang ilang problema, at ang mga sister na nakasama ko ay madalas na lumalapit sa akin para hanapin at talakayin ang mga isyung hindi nila makilatis, nagsimula kong madama na ang abilidad kong tingnan ang mga tao at bagay ay mas mahusay kaysa sa iba. Kaya, kinuha ko ito bilang kapital at nagsimula akong maging mayabang. Halimbawa, noong iniulat ni Susanne na mayroong mga isyu sa paggampan ni Tiffany sa kanyang tungkulin, sa ilalim ng normal na mga sitwasyon, dapat ay inunawa ko muna at kinumpirma ang sitwasyon at pagkatapos ay nagbahagi ako para tugunan ito ayon sa mga aktuwal na pangyayari. Gayumpaman, hinusgahan ko ang sitwasyon ayon sa personal kong opinyon. Dahil nakikita kong madalas na hindi matiwasay na magtulungan ang dalawa at hindi nila alam kung paano pagnilayan ang sarili nila kapag lumilitaw ang mga usapin, kaya ang naging kongklusyon ko ay naudyukan ng pagkamainitin ng ulo ang ulat ni Susanne tungkol kay Tiffany, at na siya ay mapamintas lang, at pinagsabihin ko si Susanne nang hindi man lang sinubukang alamin kung sino ang nasa tama at kung sino ang nasa mali. Dahil doon, nalimitahan si Susanne, at noong mapansin niya kalaunan na nilalabag ni Tiffany ang mga prinsipyo sa paggawa ng tungkulin nito, hindi na nangahas si Susanne na iulat ito, na nagdulot ng mga kawalan sa mga interes ng iglesia. Gayundin, sa isyu kay Lorna, hinimay ko rin ito batay sa karanasan ko, inaakala ko na dahil nagabayan ko na siya pero hindi pa rin siya umuunlad, malamang na ito ay dahil sa hindi niya isinapuso ang tungkulin niya. Muntik ko na siyang pagalitan dulot ng mayabang kong disposisyon, na malamang ay naging dahilan para malimitahan at magdalamhati siya. Dahil dito, napagtanto ko na napakalala ng mayabang kong disposisyon. Tinatrato ko ang mga tao batay sa mga sarili kong imahinasyon, itinuturing kong mga katotohanang prinsipyo ang aking mga pamantayan ng pagsukat—talagang hindi makatwiran ang kayabangan ko! Sa susunod, sa tuwing mahaharap ako sa mga isyu sa darating na panahon, dapat kong harapin ang mga iyon nang may isang may-takot-sa-Diyos na puso, lumalapit muna sa Diyos para mas maghanap pa, at ganap na nauunawaan ang mga isyu ng mga kapatid. Hindi ako puwedeng pikit-matang gumawa ng mga kongklusyon o pabasta-bastang pagsabihan ang mga tao batay sa aking mayabang na disposisyon, dahil may posibilidad ito na hindi lamang makapinsala sa mga kapatid, kundi magambala at magulo rin ang gawain ng iglesia at salungatin ang disposisyon ng Diyos. Pagkatapos niyon, hinanap ko na ang katotohanan para lutasin ang aspektong ito ng aking tiwaling disposisyon.

Sa aking paghahanap, binasa ko ang mga salita ng Diyos: “Kahit papaano, ang hinirang na mga tao ng Diyos ay dapat magtaglay ng konsensiya at katwiran, at makisalamuha, makihalubilo, at makipagtulungan sa iba ayon sa mga prinsipyo at pamantayang hinihingi ng Diyos sa mga tao. Ito ang pinakamainam na pamamaraan. Nakapagpapalugod ito sa Diyos. Kaya, ano ang mga katotohanang prinsipyo na hinihingi ng Diyos? Na maging maunawain ang mga tao sa iba kapag ang iba ay mahina at negatibo, maging mapagsaalang-alang sa pasakit at mga paghihirap, at pagkatapos ay mag-usisa sa mga bagay na ito, mag-alok ng tulong at suporta, at basahan sila ng mga salita ng Diyos para tulungan silang malutas ang kanilang mga problema, binibigyang-daan silang makaunawa sa mga layunin ng Diyos at huminto sa pagiging mahina, at dinadala sila sa harap ng Diyos. Hindi ba’t naaayon sa mga prinsipyo ang ganitong paraan ng pagsasagawa? Ang pagsasagawa sa ganitong paraan ay naaayon sa mga katotohanang prinsipyo. Natural na ang mga ganitong uri ng ugnayan ay mas lalo pang naaayon sa mga katotohanang prinsipyo. Kapag ang mga tao ay sadyang nagsasanhi ng mga panggugulo at paggambala, o sadyang ginagawa nang pabasta-basta ang kanilang tungkulin, kung nakikita mo ito at nagagawa mong ipaalam ang mga bagay na ito sa kanila, sawayin sila, at tulungan sila ayon sa mga prinsipyo, naaayon ito sa mga katotohanang prinsipyo. Kung magbubulag-bulagan ka, o kukunsintihin mo ang pag-uugali nila at pagtatakpan sila, at kung aabot ka pa nga sa pagsasabi ng magagandang bagay para purihin at hangaan sila, ang ganitong mga paraan ng pakikisalamuha sa mga tao, pagharap sa mga isyu, at pangangasiwa sa mga problema ay malinaw na salungat sa mga katotohanang prinsipyo, at walang batayan sa mga salita ng Diyos. Kaya, ang mga paraang ito ng pakikisalamuha sa mga tao at pagharap sa mga isyu ay malinaw na di-wasto, at talagang hindi ito madaling matuklasan kung hindi hihimayin at kikilatisin ang mga ito ayon sa mga salita ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (14)). “Paano tinatrato ng Diyos ang bawat isang tao? Ang ilang tao ay kulang sa gulang ang tayog; o bata pa; o maikling panahon pa lamang nananalig sa Diyos; o hindi masama ang kalikasang diwa, hindi mapag-isip ng masama, kundi ay medyo mangmang lang sila o kulang sa kakayahan. O nasa ilalim sila ng napakaraming pagpigil, at hindi pa nauunawaan ang katotohanan, hindi pa nagkakaroon ng buhay pagpasok, kaya hindi nila maiwasang gumawa ng mga kahangalan o mangmang na mga pagkilos. Ngunit hindi tumutuon ang Diyos sa lumilipas na kahangalan ng mga tao; tumitingin lamang Siya sa puso nila. Kung desidido silang hangarin ang katotohanan, tama sila kung gayon, at kapag ito ang kanilang layon, nagmamasid sa kanila ang Diyos, naghihintay, at nagbibigay ng panahon at mga pagkakataon para makapasok sila. Hindi sila tatanggihan ng Diyos dahil sa iisang pagsalangsang. Iyon ay isang bagay na mga tao ang madalas gumagawa; hindi kailanman tinatrato ng Diyos ang mga tao nang ganoon. Kung ang Diyos ay hindi tinatrato ang mga tao sa ganoong paraan, bakit tinatrato ng mga tao ang iba nang ganoon? Hindi ba ipinapakita nito ang kanilang tiwaling disposisyon? Iyan mismo ang kanilang tiwaling disposisyon. Kailangan mong tingnan kung paano tinatrato ng Diyos ang mga taong mangmang at hangal, kung paano Niya tinatrato ang mga kulang sa gulang ang tayog, kung paano Niya tinatrato ang normal na mga pagpapakita ng tiwaling disposisyon ng sangkatauhan, at kung paano Niya tinatrato yaong mga may masamang hangarin. Pinakikitunguhan ng Diyos ang iba’t ibang tao ayon sa iba-ibang mga paraan, at mayroon din Siyang sari-saring pamamaraan ng pamamahala sa iba’t ibang kalagayan ng iba’t ibang tao. Dapat mong maunawaan ang mga katotohanang ito. Kapag naunawaan mo na ang mga katotohanang ito, malalaman mo na sa gayon kung paano danasin ang mga bagay-bagay at tratuhin ang mga tao ayon sa mga prinsipyo” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Pangyayari, at Bagay sa Malapit). Pagkatapos kong basahin ang mga salita ng Diyos, napagtanto ko na magkakaiba ang kakayahan at tayog ng bawat tao, at magkakaiba rin ang mga pinanggalingan at kapaligiran kung nasaan sila sa iba’t ibang oras. Gayundin ang kanilang mga kalagayan at paghihirap. Bagama’t lahat sila ay may mga isyu at paglihis sa paggawa ng mga tungkulin, ang kalikasan ng mga problemang ito ay magkakaiba. Para sa ilan, na nagsisimula pa lang isagawa ang paggampan sa isang tungkulin, maaaring mahirapan sila dahil hindi sila pamilyar sa mga propesyonal na kasanayan, at sa gayong mga sitwasyon, dapat tayong mag-alok ng tulong at makipagbahaginan nang may pagmamahal, ginagabayan silang maunawaan ang mga layunin ng Diyos, upang magkaroon sila ng landas para magsagawa ng paggampan ng kanilang mga tungkulin. Para sa iba, kung nauunawaan nila ang katotohanan pero nabibigo silang isagawa ito, palaging pabaya at ginagambala at ginugulo ang gawain ng iglesia, kung gayon, kailangan nila ng pagpupungos. Kung malala ang kalikasan, maaaring kailanganing ilipat o tanggalin sila ayon sa mga prinsipyo. Sa sambahayan ng Diyos, may mga prinsipyo sa pagtrato sa mga tao; nakadepende ito sa mga pinanggagalingan nila at hindi puwedeng gawing pangkalahatan. Gayumpaman, noong tinrato ko ang mga kapatid, madalas akong walang mga prinsipyo, pabasta-bastang nagbibigay ng paghuhusga at pinagsasabihan sila mula sa mayabang na disposisyon, na labis na hindi makatwiran! Noong pagnilayan ko ang tungkol kay Sister Susanne, bagama’t nagkaroon siya ng pagkiling laban kay Tiffany, dapat ay kinumpirma ko muna kung totoo ba o hindi ang ulat niya tungkol kay Tiffany na nilalabag nito ang mga prinsipyo sa tungkulin nito. Kung pinangasiwaan ko ang sitwasyon bilang pamimintas lang nang hindi ito nauunawaan, hindi lamang nito mabibigong matulungan si Susanne, kundi magdudulot din ito sa kanya ng pinsala at limitasyon. Gayundin, bagama’t mababa ang kahusayan ni Sister Lorna sa paggawa niya ng kanyang tungkulin, kailangan kong maunawaan kung dahil ba ito sa kanyang kakulangan sa kakayahan o dahil pabaya siya at walang malasakit sa paggawa ng tungkulin niya. Dapat muna akong magkamit ng malinaw na pang-unawa at pagkatapos ay pangasiwaan ito ayon sa mga prinsipyo. Ang paghusga batay lamang sa mga hitsura at paggawa agad ng kongklusyon ay hindi lamang mabibigong makatulong sa iba kundi maaari ding maging dahilan para maging mas negatibo at pasibo pa sila. Ngayong nauunawaan ko na ang ilang mga prinsipyo sa pagtrato sa mga tao, sa hinaharap ay kailangan kong isagawa ang pagtrato sa mga kapatid nang ayon sa mga salita ng Diyos.

Kamakailan lang, bagama’t hindi pa ako naharap sa anumang pagpupungos, ang pagninilay ko sa kabiguan ni Winnie ay nagpatanto sa akin ng tendensiya kong pabasta-basta pagsabihan ang iba. Napagtanto ko na idinulot ito ng pangingibabaw ng aking mayabang na disposisyon, at natutuhan ko rin ang mga prinsipyo sa pagtrato sa mga kapatid, may ilan akong nakamit. Ngayon, nakikita ko na talagang mahalaga ang paghahanap sa katotohanan at pagkatuto ng mga aral mula sa mga pang-araw-araw na sitwasyon. Napagtanto ko na kung gusto nating maunawaan ang katotohanan at lumago sa buhay, hindi natin kailangang maghintay ng malalaking pagpupungos, pagsubok, o pagpipino para magkamit ng isang bagay. Ang susi ay magsimula sa mga tao, pangyayari, at bagay-bagay sa paligid natin. Ito man ay kung ano ang nakikita natin, naririnig, o personal na karanasan, dapat tayong makisangkot sa mga ito nang may isang pusong naghahanap sa katotohanan. Pagkatapos, dapat nating hanapin ang mga kaugnay na salita ng Diyos at matutuhang tingnan ang mga tao at bagay-bagay, umasal, at kumilos ayon sa katotohanan. Sa ganitong paraan, ang ating buhay ay puwedeng patuloy na lumago.


2. Ang mga Tagumpay at Kabiguan ng Landas ng Pangangaral ng Ebanghelyo ng Isang Sundalo

Ni Ayden, Myanmar

Noong 2021, hindi nagtagal matapos kong tanggapin ang ebanghelyo ng Diyos ng mga huling araw, sinimulan kong ipangaral ang ebanghelyo. Isang beses, inimbitahan ko ang mahigit sa 20 kasamahan ko para makinig sa isang sermon. Sa pamamagitan ng pagbabasa sa mga salita ng Makapangyarihang Diyos at pagbabahaginan at pagpapatotoo tungkol sa gawain Niya sa mga huling araw, sa huli ay tinanggap nilang lahat ang Makapangyarihang Diyos. Sobrang saya ko, at may pananalig ako na magpatuloy sa pangangaral ng ebanghelyo.

Hindi nagtagal pagkatapos kong magsimulang ipangaral ang ebanghelyo, nagsimula akong usigin ng aking platoon leader. Sinabi niya na sumobra na ako sa aking pananalig sa Diyos, at sinabi niya rin ito sa harap ng mga tropa ng mga sundalo: “Iniisip kong linangin ka para maging lider ng squad, pero ngayon, nananampalataya ka na sa Diyos at hindi ka na nakikinig sa akin—pagsisisihan mo ito! Sa hinaharap, kahit na mamatay ang mga magulang mo, hindi kita papayagang lumiban.” Pagkatapos marinig ang mga salita ng platoon leader, kinutya din ako ng ilang kasamahan ko: “Naniniwala kay Buddha ang lahat; sa pagsampalataya mo sa Diyos, iniinsulto mo ang aming pananalig.” Dahil naharap ako sa pangungutya at pamamahiya ng napakaraming tao, nagsimula akong makadama ng kaunting kahinaan, at mabilis akong umalis. Nakahanap ako ng isang tahimik na lugar, lumuhod ako, at nanalangin sa Diyos: “O Diyos, pinagalitan ako ng platoon leader at ipinahiya ako, at kinutya ako ng mga kasamahan ko. Napakahina ko; bigyan Mo nawa ako ng pananalig at lakas. Alam kong sinusubok ako, at hindi ko puwedeng hayaang maapektuhan ako nito o magambala ang tungkulin ko.” Kaagad pagkatapos nito, pumunta sa digmaan ang unahang hanay, at mahigpit na binantayan ng mga tropa ang mga silid. Isang gabi, naghahanda ako para magdilig sa mga bagong mananampalataya, pero naisip ko na kamakailan ay binigyan lang kami ng limitadong kalayaan, at parurusahan ang sinumang mahuling tumatakas. Gugulpihin at pagagalitan siya o iiwang nakatali sa labas nang magdamag. Nag-alala ako na kung malaman ng platoon leader na madalas akong lumabas, siguradong pagagalitan niya ako, gugulpihin, at ipapahiya akong muli. Sa pag-iisip ko nito, hindi ako nangahas na lumabas at diligan ang mga baguhan. Sinabi ko ang nasa isip ko kay Carter, na naging katuwang ko sa aking tungkulin. Sinabi ni Carter: “Masyado mong iniintindi ang kahihiyan mo. Isinaayos ng Diyos ang gayong kapaligiran para makita natin kung paano natin ito mararanasan, para malaman kung may matutunan ba tayong anumang aral. Dapat kang lalong manalangin sa Diyos at mas pagnilayan ang sarili mo. Kung napapamahalaan ka ng iyong banidad at respeto sa sarili at isusuko ang tungkulin mo dahil hindi mo kayang pangasiwaan ang pangungutya sa iyo ng iba, anong klaseng problema ito? Kung hindi mo didiligan ang lahat ng baguhang iyon sa nayon, kung gayon, hindi ba’t hindi mo siniseryoso ang tungkulin mo at nagiging iresponsable ka?” Pinadalhan din niya ako ng sipi ng mga salita ng Diyos: “Lubhang mahalaga kung paano mo itinuturing ang mga atas ng Diyos, at isa itong napakaseryosong bagay. Kung hindi mo kayang tapusin ang ipinagkatiwala ng Diyos sa mga tao, hindi ka angkop na mamuhay sa Kanyang presensya at dapat kang parusahan. Ito ay talagang natural at makatuwiran na dapat tapusin ng mga tao ang anumang atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung hindi mo sineseryoso ang mga atas ng Diyos, nagtataksil ka sa Kanya sa pinakamalalang paraan. Sa ganito, mas kahabag-habag ka pa kaysa kay Hudas, at dapat na sumpain. Dapat matamo ng mga tao ang lubos na pagkaunawa sa kung paano tatratuhin ang ipinagkakatiwala ng Diyos sa kanila at, kahit papaano, dapat maunawaan nilang ang mga tagubiling ipinagkakatiwala Niya sa sangkatauhan ay mga pagpupuri at natatanging pabor mula sa Diyos, at na ang mga ito ay mga pinakamaluwalhating bagay. Ang iba pang mga bagay ay maaari nang talikdan. Kahit na kailangang isakripisyo ng isang tao ang kanyang sariling buhay, dapat pa rin niyang tuparin ang tagubilin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Sa pamamagitan ng pagbabasa sa siping ito ng mga salita ng Diyos, naunawaan ko na napakahalaga ng saloobin ng pag-ako ng responsabilidad sa pagtupad ng tungkulin ng isang tao. Itinaas ako ng Diyos at binigyan ng pagkakataong gampanan ang tungkulin ko, kaya dapat kong panghawakan ang tungkulin ko at gawin ang pinakamakakaya ko para tapusin ito. Isa akong nilikha, at nakakain at nakainom na ako ng napakaraming salita ng Diyos at naunawaan ko na ang mga layunin at hinihingi ng Diyos, pero ngayon ay gusto ko nang isuko ang tungkulin ko nang maharap ako sa ilang paghihirap. Pagkakanulo ito sa Diyos! Naisip ko ang mga sibilyan dito na puwedeng maharap sa giyera anumang oras, na nasa kalagayan ng kabalisahan sa bawat araw. Inilagay ako ng Diyos sa kapaligirang ito para hayaan akong ipangaral ang ebanghelyo sa mga taong ito nang hindi naaantala, para diligan nang wasto ang mga bagong mananampalatayang ito, para makapaglatag sila ng isang pundasyon sa tunay na daan at makamtan ang kaligtasan, at matanggap ang proteksyon ng Diyos sa gitna ng sakuna. Umaasa ang Diyos na makita ang katapatan ko at umaasang magkakaroon ako ng pananalig at maninindigan sa aking patotoo, at ayaw Niya na makitang umaatras ako kapag ginagampanan ang aking tungkulin. Pero hindi ko makayanang maharap sa kahihiyan, at naging pabasta at iresponsable ang pagtrato ko sa aking tungkulin. Pagkakanulo ito sa Diyos, mas matindi pa kaysa sa ginawa ni Hudas, at nararapat akong sumpain. Sa pamamagitan ng pagbabasa ng mga salita ng Diyos, naunawaan ko na anuman ang sitwasyon, gaano man ako magdusa o gaano man ako maipahiya, at kahit pa buhay ko ang kabayaran, dapat kong tapusin ang lahat ng ipinagkatiwala sa akin ng Diyos. Ito ang responsabilidad at tungkulin na dapat kong tuparin. Pagkatapos noon, nakatuwang ko ang dalawang brother ko para ipangaral ang ebanghelyo at diligan ang mga baguhan. Sa loob ng isang buwan, 27 na tao ang tumanggap ng ebanghelyo, at kalaunan ay ipinasa sila sa iglesia. Sobra akong nagpapasalamat para sa gabay ng Diyos, at nakadama ako ng kapayapaan sa puso ko.

Kalaunan, inilipat ang aming tropa, at inilipat ako sa ibang lugar. Hindi alam ng ilang baguhan na inusig ng platoon leader ang mga nananampalataya sa Diyos, kaya sinubukan nilang ipangaral ang ebanghelyo sa kanya, at sinimulan ng platoon leader na alamin kung sino ang nangangaral ng ebanghelyo sa mga taga-nayon. Natakot ako: “Malalantad kaya ang aking pangangaral ng ebanghelyo sa mga taga-nayon? Aarestuhin kaya ako ng lider ng tropa at ipapakulong ako? Kung gayon, siguradong magdurusa ako at mapapahiya. Magiging mas mabuti kung maghihintay muna ako nang kaunti hanggang sa ibalik ang mas mahaba naming oras ng kalayaan para makapangaral ako ng ebanghelyo. Sa ganoong paraan, hindi ako mahuhuli; ayaw ko nang mapahiyang muli.” Kaya, tatlong araw akong hindi lumabas para mangaral ng ebanghelyo. Kahit na dumadalo ako sa mga pagtitipon sa online tuwing gabi, nakakadama ako ng kahungkagan sa kaibuturan. Hindi ako kampante di-gaya noong ginagawa ko ang tungkulin ko dati.

Kalaunan, nalaman ng isa sa mga sister ko ang aking kalagayan at pinadalhan ako ng isang sipi ng mga salita ng Diyos: “Naniniwala kayong tinataglay ng mga sarili ninyo ang sukdulang kataimtiman at katapatan sa Akin. Iniisip ninyong kayo ay napakabait, napakamahabagin, at naglaan na nang sobra para sa Akin. Iniisip ninyong higit sa sapat na ang nagawa ninyo para sa Akin. Ngunit sinuri na ba ninyo ito kailanman kumpara sa sarili ninyong mga kilos? Sinasabi Kong kayo ay napakamapagmataas, napakasakim, napakawalang interes; ang mga panlalansing ginagamit ninyo upang lokohin Ako ay napakatuso, at marami kayong kasuklam-suklam na layunin at kasuklam-suklam na pamamaraan. Masyadong katiting ang katapatan ninyo, masyadong kaunti ang sigasig ninyo, at ang budhi ninyo ay higit pang mas salat. … Kapag ginagampanan mo ang tungkulin mo, iniisip mo ang sarili mong kapakanan, ang sarili mong kaligtasan, ang mga kasapi ng pamilya mo. Ano ba ang nagawa mo na kailanman para sa Akin? Kailan mo ba Ako naisip? Kailan mo ba nailaan ang sarili mo, anuman ang kapalit, para sa Akin at sa gawain Ko? Nasaan ang katibayan na kaayon Kita? Nasaan ang realidad ng katapatan mo sa Akin? Nasaan ang realidad ng pagpapasakop mo sa Akin?” (Ang Salita, Vol. I. Ang Pagpapakita at Gawain ng Diyos. Dapat Mong Hangarin ang Daan ng Pagiging Kaayon ni Cristo). Pagkatapos kong basahin ang mga salita ng Diyos, pinagnilayan ko ang aking sarili. Dati, akala ko ay inihahandog at iginugugol ko na nang sapat ang sarili ko para sa Diyos. Pagkatapos kong magsimulang manampalataya sa Diyos, palagi kong ipinangangaral ang ebanghelyo, at ginagawa ko iyon kahit pa nasa unahang hanay ako. Isang beses, bumalik ako mula sa pagdidilig ng mga baguhan, at inakala ng komandante ko na kalaban ako at naghahanda na siyang barilin ako. Mabuti na lang, napansin kaagad ng isa sa mga brother ko na ako iyon, kaya hindi niya kinalabit ang gatilyo. Naniwala ako na ang pangangaral ng ebanghelyo at paggugugol ng sarili ko para sa Diyos sa ganitong paraan, at ang pagdurusa nang marami habang nagtatamo rin ng ilang tao ay nagpakita na tapat ako sa Diyos, at Siya ay dapat mapaluguran. Pero ang totoo, hindi talaga ako tapat. Kapag ginagawa ko ang aking tungkulin, ang unang iniisip ko ay ang kahihiyan at mga interes ko. Natatakot ako na gugulpihin, pagagalitan, at ipapahiya ako ng platoon leader kapag nahuli niya ako na lumalabas para mangaral ng ebanghelyo; natatakot akong mapahiya. Kaya, tumigil ako sa paggawa ng aking tungkulin at hindi na ako nangaral ng ebanghelyo o nagdilig ng mga baguhan. Noong siyasatin ng platoon leader kung sino ang nangangaral ng ebanghelyo sa mga taga-nayon, natakot akong malaman niya na ako iyon at na aarestuhin at ikukulong nila ako, kaya tumigil na naman akong gawin ang tungkulin ko. Kapag paulit-ulit akong naharap sa gayong mga sitwasyon, ang iniisip ko lang ay ang sarili kong kahihiyan. Tuwing may isang bagay na kinasasangkutan ng kahihiyan ko o ng ilang pamamahiya, isasantabi ko ang tungkulin ko at ititigil ang paggampan nito. Nakita ko na bagama’t handa akong gugulin ang sarili ko para sa Diyos, tuwing nasasangkot ang sarili kong mga interes, pinili kong ingatan ang sarili ko at hindi ko talaga ipinagtanggol ang gawain ng iglesia. Hindi ako responsable sa paggampan ng aking tungkulin, at wala akong konsensiya o katwiran. Ngayon, sa wakas ay nakita ko na hindi ako tapat, na hindi ako ganoon kasinsero sa Diyos, at na masyado akong makasarili at kasuklam-suklam!

Nang oras na iyon, nabasa ko ang isang sipi ng mga salita ng Diyos at lubos na nabigyang-inspirasyon. Sabi ng Makapangyarihang Diyos: “Ang pagpapalaganap sa ebanghelyo ay responsabilidad at obligasyon ng lahat. Anumang oras, anuman ang ating marinig, o makita, o anumang klase ang pagtrato sa atin, kailangang palagi nating panindigan ang responsabilidad na ito ng pagpapalaganap ng ebanghelyo. Anuman ang sitwasyon, hindi natin dapat isuko ang tungkuling ito dahil sa pagiging negatibo o sa kahinaan. Ang tungkuling ipalaganap ang ebanghelyo ay hindi mapayapang paglalayag, kundi puno ng panganib. Kapag nagpalaganap ka ng ebanghelyo, hindi ka haharap sa mga anghel, o mga taga-ibang planeta, o mga robot. Haharap ka lamang sa masama at tiwaling sangkatauhan, sa buhay na mga demonyo, sa mga halimaw—lahat sila ay mga taong nabubuhay sa masamang lugar na ito, sa masamang mundong ito, sila ay lubhang nagawang tiwali ni Satanas, at lumalaban sa Diyos. Samakatwid, sa proseso ng pagpapalaganap ng ebanghelyo, tiyak na naroon ang lahat ng uri ng panganib, maliban pa sa walang-katuturang paninirang-puri, panunuya, at mga di-pagkakaunawaan, na madalas nang mangyari. Kung talagang itinuturing mo ang pagpapalaganap ng ebanghelyo na isang responsabilidad, isang obligasyon, at bilang tungkulin mo, magagawa mong ituring nang tama ang mga bagay na ito at mapamahalaan pa nang tama ang mga ito. Hindi mo susukuan ang iyong responsabilidad at ang iyong obligasyon, ni hindi ka lilihis mula sa iyong orihinal na layunin na ipalaganap ang ebanghelyo at magpatotoo sa Diyos dahil sa mga bagay na ito, at hinding-hindi mo isasantabi ang responsabilidad na ito, sapagkat ito ang tungkulin mo. Paano dapat unawain ang tungkuling ito? Ito ang halaga at pangunahing obligasyon ng buhay ng tao. Ang pagpapalaganap ng mabuting balita ng gawain ng Diyos sa mga huling araw at ang ebanghelyo ng gawain ng Diyos ay ang halaga ng buhay ng tao” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Pagkatapos kong mabasa ang mga salita ng Diyos, naunawaan ko na hindi madali ang pangangaral ng ebanghelyo. Dahil nakikitungo tayo sa tiwaling sangkatauhan, tiyak na makakatagpo tayo ng iba’t ibang panganib kapag nangangaral ng ebanghelyo, tulad ng pagkakagulpi, pagsasaway, pamamahiya, pagkukutya, at paninirang-puri—hindi ito maiiwasan. Ang pangangaral ng ebanghelyo ay ang hindi maiiwasang tungkulin ng lahat ng nananampalataya sa Diyos. Anumang pang-uusig ang mangyari sa kanila, at paano man sila ipahiya o kutyain ng iba, hindi nila puwedeng isuko ang sarili nilang tungkulin, lalo na kapag dumating ang kritikal na sandali, aalalahanin lang sila ng Diyos kapag maayos nilang ginagampanan ang kanilang mga tungkulin. Ang tungkulin at responsabilidad na ibinigay ng Diyos sa akin ang may pinakamataas na halaga, at dapat kong bitiwan ang banidad ko at pagrespeto sa sarili at patuloy na ipangangaral ang ebanghelyo at magpapatotoo sa Diyos, magdadala ng mas maraming tao sa harap ng Diyos at tutuparin ang responsabilidad ko. Ito ang pinakamainam na paraan para magpatotoo sa Diyos at ipahiya si Satanas. Paano man ako pagalitan o ipahiya ng platoon leader, paano man ako kutyain ng mga kasamahan ko, at kahit pa itali nila ako sa puno at ibitin ako, dapat ko pa ring ipangaral ang ebanghelyo at magpatotoo sa Diyos.

Kalaunan, inilipat na naman sa ibang lugar ang aming tropa, at walang paraan para makalabas ako at makapangaral ng ebanghelyo, kaya ipinangaral ko ang ebanghelyo sa online kasama ng ilang kapatid ko sa hukbo. Gumawa ako ng grupo sa telepono ko at idinagdag sa grupo ang mga kapatid na ito. Sa hindi inaasahan, kinuha ng platoon leader ang telepono ko noong hindi ako nakatingin, at sinabi niya sa akin: “Kung patutunayan mo na hindi ka nananampalataya sa Diyos sa pamamagitan ng isang nakasulat na kasunduan, ibabalik ko sa iyo ang telepono mo.” Sinabi ko: “Wala akong ginawang kahit anong mali. Bakit mo kinumpiska ang telepono ko?” Sinabi ng platoon leader: “Sumusobra ka na sa pananalig mo sa Diyos. Ang pananalig ng mga tao sa Wa ay nasa partido nila—ilegal ang pananampalataya sa Diyos!” Habang sinasabi niya ito, dumampot siya ng pala at hinampas ako. Kinabukasan, natuklasan ng platoon leader ang usapan namin sa chat ng mga kapatid ko mula sa aking telepono, at nakita niya rin ang mga salita ng Diyos pati na rin ang mga pelikula at video ng iglesia. Iniulat niya ito sa mga superyor niya sa punong himpilan. Tinanong ako ng komandante: “Saan mo tinanggap ang Makapangyarihang Diyos? Anong posisyon mo sa iglesia? Kanino mo ipinangaral ang ebanghelyo? Ilang mananampalataya ang nasa tropa natin?” Noong tinatanong nila ako, natakot ako, at medyo nanginginig ang katawan ko. Naisip ko: “Kung sasabihin ko ang katotohanan, ipagkakanulo ko ang Diyos gaya ni Hudas, pero kung hindi, tatanungin ng komandante at ng iba pa ang mga kapatid kung sino ang nangaral ng ebanghelyo sa kanila, at kung sabihin nilang ako iyon, siguradong magiging mas masama pa ang kapalaran ko.” Sa puso ko ay paulit-ulit akong nananalangin sa Diyos, hinihingi sa Kanyang gabayan ako at bigyan ako ng lakas na manindigan sa patotoo ko, para paano man ako ipahiya o paano man ako magdusa, hindi ko ipagkakanulo ang mga kapatid ko at gagawin ang ginawa ni Hudas. Pagkatapos, sinabi ko: “Ang pananampalataya ko sa Makapangyarihang Diyos ay nangangahulugan ng pagtitipon at pagsamba sa Diyos.” Hindi ko na sinagot ang anumang tanong nila pagkatapos niyon. Sa huli, pinabalik nila ako at ikinulong ako. Kinadenahan nila ako at ang tatlong iba pa sa paa. Kapag kumakain, natutulog, at nagpupunta kami sa palikuran, sabay-sabay naming apat na ginagawa itong lahat, at napakahirap ding lumakad. Medyo nanghina ang puso ko: “Ikinulong ako at nakaposas at nakakadena. Kung makikita ako ng mga walang pananampalatayang kasamahan ko, ano ang iisipin nila? Sasabihin din kaya nila na sumobra na ako sa pananalig ko sa Diyos?” Kapag iniisip ko ang mga bagay na ito, nakakadama ako ng kahihiyan at kawalan ng dangal. Nasa bingit ako ng mental breakdown. Gusto kong tulungan ako ng Diyos na makalaya sa kapaligirang ito, at ayaw ko nang mapahiya pa nang ganito. Kailangan kong magsuot ng mga posas kapag kakain ako, at kinukutya ako ng ibang sundalo: “Bakit hindi mo hilingan ang Diyos mo na tanggalin ang mga posas mo?” Nakayuko akong kumakain, hindi nangangahas na tumingala, at sa puso ko ay tahimik akong nanalangin: “O Diyos, nasasaktan ako. Napakababa ng tayog ko. Gabayan Mo nawa ako at bigyan ako ng pananalig at lakas upang makaya kong harapin ang panghihiya ng iba.” Pagkatapos manalangin, nadama kong mas malakas ako, at naalala ko ang isang himno na tinatawag na “Isang Pasyang Walang Pagsisisi”:

1  Kapag lalong nagiging mabagsik ang pag-aresto at pag-uusig ni Satanas sa mga Kristiyano, kapag puno ng madilim na katatakutan ang lungsod, at tumatakas ako saan man pwede, kapag walang habas na pinagkakait at nililimitahan ang mga karapatang pantao, kapag ang tangi kong kapiling ay isang mahabang gabi ng pasakit, hindi matitinag ang aking pananampalataya sa Diyos, hindi ko ipagkakanulo ang Lumikha, ang nag-iisang tunay na Diyos. Makapangyarihang Diyos na tunay, Iyo ang puso ko. Makokontrol lang ng pagkakakulong ang aking katawan, pero hindi nito mapipigil ang mga yapak ko sa pagsunod sa Iyo. Masakit na pagdurusa, isang baku-bakong daan, sa gabay ng Iyong mga salita, walang takot sa aking puso; kasama ang Iyong pagmamahal, busog ang aking puso.

2  Kapag mas tumitindi ang nakapipinsalang pahirap ng mga diyablo ni Satanas, kapag paulit-ulit kong nararamdaman ang nakapapasong sakit, kapag malapit nang umabot sa hangganan ng laman ang paghihirap nito, kapag malapit na akong bawian ng buhay sa huling sandali, hinding-hindi ako susuko sa malaking pulang dragon, hinding-hindi ako magiging isang Judas, isang tanda ng kahihiyan sa Diyos. Makapangyarihang Diyos na tunay, magiging tapat ako sa Iyo hanggang kamatayan. Mapapahirapan at masisira lamang ni Satanas ang aking katawan, ngunit hindi nito masisira ang pananalig at pagmamahal na mayroon ako para sa Iyo. Buhay at kamatayan ay mapapailalim sa Iyong kataas-taasang kapangyarihan at mga pagsasaayos magpakailanman. Para magpatotoo sa Iyo, lahat ay aking tatalikdan. Kung kaya kong magpatotoo sa Iyo at ipahiya si Satanas, mamamatay ako nang walang reklamo.

Malaking karangalan sa akin na sundan si Cristo at hangarin ang pagmamahal ng Diyos sa buhay na ito! Nang may puso at espiritu, dapat kong suklian ang pagmamahal ng Diyos; handa akong talikdan ang lahat para magpatotoo tungkol sa Diyos. Hangga’t buhay ako, ang pagbibigay ng aking buong pagkatao sa Diyos ay isang pasyang hinding-hindi ko pagsisisihan.

—Sundan ang Kordero at Kumanta ng mga Bagong Awitin

Binigyan ako ng pananalig ng awit na ito. Paano man ako tratuhin ng iba, hindi ko puwedeng ipagkanulo ang Diyos. Ang pagsunod sa Diyos ay isang pagpili na hindi ko pagsisisihan sa buong buhay ko. Dapat kong bitiwan ang reputasyon ko at ipagsapalaran ang lahat upang makapanindigan sa patotoo ko.

Dati, palagi kong nadarama na isang nakakahiyang bagay ang mausig bilang isang mananampalataya sa Diyos, pero kalaunan, naalala ko ang isang sipi ng mga salita ng Diyos na bumago sa aking pananaw. Sabi ng Makapangyarihang Diyos: “Isa kang nilikha—mangyari pa ay dapat mong sambahin ang Diyos at mamuhay nang makahulugan. Kung hindi mo sasambahin ang Diyos kundi mamumuhay ka ayon sa iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. Sa mundong ito, isinusuot ng tao ang damit ng diyablo, kinakain ang pagkaing nagmumula sa diyablo, at gumagawa at naglilingkod sa ilalim ng impluwensiya ng diyablo, ganap na natatapakan ng karumihan nito. Kung hindi mo nauunawaan ang kahulugan ng buhay o natatamo ang tunay na daan, ano ang kabuluhan sa pamumuhay nang ganito? Kayo ay mga taong patuloy na naghahanap sa tamang landas, yaong mga naghahangad ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa 2). Mula sa mga salita ng Diyos, naunawaan ko na ang mga diyablo na nang-aresto at nang-usig sa mga Kristiyano ay mga kaaway ng Diyos, at na hindi pinayagan ng mga gobyernong nasa diktadura na manampalataya at sumunod sa Diyos ang mga tao, pinapayagan lamang silang sumamba kay Buddha at sa pangulo at maniwala sa United Wa State Party. Dahil sa kanila, umasa ang mga tao sa sarili nilang dalawang kamay para lumikha ng isang magandang kinabukasan, at baguhin ang kapalaran nila sa pamamagitan ng pag-aaral at pagkita ng pera. Hahantong sa pang-uusig at mga balakid ang pagpapalaganap ng ebanghelyo ng Diyos sa isang lugar na gaya nito. Dito, ang mga nananampalataya sa Diyos at nangangaral ng ebanghelyo ay mahaharap sa pang-uusig, pangungutya, mga panggugulpi at pananaway, at maging pagkakakulong. Ngunit ito ay pang-uusig para sa kapakanan ng katuwiran—makabuluhan ang pagdurusang ito. Kung, kapag isinailalim ako sa pagpapahirap at pangungutya at pamamahiya, pakiramdam ko ay napahiya ako at hindi ko na kayang tingnan sa mata ang sinuman, kung gayon hindi tama ang pananaw ko sa mga bagay-bagay. Isa akong nilikha, at ang pananampalataya at pagsamba sa Diyos ay isang bagay na ganap na likas at makatwiran. Ang pangangaral ng ebanghelyo at pagpapatotoo sa Diyos ay ang misyon at responsabilidad na ibinigay sa atin ng Lumikha, at ito rin ang pinakamakatarungang bagay sa buong sangkatauhan. Hindi isang nakakahiyang bagay ang mapailalim sa pang-uusig dahil sa pangangaral ng ebanghelyo—ito ay pagdanas ng pag-uusig alang-alang sa katuwiran. Gaya ito ni Job. Noong naharap siya sa mga pagsubok, ninakaw ng mga bandido ang pagmamay-ari ng pamilya niya, namatay ang mga anak niya, at nagkasugat ang buong katawan niya. Kinutya siya ng mga kaibigan niya, at kahit ang asawa niya ay sinabihan siyang abandonahin ang Diyos at mamatay na, pero nanalangin siya sa Diyos sa lahat ng oras, dinadakila ang pangalan Niya at naninindigan sa patotoo niya para sa Kanya. Napailalim din si Pedro sa pang-uusig sa kanyang pangangaral ng ebanghelyo, at sa huli, pabaligtad siyang ipinako sa krus, pero hindi niya nadama na nakakahiyang bagay ito. Sa kabaligtaran, inisip niyang parte siya ng tiwaling sangkatauhan at hindi karapat-dapat na ipako sa krus gaya ng Panginoong Jesus, kaya pinili niyang maipako nang pabaligtad, na nagpapatotoo sa Diyos nang malakas at malinaw. Ang mga buhay nila ang pinakamakabuluhang mga buhay; pinakadakilang karangalan ang matawag na matuwid ng Diyos. Naunawaan ko rin ang layunin ng Diyos. Masyado kong inaalala ang kahihiyan ko at hindi ako nangahas na gawin ang mga tungkulin ko dahil sa takot na mapahiya. Sa pagsasaayos ng ganitong uri ng kapaligiran para sa akin, pinahihintulot ng Diyos na makilala at malutas ko ang sarili kong tiwaling disposisyon at ang maling pananaw ko sa mga bagay sa loob ng mga kapaligirang ito. Ito ay para maperpekto ako at iligtas ako, at ipinakita rin nito sa akin na ang gobyerno ng mga tao sa Wa ay isang demonyo na namumuhi sa katotohanan at lumalaban sa Diyos, at paano man nila ako usigin at hadlangan, hindi ako puwedeng sumuko sa kanila. Ang Diyos ang namamahala sa mundong ito at sa sangkatauhan, at nasa mga kamay Niya ang kapalaran ko. Walang gobyerno ng bansa ang makapagpapabago sa kapalaran o sa kinabukasan ko. Hindi ko kailangang mag-alala. Gaano man ito kahirap, palagi akong susunod sa Diyos at maninindigan sa aking patotoo sa Kanya. Nang makita ko ito, nadama kong sulit ang pananampalataya sa Diyos at ang lahat ng pagdurusa. Hindi na ako takot na laitin at ipahiya ng ibang tao, at kapag kumukuha ako ng pagkain, hindi na ako nahihiyang tumingin sa iba. Madalas akong nananalangin sa Diyos at nadama kong sinasamahan Niya ako, at bawat araw ay mas masaya ako kaysa sa naunang araw.

Pagkatapos ng kalahating buwan sa kulungan, natuklasang nahawa ako ng COVID-19, kaya inilipat nila ako sa punong himpilan ng brigada para i-quarantine. Noong papunta ako sa himpilan, tinrato nila ako nang mas malala pa kaysa sa isang mamamatay-tao. Naglagay sila ng tatlong kadena sa paa ko. Kinutya ako ng platoon leader at ng lahat ng iba pa: “Hindi ba’t nananampalataya ka sa Diyos? Kung gayon bakit ka nagka-COVID-19? Sinasabi mong may Diyos, pero wala naman talagang Diyos sa mundo.” Nang marinig ko ang mga salitang ito, hindi ako nanghina. Paano man ako kutyain ng platoon leader at ng iba pa, at paano man ako tingnan ng iba, handa akong magpasakop. Pagkatapos, sinabi ng platoon leader na ipapakulong niya ako sa security section. Nabalot ng takot ang puso ko, dahil napakaistrikto sa security section, at nag-aalala rin ako na mapahiya sa kulungan. Bukod doon, kung nasa kulungan ako ay hindi ako makakauwi. Noong panahong iyon, nakakulong ako sa isang silid. Wala sa akin ang telepono ko, at hindi ako makapagbasa ng mga salita ng Diyos. May gitara roon, at ang magagawa ko lang ay tumugtog ng gitara at umawit ng mga himno. Gustung-gusto kong magbasa ng mga salita ng Diyos, at nanalangin ako sa Kanya, nagmamakaawang palayain Niya ako. Pagkalipas ng ilang araw, hiniram ko ang telepono ng aking brother na si Ivan at nanood ako ng isang pelikulang may pamagat na Kwento Ko, Kwento Natin. Inaresto ng Tsinong Partido Komunista ang mga kapatid na nasa pelikula dahil sa pananampalataya sa Diyos at pangangaral ng ebanghelyo. Labis silang pinahirapan at sinaktan, at pinahiya sila ng maraming tao. Hinatulan silang makulong at mabilanggo nang ilang taon; nakulong ng mahigit 10 taon ang ilan. Wala silang kalayaan, at labis silang pinagtrabaho araw-araw, pero nagawa pa rin nilang manalangin sa Diyos sa bilangguan at ipasa ang mga salita ng Diyos sa isa’t isa. May saloobin sila ng pagpapasakop sa Diyos at alam nilang lumalakad sila sa tamang landas sa buhay. Silang lahat ay may pananalig at nanindigan sa kanilang patotoo sa Diyos. Partikular akong naantig nang marinig kong binabasa nila ang mga salita ng Diyos. Talagang hinangaan ko sila. Lubos silang nagdusa pero nagawa pa rin nilang maging matatag sa pananalig nila, upang sumunod sa Diyos at hindi kailanman umatras. Pero nang naranasan ko ang kahihiyan, panggugulpi at pananaway ng iba, hindi ko ito matiis. Natakot akong makulong, at nawalan ako ng lakas ng loob nang magdusa ako nang kaunti, gusto kong tulungan ako ng Diyos na makalaya mula sa gayong kapaligiran. Nadama kong pinagkakautangan ko ang Diyos, at umaasa akong bibigyan ako ng Diyos ng isa pang pagkakataon. Ilang taon man ako makulong, at gaano man katindi ang kahihiyan, magpapasakop ako sa Diyos at haharapin ko ito. Pagkatapos akong i-quarantine nang mahigit 10 araw, nagkataong oras na para sa mga bumalik mula sa unahang hanay na magkaroon ng naka-iskedyul na isang buwang bakasyon. Ang hindi ko inaasahan ay ang hahayaan din ako ng hukbo na magbakasyon. Sinabi ng isang walang pananampalatayang kasamahan ko: “Tingnan ninyo, nagkamali si Ayden at nasa labor reform siya, pero mukhang dumating nang mas maaga ang bakasyon niya kasya ang sa atin.” Talagang nagpasalamat ako sa Diyos. Inakala kong makukulong ako sa loob ng ilang taon, at hindi ko inasahan na makakapagbakasyon ako at makakauwi ng bahay. Nakita ko ang mga kahanga-hangang gawa ng Diyos, at nakita ko ang Kanyang pagkamakapangyarihan-sa-lahat at kataas-taasang kapangyarihan. Bago ako umalis, sinabi ng komandante na huwag akong mangaral ng ebanghelyo kapag umuwi ako. Naisip ko: “Noong nangaral ako ng ebanghelyo sa mga sundalo, kinontrol mo ako at ginulpi ako. Ngayong uuwi ako, mayroon akong gayon kagandang pagkakataon para magpatotoo sa Diyos—paano ko ito palalampasin? Ibubuhos ko ang lahat ng enerhiya ko sa pangangaral ng ebanghelyo; hindi ko hahayaang maapektuhan ako ng kahit isang maliit na bagay na sasabihin mo.” Pagkauwi ko, sinimulan kong tipunin ang mga kapatid ko para pumunta sa isang nayon at mangaral ng ebanghelyo. Nang panahong iyon, may 6 na taong tumanggap sa gawain ng Diyos sa mga huling araw. Mahigit sa 10 araw pagkabalik ko sa hukbo, inilipat ako ng platoon leader sa posisyon ng isang guwardiya sa isang checkpoint. Sobra akong nagpapasalamat sa Diyos. Dati, napakaabala ko sa hukbo, at wala akong masyadong oras para mangaral ng ebanghelyo. Pagkatapos kong mapuwesto sa posisyong ito, hindi na ako ganoon kaabala pa, at mas marami na akong oras sa pangangaral ng ebanghelyo. Kahit na hindi tumigil kailanman ang pang-uusig ng hukbo, nagpatuloy pa rin ako sa pangangaral ng ebanghelyo at pagpapatotoo sa Diyos, at nagdala ng mas maraming tao sa Diyos upang magtamo ng pagliligtas Niya.

Sa pangangaral ng ebanghelyo, kahit na nagdusa ako nang kaunti, napailalim sa kahihiyan at mga panggugulpi at pananaway, at nakulong din, nakita ko ang aking sariling katiwalian at kakulangan, pati na ang pagmamahal ng Diyos. Anumang mga sitwasyong harapin ko, laging naroroon ang mga salita ng Diyos para gabayan ako, para bitiwan ko ang banidad at kahihiyan ko, at magkaroon ng pananalig at lakas na magpatuloy. Personal na ipinakita sa akin ng mga karanasang ito na ang pagdurusa at pagdanas ng pag-uusig sa ngalan ng pangangaral ng ebanghelyo ay isang napakamakabuluhang bagay. Ang sumunod sa Diyos, gugulin ang sarili para sa Kanya, at tuparin ang tungkulin ay ang pinakamakabuluhang buhay na matataglay ng isang tao.


3. Pagkamulat Mula sa Paghahangad sa mga Pagpapala

Ni Anjing, Tsina

Noong 1994, sumampalataya sa Panginoong Jesus ang aking ina. Sa loob lamang ng tatlong buwan, gumaling na ang sakit niya sa puso, pinakita nito sa akin ang pagkamakapangyarihan-sa-lahat ng Diyos at ang Kanyang pagpapala. Inakala ko na basta’t taimtim akong nananampalataya sa Diyos, poprotektahan Niya ang aming pamilya at ilalayo kami sa karamdaman at kalamidad. Sa ganitong paraan ko sinundan ang aking ina sa pagsampalataya sa Panginoon. Simula noon, aktibo na akong lumalahok sa mga pagtitipon, at nakita ko rin ang mga pagpapala ng Panginoon kapag nagnenegosyo ako; naging labis akong mapagpasalamat.

Noong Hunyo 1, 2002, narinig ko ang ebanghelyo ng pagdating ng Panginoong Jesus, at nalaman kong bumalik ang Diyos sa katawang-tao para gawin sa huling pagkakataon ang pagliligtas sa mga tao. Naisip kong labis akong pinagpala, at na dapat kong samantalahin ang huling pagkakataong ito at masigasig na gawin ang aking tungkulin. Noong Nobyembre ng taong iyon, itinigil ko ang negosyo ko sa pagtotroso at ibinuhos ko ang lahat ng oras ko sa paggawa ng aking tungkulin. Inisip ko, “Hangga’t tapat akong nananampalataya sa Diyos, at hangga’t nagpapakaabala ako at ginugugol ang sarili ko para sa Kanya, pagpapalain Niya ako at titiyakin Niyang magiging maayos ang lahat.” Kaya, nagpakaabala ako sa iglesia mula bukang-liwayway hanggang takip-silim, lagi akong nasisiyahan sa ginagawa ko at hindi ako napapagod. Noong 2012, dinala ko ang aking anak sa sambahayan ng Diyos. Pagkatapos niyon, ginawa ng anak ko ang tungkulin niya sa iglesia kasama ako. Inisip ko: Sa ilang taong iyon, tinalikuran namin ng anak ko ang lahat at ibinuhos ang lahat ng oras namin sa paggugol ng sarili namin para sa Diyos; siguradong makakamit namin ang proteksyon at mga pagpapala ng Diyos. Subalit noong masigasig ko nang ginugugol ang sarili ko para tumanggap ng mas malalaking pagpapala, winasak ng isang biglaang insidente ang pangarap kong magkamit ng mga pagpapala.

Pasado alas-6 ng hapon noong Oktubre 17, 2020, tinawagan ako ng anak ko. Sinabi niya nang may malungkot na boses, “Nay, may sakit ako, pumunta ka na dito agad!” Nang oras na iyon, hindi ako masyadong naniwala, at sinabi ko, “Maayos ka naman nang nakita kita kaninang tanghali; ilang oras pa lang ang nakakalipas, paanong bigla kang nagkasakit?” Nayayamot na sinabi ng anak ko, “Nay, napakalala ng sakit na ito! Bilisan mo, pumunta ka na rito!” Nagmadali ako at sumakay ng taxi papunta sa anak ko. Pagkapasok na pagkapasok ko sa kwarto niya, sinabi ng anak ko, “Nay, hindi ako makatayo. Manhid ang ibabang bahagi ng katawan ko.” Nakita ko ang anak ko, na hindi makagalaw, at nablangko ang isip ko. Agad sinabi ng isang nakababatang brother na nasa tabi niya, “Kailangang isugod na natin siya sa ospital!” Nahimasmasan ako, binuhat namin ang anak ko at pababa na kami sa hagdan, pero parang lantang gulay ang mga binti ng anak ko, at hindi siya makahakbang. Wala na kaming magawa, kaya tumawag kami sa 911 para maisugod siya sa ospital. Sinabi ng doktor, “Batay sa mga sintomas ay Guillain-Barre syndrome ito, pero hindi madaling gamutin ang sakit na ito. Nito lang, may isang nurse na na-diagnose na may ganitong sakit din. Gumastos siya ng 60 o 70 libong yuan pero hindi pa rin siya gumaling; pumanaw pa rin siya.” Sobrang nakakagulat iyon, at biglang nanghina ang mga binti ko. Kinakabahan ako nang sobra, iniisip ko, “Paanong biglang nagkaroon ng gayon kalalang sakit ang anak ko? Nilisan namin ng anak ko ang aming tahanan para gawin ang aming mga tungkulin dito; kaya bakit nangyayari ito? Bakit hindi kami pinrotektahan ng Diyos?” Hindi ako nangahas na paniwalaan ang bagay na ito. Sinabi ng doktor na pumunta na kami kaagad sa pamprobinsyang ospital, dahil mas malaki ang tyansang magamot doon ang sakit ng anak ko. Sumilay ang pag-asa sa puso ko. Pero nang makabalik ako sa kwarto ng anak ko sa ospital at nakita ko siyang nakahiga roon, nanakit ang puso ko. Mayroon lang ako ngayong 20 libong yuan; hindi ito sapat para mapagamot siya! Hindi ko maiwasang sisihin ang Diyos: Napakaraming taon ko nang ginagawa ang tungkulin ko nang malayo sa bahay. Hindi ako kailanman humindi sa anumang tungkuling isinaayos ng iglesia para sa akin. Ganito ko ginugol ang sarili ko; bakit hinayaan ng Diyos na mangyari ito sa anak ko? Hindi ako mapakali habang nakahiga sa kama, hindi ako makatulog. Walang tigil ang utak ko sa kakaisip, “Hindi naman hahayaan ng Diyos na mamatay ang anak ko, hindi ba? Siguro ay pagsubok ito mula sa Diyos at sinusubukan Niya ang aming pananampalataya? O marahil ay magiging maayos na ang anak ko pagsikat ng araw?” Hindi ako nakatulog sa buong magdamag kakaisip nang ganito hanggang kinabukasan, nang mabilisan kong ipinasa ang aking tungkulin at dinala ang anak ko sa pamprobinsyang ospital. Pagkatapos suriin ng doktor ang kondisyon ng anak ko, sinabi niya sa akin, “Kung titingnan, kahawig ng Guillain-Barre syndrome ang mga sintomas niya, pero kailangang maghintay tayong masuri ito hanggang bukas bago natin gamutin ang sakit. Bantayan mo siyang maigi ngayong gabi; madali siyang mamamatay kapag nahirapan siyang makahinga.” Nang marinig ko ito, nabigla ako. Hindi na ba talaga matatakasan ng anak ko ang kamatayan? Talagang natakot akong hindi na aabutin ng bukas ang anak ko. Habang mas nag-iisip ako, mas natatakot ako, at agad akong nanalangin nang tahimik sa Diyos, “Diyos ko! Pakiusap, iligtas Mo ang anak ko. Makapangyarihan Ka sa lahat, at kung Ikaw ang tutulong sa amin, hindi niya kakailanganing mamatay. Diyos ko, wala na akong ibang hihingin sa Iyo; ang hinihingi ko lang ay protektahan Mo ang anak ko at hayaan siyang mabuhay….” Pagkatapos kong manalangin, mas kumalma na nang kaunti ang puso ko. Nang gabing iyon, walang tigil akong nanalangin sa Diyos, at hindi ko inalisan ng tingin ang anak ko. Tuwing naririnig ko siyang humihingal nang sobra, ginigising ko siya agad. Natatakot akong baka mahirapan siyang huminga. Sa pangatlong araw namin doon, na-diagnose ang anak ko na may acute transverse myelitis. Sinabi ng punong doktor, “Kung hindi man siya mamamatay, magiging paralisado siya o parang lantang gulay.” Nang marinig ko ang mga sinabi ng doktor, halos masiraan na ako ng bait. Naisip ko, “Kung magiging paralisado o lantang gulay siya, hindi ba’t magiging walang saysay na rin ang buhay niya?” Pagkatapos, sinabi sa akin ng nakatalagang doktor na napakadelikado ng paggamit ng mga hormonal drug, at pinapirma niya ako sa isang informed consent form. Nang oras na iyon, naramdaman kong nanginginig ang kamay ko. Kung pipirma ako, natatakot akong may hindi magagandang epekto ang gamot, at katapusan na ng nalalabing buhay ng anak ko. Pero kung hindi naman ako pipirma, katumbas iyon ng pagsuko ko na gamutin ang sakit at ng paghihintay na lang na mamatay na siya. Nang oras na iyon, medyo atubili ako, at inisip ko, “Makapangyarihan-sa-lahat ang Diyos, at nasa mga kamay Niya ang lahat ng bagay, kabilang na ang sakit ng anak ko. Dapat akong kumalma at ipagkatiwala ang lahat ng ito sa Diyos.” Kaya pinirmahan ko ang form. Pagkatapos mabigyan ng mga hormonal drug ang anak ko, sa ikalawang araw ay bumalik na nang kaunti ang pakiramdam ng mga binti at paa niya, at sa ikatlong araw, medyo nakakagalaw na siya. Naging sobrang emosyonal ako, at paulit-ulit kong pinasalamatan ang Diyos sa puso ko. Pero ang hindi ko inaasahan ay nang kinaumagahan ng ikaapat na araw, nang iniaabot ko ang telepono ko sa aking anak, biglang ganap na nawalan ng lakas ang kamay niya at ang lakas ng tunog ng pagkakabagsak ng telepono sa higaan. Nang makita ko ito, natigilan ako: Anong nangyayari? Bakit biglang naging mas malubha ang kondisyon niya? Agad kong tinawag ang doktor, at sinabi ng doktor, “Paparalisahin ng virus na ito ang anumang bahagi ng katawan na pasukin nito. Ngayon, napasok na nito ang itaas na bahagi ng katawan, at kung aakyat pa ito nang kaunti, papasukin na nito ang utak. Kung magpapatuloy ito, talagang magiging lantang gulay na siya. Kailangang paghandaan mo ito.” Nang marinig ko ang mga salitang ito, sobra akong nayanig. Naisip ko, “Kung magiging lantang gulay siya, hindi ba’t parang namatay na rin siya?” Natakot ako, at dali-dali akong nanalangin nang tahimik sa Diyos, “Diyos ko, napakabata pa ng anak ko. Sa loob ng ilang taong ito, lagi niyang ginagawa ang tungkulin niya sa iglesia. Pakiusap, protektahan Mo siya. Ipinagkakatiwala ko ang anak ko sa Iyo; Ikaw na ang bahala kung mabubuhay o mamamatay siya.”

Kalaunan, nawala na ang panganib sa buhay ng anak ko, at napigilan na din ang pagpasok ng virus sa utak niya. Nakakita ako ng pag-asa at lumuluha akong nagpasalamat sa Diyos sa panalangin. Pagkatapos magpatuloy nang ganito ang mga bagay-bagay sa loob ng kalahating buwan, iminungkahi ng doktor na lumipat na kami sa isang rehabilitation center para manumbalik na ang paggalaw ng katawan niya. Noong makarating na kami sa rehabilitation center, sinabi ng doktor, “Ang unang tatlong buwan ang pinakamainam na panahon para makabawi siya mula sa sakit na ito. Dahil sa lala ng sakit ng anak mo, mababa ang posibilidad na makatayo siyang muli. Kung hindi siya makakatayo sa loob ng susunod na tatlong buwan, hindi na talaga siya makakatayo pang muli.” Isang araw, sinamahan ko ang anak ko sa kanyang rehab training, at nang makita ko siyang paralisado sa higaan at mukhang nababalisa, lalong bumigat ang kalooban ko. Naisip ko, “Napakasaya kong nanampalataya sa Diyos, at ang inasam ko lang ay ang ingatan Niya kami ng anak ko. Hindi ko kailan man naisip na biglang babagsak ang anak ko at hindi makakagalaw, at ngayon ay wala man lang katiyakan kung makakatayo ba siyang muli. Kailan kaya matatapos ang lahat ng ito?” Naisip ko ang isang bagay na ipinaalala sa akin ng isang sister: “Hindi aksidente na biglang nagkaroon ng gayon kalalang sakit ang anak mo. Minsan, ginagamit ng Diyos ang isang partikular na sitwasyon para linisin ang tiwaling disposisyong nasa loob natin.” Inisip ko kung ano kaya ang mismong layunin ng Diyos, at dinampot ko ang aking telepono at nagbasa ng isang sipi ng mga salita ng Diyos. “Napakaraming naniniwala sa Akin para lamang pagalingin Ko sila. Napakaraming naniniwala sa Akin para lamang gamitin Ko ang Aking mga kapangyarihan upang itaboy ang masasamang espiritu mula sa kanilang mga katawan, at napakaraming naniniwala sa Akin para lamang makatanggap sila ng kapayapaan at kagalakan mula sa Akin. Napakaraming naniniwala sa Akin para lamang hingan Ako ng mas maraming materyal na kayamanan. Napakaraming naniniwala sa Akin para lamang gugulin ang buhay na ito sa kapayapaan at maging ligtas at matiwasay sa mundong darating. Napakaraming naniniwala sa Akin para maiwasang magdusa sa impiyerno at para matanggap ang mga pagpapala ng langit. Napakaraming naniniwala sa Akin para lamang sa pansamantalang kaginhawahan, ngunit hindi naghahangad na magkamit ng anuman sa mundong darating. Nang ibuhos Ko ang Aking matinding galit sa tao at bawiin ang lahat ng kaligayahan at kapayapaan na dati niyang taglay, nagsimulang magduda ang tao. Noong ibinigay Ko sa tao ang pagdurusa ng impiyerno at binawi ang mga pagpapala ng langit, ang kahihiyan ng tao ay naging galit. Noong hilingin ng tao na pagalingin Ko siya, hindi Ko siya pinakinggan at namuhi Ako sa kanya; lumayo sa Akin ang tao upang hanapin ang paraan ng panggagaway at pangkukulam. Noong alisin Ko ang lahat ng hiningi ng tao sa Akin, naglaho ang lahat ng tao nang walang bakas. Samakatuwid, sinasabi Ko na ang tao ay may pananampalataya sa Akin sapagkat Ako ay nagbibigay ng masyadong maraming biyaya, at masyadong maraming magiging pakinabang” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Labis na naantig ang puso ko sa bawat salita ng Diyos. Inilantad Niya na mali ang mga pananaw ng mga tao sa kanilang pananalig sa Diyos, na silang lahat ay may kanya-kanyang mga layunin at mithiin. Humihingi at humihiling sila sa Diyos para magkamit ng biyaya at mga pakinabang mula sa Kanya. Ganoon ako mismo. Sa simula pa lang, nakita ko na magmula nang sumampalataya ang aking ina sa Panginoon, gumaling ang malalang sakit niya sa puso. Nang makita ko mismo ang mga pagpapala ng Diyos ay saka lang ako nagsimulang sumampalataya sa Diyos at tumalikod at gumugol ng sarili ko para sa Kanya. Ginusto ko rin na protektahan at ingatan ako ng Diyos, at tiyakin Niya na magiging maayos ang lahat. Karamdaman, kalamidad, o kahit na anong paghihirap man ang makaharap ko, lagi akong humihingi ng tulong sa Diyos. Itinuring ko ang Diyos bilang aking silungan. Pagkatapos kong tanggapin ang gawain ng Diyos sa mga huling araw, mas lalo akong naging handang magpakaabala at gugulin ang sarili ko para sa Kanya, inaakalang kung maghahangad ako nang ganito, tiyak na tatanggap ako ng mas malalaking pagpapala mula sa Diyos. Pero nang magkasakit nang malubha ang anak ko at posible pa nga siyang mamatay o maparalisa, hindi ko ito matanggap, at nagreklamo ako sa Diyos, nangatwiran sa Kanya, at inisa-isa ko ang ginawa ko para sa Kanya. Kinuwenta ko kung gaano ko iginugol ang sarili ko dati, at ginamit ko iyon bilang kapital para hingin sa Diyos na pagalingin ang sakit ng anak ko, inaakala ko talagang gagawin iyon ng Diyos. Katulad lang ako ng mga taong nasa relihiyon na itinuring ang mga sarili nila na mga sanggol sa mga kamay ng Diyos; itinuring ko ang Diyos bilang Diyos na tumutugon sa bawat daing ng mga tao at nagkakaloob lamang ng biyaya at mga pagpapala sa mga tao. Basta’t may hinihingi ako sa Kanya, dapat Niya akong tugunan. Kahit na sumusunod ako sa Makapangyarihang Diyos, hindi ba’t ang paraan ko ng pananampalataya ay katulad ng sa mga taong nasa relihiyon? Katulad ito sa Kapanahunan ng Biyaya, nang pakainin ng Panginoong Jesus ang limang libong katao gamit lamang ang limang tinapay at dalawang isda. Gusto lang ng mga taong ito na tumanggap ng mga pakinabang mula sa Diyos. Hindi nila kilala ang Diyos, at hindi sila kailanman interesado sa mga katotohanang ipinahayag Niya o sa gawaing ginawa Niya. Hindi dininig ng Diyos ang mga taong ito, na tinutugunan lamang ang mga pangangailangan ng laman nila at hindi Niya ginagawa ang gawain ng pagliligtas sa kanila. Ang ginagawa ng Diyos sa mga huling araw ay hindi ang gawain ng pagpapagaling sa maysakit at pagpapalayas ng mga demonyo, bagkus ay ang gawain ng pagpapahayag sa mga katotohanan upang hatulan at dalisayin ang mga tao, nang sa gayon ay maiwaksi nila ang kanilang katiwalian at makamit ang pagliligtas ng Diyos. Pero nananampalataya na ako sa Diyos sa loob ng maraming taong ito para lang tumanggap ng mga pagpapala at pakinabang. Ang ganitong uri ng paghahangad ay laban sa gawain ng Diyos, kaya paano ako maliligtas? Sa panahong ito, naunawaan ko na pinahintulutan ng Diyos ang sakit ng anak ko, ito ay para tulungan akong hanapin at pasukin ang katotohanan. Gayunpaman, hindi ko naunawaan ang gawain ng Diyos, at hindi ko hinanap ang layunin ng Diyos upang makamit ko ang katotohanan, gusto ko lang na protektahan at pagpalain Niya ang anak ko para gumaling agad ito sa lalong madaling panahon. Katulad ako ng mga tao sa relihiyon na naghanap ng tinapay para mabusog; katulad ng sa walang pananampalataya ang diwa ko! Hindi na ako pwedeng humingi nang hindi makatwiran sa Diyos. Gaano man lumala ang kondisyon ng anak ko, handa akong magpasakop at maranasan ang gawain ng Diyos.

Mula noon, araw-araw ay anim na klase ng rehab training ang kinailangang gawin ng anak ko. Tuwing makakatapos siya ng isang training, pawis na pawis siya. Pagkatapos ng mga kalahating buwan, bumalik na nang kaunti ang pakiramdam sa mga braso at binti niya. Nakakita ako ng pag-asa, at araw-araw akong umaasa na may himalang mangyayari, umaasa ako na isang araw ay muling makakatayo ang anak ko. Pero hindi nangyari ang inaasam ko.

Isang araw, sinamahan ko ang anak ko sa training, at nadumi siya sa salawal niya. Noon, labis akong nalulungkot kapag nangyayari ang ganoong eksena. Kahit wala na sa panganib ang buhay ng anak ko, nakasuot pa rin siya ng urinary pouch at diaper araw-araw. Napakasakit mamuhay nang ganito! Higit 30 anyos pa lang ang anak ko, napakabata pa niya; paano siya makakapagpatuloy nang ganito sa hinaharap? Nakaramdam ako ng kaunting kalungkutan sa puso ko, kaya lumapit ako sa Diyos at tahimik na nanalangin sa Kanya, “Diyos ko! Kung hindi maaalagaan ng anak ko ang sarili niya, ano na ang mangyayari sa kanya sa hinaharap? Diyos ko, nananalig ako sa kapangyarihan Mo. Kung muling makakatayo ang anak ko, mas lalo talaga akong magsisikap at masigasig kong gagawin ang tungkulin ko.” Napagtanto ko na hindi naaayon sa kalooban ng Diyos ang ganoong panalangin. Kaya pinagnilayan ko ang sarili ko. Sinabi ko na handa akong magpasakop sa mga pamamatnugot at pagsasaayos ng Diyos, kaya bakit humihingi na naman ako sa Diyos? Sa pagkakataong ito, naalala ko ang mga salita ng Diyos. “Inaasam ninyo na kalugdan kayo ng Diyos, subalit napakalayo ninyo sa Diyos. Ano ang problema rito? Ang mga salita lamang Niya ang tinatanggap ninyo, ngunit hindi ang pagpupungos Niya, lalong hindi ninyo magawang tanggapin ang bawat pagsasaayos Niya, ang magkaroon ng ganap na pananampalataya sa Kanya. Kung gayon, ano ang problema rito? Sa huling pagsusuri, ang inyong pananampalataya ay isang basyong balat ng itlog, iyong hindi kailanman makabubuo ng sisiw. Sapagkat hindi nakapagdala sa inyo ng katotohanan o nakapagbigay sa inyo ng buhay ang inyong pananampalataya, bagkus ay nakapagbigay ito sa inyo ng mapanlinlang na pakiramdam ng pagtustos at pag-asa. Itong pakiramdam ng pagtustos at pag-asa ang layunin ng paniniwala ninyo sa Diyos, hindi ang katotohanan at ang buhay. Kaya’t sinasabi Ko na ang landas ng inyong pananampalataya sa Diyos ay walang iba kundi ang subukang magpalakas sa Diyos sa pamamagitan ng pagpapaalipin at kawalan ng kahihiyan, at sa kahit anong paraan ay hindi maipapalagay na totoong pananampalataya. Paano isisilang ang isang sisiw sa pananampalatayang tulad nito? Sa madaling salita, ano ang magagawa ng pananampalatayang tulad nito? Ang layunin ng pananampalataya ninyo sa Diyos ay gamitin Siya upang makamit ang inyong mga layunin. Hindi ba ito dagdag na katotohanan na nagkakasala kayo laban sa disposisyon ng Diyos?” (Ang Salita, Vol. I. Ang Pagpapakita at Gawain ng Diyos. Paano Mababatid ang Diyos na Nasa Lupa). Pagkatapos kong basahin ang mga salita ng Diyos, naramdaman kong namumula ang mga pisngi ko. Pinaramdam sa akin ng mga salitang ito na para bang hinahatulan ako ng Diyos nang harap-harapan. Nang sabihin ng doktor na malamang ay hindi na magagamot ang sakit ng anak ko, iniasa ko na sa Diyos ang lahat, nagsabi ako ng magagandang salita para paboran Niya ako at para mabola ko Siya. Nang pinrotektahan ng Diyos ang anak ko at inilayo siya mula sa bingit ng kamatayan, masaya ko Siyang pinasalamatan. Nabuhay pa rin ang anak ko, pero may posibilidad naman na siya ay maparalisa o maging lantang gulay, at muli, hiningi ko sa Diyos na huwag tulutang maging lantang gulay ang anak ko, naging sakim pa nga ako sa paghiling sa Diyos, na kung bibigyang-kakayahan Niyang maalagaan ng anak ko ang sarili nito, tiyak na masigasig kong gagawin ang tungkulin ko at susuklian ko ang pagmamahal Niya. Nakita ko na ang walang kahihiyan kong paghingi ng pabor sa Diyos ay para lamang sa pagkamit ko ng sarili kong mga layon. Masyado talaga akong kasuklam-suklam! Ang naging pagtingin ko sa Diyos ay pareho ng pagtingin ko sa tiwaling sangkatauhan, inakala ko na gusto Niya ang binobola-bola Siya. Inakala ko na basta’t nagsasabi ako ng ilang magandang salita, matutuwa ang Diyos at pagkatapos ay bibigyan Niya ako ng mga gantimpala, at gagaling na ang sakit ng anak ko. Banal at tapat ang Diyos, at ang gusto Niya ay gamitin ng mga tao ang puso at katapatan nila sa pagsamba sa Kanya, ang ituring nila ang Diyos nang may sinserong puso, pero binola at hiningan ko ng pabor ang Diyos alang-alang sa mga personal kong layon. Ito ay isang bagay na kinasusuklaman ng Diyos. Sa pagkakataong ito, naranasan ko mismo ang pagsasaalang-alang ng Diyos. Kung hindi Niya isinaayos ang gayong mga sitwasyon, hindi ko kailanman makikita na ang pananampalataya ko sa loob ng maraming taong ito ay para lamang maging ligtas at mapagpala. Kahit manampalataya pa ako sa Diyos nang ganito sa buong buhay ko, hindi ko kailanman makakamit ang katotohanan at buhay. Para sa akin, ang mga pangyayaring ito ay isang napakadakilang pagliligtas at pagpapakita ng awa. Nang mapagtanto ko ito, lumuha akong batid ang pagkakautang ko at nang may pagsisisi. Nagsisi ako na lubha akong naghimagsik, nanghingi ng pabor, at na ginamit ko ang Diyos; hindi ko Siya tinrato bilang Diyos. Gayunman, hindi ako tinrato ng Diyos ayon sa kung ano ang ginawa ko, kundi ginamit Niya ang Kanyang mga salita para gabayan akong maunawaan ang layunin Niya. Sa pagkakataong ito, mas lalo pa akong nahiya na matanggap ang pagmamahal at pagliligtas ng Diyos. Tahimik akong nanalangin sa Diyos, “Diyos ko, maaalagaan man ng anak ko ang sarili niya sa hinaharap o hindi, handa akong magpasakop, hanapin ang katotohanan at danasin ang mga salita at gawa Mo, at matuto ng aral mula sa mga sitwasyong ito.”

Isang araw, habang sinasamahan ko ang anak ko sa kanyang training, hindi sinasadyang bumalik sa isipan ko ang lahat ng ala-ala ng aking pananampalataya sa Diyos: Nang gumaling ang malalang sakit sa puso ng aking ina, nanghingi ako ng mga pagpapala sa Panginoon. Nang magnegosyo ako, umasa rin akong gagawing maayos ng Panginoon ang lahat ng bagay. Pagkatapos kong tanggapin ang yugtong ito ng gawain ng Diyos, tumalikod ako at gumugol nang kaunti, pero alang-alang pa rin ito sa paghingi ko ng biyaya at mga pagpapala mula sa Kanya. Pagkatapos, naalala ko ang isang sipi ng mga salita ng Diyos: “Naging sukdulang malupit na ang disposisyon ng tao, naging lubos na mapurol na ang kanyang katinuan, at lubusang niyurakan na ng masamang nilalang ang kanyang konsensiya at matagal nang tumigil na maging orihinal na konsensiya ng tao. Hindi lamang walang utang na loob ang tao sa nagkatawang-taong Diyos para sa pagkakaloob Niya ng kayraming buhay at biyaya sa sangkatauhan, bagkus ay naghihinakit pa nga sa Diyos dahil sa pagbibigay sa kanya ng katotohanan; dahil wala ni kaunting interes sa katotohanan ang tao kaya naghihinakit siya sa Diyos. Bukod sa hindi magawa ng taong ialay ang kanyang buhay para sa nagkatawang-taong Diyos, sinusubukan din niyang makakuha ng mga pabor mula sa Kanya, at humihingi ng interes na dose-dosenang beses na mas malaki kaysa sa naibigay na ng tao sa Diyos. Iniisip ng mga taong may gayong konsensiya at katinuan na hindi ito mahalagang bagay, at naniniwala pa rin na masyado na nilang iginugol ang sarili nila para sa Diyos, at na masyadong kakaunti ang naibigay na ng Diyos sa kanila. May mga tao na, matapos magbigay sa Akin ng isang mangkok ng tubig, inilalahad ang kanilang mga kamay at humihiling na bayaran Ko sila para sa dalawang mangkok ng gatas, o, matapos makapagbigay sa Akin ng isang kuwarto para sa isang gabi, humihiling na magbayad Ako ng renta para sa maraming gabi. Sa gayong pagkatao at sa gayong konsensiya, paano ninyo nagagawa pa ring naising magkamit ng buhay? Anong kasuklam-suklam na masasama kayo! Ang ganitong uri ng pagkatao sa tao at ganitong uri ng konsensiya sa tao ang dahilan kung bakit nagpapagala-gala sa buong lupain ang nagkatawang-taong Diyos, na walang mahanap na lugar para masilungan. Silang mga tunay na nagtataglay ng konsensiya at pagkatao ay dapat sumamba at buong pusong maglingkod sa nagkatawang-taong Diyos hindi dahil sa dami ng gawaing nagawa na Niya, nguni’t kahit na wala Siyang ginawang anumang gawain. Ito ang dapat gawin ng mga may maayos na katinuan, at ito ang tungkulin ng tao. Naghahayag pa ang karamihan ng mga tao ng mga kundisyon sa kanilang paglilingkod sa Diyos: Wala silang pakialam kung Siya man ay Diyos o tao, at binabanggit lamang nila ang sarili nilang mga kundisyon, at hinahangad lamang na mabigyang kasiyahan ang sarili nilang mga pagnanais. Kapag nagluluto kayo para sa Akin, naniningil kayo ng bayad para sa serbisyo, kapag tumatakbo kayo para sa Akin, naniningil kayo ng bayad para sa pagtakbo, kapag nagtatrabaho kayo para sa Akin, naniningil kayo ng sahod, kapag nilalabhan ninyo ang Aking mga damit, naniningil kayo ng bayad para sa paglalaba, kapag nagbibigay kayo sa simbahan, naniningil kayo ng pambawi sa gastos, kapag nagsasalita kayo, naniningil kayo ng bayad para sa pagsasalita, kapag namimigay kayo ng mga libro naniningil kayo ng bayad para sa pamamahagi, at kapag nagsusulat kayo, naniningil kayo ng bayad para sa pagsusulat. Yaong pinungusan Ko na ay naniningil pa nga ng kabayaran mula sa Akin, samantalang ang mga napauwi na ay naniningil ng bayad-pinsala para sa pagkasira ng kanilang pangalan; yaong hindi pa kasal ay naniningil ng dote, o ng kabayaran para sa nawala nilang kabataan; yaong kumakatay ng manok ay naniningil ng bayad para sa mangangatay, yaong nagpiprito ng pagkain ay naniningil ng bayad para sa pagpiprito, at yaong nagluluto ng sopas ay naniningil rin ng bayad para rito…. Ito ang inyong matayog at makapangyarihang pagkatao, at ito ang mga pagkilos na idinidikta ng inyong masiglang konsensiya. Nasaan ang inyong katinuan? Nasaan ang inyong pagkatao? Hayaang sabihin Ko sa inyo! Kung magpatuloy kayong gaya nito, titigil Ako sa paggawa sa piling ninyo. Hindi Ako gagawa sa piling ng kawan ng mga hayop na nakadamit-pantao, samakatuwid ay hindi Ako magpapakasakit para sa gayong pangkat ng mga tao na ang magagandang mukha ay nagtatago ng mababangis na puso, hindi Ako magtitiis para sa gayong kawan ng mga hayop na wala ni katiting na posibilidad ng kaligtasan. Ang araw na talikuran Ko kayo ay ang araw na mamamatay kayo, ito ang araw na darating sa inyo ang kadiliman, at ang araw na itatakwil kayo ng liwanag. Hayaang sabihin Ko sa inyo! Hindi Ako kailanman magiging mabait sa isang pangkat na katulad ninyo, isang pangkat na mas mababa pa sa mga hayop! May mga hangganan ang Aking mga salita at pagkilos, at sa ganyan ninyong pagkatao at konsensiya, hindi na Ako gagawa pa, sapagka’t sobrang kulang kayo sa konsensiya, nagdulot na kayo ng matinding sakit sa Akin, at lubos Kong kinasusuklaman ang inyong pag-uugaling nakaririmarim. Hindi kailanman magkakaroon ng pag-asa sa kaligtasan ang mga taong kulang na kulang sa pagkatao at konsensiya; hindi Ko kailanman ililigtas ang gayong walang puso at walang utang na loob na mga tao” (Ang Salita, Vol. I. Ang Pagpapakita at Gawain ng Diyos. Ang Hindi Pagbabago ng Disposisyon ay Pakikipag-alitan sa Diyos). Dati, kapag binabasa ko ang siping ito ng mga salita ng Diyos, hindi ko kailanman inihambing ang sarili ko rito at hinamak ko pa nga ang mga taong ito. Inisip kong ang mga taong humihingi at naniningil sa Diyos ay may napakaliit na pagkatao! Nang mabasa ko ang mga salitang ito ngayong araw, namula ang pisngi ko. Para bang sinampal ako: talagang nakakahiya ito. Hindi ba’t ganitong-ganito ako? Magmula nang manampalataya ako sa Diyos, naniwala na ako na iingatan at ilalayo ng Diyos sa sakuna ang pamilya ko. Tinalikuran ko ang lahat upang magkamit ng malalaking pagpapala; ano mang tungkulin ang ginawa ko, kusang-loob ko itong ginawa, at naniwala akong dahil ginugol ko ang sarili ko, bibigyan ako ng Diyos ng biyaya at mga pagpapala. Kagaya lang ito ng pagbili ng insurance para sa sarili ko sa mundong ito. Kung ginamit ko ang puhunan ko para ma-insure, mapoprotektahan ang mga personal kong pag-aari, at dapat kong matanggap ang mga bonus na nararapat sa akin. Gayundin, basta’t ginugugol ko ang sarili ko para sa Diyos, kailangan Niyang tugunan ang lahat ng hinihingi ko. Ginawa kong kapital ang paggawa ko sa aking tungkulin bilang isang nilikha para humingi sa Diyos, at dapat pa nga na maging labis na mas malaki ang mga pagpapala kaysa sa ginugol ko. Nang magkasakit ang anak ko, kinuwenta ko kung gaano karami na ang ginugol ko sa loob ng ilang taong ito, at naniwala akong tiyak na pagagalingin ng Diyos ang sakit na ito ng anak ko. Naging sakim din ako sa paghingi sa Diyos na gumawa Siya ng himala para makatayong muli ang anak ko at maalagaan niya ang sarili niya. Inakala kong hangga’t nananampalataya ako sa Diyos, kailangan Niya akong alagaan at tugunan ang lahat ng hinihingi ko. Kung hindi, magiging hindi matuwid ang Diyos. Ganito ko walang kahihiyan na pinilit ang Diyos at ganito ako humingi sa Kanya nang may labis na kumpiyansa. Wala talaga akong pagkatao at katwiran. Naalala ko si Pablo noong Kapanahunan ng Biyaya, noong tiniis niya ang maraming pagdurusa habang ipinalalaganap ang ebanghelyo pero hindi niya hinangad ang katotohanan o ang pagbabago sa disposisyon. Ginawa niyang isang kondisyon at isang uri ng kapital para makapasok sa kaharian ng langit ang pagdurusa, pagbabayad ng halaga, at ang pagsisikap, humingi siya ng korona ng katuwiran mula sa Diyos. Sinabi niya, “Nakipagbaka ako ng mabuting pakikipagbaka, natapos ko na ang aking takbo, iningatan ko ang pananampalataya: Buhat ngayon ay natataan sa akin ang putong ng katuwiran” (2 Timoteo 4:7–8). Naniwala si Pablo na kung hindi siya pagkakalooban ng Diyos ng korona, hindi matuwid ang Diyos. Lantaran siyang gumigiit sa Diyos, at dahil doon, nalabag niya ang disposisyon ng Diyos kaya pinarusahan siya. Hindi ba’t katulad na katulad ng kay Pablo ang landas na sinusundan ko? Landas ito ng hindi paghahangad sa katotohanan o ng pagbabago sa disposisyon at paghahangad lamang ito sa pagkamit ng biyaya at mga pagpapala mula sa Diyos. Napagtanto kong ginamit kong kapital ang mga taon ng aking pagtalikod, paggugol, at pagsisikap, pati na rin ang pagtalikod ng anak ko sa kanyang kabataan at ang hindi niya pag-aasawa matapos na sumampalataya sa Diyos para pilitin ang Diyos. Nang hindi tinugunan ng Diyos ang mga pagnanais ko, kinuwestyon ko Siya, nagalit ako sa Kanya, at tinutulan ko Siya. Talagang wala akong hiya! Habang mas nagninilay-nilay ako, mas lalo kong napagtatanto na nilabag ng pag-uugali ko ang disposisyon ng Diyos at na napoot ang Diyos dahil dito. Natakot ako; Kung hindi pa rin ako magsisisi, tiyak na parurusahan ako ng Diyos katulad ni Pablo. Dali-dali akong nanalangin sa Diyos at nagsisi, “Diyos ko, sa loob ng maraming taong ito, hindi Kita sinamba nang tapat. Palagi Kitang itinuturing bilang isang bagay na magagamit ko at palagi kong hinihiling na tugunan Mo ang pagnanais ko para sa mga pagpapala. Talagang sobrang kasuklam-suklam ako! Diyos ko! Handa akong magsisi sa Iyo. Mabuhay man o mamatay ang anak ko, o maparalisa man siya, hindi na ako magrereklamo sa Iyo, at handa akong magpasakop sa lahat ng sitwasyong pinapatnugutan Mo at kumilos bilang isang nilikhang may katwiran at pagkatao para suklian ang pagmamahal Mo at bigyang-ginhawa ang puso Mo!”

Pagkatapos nito, sinabi ko sa anak ko, “Iwasto natin ang mga pag-iisip natin at tanggapin natin kung ano ang dumarating sa atin. Hindi natin maaaring hingin na pagalingin ng Diyos ang sakit mo, kaya’t pag-aralan natin ang leksyon ng pagpapasakop. Kahit na maparalisa ka at hindi na makatayo pang muli, hindi tayo dapat magreklamo.” Sinabi niya, “Tama ka. Kung kailan isisilang at mamamatay ang mga tao ay pawang nasa mga kamay na ng Diyos. Itinakda na Niya ito; handa akong magpasakop sa Kanya!” Pagkatapos niyon, hindi na kami masyadong nagdurusa ng anak ko, at hindi na ako huminging mabilis na pagalingin ng Diyos ang anak ko. Tinanggap namin ang mga nangyayari sa amin. Hindi naglaon, nang hindi namin inaasahan, nagsimula nang bumuti araw-araw ang kalagayan ng anak ko. Isang araw, nagpapabalik-balik ang anak ko sa pasilyo sakay ng kanyang wheelchair gaya ng kanyang nakagawian. Medyo inaantok ako noon, kaya pumasok ako sa kwarto para magpahinga sandali. Kahihiga ko pa lang nang may narinig akong sumisigaw nang malakas mula sa pasilyo, na nagsasabi, “Tingnan ninyo, nakatayo na ang taong iyon!” Nang marinig ko ang sigaw na iyon, binuksan ko ang pinto at sumilip ako, at nakita kong anak ko pala ang tumayo. Para bang nananaginip ako; hindi ako makapaniwala sa nakikita ko. Sa puso ko, paulit-ulit kong sinabi, “Diyos ko! Salamat sa Iyo, Diyos ko! Pinupuri Kita! Dahil sa kapangyarihan Mo kaya nakatayo ang anak ko, gawa Mo ito!” Unti-unti, nakokontrol na ng anak ko ang pag-ihi at pagdumi niya, at nakakapunta na siyang mag-isa sa banyo nang naka-wheelchair. Isang araw, isang kapamilya ng isang pasyente ang naiingit na sinabi sa akin, “Pareho ang sakit ng mga anak natin. Gumastos na kami ng isang milyong yuan, pero hindi pa rin siya nakakatayo!” Naisip ko, “Kaya nakakatayo na ngayon ang anak ko ay dahil sa gawa ng Diyos, at ang Diyos lamang ang may ganitong kapangyarihan!” Isang tao pa ang nagsabi rin na, “Talagang natatangi ang anak mo, dahil nagawa niyang gumaling mula sa sakit na ito. Talagang masuwerte ka!” Ngumiti at tumango ako, at paulit-ulit kong pinasalamatan ang Diyos sa puso ko! Makalipas ang ilang araw, lumabas na kami ng ospital at umuwi na.

Dalawampu’t isang taon na akong sumusunod sa Makapangyarihang Diyos. Kung magbabalik-tanaw, dahan-dahan akong inakay ng Diyos sa prosesong ito. Masyado lang talaga akong mapaghimagsik at nagdagdag ng mga kondisyon sa aking pananampalataya sa Diyos. Nakipagtransaksyon ako sa Diyos para magkamit ng biyaya at mga pagpapala. Kung hindi ginamit ng Diyos ang sakit ng anak ko para ilantad ako at wasakin ang pangarap kong magkamit ng mga pagpapala, hindi ko makikilala ang nakalilinlang na pananaw na ito sa pananampalataya ko sa Diyos. Nakita kong napakapangit at masyadong kasuklam-suklam ang layon ko sa pananampalataya sa Diyos! Ipinaramdam sa akin ng pagdanas ko sa gawaing ito ng Diyos na ang sakit ng anak ko ay isang napakalaking pagliligtas para sa amin. Hindi lang matatagpuan sa biyaya at mga pagpapala ang pagmamahal ng Diyos; sa halip, ang totoo Niyang pagmamahal ay nasa pagkakasakit at paghihirap, paghatol at pagkastigo, at mga pagsubok at pagpipino, lahat ng ito ay para dalisayin at baguhin ako. Tinulutan din ako ng sakit ng anak ko na maranasan ang matuwid, maganda, at mabuting diwa ng Diyos. Ngayon, nakabawi na ang katawan ng anak ko. Naalala ko kung paanong sinentensiyahan ng doktor ng kamatayan ang anak ko, at ngayon, bukod sa naaalagaan na niya ang sarili niya, natutulungan niya rin ako sa ilang gawain. Ito ay isang bagay na hindi ako naglakas-loob na asamin. Nakikita ko na ang Diyos ang may kataas-taasang kapangyarihan at ang nagsasaayos sa lahat ng bagay, na ang awtoridad sa buhay at kamatayan ng tao ay nasa mga kamay ng Diyos, at na Siya ang namamahala sa lahat ng bagay. Ang lahat ng kaluwalhatian ay sa Diyos!


4. Hindi Ko Na Madaramang mas Nakabababa Ako Dahil sa Aking Malamyang Pagsasalita

Ni Kerry, Pilipinas

Mula pagkabata, medyo mahiyain na ako at hindi ko maayos na naipapahayag ang sarili ko. Kapag nakikisalamuha sa mga hindi ko kakilala, wala akong gaanong lakas ng loob na magsalita, at kapag maraming tao sa paligid ko, sobra akong kinakabahan. Lagi akong natatakot na hindi ko maipapahayag nang malinaw ang sarili ko at magmumukha lang akong hangal. Dahil dito, madalas kong nadaramang mas mababa ako kaysa sa iba. Noong Agosto 2023, isinaayos ng iglesia na diligan ko ang mga baguhan. Hiningi sa akin ng tungkuling ito na madalas na makipagtipon sa mga baguhan, at kinailangan ko ring makipag-ugnayan sa iba pang tagadilig. Dahil sa kinakaharap kong gayong mga sitwasyon, madalas akong kinakabahan, at natatakot na kapag ako na ang magbabahagi, baka hindi ako makapagsalita nang malinaw, at ano na lang ang iisipin ng mga kapatid sa akin kung magkagayon?

Isang beses, si Stacy, ang sister na naging katuwang ko, ay isinama ako para makipagtipon sa mga baguhan. Mayroong halos 40 o 50 na tao roon. Nang nakita ko ang eksenang ito, hindi ko naiwasang kabahan. Masyadong maraming tao ang naroroon. Sobrang magiging kahiya-hiya ang magbahagi nang di-maayos sa harap ng maraming taong ito. Iisipin nila, “Kung ganito ka, na hindi man lang maintindihan kapag nagsasalita, madidiligan mo ba talaga kami?” Hindi ba’t mamaliitin nila ako? Habang naiisip ko ito, hindi ko magawang maging kalmado, at sobrang nababalisa ang puso ko. Lalo na nang makita ko na sa pagbabahagi ni Stacy, ang pag-iisip niya ay malinaw at ang nilalaman ay praktikal, inggit na inggit ako. Masamang-masama rin ang loob ko, at natakot ako na sa sobrang dami ng taong naroroon, sa sandaling kabahan na ako, mabablangko na ang isip ko at hindi ko na kakayaning magbahagi. Sobrang magiging kahiya-hiya iyon. Ano na lang ang iisipin ng mga baguhan sa akin? Nang maisip ito, nagpasya akong hindi na ako magsasalita. Gagampanan ko na lang ang papel ng isang tagasuri! Kaya, natapos ang buong pagtitipon nang hindi ako nagsasalita. Kapag nakikipagtipon ako kasama ang ibang tagadilig, ganito rin ako. Dahil nakikita ko silang lahat na medyo maayos na naipapahayag ang sarili nila, nainggit ako. Dahil iniisip kong ang pagpapahayag ko sa sarili ko ay hindi kasiya-siya at hindi presentable sa publiko, mas lalo pa akong nawalan ng tiwala sa aking pagsasalita. Nalungkot ako nang sobra, at naisip ko, “Lahat kami ay gumagawa ng tungkulin ng pagdidilig, kung gayon, bakit napakalaki ng agwat ko sa kanila? Wala akong sinasabing kahit ano; hindi ba’t iisipin nilang hindi ko talaga kayang magbahagi at madidismaya sila sa akin?” Medyo naging negatibo ako, at inisip ko pa nga, “Hindi kaya isang pagkakamali ang pagsasaayos na gawin ko ang tungkulin ng pagdidilig? Para magawa ang tungkuling ito, ang isang tao ay dapat magbahagi tungkol sa katotohanan at dapat magaling sa pagpapahayag ng sarili niya. Hindi talaga ako magaling magsalita kaya tingin ko ay hindi ko kayang gawin ang tungkuling ito.” Subalit inisip ko noon na ang tungkuling ginagawa ng isang tao sa isang partikular na yugto ay itinakda ng Diyos, at ayaw kong maging hindi karapat-dapat sa Kanyang pagkamapagsaalang-alang. Subalit madalas na kakailanganin kong magsalita sa harap ng maraming tao sa hinaharap; ano ang dapat kong gawin? Sa ilang araw na iyon, namumuhay ako sa pagdurusa sa bawat araw, at hindi ako makaahon mula sa lagay ng loob na ito.

Isang araw, kinausap ko ang isang sister tungkol sa aking kalagayan, at pinabasa niya sa akin ang isang sipi ng mga salita ng Diyos: “Kung ikaw ay madalas na nagpaparatang sa buhay mo, kung ang puso mo ay hindi makasumpong ng kapahingahan, kung ikaw ay walang kapayapaan o kagalakan, at madalas na binabalot ng pag-aalala at pagkabalisa tungkol sa lahat ng uri ng mga bagay, ano ang ipinapakita nito? Ipinapakita lamang nito na hindi mo isinasagawa ang katotohanan, hindi naninindigan sa iyong patotoo sa Diyos. Kapag namumuhay ka sa gitna ng disposisyon ni Satanas, malamang na ikaw ay mabibigo nang madalas sa pagsasagawa ng katotohanan, tatalikuran ang katotohanan, at magiging makasarili at kasuklam-suklam; itinataguyod mo lamang ang iyong imahen, ang iyong reputasyon at katayuan, at ang iyong mga interes. Ang pamumuhay palagi para lamang sa iyong sarili ay nagdadala sa iyo ng malaking pasakit. Dahil napakarami ng iyong mga makasariling pagnanasa, gusot, gapos, pag-aalinlangan, at kinaiinisan kaya wala ka na kahit kaunting kapayapaan o kagalakan. Ang mamuhay para sa tawag ng tiwaling laman ay ang magdusa nang labis-labis. Yaong mga naghahangad sa katotohanan ay naiiba. Habang mas nauunawaan nila ang katotohanan, mas nagiging matiwasay at malaya sila; habang mas isinasagawa nila ang katotohanan, mas nagkakaroon sila ng kapayapaan at kagalakan. Kapag nakamit nila ang katotohanan, ganap silang mamumuhay sa liwanag, magtatamasa ng mga pagpapala ng Diyos, at hindi magkakaroon ng anumang pasakit” (Ang Salita, Vol. III. Ang mga Diskurso ni Cristo ng mga Huling Araw. Ang Pagpasok sa Buhay ay Nagsisimula sa Pagganap ng Tungkulin). Ibinunyag ng mga salita ng Diyos ang aking tunay na kalagayan, at naunawaan ko kung bakit ako labis na nahihirapan noong panahong iyon. Ito ay dahil lagi akong namumuhay sa kalagayan ng banidad at pagpapahalaga sa sarili at ng hindi pagsasagawa sa katotohanan. Nakikipagtipon man ako sa mga baguhan o nakikipag-ugnayan sa mga tagadilig, hindi ako naglalakas-loob na tunay na ipahayag ang sarili ko, at palagi akong natatakot na mamaliitin ako ng iba kapag hindi ako nagbahagi nang maayos. Isip ako nang isip at palagi akong puno ng pag-aalala tungkol sa sarili kong banidad at pagpapahalaga, at wala akong ibang inisip kundi ang pagpapahalaga ko sa aking sarili at sa aking mga interes. Kaya lang ako nahirapan nang husto ay dahil ginugol ko ang buong araw nang namumuhay sa loob ng aking tiwaling disposisyon. Sa pamamagitan ng pagbabasa ng mga salita ng Diyos, nagkamit ako ng kaunting pagkaunawa tungkol sa aking problema.

Makalipas ang ilang araw, sinabi ng namamahala na mula sa oras na iyon, magsasalitan na kami sa pangunguna sa talakayan ng mga tagadilig. Nang marinig ko ang mga salitang ito, hindi ko naiwasang kabahang muli, naisip ko, “Ngayon, kaharap ko na ang mga kapatid na gumagawa ng tungkulin na parehas sa akin. Nasa labing-isa silang lahat. Ang pagbabahagi ko sa mga katotohanan na may kinalaman sa pangitain ay hindi na kasing-ayos ng sa kanila, at ngayon ay ako pa ang mamamahala sa mga pagtitipon. Dahil sa kawalan ko ng kakayahan na ipahayag ang sarili ko, kung kabahan ako kapag oras nang magbahagi at ako ay mabulol at mautal at ang pag-iisip ko ay hindi malinaw, ano na lang ang iisipin ng lahat sa akin?” Makalipas ang ilang araw, dumating na ang araw ng pagtitipon, at tinawagan ako ng namamahala at hinimok akong makilahok. Kahit na hindi ako ang mamumuno sa pagtitipon, nahihirapan pa rin ang kalooban ko. Natatakot ako na kung pupunta ako at sasabihan akong magbahagi, wala akong masasabi na kahit na ano, at magiging isang napakalaking kahihiyan niyon. Wala akong lakas ng loob na makilahok. Sa loob ng ilang araw pagkatapos niyon, pakiramdam ko ay may batong nakapasak sa puso ko at hindi ako makahinga. Kahit na naiwasan ko ang araw na iyon, makakaiwas ba ako magpakailanman? Naisip kong marahil ay hindi talaga ako akma na gawin ang mga tungkulin ng pagdidilig, subalit nang naisip kong sumuko na lang, sinaway ko ang sarili ko, at nadama kong may pagkakautang ako sa Diyos. Nang nabasa ko ang mga salitang ito ng Diyos, saka lamang nabago ang landas ng aking kalagayan. Sabi ng mga salita ng Diyos: “May ilang tao na hindi palakibo mula pa noong bata sila, hindi sila mahilig makipag-usap, at nahihirapan silang makisalamuha sa iba. Kahit nasa hustong gulang na sila sa edad na trenta o kuwarenta, hindi pa rin nila mapangibabawan ang personalidad na ito: Hindi sila sanay magsalita o makipag-usap, hindi rin sila magaling sa pakikipag-ugnayan. Pagkatapos nilang maging lider, nagiging isang partikular na limitasyon at hadlang sa kanilang gawain ang personalidad nilang ito at madalas silang nababagabag at nadidismaya dahil dito, kaya’t nararamdaman nilang napipigilan sila. Ang pagiging hindi palakibo at hindi palasalita ay mga pagpapamalas ng normal na pagkatao. Dahil ang mga ito ay mga pagpapamalas ng normal na pagkatao, maituturing ba na mga pagsalangsang sa Diyos ang mga ito? Hindi, hindi mga pagsalangsang ang mga ito, at pangangasiwaan ng Diyos nang tama ang mga ito. Anuman ang iyong mga problema, pagkukulang, o mga kapintasan, hindi isyu ang mga ito sa mga mata ng Diyos. Tinitingnan ng Diyos kung paano mo isinasagawa ang katotohanan, hinahanap ang katotohanan, kung paano ka kumikilos ayon sa mga katotohanang prinsipyo, at sumusunod sa daan ng Diyos sa ilalim ng iyong umiiral na mga normal na kalagayan ng tao—ang mga ito ang tinitingnan ng Diyos. Kaya, huwag hayaan na paghigpitan ka ng mga pangunahing kondisyon tulad ng normal na kakayahan, mga abilidad, mga likas na gawi, personalidad, mga kagawian, mga istilo ng pamumuhay ng tao, atbp. Siyempre, huwag mo ring igugol ang iyong enerhiya at panahon sa pagsubok na lampasan ang mga pangunahing kondisyong ito, o sa pagsubok na baguhin ang mga ito. … Anuman ang orihinal mong personalidad, iyon pa rin ang iyong personalidad. Huwag subukang baguhin ang iyong personalidad alang-alang sa pagkakamit ng kaligtasan; ito ay isang maling ideya ng tao—ang iyong personalidad ay isang obhektibong katunayan na hindi mo mababago. Sa obhektibong pananalita, ang resultang nais na makamit ng Diyos sa Kanyang gawain ay walang kinalaman sa iyong personalidad. Kung makakamit mo man ang kaligtasan ay wala ring kaugnayan sa iyong personalidad. Dagdag pa rito, kung ikaw man ay isang taong nagsasagawa sa katotohanan at nagtataglay ng katotohanang realidad ay walang kinalaman sa iyong personalidad. Kaya, huwag mong subukang baguhin ang iyong personalidad dahil lang sa gumagawa ka ng ilang tungkulin o nangangasiwa sa ilang gampanin—maling kaisipan ito. Ano ang dapat mong gawin kung gayon? Anuman ang iyong personalidad o likas na mga kalagayan, dapat mong sundin at isagawa ang mga katotohanang prinsipyo. Sa huli, hindi sinusuri ng Diyos kung sumusunod ka sa Kanyang daan o kung makakamit mo ang kaligtasan batay sa iyong personalidad. Hindi iniisip ng Diyos kung ano ang taglay mong likas na kakayahan, mga abilidad, talento, kaloob, o kasanayan, at hindi rin Niya sinusuri kung gaano mo napigilan ang iyong mga likas na gawi at pangangailangan ng katawan. Sa halip, tinitingnan ng Diyos kung, habang sinusundan mo ang Diyos at ginagawa ang iyong mga tungkulin, isinasagawa mo ba ang Kanyang mga salita, kung mayroon ka bang intensiyon at aspirasyon na hangarin ang katotohanan, at sa huli, kung nakamit mo ba ang pagsasagawa sa katotohanan at pagsunod sa daan ng Diyos. Ito ang tinitingnan ng Diyos. Naiintindihan mo ba ito? (Oo, naiintindihan ko.)” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 3). Sa pagbabasa ng mga salita ng Diyos, lubha akong naantig, at nadama kong medyo nakalaya ako. Naunawaan ko na hindi gusto ng Diyos na baguhin ang mga likas na gawi at personalidad ng mga tao, bagkus, ang nais Niyang baguhin ay ang kanilang mga tiwaling disposisyon. Ang mga depekto sa personalidad ay mga pagpapamalas ng normal na pagkatao na hindi kinokondena ng Diyos. Noon pa man ay palagi na akong mayroong partikular na pananaw; iniisip ko na mahiyain ako at hindi maayos na naipapahayag ang sarili ko, at na hindi ako akma para gawin ang mga tungkulin ng pagdidilig. Sa tuwing nakakaharap ko ang mga taong hindi mahiyain na maayos na naipapahayag ang mga sarili nila, nararamdaman kong para akong napipigilan, at lagi akong natatakot kung ano ang iisipin ng mga tao sa akin kapag hindi ko maayos na naipahayag ang sarili ko. Nadama kong mas nakabababa ako at nahihiya ako, nadama ko pang hindi ko magagawa ang tungkuling ito. Lumalabas na nagiging praning lang pala ang pananaw ko. Ang pagiging mahiyain ko at hindi maayos na naipapahayag ang sarili ko ay hindi naaapektuhan ang pagganap ko sa aking tungkulin. Nang magbalik-tanaw ako sa panahong ibang mga tungkulin pa ang ginagawa ko, noong panahong iyon, masigasig kong sinubukang pagnilay-nilayan ang mga salita ng Diyos, at kapag masigasig kong ginagawa ang aking tungkulin, may nakukuha akong ilang resulta. Kapag nagtitipon at nagbabahaginan, nakakapagkamit din ako ng kaunting kaliwanagan at pagtanglaw. Bagaman hindi ko maipahayag ang aking sarili nang kasing-ayos ng sa iba, hindi naman sa wala talaga akong maipahayag nang malinaw. Sa katunayan, sapat ang ibinigay sa akin ng Diyos. Ito ay pangunahing dahil sa napigilan ako ng banidad at pagpapahalaga sa sarili, at natakot ako na kung magbabahagi ako nang hindi maayos, magmumukha akong isang hangal. Palagi ko ring idinadahilan ang aking pagkamahiyain at pagiging hindi magaling sa pagsasalita, at hindi ko pinag-isipan kung paano ko lulutasin ang mga suliraning ito sa aking tungkulin, lalo na kung paano pagninilay-nilayan ang aking tiwaling disposisyon. Namuhay ako sa loob ng aking banidad at pagpapahalaga sa sarili, hindi ako makaalpas. Ipinaunawa sa akin ng mga salita ng Diyos na ang pamamaraan ko sa paglutas ng mga problema ay mali, at hindi ako dapat laging maging negatibo o madamang mas mababa ako dahil sa ako ay mahiyain at hindi magaling sa pagpapahayag ng aking sarili, sapagkat ang personalidad ng isang tao ay itinakda ng Diyos at hindi mababago, at hindi ito isang tiwaling disposisyon. Ang magagawa ko lang ay ang hangarin ang katotohanan, lutasin ang aking tiwaling disposisyon, at hindi na mapigilan pa ng banidad at pagpapahalaga sa sarili. Sa ganitong paraan, ako ay magiging panatag at malaya. Kalaunan, nagsagawa ako nang ayon sa mga salita ng Diyos, at tinanggap at hinarap ko ang mga depekto ng aking personalidad. Sa mga bagay na kaya kong gawin, ginawa ko ang lahat ng aking makakaya para umaksyon, at sa mga bagay na hindi ko kaya, nakipagtulungan ako sa mga sister na naging katuwang ko at natuto ako sa kanila para mapunan ko ang aking mga kahinaan. Hindi na ako nakaramdam ng pagiging mababa at ng lungkot dahil ako ay mahiyain at hindi magaling magsalita.

Kalaunan, nang kausapin ko ang isang sister tungkol sa aking kalagayan, pinabasa niya sa akin ang isang sipi ng mga salita ng Diyos. Sabi ng Makapangyarihang Diyos: “Kumpara sa mga normal na tao, mas matindi ang pagmamahal ng mga anticristo sa kanilang reputasyon at katayuan, at nasa loob ng kanilang disposisyon at diwa; hindi ito isang pansamantalang interes, o lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang kanilang panghabambuhay na mithiin. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo; kung hindi, hindi nila isasaalang-alang ang mga problemang ito. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, at hindi rin isang bagay na kayang-kaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang pag-uugali. Kung gayon, ano ang kanilang pag-uugali? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang pinagsisikapan sa araw-araw. At kaya para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang pinagsisikapan, ano man ang kanilang mga mithiin, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Ibinunyag ng Diyos na ang pinakamahalaga sa mga anticristo ay ang kanilang reputasyon at katayuan. Nakikita nila ang reputasyon at katayuan na mas mahalaga pa kaysa sa sarili nilang buhay. Kung magbabalik-tanaw, may ganito rin akong uri ng kalagayan dati. Sa realidad, kapag nakikipagtipon ako kasama ng mga baguhan, ang kailangan ko lamang gawin ay ang pagnilayang mabuti ang mga salita ng Diyos at magbahagi sa mga bahagi na kaya kong maunawaan. Gayunman, hindi ko ito ginawa. Nang nakita ko ang mga baguhan, hindi ako nakatuon sa pagninilay-nilay sa mga salita ng Diyos o sa kung paano lutasin ang mga problema ng baguhan, kundi sa kung paano magbahagi para makapag-iwan ako ng magandang imahe sa puso nila. Kapag naiisip ko kung ano ang iisipin sa akin ng iba kung hindi ako maayos na makapagpahayag ng sarili ko at makapagbahagi, napipigilan ang puso ko at hindi ako naglalakas-loob na magbahagi. Ganito rin kapag nakikipagtipon at nakikipag-ugnayan ako sa ibang tagadilig. Nang makita ko silang lahat na nakapagpahayag nang mas maayos kaysa sa akin, hindi ko naisip na matuto at makipag-ugnayan sa kanila para mapunan ko ang mga kahinaan ko, sa halip, inisip ko kung ano ang iisipin nila sa akin kapag hindi ako maayos na nakapagpahayag ng sarili at nakapagbahagi. Kapag wala akong sinasabing kahit na ano, nag-aalala rin ako kung ano ang iisipin nila sa akin. Sa sandaling napigilan na ako ng mga gapos ng banidad at ng pagpapahalaga sa sarili sa isang partikular na antas, hindi ko agad na hinanap ang katotohanan para lutasin ang mga bagay-bagay, sa halip ay natakot akong makilatis ng iba. Mas gugustuhin kong huwag nang gawin ang tungkuling ito kaysa tawagin ako ng mga tao na walang-kwenta. Sa ganitong paraan, kahit papaano ay mapapanatili ko ang huling hibla ng dignidad ko. Nakita ko na nagsasalita man ako o nananahimik, at aling grupo man ng mga tao ang kasama ko, nasaan man ako, lagi ko lamang isinasaalang-alang ang pansarili kong banidad at pagpapahalaga sa sarili. Ang sakit, pagiging negatibo, at pagiging mababa na nadama ko ngayon, ay pawang dahil sa aking banidad at pagpapahalaga sa sarili. Ito ay dahil sa kawalan ko ng kakayahang humarap sa mga tao, at ginusto ko pa ngang bitiwan ang tungkulin ko dahil hindi ko matugunan ang aking pagpapahalaga sa sarili. Inisip ko kung paanong noong bata pa ako, madalas sinasabi ng aking mga magulang na “Walang katumbas ang mukhang maihaharap mo.” Dahil naimpluwensiyahan ako ng ganitong uri ng satanikong lason, kahit sino pa ang makasalamuha ko, gusto ko laging mag-iwan ng magandang impresyon sa kanila, at kahit na hindi ko sila mapahanga, kahit papaano ay hindi ko hahayaang maliitin nila ako. Ganito na ako kasama ko man ang aking mga kamag-aral at katrabaho noon, o ang mga kasama ko sa aking tungkulin, at kapag ang pangangailangan ko para sa reputasyon at katayuan ay hindi natutugunan, para bang wala na akong buhay. Nakita kong ang nailantad ko ay ang disposisyon ng mga anticristo. Dahil sa pagkakilala na ito, naunawaan ko rin na may pagsasaalang-alang ang Diyos sa likod ng Kanyang pagtatakda ng ganitong uri ng personalidad para sa akin. Nabasa ko ang mga salitang ito ng Diyos: “Matapos magawang tiwali ni Satanas, tinataglay ng mga tao ang tiwaling disposisyon ni Satanas bilang diwa ng kanilang buhay; ibig sabihin, namumuhay sila ayon sa kanilang tiwaling disposisyon, at ang kanilang buhay ay pinamumunuan ng tiwaling disposisyong iyon. Samakatuwid, kapag ang isang tao ay nagtataglay ng isang tiwaling disposisyon at sinasamahan ito ng mahusay na kakayahan, ng ekstraordinaryong kakayahan, at ng kumpleto, perpekto, at kahanga-hangang mga abilidad sa kabuuan, pinatitindi lamang nito ang kanilang tiwaling disposisyon, at humahantong sa matinding paglala ng tiwaling disposisyong iyon, at dahil sa mga katangiang iyon ay hindi na makontrol ang tiwaling disposisyong iyon. Bilang resulta, sila ay nagiging mas mayabang, mapagmatigas, mapanlinlang, at buktot. Mas lalo silang nahihirapang tanggapin ang katotohanan, at walang paraan para malutas ang kanilang tiwaling disposisyon” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 7). Sa pagbabasa ng mga salita ng Diyos, naunawaan ko na kung magaling akong magsalita, napakahusay sa pagpapahayag ng aking sarili, at madali kong nakokontrol ang lahat ng uri ng sitwasyon, kung nasa akin ang atensyon ng lahat at iginagalang ako ng iba, tiyak na masisiyahan ako sa sarili ko at mahihibang sa tuwa. Dahil hindi ako bihasa sa pagpapahayag ng aking sarili, nagagawa kong magtiwala at bumaling sa Diyos sa gitna ng mga paghihirap, nakikita ko rin ang aking mga kahinaan at kawalang-kakayahan, ang aking pagiging hindi mahalaga at hindi magaling sa pagsasalita, at kaya, hindi ako nangangahas na maging mayabang. Masyado akong nahumaling sa reputasyon at katayuan, subalit hindi ako magaling magsalita at hindi ko maayos na naipapahayag ang sarili ko. May ganoon akong malalaking kapintasan pero masyado ko pa ring pinahalagahan ang iisipin ng iba sa akin. Kung naging magaling akong magsalita, magiging mas mayabang lang ako, at iisipin kong ako ang pinakamagaling sa lahat, gaya ni Satanas. Labis akong pinrotektahan ng Diyos sa pamamagitan ng hindi pagbibigay sa akin ng kakayahan na makapagsalita nang maayos!

Kalaunan, mas nagbasa pa ako ng mga salita ng Diyos. “Ang paghahangad sa katotohanan ang pinakamahalagang bagay, sa alinmang perspektiba mo ito tingnan. Maaari mong iwasan ang mga kapintasan at pagkukulang ng pagkatao, ngunit hinding-hindi mo maaaring iwasan ang landas ng paghahangad sa katotohanan. Kahit gaano pa kaperpekto o karangal ang iyong pagkatao, o mas kaunti man ang iyong mga kapintasan at depekto, at nagtataglay ka man ng mas maraming kalakasan kaysa sa ibang tao, hindi ito nangangahulugan na nauunawaan mo ang katotohanan, hindi rin nito mapapalitan ang iyong paghahangad sa katotohanan. Sa kabaligtaran, kung hahangarin mo ang katotohanan, kung marami kang nauunawaan sa katotohanan, at kung may sapat at praktikal kang pagkaunawa tungkol dito, mapupunan nito ang maraming kakulangan at problema sa iyong pagkatao” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 3). “Kung ang tanging iniisip mo kapag wala kang ginagawa bawat araw ay may kinalaman sa kung paano lulutasin ang iyong tiwaling disposisyon, paano isasagawa ang katotohanan, at paano mauunawaan ang mga katotohanang prinsipyo, matututuhan mong gamitin ang katotohanan para lutasin ang iyong mga problema ayon sa mga salita ng Diyos. Sa gayon ay magkakaroon ka ng kakayahang mamuhay nang nakapagsasarili, at makakapasok ka na sa buhay, wala ka nang haharaping matitinding paghihirap sa pagsunod sa Diyos, at unti-unti, makakapasok ka sa katotohanang realidad. Kung, sa iyong puso, nahuhumaling ka pa rin sa katanyagan at katayuan, abala pa rin sa pagpapakitang-gilas at pagpapatingala sa iba sa iyo, hindi ka isang taong naghahangad ng katotohanan kung gayon, at maling landas ang tinatahak mo. Ang hinahangad mo ay hindi ang katotohanan, ni ang buhay, kundi ang mga bagay na gustung-gusto mo, ito ay reputasyon, kita, at katayuan—kung ganoon, walang kaugnayan sa katotohanan ang anumang gagawin mo, ang lahat ng ito ay paggawa ng masama, at pagbibigay serbisyo. Kung, sa puso mo, minamahal mo ang katotohanan, at lagi kang nagsisikap para sa katotohanan, kung naghahangad ka ng disposisyonal na pagbabago, nagkakamit ng tunay na pagsunod sa Diyos, at nagkakaroon ng takot sa Diyos at umiiwas sa kasamaan, at kung nakokontrol mo ang sarili mo sa lahat ng ginagawa mo, at nagagawa mong tanggapin ang pagsusuri ng Diyos, patuloy na bubuti ang iyong kalagayan, at ikaw ay magiging isang taong namumuhay sa harap ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Mabuting Pag-uugali ay Hindi Nangangahulugan na Nagbago na ang Disposisyon ng Isang Tao). Mula sa mga salita ng Diyos, naunawaan ko, na ang mga hindi naghahangad sa katotohanan, gaano man nila kaayos na ipahayag ang mga sarili nila, gaano man kaganda ang personalidad nila, gaano man sila kagaling magsalita, o gaano man karaming tao ang humahanga sa kanila, ay hindi sasang-ayunan ng Diyos. Hindi tinitingnan ng Diyos ang mga kakulangan ng mga tao, sa halip ay kung kaya ba nilang hangarin ang katotohanan, magpasakop sa Kanya, at magkaroon ng takot sa Kanya. Sa pagganap ko ng tungkulin ng pagdidilig sa mga baguhan, ang intensyon ng Diyos ay para hangarin ko ang katotohanan habang ginagawa ko ang aking tungkulin, para tuparin ko ang aking responsabilidad, humaharap man ako sa mga baguhan o sa mga tagadilig, at kasabay nito, para hanapin ko kung paano ko dapat lutasin ang mga paghihirap at isyu ng mga baguhan para makapaglatag sila ng pundasyon sa tunay na daan at magawa ang mga tungkulin nila bilang nilikha nang mas maaga. Gayunman, nang humarap ako sa mga baguhan at tagadilig, ang iniisip ko sa araw-araw ay ang pansarili kong banidad at katayuan. Ito ay ganap na taliwas sa landas na sinasabi ng Diyos na tinatahak ng mga taong naghahangad at nagmamahal sa katotohanan. Sa ganitong paraan, lalo lamang akong mapapalayo sa mga hinihingi ng Diyos, at sa huli ay palalayasin Niya ako. Mula noon, ayon sa sinabi ng mga salita ng Diyos, sinimulan kong sadyang sanayin ang sarili ko na isapuso ang aking tungkulin at sa paglutas ng sarili kong tiwaling disposisyon, nang nakatuon sa paghahanap sa mga katotohanang prinsipyo at sa paggawa nang maayos sa aking tungkulin. Pagkatapos nito, kapag nagsasalitan kami sa pamamahala sa mga pagtitipon, hindi na ako umiiwas. Alam ko na sa pamamagitan ng pangunguna sa mga pagtitipon, masasanay at mapabubuti ko ang paghahayag ko ng aking sarili, mapupunan ko ang kakulangan ko, at magagawa ko nang maayos ang aking tungkulin, kaya hiniling ko sa Diyos na bigyan ako ng pananalig at lakas. Hindi ko na pagtutuunan ng pansin ang iisipin sa akin ng iba; sapat na sa akin ang malayang gamitin ang orihinal na ibinigay sa akin ng Diyos, at kung ano ang kaya kong makamit mismo. Kapag ako na ang nakatalagang magbahagi, kalmado akong nagbabahagi sa kung ano ang naunawaan ko, at ipinahahayag ko rin ang ilang bagay na hindi ko napaghandaan; hindi na ako napipigilan ng pagpapahalaga ko sa sarili.

Dahil sa karanasang ito, nalaman ko na hindi ang pagiging hindi magaling magsalita ang dahilan ng aking pagkalugmok sa depresyon at pasakit, kundi ang paghahangad ko sa reputasyon at katayuan. Ang pagiging hindi magaling magsalita at hindi maayos na maipahayag ang sarili ay kakulangan sa pagkatao, subalit hindi ito isang nakamamatay na karamdaman. Ang pagsasapuso sa paghahangad sa katotohanan at paghahanap sa mga katotohanang prinsipyo kapag humaharap sa mga problema o suliranin kapag ginagawa ng isang tao ang tungkulin; ito ang pinakamahalagang bagay.


5. Tunay Bang Birtud ang “Pagiging Mahigpit sa Iyong Sarili at Mapagparaya sa Iba”?

Ni Li Jia, Tsina

Dati, palagi kong iniisip na dapat akong maging mapagparaya at mapagbigay sa iba, isaalang-alang ang mga damdamin nila at unawain ang mga paghihirap nila. Mas pipiliin kong magambala kaysa gambalain ang iba dahil alam kong iyan ang ginawa ng mga mapagbigay, bukas-palad na taong may mabuting karakter. Kalaunan, noong sinimulan ko ang pangangasiwa sa produksyon ng mga bidyo, naramdaman ko na bilang lider ng grupo, kailangan kong magpakita ng mabuting halimbawa at magkaroon ng pangunahing papel, may napakataas akong pamantayan para sa sarili ko, at naramdaman ko na hindi ako dapat masyadong maraming hinihingi at istrikto sa ibang miyembro ng grupo, ito ang mabait at mapagbigay na bagay na dapat gawin. Mararamdaman ng lahat ng tao na may dakilang pagkatao ako, na maunawain ako at magkakaroon sila ng mabuting impresyon sa akin. Kaya personal kong ginawa ang abot ng makakaya ko para sa grupo, at kung masyadong mahirap ang gawaing iniatas sa iba at hindi sila handang gawin iyon, ako na lang mismo ang gagawa niyon. Hangga’t kaya ay sinubukan kong hindi manggipit ng iba para hindi nila masabi na napakataas ng hinihingi ko at napakahigpit ko. Kahit na minsan ay naiisip ko na masyadong maraming gawain ang kinukuha ko at masyadong marami ang hinihingi nito. Magrerebelde pa rin ako laban sa aking laman at kukunin ko ang lahat ng gawaing kaya ko para hindi magkaroon ng mababang opinyon ang iba sa akin.

Kalaunan, sumali ang ilang bagong miyembro sa grupo namin, hindi sila pamilyar sa gawain at wala silang mga propesyonal na kasanayan, kaya kinailangan kong tingnan ang lahat ng bidyo na ginawa nila. Paminsan-minsan ay hinahanap din nila ako para pag-usapan ang mga problema nila. Napuno ng nag-iisang gawaing ito ang buong iskedyul ko, pero may iba pa akong gawaing kailangang gawin bukod dito. Mabilis na nagpatung-patong ang mga gawain, at lubos akong napuno ng gawain araw-araw. Paminsan-minsan kapag humihiling sila sa akin na tulungan ko silang lutasin ang mga napakakaraniwang isyu, iniisip ko sa sarili ko: “Madali ninyong malulutas ang isyung ito sa pamamagitan ng pag-uusap nang kayo lang, bakit kailangan pa ninyo akong lapitan para lutasin ang lahat ng bagay?” Pero pagkatapos iisipin ko: “Dahil tinanong nila ako, kung tatanggihan ko ang hiling nila, magmumukha akong iresponsable! Tutal, matatagalan din sila na pag-usapan ang bagay na ito. Di bale, siguro makakahanap ako ng oras para ako mismo ang umayos niyon.” At doon, sumang-ayon ako. Pagkatapos, naunawaan ko na ipinapasa lang ng isang kapatid ang gawain niya sa akin dahil sa katamaran at sa takot sa responsabilidad. Noong una naisip ko ang pagbabahagi sa kanya, pero nag-alala ako na iisipin niyang masyado akong maraming hinihingi, kaya hindi ko na itinuloy iyon. Paminsan-minsan kapag napansin ko na hindi gaanong marami ang gawain ng iba habang marami akong minamadaling bagay na dapat tapusin at nalulula na ako, gusto kong ipagawa sa iba ang ilang gawain para maaga kami sa iskedyul. Pero pagkatapos ko itong pag-isipan, hindi ko magawang tanungin sila. Naisip ko sa sarili ko: “Kung dadagdagan ko ang gawain nila, hindi ba nila iisipin na masyado akong maraming hinihingi at hindi ko sila binibigyan ng panahon para makapaglibang? Hindi bale na lang, mas mabuti kung ako na mismo ang gagawa nito.” Pero habang ginagawa ko ang gawain ay naramdaman ko na medyo hindi ito patas. Lalo na noong nakita ko silang nagpapahinga habang nagtatrabaho ako, lalong sumama ang loob ko at sinisi ko sila dahil wala silang pasanin. Kahit papaano hindi nila nakita kung gaano karaming gawain ang kailangang gawin. Pero nagreklamo lang ako sa sarili ko at wala akong sinabi nang malakas, nag-alala ako na kung may sinabi ako, magmumukhang may masama akong pagkatao at hindi ako mapagbigay. Kaya, kahit gaano ako kaabala, sinubukan kong gawin ang lahat ng kaya ko nang ako lang. Paminsan-minsan, kapag mag-aatas ako ng gawain batay sa iskedyul ng grupo, kung maayos silang tumugon ay magiging ayos iyon, pero kung mukha silang hindi masaya o kung nagreklamo sila, magdadalawang-isip ako na magbigay ng gawain sa kanila at buong gabi na lang akong magtatrabaho para mag-isa kong tatapusin ang lahat. Sa katunayan, habang gumagawa ako ng gawain, pakiramdam ko ay hindi ito patas at napupuno ako ng sama ng loob. Nadama ko na malinaw na gawain nila iyon, pero kailangan kong maglaan ng ekstrang oras para matapos iyon at minsan magiging masyado akong abala na wala na akong panahon para sa mga debosyonal. Pero hindi ako nangahas na malakas na iparating ang mga hinaing na ito. Kaya walang tutol na inaliw ko na lang ang sarili ko sa pagsasabing: “Pinakamabuti na maging mapagbigay at maalalahanin, na magmalasakit sa iba at hindi maging napakababaw, kung hindi, magmumukhang masama ang pagkatao ko.” Kalaunan, sinabi ng lahat ng kapatid sa grupo ko na responsable ako, na kaya kong pagdaanan ang pagdurusa at bayaran ang halaga, at mapagmahal at maalalahanin ako sa iba. Pagkarinig ko ng mga pagbibigay-halagang ito, pakiramdam ko kahit na dumaan ako sa paghihirap, sulit ang lahat ng ito para makuha ang mataas na papuri mula sa lahat. Pero dahil hindi ako kumilos ayon sa prinsipyo, patuloy kong pinaluguran ang laman ng iba at nagtalaga ako ng gawain sa isang di-makatuwirang paraan, nagsimulang magpatung-patong ang gawain at bumagal ang progreso namin bilang isang grupo. Tamad ang ilan sa mga kapatid, walang motibasyon, at masaya na sila sa pagtapos ng sarili nilang gawain. Hindi nanalangin sa Diyos ang iba ni hindi sila humanap ng mga katotohanang prinsipyo kapag may mga problema sila, mas gusto nilang umasa sa akin at hintayin akong lutasin ang mga isyu nila, na nagdulot para mabigo silang umunlad sa mga kasanayan nila.

Isang araw, dumating ang superbisor namin para tingnan ang gawain namin at nakita niyang hindi makatuwiran ang pagtatalaga ng gawain. Sinabi niyang puwedeng iatas sa mga miyembro ang ilang gawain at dapat mas maglaan ako ng panahon sa paggawa sa sarili kong gawain bilang lider ng grupo, kasama rito ang pagsuri ng progreso ng gawain at paglutas ng anumang lumitaw na isyu. Sa paraang ito, puwedeng kumuha ng responsabilidad ang lahat at magbalikat ng pasanin. Alam kong tama siya at kapaki-pakinabang sa gawain ang paraang ito ng pagtatalaga. Pero, naisip ko na napakahirap lang talaga ng pagsasagawa ng paraang ito, kaya nanalangin ako sa Diyos, humiling sa Kanya na gabayan ako para magkamit ng kaalaman ukol sa tiwali kong disposisyon. Sa oras ng mga debosyonal, naghanap ako ng mga salita ng Diyos na nauugnay sa kasalukuyan kong kalagayan. Nag-iwan ng malalim na impresyon sa akin ang isang sipi: “Ang ‘Maging mahigpit sa iyong sarili at mapagparaya sa iba,’ tulad ng mga kasabihan tungkol sa ‘Huwag mong ibulsa ang pera na iyong napulot’ at ‘Maging masaya sa pagtulong sa iba,’ ay isa sa mga hinihingi ng tradisyonal na kultura tungkol sa wastong asal ng mga tao. Sa parehong paraan, makakamit o magagamit man ng isang tao ang wastong asal na ito, hindi pa rin ito ang pamantayan o saligan sa pagsukat ng kanyang pagkatao. Maaaring talagang may kakayahan kang maging mahigpit sa iyong sarili at mapagparaya sa iba, at na kumikilos ka sa talagang matataas na pamantayan. Maaaring walang dungis ang iyong moralidad at maaaring palagi mong iniisip ang iba at nagpapakita ka ng pagsasaalang-alang para sa kanila, nang hindi nagiging makasarili at naghahangad ng sarili mong mga interes. Maaaring tila talagang mapagbigay ka at hindi makasarili, at mayroon kang matibay na pagpapahalaga sa panlipunang responsabilidad at mga moralidad na panlipunan. Ang marangal mong personalidad at mga katangian ay maaaring naipapakita sa mga malapit sa iyo, at sa mga nakakaharap at nakakasalamuha mo. Maaaring ang pag-uugali mo ay hindi kailanman nagbibigay sa iba ng anumang dahilan para sisihin o batikusin ka, sa halip ay nagtatamo ng saganang papuri at paghanga pa nga. Maaaring ituring ka ng mga tao bilang isang taong tunay na mahigpit sa iyong sarili at mapagparaya sa iba. Gayunpaman, ang mga ito ay walang iba kundi mga panlabas na pag-uugali. Ang mga kaisipan at hangarin ba sa kaibuturan ng iyong puso ay naaayon sa mga panlabas na pag-uugali na ito, sa mga pagkilos na ito na isinasabuhay mo sa panlabas? Ang sagot ay hindi, hindi naaayon ang mga ito. Ang dahilan kung bakit kaya mong kumilos nang ganito ay dahil may motibo sa likod nito. Ano ba talaga ang motibong iyon? Maaatim mo ba na umiral ang motibong iyon? Talagang hindi. Pinatutunayan nito na ang motibong ito ay isang bagay na hindi kabanggit-banggit, isang bagay na madilim at masama. Ngayon, bakit hindi kabanggit-banggit at masama ang motibong ito? Dahil ang pagkatao ng mga tao ay pinamamahalaan at kinokontrol ng kanilang mga tiwaling disposisyon. Ang lahat ng kaisipan ng sangkatauhan, sinasabi o ibinubulalas man ang mga ito ng mga tao, ay hindi maipagkakailang pinangingibabawan, kinokontrol, at minamanipula ng kanilang mga tiwaling disposisyon. Bilang resulta, pawang mapaminsala at masama ang mga motibo at intensyon ng mga tao. Nagagawa man ng mga tao na maging mahigpit sa kanilang sarili at mapagparaya sa iba, o ganap man nilang naipapahayag sa panlabas ang moralidad na ito o hindi, hindi maiiwasan na ang moralidad na ito ay hindi magkakaroon ng kontrol o impluwensiya sa kanilang pagkatao. Kung gayon, ano ang kumokontrol sa pagkatao ng mga tao? Ito ay ang kanilang mga tiwaling disposisyon, ang kanilang pagkataong diwa na nakatago sa ilalim ng moralidad na ‘Maging mahigpit sa iyong sarili at mapagparaya sa iba’—iyon ang tunay nilang likas na pagkatao. Ang tunay na likas na pagkatao ng isang tao ay ang kanyang pagkataong diwa. At ano ang bumubuo sa kanyang pagkataong diwa? Pangunahin itong binubuo ng kanyang mga kagustuhan, hinahangad, pananaw sa buhay at kanilang sistema ng pagpapahalaga, pati na ng kanilang saloobin sa katotohanan at sa Diyos, at iba pa. Ang mga bagay na ito lang ang tunay na kumakatawan sa pagkataong diwa ng mga tao. Masasabi nang may katiyakan na karamihan sa mga taong humihingi sa kanilang sarili na tuparin ang moralidad ng pagiging ‘mahigpit sa iyong sarili at mapagparaya sa iba,’ ay nahuhumaling sa katayuan. Bunsod ng kanilang mga tiwaling disposisyon, hindi nila maiwasang hangarin ang reputasyon sa gitna ng mga tao, katanyagan sa lipunan, at katayuan sa paningin ng iba. Ang lahat ng bagay na ito ay nauugnay sa kanilang pagnanais para sa katayuan, at hinahangad ang mga ito nang nakakubli sa kanilang wastong asal. At paano nangyayari ang mga paghahangad nilang ito? Ang mga ito ay ganap na nagmumula sa at ibinubunsod ng kanilang mga tiwaling disposisyon. Kaya, anuman ang mangyari, tuparin man ng isang tao ang moralidad ng pagiging ‘mahigpit sa iyong sarili at mapagparaya sa iba’ o hindi, at kung nagagawa man niya ito nang perpekto o hindi, hinding-hindi nito mababago ang kanyang pagkataong diwa. Sa ipinapahiwatig nito, nangangahulugan ito na hindi nito mababago sa anumang paraan ang kanyang pananaw sa buhay o sistema ng pagpapahalaga, o magagabayan ang kanyang mga saloobin at perspektiba sa lahat ng uri ng tao, pangyayari, at bagay. Hindi ba iyon ang kaso? (Oo nga.) Kapag mas may kakayahan ang isang tao na maging mahigpit sa kanyang sarili at mapagparaya sa iba, mas nagiging mahusay siya sa pagkukunwari, pagpapanggap, at sa panlilihis sa iba sa pamamagitan ng mabuting pag-uugali at kalugud-lugod na mga salita, at mas likas siyang nagiging mapanlinlang at buktot. Kapag mas ganitong uri siya ng tao, mas nagiging malalim ang kanyang pagmamahal at paghahangad sa katayuan at kapangyarihan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 6). Nakita ko kung paanong ang mga “mahigpit sa sarili nila at mapagparaya sa iba” ay may malalim na pagkahumaling sa katayuan. Palagi silang humahanap ng lugar sa puso ng mga tao. Ang mga ganitong tao ay may mapanlinlang at buktot na kalikasan at mapagkunwari. Talagang nakakasakit ang ganitong paglalarawan. Inisip ko kung paano ko kinuha ang marami sa mga gawain ng grupo ko sa paglilingkod ko bilang lider ng grupo. Palagi kong isinasaalang-alang ang mga iskedyul ng ibang tao, ang dami ng trabaho nila at ang mga paghihirap na kinakaharap nila. Partikular akong maasikaso at mapagmalasakit sa iba, sinisigurado kong hindi sila kailanman magiging di-masaya. Sa panlabas, mukhang napakamaunawain ko, pero ang totoo, kumikilos lang ako nang ganyan para pagandahin ang reputasyon at katayuan ko. Palagi akong nag-aalala na baka makapagsabi o makagawa ako ng isang bagay na kaiinisan ng iba at mag-iwan ako ng masamang impresyon sa kanila. Mas marami akong pasan kumpara sa iba, naagdusa ako at nagbayad ng halaga, nagpakita ng pagpaparaya, pag-unawa at kakayahang magkompromiso, pero sa likod nito ang iniisip ko ay na mas magaling ako kaysa sa iba, na mas mataas ang tayog ko kaysa sa iba, na maunawain ako at mapagparaya sa kanila. Dahil dito tiningala nila ako at umasa sila sa akin. Hinintay nila akong lutasin ang mga isyu nila at hindi nila kayang umasa sa Diyos at hanapin ang katotohanan para makamit ang resolusyon. Napagtanto ko na ginawa akong tiwali ni Satanas at puno ako ng mga satanikong disposisyon. Hindi talaga ako di-makasarili at mapagbigay! Nang magpasa ang kapatid ng gawain sa akin, masaya kong kinuha iyon, pero sa loob ay hindi ako masaya, at habang nagtatrabaho ako, masama ang loob ko sa kanya dahil hindi siya nagdala ng pasanin. Marami akong naging trabaho at matindi ang bigat sa akin, at habang wala akong sinasabing anumang bagay at kumikilos ako na parang hindi ako makasarili, sa loob pakiramdam ko ay hindi talaga patas ang lahat at hindi ko gustong magdusa o mag-isip tungkol sa kung ano pa mang bagay. Habang nagtatalaga ako ng gawain, kapag may kapatid na nagpalugod ng laman niya at ayaw magtrabaho nang maigi, hindi ko ibinahagi ang katotohanan para malutas ang isyu niya at sa halip ay kinuha ko ang trabaho niya. Sa katunayan, may mga opinyon ako tungkol sa kanya, nainis ako kung paanong dumami ang gawain ko dahil sa katamaran niya. Sa pag-iisip ko ng lahat ng iyon, napagtanto ko na peke pala ang lahat ng pagpaparaya ko sa iba, pagpapanggap lang ang lahat, at hindi talaga ako masayang tumulong sa kanila. Malinaw na makasarili lang ako, pero kumilos ako na parang dalisay at walang pagkamakasarili—niloko ko ang lahat ng tao. May isang motibo lang ako sa mga kilos ko—gusto ko lang makamit ang papuri, respeto, at komendasyon ng iba. Napakamapagpaimbabaw at peke ako! Nakita lang ng mga tao ang mapanlinlang kong mga kilos, pero hindi nila nakita ang mga aktuwal kong kaisipan. Naniwala silang lahat na may mabuting pagkatao ako at sobrang mapagparaya ako. Hindi ko ba sila nililinlang at dinadaya? Habang lalo kong iniisip ang tungkol dito, lalo kong kinasuklaman ang sarili ko. Nabuhay ako na nakasuot ng maskara, at hindi lang ako nagdusa nang matindi sa sarili ko, naantala ko pa ang gawain ng iglesia. Napinsala ko ang sarili ko at ang iba. Nagsimula akong magalit sa sarili ko at ginusto kong magsisi at magbago sa lalong madaling panahon.

Kalaunan, may nakita akong dalawa pang sipi ng mga salita ng Diyos na nagbigay sa akin ng bagong pananaw sa kalagayan ko. Sabi ng Makapangyarihang Diyos: “Kapag nakikita ng isang lider ng iglesia ang mga kapatid na pabasta-bastang gumagawa ng kanilang mga tungkulin, maaaring hindi niya sawayin ang mga ito, kahit na dapat. Kapag malinaw niyang nakikita na naaapektuhan ang mga interes ng sambahayan ng Diyos, hindi siya nakikialam dito o nagtatanong, at hindi siya nagdudulot ng kahit kaunting sama ng loob sa iba. Sa katunayan, hindi talaga siya nagpapakita ng pagsasaalang-alang sa kahinaan ng mga tao; sa halip, ang intensyon at layon niya ay ang makuha ang loob ng mga tao. Alam na alam niya na: ‘Basta’t ginagawa ko ito at hindi ako nagdudulot ng sama ng loob kanino man, iisipin nilang mabuti akong lider. Magkakaroon sila ng maganda at mataas na pagtingin sa akin. Sasang-ayunan nila ako at magugustuhan nila ako.’ Wala siyang pakialam kung gaano kalaking pinsala ang nagawa sa mga interes ng sambahayan ng Diyos, o kung gaano kalaking mga kawalan ang naidulot sa buhay pagpasok ng mga hinirang ng Diyos, o kung gaanong labis na nagambalaang buhay iglesia niya, patuloy lang siya sa kanyang satanikong pilosopiya at hindi nagdudulot ng sama ng loob sa sinuman. Walang anumang paninisi sa sarili sa puso niya. Kapag may nakita siyang isang taong nagdudulot ng mga pagkagambala at panggugulo, sa pinakahigit ay maaari niya itong kausapin tungkol dito, paliliitin ang isyu, at pagkatapos ay hindi na niya ito pakikialaman. Hindi siya magbabahagi tungkol sa katotohanan, o tutukuyin ang diwa ng problema sa taong iyon, lalong hindi niya hihimayin ang kalagayan niyon, at hindi siya kailanman magbabahagi tungkol sa kung ano ang mga layunin ng Diyos. Hindi kailanman inilalantad o hinihimay ng isang huwad na lider ang mga pagkakamaling kadalasang ginagawa ng mga tao, o ang mga tiwaling disposisyong madalas ibinubunyag ng mga ito. Wala siyang nilulutas na anumang totoong mga problema, kundi sa halip ay palaging kinukunsinti ang mga maling gawi at pagpapakita ng katiwalian ng mga tao, at gaano man kanegatibo o kahina ng mga tao, hindi niya ito sineseryoso. Nangangaral lang siya ng ilang salita at doktrina at nagsasabi ng ilang salita ng panghihikayat para harapin ang sitwasyon sa isang pabasta-bastang paraan, sinusubukang panatilihin ang pagkakasundo. Dahil dito, hindi alam ng mga hinirang ng Diyos kung paano pagnilayan at kilalanin ang kanilang sarili, walang solusyon sa anumang ibinubunyag nilang mga tiwaling disposisyon, at namumuhay sila sa gitna ng mga salita at doktrina, kuru-kuro at imahinasyon, nang walang anumang buhay pagpasok. Naniniwala pa sila sa kanilang puso na, ‘Mas malawak pa nga ang pang-unawa ng aming lider sa mga kahinaan namin kaysa sa Diyos. Masyadong maliit ang aming tayog upang makatugon sa mga hinihingi ng Diyos. Kailangan lang naming tuparin ang mga hinihingi ng aming lider; sa pagpapasakop sa aming lider, nagpapasakop kami sa Diyos. Kung dumating ang araw na tanggalin ng Itaas ang aming lider, magsasalita kami upang marinig; upang mapanatili ang aming lider at mapigilang tanggalin siya, makikipagkasundo kami sa Itaas at pipilitin silang sumang-ayon sa mga hinihingi namin. Ganito namin gagawin ang tama para sa aming lider.’ Kapag ang mga tao ay may ganoong mga saloobin sa kanilang puso, kapag nakapagtatag na sila ng ganoong relasyon sa lider nila, at nagkaroon na ng ganitong uri ng pagdepende, pagkainggit, at pagsamba sa puso nila para sa kanilang lider, magkakaroon sila ng higit pang pananalig sa lider na ito, at palagi nilang gustong makinig sa mga salita ng lider, sa halip na hanapin ang katotohanan sa mga salita ng Diyos. Ang gayong lider ay halos pumalit na sa puwang ng Diyos sa puso ng mga tao. Kung ang isang lider ay handang mapanatili ang ganoong relasyon sa mga taong hinirang ng Diyos, kung nakakaramdam siya ng kasiyahan dito sa puso niya, at naniniwala siyang dapat lang siyang tratuhin nang ganito ng mga taong hinirang ng Diyos, kung gayon ay walang pinagkaiba ang lider na ito kay Pablo, nakatapak na siya sa landas ng isang anticristo, at nailihis na ng anticristong ito ang mga hinirang ng Diyos, at talagang wala silang pagkakilala” (Ang Salita, Vol. IV. Paglalantad sa mga Anticristo. Unang Aytem: Sinisikap Nilang Kunin ang Loob ng mga Tao).

“Maikukumpara ninyo ito sa ilang anticristo at masamang tao sa iglesia. Upang mapatibay ang kanilang katayuan at kapangyarihan sa iglesia, at upang magkamit ng mas magandang reputasyon sa iba pang miyembro, nagagawa nilang magdusa at magbayad ng halaga habang ginagampanan ang kanilang mga tungkulin, at maaari pa nga nilang talikuran ang kanilang trabaho at mga pamilya at ibenta ang lahat ng mayroon sila upang gugulin ang kanilang sarili para sa Diyos. Sa ilang sitwasyon, ang mga halagang kanilang ibinabayad at ang pagdurusang kanilang dinaranas sa paggugol sa kanilang sarili para sa Diyos ay higit pa sa kung ano ang kaya ng isang pangkaraniwang tao; nagagawa nilang katawanin ang diwa ng matinding pagtitimpi upang mapanatili ang kanilang katayuan. Gayunpaman, gaano man sila magdusa o anumang halaga ang ibinabayad nila, wala sa kanila ang nangangalaga sa patotoo ng Diyos o sa mga interes ng sambahayan ng Diyos, ni hindi sila nagsasagawa ayon sa mga salita ng Diyos. Ang mithiing hinahangad nila ay ang magtamo lang ng katayuan, kapangyarihan, at mga gantimpala ng Diyos. Wala silang ginagawa na may kahit kaunting kaugnayan sa katotohanan. Gaano man sila kahigpit sa kanilang sarili, at gaano man sila kamapagparaya sa iba, ano ang kanilang pinakakahihinatnan? Ano ang iisipin ng Diyos sa kanila? Pagpapasyahan ba Niya ang kanilang kahihinatnan batay sa mga panlabas na mabuting pag-uugaling isinasabuhay nila? Tiyak na hindi. Tinitingnan at hinuhusgahan ng mga tao ang iba batay sa mga pag-uugali at pagpapamalas na ito, at dahil hindi nila mahalata ang diwa ng ibang tao, nalilinlang sila ng mga ito sa huli. Gayunpaman, hindi kailanman nalilinlang ng tao ang Diyos. Hinding-hindi Niya pupurihin at tatandaan ang wastong asal ng mga tao dahil nagagawa nilang maging mahigpit sa kanilang sarili at mapagparaya sa iba. Sa halip, kokondenahin Niya sila dahil sa kanilang mga ambisyon at dahil sa mga landas na tinahak nila sa paghahangad sa katayuan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 6). Sa pag-iisip ko tungkol sa mga salita ng Diyos, mas naging malinaw sa akin ang tungkol sa kalikasan at mga kahihinatnan ng mga kilos ko. Para maprotektahan ang reputasyon at katayuan ko, palagi kong isinasaalang-alang ang paghihirap ng iba at ako ang gumawa ng lahat. Bilang resulta, hindi normal na natupad ng mga kapatid ang mga tungkulin nila. Pinaluguran ng ilan ang laman nila at hindi nagdala ng pasanin, natigilan ang ilan dahil sa paghanga at pag-asa sa akin, hinahanap nila ako tuwing may mga problema sila, at hindi nila kayang umasa sa Diyos at humanap ng katotohanan para malutas ang mga isyu. Walang lugar ang Diyos sa mga puso nila. Masama ang ginawa ko! Noong hindi handa ang kapatid na magdala ng pasanin sa trabaho at ipinasa niya ang trabaho niya sa akin, kung nagbahagi lang ako sa kanya nang kaunti at hinayaan na makita niya ang kalikasan at mga kahihinatnan ng kasalukuyan niyang kalagayan, baka nagawa niya sanang magrebelde laban sa laman niya at umasa siya sa Diyos para malutas ang isyu niya. Magdudulot ito ng pag-unlad sa buhay niya at mapapabuti ang mga propesyonal niyang kakayahan. Pero isinaalang-alang ko lang ang sarili kong reputasyon at katayuan, at hindi ako nagbahagi o nagbigay ng payo sa mga kapatid na lugmok sa mga tiwaling disposisyon. Sa panlabas, sumang-ayon ang paraang ito ng pagkilos sa makalamang alalahanin ng mga tao, pero wala silang naging pag-unlad sa buhay at lalo silang naging tiwali. Sa patuloy na pagpaparaya ko sa mga tao, naipahamak ko sila! Nabigo ang lahat na kilatisin ang pag-uugali ko at nailigaw ko sila sa pag-iisip na mabuti at maasikaso akong tao. Napakapeke ko, nailigaw ko silang lahat! Sa panlabas, mukhang nagdala ako ng malaking pasanin sa tungkulin ko at kaya kong magdusa at magbayad ng halaga. Nakita ako ng mga tao bilang isang mabuting tao, pero ang totoo ay kinondena na ako ng Diyos, dahil ang bawat kilos ko ay hindi ko ginawa para paluguran ang Diyos, sa halip ito ay para protektahan ang katayuan ko sa puso ng mga tao. Wala akong nagawang kahit anong halatang kasamaan, pero hindi ko naakay ang mga tao sa realidad ng mga salita ng Diyos, sa halip inakay ko sila sa laman nila at sa akin. Sinubukan kong makuha ang loob ng mga tao at ibinunyag ko ang anticristong disposisyon. Nang mapagtanto ko ito, nakita ko na nasa lubhang delikadong kalagayan ako. Ginawa ko ang tungkulin ko batay sa mga tradisyonal at kultural na pagpapahalaga at lumakad sa landas ng isang anticristo.

Kalaunan, may nakita akong isa pang sipi ng mga salita ng Diyos na nagbigay pa sa akin ng kalinawan tungkol sa mga isyu ko: “Sa alin mang grupo ipinapanukala ang mga pahayag tungkol sa wastong asal, hinihingi ng lahat ng iyon sa tao na magpigil sa sarili—pigilan ang sarili nilang mga pagnanasa at di-wastong asal—at magtaglay ng mga kaaya-ayang ideolohikal at moral na perspektiba. Gaano man naiimpluwensyahan ng mga pahayag na ito ang sangkatauhan, at positibo man o negatibo ang impluwensyang iyon, ang layunin ng mga diumano’y moralistang ito, sa maikli at malinaw na salita, ay ang limitahan at kontrolin ang wastong asal ng mga tao sa pamamagitan ng pagpapanukala ng gayong mga pahayag, upang magkaroon ang mga tao ng pangunahing pamantayan kung paano sila dapat umasal at kumilos, kung paano nila dapat tingnan ang mga tao at bagay-bagay, at kung paano nila dapat unawain ang kanilang lipunan at bansa. Kung titingnan ang positibo, ang paggawa sa mga pahayag na ito tungkol sa wastong asal, ay nagkaroon ng papel sa paglimita at pagkontrol sa wastong asal ng sangkatauhan hanggang sa isang partikular na antas. Ngunit kung titingnan ang mga walang kinikilingang katunayan, naudyukan nito ang mga tao na tanggapin ang ilang di-tapat at mapagpanggap na kaisipan at perspektiba, na ginagawang mas mapaminsala, mas tuso, mas magaling magpanggap, at mas limitado sa kanilang pag-iisip ang mga taong naimpluwensyahan at nataniman ng tradisyonal na kultura. Dahil sa impluwensya at pagkatanim sa isip ng tradisyonal na kultura, unti-unti nang tinanggap ng mga tao ang mga maling pananaw at pahayag na iyon ng tradisyonal na kultura bilang mga positibong bagay, at sinamba bilang mga banal ang mga luminaryo at dakilang taong ito na nagliligaw sa mga tao. Kapag nailigaw na ang mga tao, nagiging magulo, manhid, at mapurol ang kanilang mga isip. Hindi nila alam kung ano ang normal na pagkatao, o kung ano ang dapat hangarin at sundin ng mga taong may normal na pagkatao. Hindi nila alam kung paano dapat mabuhay ang mga tao sa mundong ito o kung anong uri ng pamamaraan o mga panuntunan sa pag-iral ang dapat nilang gamitin, lalong hindi ang wastong layunin ng pag-iral ng tao. Dahil sa impluwensya, pagkatanim sa isip, at pati na paglilimita ng tradisyonal na kultura, ang mga positibong bagay, ang mga hinihingi at panuntunan mula sa Diyos, ay nasupil na. Sa diwang ito, sa isang malawak na antas ay matindi nang nailigaw at naimpluwensyahan ng iba’t ibang pahayag tungkol sa wastong asal sa tradisyonal na kultura ang pag-iisip ng mga tao, nililimitahan ang kanilang mga naiisip at inililigaw sila, palayo sa tamang landas sa buhay, at palayo nang palayo sa mga hinihingi ng Diyos. Nangangahulugan ito na habang mas malalim kang naiimpluwensyahan ng iba’t ibang ideya at perspektiba tungkol sa wastong asal sa tradisyonal na kultura, at mas matagal kang natataniman ng mga iyon, mas napalalayo ka sa mga kaisipan, mga adhikain, layon na dapat hangarin, at mga panuntunan sa pag-iral na dapat taglayin ng mga taong may normal na pagkatao, at lalo kang napalalayo sa pamantayan na hinihingi ng Diyos sa mga tao. … Kailangang maunawaan ng mga hinirang ng Diyos ang isang katunayan: ang salita ng Diyos ay salita ng Diyos, ang katotohanan ay katotohanan, at ang mga salita ng tao ay mga salita ng tao. Ang kabutihang-loob, pagiging matuwid, kagandahang-asal, karunungan, at pagiging mapagkakatiwalaan ay mga salita ng tao, at ang tradisyonal na kultura ay mga salita ng tao. Ang mga salita ng tao ay hindi kailanman ang katotohanan, ni kailanman ay magiging katotohanan ang mga iyon. Ito ay katunayan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 8). Sa pamamagitan ng mga salita ng Diyos napagtanto ko na ang mga pananaw at ideyang itinanim sa atin ng tradisyonal na kultura ay katawa-tawa at walang kabuluhan at hindi sang-ayon ang mga ito sa konsensiya at katuwiran ng normal na tao at sa normal na pagkataong hinihingi ng Diyos na isabuhay ng tao. Naligaw at naimpluwensiyahan ng tradisyonal na ideya ng “pagiging mahigpit sa sarili at mapagparaya sa iba,” nagulo ang isip ko, nagkamali ako at hindi nakakilatis. Inakala ko na sa pamamagitan lang ng pagiging mapagparaya sa mga tao, pagsasaalang-alang sa kanila sa lahat ng paraan, at pamomroblema mag-isa sa halip na ang iba, magpakita ako ng mabuting katangian, malawak na pag-iisip, at pagiging mapagbigay. Hindi ako dapat humiling nang sobra sa kaninuman o maging masyadong mahigpit at dapat umiwas ako sa pagiging mababaw. Malalim ang ugat ng mga ideyang ito sa isipan ko, kinontrol ang bawat salita at kilos ko at inimpluwensyahan kung paano ako makisalamuha sa iba. Sa pag-iisip ko nito, nakita ko na ang pagpaparaya ko sa iba ay hindi ang pagpapahintulot ng normal na pagkatao, sa halip ito ay pagpapalayaw na walang prinsipyo o pamantayan. Bilang lider ng grupo, dapat makatuwiran akong nagtalaga ng gawain batay sa pangkalahatang iskedyul ng gawain at sa mga kasanayan ng bawat miyembro, para magkaroon ng parte ang lahat, magkaroon ng pagkakataong maisagawa ang kanilang tungkulin, at magamit ang mga kasanayan nila. Sa ganitong paraan lang normal na uunlad at mapapabuti ang gawain ng grupo namin. Para sa mga may mas mahinang kasanayan, may karaniwang kakayahan at mabagal matuto ng kaalaman, dapat ibatay ang mga pagtatalaga ng gawain sa aktuwal nilang tayog at paghihirap. Dapat ay atasan sila ng mas madaling gawain para masiguro na kaya nila ang gawain at hindi sila mapuwersang gawin ang isang bagay na hindi nila kaya. Para sa mga may mabuting kakayahan, may kakayahang matuto ng mga bagong bagay, at kayang umunawa ng mga prinsipyo at kasanayan, maaari silang bigyan ng mas maraming gawain na naaangkop, mahiling na lalo nilang pag-isipan ang gawain nila at magdala pa ng mas maraming pasanin—pahihintulutan sila nito na umunlad nang mas mabilis. Kung makatagpo sila ng paghihirap at makaramdam ng kaunting stress, normal ito at makakatulong ito sa kanila na lalong umasa sa Diyos, pagbutihin ang mga kasanayan nila at pabilisin ang kanilang pag-unlad. Higit pa rito, kung may sumama ang loob pagkatapos ko silang atasan ng gawain, puwede akong makipag-usap sa kanila para makita kung may mga totoo silang paghihirap o kung naghahanap lang ba sila ng kaaliwan at hindi handang magdusa at magbayad ng halaga. Puwede kong pangasiwaan ang mga bagay batay sa aktuwal na sitwasyon—ito ay pagkilos batay sa mga katotohanang prinsipyo. Sa katunayan, madalas makatwiran akong nag-aatas ng gawain sa mga miyembro ng grupo batay sa aktuwal na sitwasyon nila. Hindi ako humingi nang napakarami, hindi ako ganoon kahigpit at kayang pangasiwaan ng mga kamiyembro ko ang mga iniatas sa kanila. Kapag tinatamad sila paminsan-minsan, hindi handang magbayad ng halaga at magsumikap para magtagumpay, o natakot na kumuha ng responsabilidad at nagpasa ng trabaho sa iba, dapat nagbahagi ako at nagpayo sa kanila para ipaalam sa kanila ang kanilang tiwaling disposisyon. Sa mga mas seryosong kaso dapat pinungusan ko sila at hindi sila patuloy na pinalayaw at hinayaan lang ang pag-uugali nila nang walang panimulang punto ng pamantayan. Sa paggawa nito ko lang mapapanatili ang normal na pag-unlad ng gawain ng grupo namin. Kalaunan, nakatagpo ako ng dalawa pang sipi ng mga salita ng Diyos na nagbigay sa akin ng higit na kalinawan sa aking landas ng pagsasagawa: “Sa lahat ng ginagawa mo, kailangan mong siyasatin kung ang iyong mga layunin ay tama. Kung nagagawa mong kumilos ayon sa mga kinakailangan ng Diyos, ang iyong kaugnayan sa Diyos ay normal. Ito ang pinakamababang pamantayan. Usisain mo ang iyong mga layunin, at kung malaman mo na nagkaroon ng mga maling layunin, maghimagsik ka laban sa mga ito at kumilos ka ayon sa mga salita ng Diyos; sa gayon ay magiging isa kang taong matuwid sa harap ng Diyos, na nagpapakita naman na ang iyong kaugnayan sa Diyos ay normal, at na lahat ng iyong ginagawa ay para sa kapakanan ng Diyos, hindi para sa iyong sariling kapakanan. Sa lahat ng iyong ginagawa at lahat ng iyong sinasabi, itama ang iyong puso at maging matuwid sa iyong mga kilos, at huwag patangay sa iyong mga damdamin, ni huwag kumilos ayon sa sarili mong kalooban. Ito ang mga prinsipyong kailangang sundin ng mga sumasampalataya sa Diyos sa kanilang pag-uugali” (Ang Salita, Vol. I. Ang Pagpapakita at Gawain ng Diyos. Kumusta ang Kaugnayan Mo sa Diyos?). “Kaya, ano ang mga katotohanang prinsipyo na hinihingi ng Diyos? Na maging maunawain ang mga tao sa iba kapag sila ay mahina at negatibo, maging mapagsaalang-alang sa pasakit at mga paghihirap ng mga ito, at pagkatapos ay magtanong tungkol sa mga bagay na ito, mag-alok ng tulong at suporta, at basahin sa kanila ang mga salita ng Diyos para matulungan silang lutasin ang mga problema nila, na nagbibigay sa kanila ng kakayahan na maunawaan ang mga layunin ng Diyos at hindi na maging mahina, at dinadala sila sa harapan ng Diyos. Hindi ba’t naaayon ang ganitong paraan ng pagsasagawa sa mga prinsipyo? Ang pagsasagawa sa ganitong paraan ay naaayon sa mga katotohanang prinsipyo. Natural na ang mga ganitong ugnayan ay lalong nakaayon sa mga katotohanang prinsipyo. Kapag sinasadya ng mga taong magdulot ng mga kaguluhan at pagkagambala, o sinasadyang gawin ang tungkulin nila sa isang pabasta-bastang paraan, kung nakikita mo ito at nagagawa mong tukuyin ang mga bagay na ito sa kanila, pagsabihan sila, at tulungan sila ayon sa mga prinsipyo, kung gayon, nakaayon ito sa mga katotohanang prinsipyo. Kung nagbubulag-bulagan ka, o kinukunsinti mo ang pag-uugali nila at pinagtatakpan mo sila, at umaabot pa nga hanggang sa pagsasabi sa kanila ng mabubuting bagay para purihin at palakpakan sila, ang ganitong mga paraan ng pakikisalamuha sa mga tao, pagharap sa mga isyu, at pangangasiwa sa mga problema, ay malinaw na salungat sa mga katotohanang prinsipyo, at walang batayan sa mga salita ng Diyos. Kaya, ang mga paraang ito ng pakikisalamuha sa mga tao at pangangasiwa sa mga isyu ay malinaw na hindi wasto, at talagang hindi ito madaling matuklasan kung hindi hinihimay at kinikilatis ang mga ito ayon sa mga salita ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 14). Pagkatapos kong pag-isipan ang mga salita ng Diyos, mas lumiwanag ang puso ko. Bilang isang mananampalataya, kailangang nasa puso ko ang Diyos kapag nagsalita at kumilos ako, at dapat kong ilagay ang puso ko sa harap ng Diyos para masuri Niya. Ito ang pinakamaliit na bagay na dapat kong gawin. Higit pa rito, habang nakikisalamuha sa iba at nakikipagpartner sa tungkulin ko, dapat akong magtakda ng mabubuting layunin, kumilos ayon sa mga katotohanang prinsipyo, umiwas sa paggawa ng anumang bagay na puwedeng makasira sa mga interes ng sambahayan ng Diyos at palaging isaalang-alang ang gawain ng iglesia. Dapat akong tumulong at sumuporta sa mga negatibo, mahina, at humaharap sa paghihirap, at dapat bahaginan ko, tulungan, payuhan o isiwalat ang sinumang nagbunyag ng tiwaling disposisyon nila o intensyonal na nanggulo at nanggambala sa gawain sa iglesia sa halip na magpaubaya sa kanila o hangal na mag-abot ng kabutihang-loob. Kapag nagtatalaga ako ng gawain, hindi ko dapat protektahan ang sarili kong reputasyon at isaalang-alang lang ang laman at damdamin ng mga tao. Kailangang makatuwiran akong mag-atas ng gawain batay sa mga prinsipyo at sa aktuwal na kalagayan ng grupo para siguruhin na hindi naaantala ang gawain. Ang paraang ito ng pagsasagawa ay magiging kapaki-pakinabang sa gawain ng iglesia at sa lahat ng mga miyembro. Pagkatapos niyan, kapag nakikisalamuha sa mga kapatid, nagsanay ako sa pagiging tapat, sinasabi ko ang tunay kong nararamdaman at pinararating ko sa mga tao kapag mayroon akong mga isyu. Kapag nagtatalaga ako ng trabaho, magtatalaga ako batay sa mga aktuwal na sitwasyon ng mga tao para magawa ng lahat ng tao ang papel nila. Magtatalaga ako ng mga miyembro para mangasiwa ng mga madali-daling problema at makikialam lang ako kapag hindi nila malutas ang mga ito. Kapag hindi masaya ang mga tao sa mga itinalaga sa kanila at ayaw nilang magbayad pa ng halaga, ibabahagi ko ang layunin ng Diyos sa kanila, hahayaan ko silang magnilay at alamin ang tiwaling disposisyon nila at itama ang mga mali nilang saloobin. Kapag mas marami ang gawain ko kaysa sa kaya kong gawin o harapin, tinatalakay ko sa iba kung paano makatuwirang maitatalaga ang trabaho para maiwasan ang mga pagkaantala at titigil na ako sa pagkuha ng lahat ng iyon. Nagawa ng lahat na maagap na makibahagi sa gawain at mas masigasig sila sa mga tungkulin nila, at mas bumuti ang progreso ng gawain namin. Mas panatag ang pakiramdam ko. Minsan nagpapakita pa rin ako ng katiwalian, pero nagagawa kong sadyang magsagawa ayon sa mga salita ng Diyos. Sa pamamagitan lang ng gabay ng mga salita ng Diyos kaya ko nabago ang mga bagay-bagay. Salamat sa Diyos!


6. Sinubok ng Dobleng Suliranin

Ni Zhong Zhen, Tsina

Sabado, Oktubre 15, 2022, Maaraw, Nagiging Maulap

Hindi pa katagalan, naharap ang Iglesia ng Huaxi sa isang malakihang pagsupil, at itinalaga ng mga lider na pumunta ako at tumulong sa pag-aayos sa epekto nito. Ngayon, pagdating ko sa Iglesia ng Huaxi, dinala ako ni Wang Ying sa tutuluyan kong bahay at sinabi niya sa akin, “Maraming kapatid natin, mga lider at manggagawa ang naaresto noong Setyembre 26. Hindi na ligtas ang karamihan sa mga tahanan namin; ang mga pulis ay may mga pangalan at litrato naming mga hindi naaresto, kaya mahirap para sa amin na magpakita para sa gawain.” Namigat ang puso ko pagkarinig ko sa mga salitang ito. Naisip ko, “Nagplano na akong umuwi pagkatapos na pagkatapos ng gawain ko rito. Pero ngayon nakikita kong mas malala pa ang mga bagay-bagay kaysa sa inakala ko. Napakarami sa aming mga kapatid, lider at manggagawa ang naaresto; napakaraming libro ng mga salita ng Diyos ang kailangang ilipat. Hindi magiging madaling humanap ng ligtas na lugar ngayon, at bukod pa roon, kailangan kong talakayin sa mga nanganganib ang kaligtasan ang tungkol sa mga pagsasaayos ng gawain. Hindi ko kailanman malalaman kung kailan ako mamatyagan at pagkatapos ay maaaresto. Agresibong nanghuhuli ngayon ng mga mananampalataya ang mga pulis. Sa takbo ng mga nangyayari, mauusig ako hanggang kamatayan kung maaaresto ako. Kung pahihirapan ako ng mga pulis hanggang sa mamatay, hindi ba’t maiwawala ko ang pagkakataong gawin ang aking tungkulin? Paano na ako maliligtas kung ganoon?” Pero naisip ko na ang kapaligirang ito at lumitaw sa ilalim m ng kataas-taasang kapangyarihan at pagsasaayos ng Diyos. Sa gabay ng katwiran, nagpasakop ako sa mga sitwasyon at kaagad na nagsimulang tingnan ang sitwasyon ng mga libro ng mga salita ng Diyos.

Pagkaalis ni Wang Ying, sinabi ng sister na nagpapatuloy sa akin na hindi pa nailipat ang mga librong nasa bahay niya ni ang mga librong nasa bahay ng isang kapatid, at naaresto na ang kapatid na iyon. Nang marinig ko ito, nanikip ang dibdib ko: Mahigit 20 araw na ang nakakalipas mula noong naaresto ang ating mga kapatid, at ang mga librong ito ng mga salita ng Diyos ay naroon pa rin sa mga hindi ligtas na lugar. Kung mapupunta ang mga iyon sa mga kamay ng mga pulis, magiging napakalaki ng kawalan. Dapat protektahan ang mga libro sa anumang paraan. Pero nang maisip ko na ako mismo ang maglilipat ng mga libro, nabalisa ako. Naalala ko ang isang sister na nahuli habang naglilipat ng mga libro at ginulpi siya ng mga pulis hanggang mamatay. Paano kung mahuli ako habang inililipat ang mga libro? Hindi ako pakakawalan kailanman ng mga pulis, at malamang na hahatulan ako ng isang mabigat na sentensiya. Baka bugbugin pa nga ako hanggang mamatay. Hindi ba’t iyon na ang katapusan ng buhay ko bilang isang mananampalataya sa Diyos? Naguguluhan ako sa pagitan ng sariling kinabukasan ko at ng mga interes ng sambahayan ng Diyos. Bumuhos sa aking puso ang pasakit at salungatan. Bilang isang mananampalataya sa Diyos, mapupuno ako ng pagsisisi kung tatayo lang ako at walang gagawin habang nananatiling nanganganib ang mga libro ng mga salita ng Diyos. Kaya sinimulan ko kaagad na talakayin sa sister ang tungkol sa isang lugar na paglalagyan ng mga libro. Pero mapanganib ang kapaligiran dito at wala kaming maisip na isang lugar na magiging angkop. Dahil nakikita kong hindi sumusulong ang gawain, para bang tone-toneladang pasanin ang nagpapabigat sa puso ko.

Lunes, Oktubre 17, 2022, Maulap

Tinalakay namin ang gawain hanggang gabing-gabi kahapon, kaya nanatili ako magdamag sa bahay ni Sister Song Yi. Nitong hapon, dumating si Wang Ying, balisang sinasabi sa akin na, “Nagkaroon ng outbreak at naka-lock down ang lungsod kagabi. Hindi ka puwedeng bumalik.” Nang mabalitaan ko ito, nabalisa ako. Mahirap na ngang ayusin ang epekto ng pagsupil; dumating pa ngayon ang salot at naka-lock down ang lungsod. Paano na matatapos ang gawaing ito ngayong nahaharap kami sa gayong dobleng suliranin? Masidhi ang salot na ito; sa labas, may mga nagpapatrolya kahit saan. Ang lahat ng checkpoint ay mahigpit na kontrolado. Kahit na makakita ako ng ligtas na lugar para sa mga libro, hindi ko magagawang panatilihing ligtas ang mga iyon kung mahuhuli ako ng mga nagpapatrolyang pulis habang inililipat ang mga iyon. Magiging mas malaking kawalan pa iyon. Pero hindi ko rin puwedeng basta iwan na lang ang mga libro sa mga hindi ligtas na lugar. Ano ang dapat kong gawin? Ang tanging pag-asa ko ay ang alisin na kaagad ang lockdown at mailipat ko ang mga libro sa lalong madaling panahon.

Huwebes, Nobyembre 10, 2022, Makulimlim na may ulan

Sa umagang ito, balisa akong dumungaw sa bintana. Sa lansangan sa ibaba, may mahabang pila ng mga tao na nagpapa-PCR test. Nakita ko na talagang walang palatandaan na aalisin na ang lockdown. Sa pagkabalisa ko, inudyukan ko ang sister na nag-host sa akin na tingnan kung may iba pang paraan para makalabas. Walang magawa, sinabi niya sa akin, “Lumalala ang salot. Hindi pinapayagan ang sinuman na umalis sa lugar; nakasara ang lahat.” Mas lalo akong nabalisa nang marinig ko ito, iniisip ko, “Paano ko matatapos ang gawaing ito kung ganap na naka-lock down ang lungsod? Kung magpapatuloy ang lockdown, paano ko maililipat ang mga libro ng mga salita ng Diyos? Kailan ba talaga matatapos ang lockdown? Mahigit 20 araw na akong naririto, at ang sister na nagho-host sa akin ay tinutugis din ng mga pulis. Nanganganib akong maaresto anumang oras. Ang lungsod ay isa ring high-risk na lugar para sa salot, kaya kahit tanggalin pa ang lockdown, mahahawa ako nang husto at maka-quarantine kapag lumabas ako. At paano kung mahawa at mamatay ako rito?” Kapag iniisip ko ang tungkol dito pinapahina nito ang puso ko. Naisip ko, “Wala na akong ligtas na matutuluyan ngayon. Napakadelikado nito! Kailangan ko nang tapusin ang gawain ko rito at umuwi na sa lalong madaling panahon para hindi ko na kailanganing magtago sa iba’t ibang lugar at mamuhay sa gayong mapaniil na kalagayan. Pero ngayon ay matindi ang salot; wala nang biyahe ang mga bus at tren, kaya paano ako makakabalik?” Nag-isip ako nang nag-isip ng mga paraan para makabalik nang ligtas. Habang mas lalo akong nag-iisip, lalo akong nagiging malayo sa Diyos. Naguluhan at nabahala ako. Nasa matinding paghihirap ako.

Sa gabing ito, nagkasakit ako. Sumasakit ang ulo ko at nananakit ang buong katawan ko sa panghihina. Hindi ako makalakad nang maayos at nanghihina ang katawan ko. Ipinatong ko ang ulo ko sa mesa, hindi ko ito maiangat. Pakiramdam ko ay parang nararanasan ko ang mga sintomas ng salot. Litong-lito ako tungkol sa lahat ng ito. Paano ako biglang nagkasakit samantalang ayos na ayos ako kanina? Anong aral ang dapat kong matutuhan? Ano ang layunin ng Diyos sa sitwasyong ito?

Biyernes, Nobyembre 11, 2022, Maaraw

Habang ginagawa ko ang aking debosyonal ngayong umaga, nabasa ko ang mga salitang ito ng Diyos na nagsasabing: “Sa mainland China, naranasan na ng hinirang na mga tao ng Diyos ang panunupil at mga pang-aaresto ng malaking pulang dragon, at nakaranas na rin sila ng ilang tukso. Gaano karaming beses man silang naging mahina at nabigo, ang lahat ng kayang maghangad sa katotohanan ay unti-unting lumago sa tayog at nagkaroon ng buhay pagpasok. Kung makaharap nilang muli ang mga kapaligiran at tuksong naranasan nila noon, magkakaroon sila ng kaunting pananalig. Kung isang araw ay dalhin sila ng karanasan nila sa puntong hindi na sila takot sa kamatayan, at kaya na nilang malinaw na makita na ang buhay at kamatayan ng mga tao ay nasa mga kamay nga ng Diyos at pinamamatnugutan at isinasaayos ng Diyos, hindi ba’t ibig sabihin niyon na mas lumakas na ang pananalig nila? Tulad lang ng sa kapanahunan ng Lumang Tipan—bakit hindi sinakmal ng mga leon si Daniel nang itinapon siya sa lungga ng mga leon? Dahil may pananalig siya na hindi pinahintulutan ng Diyos ang mga leon na sakmalin siya. Kung gayon, ano ang iniisip ni Daniel sa puso niya? Hindi siya nagreklamo tungkol sa Diyos. Sa puso niya, sinabi niya: ‘Itinapon ako ng Diyos sa lungga ng mga leon. Ako at ang mga leon ay kapwa mga nilikha. Kung pahihintulutan ng Diyos ang mga ito na kainin ako, oras na para mamatay ako. Kung hindi ito pahihintulutan ng Diyos, hindi ako kakainin ng mga leon. Pinatutunayan nito na dapat pa rin akong mamuhay sa mga kamay ng Diyos, at na hindi pa tapos ang buhay ko at hindi pa ako dapat na mamatay. Itinatakda ito ng Lumikha.’ Nang maharap si Daniel sa usaping ito, una, hindi niya itinatwa ang pangalan ng Diyos; pangalawa, wala siyang paghihinala sa ginawa ng Diyos, hindi niya ito hinusgahan o kinondena, o hindi siya naghimagsik laban sa Diyos, at nagawa niyang magpasakop sa mga pagsasaayos ng Diyos. Kaya natalo at napahiya si Satanas. Kaya, ano ang mga kilos at pagpapamalas ni Daniel? Mga patotoo ang mga ito. Kapag may gayon kang tayog ay saka ka lang mahaharap sa mga gayong pagsubok. Ipagpalagay nang kahit ilagay ka ng Diyos sa lungga ng mga leon, hindi ka takot, at hindi nangangahas ang mga leon na kainin ka, pinatutunayan nito na mayroon kang tunay na pananalig at na tumahak ka na sa landas ng pagpeperpekto. Ganito mismo ang paglago sa buhay. Isang pagsubok din ang pagkakatapon sa lungga ng mga leon, tulad lang ng pagkakaalis sa napakalaking kayamanan ni Job. Ano ang pagpapamalas ni Job? (Pagpapasakop.) Bakit nagawa niyang magpasakop? Ito ay dahil walang mga pagdududa si Job tungkol sa ginawa ng Diyos. Nagkaloob o nag-alis man ang Diyos ng mga gantimpala, ayos lang ito para kay Job. Kahit na ibigay ng Diyos ang isang araw at kunin ang susunod, magpapasakop pa rin si Job. Paano man kumilos ang Diyos, ayos lang ito para kay Job; kaya niyang hayaan ang Diyos na mamatnugot ayon sa gusto ng Diyos at magpasakop sa Diyos. Kaayon siya ng Diyos. Paano man kumilos ang Diyos, kahit na paglaruan siya ng Diyos, kaya pa rin niyang magpasakop. … Ang tunay na pananalig ay naglalaman ng tunay na pagpapasakop, at ang tunay na pagpapasakop ay nagpapalitaw sa tunay na pananalig. Kung mayroon kang tunay na pananalig at kaya mong magkamit ng tunay na pagpapasakop, anong pagsubok ang makakatalo sa iyo? Anong kapaligiran ang makakatalo sa iyo? Walang makakatalo sa iyo. Kahit na itapon ka sa lungga ng mga leon, hindi mangangahas ang mga leon na kainin ka. Hindi ba’t mabuting bagay ito? (Oo.)” (Pagbabahagi ng Diyos). Pinagliwanag ng mga salita ng Diyos ang puso ko na gaya ng isang parola. Noong inihagis si Daniel sa lungga ng mga leon sa ilalim ng pang-aapi ng hari, hindi niya sinisi ang Diyos kahit na nahaharap siya sa kamatayan. Sa halip, mahigpit niyang pinanghawakan ang kanyang pananalig sa kataas-taasang kapangyarihan ng Diyos sa lahat ng bagay at ganap na ibinigay ang kanyang sarili sa Diyos. May tunay siyang pananalig sa Diyos. Nagbigay-inspirasyon sa akin ang karanasan ni Daniel. Ipinakita nito sa akin na, gaya ni Daniel, kailangan kong magkaroon ng katulad na pananalig sa Diyos at magpasakop sa Kanyang kataas-taasang kapangyarihan sa isang kapaligiran ng pang-uusig at pang-aapi. Pero kapag naharap na sa mga ganitong sitwasyon ng tunay na buhay, wala ako ng pananalig na taglay-taglay ni Daniel. Noong naharap ang iglesia sa malakihang pagsupil at kailangang ilipat kaagad ang mga libro ng mga salita ng Diyos, ang mga unang naisip ko ay tungkol sa malalaking panganib na kaakibat ng tungkuling ito. Natakot ako na mahuhuli ako ng mga pulis sa daan at gugulpihin ako hanggang mamatay. Noong magsimula ang pandemya, natakot ako na mahawa at mamatay, at namuhay ako sa isang kalagayan ng takot at kaduwagan. Ginusto ko pa ngang abandonahin ang tungkulin ko para protektahan ang sarili ko at tumakas nang mabilis hangga’t kaya ko. Ibinunyag ng mapanganib na kapaligirang ito ang kawalan ko ng tunay na pananalig at pagpapasakop sa Diyos. Kapag nakita ng mga walang pananampalataya na nilamon na ng pandemya ang buong lungsod, nalulugmok sila sa takot at pangamba. Ito ay dahil hindi sila nananampalataya sa Diyos at wala silang maaasahan. Pero ako, na isang mananampalataya sa Diyos, ay takot na takot pa rin at wala akong pananalig sa pagkamakapangyarihan-sa-lahat at kataas-taasang kapangyarihan ng Diyos, kaya paano ko matatawag ang sarili ko na isang mananampalataya? Naisip ko si Daniel, na napunta sa lupain ng mga banyaga, at inusig ng isang hari na pumigil sa kanya na manalangin sa Diyos. Tumanggi si Daniel na makipagkompromiso sa mga puwersa ng kadiliman, pinili niya ang kamatayan kaysa sumuko, at patuloy siyang manalangin sa Diyos. Sa huli, inihagis siya sa lungga ng mga leon, pero dahil nasa tabi niya ang Diyos, hindi nangahas ang mga leon na saktan siya. Gayundin, komprontahin man tayo ng pandemya o ng mga pang-aaresto, lahat ng ito ay nasa mga kamay ng Diyos. Lubusang nasa Diyos kung maaresto man ako o hindi. Kahit pa maaresto at makulong ako, dapat kong ibigay ang aking sarili sa Diyos at manindigan sa aking patotoo tungkol sa Kanya. Kung mahawa man ako ng virus, magpapasakop ako sa mga pamamatnugot at pagsasaayos Niya. Kahit mamatay ako, hindi ako magrereklamo. Ang pinakamahalagang bagay ngayon ay ang protektahan ang mga libro ng mga salita ng Diyos. Anuman ang panganib, dapat akong magtiwala sa Diyos na mabilis na ilipat ang mga ito hangga’t maaari. Dapat kong bitiwan ang mga pag-aalala ko at gumawa kaisa ng mga kapatid para maayos na mapangasiwaan ang gawain pagkatapos ng insidente. Nang magsimula na akong mag-isip sa ganitong paraan, nakaramdam ako ng malaking kaginhawahan. Nitong hapon, bago ko pa namalayan, mabuti na ang pakiramdam ko.

Huwebes, Disyembre 15, 2022, Maulan

Ang bilis lumipas ng panahon. Dalawang buwan na magmula noong dumating ako rito. Pinangangasiwaan ko na ang epekto ng nangyaring pagsupil magmula nang dumating ako rito, pero dahil sa mapanganib na kapaligiran, mabagal ang pag-unlad. Kagabi, nalaman ko na may isang tao na kumilos bilang isang Judas at ipinagkanulo ang maraming lider, manggagawa at kapatid. Naisip ko, “Ang mga tahanan dito na puwede sanang magpatuloy ng mga tao ay hindi na ligtas. Ang lahat ng gawain namin ay ganap na nahahadlangan, at ngayon ay lalong lumala ang sitwasyon. Gaano kaya katagal para matapos ang gawaing ito?” Hindi ako makahinga dahil sa kaisipang ito. Ngayong gabi, dumating si Wang Ying, nagsasabing malamang na nasundan siya noong isang gabi at hindi na ligtas dito. Iminungkahi niya na bumalik na ako. Lubos na katanggap-tanggap ang mungkahi niya, at naisip ko, “Dahil masama na ang mga bagay-bagay, magiging pinakamainam na bumalik na. Ano’t anuman, hindi naman dahil sa ayaw kong manatili rito, kundi dahil wala lang talagang ligtas na lugar na matutuluyan. Ngayon ganap na makatwiran na umalis ako.” Pero nang maisip ko ang pag-alis, nagsimula na naman akong makonsensiya. Napakarami pang gawain ang dapat tapusin dito. Magiging tama bang abandonahin ang mga tungkulin at umalis? Sa kabila ng pagiging mapanganib ng kasalukuyang sitwasyon, nakahanap pa rin ang ating mga kapatid ng paraan para makapunta rito at talakayin ang gawain. Kung babalik na ako, hindi ko na masusubaybayan ang gawain. Pero walang ligtas na matutuluyan dito. Natagpuan ko ang sarili ko na namumuhay sa tuluy-tuloy na pagkatakot at pagkabalisa, gaya ng isang takot na takot na ibon. Gulung-gulo ako. Dapat ba akong umalis, o dapat ba akong manatili? Hindi ko alam kung ano ang gagawin?

Linggo, Disyembre 18, 2022, Maaraw

Ngayon, nagpatuloy akong magnilay, “Bakit gusto ko palaging tumakas kapag nahaharap ako sa isang mapanganib na kapaligiran?” Nagkataon na nakatanggap ako ng isang liham mula sa isang kapatid, at lubos akong naantig pagkabasa ko rito. Nagsabi siya kung paanong, pagkatapos niyang lumaya mula sa kulungan, hiniling niyang manatili sa iglesia para ayusin ang epekto ng pagsupil. Pero dahil nag-alala siya na maaari siyang maaresto ng mga pulis anumang oras, umalis siya. Bilang resulta, saglit niyang hindi nagampanan ang kanyang tungkulin, na pinanghinayangan niya. Sa partikular, nagbanggit siya ng isang sipi mula sa mga salita ng Diyos na sobrang may kaugnayan sa kalagayan ko mismo. Sabi ng Makapangyarihang Diyos: “Sa proseso ng pagganap mo ng iyong mga tungkulin, sa positibong banda, kung kaya mong tratuhin ang iyong mga tungkulin nang tama, hindi kailanman tinatalikuran ang mga ito anumang pangyayari ang iyong hinaharap, at kahit pa nawalan ng pananalig ang iba at tumigil na gampanan ang kanilang mga tungkulin, patuloy mong pinaninindigan ang sa iyo at hindi kailanman tinatalikuran ang mga ito mula simula hanggang sa huli, nananatiling matatag at tapat sa iyong mga tungkulin hanggang sa huli, tunay mong tinatrato ang iyong mga tungkulin bilang mga tungkulin at nagpapakita ng kumpletong katapatan. Kung kaya mong tugunan ang pamantayang ito, talagang naabot mo na ang pamantayan sa sapat na pagganap ng iyong mga tungkulin; ito ay sa positibong banda. Gayunpaman, bago maabot ang pamantayang ito, sa negatibong banda, dapat ay magagawa ng isang taong labanan ang iba’t ibang tukso. Anong uri ito ng problema kapag hindi kaya ng isang taong labanan ang mga tukso sa proseso ng pagtupad ng kanyang tungkulin, kaya tinatalikuran niya ang kanyang tungkulin at tumatakas, ipinagkakanulo ang kanyang tungkulin? Katumbas iyon ng pagkakanulo sa Diyos. Ang pagkakanulo sa atas ng Diyos ay pagkakanulo sa Diyos. Maliligtas pa rin ba ang isang taong nagkakanulo sa Diyos? Tapos na ang taong ito; lahat ng pag-asa ay nawala na, at ang mga tungkuling dati niyang ginampanan ay pawang pagtatrabaho lamang, na nauwi sa wala dahil sa kanyang pagkakanulo. Kaya, mahalagang mahigpit na panghawakan ang tungkulin ng isang tao; sa paggawa nito, may pag-asa. Sa pamamagitan ng tapat na pagtupad ng tungkulin ng isang tao, puwede siyang maligtas at makamit ang pagsang-ayon ng Diyos. Ano para sa lahat ang pinakamahirap na bahagi ng paninindigan sa kanilang tungkulin? Ito ay kung kaya nilang maging matatag kapag nahaharap sa mga tukso. Ano ang kabilang sa mga tuksong ito? Salapi, katayuan, mga matalik na relasyon, mga damdamin. Ano pa? Kung may dalang panganib ang ilang tungkulin, maging mga panganib sa buhay ng isang tao, at ang pagganap sa gayong mga tungkulin ay maaaring magresulta sa pagka-aresto at pagkakakulong o maging pag-uusig hanggang sa kamatayan, kaya mo pa rin bang gampanan ang iyong tungkulin? Kaya mo pa rin bang magtiyaga? Ang kadaliang mapagtagumpayan ang mga tuksong ito ay nakabatay sa kung naghahangad ang isang tao ng katotohanan. Batay ito sa kakayahan ng isang tao na unti-unting kilatisin at kilalanin ang mga tuksong ito habang hinahangad ang katotohanan, para makilala ang diwa ng mga ito at ang mga satanikong panlilinlang sa likod ng mga ito. Hinihingi din nitong kilalanin ang mga sariling tiwaling disposisyon, sariling kalikasang diwa, at sariling kahinaan ng isang tao. Dapat ay patuloy ding hinihingi ng tao sa Diyos na protektahan siya para mapaglabanan niya ang mga tuksong ito. Kung kaya ng isang tao na paglabanan ang mga ito, at manindigan sa kanyang tungkulin nang walang pagkakanulo o pagtakas sa anumang pangyayari, ang posibilidad na maligtas ay umaabot sa 50 porsyento. Madali bang makamit ang 50 porsyento na ito? Ang bawat hakbang ay isang hamon, na puno ng panganib; hindi ito madaling makamit!” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Lubos na naantig ng mga salita ng Diyos ang puso ko. Ang layunin ng Diyos ay ang pag-asa na palagi akong nakakapit nang mahigpit sa mga tungkulin ko anuman ang mga sitwasyong dumating sa akin nang hindi nagkakanulo o tumatakas. Saka lamang ako magkakaroon ng tunay na patotoo. Kung aatras ako dahil sa kaduwagan at takot sa harap ng isang mapanganib na kapaligiran, inaabandona ang mga tungkulin ko sa ngalan ng pag-iingat sa sarili, ipagkakanulo ko ang Diyos at maiwawala ko ang aking patotoo. Sa dami ng mga kapatid na naaaresto, napakahalaga na agad na asikasuhin ang epekto ng pagsupil. Marami na akong nabasang mga salita ng Diyos at natamasa ko ang lahat ng bagay na ibinigay ng Diyos, pero sa sandali ng katotohanan, hindi ko magawang manatiling tapat sa Diyos o gampanan ang papel ko bilang isang nilikha. Gusto ko pa ngang gamitin ang mapanganib na kapaligiran dito bilang katwiran para umalis. Napakamakasarili at tuso ko! Kung aalis ako, hindi ko na magagawang harapang talakayin ang gawain sa aking mga kapatid. Maaapektuhan nito ang gawain. Bukod doon, medyo nagiging mahiyain at takot ang mga kapatid dahil sa malawakang pang-aaresto, kaya kailangan naming suportahan at hikayatin ang isa’t isa sa panahong ito. Kakailanganin kong mas madalas na makipagbahaginan sa kanila tungkol sa layunin ng Diyos at kung paano gagawin nang maayos ang mga tungkulin namin sa harap ng pang-uusig at mga paghihirap. Kaya, kapaki-pakinabang para sa gawain na manatili ako rito. Kung nag-aalala lamang ako sa sariling kong mga interes at aabandonahin ko ang aking tungkulin dahil natatakot ako sa kamatayan, tahasang magiging isang taksil at traydor ako sa Diyos kung gayon. Magiging napakamakasarili, kasuklam-suklam, at walang pagkatao niyon! Sa mga bagay na ito na nasa isip ko, alam ko kung ano ang kailangan kong gawin. Hindi ko puwedeng hayaang takutin ako ng mga kasalukuyang sitwasyon, ni hindi ko puwedeng abandonahin ang tungkulin ko at umalis dahil lang sinusundan si Wang Ying at natatakot akong madamay. Dapat akong magtiwala sa Diyos at gawin ang lahat ng makakaya ko sa pagsubaybay sa gawain pagkatapos ng insidente na pinangangasiwa sa akin sa kaya ako ipinadala rito. Anumang mga panganib ang mangyari sa akin o gaano man kahirap ang gawain, handa akong ibigay ang aking katapatan. Mabuhay man ako o mamatay, ipagkakatiwala ko ang sarili ko sa Diyos, hahayaan ko Siyang pamatnugutan ang lahat ng bagay, at magpapasakop ako sa Kanyang kataas-taasang kapangyarihan at mga pagsasaayos. Kahit na buhay ko ang kapalit, gagawin ko nang maayos ang gawaing ito.

Martes, Disyembre 20, 2022, Maaraw

Sa pagninilay-nilay ko sa nangyayari sa akin, sa bawat eksena, pinag-isipan ko: “Bakit kaya hinihiling kong tumakas at abandonahin ang aking tungkulin sa sandaling naharap ako sa isang mapanganib na kapaligiran? Anong kalikasan ang nagkokontrol sa akin?” Sa aking paghahanap, nakakita ako ng dalawang sipi ng mga salita ng Diyos: “Ang mga anticristo ay lubhang makasarili at kasuklam-suklam. Wala silang tunay na pananalig sa Diyos, lalong wala silang katapatan sa Diyos; kapag nahaharap sila sa isyu, sarili lamang nila ang kanilang pinoprotektahan at iniingatan. Para sa kanila, wala nang mas mahalaga pa kaysa sa sarili nilang seguridad. Hangga’t maaari silang mabuhay at hindi maaaresto, wala silang pakialam kung gaano kalaki ang pinsalang naidulot sa gawain ng iglesia. Labis na makasarili ang mga taong ito, hindi man lang nila iniisip ang mga kapatid, o ang gawain ng iglesia, sariling seguridad lamang nila ang kanilang iniisip. Sila ay mga anticristo. … Tinatalikuran ng mga anticristo ang gawain ng iglesia at ang mga handog ng Diyos, at hindi nila isinasaayos na pangasiwaan ng mga tao ang mga naiwang pinsala. Katulad ito ng pagpapahintulot sa malaking pulang dragon na kamkamin ang mga handog ng Diyos at ang Kanyang mga hinirang. Hindi ba’t isa itong lihim na pagkakanulo sa mga handog ng Diyos at sa Kanyang mga hinirang? Kapag malinaw na alam ng mga tapat sa Diyos na mapanganib ang isang kapaligiran, hinaharap pa rin nila ang panganib ng paggawa sa gawain ng pangangasiwa sa mga naiwang pinsala, at sinisikap nilang panatilihing kakaunti lang ang mga kawalan sa sambahayan ng Diyos bago sila mismo ang umatras. Hindi nila inuuna ang kanilang sariling seguridad. Sabihin mo sa Akin, sa buktot na bansang ito ng malaking pulang dragon, sino ang makatitiyak na walang anumang panganib sa pananampalataya sa Diyos at sa paggawa ng isang tungkulin? Anuman ang tungkuling akuin ng isang tao, may nakapaloob na panganib dito—gayumpaman, ang pagganap sa tungkulin ay iniatas ng Diyos, at habang sinusunod ang Diyos, dapat akuin ng isang tao ang panganib sa paggawa ng kanyang tungkulin. Dapat gumamit ng karunungan ang isang tao, at kailangan niyang gumamit ng mga hakbang para matiyak ang kanyang seguridad, ngunit hindi niya dapat unahin ang pansarili niyang seguridad. Dapat niyang isaalang-alang ang layunin ng Diyos, unahin ang gawain ng sambahayan ng Diyos, at unahin ang pagpapalaganap ng ebanghelyo. Ang pagkumpleto sa atas ng Diyos sa kanila ang pinakamahalaga, at ito ang prayoridad. Pangunahing prayoridad ng mga anticristo ang kanilang personal na seguridad; naniniwala sila na walang anumang kinalaman sa kanila ang iba pang bagay. Wala silang pakialam kapag may nangyayari sa ibang tao, kahit sino man ito. Hangga’t walang masamang nangyayari sa mismong mga anticristo, panatag ang pakiramdam nila. Wala silang anumang katapatan, na natutukoy sa kalikasang diwa ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). “Ang mga anticristo ay walang ipinapakitang katapatan sa Diyos. Kapag inaatasan sila ng gawain, masaya nila itong tinatanggap, at gumagawa sila ng ilang magagandang deklarasyon, ngunit kapag dumarating ang panganib, tumatakbo sila nang napakabilis; sila ang unang tumatakbo, ang unang tumatakas. Ipinapakita nito na ang kanilang pagiging makasarili at kasuklam-suklam ay talagang malala. Wala silang anumang pagpapahalaga sa responsabilidad o katapatan man lang. Kapag nahaharap sa isang problema, ang alam lang nila ay tumakas at magtago, at iniisip lang nila ang pagprotekta sa kanilang sarili, hindi kailanman isinasaalang-alang ang kanilang mga responsabilidad o tungkulin. Alang-alang sa kanilang pansariling seguridad, palaging ipinapakita ng mga anticristo ang kanilang makasarili at kasuklam-suklam na kalikasan. Hindi nila inuuna ang gawain ng sambahayan ng Diyos o ang kanilang sariling mga tungkulin. Lalong hindi nila inuuna ang mga interes ng sambahayan ng Diyos. Sa halip, inuuna nila ang sarili nilang seguridad” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilalantad ng Diyos ang pagkamakasarili at pagiging kasuklam-suklam ng mga anticristo. Kapag nahaharap sila sa isang mapanganib na kapaligiran habang ginagawa ang kanilang tungkulin, iniisip lang nila ang kanilang sarili saanman sila pumunta. Partikular nilang pinapahalagahan ang kanilang sariling kaligtasan at buhay. Kapag naapektuhan na ang sarili nilang mga interes, inaabandona nila ang gawain ng sambahayan ng Diyos at hindi nagpapakita ng katapatan sa Diyos. Sa pagbabasa ko ng mga salita ng Diyos na naglalantad sa mga anticristo, tinamaan ang puso ko. Hindi ba’t kumilos ako nang ganito? Dahil nakikita ko ang masamang kapaligiran dito sa iglesia at ang pagkalat ng salot, natakot ako na maaaresto at pahihirapan ako ng mga pulis hanggang mamatay; natakot din ako na mahahawa ako ng virus at mamamatay. Partikular akong takot sa kamatayan at hiniling kong makatakas kaagad hangga’t kaya ko. Dahil namumuhay ako sa mga satanikong lason gaya ng “Ang bawat tao para sa kanyang sarili at bahala na ang iba,” “Ang tadhana ninuman ay nasa kanyang sariling kamay,” at “Mas mainam ang masamang buhay kaysa isang mabuting kamatayan,” naniwala ako na sa buhay, dapat nating isipin ang ating mga sarili; mas pipiliin kong magpatuloy sa isang hamak na pag-iral kaysa magbayad ng halaga para gawin ang tungkulin ko. Napakamakasarili ko at kasuklam-suklam! Ang mga kapatid na tapat na gumagawa ng kanilang mga tungkulin, kahit na alam nila ang peligro ng paggawa niyon sa mga mapanganib na kapaligiran, ay mahigpit na nakakapit sa kanilang mga tungkulin sa pamamagitan ng pagtitiwala sa Diyos, isinasapalaranbinubuwis ang kanilang mga buhay at sa huli ay pinoprotektahan ang mga libro ng mga salita ng Diyos at ang kaligtasan ng ibang mga kapatid. Sa kabilang banda, hiyang-hiya ako. Mapanganib ang kapaligiran dito, medyo mas malala ang salot, pero may mga kapatid pa rin na naglalagay ng kanilang sarili sa panganib sa pagpapatuloy sa akin, pero patuloy akong nag-aalala para sa sarili ko, hindi ko magawang buong pusong gugulin ang sarili ko sa aking tungkulin. Talagang wala akong pagkatao! Kung may kaunting konsensiya o katwiran man lang ako at alam ko na nanganganib ang mga libro ng mga salita ng Diyos, gagawin ko ang pinakamakakaya ko para tiyaking nagawa nang maayos ang gawain pagkatapos ng pangyayari at mabawasan ang mga kawalan. Kung talagang tumakas ako at hindi nailipat sa tamang oras ang mga libro ng mga salita ng Diyos, malamang na mapapasakamay ng malaking pulang dragon ang mga ito. Mas marami pang kapatid ang manganganib na maaresto, at bilang resulta, magdurusa pa ng mas malalaking kawalan ang buhay pagpasok ng mga kapatid. Sa ganitong paraan, kahit pa maiwasan kong mahuli at mailigtas ko ang buhay ko, mag-iiwan ako ng isang seryosong pagsalangsang. Mapupuno ako ng labis-labis na pagsisisi, pero magiging masyadong huli na para may magawang anuman tungkol dito! Naalala ko ang sinabi ng Panginoong Jesus: “At huwag kayong mangatakot sa mga nagsisipatay ng katawan, datapuwat hindi nangakakapatay sa kaluluwa: kundi bagkus ang katakutan ninyo’y Siyang makapupuksa sa kaluluwa at sa katawan sa impiyerno” (Mateo 10:28). “Ang nakasusumpong ng kanyang buhay ay mawawalan nito; at ang mawalan ng buhay dahil sa Akin ay makasusumpong niyaon” (Mateo 10:39). Naalala ko rin ang isang sipi ng mga salita ng Makapangyarihang Diyos na nagsasabing: “Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinakakarapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipalaganap ang Kanyang ebanghelyo? Sadyang hindi kinakailangang gawin mo ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang iyong obligasyon. May takot at pag-aalala sa mga layunin ang mga tao ngayon, ngunit anong silbi ng mga damdaming iyon? Kung hindi kailangan ng Diyos na gawin mo ito, para saan ang pag-aalala tungkol dito? Kung kailangan ng Diyos na gawin mo ito, hindi ka dapat umiwas o tumanggi sa pananagutang ito. Dapat kang maagap na makipagtulungan at tanggapin ito nang walang pag-aalala. Paano man mamatay ang isang tao, hindi siya dapat mamatay sa harap ni Satanas, at hindi mamatay sa mga kamay ni Satanas. Kung mamamatay ang isang tao, dapat siyang mamatay sa mga kamay ng Diyos. Nagmula sa Diyos ang mga tao, at sa Diyos sila magbabalik—gayon ang katwiran at saloobing dapat taglayin ng isang nilikha” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Ipinaunawa sa akin ng mga salita ng Diyos na kapag dumating sa akin ang panganib at ang banta ng kamatayan habang ginagawa ko ang aking tungkulin, dapat akong manatiling tapat sa Diyos. Kahit na ang ibig sabihin pa nito ay ang pagsasakripisyo ng aking buhay, dapat akong kumapit nang mahigpit sa tungkulin ko at huwag kailanman sumuko kay Satanas. Ito ang pinakamakapangyarihang patotoo ng pagtalo kay Satanas, na sinang-ayunan ng Diyos. Kapag nahaharap sa mga banta sa aking buhay, kung tatanggihan ko ang atas ng Diyos dahil sa takot sa kamatayan, magiging marka ito ng kahihiyan at kamumuhian ako ng Diyos. Ang mga propeta at apostol na iyon sa mga nakalipas na kapanahunan ay naharap sa mga karumal-dumal na kamatayan alang-alang sa pangangaral ng ebanghelyo at pagpapatotoo tungkol sa Diyos: Ang ilan ay hinati-hati ng mga kabayo, ang iba naman ay tinagpas hanggang mamatay, habang ang iba pa ay sinunog hanggang mamatay. Si Pedro ay ipinako pa nga sa krus nang patiwarik para sa Diyos. Sa mga huling araw, maraming kapatid ang naaresto at brutal na pinahirapan ng Partido Komunista dahil sa pagpapalaganap sa ebanghelyo ng kaharian. Kahit sa bingit ng kamatayan, tumatanggi pa rin silang itatwa ang pangalan ng Diyos; habang ang ilan, kahit na pinapahirapan hanggang mamatay ay tumatangging maging Judas o ipagkanulo ang Diyos. Nagpatotoo sila ng maganda at matunog na mga patotoo tungkol sa Diyos. Ginamit nila ang kanilang sariling buhay para ipagtanggol ang tunay na daan at nagproklama at nagpatotoo sa masamang mundong ito sa pamamagitan ng kanilang kamatayan na ang Diyos ay ang nag-iisang tunay na Diyos, ang Lumikha. Kahit na ang ibig sabihin nito ay ang pagsasakripisyo ng kanilang buhay, hindi pa rin sila mag-aatubili. Ang pagbibigay ng buhay para magpatotoo tungkol sa Diyos ay isang mahalaga at makahulugang pagkilos. Ito ang pinakamataas na uri ng patotoo. Nang mapagtanto ko ito, nabawasan ang takot ko. Handa akong harapin ang kapaligirang ito sa pamamagitan ng pagtitiwala sa Diyos.

Nang sandaling ito, pumasok sa isip ko ang mga salitang ito ng Diyos. Sabi ng Makapangyarihang Diyos: “Kahit gaano pa ‘kamakapangyarihan’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga paraan para gawing tiwali at akitin nito ang tao, kahit gaano pa kagaling ang mga pandaraya at mga pakana nito sa pananakot sa tao, kahit gaano pa pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman naghari o kumontrol ng anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang magpasailalim sa kapamahalaan ng Diyos, kundi higit pa rito, ay kailangang magpasakop sa lahat ng atas at kautusan ng Diyos. Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos. Sa mga mata ng Diyos, mas mababa pa si Satanas sa mga liryo ng kabundukan, sa mga ibon na lumilipad sa himpapawid, sa mga isda sa karagatan, at sa mga uod sa lupa. Ang papel nito sa lahat ng bagay ay para pagsilbihan ang lahat ng bagay, para pagsilbihan ang sangkatauhan, at para pagsilbihan ang gawain ng Diyos at ang Kanyang plano ng pamamahala. Kahit gaano pa kamalisyoso ang kalikasan nito, at gaano man kasama ang diwa nito, ang tanging bagay na magagawa nito ay ang tapat na gawin ang tungkulin nito: ang magsilbi sa Diyos, at magbigay ng hambingan sa Diyos. Ito ang diwa at kinatatayuan ni Satanas. Ang diwa nito ay hindi kaugnay sa buhay, hindi kaugnay sa kapangyarihan, hindi kaugnay sa awtoridad; laruan lamang ito sa mga kamay ng Diyos, isa lang makina na nagsisilbi sa Diyos!” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). “Kapag handang isakripisyo ng mga tao ang kanilang mga buhay, ang lahat ng bagay ay nagiging walang halaga, at walang makagagapi sa kanila. Ano ang maaaring maging higit na mahalaga kaysa buhay? Sa ganitong paraan nawawalan si Satanas ng kakayahang gumawa pa sa mga tao, walang anumang magagawa ito sa tao” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob,” Kabanata 36). May awtoridad at kapangyarihan ang mga salita ng Diyos. Nasa ilalim ng kataas-taasang kapangyarihan at pagsasaayos ng Diyos ang lahat ng bagay. Gaano man kabangis at kabagsik si Satanas, maging ito ay hindi makakatakas sa hangganang itinakda ng Diyos. Kung wala ang pahintulot ng Diyos, hindi ito mangangahas lumagpas ng linya, lalo pa ang pinsalain tayo. Gaya ng kung paanong gustong wasakin ni Satanas si Job, hindi hinayaan ng Diyos si Satanas na kunin ang buhay ni Job. At bagama’t ginamit ni Satanas ang bawat panlalansi at pakana nito, hindi ito nangahas na kunin ang buhay ni Job. Ipinatanto nito sa akin na ang awtoridad ng Diyos ay lampas sa maaabot ng anumang mga kumakalabang puwersa. Kahit gaano kasama ang sitwasyon dito, hindi pa rin ako naaaresto. Ito ay dahil lahat sa proteksyon ng Diyos. Isang beses, pumunta ako sa isang nagho-host na bahay, pero hindi dumating ang sister para sunduin ako. Kalaunan, nalaman ko na naipagkanulo na ng isang Judas ang bahay at nasa ilalim ng matinding pagmamanman ng mga pulis. Dahil lahat sa proteksyon ng Diyos kaya hindi ako nakarating doon. Dagdag pa rito, tinalian ng salot na ito ang mga kamay ng mga pulis, hinahadlangan ang kanilang mga pagsisikap na arestuhin ang mga kapatid. Kung hindi, sino ang nakakaalam kung ilan pang mga kapatid ang mahaharap sa mga pang-aaresto. Lahat ng ito ay mahimalang gawa, karunungan at pagkamakapangyarihan-sa-lahat ng Diyos. Kahit sa gitna ng mapanganib na kapaligirang ito, hindi nangangahas ang CCP na hawakan ako nang walang pahintulot ng Diyos. Nasa sa Diyos kung maaaaresto ba ako at mabibigyan ng mabigat na sentensiya. Hindi ko na kayang mabuhay para sa sarili ko; handa akong ibigay ang sarili ko sa Diyos at hayaan Siyang pangunahan ako sa bawat araw. Gaano man kamapanganib ang kapaligiran dito o kung gaano katindi ang salot, kakapit ako nang mahigpit sa aking tungkulin hanggang wakas. Nang mapagtanto ko ito, nagkaroon ng kapayapaan ang isip ko at itinuon ko ang sarili ko sa aking tungkulin.

Sabado, Disyembre 31, 2022, Maaraw

Kahapon, dumating kami ni Su Xiao sa isang iglesia. Nagulat kami, na ang kapatid na nagpatuloy sa amin ay nagbigay ng isang lugar para pagtaguan ng mga libro. Natuwa kami pareho at pagkatapos ay nagpasya kaming paghatian ang gawain. Inalam ni Su Xiao ang sitwasyon ng bahay samantalang bumalik naman ako para talakayin sa mga kapatid ang usapin tungkol sa paglilipat ng mga libro ng mga salita ng Diyos. Nang hapong ito, matagumpay naming nailipat ang unang batch ng mga libro.

Martes, Pebrero 14, 2023, Maaraw

Patuloy naming inililipat ang mga libro ng mga salita ng Diyos sa nakalipas na ilang araw, sa wakas ay ililipat na namin ang huling batch ng mga libro ngayon. Mga alas-3:00 ng umagang ito, nakita kong nakauwi nang ligtas ang mga kapatid na naglilipat ng mga libro, at napuno ako ng emosyon na hindi maipapaliwanag ng mga salita. Sa panahong ito, nagawa naming mailipat nang ligtas ang lahat ng libro sa kabila ng gayong mapanganib na kapaligiran. Lahat ng ito ay bunga ng paggabay ng Diyos at ang nagkakaisang pagtutulungan ng mga kapatid. Habang nakaupo sa bus pauwi ng bahay, napuno ako ng damdamin ng kapayapaan at seguridad. Sa buong paglalakbay ko, patuloy kong pinag-isipan: Sa kabila ng pagpunta ko rito para gumawa sa isang mapanganib na kapaligiran, lubos kong napagtanto na dahil mismo sa mapapanganib na kapaligirang tulad nito na nagawa naming makita ang mga mahimalang pagkilos ng Diyos, at makilala na ang awtoridad at kapangyarihan ng Diyos ay hindi maaabot ng anumang mga kumakalabang puwersa. Nauunawaan ko na rin ngayon na ang pagdanas ng gayong mapapanganib na kapaligiran ay kayang mangperpekto ng pananalig ko, matulungan akong maunawaan ang pagkamakapangyarihan-sa-lahat at ang kataas-taasang kapangyarihan ng Diyos, at mabunyag ang aking pagkamakasarili at pagiging kasuklam-suklam. Kapag ako ay nasa isang mapanganib na kapaligiran may gawi akong protektahan ang sarili kong mga interes at isipin lamang ang sarili kong kinabukasan at kapalaran. Ginabayan ako ng mga salita ng Diyos para malampasan ang madilim na impluwensiya ni Satanas, magtiyaga hanggang wakas at tapusin ang gawain kung saan ako ipinadala. Napakarami kong nakamit sa buong paglalakbay na ito. Isa itong hindi malilimutang karanasan at isang mahalagang kayamanan sa buhay ko! Salamat sa Diyos!


7. “Paghahanda” Para sa Isang Pagtitipon

Ni Xiaoli, Tsina

Noong Pebrero 2023, napili ako bilang isang lider ng iglesia, na pangunahing responsable para sa gawain ng pagdidilig. Noong una, nagagawa ko ring asikasuhin ang ilang gawaing responsabilidad ng sister na kasama kong gumagawa. Kalaunan, bumaba nang husto ang mga resulta ng gawain ng pagdidilig, at nabahala ako nang kaunti. Naisip ko, “Responsabilidad ko ang gawain ng pagdidilig. Ang mabababang resulta ay direktang may kinalaman sa akin. Iisipin kaya ng mga nakatataas na lider na wala akong kakayahan para sa gawain, hindi ko magawa nang maayos ang anumang bagay, at hindi ko kayang isagawa ang gawain?” Upang hindi ako hamakin ng mga lider, inilaan ko ang lahat ng pag-iisip at lakas ko sa gawain ng pagdidilig, at hindi ako masyadong tumulong sa gawain na responsabilidad ng sister na kasama ko. Napagtanto ko rin na sa pagkilos sa ganitong paraan, mag-isa akong gumagawa, nang hindi maayos na nakikipagtulungan sa iba. Ngunit nang maisip kong ako ang pangunahing responsable para sa gawain ng pagdidilig, at kung paanong makaaapekto sa reputasyon at katayuan ko ang mabababang resulta, nawalan na ako ng pakialam sa iba pang bagay.

Isang araw, bigla akong nakatanggap ng liham mula sa mga nakatataas na lider at hinihiling nila sa aking dumalo sa isang pagtitipon kinabukasan. Nabahala ako, iniisip ko na, “Masama ito. Tiyak na tatanungin ako ng mga lider tungkol sa iba’t ibang gawain ng iglesia. Ngayong buwan, maliban sa pagsubaybay sa gawain ng pagdidilig, wala na talaga akong inasikasong iba pang gawain. Wala akong ideya kung anong mga isyu ang mayroon sa iba’t ibang gampanin o kung paano umuusad ang mga ito. Kung magtatanong ang mga lider at wala akong anumang maisagot, ano na lamang ang iisipin nila sa akin? Iisipin ba nilang wala akong pagpapahalaga sa pasanin sa aking mga tungkulin at makabubuo sila ng masamang impresyon sa akin? Kung matutuklasan nilang sinubaybayan ko lang ang sarili kong gawain ng pagdidilig at binalewala ang iba pang gampanin, tiyak na sasabihin nilang lubos akong makasarili at kasuklam-suklam, at na mga personal na interes ko lamang ang mahalaga sa akin at hindi ang kabuuang gawain ng iglesia, at na reputasyon at katayuan lamang ang hinahangad ko. Kung mauuwi ito sa pagpupungos o pagtatanggal nila sa akin, gaano magiging kahiya-hiya iyon?” Naisip kong sa pagtitipon kinabukasan, tiyak na magsisimula ang mga lider sa pagtatanong tungkol sa gawain ng ebanghelyo, kaya mabilis akong nagpunta sa kapatid na nakasama kong gumawa para alamin ang tungkol sa pag-usad ng gawain ng ebanghelyo nang sa gayon ay may alam naman ako kahit papaano kapag nagtanong ang mga lider kinabukasan tungkol dito. Ngunit maraming detalye ang nakapaloob sa gawain ng ebanghelyo, at hindi malinaw na maipaliliwanag ang mga ito sa ilang salita lamang, at dahil kapos sa oras, hindi gayon karami ang nalaman ko. Nabahala ako, at napakatagal kong humilata sa higaan, hindi makatulog, ang isip ko ay puno ng mga alalahanin tungkol sa pagtitipon kinabukasan. Sa araw ng pagtitipon, dumating ako nang maaga at natuwa ako nang malaman kong hindi pa dumarating ang mga lider dahil sa iba pang usapin, at naisip kong maaari kong gamitin ang oras na ito para tingnan ang mga ulat mula sa bawat grupo upang maunawaan kung kumusta ang bawat gampanin at malaman kung nasaan ba ang mga problema, nang sa gayon ay masagot ko ang ilan sa mga posibleng itanong ng mga lider. Kaya naman madali kong pinasadahan ang mga ulat sa gawain mula sa bawat grupo, at bagama’t medyo nagkaroon ako ng ideya kung kumusta ang gawain, marami pa ring detalye ang hindi ko naarok. Naisip ko rin na sa pagtitipon, hindi lang magtatanong ang mga lider tungkol sa gawain, kundi tiyak na magtatanong din sila tungkol sa aming mga kamakailang karanasan at mga nakamit, at ang kaalamang natamo namin tungkol sa aming sarili. Hindi na nga ako gaanong nakapagsasalita tungkol sa mga detalye ng gawain, at kung hindi ko pa maayos na matatalakay ang tungkol sa aking buhay pagpasok o makapagbabahagi ng anumang bagay, tiyak na iisipin ng mga lider na hindi ako naging maayos sa gawain at buhay pagpasok, at may sasabihin silang gaya ng: “Hindi mo magawa nang maayos ang kahit ano; paano naging lider ng iglesia ang isang taong katulad mo?” at hahamakin nila ako. Kaya, mabilis akong nagbasa ng mga salita ng Diyos at pinag-isipang mabuti ang aking kalagayan, naghahanap ng mga siping kakainin at iinumin upang lutasin ang aking tiwaling disposisyon, natatakot na kapag dumating na ang oras, kung hindi ako makapagbabahagi nang maayos, makikita ng mga lider kung sino talaga ako. Ngunit hindi ko lang talaga mapakalma ang aking puso, o makatuon sa mga salita ng Diyos. Habang lalo kong sinusubukang magnilay-nilay at kilalanin ang sarili ko, lalong gumugulo ang isip ko, at hindi ko madama ang kaliwanagan o gabay ng Banal na Espiritu. Napagtanto kong mali ang kalagayan ko. Hindi ba’t nagiging mapanlinlang ako? Pagkatapos nito, kinalma ko ang aking sarili at nanalangin ako sa Diyos, “O Diyos ko, napakasama ng kalagayan ko. Nababahala ako at hindi mapakali, at talagang malabo ang mga iniisip ko. Alam kong nasa maling kalagayan ako. Gusto kong patahimikin ang puso ko sa harapan Mo, hanapin ang Iyong layunin, at makawala sa maling kalagayang ito.”

Sa sandaling iyon, naalala ko ang ilan sa mga salita ng Diyos: “Ginagawa mo ba ang mga layon at intensiyon mo na Ako ang nasa isip? Ang iyo bang mga salita at pagkilos ay sinasabi at ginagawa sa Aking presensiya? Sinusuri Ko ang lahat ng iyong mga iniisip at palagay. Hindi ka ba nakokonsensiya? Ang ipinapakita mo sa iba ay balatkayo at mahinahon kang umaasta nang may pagmamagaling; ginagawa mo ito para ipagsanggalang ang sarili mo. Ginagawa mo ito para ikubli ang iyong kasamaan, at naghahanap ka pa nga ng mga paraan upang itulak ang kasamaang iyan sa iba. Anong panlilinlang ang nananahan sa puso mo!” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Pagkatapos, nabasa ko rin ang mga salitang ito ng Diyos: “Ang mga anticristo ay talagang taksil at tuso. Lahat ng sabihin niya ay pinag-isipang mabuti; wala nang mas huhusay pa sa kanya sa pagkukunwari. Ngunit sa sandaling lumabas na ang totoo, sa sandaling makita na ng mga tao kung ano talaga sila, ginagawa nila ang lahat para ipagtanggol ang kanilang sarili, at nag-iisip sila ng mga paraan para ayusin ang sitwasyon at magpanggap bilang isang paraan para maisalba ang kanilang imahe at reputasyon. Ang mga anticristo ay namumuhay bawat araw para lamang sa reputasyon at katayuan, namumuhay lamang sila para magpakasasa sa mga pakinabang ng katayuan, ito lamang ang iniisip nila. Kahit kapag dumaranas nga sila ng kaunting paghihirap paminsan-minsan o nagbabayad ng kaunting halaga, para ito sa pagtatamo ng katayuan at reputasyon. Ang paghahangad ng katayuan, paghawak ng kapangyarihan, at pagkakaroon ng maginhawang buhay ang mga pangunahing bagay na laging binabalak na matamo ng mga anticristo sa sandaling manampalataya sila sa Diyos, at hindi sila sumusuko hanggang sa makamtan nila ang kanilang mga layon. Kung sakaling nalantad ang kanilang masasamang gawa, natataranta sila, na para bang pagsusukluban sila ng langit. Hindi sila makakain o makatulog, at para silang wala sa ulirat, para silang dumaranas ng depresyon. Kapag tinatanong sila ng mga tao kung ano ang problema, nagsisinungaling sila at sinasabing, ‘Abalang-abala ako kahapon kaya hindi ako nakatulog buong magdamag, pagod na pagod ako.’ Ngunit hindi talaga totoo ang lahat ng ito, lahat ito ay panlilinlang. Ganito ang pakiramdam nila dahil palagi nilang iniisip, ‘Nalantad na ang masasamang bagay na ginawa ko, kaya paano ko maipanunumbalik ang reputasyon at katayuan ko? Anong mga pamamaraan ang maaari kong gamitin para tubusin ang sarili ko? Anong tono ang maaari kong gamitin sa lahat para ipaliwanag ito? Ano ang maaari kong sabihin para hindi ako mahalata ng mga tao?’ Sa loob ng matagal na panahon, hindi nila maisip kung ano ang gagawin, kung kaya’t nalulumbay sila. Kung minsan ay nakatitig sila sa iisang lugar nang wala namang nakikita, at walang nakakaalam kung ano ang tinitingnan nila. Dahil sa isyu ay nag-iisip sila nang husto, napapagod sa kakaisip, at ayaw nilang kumain o uminom. Sa kabila nito, nagkukunwari pa rin sila na nagmamalasakit sa gawain ng iglesia, at nagtatanong sa mga tao, ‘Kumusta na ang gawain ng ebanghelyo? Gaano kabisa ang pangangaral nito? Nagkamit na ba ng anumang buhay pagpasok ang mga kapatid kamakailan? Mayroon bang nanggagambala at nanggugulo?’ Ang mga tanong nilang ito tungkol sa gawain ng iglesia ay para magpakitang-tao sa iba. Kung malaman man nila ang mga problema, wala silang paraan para lutasin ang mga iyon, kaya ang kanilang mga tanong ay pormalidad lamang na malamang na ituring ng iba na pagmamalasakit sa gawain ng iglesia” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Nabagabag at nabalisa ako dahil sa paghatol ng mga salita ng Diyos. Nakita ko kung gaano ako naging mapanlinlang. Talagang naging makasarili ako sa aking tungkulin, tumuon lamang sa sarili kong gawain sa ngalan ng reputasyon at katayuan, habang halos hindi nagtatanong tungkol sa ibang gawain. Wala talaga akong nagawang anumang aktuwal na gawain. Alam kong hindi naaayon sa mga layunin ng Diyos ang aking mga kilos, at na hindi ako nakipagtulungan sa pangkat, ngunit hindi ko hinanap ang mga katotohanang prinsipyo upang lutasin ang mga isyung ito. Dagdag pa rito, alam kong hindi ko karaniwang pinagtutuunan ng pansin ang aking buhay pagpasok, ni hindi ako masyadong makapagbahagi ng aktuwal na kaalamang batay sa karanasan. Noong hindi pa hinihiling sa akin ng mga lider na dumalo sa isang pagtitipon, hindi ko iyon masyadong inisip, nag-aakala na kahit pa mayroon akong mga problema, hindi iyon malalaman ng mga lider, kaya hindi ako nagmamadaling lutasin ang mga iyon. Ngunit nang sandaling malaman kong hihilingin sa akin ng mga lider na dumalo sa isang pagtitipon, agad akong kinabahan, natatakot na masiwalat ang mga problema ko sa pagtitipon, at sa sandaling malaman ng mga lider ang tungkol sa mga ito, tiyak na iisipin nilang wala akong pagpapahalaga sa pasanin sa aking mga tungkulin, na wala akong ginawang aktuwal na gawain, at na mahina ang aking kakayahan at buhay pagpasok. Dahil kasisimula ko lang sa aking tungkulin bilang isang lider, at hindi ako masyadong kilala ng mga nakatataas na lider, kung makapag-iwan ako ng hindi magandang impresyon sa kanila sa aming unang pagkikita, tiyak na hindi nila ako pahahalagahan sa hinaharap at baka nga tanggalin pa nila ako. Upang protektahan ang aking reputasyon at katayuan, sinubukan ko ang bawat posibleng paraan upang pagtakpan ang aking mga isyu. Bago ang pagtitipon, nagmadali akong hanapin ang sister na kasama kong gumawa upang tingnan ang mga detalye ng gawain, at ninais ko ring ikubli ang aking sarili at linlangin ang mga lider sa pamamagitan ng paspasang pagtingin sa mga ulat nang maaga upang mapamilyar ako sa gawain. Gusto kong lumikha ng huwad na impresyon na mayroon akong mahuhusay na kakayahan para sa gawain at pinagtuunan ko nang maigi ang aking buhay pagpasok, nang sa gayon ay bigyan ako ng magandang ebalwasyon ng iba. Wala na nga akong pagpapahalaga sa pasanin para sa aking tungkulin at hindi ko na nga hinangad ang katotohanan, ngunit palagi pa rin akong natatakot na baka makita ng iba kung sino talaga ako, kaya lumikha ako ng huwad na imahe at ikinubli ang aking sarili. Hindi ba’t lantaran at garapal itong panlilinlang? Nakita kong tunay nga akong naging mapanlinlang. Kumikilos ako na para talagang isang anticristo. Partikular na tuso ang mga anticristo, at ginagamit nila ang lahat ng mayroon sila upang protektahan ang kanilang reputasyon at katayuan kapag nakita nilang napipinsala ang mga ito. Hindi ba’t ito ang ginagawa ko? Kapag hindi nanghihimasok ang mga bagay sa aking reputasyon o katayuan, binabalewala ko ang ibang gawain ng iglesia at hindi binibigyang-pansin ang aking buhay pagpasok. Pero kapag nasagi ng isang bagay ang aking katayuan at reputasyon, nagiging balisang-balisa ako, nagbabasa ng mga salita ng Diyos at sinusubukang unawain ang gawain, nagmumukha na para bang matiyaga ako sa aking paghahanap. Tunay na tuso at mapanlinlang ako. Hindi ba’t disposisyon ng isang anticristo ang ibinunyag ko?

Kalaunan, nabasa ko ang mga salitang ito ng Diyos: “Dapat ninyong tahakin ang tamang landas habang nananampalataya kayo sa Diyos at umaasal, at huwag kayong makisangkot sa mga baliko at masasamang paraan. Ano ang mga baliko at masasamang paraan? Laging gusto ng mga mananampalataya sa Diyos na umasa sa mga munting pakana, sa mga mapanlinlang at tusong laro, at sa panlalansi, para pagtakpan ang sarili nilang katiwalian, mga depekto at kapintasan, at mga problema tulad ng sarili nilang mahinang kakayahan; palagi nilang hinaharap ang mga bagay-bagay ayon sa mga satanikong pilosopiya, iniisip nilang hindi naman ito masyadong masama. Sa mga mabababaw na bagay, binobola nila ang Diyos at ang kanilang mga lider, pero hindi nila isinasagawa ang katotohanan, ni hindi sila kumikilos alinsunod sa mga prinsipyo. Maingat nilang tinitimbang ang mga salita at pagpapahayag ng iba, palaging nag-iisip nang malalim: ‘Kumusta ang naging pagganap ko nitong mga nakaraan? Sinusuportahan ba ako ng lahat? Alam ba ng Diyos ang lahat ng mabubuting bagay na ginagawa ko? Kung alam Niya, pupurihin ba Niya ako? Ano ang posisyon ko sa puso ng Diyos? Mahalaga ba ako roon?’ Ipinapahiwatig nito na, bilang isang taong nananampalataya sa Diyos, magtatamo ba siya ng mga pagpapala, o matitiwalag ba siya? Hindi ba’t baliko at masamang paraan ang laging pagbulayan ang mga bagay na ito? Isa nga itong baliko at masamang paraan, hindi ito ang tamang paraan. Ano kung gayon ang tamang paraan? (Ang hangarin ang katotohanan at maghangad ng pagbabago sa disposisyon.) Tama iyan. Para sa mga nananampalataya sa Diyos, ang tanging tamang paraan ay ang hangarin ang katotohanan, kamtin ang katotohanan, at tamuhin ang isang pagbabago sa disposisyon. Tanging ang daan kung saan inaakay ng Diyos ang mga tao para maligtas ang tunay na daan, at ang tamang paraan” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Matapos magbasa ng mga salita ng Diyos, para akong lubusang hinusgahan. Nakita kong palagi kong sinusubukang gumamit ng mga pandaraya upang pagtakpan ang mga problema ko sa aking mga tungkulin. Isa itong baliko at masamang paraan ng paggawa ng mga bagay at hindi ko tinatahak ang tamang landas. Ang totoo, normal naman talaga na imbitahan ako ng mga lider sa isang pagtitipon upang suriin ang gawain. Dapat ko lang sabihin kung paano ako karaniwang kumikilos. Kung tutukuyin nila kung paano ako nagkukulang o kinakapos sa ilang bahagi, dapat akong bumawi sa mga bagay na ito sa aking mga tungkulin sa hinaharap, at kahit na pungusan pa ako, matutulungan ako nitong magnilay-nilay at makapasok nang sa gayon ay magawa ko nang mas mahusay ang aking tungkulin. Gayumpaman, nauwi ako sa panlilinlang, at ginawa ko kung anuman ang maaari kong gawin upang pagtakpan ang aking mga problema at lokohin at linlangin ang mga lider. Ayaw kong ipakita sa kanila ang aking katiwalian at mga pagkukulang. Hindi ba’t nakikisali ako sa mga baliko at masasamang gawain sa pamamagitan ng paggawa nito? Kapag napagtanto ng isang taong tunay na naghahangad ng katotohanan na nagiging makasarili at kamuhi-muhi siya at mga sariling gampanin lang niya ang inaalala niya sa kanyang tungkulin, nagagawa niyang agad na hanapin ang katotohanan upang lutasin ang kanyang mga kalagayan. Kapag nagtanong ang mga lider tungkol sa kanyang gawain, kaya niya itong harapin nang kalmado at iwasto ang kanyang mga pagkakalihis. Higit pa rito, ang mga taong tunay na nakatuon sa buhay pagpasok ay dapat bigyang-pansin ang kanilang mga iniisip at ideya sa pang-araw-araw na buhay, at hanapin ang katotohanan upang maresolba ang mga ito sa tamang oras, sa halip na magsangkapan lang ng mga salita ng Diyos sa kanilang mga sarili kapag nalalapit na ang isang pagtitipon kasama ang mga lider. Ngunit sinubukan kong gumawa ng palabas upang linlangin ang mga lider. Nanlilinlang at nanloloko ako sa paggawa nito. Hindi ba’t sinusubukan kong linlangin ang Diyos at magpabango sa mga lider? Nakita kong hindi ako isang taong talagang nagsasagawa o naghahangad ng katotohanan.

Kalaunan, napagnilay-nilayan ko rin kung bakit kaya kong manlinlang nang walang pakundangan, at kung bakit hindi ko matanggap ang pagsisiyasat ng Diyos. Maraming beses, alam ko rin naman na dapat matapat ako at mamuhay sa harapan ng Diyos, at tanggapin ang pagsisiyasat ng Diyos, ngunit kapag nahaharap sa mga sitwasyon, nauuwi pa rin ako sa panlilinlang nang hindi ko namamalayan. Bakit gayon? Kalaunan, nabasa ko ang mga salitang ito ng Diyos: “Hindi ba’t nakapapagod ang buhay para sa mga mapanlinlang na tao? Iginugugol nila ang buong panahon nila sa pagsisinungaling, pagkatapos ay sa higit pang pagsisinungaling upang pagtakpan ang mga iyon, at sa pandaraya. Sila ang nagdudulot ng kapagurang ito sa kanilang mga sarili. Alam nila na nakakapagod mabuhay nang ganito—kaya bakit gusto pa rin nilang maging mapanlinlang, at ayaw maging matapat? Napag-isipan na ba ninyo ang tanong na ito? Isa itong kahihinatnan ng pagkakalinlang sa mga tao ng kanilang mga satanikong kalikasan; pinipigilan sila nitong talikdan ang ganitong uri ng buhay, ang ganitong uri ng disposisyon. Payag ang mga taong tanggapin ang maloko nang ganito at mamuhay rito; ayaw nilang isagawa ang katotohanan at tahakin ang landas ng liwanag. Sa palagay mo ay nakakapagod ang mamuhay nang ganito at na hindi kinakailangang kumilos nang ganito—ngunit iniisip ng mga mapanlinlang na tao na kailangang-kailangan ito. Iniisip nilang ang hindi paggawa rito ay magdudulot sa kanila ng kahihiyan, na mapipinsala rin nito ang kanilang imahe, kanilang reputasyon, at kanilang mga interes, at na napakalaki ng mawawala sa kanila. Pinahahalagahan nila ang mga bagay na ito, pinahahalagahan nila ang sarili nilang imahe, sarili nilang reputasyon at katayuan. Ito ang tunay na mukha ng mga taong hindi nagmamahal sa katotohanan. Sa madaling salita, kapag ayaw ng mga taong maging matapat o isagawa ang katotohanan, ito ay dahil hindi nila minamahal ang katotohanan. Sa puso nila, pinahahalagahan nila ang mga bagay na tulad ng reputasyon at katayuan, mahilig silang sumunod sa mga makamundong kalakaran, at nabubuhay sila sa ilalim ng kapangyarihan ni Satanas. Isa itong problema sa kanilang kalikasan. Mayroong mga tao ngayon na maraming taon nang nananampalataya sa Diyos, na nakarinig na ng maraming sermon, at nakaaalam kung patungkol saan ang pananampalataya sa Diyos. Ngunit hindi pa rin nila isinasagawa ang katotohanan, at hindi pa sila nagbabago kahit kaunti—bakit ganito? Ito ay dahil hindi nila minamahal ang katotohanan. Kahit pa nauunawaan nga nila nang kaunti ang katotohanan, hindi pa rin nila ito naisasagawa. Para sa gayong mga tao, kahit pa gaano karaming taon na silang sumasampalataya sa Diyos, mawawalan ito ng kabuluhan” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). Sa pamamagitan ng paglalantad ng mga salita ng Diyos, naunawaan kong ang hindi ko kagustuhang maging isang matapat na tao ay nagmumula sa aking kalikasan na hindi nagmamahal sa katotohanan at labis na nagpapahalaga sa reputasyon at katayuan. Kahit na alam kong nakapapagod na mamuhay sa mapanlinlang na paraan, kapag naiisip ko kung paanong makasisira sa aking reputasyon at katayuan ang pagiging isang matapat na tao, ayaw ko nang isagawa ang katotohanan, at walang malay na naloloko at napapahamak ako ni Satanas. Sa panahong ito, wala akong ginawang anumang tunay na gawain at hindi ako tumuon sa buhay pagpasok. Noong inimbitahan ako ng mga lider sa isang pagtitipon, dapat sana ay naging matapat na tao ako at kalmado itong hinarap, umamin sa katunayang wala akong ginagawang tunay na gawin, at tinanggap ang gabay at tulong ng mga lider. Ngunit natakot akong kapag ginawa ko iyon, iisipin ng mga lider na wala akong pagpapahalaga sa pasanin para sa aking mga tungkulin, at mabibigyan ko sila ng hindi magandang impresyon tungkol sa akin at hindi nila ako pahahalagahan, o baka palitan pa nila ako. Sa kaiisip ko sa mga bagay na ito, nawalan ako ng lakas ng loob na maging isang matapat na tao, dahil pakiramdam ko, masyadong maraming mawawala sa akin kung magiging matapat ako. Hindi ko isinagawa ang katotohanan o umasal bilang isang matapat na tao, at palagi kong sinusubukang protektahan ang aking reputasyon at katayuan, namumuhay sa mga satanikong lason tulad ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Ang mga lasong ito ay malalim nang nakaugat sa aking puso, at naging aking batas ng kaligtasan ng aking buhay. Upang maiwasang mag-iwan ng hindi magandang impresyon sa mga lider, gumawa ako ng palabas upang pagtakpan ang aking sarili. Alam kong nagiging pabasta-basta at mapanlinlang ako sa mga lider, at nabagabag ako, ngunit upang hindi mapahiya, hindi ko pa rin maiwasang mauwi sa panlilinlang. Ang mga satanikong lason na ito ay tila mga tanikala na mahigpit na gumagapos sa akin, pinahihirapan akong kumawala. Kahit na alam na alam ko ang katotohanan, hindi ko ito maisagawa. Nakita kong madalas akong magsagawa ng panlilinlang sa aking mga tungkulin sa ngalan ng reputasyon at katayuan. Kung minsan, kapag nagtatanong ang nakatataas na pamunuan tungkol sa gawain, kahit na hindi ko ginawa ang ilang partikular na gampanin, magsisinungaling ako na nagawa ko ang mga ito upang mapanatili ang magandang imahe ko sa kanilang mga puso, at pagkatapos ay magkukumahog ako upang mapunan ito. Sa ibang pagkakataon, kapag hindi ko naarok ang mga detalye ng gawain, mabilis kong babaguhin ang paksa kapag nagtanong ang mga lider, tinatalakay ang mga paparating na plano nang sa gayon ay mapagtakpan ang hindi ko paggawa ng aktuwal na gawain. Nakita kong kahit na maraming taon na akong nanampalataya sa Diyos at marami na ang nakain at nainom ko sa Kanyang mga salita, pinahalagahan ko pa rin ang reputasyon at katayuan nang higit sa lahat. Kahit na alam kong ang paghahangad sa mga bagay na ito ay kinasusuklaman ng Diyos, hindi ko pa rin maiwasang hangarin ang mga ito. Sa aking kalikasan, tunay na wala akong pagmamahal sa katotohanan at tutol ako sa katotohanan. Napagtanto ko ring upang maisagawa ang katotohanan at maging isang tapat na tao, dapat talikuran ng isang tao ang kanyang mga interes at iwanan ang paghahangad sa reputasyon at katayuan. Ang pamumuhay sa pamamagitan ng pagdepende sa isang mapanlinlang na disposisyon ay nangangahulugang ang isang tao ay hindi magawang mamuhay nang malaya o nang may integridad, at sa huli, mawawalan ng dignidad at integridad ang isang tao, at mauuwi sa pagkapoot at pagkasuklam ng Diyos. Dahil sa napagtanto kong ito, tunay akong namuhi sa aking sarili, at ayoko nang mabuhay pa para sa reputasyon o katayuan.

Kalaunan, nabasa ko ang mga salitang ito ng Diyos: “Sa panahong ito, karamihan sa mga tao ay masyadong takot na dalhin ang kanilang mga kilos sa harap ng Diyos; bagama’t maaari mong linlangin ang Kanyang katawang-tao, hindi mo malilinlang ang Kanyang Espiritu. Anumang bagay na hindi makayanan ang masusing pagsusuri ng Diyos ay hindi nakaayon sa katotohanan, at nararapat na isantabi; kung hindi ay nagkakasala ka sa Diyos. Kaya, kailangan mong ilatag ang iyong puso sa harap ng Diyos sa lahat ng oras, kapag nagdarasal ka, kapag nagsasalita at nagbabahagi ka sa iyong mga kapatid, at kapag ginagampanan mo ang iyong tungkulin at ginagawa ang iyong gawain. Kapag ginampanan mo ang iyong tungkulin, sumasaiyo ang Diyos, at hangga’t tama ang iyong intensyon at iyon ay para sa gawain ng sambahayan ng Diyos, tatanggapin Niya ang lahat ng ginagawa mo; dapat mong buong taimtim na ialay ang iyong sarili sa pagganap sa iyong tungkulin” (Ang Salita, Vol. I. Ang Pagpapakita at Gawain ng Diyos. Pineperpekto ng Diyos Yaong mga Kaayon ng Kanyang Puso). Mula sa mga salita ng Diyos, naunawaan kong dapat tanggapin ng mga taong sumasampalataya sa Diyos ang pagsisiyasat ng Diyos at mamuhay sa Kanyang harapan. Ngunit sa aking pananalig at sa aking tungkulin, hindi ko nagawang tanggapin ang pagsisiyasat ng Diyos. Palagi kong gustong umasa sa mga pamamaraan ng tao upang dayain at linlangin ang mga lider, at inakala ko na hangga’t hindi nalalaman ng mga tao ang tungkol sa aking mga problema, magiging maayos ang lahat, na para bang ang panlilinlang sa mga tao ay nangangahulugang hindi malalaman ng Diyos, at na sa pamamagitan ng paggawa nito, magagawa kong protektahan ang aking katayuan at mga tungkulin. Hindi ba’t sinusubukan kong linlangin ang aking sarili at ang iba? Maaaring nagmistulang sinusubukan ko lang linlangin ang mga lider, ngunit sa kaibuturan, sinusubukan kong linlangin ang Diyos, at talagang walang puwang sa puso ko para sa Diyos. Ang katotohanan ay sinisiyasat ng Diyos ang lahat ng bagay. Sinisiyasat Niya ang aking bawat iniisip, ideya, at aksyon, at habang walang pakundangan kong sinusubukang linlangin ang Diyos at ang mga tao at gumagawa ako ng palihim na mga pailalim na aktibidad, malinaw na nakita ng Diyos ang lahat ng ito. Alam ng Diyos kung paano ko ginawa ang aking mga tungkulin at kung hinangad ko ba ang katotohanan. Kung mayroon lang akong puwang sa aking puso para sa Diyos, tumuon sana ako sa pamumuhay sa harapan ng Diyos at pagtanggap sa Kanyang pagsisiyasat sa lahat ng bagay. Saanman nagkulang ang aking gawain, dapat sana ay kaagad ko itong naiwasto at matapat na hinarap ang aking mga pagkukulang. Ngunit sa paggawa ng aking mga tungkulin gaya ng paggawa ko sa mga ito, pinababayaan ang iba’t ibang aspekto ng gawain at palaging sinusubukang pagtakpan ang mga bagay gamit ang mga panloloko, ano ang silbi ng magandang opinyon sa akin ng mga tao? Hindi pa rin naresolba ang mga isyu sa aking mga tungkulin, at hindi pa rin nagbago ang aking mapanlinlang na disposisyon. Nasuklam at hindi natuwa rito ang Diyos. Hindi ba’t isa itong napakalaking kawalan at ganap na kahibangan? Hindi ako gumagawa ng tunay na gawain sa aking mga tungkulin, mahina ang aking buhay pagpasok, at marami akong ibinunyag na tiwaling disposisyon. Dapat sana ay tumuon ako sa paghingi ng kapatawaran sa Diyos at sa kung paano magagawa nang mahusay ang aking mga tungkulin. Dapat sana ay ito ang naging saloobin ko!

Sa pagtagal, sinimulan kong hangarin kung paano kumilos nang ayon sa mga layunin ng Diyos. Nabasa ko ang mga salitang ito ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang mga salita ng Diyos ay nagbigay sa akin ng landas sa pagsasagawa. Anumang problema ang dumating, kailangang hanapin ng isang tao ang katotohanan upang maresolba ang mga ito. Upang makapasok sa katotohanan, ang unang hakbang ay ang maging bukas, at anumang tiwaling disposisyon ang mabunyag, dapat ilahad ng isang tao ang lahat tungkol sa kanyang sarili at maging isang matapat na tao sa harapan ng Diyos at ng ibang tao. Walang anumang dapat itago ang isang tao upang mapanatili ang kanyang reputasyon o katayuan. Dapat nilang sabihin ang katotohanan nang walang panlilinlang o pandaraya. Sa pamamagitan lang nito sila makapamumuhay nang malaya at makakamtan ang pagsang-ayon ng Diyos. Napagtanto ko rin na ang pamumuhay sa isang sataniko at tiwaling disposisyon, palaging pag-iisip tungkol sa opinyon ng iba, at paulit-ulit na pagsisinungaling at panlilinlang ay nagdudulot ng pagkapagod at pagkawala ng dignidad sa buhay.. Hindi ko na gustong mabuhay para lang sa kasikatan, mga pakinabang, at katayuan. Naging handa akong tanggapin ang pagsisiyasat ng Diyos at mamuhay sa Kanyang harapan. Anuman ang tingin o opinyon ng iba tungkol sa akin, gusto ko lang gawin ang aking mga tungkulin upang bigyang-kasiyahan ang Diyos. Dahil ito ang nasa isip ko, naging napakaluwag ng aking pakiramdam, at hindi na ako nag-alala na baka siyasatin ng nakatataas na pamunuan ang aking gawain, ni hindi ko na gustong subukan na linlangin ang Diyos o ang ibang tao.

Sa araw ng pagtitipon, huling dumating ang mga lider at tinanong nila kung paano ko sinubaybayan ang gawain ng ebanghelyo. Kumalabog ang puso ko, at medyo nabahala pa rin ako, natatakot na baka pumangit ang tingin ng mga lider sa akin kung malalaman nila ang mga katunayan tungkol sa sitwasyon. Pagkatapos ay naalala ko ang mga salitang ito ng Diyos: “Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Napuno ang aking puso ng matinding kagaanan, at hindi ko na gustong gawin pa ang mga bagay dahil lang sa reputasyon o katayuan. Kaya nagsalita ako nang matapat at bukas sa mga lider. Inamin kong naging makasarili at kamuhi-muhi ako, at nabigo akong subaybayan ang kabuuang gawain, at na kahit na hindi ko nasubaybayan ang gawain, sinubukan ko pa ring linlangin ang iba. Nang marinig nila ang sinabi ko, hindi ako pinungusan ng mga lider. Sa halip, ibinahagi nila sa akin kung paano mapayapang makipagtulungan upang magawa nang mahusay ang gawain ng iglesia. Sa pakikinig ko sa kanilang pagbabahagi, lumiwanag ang aking puso at nagkaroon ako ng landas ng pagsasagawa. Noong tinanong nila ang tungkol sa aking kalagayan kalaunan, bukas ko ring ibinahagi na gumagawa ako dati para sa reputasyon at katayuan, namumuhay sa isang makasarili at kamuhi-muhing kalagayan, ngunit handa akong hanapin ang katotohanan upang makabawi. Pagkatapos kong sabihin ito, napayapa at gumaan ang aking puso. Napagtanto kong kapag nakatuon ang aking mga iniisip sa tingin sa akin ng mga tao at sa aking katayuan sa kanilang mga puso, hindi ko maiiwasang maloko ni Satanas, mauwi sa panlilinlang at pandaraya, at mamuhay sa isang masakit at nakapapagod na paraan. Ngunit kapag hindi ko isinasaalang-alang ang opinyon ng mga tao at gusto ko lang kumilos ayon sa mga salita ng Diyos at maging matapat na tao, patuloy na bumubuti ang aking kalagayan, pakiramdam ko ay namumuhay ako sa harapan ng Diyos, at tunay na malaya ang pakiramdam ng aking puso.


8. Hindi Ko Kailanman Pagsisisihan ang Pinili Kong Ito

Ni Xiao Yuan, Tsina

Mula sa murang edad, palagi akong nakakakuha ng magagandang marka at madalas na makakuha ng pinakamataas na marka sa mga pagsusulit sa aking klase. Tuwing lumalabas ang mga marka para sa isang pagsusulit, palaging itinatampok ang pangalan at larawan ko sa honors board ng paaralan. Dahil nakikita ko kung paano ako tingnan ng aking mga guro nang may mga nakangiting mata na puno ng kasiyahan at pagkilala at naririnig ko ang mga papuri ng mga kaklase ko, sumasabog sa galak ang puso ko at nakakadama ako ng sobrang karangalan. Sa pag-uwi ko sa bahay, babatiin ako ng mga kapitbahay na nakakasalubong ko sa daan na nagsasabing, “Magaling na estudyante itong batang ito. Sobrang kang ipinagmamalaki ng mga magulang mo. Sa hinaharap, siguradong papasok ka sa Unibersidad ng Peking o sa Unibersidad ng Tsinghua!” Nahihiya ko silang ngingitian, pero sa kaibuturan ko, lubos na tuwang-tuwang ang sarili ko. Kalaunan, kumuha ako ng pagsusulit sa isang nangungunang unibersidad sa aming probinsya at naging numbero uno ako sa aking major bilang isang freshman. Napakasaya ko—pinuri ng lahat ng kaklase ko ang talento ko, hinangaan at kinainggitan ako at sobrang umasa sa akin ang mga guro ko. Nadama kong naging angat ako sa mga kasamahan ko. Gayumpaman, ang buhay unibersidad ay hindi kasing-abala ng sa hayskul at madalas na napakamadali at walang iniintindi. Sa mga klase, madalas naming kailanganing pag-aralan ang ilang teorya ng araling panlipunan at sauluhin ang mga teorya at terminolohiyang ito at minsan ay pinagtatakahan ko: “Para saan ba ang pag-aaral at pagsasaulo ng lahat ng teoryang ito?” Kadalasan ay nag-aaral lang ako para lamang makayanan ang mga pagsusulit. Kapag tapos na ang klase at sa mga bakanteng oras, nag-aaksaya lang ng oras sa kasiyahan ang mga kaklase ko, habang ako ay nakaupo lang na tumitingin-tingin sa telepono ko, na bagot na bagot. Madalas kong iniisip, “Inilagay ba talaga tayo sa ibabaw ng lupang ito para lang aksayahin nang ganito ang oras? Hindi ba’t tayo bilang mga tao ay dapat na may ilang layon o direksyon sa buhay?” Gayumpaman, hindi ko alam kung paano sagutin ang mga katanungang ito.

Noong tag-init ng unang taon ko, ipinalaganap sa akin ng isang sister ang ebanghelyo ng Diyos sa mga huling araw. Sa pamamagitan ng pagkain at pag-inom ng mga salita ng Diyos, natutuhan ko na gumampan ang Diyos ng tatlong yugto ng gawain para iligtas ang sangkatauhan. Nakita ko kung paano ipinako sa krus ang Panginoong Jesus para tubusin ang sangkatauhan sa kanilang mga kasalanan at, sa mga huling araw, muling nagkatawang-tao ang Diyos para masinsing iligtas ang sangkatauhan, na nagpapahayag ng maraming katotohanan para hatulan at dalisayin ang sangkatauhan, tinutulutan silang ganap na makalaya sa mga gapos ng kasalanan at makapasok sa kaharian ng Diyos. Nagkaroon ako ng malalim na pandama sa sinseridad at kabaitan na ginamit ng Diyos sa pagliligtas sa sangkatauhan, pati na rin ang isang damdamin para sa pagmamahal ng Diyos sa sangkatauhan. Lubos akong naantig at nagpasya akong ilagak sa Diyos ang pananalig ko at hangarin ang katotohanan. Kalaunan, pinagbahaginan ng mga kapatid kung paanong mahalaga ang oras na ito sa pagpapalawak ng ebanghelyo ng kaharian. Sinabi nilang isang napakahalagang bagay nito para magawang tumulong sa pagpapalawak ng ebanghelyo at iharap ang mas maraming tao sa Diyos para tanggapin ang pagliligtas Niya. Pagkatapos ay tinanong ng isang sister kung handa akong gawin ang isang tungkulin. Medyo nag-atubili ako, “Kailangan ng oras at enerhiya para gumawa ng isang tungkulin. Talagang matindi ang kompetensiya sa paaralan at ano ang gagawin ko kung naapektuhan ang mga marka ko? Dapat ko bang piliing ilagak sa Diyos ang pananalig ko at gawin ang tungkulin ko bilang isang nilikha o ilaan ang oras ko sa pag-aaral para makakuha ng magagandang grado at tiyakin ang isang magandang kinabukasan at ang paghanga at respeto ng iba?” Hindi ko alam kung anong landas ang pipiliin, kaya sinabi ko sa sister na pag-iisipan ko ito. Sa mga sumunod na ilang gabi, madalas kong natatagpuan ang sarili ko na naguguluhan habang naglalakad ako sa daan papunta sa aking unibersidad, habang nakikita ko ang ibang estudyante na labis na nagsisikap hanggang gabi para makakuha ng magagandang grado, nag-isip ako, “Dapat ko bang piliing hangarin ang akademya at ang isang magandang kinabukasan gaya ng mga kasabayan ko, o sundan ang Diyos at gumampan ng isang tungkulin?”

Kalaunan, nabasa ko ang mga siping ito ng mga salita ng Diyos: “Dahil sa kataas-taasang kapangyarihan at paunang pagtatalaga ng Lumikha, ang isang malungkot na kaluluwa na nagsimula nang walang anuman sa pangalan niya ay nagkakaroon ng mga magulang at isang pamilya, ng pagkakataon na maging kasapi ng sangkatauhan, ng pagkakataon na maranasan ang buhay ng tao at makita ang mundo. Natatamo rin ng kaluluwa na ito ang pagkakataon na maranasan ang kataas-taasang kapangyarihan ng Lumikha, na malaman ang kagila-gilalas na paglikha ng Lumikha, at higit pa riyan ay ang malaman at magpasakop sa awtoridad ng Lumikha. Subalit hindi tunay na sinasamantala ng karamihan ng mga tao ang pambihira at madaling lumipas na pagkakataong ito. Inuubos ng tao ang panghabambuhay na halaga ng enerhiya sa paglaban sa kapalaran, ginugugol ang lahat ng kanyang panahon sa pagiging abala para buhayin ang kanyang pamilya at nagpapabalik-balik sa pagitan ng kayamanan at katayuan. Ang mga bagay na pinakaiingat-ingatan ng mga tao ay ang pamilya, salapi, at kasikatan at pakinabang at itinuturing nila ang mga bagay na ito na pinakamahahalagang bagay sa buhay. Lahat ng tao ay nagrereklamo tungkol sa pagiging malas, subalit isinasantabi pa rin nila sa kanilang mga isip ang mga usapin na pinakamahalagang suriin at unawain: bakit buhay ang tao, paano dapat mabuhay ang tao, ano ang kahalagahan at kahulugan ng buhay. Gaano man karaming taon sila magtatagal, ginugugol lamang nila ang buong buhay nila sa pagiging abala sa paghahanap ng kasikatan at pakinabang, hanggang sa lumipas na ang kabataan nila at maging matanda at kulubot na sila. Nabubuhay sila nang ganito hanggang sa makita nila na hindi mapapahinto ng kasikatan at pakinabang ang pagdausdos nila tungo sa katandaan, na hindi maaaring punan ng salapi ang kahungkagan ng puso, na walang sinuman ang malilibre mula sa mga batas ng pagsilang, pagtanda, pagkakasakit, at kamatayan, na hindi matatakasan ninuman ang kapalarang nakalaan sa kanila. Tanging kapag kailangan na nilang harapin ang huling sugpungan ng buhay nila tunay na nauunawaan nila na kahit na magmay-ari ang isang tao ng napakalaking kayamanan at napakaraming ari-arian, kahit marami siyang pribilehiyo at may mataas na katayuan, walang sinuman ang maaaring makatakas sa kamatayan at bawat isa ay babalik sa kanyang orihinal na posisyon: isang nag-iisang kaluluwa, na walang anuman sa pangalan niya” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Ang lahat ng bagay sa buhay ng tao ay walang saysay at hindi karapat-dapat gunitain, maliban na lang sa pananampalataya sa Diyos, paghahangad sa katotohanan, at pagtupad sa kanyang tungkulin bilang isang nilikha. Kahit pa nagawa mo na ang pinakakamangha-manghang tagumpay; kahit pa nakapunta at nakabalik ka na mula sa Buwan; kahit pa nakagawa ka na ng mga pagsulong sa siyensya na nakapagbigay ng ilang kapakinabangan o tulong sa sangkatauhan, ito ay walang saysay at ang lahat ng ito ay lilipas. Ano ang tanging bagay na hindi lilipas? (Ang salita ng Diyos.) Tanging ang salita ng Diyos, ang mga patotoo sa Diyos, ang lahat ng patotoo at gawaing nagpapatotoo para sa Lumikha, at ang mabubuting gawa ng mga tao ang hindi lilipas. Ang mga ito ay mananatili magpakailanman, at ang mga ito ay napakahalaga” (Ang Salita, Vol. III. Ang mga Diskurso ni Cristo ng mga Huling Araw. Sa Pagganap Lamang Nang Maayos sa Tungkulin ng Isang Nilikha Mayroong Halaga ang Buhay). Malalim akong naapektuhan ng mga salita ng Diyos. Isinasaayos ng Diyos na isilang sa mundong ito ang bawat tao para makilala ang kataas-taasang kapangyarihan ng Diyos, maunawaan ang karunungan at awtoridad Niya, at matutuhang magpasakop at sumamba sa Diyos. Kung hindi napapagtanto ng mga tao ang layunin ng Diyos, magiging hungkag ang oras nila sa mundong ito—hindi nila malalaman kung bakit sila ipinanganak, kung bakit nila kailangang pumanaw o para sa ano sila dapat mabuhay. Madalas akong makakita ng mga ulat sa balita tungkol sa mga tanyag na tao na, sa kabila ng pagtanggap ng papuri, kumikita ng maraming pera at namumuhay sa karangyaan, ay nagkakaroon ng depresyon at sa huli ay nagpapakamatay. Ang ibang istorya ay idinidetalye kung paanong ang mayayamang tao na may mataas na katayuan ay biglang nagkakasakit at namamatay. Naobserbahan ko rin kung paanong ang sarili kong lolo at lola, na matatalino na may mga matataas na pinag-aralan, ay nagsikap sa buong buhay nila at minsang nagkaroon ng mga sandali ng kaluwalhatian ay ginugugol ngayon ang mga taon ng kanilang pagreretiro sa pakikipagkwentuhan, pag-aaksaya ng oras, walang-saysay na pinalilipas ang kanilang mga araw nang hindi alam ang ibig sabihin ng buhay, at walang layong hinihintay ang kamatayan. Nakita ko na gaano man mag-aral ang isang tao o anong dakilang tagumpay ang nakakamit ng isang tao, lahat ng ito ay pansamantala at hindi permanente. Sa huli, kapag ang masama, lumang mundo ay winasak, lahat ay mawawalang-saysay. Ang mga siyentipiko at personal na tagumpay na ito ay hindi makakapag-akay sa tao tungo sa isang pagkaunawa sa Diyos, na lumapit sa harap ng Diyos at malaman ang kahulugan ng buhay. Hindi rin matutulutan ng mga ito ang mga tao na iwaksi ang katiwalian nila at isabuhay ang wangis ng tao—kahit na nakamit na nila ang mga tagumpay na ito, tiwali pa rin sila gaya ng dati. Bukod dito, ang kaalaman ay ganap na walang kakayahang baguhin ang madilim na kalagayan ng lipunan at nabibigong ilagay ang mga tao sa tamang landas at direksyon. Talagang hindi makahulugan ang kaalaman at mga tagumpay. Ang patotoo tungkol sa Diyos ng mga hinirang na tao ng Diyos at kung ano ang nakakamit nila sa pagdanas ng gawain ng Diyos, ay ang siyang tanging walang hanggan. Kung ilalaan ko ang aking sarili sa paghahanap ng kaalaman, paghahangad sa mga bunga ng mortal na mundong ito at naghahabol sa kasikatan at pakinabang, pamilya, mga akademya at isang propesyon, mabigong hangarin ang katotohanan at makilala ang Diyos, at sa huli ay mabigong maarok ang anumang katotohanan, mabigong makamit ang pagkakilala sa Diyos at hindi nabago ang disposisyon ko, hindi ba’t mawawala sa akin ang gintong pagkakataon para maranasan ang gawain ng Diyos? Ginabayan ako ng Diyos para makita ko ang aking direksyon sa buhay: Napagtanto ko na sa buhay ay dapat nating hangarin ang katotohanan at hangarin ang pagkakilala sa Diyos. Tanging sa pagtupad ko ng aking tungkulin bilang isang nilikha saka lamang ako magiging nararapat sa pagliligtas ng Diyos at ang gayong buhay lamang ang magiging mahalaga at makabuluhan. Responsabilidad ko ito at isang pagtataas ng Diyos na magawa kong pagsikapan ang pagpapalawak sa ebanghelyo at magharap ng mas maraming tao sa Diyos. Kailangan kong tumigil sa pag-aaksaya ng oras sa aking mga pag-aaral at nagpasya akong gawing prayoridad ang aking pananalig. Pagkatapos noon, binitiwan ko ang aking pagkakataon sa isang garantisadong pagtanggap sa graduate study at nagpasyang gawin ang tungkulin ko.

Sa pasimula ng 2020, tumama ang pandemya habang ipinagdiriwang ko sa bahay ang Chinese New Year at naipit na ako roon at hindi ko na magawang makipag-ugnayan ang aking iglesia. Sa loob ng kalahating taon, hindi ko nagawang dumalo sa mga pagtitipon o kumain at uminom ng mga salita ng Diyos. Nasa huling taon na ako noong panahon iyon at naghahanda nang maggradweyt. Ang ilan sa mga kaklase ko ay natanggap na sa mga graduate program, habang ang iba ay nakakita na ng magagandang trabaho. Ako naman ay hindi pa rin nakahanap ng trabaho. Madalas akong mahigpit na udyukan ng tatay ko, sinasabing, “Ang anak ni ganito at ni ganoon ay katatanggap lang sa graduate program sa isang kilalang eskuwelahan. Sa mga panahong ito, kalakaran ang makakuha ng graduate degree at gagawin ka nitong mas mapagkumpetensya sa merkado ng trabaho. Dapat ay nagpasya ka nang kumuha ng graduate degree, pero ayaw mong makinig sa amin. Kung hindi ka kaagad makakahanap ng trabaho anong plano mong gawin pagkagradweyt mo?” Nang marinig ko ang mga pang-uudyok ng tatay ko at dahil nakikita ko kung paano nagsisikap ang mga kasabayan ko para sa mas magandang kinabukasan, naisip ko, “Tama siya, Gagradweyt na ako. Gusto ko ba talagang tumunganga lang pagkagradweyt ko? Ano na lang ang iisipin ng mga tao sa akin? Hindi ba’t iisipin nilang wala akong silbi?” Nakadama ako ng ganap na pagkamiserable. Minsan sa isang pagkikita-kita ng dating magkakaklase, nagsimulang sabihin ng lahat ang tungkol sa mga plano nila sa hinaharap: Sabik na sinabi ng iba na natanggap na sila sa graduate program ng ilan o iba pang kilalang unibersidad, ang iba ay nakakuha ng trabaho sa mga SOE, habang ang iba ay nakahanap ng trabaho bilang mga empleyado ng gobyerno. Labis nilang pinuri ang isa’t isa at pinag-usapan ang tungkol sa kanilang mga karanasan bago at pagkatapos matanggap, samantalang ako, wala akong maikuwento. Dahil nakita ko ang katanyagan ng mga kasabayan ko, kung paanong maaliwalas ang mga mukha nila na may ngiti at pagmamalaki, hindi ko maiwasang itungo ang ulo ko sa tahimik na pagkalugmok, iniisip na, “Mas magaganda ang mga grado ko dati kaysa sa kanila at tinitingala at hinahangaan nila akong lahat, pero ngayon ay mga graduate student na sila ng mga nangungunang paaralan samantalang ako ay may bachelor’s degree lang. Masyado na silang nauuna sa akin, kaya paano pa ako makakapagtaas-noo sa harap nila mula ngayon? Hindi ba’t bumagsak na ngayon ang imahe at paggalang nila sa akin?” Pakiramdam ko ay nasakluban ako ng kadiliman. Noong tanungin ako ng mga kaklase ko kung ano ang mga plano ko mula ngayon, nautal lang ako at nahihiyang umiwas sa mga tanong nila, natatakot akong makita ang hindi pagsang-ayon sa mga tingin nila. Sa buong pagkikita-kitang iyon labis akong nakaramdam ng pagkasiil—naisip kong wala pa akong nakamit na kahit ano at siguradong mamaliitin ako ng mga kaklase ko. Pagkauwi ko, napahagulgol ako ng iyak. Mula pagkabata, palagi akong hinahangaan at pinupuri ng iba, pero ngayon ay sobrang napag-iwanan na nila ako at nagdulot ng isang matinding dagok ang pakiramdam na iyon dahil sa malaking agwat sa pagitan ng ngayon at noon. Hindi ako sigurado kung anong landas ang dapat kong tahakin mula ngayon. Dahil sa kasalukuyan kong pang-akademikong kredensiyal, walang paraan para makakakuha ako ng kagalang-galang na trabaho. Kailangan ko na lang bang tanggapin na mas mababa ako kaysa sa mga graduate student na iyon? Hindi ko matanggap iyon, kaya nagpasya akong kukuha ako ng graduate entrance exam.

Kalaunan, nakaugnayan ko ang aking iglesia at sinabi ko sa mga kapatid na naghahanda akong umuwi at kumuha ng graduate entrance exam, pero dadalo pa rin ako sa mga pagtitipon kung kaya ko. Sinabi sa akin ng mga kapatid na kailangan nila ng mas maraming tao na gagawa ng isang partikular na tungkulin at tinanong ako kung isasaalang-alang kong gawin ito. Nang oras na iyon, alam ko na mabubuting bagay ang manampalataya sa Diyos at maghangad ng katotohanan at na sa pagkabigo kong gawin ang tungkulin ko, mabibigo ko ang Diyos, na nagtustos sa akin ng napakarami, pero naisip ko na iilang buwan na lang ang natitira para maghanda sa entrance exam at ito na ang huling pagkakataon ko para hindi mapahiya. Ang matanggap sa simula ng isang graduate program ay ang tanging paraan para manatili ako sa parehong antas ng mga kaklaseng iyon na may matataas na kredensiyal, matupad ang mga inaasahan ng pamilya ko, at magawa kong magtaas-noo sa harap ng mga kaibigan at kamag-anak ko. Kung aking isusuko ang pagkuha ng graduate entrance exam, hindi ba’t mawawala ko ang lahat ng pag-asa kong maiangat ang sarili ko sa mga kasamahan ko? Hindi talaga ako handang gawin iyon. Kaya, sinabi ko sa mga kapatid na hindi ko kayang gawin ang isang tungkulin nang buong oras at gagawin ko lang kung ano lang ang magagawa ko sa isang tungkulin habang naghahanda rin para sa pagsusulit. Nasa ilalim ako ng napakaraming pressure at stress sa mga sumunod na ilang buwan. Sa araw, gagawin ko ang tungkulin ko o dadalo ako sa mga pagtitipon, pagkatapos, sa gabi ay daratnan ko sa bahay ang makapal na patong-patong na mga gamit sa paghahanda sa pagsusulit. Pagod na pagod ako, pero pinilit ko ang sarili ko panatilihing mulat ang mga mata ko at tapusin ang anumang takdang-aralin sa pag-aaral na itinakda ko sa sarili ko para sa araw na iyon. Bawat umaga sa simula ng bukang-liwayway, babangon ako kaagad gaano man ako kapagod at susuong muli ako sa napakaraming kaalaman na iyon. Hindi ako nangahas na bigyan ni katiting na pagkakataong magpahinga ang sarili ko—kahit na kapag lumalabas ako para bumili ng pagkain, habang nagluluto o naghuhugas ng pinggan, makikinig ako sa mga audio file para patuloy na mag-aral. Pagkatapos, sa wakas, pagkalipas ng ilang mahihirap na buwan ng paghahanda, kumuha ako ng pagsusulit sa graduate program. Sabik na sabik ako nang makita ko ang puntos ko sa pagsusulit—ngayon, kaya ko nang maibalik ang ilang katanyagan na mayroon ako dati, magtaas ng noo sa aking mga kamag-anak at kaibigan at tumigil sa pag-aalala na mamaliitin ako ng iba. Noong mabalitaan ng mga kaklase ko na kumuha ako ng pagsusulit sa graduate program, pinaulanan nila ako ng mga pagbati. Napakasaya ng tatay ko na abot tainga ang ngiti niya at hindi siya makahintay na sabihin ang magandang balita sa lahat ng kapitbahay at kamag-anak namin. Noong umuwi ako ng bahay, pinarangalan at pinuri ako ng lahat ng kapitbahay namin, na nagsasabing, “Nakapasok ka na sa graduate program, ang galing! Naging magaling kang estudyante mula pagkabata. Siguradong ipinagmamalaki ka ng tatay mo!” Tuwang-tuwa ako sa sarili ko at sa wakas ay kaya ko nang magtaas-noo.

Hindi nagtagal, nagsimula na ang pasok sa eskuwelahan at binalanse ko ang oras ko sa pag-aaral at paggawa ng tungkulin ko, pero kailangang kumuha ang mga graduate student ng ilang klase kada araw at tapusin ang takdang-aralin sa bakanteng oras nila, kaya wala na akong anumang oras para magsagawa ng mga debosyonal at magbasa ng mga salita ng Diyos. Minsan napagtatanto ko na nagbubunyag ako ng katiwalian sa aking tungkulin, pero wala akong oras para pagnilayan ang sarili ko at mababalisa ako at makakadama ng pagiging miserable. Minsan iisipin ko, “Paano susulong ang buhay ko kung wala akong oras para basahin ang mga salita ng Diyos at hanapin ang katotohanan? Gayumpaman, patuloy na nagpapatung-patong ang mga takdang-aralin ko at kailangan ko itong tapusin. Dagdag pa rito, mas nagsisikap pa sa pag-aaral at pagsasaliksik ang mga kaklase ko, ibinubuhos ang lahat ng lakas nila para maragdagan ang mga abilidad nila at antas—kung hindi ako maglalaan ng oras para mag-aral, hindi ba’t mapag-iiwanan nila ako at hindi na kailanman magiging angat?” Nag-alala at nahirapan ako dahil dito—bakit kaya hindi pa rin ako masaya pagkatapos kong magsulit para sa pinapangarap kong graduate program?

Isang gabi, inanunsyo ng eskuwelahan ko na isasara nito ang campus dahil sa pandemya, kaya simula sa ilang araw, ang mga estudyanteng pumasok sa campus ay hindi na makakaalis kung kailan man nila gustong gawin ito. Napagtanto kong oras na para magdesisyon ako. Kung magpasya akong magpatuloy sa pag-aaral ko, hindi ko na maisasagawa ang pananalig at hindi ko na magagampanan ang tungkulin ko. Kung isasantabi ko ang tungkulin ko at hindi makakadalo sa mga pagtitipon sa gayong mahalagang sandali, siguradong mawawasak ang buhay ko. Bukod doon, kung gugugulin ko ang lahat ng oras ko sa eskuwelahan at hindi makakadalo sa mga pagtitipon, siguradong ibubuhos ko ang lahat sa paghahangad ng isang kinabukasan sa makasanlibutang mundo at magiging mahirap nang lumayo mula roon. Kung hindi ko nakamtan ang katotohanan, hindi nagbago ang mga pananaw ko sa mga bagay at nauwi ako sa pagkakalugmok sa putikan kasama ng ibang walang pananampalataya at hinahangad ang masasamang kalakaran, sa huli, magiging isang buhay na imahe ako ni Satanas at hahantong sa perdisyon at pagkawasak. Nagsimula na ang mga sakuna at isa rin itong mahalagang sandali para sa pagpapalawak ng ebanghelyo—kung nagpatuloy ako sa mga makamundong paghahangad at hindi ko man lang ginawa ang tungkulin ko at naghanda ng mabubuting gawa, siguradong hindi ko matatanggap ang pangangalaga at proteksyon ng Diyos at mapapahamak ako sa mga sakuna gaya ng lahat ng ibang walang pananampalataya. Pero, hindi ko rin maisuko ang pag-aaral ko; hindi biro ang matinding pagsisikap para sa pagsusulit sa programa, kaya paano ko ito basta iiwan na lang? Kung aalis talaga ako, hindi ba’t maiwawala ko na naman ang aking katanyagan at kasikatan? Pagkatapos, hindi ba’t mapag-iiwanan ako ng mga kasabayan ko, mabubuhay ako sa isang nasiil na buhay at hindi na magagawang itaas ang aking noo nang may pagmamalaki? Noong isaalang-alang ko ang pag-alis, naging napakamiserable ng pakiramdam ko na ayaw kong gumawa ng kahit ano. Tuwing umaga kapag gumigising ako, iisipin ko ang mga pagpipiliang inilatag sa harap ko at masasadlak ako sa pagkabagabag.

Kalaunan, nabasa ako ang isang sipi ng mga salita ng Diyos: “Hindi lamang basta nagbabayad ng halaga ang Diyos para sa bawat tao sa mga dekada mula sa kanilang pagsilang hanggang sa kasalukuyan. Tulad ng pagtingin dito ng Diyos, nakarating ka na sa mundong ito nang maraming beses, at muling nabuhay nang maraming beses. Sino ang namamahala rito? Ang Diyos ang namamahala rito. Hindi mo malalaman ang mga bagay na ito. Tuwing dumarating ka sa mundong ito, personal na gumagawa ng mga pagsasaayos ang Diyos para sa iyo: isinasaayos Niya kung ilang taon ka mabubuhay, ang uri ng pamilya kung saan ka isisilang, kung kailan ka magkakaroon ng pamilya at propesyon, gayundin kung ano ang gagawin mo sa mundong ito at kung paano ka maghahanapbuhay. Nagsasaayos ang Diyos ng paraan para makapaghanapbuhay ka, upang maisakatuparan mo ang iyong misyon sa buhay na ito nang walang hadlang. At patungkol naman sa dapat mong gawin sa iyong susunod na buhay, isinasaayos at ibinibigay ng Diyos ang buhay na iyon sa iyo ayon sa nararapat na mapasaiyo at ano ang nararapat na ibigay sa iyo…. Nagawa na ng Diyos ang mga pagsasaayos na ito para sa iyo nang maraming beses, at, sa wakas, isinilang ka na sa kapanahunan ng mga huling araw, sa iyong kasalukuyang pamilya. Nagsaayos ang Diyos ng isang kapaligiran para sa iyo kung saan maaari kang maniwala sa Kanya, tinulutan ka Niyang marinig ang Kanyang tinig at bumalik sa Kanyang harapan, upang masundan mo Siya at makagampan ka ng tungkulin sa Kanyang sambahayan. Dahil lamang sa gayong patnubay ng Diyos kaya ka nabubuhay hanggang sa ngayon. Hindi mo alam kung ilang beses ka na naisilang sa piling ng tao, ni kung ilang beses nang nagbago ang iyong hitsura, ni kung nakailang pamilya ka na, ni kung ilang kapanahunan at dinastiya ka na nabuhay—ngunit laging nakasuporta sa iyo ang mga kamay ng Diyos, at lagi Siyang nakasubaybay sa iyo. Kaylaki ng pagpapagal ng Diyos para sa kapakanan ng tao! Sabi ng ilang tao, ‘Animnapung taong gulang na ako. Sa loob ng animnapung taon, binabantayan ako ng Diyos, pinoprotektahan ako, at ginagabayan ako. Kung, kapag matanda na ako, hindi ko magampanan ang isang tungkulin at wala akong magawang anuman—pangangalagaan pa rin ba ako ng Diyos?’ Hindi ba’t katawa-tawang sabihin ito? Ang Diyos ang namamahala sa kapalaran ng tao, at binabantayan Niya ito at pinoprotektahan hindi lamang sa iisang haba ng buhay. Kung tungkol lamang ito sa iisang haba ng buhay, iisang pagkabuhay, mabibigo iyang ipamalas na ang Diyos ay makapangyarihan sa lahat at may kapangyarihan sa lahat ng bagay. Ang tinatrabaho ng Diyos at ang halagang ibinabayad Niya para sa isang tao ay hindi lamang para isaayos ang gagawin nito sa buhay na ito, kundi ang isaayos para sa mga ito ang napakaraming pagkabuhay. Inaako ng Diyos ang buong responsabilidad para sa bawat kaluluwang reinkarnado. Alisto Siyang gumagawa, ibinabayad ang halaga ng Kanyang buhay, ginagabayan ang bawat tao at isinasaayos ang bawat buhay nila. Nagpapagal at nagbabayad ng halaga ang Diyos sa ganitong paraan para sa kapakanan ng tao, at ipinagkakaloob Niya sa tao ang lahat ng katotohanang ito at ang buhay na ito. Kung hindi gagampanan ng mga tao ang tungkulin ng mga nilikha sa mga huling araw na ito, at hindi sila babalik sa harap ng Lumikha—kung, sa bandang huli, ilang buhay at henerasyon man ang kanilang isinabuhay, hindi nila ginagawa nang maayos ang kanilang mga tungkulin at nabibigo silang tugunan ang mga hinihingi ng Diyos—hindi ba’t magiging napakalaki ng kanilang pagkakautang sa Diyos? Hindi ba’t hindi sila magiging karapatdapat sa lahat ng ibinayad na halaga ng Diyos? Magiging masyado silang walang konsensiya, hindi sila magiging karapatdapat na tawaging mga tao, dahil magiging napakalaki ng pagkakautang nila sa Diyos. Samakatwid, sa buhay na ito—hindi Ko tinutukoy ang dati ninyong buhay, kundi ang buhay na ito—kung hindi ninyo nagagawang isuko ang mga bagay na minamahal ninyo o ang mga panlabas na bagay para sa kapakanan ng inyong misyon—tulad ng mga materyal na kasiyahan at pagmamahal at kagalakan ng pamilya—kung hindi ninyo isusuko ang mga kasiyahan ng laman para sa kapakanan ng mga halagang ibinayad ng Diyos para sa iyo o para suklian ang pagmamahal ng Diyos, ikaw ay talagang buktot! Ang totoo, sulit ang anumang halagang ibayad mo para sa Diyos. Kumpara sa halagang ibinayad ng Diyos alang-alang sa iyo, ano ba ang halaga ng kakatiting na inihahandog o ginugugol mo? Ano ba ang halaga ng katiting na pagdurusa mo? Alam mo ba kung gaano nagdusa ang Diyos? Ang katiting na pinagdusahan mo ay ni hindi nararapat banggitin kapag ikinumpara sa napagdusahan ng Diyos. Bukod pa riyan, sa paggawa ng iyong tungkulin ngayon, natatamo mo ang katotohanan at ang buhay, at sa huli, makaliligtas ka at makapapasok sa kaharian ng Diyos. Napakalaking pagpapala niyan! Habang sumusunod ka sa Diyos, nagdudusa ka man o nagbabayad ng halaga, ang totoo ay nakikipagtulungan ka sa Diyos. Anuman ang ipagawa sa atin ng Diyos, nakikinig tayo sa mga salita ng Diyos, at nagsasagawa ayon sa mga ito. Huwag maghimagsik laban sa Diyos o gumawa ng anumang bagay na ikalulungkot Niya. Para makipagtulungan sa Diyos, kailangan mong magdusa nang kaunti, at kailangan mong talikuran at isantabi ang ilang bagay. Kailangan mong talikuran ang kasikatan, pakinabang, katayuan, pera, at mga makamundong kasiyahan—kailangan mo pa ngang talikuran ang mga bagay na tulad ng pag-aasawa, trabaho, at mga inaasam mo sa mundo. Alam ba ng Diyos kung natalikuran mo na ang mga bagay na ito? Nakikita ba ng Diyos ang lahat ng ito? (Oo.) Ano ang gagawin ng Diyos kapag nakita Niya na natalikuran mo na ang mga bagay na ito? (Mapapanatag ang Diyos, at masisiyahan Siya.) Hindi lamang masisiyahan ang Diyos at magsasabing, ‘Nagbunga na ang mga halagang ibinayad Ko. Handang makipagtulungan sa Akin ang mga tao, mayroon silang ganitong determinasyon, at nakamtan Ko na sila.’ Nalulugod man ang Diyos o masaya, nasisiyahan o naaaliw, hindi lamang gayong saloobin ang taglay ng Diyos. Kumikilos din Siya, at nais Niyang makita ang mga resultang nakakamtan ng Kanyang gawain, kung hindi ay mawawalan ng kabuluhan ang hinihingi Niya sa mga tao. Ang biyaya, pagmamahal, at habag na ipinapakita ng Diyos sa tao ay hindi lamang isang uri ng saloobin—katunayan din ang mga iyon. Anong katunayan iyon? Iyon ay na inilalagay ng Diyos ang Kanyang mga salita sa iyong kalooban, nililiwanagan ka, upang makita mo kung ano ang kaibig-ibig sa Kanya, at kung tungkol saan ang mundong ito, upang ang puso mo ay mapuspos ng liwanag, na nagtutulot sa iyo na maunawaan ang Kanyang mga salita at ang katotohanan. Sa ganitong paraan, nang hindi mo nalalaman, natatamo mo ang katotohanan. Gumagawa ang Diyos ng napakaraming gawain sa iyo sa napakatotoong paraan, na nagbibigay sa iyo ng kakayahang matamo ang katotohanan. Kapag natamo mo ang katotohanan, kapag natamo mo ang buhay na walang hanggan na siyang pinakanatatanging bagay, natutupad ang mga layunin ng Diyos. Kapag nakikita ng Diyos na hinahangad ng mga tao ang katotohanan at handa silang makipagtulungan sa Kanya, masaya Siya at kontento. Sa gayon ay nagkakaroon Siya ng isang saloobin, at habang taglay Niya ang saloobing iyon, gumagawa Siya, at sinasang-ayunan at pinagpapala Niya ang tao. Sinasabi Niya, ‘Gagantimpalaan kita ng mga pagpapalang nararapat sa iyo.’ At pagkatapos ay matatamo mo na ang katotohanan at ang buhay. Kapag mayroon kang kaalaman sa Lumikha at natamo mo ang Kanyang pagpapahalaga, makadarama ka pa rin ba ng kahungkagan sa puso mo? Hindi na. Madarama mo na kontento ka na at may kagalakan. Hindi ba’t ito ang kahulugan ng pagkakaroon ng halaga ng buhay ng isang tao? Ito ang pinakamahalaga at pinakamakabuluhang buhay” (Ang Salita, Vol. III. Ang mga Diskurso ni Cristo ng mga Huling Araw. Ang Pagbabayad ng Halaga Para Makamit ang Katotohanan ay Mayroong Malaking Kabuluhan). Sa pamamagitan ng mga salita ng Diyos, napagtanto ko na Siya ang gumabay at nagprotekta sa akin sa bawat hakbang sa aking landas patungo sa kasalukuyang panahon. Hindi tinulutan ng Diyos na maipanganak ako sa mga huling araw at masuwerteng matanggap ang gawain Niya sa mga huling araw para hangarin ko lang ang mga oportunidad at isang propesyon. Hindi, ginusto Niyang matanggap ko ang panustos ng Kanyang mga salita, maunawaan ang katotohanan, at tuparin ang tungkulin ko bilang isang nilikha. Pansamantala lamang ang pamilya at gawain na isinasaayos ng Diyos para sa mga tao. Kung sasalungatin ko ang pagliligtas ng Diyos at tatangging gawin ang tungkulin ko bilang isang nilikha para lamang matugunan ko ang mga inaasahan ng pamilya ko o makamtan ang antas ng materyal na kasiyahan, kasikatan at pakinabang, hindi ba’t hindi ako magiging nararapat sa panustos ng Diyos at maiwawala ko ang isang napakagandang pagkakataon para maligtas? Kung nagpasya akong gawin ang tungkulin ko, maaaring talikuran ko ang mga tiyak na personal na interes, pero makakamtan ko naman ang pinakamahalagang katotohanan at sa huli ay makakamtan ko ang pagliligtas ng Diyos at mananatiling buhay—ito ang mga pinakakongkretong pakinabang sa lahat! Pagkatapos ko itong mapagtanto, lubos akong naantig at nagkagana at naramdaman kong pinalalakas ako ng Diyos at harapan akong ginagabayan. Pagkatapos ay pinanood ko ang isang video ng patotoong batay sa karanasan na tinatawag na Isang Pagpiling Walang Pinanghihinayangan kung saan matibay na isinuko ng isang sister ang isang pagkakataong makapag-aral sa Unibersidad ng Tsinghua para maisagawa ang pananalig at maipalaganap ang ebanghelyo. Sa video, ipinapalaganap din ng sister sa kanyang guro ang ebanghelyo, na naging sabik na sabik at napaiyak dahil sa galak. Ang guro ay lumuluha sa galak dahil matagal na niyang hinihintay nang may matinding pananabik ang pagparito ng Panginoon at sa wakas ay natagpuan na niya ang ebanghelyo ng Diyos na matagal na niyang hinihintay. Partikular akong naimpluwensiyahan ng video na ito. Naisip ko ang lahat ng kaklase at kaibigan ko na hindi nakauunawa ng tunay na kahulugan ng buhay at namumuhay pa rin sa kalungkutan sa ilalim ng kapangyarihan ni Satanas. Masuwerte kong natanggap ang ebanghelyo ng Diyos sa mga huling araw, kaya dapat kong dalhin ang isang responsabilidad, hangarin ang katotohanan sa pinakamakakaya ko, sangkapan ng katotohanan ang sarili ko at ipalaganap ang ebanghelyo at magdala ng mas maraming tao sa harap ng Diyos para tanggapin ang paghatol Niya, madalisay, kamtin ang pagliligtas at mamuhay nang may mga pagpapala at gabay ng Diyos. Napakaganda niyon! Nang mapagtanto ko ito, nagpasya akong abandonahin ang pag-aaral ko at tumuon sa pananampalataya sa Diyos. Gayumpaman, noong oras na talaga para magpasya, medyo mahirap pa rin ito para sa akin. Naisip ko, “Kung hindi ako magpapatuloy sa pag-aaral, hindi na ako kailanman magkakaroon ng pagkakataong gawing kilala ang sarili ko sa hinaharap.” Ang papuri mula sa pamilya ko, mga kamag-anak, kaibigan at kapitbahay ay isang uri ng katanyagang nahihirapan akong bitiwan.

Sa gitna ng aking pagdurusa, nakita ko ang siping ito ng mga salita ng Diyos: “Sa proseso ng pagkatuto ng tao ng kaalaman, ginagamit ni Satanas ang lahat ng paraan, maging ito man ay pagkukuwento, simpleng pagbibigay sa kanila ng ilang indibidwal na piraso ng kaalaman, o pagpapahintulot sa kanila na masapatan ang kanilang mga pagnanais o ambisyon. Sa anong daan ka nais akayin ni Satanas? Iniisip ng mga tao na walang mali sa pagkatuto ng kaalaman, na ito ay ganap na natural. Upang ilagay ito sa paraang nakakaakit pakinggan, ang magtaguyod ng matatayog na mithiin o ang magkaroon ng mga ambisyon ay pagkakaroon ng mga hangarin, at ito dapat ang tamang landas sa buhay. Hindi ba mas maluwalhating paraan para sa mga tao na mabuhay kung matutupad nila ang kanilang sariling mga mithiin o matagumpay na makapagtatag ng isang karera sa kanilang buhay? Sa paggawa ng mga bagay na ito, hindi lamang mapararangalan ng isang tao ang sariling mga ninuno bagkus ay maaari ring mag-iwan ng isang tatak sa kasaysayan—hindi ba ito isang mabuting bagay? Ito ay isang mabuting bagay sa mga mata ng mga taong makamundo, at sa kanila ay dapat itong maging angkop at positibo. Si Satanas ba, gayumpaman, kasama ang masasamang motibo nito, ay dinadala lang ang mga tao sa ganitong uri ng daan at pagkatapos ay ganoon na lamang? Siyempre hindi. Sa katunayan, gaano man katayog ang mga mithiin ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng ninanais matamo ng tao, ang lahat ng hinahanap ng tao, ay pawang nauugnay sa dalawang salita. Ang dalawang salitang ito ay lubhang mahalaga sa buhay ng bawat tao, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Si Satanas ay gumagamit ng isang napakatusong uri ng paraan, isang paraang lubos na kaayon ng mga kuru-kuro ng mga tao, na hindi naman radikal sa anumang paraan, kung saan ay nagiging sanhi ito na walang kamalayang tanggapin ng mga tao ang uri ng pamumuhay nito, ang mga alituntunin nito sa pamumuhay, at sa pagtatakda ng mga layon sa buhay at kanilang direksyon sa buhay, at nagkakaroon din sila ng mga ambisyon sa buhay nang hindi namamalayan. Gaano man katayog magmistula ang mga mithiing ito sa buhay, ang mga ito ay pawang nauugnay sa ‘kasikatan’ at ‘pakinabang.’ Sinumang dakila o tanyag na tao—lahat ng tao, sa katunayan—anumang bagay na sinusunod nila sa buhay ay nauugnay lamang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, maaari na nila kung gayong samantalahin ang mga ito upang tamasahin ang mataas na katayuan at malaking kayamanan, at upang masiyahan sa buhay. Iniisip nila na ang kasikatan at pakinabang ay mga uri ng puhunan na maaari nilang gamitin upang magkamit ng isang buhay na mapaghanap-ng-kaluguran at walang-pakundangan sa pagtatamasa ng laman. Alang-alang sa kasikatan at pakinabang na ito na iniimbot ng sangkatauhan, ang mga tao ay kusang-loob, hindi man namamalayan, na ibinibigay ang kanilang mga katawan, mga isip, at lahat ng mayroon sila, ang kanilang kinabukasan at kanilang mga tadhana, kay Satanas. Ginagawa nila ito nang taos-puso at ng wala ni isang sandali ng pag-aatubili, kailanman ay mangmang sa pangangailangan na mabawi ang lahat ng naibigay na nila. Mapapanatili ba ng mga tao ang anumang kontrol sa kanilang mga sarili sa sandaling manganlong sila kay Satanas sa ganitong paraan at maging tapat dito? Tiyak na hindi. Sila ay ganap at lubos na kontrolado ni Satanas. Sila rin ay ganap at lubos na nalublob sa isang putikan, at hindi magawang mapalaya ang kanilang mga sarili. Kapag ang isang tao ay nasadlak sa kasikatan at pakinabang, hindi na nila hinahanap ang kung ano ang maliwanag, ang makatarungan, o ang mga bagay na maganda at mabuti. Ito ay dahil sa ang nakatutuksong kapangyarihan na mayroon ang kasikatan at pakinabang sa mga tao ay napakalaki; at ang mga ito ay nagiging mga bagay para hangarin ng mga tao sa buong buhay nila at maging sa walang hanggan nang walang katapusan. Hindi ba ito totoo?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Sa pamamagitan ng mga salita ng Diyos, unti-unti kong napagtanto na ang mga pananaw, ideya, at mga prinsipyo na iyon para manatiling buhay gaya ng “Mamukod-tangi,” “Magbigay karangalan sa iyong mga ninuno,” at “Maliliit ang ibang paghahangad, ang mga libro ang nakahihigit sa lahat ng ito,” na palaging kong pinagkakatiwalaan ay galing kay Satanas. Inakala ko na ang pag-aaral nang mabuti para makamit ang mas mataas na degree at mangibabaw sa iba ay isang positibong layon para hangarin. Para makamit ang layon ko, sobra akong nagsikap sa pag-aaral at handang magtiis ng anumang pagdurusa. Nang maobserbahan ko na nakakahuha ng matataas na degree o mahuhusay na trabaho ang ilan sa mga kaklase ko, nadama kong mas mababa ako sa kanila at nag-aalala akong mamaliitin nila ako. Para hindi mapahiya at maging taas-noo pa rin sa harap ng mga kasabayan ko, binitiwan ko ang isang pagkakataong gawin nang buong oras ang tungkulin ko, pinipiling ilaan ang lahat ng oras at enerhiya ko sa paghahanda para sa graduate entrance exam. Hindi ko isinaalang-alang kahit kaunti ang gawain ng iglesia o ang agarang layunin ng Diyos para iligtas ang sangkatauhan at natakot ako na maaantala ng paggawa sa isang tungkulin ang mga paghahanda ko para sa pagsusulit. Habang naghahanda ako para sa pagsusulit, ginugugol ko ang buong araw at gabi sa pag-aaral, hindi ko binigyan ang sarili ko kahit katiting na pagkakataon na magpahinga at naging balisa at miserable ako kahit hindi ko gusto. Talagang masyadong nakakapagod iyon! Nakita ko ang mga tao sa online na tinatalakay kung paanong naharap sila sa kabiguan habang nagsusulit para sa mga graduate program o naghahanap ng trabaho, nagsimula silang magdusa sa kabalisahan at depresyon. Ikinuwento rin sa akin ng isang kaibigan ang tungkol sa isang estudyanteng naggradweyt sa aming eskuwelahan na nabigong kumuha ng pagsusulit sa programa at nauwi sa isang psych ward dahil sa sikolohikal na paghihirap sa buong karanasan. Bawat araw sa ward ay maririnig siyang sumisigaw, “Gusto kong pumasok sa grad school, gusto kong pumasok sa grad school!” Maraming tao rin ang naharap sa kabiguan habang nagsusulit para sa college o graduate degree at nauwi sa pagpapakamatay dahil inakala nilang wala na silang oportunidad sa hinaharap, walang pagkakataong makamit ang kasikatan at pakinabang at na walang kabuluhan ang pamumuhay na iyon. Hindi ba’t mga resulta ng pagpapahirap ni Satanas ang lahat ng malinaw na halimbawang ito? Ganoon lang din ang sa akin: Ibinubuhos ko ang lahat para sa paghahangad ng kinabukasan, kasikatan at pakinabang, sumisisid hanggang sa kailaliman ng kasikatan at pakinabang at walang kahit anong gana na isagawa ang pananalig, hangarin ang katotohanan at hangarin ang pagbabago sa disposisyon. Doon ko lang tunay na nakita ang na masasamang motibo ni Satanas. Ginamit nito ang kasikatan at pakinabang para akitin ako; hindi lang ako nito pinagdusa sa isip at damdamin, kundi sinubukan din akong pigilan nito sa paglapit sa Diyos upang hangarin ang katotohanan at kamtin ang pagliligtas. Naisip ko ang siping ito ng mga salita ng Diyos: “Kung napakababa ng katayuang panlipunan ng isang tao, napakahirap ng kanyang pamilya, at mababa ang antas ng edukasyon niya, pero nananampalataya siya sa Diyos sa isang praktikal na paraan, at minamahal niya ang katotohanan at mga positibong bagay, kung gayon sa mata ng Diyos, mataas o mababa ba ang halaga niya, marangal o aba ba ito? Mahalaga siya. Kung titingnan ito sa ganitong perspektiba, saan ba nakadepende ang halaga ng isang tao—kung mataas man o mababa, marangal man o hamak? Nakadepende ito sa kung paano ka nakikita ng Diyos. Kung nakikita ka ng Diyos na isang taong naghahangad ng katotohanan, kung gayon ikaw ay may kabuluhan at mahalaga—ikaw ay isang mahalagang sisidlan. Kung nakikita ng Diyos na hindi mo hinahangad ang katotohanan at na hindi mo tapat na ginugugol ang sarili mo para sa Kanya, kung gayon ikaw ay walang kabuluhan at walang halaga—ikaw ay isang hamak na sisidlan. Gaano man kataas ang pinag-aralan mo o gaano man kataas ang katayuan mo sa lipunan, kung hindi mo hinahangad o inuunawa ang katotohanan, kung gayon kailanman hindi magiging mataas ang halaga mo; kahit na maraming taong sumusuporta sa iyo, pumupuri sa iyo, at sumasamba sa iyo, isa ka pa ring hamak na kawawa. Kaya, bakit ganito ang tingin ng Diyos sa mga tao? Bakit ang isang ‘marangal’ na tao, na may mataas na katayuan sa lipunan, na pinupuri at hinahangaan ng maraming tao, na maging ang katanyagan niya ay napakataas, ay nakikita ng Diyos bilang hamak? Bakit ang paraan ng pagtingin ng Diyos sa mga tao ay ganap na salungat sa mga pananaw ng mga tao sa iba? Sinasadya ba ng Diyos na gawing salungat Siya Mismo ng mga tao? Hinding-hindi. Ito ay dahil ang Diyos ay katotohanan, ang Diyos ay katuwiran, samantalang ang tao ay tiwali at walang katotohanan o katuwiran, at sinusukat ng Diyos ang tao sa Kanyang sariling pamantayan, at ang pamantayan Niya sa pagsukat sa tao ay ang katotohanan. Puwedeng medyo mahirap itong unawain, kaya para mas madali itong maintindihan, ang pamantayan ng panukat ng Diyos ay batay sa saloobin ng tao sa Diyos, sa saloobin niya sa katotohanan, at sa saloobin niya sa mga positibong bagay—hindi na ito mahirap unawain” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Traydor, at Mapanlinlang (Unang Bahagi)). Sa pamamagitan ng mga salita ng Diyos, natutuhan ko na hindi sinusukat ng Diyos ang mga tao batay sa kanilang akademikong kredensiyal o katayuang panlipunan, sa halip ay batay sa saloobin nila sa kanilang pagharap sa katotohanan at sa Diyos. Pinahahalagahan ng Diyos ang mga tunay na nananampalataya sa Kanya, naghahangad sa katotohanan at minamahal ang mga positibong bagay. Sa kabaligtaran, kahit na may mataas na katayuang panlipunan at ginagalang ng iba ang isang tao, kung hindi niya tinatanggap ang katotohanan, hindi nirerespeto ang Diyos at hinahangad ang kasamaan at ang mga tiwaling bagay, titingnan siya ng Diyos bilang mababa. Pagkatapos kong maunawaan ang layunin ng Diyos at ang Kanyang pamantayan sa pagsukat sa mga tao, nakadama ako ng paglaya at napagtanto ko kung gaano katawa-tawa at hindi naaayon sa katotohanan na sukatin ko ang mga tao batay sa kanilang akademikong kredensiyal. Nakadama din ako ng motibasyon at tumigil ako sa kagustuhang hangarin lang ang isang mas mataas na degree at magagandang grado. Gusto kong maging isang taong naghahangad ng katotohanan at maging maingat at praktikal sa mga tungkulin ko.

Pagkatapos noon, pumunta ako sa eskuwelahan para huminto na. Tuloy-tuloy akong tinuligsa ng aking guro at kinutya pa nga ako sa hindi pagtutuloy ng graduate studies na nagsasabing baka mahina ang utak ko na hindi gumugol ng dalawang taon lang para makuha ang mas mataas na degree. Dahil naharap ako sa pagkutya ng aking guro, medyo nanghina ako. Naisip ko rin kung paanong sa simula ng pasukan sa eskuwelahan, nag-uumapaw ang mga estudyante sa pagsusumigasig at ambisyon, na handang simulan ang kanilang bagong buhay bilang mga graduate student, samantalang ako ay titigil at pupunta sa taliwas na direksyon. Kung iniisip ng mga tao na kakatwa ako at hindi nila ako nauunawaan, magagawa ko pa rin bang manindigan sa posisyon ko kapag tinanong ako ng iba? Nanalangin ako sa Diyos, “O Diyos, hindi pa ako nakutya nang ganito dati at talagang nanghihina ako. O Diyos, pakiusap bigyan Mo ako ng pananalig at tulutan Mong maging kompiyansa at tiisin ang lahat ng ito, para makayanan kong manindigan sa mga pinanampalataya ako.” Kalaunan, naghanap ako ng mga salita ng Diyos na may kaugnayan sa kasalukuyan kong kalagayan at natagpuan ko ang isang himno ng mga salita ng Diyos na tinatawag na “Ang Dapat Itaguyod ng mga Kabataan.” May malalim na impluwensiya sa akin ang himnong ito.

Ang kabataan ay hindi dapat mawalan ng mga aspirasyon, hindi dapat mawalan ng paninindigan na gamitin ang pagkilatis sa mga isyu at hanapin ang katarungan at katotohanan. …

1  Ang mga matang puno ng panlilinlang at pagkiling sa iba ay mga bagay na hindi dapat taglayin ng mga kabataan, at hindi dapat magsagawa ang mga kabataan ng mapanira at kasuklam-suklam na mga gawain. Hindi sila dapat mawalan ng mga aspirasyon, gana, at masigasig na pagnanais na pagbutihin ang sarili nila; hindi sila dapat panghinaan ng loob tungkol sa kanilang mga kinabukasan, at ni hindi sila dapat mawalan ng pag-asa sa buhay o ng tiwala sa hinaharap; dapat silang magtiyagang magpatuloy sa daan ng katotohanan na pinili na nila ngayon—upang matupad ang kanilang naising gugulin ang kanilang buong buhay para sa Akin.

2  Hindi sila maaaring walang katotohanan, ni hindi sila dapat maging mapagpaimbabaw at walang katuwiran—dapat silang maging matatag sa wastong paninindigan. Hindi sila dapat magpatangay na lamang, kundi dapat silang magkaroon ng espiritung may tapang na magsakripisyo at makibaka para sa katarungan at katotohanan. Ang mga kabataan ay dapat magkaroon ng katapangang huwag sumuko sa pang-aapi ng mga puwersa ng kadiliman at baguhin ang kabuluhan ng kanilang pag-iral. Hindi dapat isuko ng mga kabataan ang kanilang sarili sa paghihirap, kundi dapat silang maging bukas at prangka, at mapagpatawad sa kanilang mga kapatid.

3  Hindi dapat mawalan ng paninindigan ang mga kabataan na gamitin ang pagkilatis sa mga isyu at hanapin ang katarungan at katotohanan. Dapat ninyong hangarin ang lahat ng bagay na maganda at mabuti, at dapat ninyong matamo ang realidad ng lahat ng positibong bagay. Dapat kayong maging responsable sa inyong buhay, at huwag ninyong ipagwalang-bahala ito.

—Ang Salita, Vol. I. Ang Pagpapakita at Gawain ng Diyos. Mga Salita para sa mga Kabataan at Matatanda

Sa aking pakikinig sa mga salita ng Diyos, nadama ko na parang harapan akong inuudyukan ng Diyos: Huwag kang magpadala sa nauusong kalakaran. Nakilala mo na tamang landas ng liwanag ang pagsunod sa Diyos, kaya dapat mong matatag na sundan ang landas na ito. Napagtanto ko rin na dahil sa kamangha-manghang biyaya ng Diyos na nagawa kong tanggapin ang gawain ng Diyos at basahin ang katotohanang ipinapahayag Niya! Positibo ang lahat ng nanggagaling sa Diyos, samantalang negatibo ang lahat ng hinahangad ng tao sa makasanlibutang mundong ito. Kung nag-alala ako na hindi ako mauunawaan ng iba at hindi ako susuportahan at sumunod ako sa makamundong kalakaran para protektahan ang sarili ko, hindi ba’t magtatampisaw lang ako sa putikan kasama ng mga nabibilang sa makasanlibutang mundo? Dahil sa gabay ng mga salita ng Diyos, may pananalig at katapangan akong kumapit nang matatag sa aking mga paniniwala at umalis sa eskuwelahan.

Sa pagninilay ko sa aking landas, nakilala ko na ang gabay ng mga salita ng Diyos ang nagtulot sa aking makita ang mga traydor na motibo ni Satanas sa paggamit sa kasikatan at pakinabang upang pinsalain ang mga tao. Bukod doon, ang mga salita ng Diyos ang tumulong sa akin na makalaya mula sa madilim na kailalimano ng paghahangad sa kasikatan at pakinabang. Naranasan ko ang biyaya at kapayapaan na dinala sa akin ng mga salita ng Diyos, at naunawaan ko ang mabubuting layunin na ipinanliligtas ng Diyos sa sangkatauhan. Kailangan kong pahalagahan ang bihirang pagkakataong ito, gawin ang pinakamakakaya ko para sangkapan ng katotohanan ang sarili ko, ipalaganap ang ebanghelyo, at patotohanan ang Diyos upang suklian ang pagmamahal Niya! Pagkatapos noon, nagsimula kong gawin ang tungkulin ng pagdidilig sa baguhan. Dahil walang mga gapos ng mga akademikong pag-aaral at mga paglilimita ng mga pag-aalala sa mga oportunidad sa hinaharap, nagawa kong lubos na ilaan ang sarili ko sa aking tungkulin, at mas marami na akong oras para magbasa ng mga salita ng Diyos, punuin ng katotohanan ang sarili ko, at mas natuto at nagkamit pa mula sa aking tungkulin. Salamat sa Diyos para sa Kanyang paggabay at pagliligtas!


9. Hindi Na Ako Makakaramdam Ng Pagkabalisa At Pag-aalala Tungkol Sa Pagtanda

Ni Lu Yan, Tsina

Pagkatapos tanggapin ang gawain ng Diyos sa mga huling araw, isinasagawa ko na ang tungkulin ko sa iglesia. Noong nasa mga edad limampu ako, sinimulan kong gawin ang mga tungkuling nakabatay sa teksto, at natuklasan ko na ang aking bilis ng reaksyon at memorya ay hindi naman nalalayo sa mga nakababatang kapatid, at na ang kahusayan ko at pagiging epektibo ko sa aking tungkulin ay halos katulad din ng sa kanila. Labis akong natuwa, at lubos na naganyak sa tungkulin ko. Ngunit habang tumatanda ako, nagsisimulang humina ang katawan ko, at nagkaroon din ako ng altapresyon. Unti-unti ring humina ang pisikal na lakas at enerhiya ko, at mas bumagal din ang pag-iisip ko. Minsan kapag medyo mabilis kong kinakain at iniinom ang mga salita ng Diyos, hindi nakakasabay ang isip ko, at minsan nakakalimutan ko agad ang binasa ko at kailangan kong balikan at basahin itong muli. Lalong lumala ang memorya ko, at naging napakamalilimutin ko. Kadalasan, nasa dulo na ng dila ko ang mga salita, ngunit hindi ko maalala kung ano ang nais kong sabihin. Pagkatapos, tinitingnan ko ang aking katuwang, isang sister na nasa mga edad tatlumpu, punung-puno ng enerhiya at matalas ang pag-iisip. Matalas ang mga mata niya at mabilis at mahusay siyang magtrabaho, at ang natatapos niya sa loob ng kalahating oras ay inaabot sa akin ng isa at kalahating oras. Madalas kong kinaiinggitan ang kabataan at enerhiya niya, at kasabay nito, nag-aalala ako para sa aking sarili, iniisip na, “Paano kaya, kung sa loob ng ilang taon, ay lalo pang bumagal ang isip ko? Natatakot ako na sa panahong iyon, hindi ko na magagawa ang anumang tungkulin at tuluyan na akong magiging walang silbi. Paano ko pa makakamtan ang kaligtasan kung ganoon?” Minsan nagrereklamo pa nga ako sa puso ko, “Bakit ko ba tinanggap ang gawain ng Diyos sa mga huling araw kung kailan matanda na ako? Kung naging mas bata sana ako nang dalawampung taon, kayganda sana noon! Ngayon matanda na ako, at ganap nang walang silbi.” Ang totoo, nais kong gawin ang tungkulin ko sa abot ng aking makakaya, subalit animnapung taong gulang na ako. Hindi na katulad ng dati ang isipan at paningin ko, at mayroon na akong altapresyon. Kapag nagtatrabaho ako nang medyo matagal sa gabi, agad akong nakakaramdam ng matinding pagod at kinakailangan kong magpahinga nang maaga. Nang makita ko ang malaking agwat sa kahusayan sa mga tungkulin sa pagitan ko at ng mga nakababata, nakaramdam ako ng panlulumo at kawalan ng tiwala sa sarili, at namuhay ako sa negatibong kalagayan. Ayaw ko nang magbayad ng halaga para sa aking tungkulin o magtuon sa pagpapabuti ng aking mga kasanayan. Ayaw ko pa ngang pagnilayan ang mga paglihis ko upang mapabuti ang mga resulta ng gawain ko Naisip ko, “Matanda na ako at wala nang silbi. Kahit anong pilit ko, hindi ko na magagampanan nang maayos ang tungkulin ko. Baka balang araw, maging pabigat na lang ako at tuluyang itiwalag.”

Sa aking pagkabalisa at pag-aalala, nagbasa ako ng mga salita ng Diyos: “Mayroon ding matatandang kapatid na ang edad ay 60 hanggang bandang 80 o 90, at dahil sa kanilang katandaan, nakakaranas din sila ng ilang paghihirap. Sa kabila ng kanilang edad, hindi palaging tama o makatwiran ang kanilang pag-iisip, at ang kanilang mga ideya at pananaw ay hindi palaging naaayon sa katotohanan. May mga problema rin ang mga matatandang ito, at palagi silang nag-aalala, ‘Hindi na masyadong malakas ang katawan ko at may mga limitasyon na sa kung anong tungkulin ang aking magagampanan. Kung gagampanan ko lamang itong maliit na tungkulin na ito, tatandaan kaya ako ng Diyos? Minsan ay nagkakasakit ako, at kailangan ko ng mag-aalaga sa akin. Kapag walang nag-aalaga sa akin, hindi ko magampanan ang aking tungkulin, kaya ano ang magagawa ko? Matanda na ako at hindi ko na naaalala ang mga salita ng Diyos kapag binabasa ko ito at nahihirapan akong maunawaan ang katotohanan. Kapag nakikipagbahaginan tungkol sa katotohanan, magulo at hindi maayos ang pagsasalita ko, at wala akong karanasan na karapat-dapat na ibahagi. Matanda na ako at kulang na ako sa enerhiya, malabo na ang aking paningin at hindi na ako malakas. Ang lahat ay mahirap na para sa akin. Maliban sa hindi ko magampanan ang aking tungkulin, madali rin akong makalimot ng mga bagay-bagay at magkamali. Minsan ay nalilito ako at nagdudulot ako ng problema sa iglesia at sa aking mga kapatid. Gusto kong makamtan ang kaligtasan at mahangad ang katotohanan ngunit napakahirap nito. Ano ang puwede kong gawin?’ Kapag iniisip nila ang mga ito, nagsisimula silang mabahala, iniisip na, ‘Bakit ba kung kailan matanda na ako ay saka lang ako sumampalataya sa Diyos? Bakit ba hindi ako katulad niyong mga nasa edad 20 at 30, o maging niyong mga nasa edad 40 at 50? Bakit ba natagpuan ko lang ang gawain ng Diyos kung kailan napakatanda ko na? Hindi naman sa masama ang aking kapalaran; kahit papaano ngayon ay natagpuan ko na ang gawain ng Diyos. Maganda ang kapalaran ko, at naging mabuti ang Diyos sa akin! May isang bagay lang na hindi ako nasisiyahan, at iyon ay ang masyado na akong matanda. Hindi na matalas ang aking memorya, at hindi na rin malakas ang kalusugan ko, ngunit matatag ang kalooban ko. Kaya lang ay hindi na ako sinusunod ng katawan ko, at inaantok ako pagkatapos kong makinig nang matagal-tagal sa mga pagtitipon. Minsan ay pumipikit ako upang magdasal at nakakatulog ako, at lumilipad ang isip ko kapag nagbabasa ako ng mga salita ng Diyos. Matapos magbasa nang kaunti, inaantok ako at nakakatulog, at hindi ko nauunawaan ang mga salita. Ano ang magagawa ko? Nang may ganitong mga praktikal na suliranin, mahahangad at mauunawaan ko pa ba ang katotohanan? Kung hindi, at kung hindi ako makapagsasagawa ayon sa mga katotohanang prinsipyo, hindi ba’t mawawalan ng saysay ang lahat ng aking pananampalataya? Hindi ba’t mabibigo akong makamtan ang kaligtasan? Ano ang puwede kong gawin? Nag-aalala ako nang husto! …’ … Nahuhulog sa malalim na pagkabagabag, pagkabalisa, at pag-aalala ang matatandang ito dahil sa kanilang edad. Sa tuwing nahaharap sila sa ilang pagsubok, kabiguan, paghihirap, o hadlang, sinisisi nila ang kanilang edad, at napopoot pa nga sila sa kanilang sarili at hindi nila gusto ang kanilang sarili. Pero anu’t anuman, wala itong saysay, walang solusyon, at wala silang daan pasulong. Posible nga talaga kayang wala silang daan pasulong? May solusyon ba? (Dapat pa ring magampanan ng matatanda ang kanilang mga tungkulin sa abot ng kanilang makakaya.) Katanggap-tanggap naman na gampanan ng matatanda ang kanilang tungkulin sa abot ng kanilang makakaya, tama ba? Hindi na ba mahahangad ng matatanda ang katotohanan dahil sa kanilang edad? Wala na ba silang kakayahan na maunawaan ang katotohanan? (Kaya nila.) Kaya bang unawain ng matatanda ang katotohanan? Maaari nilang maunawaan ang ilan, at maging ang mga kabataan ay hindi rin naman maunawaan ang lahat ng ito. Ang matatanda ay palaging may maling akala, iniisip nilang malilituhin na sila, na mahina na ang kanilang memorya, kaya hindi nila maunawaan ang katotohanan. Tama ba sila? (Hindi.) Bagaman higit na mas marami ang enerhiya ng mga kabataan kaysa sa matatanda, at mas malakas ang kanilang katawan, ang totoo, ang kanilang kakayahan na makaunawa, makaintindi, at makaalam ay katulad lamang ng sa matatanda. Hindi ba’t minsan ding naging kabataan ang matatanda? Hindi sila ipinanganak na matanda, at darating din ang araw na ang mga kabataan ay tatanda rin. Hindi dapat palaging isipin ng matatanda na dahil sila ay matanda na, mahina ang katawan, may karamdaman, at mahina ang memorya, ay naiiba na sila sa mga kabataan. Ang totoo, wala namang pagkakaiba. … hindi totoo na wala nang magagawa ang matatanda, o hindi na nila kayang gampanan ang kanilang mga tungkulin, at lalong hindi totoo na hindi nila kayang hangarin ang katotohanan—marami silang pwedeng gawin. Ang iba’t ibang maling pananampalataya at maling paniniwala na naipon mo sa buong buhay mo, pati na rin ang iba’t ibang tradisyonal na ideya at kuru-kuro, mga kamangmangan at katigasan ng ulo, mga bagay na konserbatibo, mga bagay na hindi makatwiran, at mga bagay na baluktot na naipon mo ay nagkapatong-patong na sa puso mo, at dapat kang gumugol ng mas maraming oras kaysa sa mga kabataan upang alisin, suriin, at kilalanin ang mga bagay na ito. Hindi totoo na wala kang magagawa, o na dapat kang mabagabag, mabalisa, at mag-alala kapag wala kang ginagawa—hindi ito ang iyong gawain o responsabilidad. Una sa lahat, dapat magkaroon ng tamang pag-iisip ang matatanda. Bagamat tumatanda ka na at medyo tumatanda na rin ang iyong katawan, dapat ay parang sa kabataan pa rin ang iyong pag-iisip. Bagamat tumatanda ka na, ang iyong pag-iisip ay bumabagal na at ang iyong memorya ay humihina na, kung nakikilala mo pa rin ang iyong sarili, nauunawaan pa rin ang mga salitang sinasabi Ko, at nauunawaan pa rin ang katotohanan, pinatutunayan niyon na hindi ka pa matanda at sapat pa ang iyong kakayahan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Isiniwalat ng mga salita ng Diyos ang mismong kalagayan ko. Nakita ko na ang kapatid na katuwang ko ay bata pa at mahusay sa paggawa ng kanyang tungkulin, samantalang mas matanda ako, may altapresyon ako, mas mabagal ang isip ko, at ang kahusayan ko sa aking tungkulin ay lubos na mas mababa kaysa sa kanya. Naisip ko na dahil matanda na ako at wala nang silbi, tiyak na itataboy ako ng Diyos at hindi na ililigtas. Namumuhay ako sa kalagayan ng maling pagkaunawa sa Diyos. Nag-alala ako na mas lalong hihina ang katawan ko sa loob ng ilang taon, at sa panahong iyon, maaaring hindi ko na magawa ang anumang tungkulin at tuluyang matiwalag na ako. Nalungkot ako nang maisip ko ito. Ngunit pagkatapos basahin ang mga salita ng Diyos, naunawaan ko na pantay ang pagtrato ng Diyos sa mga bata at matatanda. Kapag nagpapahayag ng katotohanan ang Diyos, hindi ito para sa kabataan lamang at hindi rin ito para sa matatanda lamang. Hindi kailanman hinati ng Diyos ang Kanyang mga hinirang sa magkakaibang antas base sa edad, ni sinabi niya kailanman na dapat alisin sa iglesia ang matatanda. Hindi nagpapakita ng pagkiling ang Diyos, at anuman ang edad ng isang tao, maaari siyang diligan at palaguin ng mga salita ng Diyos. Binibigyan ng Diyos ang lahat ng pantay na pagkakataon upang maligtas. Kung hindi naghahangad ng katotohanan ang isang tao at tumututol siya rito, hindi siya maliligtas, anuman ang kanyang edad. Itinatakda ng Diyos ang kalalabasan at destinasyon ng isang tao hindi batay sa edad, kundi higit sa lahat sa kung nakamit ba ng taong iyon ang katotohanan. Anuman ang edad ng isang tao, basta nauunawaan niya ang mga salita ng Diyos at isinasagawa niya ang katotohanan, maaari siyang magkaroon ng pagbabago ng disposisyon at makatanggap ng kaligtasan mula sa Diyos. Bagaman animnapung taong gulang na ako at mabagal nang matuto ng mga bagong kasanayan, malinaw pa rin ang aking isipan at nauunawaan ko pa rin ang mga salita ng Diyos kapag kinakain at iniinom ko ang mga ito. Nauunawaan ko rin ang aking mga pagkukulang at tiwaling disposisyon sa pamamagitan ng mga salita ng Diyos. Hindi tumigil ang Diyos sa pagbibigay-liwanag at paggabay sa akin dahil lamang sa matanda na ako, at umaasa ang Diyos na mas maglalaan pa ako ng oras sa pagkain at pag-inom ng Kanyang mga salita. Nais ng Diyos na magkaroon ako ng pagkilala sa mga lason ni Satanas at sa mga batas nito sa pananatiling buhay, at sa tradisyonal na kultura. Nais Niya na itakwil ko ang mga negatibong bagay na ito at na umasal at kumilos ako batay sa katotohanan. Ito ang nais makita ng Diyos. Malinaw at makatwiran pa rin ang isipan ko sa ngayon, at kaya ko pa ring gampanan ang mga tungkulin ko, kaya dapat kong pahalagahan ang oras na mayroon ako ngayon, gawin ang lahat ng makakaya ko sa aking mga tungkulin, at hangarin ang pagbabago ng disposisyon. Hindi ko puwedeng gamitin ang edad ko bilang dahilan upang hindi hangarin ang katotohanan. Kung mamumuhay ako sa pag-aalala at pagkabalisa, nang hindi nakararamdam ng pasanin para sa tungkulin ko at hindi naghahangad ng pagbabago ng disposisyon, talagang mawawalan ako ng silbi at sa huli ay ititiwalag ng Diyos.

Kalaunan, nagbasa pa ako ng mga salita ng Diyos: “Naniniwala sa Diyos ang mga anticristo para lamang sa layon na makapagtamo ng pakinabang at mga pagpapala. Kahit na magtiis sila ng kaunting pagdurusa o magbayad ng kaunting halaga, ito ay pawang para makipagtawaran sa Diyos. Napakalaki ng kanilang layunin at pagnanais na magtamo ng mga pagpapala at gantimpala, at mahigpit nila itong pinanghahawakan. Wala silang tinatanggap na kahit ano sa maraming katotohanang ipinahayag ng Diyos, sa puso nila ay palagi nilang iniisip na ang pananampalataya sa Diyos ay pawang tungkol sa pagtatamo ng mga pagpapala at pagtitiyak ng isang magandang hantungan, na ito ang pinakamataas na prinsipyo, at na walang makakalampas dito. Iniisip nila na hindi dapat manampalataya ang mga tao sa Diyos maliban na lang para sa kapakanan ng pagkamit ng mga pagpapala, at na kung hindi dahil sa mga pagpapala, ang pananampalataya sa Diyos ay magiging walang kahulugan o halaga, na mawawalan ito ng kahulugan at halaga. Ikinintal ba ng ibang tao ang mga ideyang ito sa mga anticristo? Nagmumula ba ang mga ito sa edukasyon o impluwensiya ng iba? Hindi, itinatakda ang mga ito ng likas na kalikasang diwa ng mga anticristo, na isang bagay na walang sinuman ang makakabago. Sa kabila ng pagsasalita ngayon ng napakaraming salita ng Diyos na nagkatawang-tao, walang tinatanggap na kahit na ano sa mga ito ang mga anticristo, sa halip ay nilalabanan at kinokondena nila ang mga ito. Hindi kailanman magbabago ang kalikasan nila na tutol sa katotohanan at namumuhi sa katotohanan. Kung hindi sila makakapagbago, ano ang ipinahihiwatig nito? Ipinahihiwatig nito na buktot ang kanilang kalikasan. Hindi ito isyu ng paghahangad o hindi paghahangad sa katotohanan; isa itong buktot na disposisyon, walang pakundangan itong pagtutol sa Diyos at paglaban sa Diyos. Ito ang kalikasang diwa ng mga anticristo; ito ang totoong mukha nila” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Mapaminsala, at Mapanlinlang (Ikalawang Bahagi)). Isinisiwalat ng Diyos na ang mga anticristo, gaano man karaming pagdurusa ang kanilang tiisin o gaano man kalaki ang ibayad nilang halaga sa kanilang pananampalataya sa Diyos, ay palaging sumusubok na makipagtawaran sa Diyos para sa mga pagpapala. Mas pinapahalagahan nila ang mga pagpapala kaysa sa paghahangad sa katotohanan para maligtas. Kapag hindi sila makakakuha ng mga pagpapala, ayaw nilang gampanan ang anumang tungkulin o bayaran ang anumang halaga. Nilalabanan pa nga nila ang Diyos at inirereklamo na hindi matuwid ang Diyos. Ito ang buktot na disposisyon ng isang anticristo. Nang magnilay ako sa aking sarili pagkatapos kong tanggapin ang gawain ng Diyos sa mga huling araw, nakita ko na nagdadala ng mga pagpapala at ng pagkakataong maligtas at makapasok sa kaharian ng langit ang pananampalataya sa Diyos, at ikinatuwa ko ito, kaya anuman ang mangyari ay ginampanan ko ang mga tungkulin ko. Nang makita ko na nagbunga ng magagandang resulta ang gawain ko, pakiramdam ko ay tumutulong ako sa iglesia, kaya naisip kong tiyak na bibigyan ako ng Diyos ng magandang destinasyon. Ngunit ngayon na matanda na ako at may mga problema sa kalusugan, hindi na nakakasabay sa mga nakababata ang kahusayan at mga resulta ng mga tungkulin ko, kaya nag-alala ako na habang tumatanda ako, baka hindi ko na magampanan ang anumang tungkulin, at baka tuluyan na akong itiwalag ng Diyos. Sa pagkawala ng pag-asang makatanggap ng mga pagpapala, nahulog ako sa mga negatibong emosyon, namuhay ako sa sakit, pag-aalala, at negatibong paglaban. Ipinahayag ko na para sa mga tungkulin ko ang aking mga pagsusumikap at paggugol, ngunit sa kaibuturan, palagi akong nagkakalkula para sa kalalabasan at destinasyon ko. Ginagamit ko ang mga tungkulin ko upang makipagtawaran sa Diyos. Sa diwa, sinusubukan kong manipulahin at linlangin ang Diyos. Nakita ko kung gaano ako naging makasarili at kasuklam-suklam! Naisip ko kung paanong nagpahayag ang Diyos ng milyon-milyong salita upang iligtas ang sangkatauhan, at kung gaano ako kaswerte na makaharap sa presensya ng Diyos, at magtamasa ng matinding pagpapalusog mula sa mga salita ng Diyos at magkaroon ng pagkilatis sa mga negatibong bagay. Naunawaan ko ang halaga at kabuluhan ng buhay bilang isang nilikha at nakamtan ko ang pagkakataong maligtas. Hindi na ako namumuhay sa kahungkagan ng pagsisikap para sa mga pakinabang at pagpapakasasa sa kasiyahan na tulad ng mga walang pananampalataya. Dahil sa tungkulin ko, nakakapamuhay ako sa harap ng Diyos, at ito ang nakapagpaiwas sa akin sa labis na pinsala ni Satanas. Ngayon, kahit matanda na ako at may altapresyon, wala akong anumang malalang sintomas, at hangga’t sumusunod ako sa isang regular na rutina, hindi ko kailangan ng gamot upang magampanan ko nang normal ang mga tungkulin ko. Hindi ba’t biyaya ito ng Diyos sa akin? Gayunpaman, kahit na natamasa ko ang pagmamahal ng Diyos, hindi ko ito sinuklian at sa halip, ginamit ko ang aking mga tungkulin upang makipagtawaran sa Diyos. Talagang wala akong konsensiya at katwiran! Humarap ako sa Diyos at nagsisi, “O Diyos, palagi kong sinusubukang makipagtawaran sa Iyo sa mga tungkulin ko, naghahangad ako ng mga pagpapala, at nagsasanhi ako na masuklam at mamuhi Ka sa akin. Handa akong tunay na magsisi sa Iyo.”

Kalaunan, nagbasa ako ng isa pang sipi ng mga salita ng Diyos at natagpuan ko ang isang landas ng pagsasagawa. Sabi ng Makapangyarihang Diyos: “Bukod sa kakayahan nilang gampanan nang maayos ang kanilang tungkulin sa abot ng kanilang makakaya, marami pang bagay ang maaaring gawin ng matatandang tao. Maliban na lamang kung ikaw ay hangal, may problema sa isip, at hindi nakakaunawa sa katotohanan, at maliban na lamang kung hindi mo na kayang alagaan ang iyong sarili, marami kang dapat gawin. Katulad ng mga kabataan, maaari mong hangarin ang katotohanan, maaari mong hanapin ang katotohanan, at maaari kang madalas na lumapit sa Diyos upang manalangin, hanapin ang mga katotohanang prinsipyo, sikaping tingnan ang mga tao at bagay, at umasal at kumilos nang ganap na ayon sa mga salita ng Diyos, na ang pamantayan ay ang katotohanan. Ito ang landas na dapat mong tahakin, at hindi ka dapat mabagabag, mabalisa, at mag-alala dahil matanda ka na, dahil marami kang sakit, o dahil tumatanda na ang iyong katawan. Ang pagkabagabag, pagkabalisa, at pag-aalala ay hindi ang tamang gawin—ito ay mga hindi makatwiran na pagpapamalas” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Mula sa mga salita ng Diyos, naunawaan ko na bukod sa tamang pagharap sa mga likas na batas ng pagtanda, karamdaman, at kamatayan na itinatag ng Diyos, ang mga matatanda ay dapat na madalas humarap sa Diyos upang magdasal at maghanap sa Kanya, at tratuhin ang mga tao, pangyayari, at bagay na dumarating nang batay sa mga katotohanang prinsipyo, at magtuon ng pansin sa pagsasagawa ng katotohanan upang matugunan ang Diyos. Hindi nila dapat maramdaman na mababa sila dahil lamang mas matanda sila at kulang sa kakayahan kumpara sa mga nakababata, at hindi rin nila dapat maramdaman na nalilimitahan sila ng kanilang edad. Dapat nilang gampanan ang mga tungkulin nila sa abot ng kanilang makakaya, nang may pagsasaalang-alang sa kanilang enerhiya at pisikal na kondisyon. Ito ang mentalidad na dapat taglayin ng matatanda. Nang mapagtanto ko ito, nagawa ko ring harapin nang maayos ang aking edad at mga kakulangan. Dahil isinasaalang-alang kong matanda na ako at may ugaling makalimot ng mga bagay-bagay, maaga pa ay gumagawa na ako ng mga tala tungkol sa gawaing kailangan kong gawin upang hindi maantala ang aking gawain. Pagdating naman sa mga espesyal na kasanayan, naaalala ng mga mas bata ang mga bagay pagkatapos nila itong matutunan nang isang beses, samantalang ako ay may mahinang memorya at mas mabagal na makaunawa ng mga bagay. Dahil dito, mas nagsikap ako, at kapag hindi ko natutunan ang mga ito sa unang pagkakataon, inuulit ko itong pag-aralan nang tatlong beses pa. Hindi ko dapat patuloy na ikumpara ang sarili ko sa mga mas bata sa akin, sa halip, dapat kong hangarin ang katotohanan at sikaping gampanan ang mga tungkulin ko sa abot ng aking makakaya. Pagkatapos, naisip ko ang mga salita ng Diyos: “Pinagpapasyahan Ko ang hantungan ng bawat tao hindi batay sa gulang, senyoridad, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Isa itong bagay na hindi mababago ng sinumang tao” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Mula sa mga salita ng Diyos, naunawaan ko na itinatakda ng Diyos ang kalalabasan at destinasyon ng isang tao hindi batay sa edad nito, at hindi rin batay sa kung gaano karaming pagdurusa na ang tiniis nito, sa halip, ito ay nakasalalay sa kung nakamit ba nito ang katotohanan at kung nagbago ba ang disposisyon nito. Kung hindi ko hahangarin ang katotohanan at hindi ko tatalikuran ang pagnanais ko para sa mga pagpapala, at hindi magbabago ang tiwaling disposisyon ko, kahit na mas bata pa ako nang dalawampung taon, matitiwalig pa rin ako. Ayaw ko nang panghawakan ang nakalilinlang kong mga pananaw, ang nais ko lamang ay magsikap na magpasakop sa kataas-taasang kapangyarihan at mga pagsasaayos ng Diyos, magampanan nang maayos ang mga tungkulin ko habang nabubuhay ako, maghangad ng pagbabago sa disposisyon ko, at sa huli, dapat ko pa ring tuparin ang mga tungkulin ko kahit pa hindi ako magkaroon ng magandang kalalabasan. Ito ang konsensiya at katwiran na dapat taglayin ng isang tao at ang direksyon na dapat kong hangarin.

Naalala ko noong isang beses, nagtipon kami upang mag-aral ng mga kasanayang may kaugnayan sa gawain tungkol sa mga kasalukuyang problema, ngunit may ilang isyu na hindi ko pa lubos na nauunawaan. Nang magsimulang magbahagi ang katuwang ko ng kanyang mga kabatiran, at maganda ang kanyang pagbabahagi, umusbong muli ang mga negatibong emosyon ko, at naisip ko, “Matanda na ako ngayon at matagal bago ko maunawaan ang mga bagay-bagay. Kung lalo pang hihina ang isipan ko sa loob ng dalawang taon, hindi ko na talaga magagampanan ang anumang tungkulin.” Nagdulot sa akin ng pagkaligalig ang mga kaisipang ito. Ngunit sa sandaling iyon, naalala ko ang mga salita ng Diyos: “Ikaw man ay may pisikal na kakayahang gawin ang iyong tungkulin o wala, kung kaya mo mang gampanan ang anumang gawain o hindi, kung pinahihintulutan ka man ng iyong kalusugan na gampanan ang iyong tungkulin o hindi, ang iyong puso ay hindi dapat lumayo sa Diyos, at hindi mo dapat talikuran ang iyong tungkulin sa puso mo. Sa ganitong paraan, matutupad mo ang iyong mga responsabilidad, obligasyon, at tungkulin—ito ang katapatan na dapat mong panghawakan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Agad na pinawi ng mga salita ng Diyos ang mga alalahanin ko. Sa hinaharap, kung sa pagtanda ko ay hindi ko na kayang makaarok nang mabilis at hindi ko na magampanan ang mga tungkulin kong nakabatay sa teksto, maaari ko pa ring gampanan ang iba pang mga tungkulin na naaayon sa kakayahan ko. Kahit pa isang araw ay maging hadlang ang pisikal na kondisyon ko sa pagtupad ng mga tungkulin ko, hangga’t hindi lumalayo sa Diyos ang puso ko, at kaya kong tumawag sa Kanya, kumain at uminom ng mga salita Niya at magnilay sa aking sarili, hindi ako itataboy ng Diyos. Ang kawalan ko ng tunay na pananalig sa Kanya ang kinasusuklaman ng Diyos, dahil palagi akong naghahangad ng mga pagpapala. Nang maisip ko ito, nakaramdam ako ng kalayaan sa puso ko at hindi na ako nakaramdam ng pagiging pasibo o pagkanegatibo. Sa halip, nagsimula akong mag-isip nang malalim at mag-aral, at nagkaroon ako ng kaunting pag-unlad sa pagkatuto ng mga kasalukuyang kasanayan. Nagpapasalamat ako sa Diyos mula sa kaibuturan ng aking puso para sa Kanyang patnubay. Anuman ang pisikal na kondisyon ko, o anumang kalalabasan o destinasyon ang harapin ko, handa akong magpasakop sa kataas-taasang kapangyarihan at mga pagsasaayos ng Diyos at magampanang mabuti ang mga tungkulin ko.


10. Ang Nakatagong Motibasyon sa Likod ng “Hindi Pagpuna sa mga Pagkukulang ng mga Tao”

Ni Jiayu, Tsina

Isang mangangaral si Sister Li Le, at sumusubaybay rin siya sa gawain ng aming iglesia. Karaniwan ay magkasundong-magkasundo kami, at sa tuwing masama ang kalagayan ko, nagbabahagi at tumutulong siya sa akin batay sa kanyang karanasan. Kamakailan, natuklasan ko na wala siyang pagpapahalaga sa pasanin sa kanyang tungkulin, at kada linggo, isang beses lang siya nakikipagtipon sa aming mga diyakono at mababaw lang ang nauunawaan niya tungkol sa gawain ng iglesia, pero pagdating sa mga problema sa gawain, bihira niyang hanapin ang katotohanan para lutasin ang mga ito nang kasama kami. Nang maisip kong si Li Le ang nangangasiwa sa gawain ng ilang iglesia, kung palagi siyang nasa gayong kalagayan, makakaapekto ito sa gawain ng mga iglesiang iyon. Dapat ko itong banggitin sa kanya, o iulat ang kanyang sitwasyon sa mga nakatataas na lider para maagap nilang maarok ang kanyang kalagayan at makipagbahaginan sila sa kanya at mahikayat siya na magbago. Gayunpaman, naisip ko kung paanong narinig ko kamakailan ang pagbabahagi ni Li Le. Sa tingin niya ay isa lang siyang karaniwang tao sa gawain ng pagpapalaganap ng ebanghelyo, at na hindi niya gaanong nauunawaan ang propesyonal na gawain, at hindi rin niya masyadong naaarok ang mga prinsipyo ng pagpapalaganap sa ebanghelyo. Naisip niya na medyo nakakapagod para sa kanya ang paggawa ng tungkuling ito. Sa totoo lang, hindi naman mahina ang kanyang kakayahan, at hindi siya ganap na walang kakayahan na makipagtulungan. Sadyang wala lang talaga siyang pagpapahalaga sa pasanin kapag ginagawa niya ang kanyang tungkulin. Hangga’t masigasig niyang naaarok ang ilan sa mga prinsipyo, magagawa niya nang maayos ang kanyang tungkulin. Pero, kung iuulat ko sa mga lider ang kanyang sitwasyon sa pagkakataong ito, at kung hihingin ko na pangasiwaan at subaybayan niya ang gawain ng iglesia, hindi kaya iisipin niya na masyadong malupit ang mga hinihingi ko sa kanya? At masasadlak ba siya sa isang malumbay na kalagayan at hindi na ba niya gugustuhing gawin ang kanyang tungkulin dahil dito? Hindi bale na, naisip ko. Ang pag-arok sa kalagayan ni Li Le ay trabaho ng mga nakatataas na lider. Kahit wala akong sabihin, dapat nilang malaman ang tungkol dito. Nang maisip ko ito, nagpasya akong hindi iulat ang sitwasyon ni Li Le. Kalaunan, nang makipagtipon sa amin si Li Le, may ilang beses na gusto kong ipaalam ang kanyang problema sa paggawa ng kanyang tungkulin, pero natakot ako na sasabihin ni Li Le na masyadong malupit ang mga hinihingi ko. Kung hindi niya ito matatanggap, sisirain nito ang aming relasyon, at magiging iba ang pakikitungo niya sa akin pagkatapos nito. Nang ganoon-ganoon lang, kahit nasa dulo na ng dila ko ang mga salita, nilunok ko na lang ang mga ito.

Hindi nagtagal, nakita ko ang isang sipi ng mga salita ng Diyos: “Hindi masyadong mahirap na lutasin ang problema ng mga huwad na lider at anticristo; hindi gumagampan ng aktuwal na gawain ang mga huwad na lider at madali silang matuklasan at makita nang malinaw; ginugulo at ginagambala ng mga anticristo ang gawain ng iglesia at madali ring matuklasan at makita nang malinaw. Ang lahat ng ito ay nauugnay sa problema ng panggugulo sa paggampan ng mga hinirang ng Diyos sa kanilang mga tungkulin, at dapat ninyong iulat at ilantad ang mga gayong tao—sa pamamagitan lamang ng paggawa niyon ninyo mapipigilan ang pagkaantala ng gawain ng iglesia. Ang pag-uulat at paglalantad sa mga huwad na lider at anticristo ay napakahalagang gawain na nagtitiyak na magagampanan nang maayos ng mga hinirang ng Diyos ang kanilang mga tungkulin, at pinapasan ng lahat ng hinirang ng Diyos ang responsabilidad na ito. Hindi mahalaga kung sino ito, basta’t siya ay isang huwad na lider o isang anticristo, dapat siyang ilantad at ibunyag ng mga hinirang ng Diyos, at sa ganitong paraan ay matutupad ninyo ang inyong responsabilidad. … Maraming taon na kayong nakikinig ng mga sermon, at kahit ngayon ay hindi pa rin ninyo makilatis ang mga huwad na lider at anticristo, sa halip ay handa kayong makihalubilo sa mga anticristo at kumain buong araw nang hindi seryosong pinag-iisipan ang anumang bagay. Sapat na ang gayong pag-uugali para maipakita na hindi kayo tunay na mananampalataya sa Diyos. Una, hindi ninyo minamahal ang katotohanan o tinatanggap ang katotohanan; pangalawa, wala kayong pagpapahalaga sa responsabilidad sa inyong tungkulin, lalong hindi masasabing tapat ninyo itong ginagampanan, at basta lang ninyong binabalewala ang gawain ng iglesia. Mukha kayong gumagampan sa inyong tungkulin ngunit wala kayong natatamong resulta; iniraraos lamang ninyo ang mga pormalidad. Gaano man guluhin at sirain ng mga huwad na lider at mga anticristo ang gawain ng iglesia, wala kayong kaalam-alam, at hindi man lang kayo nababahala rito. … Diniligan kayo ng sambahayan ng Diyos sa loob ng mahabang panahon at marami na kayong napakinggang sermon, at ano ang kinalabasan? Mayroong seryosong problema, kung saan lumitaw ang isang anticristo sa iglesia, pero hindi ninyo ito namamalayan. Ipinapakita nito na hindi man lang kayo nakausad, na kayo ay manhid at mahina ang utak, at na binibigyang-layaw ninyo ang inyong laman. Kayo ay pawang mga bangkay, walang ni isang buhay sa inyo, walang ni isang naghahangad sa katotohanan, sa pinakamainam ay may ilang trabahador lamang sa inyo. Ang makapanampalataya sa Diyos at makinig sa mga sermon sa loob ng mahabang panahon, at pagkatapos ay makihalubilo sa isang anticristo, at hindi ito ilantad o iulat—ano ang pagkakaiba mo sa isang taong hindi nananampalataya sa Diyos? Kayo ay nabibilang sa mga anticristo, kayo ay hindi mga tao ng Diyos; sumusunod kayo sa mga anticristo, sumusunod kayo kay Satanas, at hinding-hindi kayo mga tagasunod ng Diyos. Kahit na hindi ninyo ginawa ang masasamang bagay na iyon na ginawa ng anticristo, pero sumunod kayo sa kanya at pinrotektahan ninyo siya, dahil hindi ninyo siya inilantad o iniulat at sinasabi ninyo na hindi ninyo masyadong nakasalamuha ang anticristo at na hindi ninyo alam kung ano ang kanyang ginagawa. Sa paggawa nito, hindi ba’t ipinagtatanggol ninyo ang anticristo habang dilat na dilat ang inyong mga mata? Gumawa ng napakaraming kasamaan ang anticristo at pinaralisa nito ang gawain ng iglesia, ginambala ang buhay-iglesia hanggang sa lubusang magulo ito, subalit sinasabi ninyo na hindi ninyo alam kung ano ang ginagawa ng anticristo—sino ang maniniwala niyan? Nakita ng sarili niyong mga mata na ginugulo at pinipinsala ng anticristo ang gawain ng iglesia, subalit ganap kayong walang pakialam at wala man lang kayong reaksiyon. Walang naglantad o nag-ulat sa anticristo—lahat kayo ay nabigong gampanan kahit man lang ang maliit na responsabilidad na ito at lubos kayong walang konsensiya at katwiran! Ang lahat ng iglesia ay madalas na nagpapadala ng mga liham na nag-uulat ng mga huwad na lider at mga anticristo—hindi ba ninyo ito nakita kahit kailan? Tanging ang iglesia sa Canada ang tila isang lawa ng hindi dumadaloy na tubig na hindi kailanman nakipag-ugnayan sa Itaas para magbigay ng ulat tungkol sa sitwasyon nito. Kayo ay pawang mga bangkay, walang ni isang buhay sa inyo! Hindi kikilalanin ng Diyos ang gayong iglesia, at kung hindi kayo magsisisi, kayo ay ganap na matatapos at lahat kayo ay matitiwalag” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Traydor, at Mapanlinlang (Unang Bahagi)). Kung lumilitaw ang isang anticristo sa iglesia at walang ni isang taong tumatayo at nag-uulat tungkol sa kanya, madidismaya at masusuklam ang Diyos. Ipinahayag ng Diyos ang lahat ng katotohanang ito para tustusan tayo. Ang Kanyang mga pagbabahagi tungkol sa mga katotohanan sa pagkilatis sa mga anticristo at mga huwad na lider ay napakadetalyado at komprehensibo. Umaasa Siya na kapag ginugulo ng mga tao ang gawain ng sambahayan ng Diyos, magagawa nating tuparin ang ating responsabilidad at tumindig para pangalagaan ang gawain ng iglesia. Kung nakikita ng isang tao na naaapektuhan ang gawain ng sambahayan ng Diyos at wala siyang kamalayan dito, at wala rin siyang pagpapahalaga sa katarungan at hindi siya tumitindig para pigilan ito o iulat ito sa mga nakatataas, kung gayon, ang ganoong tao ay isang patay na tao na walang konsensiya at isang taong walang bahid ng patotoo. Ang inilalantad ng Diyos ay ang mismong kalagayan ko. Nang makita ko na bihira na lang subaybayan ni Li Le ang gawain ng iglesia kamakailan at na nakaapekto na ito sa gawain, dahil nangamba at natakot ako na masira ang aming relasyon, hindi ako naglakas-loob na ipaalam ito sa kanya o na iulat siya sa mga nakatataas. Hindi ko pinangalagaan ang gawain ng iglesia ni katiting, at talagang kinasuklaman ako ng Diyos. Nang maisip ko ito, sinuway ko ang sarili ko sa puso ko, at binuksan ko ang aking laptop, gusto kong iulat ang sitwasyon ni Li Le sa mga nakatataas na lider. Pero mayroon pa rin akong mga pangamba, at naisip ko, “Kung iuulat ko ang problema ni Li Le, tiyak na makikipagbahaginan sa kanya ang mga nakatataas na lider, at malalaman niya na ako ang nag-ulat sa kanya sa mga lider. Ano na lang ang iisipin niya sa akin kung gayon? Iisipin ba niya na pinuna ko ang mga pagkukulang niya habang nakatalikod siya? Kung maghihinanakit siya sa akin, paano pa kami makakapagtulungan sa paggawa ng aming mga tungkulin sa hinaharap?” Sa sandaling naisip ko ang lahat ng ito, binura ko ang mensahe. Naisip ko, “Lahat ng tao ay may masamang kalagayan minsan, at ang lahat ay may mga pagkukulang sa ilang partikular na aspekto. Mas mabuting huwag na lang pagtuunan ng pansin ang maliliit na problema ng iba at iulat ang mga ito. Pagkaraan ng ilang panahon, marahil ay mamamalayan na ni Li Le ang kanyang isyu at magbabago na siya. Mas mabuting huwag ko na lang itong iulat.”

Pagkalipas ng ilang araw, pumunta kami ni Li Le sa isang pagtitipon para magpatupad ng gawain, at muli kong nabasa ang siping iyon ng mga salita ng Diyos: “Diniligan kayo ng sambahayan ng Diyos sa loob ng mahabang panahon at marami na kayong napakinggang sermon, at ano ang kinalabasan? Mayroong seryosong problema, kung saan lumitaw ang isang anticristo sa iglesia, pero hindi ninyo ito namamalayan. Ipinapakita nito na hindi man lang kayo nakausad, na kayo ay manhid at mahina ang utak, at na binibigyang-layaw ninyo ang inyong laman. Kayo ay pawang mga bangkay, walang ni isang buhay sa inyo, walang ni isang naghahangad sa katotohanan, sa pinakamainam ay may ilang trabahador lamang sa inyo” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Traydor, at Mapanlinlang (Unang Bahagi)). Nang makita ko ang mga salitang “mga patay na tao,” para bang tinusok ng karayom ang puso ko. Nang maisip ko na palagi kong hindi naisasagawa ang katotohanan, sinuway ko ang sarili ko sa loob-loob ko. Tahimik akong nagdasal sa puso ko, “Diyos ko, pakiusap, gabayan Mo po ako para mapangalagaan ko ang mga interes ng iglesia at maipaalam kay Li Le ang kanyang problema.” Pagkatapos kong magdasal, nagkataon na nagbabahagi si Li Le tungkol sa kanyang pagpapamalas ng hindi paggawa ng aktuwal na gawain batay sa mga salita ng Diyos. Sinabi niya na, lalo na kapag nakikita niya na napakahusay ng kakayahan ng ilang lider ng iglesia at na hindi siya kasinghusay ng mga ito sa pangangasiwa ng gawain, natatakot siya na mamaliitin siya ng mga ito. Sinabi niya na bilang isang mangangaral, hindi makakapantay ang kanyang mga abilidad sa paggawa sa mga abilidad ng mga lider sa iglesia, kaya hindi niya gaanong sinubaybayan ang gawain ng iglesiang iyon. Napagtanto ni Li Le na ang hindi niya pangangasiwa at pagsubaybay sa gawain ay isang pagpapamalas ng isang huwad na lider. Hindi ba’t lalo ko siyang masasaktan kung ipapaalam ko ang kanyang problema pagkatapos ng sinabi niyang iyon? Iisipin ba niya na hindi ako mapagmahal at na hindi ko isinaalang-alang ang mga damdamin niya? Kaya ang ginawa ko lang ay bigyan siya ng maikli at simpleng paalala. Pagkatapos, naisip ko na mas mabuting iulat ko ang sitwasyon ni Li Le sa mga lider. Sa ganitong paraan, agad na makakapagbahagi sa kanya ang mga lider at matutulungan siya ng mga ito. Kaya, iniulat ko sa mga lider ang ilang sitwasyong nakita ko. Matapos magbahagi sa kanya ang mga lider at ipaalam ng mga ito ang kanyang problema, nagtapat si Li Le sa isang pagtitipon at sinabi niya na kumain at uminom siya ng mga salita ng Diyos na naglalantad sa mga huwad na lider, at inamin niya na hindi niya nasubaybayan o napangasiwaan ang gawain at hindi niya nagawa nang maayos ang kanyang trabaho. Kalaunan, medyo mas madalas nang sinusubaybayan ni Li Le ang gawain ng iglesia, at inanalisa niya ang mga dahilan kung bakit hindi nagbunga sa amin ang gawain ng ebanghelyo, sinusubukan niyang lutasin ang mga problemang ito sa praktikal na paraan. Nang makita ko na kayang gumawa ni Li Le ng kaunting aktuwal na gawain, masayang-masaya ako. Pagkatapos, nagnilay-nilay ako, at naisip ko, “Bakit hindi ako kailanman naglakas-loob na ipaalam ang problema ni Li Le o iulat ito sa mga lider? Ano ba mismo ang kumokontrol sa akin dito?”

Habang naghahanap, nabasa ko ang isang sipi ng mga salita ng Diyos: “‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.’ Naglalarawan ito ng isang pamamaraan ng pakikipag-ugnayan sa iba na ikinintal ni Satanas sa mga tao. Nangangahulugan ito na kapag nakikipag-ugnayan ka sa iba, dapat mo silang bigyan ng kaunting laya. Hindi ka dapat maging masyadong malupit sa iba, hindi mo puwedeng ungkatin ang mga dati nilang pagkakamali, kailangan mong panatilihin ang kanilang dignidad, hindi mo maaaring sirain ang magandang pakikitungo mo sa kanila, dapat kang maging mapagpatawad sa kanila, at iba pa. Ang kasabihang ito tungkol sa moralidad ay pangunahing naglalarawan ng isang uri ng pilosopiya para sa mga makamundong pakikitungo na nagdidikta sa pakikipag-ugnayan sa mga tao. May isang doktrina sa mga pilosopiya para sa mga makamundong pakikitungo na nagsasabing, ‘Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.’ Nangangahulugan ito na para maingatan ang isang pagkakaibigan, dapat manahimik ang isang tao tungkol sa mga problema ng kanyang kaibigan, kahit malinaw niyang nakikita ang mga iyon—na dapat niyang sundin ang mga prinsipyo ng hindi paghampas sa mga tao sa mukha o pagpuna sa kanilang mga pagkukulang. Lilinlangin nila ang isa’t isa, pagtataguan ang isa’t isa, iintrigahin ang isa’t isa; at bagama’t alam na alam nila kung anong klaseng tao ang isa’t isa, hindi nila iyon sinasabi nang tahasan, kundi gumagamit sila ng mga tusong pamamaraan para maingatan ang kanilang maayos na samahan. Bakit nanaisin ng isang tao na ingatan ang gayong mga relasyon? Tungkol iyon sa hindi pagnanais na magkaroon ng mga kaaway sa lipunang ito, sa loob ng grupo ng isang tao, na mangangahulugan na madalas na malalagay ang sarili sa mapanganib na mga sitwasyon. Dahil alam mong magiging kaaway mo ang isang tao at pipinsalain ka niya matapos mong punahin ang kanyang mga pagkukulang o matapos mo siyang saktan, at dahil ayaw mong ilagay ang sarili mo sa gayong sitwasyon, ginagamit mo ang doktrina ng mga pilosopiya para sa mga makamundong pakikitungo na nagsasabing, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.’ Batay rito, kung gayon ang relasyon ng dalawang tao, maituturing ba silang tunay na magkaibigan? (Hindi.) Hindi sila tunay na magkaibigan, lalong hindi sila magkatapatang-loob. Kaya, ano ba talagang klaseng relasyon ito? Hindi ba’t isa itong pangunahing relasyong panlipunan? (Oo.) Sa gayong mga relasyong panlipunan, hindi naihahandog ng mga tao ang kanilang damdamin, ni wala silang malalalim na pag-uusap, ni sinasabi ang anumang gusto nila. Hindi nila masabi nang malakas ang nasa puso nila, o ang mga problemang nakikita nila sa isa’t isa, o ang mga salitang makakatulong sa isa’t isa. Sa halip, pumipili sila ng magagandang bagay na sasabihin, para patuloy silang magustuhan ng iba. Hindi sila nangangahas na sabihin ang totoo o itaguyod ang mga prinsipyo, dahil baka maging sanhi pa ito para mapoot sa kanila ang iba. Kapag walang sinumang banta sa isang tao, hindi ba’t mamumuhay ang taong iyon nang medyo maginhawa at payapa? Hindi ba’t ito ang layon ng mga tao sa pagtataguyod sa kasabihang, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.’ (Oo.) Malinaw na ito ay isang tuso at mapanlinlang na paraan ng pag-iral, na may elemento ng pagtatanggol sa sarili, na ang layon ay pangalagaan ang sarili. Ang mga taong ganito ang pamumuhay ay walang mga katapatang-loob, walang matatalik na kaibigan na mapagsasabihan nila ng kahit anong gusto nila. Maingat sila laban sa isa’t isa, at tuso, at madiskarte, kinukuha ang kailangan nila mula sa relasyon. Hindi ba ganoon iyon? Sa ugat nito, ang layon ng ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’ ay para hindi mapasama ang loob ng iba at hindi magkaroon ng mga kaaway, para protektahan ang sarili sa pamamagitan ng hindi pamiminsala sa sinuman. Isa itong diskarte at pamamaraan na ginagamit ng isang tao para hindi siya masaktan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 8). Noon, medyo sumasang-ayon ako sa kasabihang, “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.” Ito ay dahil tinuruan ako ng kasabihang ito na kapag nakikipag-ugnayan ka sa iba, dapat isaalang-alang mo ang kanilang mga damdamin. Hindi dapat maging masyadong malupit sa iba o punahin ang kanilang mga pagkukulang. Inakala ko na ang mga taong ganito kung kumilos ay mabubuting tao, mga taong may katwiran at moralidad. Nang makita ko ang inilantad ng Diyos, sa wakas ay naunawaan ko na ang kasabihang, “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila” ay isang pilosopiya para sa mga makamundong pakikitungo, at na ang mga namuhay ayon dito ay magiging lubhang tuso, mapanlinlang, makasarili, at kasuklam-suklam. Sa panlabas, ang pagkilos nang ganito ay tila pagsasaalang-alang sa iba, pero ang totoo, ang motibasyon sa likod nito ay ang hindi mapasama ang loob ng mga tao. Kahit napansin ng isang tao ang mga problema ng iba, hindi niya ito babanggitin, kumikilos siya bilang isang mapagpalugod ng tao at pinangangalagaan niya ang kanyang mga ugnayan sa laman. Kapag nakikipag-ugnayan sa mga taong tulad nito, kahit na sa panlabas ay mukhang naingatan nang maayos ang ugnayan ng isang tao sa iba, walang sinseridad sa pagitan nila. Hindi sila nagtutulungan, bagkus ay mapagbantay sila sa isa’t isa at ginagamit nila ang isa’t isa. Namumuhay ako ayon sa pilosopiya para sa mga makamundong pakikitungo na tinatawag na, “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.” Nang makita ko na bihirang subaybayan at pangasiwaan ni Li Le ang gawain ng iglesia nitong huli, noong una, gusto ko itong ipaalam sa kanya o iulat sa mga lider. Pero, naisip ko na hindi dapat punahin ng isang tao ang mga pagkukulang ng iba, at si Li Le mismo ang nagsabi na medyo nakakapagod para sa kanya ang gawain, kaya, kung binanggit ko na hindi niya sinusubaybayan at pinangangasiwaan ang gawain, hindi ba’t magiging kalabisan na ang hinihingi ko sa kanya? Nagdahilan ako sa sarili ko na ang bawat tao ay may masamang kalagayan paminsan-minsan, at may kanya-kanyang kakulangan, at pinili kong manahimik na lang. Nang marinig kong nagtapat si Li Le at inamin niyang hindi niya nasubaybayan ang gawain, natakot ako na kung ipapaalam ko ang kanyang problema pagkatapos ng sinabi niya, magiging parang paglalantad ito sa kanyang mga kahinaan, kaya ilang walang kabuluhang salita lang ang sinabi ko. Sa panlabas, tila isinasaalang-alang ko si Li Le, pero mayroon akong nakatagong kasuklam-suklam na motibasyon. Natakot ako na sasabihin niya na sobra-sobra na ang hinihingi ko sa kanya o na isinusumbong ko siya at pinupuna ang kanyang mga pagkukulang. Kung mapapasama ko ang loob niya dahil sa bagay na ito, maghihinanakit siya sa akin at pakikitaan niya ako ng masamang ugali sa hinaharap, at hindi kami makakapagtulungan nang matiwasay at masaya tulad ng sa ngayon. Para mapangalagaan ang ugnayan ko sa kanya, paulit-ulit kong binitiwan ang pagsasagawa sa katotohanan. Sa panlabas, mukhang napakaganda ng ugnayan namin ni Li Le at mabuting magkaibigan kami, na walang inililihim sa isa’t isa, pero hindi talaga ako tapat o mapagmahal sa kanya. Naisip ko kung paanong kapag nasa masamang kalagayan ako, madalas na nagbabahagi at tumutulong sa akin si Li Le, at kapag nakikita niyang may problema ako, ipinapaalam niya ito sa akin para mapag-alaman ko ito at makapagbago ako, pero upang hindi magkaroon ng kaaway, walang puso akong nanood habang si Li Le ay namumuhay sa loob ng kanyang tiwaling disposisyon at hindi ko siya pinansin, dahil lang sa pagkukunwaring isinasaalang-alang ko siya. Hindi nakita ni Li Le ang kanyang sariling problema at hindi niya agad nabago ang kanyang kalagayan. Nagdusa siya ng mga kawalan sa kanyang buhay pagpasok at naapektuhan ang gawain ng iglesia. Tunay na sobra akong makasarili at kasuklam-suklam! Hindi ko siya isinasaalang-alang sa anumang paraan; malinaw na nakikita ko siya na malapit nang mahulog sa isang hukay at hindi ko siya hinihila pataas. Hindi ba’t isa akong mapagpalugod ng tao, isang taong masama ang puso? Sa pagninilay-nilay tungkol dito, sa wakas ay nagkaroon ako ng kaunting pagkilatis sa satanikong pilosopiya na tinatawag na “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.” Ginamit ni Satanas ang mga pilosopiyang ito para sa makamundong pakikitungo upang gawing tiwali ang tao at upang maging mapagbantay ang mga tao sa isa’t isa at gamitin nila ang isa’t isa, kung saan sila ay mas lalong nagiging makasarili, walang pakialam, at walang pagkatao. Kung patuloy akong mamumuhay ayon sa moral na alituntuning ito, lalo lang akong magiging mapanlinlang.

Kalaunan, nakita ko ang isa pang sipi ng mga salita ng Diyos, at naunawaan ko kung ano ang ibig sabihin ng pagpuna sa mga pagkukulang ng mga tao at kung ano ang ibig sabihin ng pagtulong sa mga tao. Sabi ng Diyos: “Ang salita bang ‘punahin’ sa kasabihang ‘kung pupunahin mo ang iba, huwag mong punahin ang mga pagkukulang nila’ ay mabuti o masama? Ang salita bang ‘punahin’ ay may antas kung saan tumutukoy ito sa pagkahayag o pagkalantad ng mga tao sa mga salita ng Diyos? (Wala.) Mula sa Aking pagkaunawa sa salitang ‘punahin’ batay sa pag-iral nito sa wika ng tao, wala itong gayong kahulugan. Ang diwa nito ay isang medyo mapaminsalang uri ng paglalantad; nangangahulugan ito na ibunyag ang mga problema at pagkukulang ng mga tao, o ang ilang bagay at pag-uugali na lingid sa kaalaman ng iba, o ilang intriga, ideya, o pananaw na nasa likod. Ito ang kahulugan ng salitang ‘punahin’ sa kasabihang ‘kung pupunahin mo ang iba, huwag mong punahin ang mga pagkukulang nila.’ Kung ang dalawang tao ay magkasundo at magkatapatang-loob, na walang mga hadlang sa pagitan nila, at kapwa sila umaasa na maging pakinabang at tulong sa isa’t isa, magiging pinakamainam para sa kanila na umupo nang magkatabi at ilantad ang mga problema ng isa’t isa nang bukas at taos-puso. Ito ay nararapat, at hindi ito pagpuna sa mga pagkukulang ng iba” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 8). Binago ng mga salita ng Diyos ang aking maling pananaw sa mga bagay-bagay. Ang “punahin ang kanilang mga pagkukulang” na parte ng “kung pupunahin mo ang iba, huwag mong punahin ang mga pagkukulang nila” ay isang mapaminsalang paglalantad sa mga problema at kakulangan ng mga tao. Ang motibasyon nito ay hindi para tulungan ang mga tao, at sa halip, nakapaloob dito ang ilang mapanlinlang na intensiyon. Ito ay alang-alang sa pagtamo ng mga di-angkop na layon, at ang pagkilos nang ganito ay mangangahulugan lamang ng pag-atake sa mga tao at pagdudulot sa kanila ng pasakit. Hinding-hindi ito nakapagpapatibay o kapaki-pakinabang sa mga tao. Samantala, ang “paglalantad” na sinasabi ng Diyos ay isang positibong bagay. Ibig sabihin nito ay pagpansin sa problema ng isang tao at taos-pusong pagnanais nais na tulungan siya, at paghihikayat sa kanya na alamin ang kalikasan ng kanyang problema at agad na baguhin ang kanyang mga maling kilos. Ang paglalantad sa mga tao nang ganito ay kapaki-pakinabang para sa kanila, at hindi ito pagpuna sa mga pagkukulang ng mga tao. Nang mapansin ko na nakakaapekto na sa gawain ang problema ni Li Le, kung ipinaalam ko sa kanya ang problema, napansin niya sana ito at nagawa niya sanang magbago, at magawa nang maayos ang kanyang tungkulin. Ang pag-uulat nito sa mga lider ay para din maarok ng mga lider ang sitwasyon ni Li Le at agad siyang matulungan na magbago nang sa gayon ay hindi maaapektuhan ang gawain ng iglesia. Ito ay pagsasagawa sa katotohanan at pagtulong sa mga kapatid. Hindi ito pagpuna sa mga pagkukulang ng mga tao, at lalong hindi ito pagsusumbong sa isang tao habang nakatalikod ito. Ito ay isang positibong bagay. Kapag tinatanggap ng isang tao ang katotohanan, kapag tinutukoy at inilalantad ng iba ang kanyang mga problema, nagagawa niyang magnilay, makakilala, at agad na magbago. Nakabubuti ito sa kanyang sariling buhay pagpasok at sa gawain ng iglesia. Katulad lang ito kay Li Le, na, gamit ang pagtukoy ng mga lider sa kanyang problema at pagtulong sa kanya, nagawa niyang pagnilayan at subukang kilalanin ang kanyang sarili at agad na baguhin ang kanyang saloobin sa kanyang tungkulin. Kapag nahaharap sa mga problema sa gawain ng ebanghelyo, tinatalakay at hinahanap niya ang mga solusyon kasama namin, at pagkatapos ng mga pagbabahaginan, medyo nagkaroon na siya ng landas ng pagsasagawa. Nakita ko na ang pagtukoy at paglalantad sa problema ng isang tao ay hindi pagiging malupit dito, at na ang pagkakaroon ng mga malupit na hinihingi sa isang tao ay nangangahulugan ng hindi pagsasaalang-alang sa kanyang tayog o kakayahan at hindi pagtingin sa kung ginawa ba niya ang kanyang makakaya para makipagtulungan, bagkus, ang pagiging malupit ay tuloy-tuloy na pagkakaroon ng mga hinihingi sa isang tao sa sandaling lumitaw ang kanyang mga paglihis o kakulangan. Dahil sa pagiging mabusisi at paghahanap ng mga kamalian sa iba, nagiging madaling pigilan ang mga tao at nagiging negatibo pa nga sila. Samantala, bilang isang lider at manggagawa, ang pangangasiwa at pagsubaybay sa gawain ng iglesia ay trabaho ni Li Le. Higit pa roon, may kaunti siyang kakayahan, at kahit na hindi siya pamilyar sa gawain ng pagpapalaganap sa ebanghelyo, hangga’t masigasig siyang nag-aaral, maaari siyang maging dalubhasa sa ilang prinsipyo o maaari niyang malutas ang ilang problema kapag nakikipagtuwangan sa mga kapatid sa isang grupo. Namumuhay siya sa kanyang tiwaling disposisyon at hindi gumagawa ng aktuwal na gawain, kaya ang pagtutukoy at pag-uulat ko sa kanyang problema ay normal na pangangasiwa ng mga lider at manggagawa, pero sa halip, mali ang naging paniniwala ko na masyado akong naging malupit sa kanya. Masyadong kakatwa ang ganitong uri ng pananaw sa mga bagay-bagay!

Isang araw, nabasa ko ang dalawang sipi ng mga salita ng Diyos, at nagkaroon ako ng kaunting pagkaunawa sa ugat na dahilan kung bakit hindi ko isinagawa ang katotohanan. Sabi ng Makapangyarihang Diyos: “Karamihan sa mga tao ay nais hanapin at isagawa ang katotohanan, ngunit kadalasan ay may pagpapasya at hangarin lamang sila na gawin iyon; hindi nila naging buhay ang katotohanan. Dahil dito, kapag nakahaharap sila ng masasamang puwersa o ng masasamang tao na gumagawa ng masasamang gawa, o ng mga huwad na pinuno at anticristo na gumagawa ng mga bagay sa isang paraang lumalabag sa mga prinsipyo—sa gayon ay nagugulo ang gawain ng iglesia at napapahamak ang mga hinirang ng Diyos—nawawalan sila ng lakas ng loob na manindigan at magsalita. Ano ang ibig sabihin kapag wala kang lakas ng loob? Ibig bang sabihin niyan ay kimi ka o hindi makapagsalita? O hindi mo ito lubos na nauunawaan, at sa gayon ay wala kang tiwalang magsalita? Walang isa man dito; ito una sa lahat ang ibinubunga ng mapigilan ng mga tiwaling disposisyon. Ang isa sa mga tiwaling disposisyong ito na inilalantad mo ay ang mapanlinlang na disposisyon; kapag may nangyayari sa iyo, ang una mong iniisip ay ang sarili mong mga interes, ang una mong isinasaalang-alang ay ang mga ibubunga, kung ito ba ay kapaki-pakinabang sa iyo. Ito ay isang mapanlinlang na disposisyon, hindi ba? Ang isa pa ay makasarili at mababang-uri na disposisyon. Iniisip mo, ‘Ano ang kinalaman sa akin ng kawalan sa mga interes ng sambahayan ng Diyos? Hindi ako isang lider, kaya bakit ako mag-aalala? Wala itong kinalaman sa akin. Hindi ko responsabilidad ito.’ Ang gayong mga saloobin at salita ay hindi mga bagay na sadya mong iniisip, kundi inilalabas ng iyong isip nang hindi mo namamalayan—na tumutukoy sa tiwaling disposisyong nabubunyag kapag ang mga tao ay nahaharap sa isyu” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Kapag naging buhay na ang katotohanan sa iyo, kapag inobserbahan mo ang isang taong lapastangan sa Diyos, walang takot sa Diyos, at pabasta-basta habang ginagampanan ang kanyang tungkulin, o ginagambala at ginugulo ang gawain ng iglesia, tutugon ka ayon sa mga katotohanang prinsipyo, at matutukoy at mailalantad mo sila ayon sa kinakailangan. Kung hindi mo naging buhay ang katotohanan, at nabubuhay ka pa rin sa loob ng iyong satanikong disposisyon, kapag nakatuklas ka ng masasamang tao at mga diyablong nagdudulot ng mga pagkagambala at kaguluhan sa gawain ng iglesia, magbubulag-bulagan at magbibingi-bingihan ka; isasantabi mo sila, nang walang paninisi mula sa iyong budhi. Iisipin mo pa nga na ang sinumang nagdudulot ng mga kaguluhan sa gawain ng iglesia ay walang kinalaman sa iyo. Gaano man nagdurusa ang gawain ng iglesia at ang mga interes ng sambahayan ng Diyos, wala kang pakialam, hindi ka nakikialam, o nakokonsiyensiya—ginagawa ka nitong isang taong walang konsensiya o katwiran, isang hindi mananampalataya, isang trabahador. Kinakain mo ang sa Diyos, iniinom ang sa Diyos, at tinatamasa ang lahat ng nagmumula sa Diyos, ngunit pakiramdam mo ay walang kinalaman sa iyo ang anumang pinsala sa mga interes ng sambahayan ng Diyos—ginagawa ka nitong isang traydor na kumakagat sa kamay na nagpapakain sa iyo. Tao ka ba kung hindi mo pinoprotektahan ang mga interes ng sambahayan ng Diyos? Isa itong demonyo na isiniksik ang sarili sa iglesia. Nagpapanggap kang naniniwala sa Diyos, nagkukunwaring isang hinirang na tao, at nais mong samantalahin ang sambahayan ng Diyos. Hindi mo isinasabuhay ang buhay ng isang tao, mas para kang halimaw kaysa tao, at malinaw na isa ka sa mga hindi mananampalataya” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Inilantad ng mga salita ng Diyos ang tunay kong sitwasyon. Nakita ko na wala akong katotohanan, na namumuhay ako sa isang mapanlinlang at makasariling satanikong disposisyon. Kapag nangyayari sa akin ang mga bagay-bagay, iniisip ko lang ang sarili kong mga interes at hindi ko man lang pinangalagaan ang gawain ng iglesia. Malinaw kong nakita na walang pagpapahalaga sa pasanin si Li Le kapag ginagawa niya ang kanyang tungkulin, na bihira niyang subaybayan at pangasiwaan ang gawain, at naapektuhan na nito ang normal na pag-usad ng gawain ng iglesia. Kung isa akong taong may pagkatao at may konsensiya, agad ko itong ipapaalam kay Li Le at iuulat ko ito sa mga nakatataas, pero upang mapangalagaan ang ugnayan ko sa kanya, noong ilang beses na magsasalita na sana ako, ginamit ko lang ang palusot na “Madalas namang nakikipagkita kay Li Le ang mga lider, kaya, kung wala akong sasabihin, maaarok pa rin nila ang kalagayan niya” bilang dahilan para manahimik. Nang gusto kong sabihin sa mga nakatataas na lider ang tungkol sa problema ni Li Le, natakot ako na mapasama ang loob niya at nakaisip ako ng tila magandang dahilan, sinabi ko, “Ang bawat isa ay nagkakaroon ng masamang kalagayan paminsan-minsan, at hindi dapat labis-labis ang hinihingi sa iba.” Nag-iimbento ako ng kung anu-ano para hindi ko isagawa ang katotohanan. Talagang masyado akong mapanlinlang, napakatuso ko! Tinamasa ko ang pagtutustos at pagpapastol ng napakaraming salita ng Diyos; kung mayroon pa akong kaunting pagkatao at konsensiya, nang makita kong nakakaranas ng mga kawalan ang gawain ng iglesia, dapat akong tumindig, at dapat kong gawin ang anumang makakaya ko para mapangalagaan ito. Kung nasabi ko kaagad kay Li Le ang problema niya, mas maaga sana niya itong nalaman at naitama, at hindi sana matagal na naantala ang gawain. Ang lahat ng ito ay mga bunga ng pagiging makasarili at kasuklam-suklam at hindi pagsasagawa sa katotohanan. Paano magiging karapat-dapat sa pagliligtas ng Diyos ang isang taong makasarili na gaya ko? Kung hindi ko mabilis na iwinaksi ang mga tiwaling disposisyong ito, tiyak na itataboy at ititiwalag ako ng Diyos sa huli. Dagdag pa rito, palagi akong naniniwala noon na ang pagtukoy sa problema ni Li Le ay isang bagay na ang mga nakatataas na lider ang mangangasiwa. Mali rin ang pananaw kong ito. Ang pangangalaga sa gawain ng iglesia ay ang responsabilidad ng bawat taong hinirang ng Diyos. Bilang miyembro ng sambahayan ng Diyos, responsable ako sa pangangasiwa sa gawain ng mga lider at manggagawa, at kapag nakikita ko na gumagawa ang mga lider o manggagawa ng isang bagay na labag sa mga prinsipyo o hindi kapaki-pakinabang sa gawain ng iglesia, dapat ko itong tukuyin at dapat kong tuparin ang aking responsabilidad. Nang maunawaan ko ang mga ito, ayaw ko nang mamuhay pa sa aking tiwaling disposisyon, at nagdasal ako sa Diyos, hinihiling sa Kanya na gabayan ako para makahanap ako ng landas ng pagsasagawa.

Nabasa ko ang mga salita ng Diyos na nagsasabing: “Kung isa itong pagkilos na naaayon sa mga prinsipyo, hindi gaanong mahalaga kung pinasasama nito ang loob ng mga tao o kung nagsasanhi ito na mapuna ka habang ikaw ay nakatalikod; kung isa itong pagkilos na hindi naaayon sa mga prinsipyo, kung gayon, kahit pa sa pamamagitan ng paggawa nito ay nagkakamit ka ng pagsang-ayon at nakakasundo mo ang lahat, pero hindi mo ito mapangatwiranan sa harap ng Diyos, ikaw ay nawalan. Kung pinapanatili mo ang magandang ugnayan sa karamihan, pinapasaya at pinapalugod ang mga tao, at kung nakakatanggap ka ng kanilang papuri, pero sinasalungat mo ang Diyos, ang Lumikha, kung gayon ay isa kang dakilang hangal. Kaya, anuman ang gawin mo, dapat malinaw mong maunawaan kung ito ba ay naaayon sa mga prinsipyo, kung ito ba ay nakalulugod sa Diyos, kung ano ang saloobin ng Diyos dito, kung ano dapat ang iyong maging paninindigan, kung anong mga prinsipyo ang dapat mong itaguyod, kung paano nagtagubilin ang Diyos, at kung paano mo ito dapat gawin—dapat malinaw muna sa iyo ang tungkol dito” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 24). “Kung taglay mo ang mga motibasyon at pananaw ng isang mapagpalugod ng mga tao, kung gayon, sa lahat ng bagay, hindi mo makakayang isagawa ang katotohanan at sumunod sa prinsipyo, at lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang hindi mananampalataya, at hindi mo kailanman makakamit ang katotohanan at ang buhay. Ano, kung gayon, ang dapat mong gawin? Kapag naharap ka sa ganitong mga bagay, dapat kang manalangin sa Diyos at tumawag sa Kanya, magmakaawa para sa kaligtasan, at hilingin na bigyan ka Niya ng higit pang pananampalataya at lakas, na bigyan ka ng kakayahang sumunod sa mga prinsipyo, magawa ang dapat mong gawin, mapangasiwaan ang mga bagay-bagay ayon sa mga prinsipyo, matatag na manindigan sa posisyong kinatatayuan mo, protektahan ang mga interes ng sambahayan ng Diyos, at pigilan ang anumang pinsala na dumating sa gawain ng sambahayan ng Diyos. Kung kaya mong maghimagsik laban sa sarili mong mga interes, dangal, at kinatatayuan ng isang mapagpalugod ng mga tao, at kung ginagawa mo ang dapat mong gawin nang tapat at buong puso, kung gayon, matatalo mo na si Satanas at matatamo ang aspektong ito ng katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Binigyan ako ng mga salita ng Diyos ng landas ng pagsasagawa. Sa mga bagay na nangyayari sa akin, kailangan kong hanapin kung paano kumilos alinsunod sa mga prinsipyo. Hindi ko maisagawa ang katotohanan o mailantad ang mga problema ng isang tao dahil natakot akong mapasama ang loob niya. Kung gagawin ko ito, kahit na maiingatang mabuti ang ugnayan ko sa kanya, ang paglabag sa mga prinsipyo ng katotohanan at pagsasanhi ng mga kawalan sa mga interes ng sambahayan ng Diyos ay isang bagay na sumasalungat sa Diyos. Mahal ng Diyos ang mga dalisay at matapat na tao na, kapag nakikitang nakararanas ng mga kawalan ang mga interes ng sambahayan ng Diyos, ay nagagawang pangalagaan ang gawain ng iglesia nang hindi iniisip ang kanilang sariling mga interes. Nang maunawaan ko ang mga ito, tahimik akong nagpasya, na sa hinaharap, kapag may napansin akong isang bagay na nakakasira sa mga interes ng sambahayan ng Diyos, hindi na ako pwedeng maging duwag para lang maprotektahan ang sarili ko. Kahit na hindi tanggapin ng ibang tao ang tinutukoy kong problema, kahit pakitaan niya ako ng masamang ugali, o magkaroon siya ng pagkiling laban sa akin dahil dito, hindi ako dapat mapigilan nito. Ang motibasyon ko ay tulungan ang iba at pangalagaan ang mga interes ng iglesia. Positibong bagay ito, at hindi ako dapat magpapigil sa aking tiwaling disposisyon. Kung palagi nating isinasaalang-alang ang ating mga sariling interes, hindi natin madadaig ang ating tiwaling disposisyon; kaya, dapat tayong magdasal at umasa sa Diyos, hilingin sa Kanya na bigyan tayo ng higit na pananalig at lakas para magawa nating bitiwan ang ating mga pansariling interes, maging matapat na tao, at tuparin ang ating responsabilidad. Sa ganitong paraan lamang tayo magkakaroon ng pag-asang maligtas.

Kalaunan, sinadya kong magsagawa bilang isang matapat na tao. May panahon noon na si Shen Qing, isang sister na naging katuwang ko, ay bihirang magsubaybay sa gawain ng pagdidilig. May isang tagadilig, na sa mga personal na kadahilanan, ay hindi nakapagdilig sa mga baguhan sa loob ng dalawang linggo, at hindi alam ni Shen Qing ang tungkol dito. Naisip ko na si Shen Qing ang namamahala sa gawain ng pagdidilig, at na dapat mayroon siyang pagkaarok sa mga kasalukuyang sitwasyon sa gawain ng mga tagadilig at na dapat niyang agad na lutasin ang mga problema sa gawain ng pagdidilig. Kailangan kong sabihin kay Shen Qing ang tungkol sa kanyang mga problema para mapag-alaman at maitama niya kaagad ang mga ito, para hindi maantala ang pagdidilig sa mga baguhan. Pero naisip ko na kung isa-isa kong tutukuyin ang mga problemang ito, hindi ba ito matatanggap ni Shen Qing? Karaniwan naman siyang gumagawa ng ilang gawain, kaya baka sa pagkakataon lang na ito siya hindi nakapagsubabay sa tamang oras, at pagkatapos ay magbabago na siya. Napagtanto ko na gusto ko na namang pangalagaan ang mga ugnayan ko sa iba. Naisip ko ang mga salita ng Diyos na nabasa ko noon: “Kung kaya mong maghimagsik laban sa sarili mong mga interes, dangal, at kinatatayuan ng isang mapagpalugod ng mga tao, at kung ginagawa mo ang dapat mong gawin nang tapat at buong puso, kung gayon, matatalo mo na si Satanas at matatamo ang aspektong ito ng katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mahal ng Diyos ang matatapat na tao. Ngayong napansin ko ang problema ni Shen Qing, dapat ko itong banggitin sa kanya. Ito ay pangangalaga sa gawain ng iglesia at hinding-hindi ito mapaminsala. Kahit pa hind niya ito tanggapin at pakitaan niya ako ng masamang ugali, hindi ko pagsisisihan ang pagtupad sa aking responsabilidad. Nagdasal ako sa Diyos at hiniling ko sa Kanya na bigyan ako ng higit pang lakas para maisagawa ang katotohanan. Pagkatapos magdasal, ipinaalam ko kay Shen Qing ang lahat ng problemang napansin ko, at noong una, hindi niya ito tinanggap, nangangatwiran siya sa akin at ipinagtatanggol ang kanyang sarili, kaya tinukoy ko ang mga pagpapamalas niya ng hindi paggawa ng aktuwal na gawain batay sa mga salita ng Diyos at nagbahagi ako sa kanya tungkol sa landas ng pagsusubaybay sa gawain. Kinabukasan, nagtapat si Shen Qing at sinabi niya na sa pamamagitan ng pagtukoy ko sa kanyang problema, sa wakas ay napagtanto niya na naging pabasta-basta siya sa paggampan sa kanyang tungkulin at na handa siyang magbago. Pagkatapos, naging mas aktibo si Shen Qing sa paggawa ng kanyang tungkulin, at nagsimula siyang magsubaybay nang mabuti sa gawain ng tagadilig. Nang makita kong nagawa ni Shen Qing na magbago, masayang-masaya ako. Sa wakas ay naisagawa ko ang katotohanan. Magmula noon, handa na akong umasa sa Diyos at magsagawa para maging isang tunay na mabuting tao.


11. Ibinunyag Ako ng Pagkakaaresto sa Aking Anak

Ni Lin Zhi, Tsina

Sa pagkagat ng dilim noong Oktubre 14, 2023, ipinagbigay-alam sa akin ng isang sister na isang lider mula sa Iglesia ng Xinguang ang inaresto ng mga pulis. Nabigla ako nang mabalitaan ko ito at naisip ko, “Nakupo! ‘Yung anak kong babae kaya?” Agad kong binuksan ang sulat na ibinigay sa akin, para lang mabasa na, “Naaresto nga si Min Jing …” Biglang naubos ang lahat ng lakas mula sa aking katawan at naisip ko, “Naaresto ang anak ko! Lubhang masasama at kasuklam-suklam ang mga pulis na iyon. Wala silang hindi gagawin sa malupit nilang pang-uusig sa mga mananampalataya. Paano niya makakayanan ito? Ang anak ko ay sarili kong laman at dugo. Paano ko matitiis na hayaan siyang magdusa ng ganoong pagdurusa?” Pakiramdam ko ay para bang sinaksak at pinipilipit ang isang kutsilyo sa puso ko at desperado kong hiniling na sana ako na lang ang dumaan sa pagdurusang iyon sa halip na ang anak ko. Alalang-alala talaga ako dahil kapag nalaman ng mga pulis na isang lider ang anak ko, siguradong pipilitin siya ng mga ito na magsiwalat ng mga detalye tungkol sa iglesia. Nag-alala ako na kung hindi niya isisiwalat ang mga detalyeng iyon, baka lumpuhin siya ng mga pulis sa bugbog. Kung malulumpo siya sa ganoon kabatang edad, paano na siya makapapamuhay nang maayos sa hinaharap? Kung mapatay siya sa bugbog, habambuhay nang mawawala sa akin ang anak ko. Dalawang taon pa lamang siyang dumadalo sa mga pagtitipon at marami pa siyang katotohanan na hindi pa nauunawaan. Paano nagawang itulot ng Diyos na maaresto siya ng mga pulis? Bukod dito, tinalikuran ng anak ko ang kanyang propesyon at ang kanyang buhay may-asawa para maibuhos ang kanyang buong oras sa paggugol ng kanyang sarili para sa Diyos. Bakit hindi siya pinrotektahan ng Diyos? Hindi ba’t mahal ng Diyos ang mga tao? Nagsimula akong magreklamo laban sa Diyos, at habang lalo kong naiisip ang buong bagay na ito, lalo namang sumama ang loob ko. Hindi ko napigilang mapaluha. Ginusto kong magbasa ng mga salita ng Diyos para maituwid ang kalagayan ko, pero hindi ko talaga ito magawa. Naisip ko ang dalawang sister na nakasama ko noon, na matapos maaresto, ay pinilit na magkanulo ng mga lider at manggagawa, sapilitang na-brainwash at kalaunan ay ipinagkanulo ang Diyos at naging mga Hudas. Sigurado akong pipilitin din ng mga pulis ang anak ko na ipagkanulo ang iglesia, at kung ibi-brainwash din nila siya, at sa huli ay maligaw at kumilos siya na parang isang Hudas, tuluyan na siyang mawawalan ng pagkakataon sa kaligtasan! Habang iniisip ko ito, hindi ko maiwasang magreklamo sa aking puso, iniisip na, “Bakit hindi pinrotektahan ng Diyos ang aking anak? Bakit itinulot Niyang mangyari sa anak ko ang ganitong uri ng sitwasyon?” Sinisi ko rin ang sister na nagpapatuloy sa aking anak dahil sa kawalan nito ng pag-iingat at sa kabiguan nitong mapagtanto kung gaano na kadelikado ang sitwasyon at sa hindi paglipat sa anak ko sa tamang oras sa tahanan ng ibang host. Pagkatapos niyon, ilang araw akong nasa masamang kalagayan—hindi ako makakain, makatulog, o makapagtuon sa aking tungkulin, ni hindi nga ako nakinig nang makipagbahaginan sa akin ng mga salita ng Diyos ang sister na kapareha ko. Hindi ko mapigilang maglaro ang imahinasyon ko. Alam ko na kung magpapatuloy ako nang ganito, maaantala ko ang aking tungkulin at magdurusa ang buhay ko, kaya lumapit ako sa harapan ng Diyos para manalangin, “O Diyos ko! Mula nang maaresto ang anak ko, lubhang naging negatibo at mahina ako at nagreklamo pa nga ako laban sa Iyo at nagkaroon ng maling pagkaunawa sa Iyo. Hindi ko alam kung anong leksyon ang dapat kong matutunan mula sa sitwasyong ito. Pakigabayan Mo nawa ako para maunawaan ko ang Iyong layunin.”

Pagkatapos niyon, binasa sa akin ng sister na kapareha ko ang siping ito ng mga salita ng Diyos: “Dapat ay madalas na suriin ng mga tao ang anumang bagay sa kanilang puso na hindi kaayon ng Diyos, o na isang maling pagkaunawa sa Kanya. Paano ba nagkakaroon ng mga maling pagkaunawa? Bakit nagkakamali ng pagkaunawa ang mga tao sa Diyos? (Dahil naaapektuhan ang sarili nilang interes.) Matapos makita ng mga tao ang mga totoong pangyayari tungkol sa pagpapalayas sa mga Hudyo mula sa Judea, nasaktan sila, at sinabing, ‘Noong una, mahal na mahal ng Diyos ang mga Israelita. Inakay Niya sila palabas ng Ehipto at itinawid sa Dagat na Pula, binigyan sila ng manna mula sa kalangitan at tubig-bukal na maiinom, pagkatapos ay personal Niya silang binigyan ng mga batas para pamunuan sila, at tinuruan sila kung paano mamuhay. Nag-uumapaw ang pagmamahal ng Diyos para sa tao—lubhang pinagpala ang mga taong nabuhay noon! Paanong biglang nagbago ang saloobin ng Diyos sa isang kisap-mata? Saan napunta ang lahat ng Kanyang pagmamahal?’ Hindi ito matanggap ng mga tao, at nagsimula silang magduda, sinasabing, ‘Ang Diyos ba ay pag-ibig o hindi? Bakit hindi na makita pa ang orihinal Niyang saloobin sa mga Israelita? Naglahong parang bula ang Kanyang pagmamahal. May pagmamahal ba Siya kahit kaunti?’ Dito nagsisimula ang maling pagkaunawa ng mga tao. Ano ang konteksto kung saan bumubuo ng mga maling pagkaunawa ang mga tao? Dahil kaya ito sa hindi kaayon ng mga kuru-kuro at imahinasyon ng mga tao ang mga kilos ng Diyos? Ang katunayan bang ito ang nagiging sanhi para magkamali ang tao ng pagkaunawa sa Diyos? Hindi ba’t nagkakaroon ng maling pagkaunawa ang mga tao sa Diyos dahil nililimitahan nila ang depinisyon nila ng Kanyang pagmamahal? Iniisip nilang, ‘Ang Diyos ay pag-ibig. Samakatuwid, dapat Niyang alagaan at protektahan ang mga tao, at buhusan sila ng biyaya at mga pagpapala. Ganito ang pagmamahal ng Diyos! Gusto ko kapag minamahal ng Diyos ang mga tao nang ganito. Lalo kong nakikita kung gaano minahal ng Diyos ang mga tao nang itawid Niya sila sa Dagat na Pula. Lubos na pinagpala ang mga tao noon! Nais ko sanang maging isa sa kanila.’ Kapag wiling-wili ka sa kuwentong ito, tinatrato mo ang pagmamahal na ibinunyag ng Diyos sa sandaling iyon bilang pinakamataas na katotohanan, at ang nag-iisang palatandaan ng Kanyang diwa. Nililimitahan mo ang pagpapakahulugan mo sa Kanya sa iyong puso, at tinatrato ang lahat ng ginawa ng Diyos nang sandaling iyon bilang pinakamataas na katotohanan. Iniisip mong ito ang pinakakaibig-ibig na katangian ng Diyos, at ang siyang pinakanagtutulak sa mga tao para igalang at katakutan Siya, at na ito ang pagmamahal ng Diyos. Ang totoo niyan, ang mga kilos mismo ng Diyos ay positibo, pero dahil sa limitado mong mga depinisyon, naging mga kuru-kuro ang mga ito sa iyong isip, at basehan kung paano mo binibigyang-kahulugan ang Diyos. Dahil sa mga ito ay nagkakamali ka ng pagkaunawa sa pagmamahal ng Diyos, na para bang wala nang anupaman ito kundi awa, malasakit, proteksyon, patnubay, biyaya, at mga pagpapala—na para bang iyon lang ang pagmamahal ng Diyos. Bakit labis mong pinahahalagahan ang mga aspektong ito ng pag-ibig? Dahil ba nauugnay ito sa pansarili mong interes? (Oo, ganoon nga.) Sa aling mga pansariling interes ito nauugnay? (Sa mga layaw ng laman at isang maginhawang buhay.) Kapag nananalig ang mga tao sa Diyos, gusto nilang matamo ang mga bagay na ito mula sa Kanya, pero hindi ang iba pang bagay. Ayaw isipin ng mga tao ang tungkol sa paghatol, pagkastigo, mga pagsubok, pagpipino, pagdurusa para sa Diyos, pagtalikod sa mga bagay at paggugol ng kanilang sarili, o maging pagsasakripisyo ng kanilang sariling buhay. Gusto lang ng mga tao na tamasahin ang pagmamahal, malasakit, proteksyon, at patnubay ng Diyos, kaya binibigyang-kahulugan nila ang pagmamahal ng Diyos bilang ang tanging katangian ng Kanyang diwa, at ang nag-iisa Niyang diwa. Hindi ba’t ang mga bagay na ginawa ng Diyos noong itinawid Niya ang mga Israelita sa Dagat na Pula ang pinagmulan ng mga kuru-kuro ng mga tao? (Oo, ang mga ito ang pinagmulan.) Lumikha ito ng konteksto kung saan bumuo ang mga tao ng mga kuru-kuro tungkol sa Diyos. Kung bumuo sila ng mga kuru-kuro tungkol sa Diyos, matatamo ba nila ang isang tunay na pagkaunawa tungkol sa gawain at disposisyon ng Diyos? Malinaw na hindi lamang sa hindi nila ito mauunawaan, kundi magkakamali rin sila ng interpretasyon dito at bubuo ng mga kuru-kuro tungkol dito. Pinatutunayan nito na masyadong makitid ang pag-unawa ng tao, at hindi ito tunay na pagkaunawa. Dahil hindi ito ang katotohanan, kundi isang uri ng pagmamahal at pagkaunawa na sinusuri at binibigyang-kahulugan ng mga tao mula sa Diyos batay sa kanilang sariling mga kuru-kuro, imahinasyon, at makasariling hangarin; hindi ito naaayon sa tunay na diwa ng Diyos. Sa ano pang mga paraan minamahal ng Diyos ang mga tao bukod sa awa, pagliligtas, malasakit, proteksyon, at pagdinig sa kanilang mga panalangin? (Sa pamamagitan ng pagtutuwid, pagdidisiplina, pagpupungos, paghatol, pagkastigo, mga pagsubok, at pagpipino.) Tama iyon. Ipinapakita ng Diyos ang Kanyang pagmamahal sa maraming paraan: sa pamamagitan ng pamamalo, pagdidisiplina, panenermon, gayundin ng paghatol, pagkastigo, mga pagsubok, pagpipino, at iba pa. Ang lahat ng ito ay aspeto ng pagmamahal ng Diyos. Tanging ang perspektibang ito ang komprehensibo at naaayon sa katotohanan. Kung nauunawaan mo ito, kapag sinusuri mo na ang iyong sarili at napagtatantong mayroon kang mga maling pagkaunawa tungkol sa Diyos, hindi ba’t magagawa mo nang kilalanin ang iyong mga pagkabaluktot, at na dapat mong pagbutihan ang pagninilay-nilay kung saan ka nagkamali? Hindi ba’t matutulungan ka nitong lutasin ang iyong mga maling pagkaunawa tungkol sa Diyos? (Oo, makakatulong ito.) Upang magawa ito, dapat mong hanapin ang katotohanan. Hangga’t hinahanap ng mga tao ang katotohanan, mapapawi nila ang kanilang mga maling pagkaunawa tungkol sa Diyos, at sa sandaling mapawi na nila ang kanilang mga maling pagkaunawa tungkol sa Diyos, makapagpapasakop na sila sa lahat ng pagsasaayos ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pag-unawa Lamang sa Katotohanan Malalaman ng Isang Tao ang mga Gawa ng Diyos). Sa pamamagitan ng pagbabasa ng mga salita ng Diyos, napagtanto ko na namumuhay ako sa isang kalagayang may maling pagkaunawa sa Diyos dahil nilimitahan ko ang Kanyang pagmamahal. Sa mga kuru-kuro at imahinasyon ko, nanampalataya akong ang pagmamahal ng Diyos ay kinapapalooban ng awa, mapagmahal na kabaitan, proteksyon, at pagpapala. Ang pag-uusig, paghihirap, mga pagsubok at pagpipino ay hindi tugma sa kuru-kuro ko at naniwala akong hindi pagmamahal ng Diyos ang mga ito, kaya nang maaresto ang anak ko, nagreklamo ako at nagkaroon ng maling pagkaunawa sa Diyos at hindi ko nagawang magpasakop sa sitwasyong pinatnugutan Niya. Nagnilay-nilay ako sa kung paanong, noon, napilitan akong umalis ng bahay dahil tinutugis ako ng mga pulis. Noong panahong iyon, batang-bata pa ang anak ko at nagawa naman niyang lumaking malusog sa ilalim ng pangangalaga at proteksyon ng Diyos. Inakala kong ito ang bumubuo sa pagmamahal ng Diyos. Matapos sumampalataya sa Diyos, nagsimula na ang anak kong gumampan ng kanyang tungkulin sa iglesia. Inakala ko na dahil ginugugol naman ng aming buong pamilya ang aming sarili para sa Diyos, tiyak na magkakaroon kami ng magagandang kalalabasan at hantungan, kaya lalo kong inisip na ito ang pagmamahal ng Diyos at pinasalamatan ko ang Diyos sa aking puso. Ngayon, naaresto ang aking anak at malamang na papahirapan siya. Kung hindi niya kakayanin ang pag-uusig na ito at maging isang Hudas siya, mawawala ang pagkakataon niya sa kaligtasan. Dahil dito, nakuwestiyon ko ang pagmamahal ng Diyos, nasisi ko ang Diyos dahil sa hindi Niya pagprotekta sa aking anak, at nagkaroon ako ng maling pagkaunawa sa Kanya sa aking puso. Ang pagtingin ko sa pagmamahal ng Diyos ay nakabatay nang lubos sa kung ano ang pabor sa akin. Kung sisiguraduhin ng Diyos na magiging maayos at mapayapa ang lahat para sa aking pamilya at pabor sa aking pamilya ang mga kalalabasan, masasabi ko na ang Diyos ay pag-ibig. Pero kapag hindi umayon sa aking mga kuru-kuro at hindi pabor sa aking pamilya ang mga sitwasyon, itatatwa ko ang pag-ibig ng Diyos. Inakala ko na ang pag-ibig ng Diyos ay kinapapalooban ng awa, mapagmahal na kabaitan, proteksyon at mga pagpapala, pero kuru-kuro at imahinasyon ko ito at hindi ito ayon sa katotohanan. Hindi lang binubuo ng awa at mapagmahal na kabaitan ang pag-ibig ng Diyos, binubuo rin ito ng paghatol, pagkastigo, mga pagsubok at pagpipino. Maaaring tila isang masamang bagay ang pagkakaaresto sa aking anak, pero kung nagawa niyang hanapin ang katotohanan at manindigan sa kanyang patotoo, mapeperpekto ang kanyang pananalig at kalooban na dumanas sa pagdurusa. Makakabuti pa nga ito para sa anak ko. Bukod dito, ang pagkakaaresto sa anak ko ay nakatulong para mabunyag ang aking mga kuru-kuro, imahinasyon, at di-makatwirang mga hinihingi sa Diyos, nang sa gayon mapagnilayan ko ang aking katiwalian at mga karumihan. Naunawaan ko rin na hindi dapat maghanap ang isang tao ng biyaya at mga pagpapala sa kanyang pananalig at dapat siyang magtuon sa kung ano ang pinakamahalaga: ang maranasan ang gawain at mga salita ng Diyos, matamo ang katotohanan, maiwaksi ang katiwalian at makamit ang pagbabago sa disposisyon. Nakita ko na anuman ang gawin ng Diyos, lagi itong isang pagpapamalas ng Kanyang pagliligtas at pag-ibig.

Pagkatapos, patuloy akong naghanap hinggil sa aking isyu. Nang maaresto ang aking anak, sa aking puso ay hiling ako nang hiling sa Diyos at nagreklamo nang nagreklamo laban sa Diyos—ano ang naging kalikasan ng aking problema? Sa kalagitnaan ng aking paghahanap, natagpuan ko ang sipi na ito ng mga salita ng Diyos: “May ilang mangmang na magulang na hindi nakakaunawa sa buhay o tadhana, hindi nila kinikilala ang kataas-taasang kapangyarihan ng Diyos, at madalas silang gumagawa ng mga kamangmangan pagdating sa kanilang mga anak. Halimbawa, pagkatapos matutong magsarili ng kanilang mga anak, maaaring maharap ang mga ito sa ilang espesyal na sitwasyon, paghihirap, o seryosong insidente; ang ilan ay nagkakasakit, may ibang nasasangkot sa mga demanda, may nagdidiborsiyo, may nalilinlang at naii-scam, at may iba pa na nakikidnap, napapahamak, nabubugbog nang husto, o nahaharap sa kamatayan. May ilan pa nga na nalululong sa droga, at iba pa. Ano ang dapat gawin ng mga magulang sa mga espesyal at mabibigat na sitwasyong ito? Ano ang karaniwang reaksiyon ng karamihan sa mga magulang? Ginagawa ba nila ang nararapat nilang gawin bilang mga nilikha na may pagkakakilanlan bilang magulang? Napakadalang na makarinig ang mga magulang ng gayong balita at tumugon tulad ng gagawin nila kung nangyari ito sa isang estranghero. Karamihan sa mga magulang ay nagpupuyat hanggang sa mamuti ang kanilang buhok, hindi makatulog gabi-gabi, walang gana kumain sa araw, pinipiga ang utak nila sa kakaisip, at ang ilan ay mapait pa ngang tumatangis, hanggang sa mamula ang kanilang mga mata at maubusan na sila ng luha. Taimtim silang nananalangin sa Diyos, hinihiling na isaalang-alang ng Diyos ang sarili nilang pananalig at protektahan Niya ang kanilang mga anak, na paboran at pagpalain Niya ang mga ito, na kaawaan Niya ang mga ito at iligtas ang buhay ng mga ito. Bilang mga magulang sa ganitong sitwasyon, nalalantad lahat ang kanilang mga kahinaan bilang tao, pagkamarupok, at damdamin para sa kanilang mga anak. Ano pa ang ibang nabubunyag? Ang kanilang pagiging mapaghimagsik laban sa Diyos. Nagsusumamo sila sa Diyos at nananalangin sa Kanya, nagmamakaawa sa Kanya na ilayo ang kanilang mga anak sa kapahamakan. Kahit pa maganap ang isang sakuna, ipinagdarasal nila na hindi mamatay ang kanilang mga anak, na ang mga ito ay makatakas sa panganib, hindi mapahamak ng masasamang tao, hindi lumala ang mga sakit, bagkus ay gumaling, at iba pa. Ano ba talaga ang ipinagdarasal nila? (Diyos ko, sa mga dasal na ito, mayroon silang mga hinihingi sa Diyos, nang may bahid ng pagrereklamo.) Sa isang aspekto, labis silang hindi nasisiyahan sa sitwasyon ng kanilang mga anak, nagrereklamo na hindi dapat hinayaan ng Diyos na mangyari ang mga gayong bagay sa kanilang mga anak. May halong reklamo ang kanilang kawalang-kasiyahan, at hinihiling nila sa Diyos na magbago ang isip Niya, na huwag Siyang kumilos nang ganito, na ilayo Niya ang kanilang mga anak mula sa panganib, na panatilihin Niyang ligtas ang mga ito, na pagalingin Niya ang sakit ng mga ito, na tulungan Niyang makatakas ang mga ito sa mga demanda, na makaiwas ang mga ito sa kalamidad kapag dumarating ito, at iba pa—sa madaling sabi, na gawin ng Diyos na maayos ang lahat. Sa pagdarasal nang ganito, sa isang aspekto, nagrereklamo sila sa Diyos, at sa isa pa, humihingi sila sa Kanya. Hindi ba’t ito ay pagpapamalas ng pagiging mapaghimagsik? (Oo.) Sa pahiwatig, sinasabi nila na ang ginagawa ng Diyos ay hindi tama o mabuti, na hindi Siya dapat kumilos nang ganito. Dahil mga anak nila ito, at sila ay mga mananampalataya, iniisip nila na hindi dapat hayaan ng Diyos na mangyari ang mga gayong bagay sa kanilang mga anak. Ang mga anak nila ay hindi katulad ng iba; dapat makatanggap ang mga ito ng mga espesyal na pagpapala mula sa Diyos. Sapagkat nananalig sila sa Diyos, dapat Niyang pagpalain ang kanilang mga anak, at kung hindi Niya ito gagawin, sila ay mababagabag, iiyak, magmamaktol, at aayaw nang sumunod sa Diyos. Kung mamamatay ang kanilang anak, mararamdaman nilang hindi na rin nila kaya pang mabuhay. Ito ba ang sentimyentong nasasaisip nila? (Oo.) Hindi ba’t isa itong uri ng pagprotesta laban sa Diyos? (Ganoon nga.) Ito ay pagprotesta laban sa Diyos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 19). Inilalantad ng Diyos kung paanong humihiling ang mga magulang ng mga di-makatwirang bagay sa Diyos kapag nahaharap sa kasawian ang kanilang mga anak, naniniwalang dapat kumilos ang Diyos sa ganito o ganoong paraan at sinisisi Siya kung hindi Siya kumikilos nang ayon sa gusto nila. Pagpoprotesta ito laban sa Diyos. Nasa ganoon na ganoon akong kalagayan. Pagkarinig kong naaresto ang aking anak, nag-alala at natakot ako na pahihirapan at pagdudusahin siya ng mga pulis, at mas nag-alala pa nga ako na baka ipagkanulo niya ang mga kapatid, maging isang Hudas at hindi magkaroon ng magandang kalalabasan. Hindi ko na namalayan na nagsimula na pala akong magreklamo laban sa Diyos, iniisip na, “Iniwan naman ng anak ko ang kanyang propesyon para gugulin nang buong panahon ang kanyang sarili para sa Diyos. Paanong hindi siya mapoprotektahan ng Diyos?” Lagi akong nagkakaroon ng maling pagkaunawa sa Diyos o hindi kaya ay humihingi ng mga di-makatwirang bagay sa Kanya. Wala talaga ako sa katwiran! Inisip ko ang tungkol sa kung paanong may kataas-taasang kapangyarihan ang Diyos at isinasaayos Niya ang bawat sitwasyon na kinakaharap natin sa araw-araw. Pero, hindi ko naunawaan ang kataas-taasang kapangyarihan ng Diyos at nawala ako sa katwiran at naging mapanlaban laban sa Diyos nang maaresto ang anak ko. Pagkatapos, nang subukan ng kapatid na kapareha ko na makipagbahaginan ng mga salita ng Diyos sa akin, ni hindi ako nakinig sa kanya at hindi ko tinanggap ang mga salita ng Diyos. Kung hindi ko nalutas ang kalagayan kong ito at may masamang nangyari sa aking anak, siguradong magrereklamo ako at baka kalabanin ko pa ang Diyos at ipagkanulo Siya! Naisip ko kung paanong noong dumaan si Job sa mga pagsubok at nawala ang lahat ng kanyang ari-arian at mga anak at napuno ng pigsa ang kanyang katawan, kinilala niya na ang Diyos ang nagbigay sa kanya ng kanyang ari-arian at mga anak, at na ipinahintulot ng Diyos na mabawi ang mga iyon. Dahil dito, hindi siya nagreklamo o nakipagtalo sa Diyos, at nagawa niyang makapagpasakop sa kataas-taasang kapangyarihan at sa mga pagsasaayos ng Diyos at pinuri pa nga niya ang pangalan ng Diyos. Sa panig ko naman, nang maharap ako sa pagkakaaresto sa aking anak, nagsimula akong mag-alinlangan sa pagkamakapangyarihan sa lahat, kataas-taasang kapangyarihan at awtoridad ng Diyos, patuloy na nag-aalala at nangangamba at hingi pa nga nang hingi at nakikipagtalo sa Diyos. Naghihimagsik at nilalabanan ko ang Diyos! Pagkatanto nito, ayaw ko na sanang maghimagsik o lumaban pa sa Diyos. Anuman ang mangyari sa aking anak, pahirapan man siya o hindi o kung magkakaroon ba siya ng magandang hantungan at kalalabasan, hindi na ako magrereklamo laban sa Diyos at magpapasakop ako sa lahat ng bagay sa Kanyang kataas-taasang kapangyarihan at mga pagsasaayos.

Kalaunan, natagpuan ko ang mga siping ito ng mga salita ng Diyos: “Sa mga mata ng Diyos, magkahiwalay ang buhay ng mga anak at ng mga magulang. Hindi sila pag-aari ng isa’t isa, at wala ring herarkiya ang kanilang ugnayan. Siyempre, lalong wala silang relasyon ng pagmamay-ari o pagiging pag-aari. Ang buhay nila ay nagmumula sa Diyos, at ang Diyos ang may kataas-taasang kapangyarihan sa kanilang tadhana. Ang mga anak ay ipinanganak lang ng kanilang mga magulang, ang mga magulang ay mas matanda kaysa sa kanilang mga anak, at ang mga anak ay mas bata kaysa sa kanilang mga magulang; subalit, batay sa ugnayang ito, sa mababaw na penomenang ito, naniniwala ang mga tao na ang mga anak ay mga aksesorya at pribadong pag-aari ng kanilang mga magulang. Hindi ito pagtingin sa usapin mula sa ugat nito, kundi pagsasaalang-alang lamang ito batay sa panlabas na aspekto, sa laman, at sa mga damdamin ng isang tao. Samakatuwid, mali ang mismong paraang ito ng pagsasaalang-alang, at mali ang perspektibang ito. Hindi ba’t totoo iyon? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 19). “Maliban sa pagsisilang at pagpapalaki ng anak, ang tungkulin ng mga magulang sa buhay ng isang bata ay ang bigyan lang sila ng isang pormal na kapaligiran na kalalakihan nila, sapagkat walang makaiimpluwensiya sa kapalaran ng tao maliban sa itinadhana ng Lumikha. Walang sinuman ang makakakontrol sa uri ng magiging kinabukasan ng isang tao; ito ay nauna nang naitadhana, at hindi mababago kahit na ng sariling mga magulang ang kapalaran ng isang tao. Kaugnay naman sa kapalaran, ang bawat isa ay nagsasarili, at bawat isa ay may sariling kapalaran. Kung kaya walang magulang ang makakapagpaiwas sa kapalaran sa buhay ng isang tao o makakaimpluwensya sa papel na gagampanan ng isang tao sa buhay. Maaaring sabihin na ang pamilya kung saan naitadhanang maisilang ang isang tao, at ang kapaligiran na kinalalakihan niya, ay mga paunang kondisyon lamang upang matupad niya ang sarili niyang misyon sa buhay. Hindi tinutukoy ng mga ito sa anumang paraan ang kapalaran ng isang tao sa buhay o ang uri ng tadhana kung saan ay matutupad ng isang tao ang kanyang misyon. Kung kaya’t walang magulang ang makakatulong sa kanyang anak na matupad ang misyon niya sa buhay, at gayundin, walang kaanak ninuman ang makakatulong sa kanya na akuin ang sarili niyang papel sa buhay. Kung paano isinasagawa ng isang tao ang sariling misyon at sa anong uri ng kinalalakhang kapaligiran niya ginagampanan ang sarili niyang papel ay ganap na itinatadhana ng sariling kapalaran sa buhay” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Sa pamamagitan ng mga salita ng Diyos, napagtanto ko na nagkamali akong isipin na “personal kong pag-aari” ang aking anak dahil laman at dugo ko siya. Ang buhay ng tao ay galing sa Diyos—ang Diyos ang siyang nagbibigay sa tao ng mahalaga niyang hininga. Ang papel ng isang magulang ay ang magsilang lamang ng mga anak at palakihin sila hanggang sa wastong gulang. Kapag nakumpleto na ito, tapos na ang ating misyon. Ang bawat tao ay nakapag-iisa; may kani-kanyang kapalaran ang mga magulang at ang mga anak at ang bawat isa sa atin ay dapat mamuhay ayon sa rutang itinakda ng Lumikha, isinasakatuparan ang ating mga responsabilidad. Napagtanto ko rin na ang dahilan kung bakit nag-aalala ako sa pagdaan sa pagdurusa ng laman ng aking anak at, bilang kanyang ina, ginusto ko sanang ako na lang ang magdusa kapalit niya, ay dahil sa kakulangan ko ng pagkaunawa sa kataas-taasang kapangyarihan ng Diyos. Sa realidad, kung anong mga karanasan ang mararanasan natin, kung anong pagdurusa ang pagdaraanan natin at kung anong papel ang dapat nating gampanan sa buhay ay nakatakda na, kaya balewala lang ang pag-aalala ko. Kahit gaano pa ako mag-alala, walang magbabago at wala itong magiging epekto para sa kinabukasan at kapalaran ng anak ko. Kung, matapos maaresto, duwag na ginawa ng anak ko kung ano ang kinakailangan niya para manatiling buhay, ipinagkanulo ang mga kapatid para maprotektahan ang sarili niyang mga interes, naging isang Hudas at natiwalag, kung gayon, ang kanyang kalikasang diwa at ang landas na kanyang tinahak ang nagpasya nito. Walang sinumang makapagpapabago niyon. Pagkaraang mapagtanto ito, naging mas malinaw kaagad ang lahat. Alam kong kailangan kong ibigay ang aking anak sa Diyos, magpasakop sa kataas-taasang kapangyarihan at mga pagsasaayos ng Diyos, ilagay ang aking puso sa aking gawain at gampanan nang maayos ang aking tungkulin. Kalaunan, pagkatapos kumain at uminom ng ilan sa mga salita ng Diyos, napagtanto ko na ang ginagawa ng Diyos sa mga huling araw ay ang gawain ng pagpeperpekto, at pagbubunyag at pagtitiwalag sa mga tao. Ginagamit ng Diyos ang malaking pulang dragon para dalisayin ang iglesia. Para sa mga nagsisihangad sa katotohanan, kahit ano pang masamang balak ang maisip ng CCP o kahit ano pang tsismis at kabulaanan ang imbentuhin nito, hindi sila maliligaw, hindi nila itatatwa o ipagkakanulo ang Diyos at magagawa nilang makapanindigan sa kanilang patotoo sa Diyos. Para naman sa mga hindi nagsisihangad sa katotohanan at sa mga hindi sa Diyos, mabubunyag sila at matitiwalag sa pamamagitan ng mga kapaligirang ito. Ginagamit ng Diyos ang masasamang sitwasyong ito para subukin ang mga tao: Ang mga maninindigan sa kanilang patotoo ay mga trigo, samantalang ang mga hindi makakapanindigan ay mga inabandonang ipa. Isa ito sa mga pamamaraan sa proseso ng Diyos sa pagsubok sa mga tao at ito ang karunungan ng gawain ng Diyos. Makapasa man o hindi ang anak ko sa pagsubok na ito at magawa man niyang makapagpatotoo ay nakadepende sa kung paano niya hinangad ang katotohanan sa mga normal na pagkakataon at nakadepende rin ito sa kanyang kalikasang diwa at sa landas na pinili niya. Kung nagawa niyang manindigan sa kanyang patotoo sa Diyos, maipapakita niyon na mayroon siyang tunay na pananampalataya sa Diyos. Kung, sa panahon ng pagsubok na ito, itinatwa at ipinagkanulo niya ang Diyos, ito ang magiging paraan ng Diyos para ibunyag siya. Matuwid ang Diyos sa lahat ng tao. Nang mapagtanto ko ito, pakiramdam ko ay nakalaya at napanatag ang loob ko.

Dalawang buwan na nakakalipas mula nang maaresto ang aking anak at wala pa rin akong anumang balita tungkol sa kanyang sitwasyon, pero alam kong ang kanyang kapalaran ay nasa mga kamay ng Diyos at hindi ako napipigilan ng kanyang sitwasyon. Bukod dito, napagtanto ko na kailangan kong pahalagahan ang oportunidad na mayroon pa rin ako para gawin ang aking tungkulin at gampanan nang maayos ang aking mga responsabilidad. Sa sandaling maisantabi ko na ang aking pag-aalala at malasakit para sa aking anak, magagawa ko nang ilagay ang aking puso sa aking tungkulin.


12. Mga Pagninilay Matapos Mawalan ng Tungkulin

Ni Arabella, Timog Korea

Ilang panahon na ang nakalilipas, isinaayos ng mga lider na sanayin ako sa pagbigkas ng mga salita ng Diyos. Napakasaya ko nang mabalitaan ko ito, dahil pakiramdam ko ay napakahirap makuha ang ganitong oportunidad. Gayumpaman, nang magbalik-tanaw ako sa naging pagsasanay ko sa pagbigkas ilang taon na ang nakararaan, pagdating sa mga aspekto ng pagpapahayag ng tono, pati na rin ng aking bilis, pagbuo ng pangungusap, at diin, may mga problema ako sa iba’t ibang antas. Noong panahong iyon, pakiramdam ko ay mahirap lutasin ang mga problemang ito, at namuhay ako sa paghihirap na ito, palagi kong tinutukoy ang sarili ko bilang walang kakayahan, at iniisip ko na hindi ako nababagay sa pagbigkas. Bukod dito, sa bawat araw na nagsasanay ako, nalalantad ang aking mga pagkukulang, at sinasabi ng mga kapatid ang aking mga problema. Kaya pakiramdam ko, ang paggawa ko sa tungkuling ito ay pinagmukha akong masyadong walang kakayahan, at naging mas negatibo pa ako at pasibo sa aking puso. Wala akong layunin na pagsumikapang lutasin ang mga problemang ito kundi pabaya lang akong nagsanay. Bilang resulta, matapos magsanay nang mahigit kalahating taon, hindi ako masyadong humusay, at kalaunan, inilipat ako sa ibang tungkulin. Nang isipin kong haharapin kong muli ang mga problemang ito, nakaramdam ako ng labis na pagkabahala. Hindi lamang kailangang magdusa ng aking laman, kundi hindi rin tiyak kung huhusay ba ako kalaunan. Ang pag-iisip ko tungkol dito ay nagdulot sa akin na mag-alala. Nakipagbahaginan sa akin ang isang sister, “Dahil nga mayroon tayong mga kakulangan at kapintasan, kaya kailangan nating paigtingin ang ating pagsasanay. Ang gawaing ito ay nangangailangan ng agarang pakikipagtulungan ng mga tao. Maayos ang Mandarin mo at mayroon ding magandang timbre ang boses mo. Dapat mong pahalagahan ang ganitong mga kondisyon at mga oportunidad!” Pagkatapos kong makinig sa pakikipagbahaginan ng sister, medyo naantig ang aking puso, iniisip ko, “Oo, maganda ang boses ko—ito ay biyaya ng Diyos. Ngayon ay oras na para gawin ko ang aking bahagi. Hindi ako puwedeng mamuhay sa paghihirap; kailangan kong magsikap bumuti at magsikap na humusay sa lalong madaling panahon, upang matupad ko ang tungkuling ito!”

Mula noon, aktibo na akong nagsanay. Nakinig ang superbisor na si Sister Lin Qing sa isang piyesa ng pagbigkas na aking nai-record at ginabayan at tinulungan niya ako rito. Sinabi niya, “Hindi masyadong angkop ang pagkakasabi at diin sa ilang bahagi ng iyong pagbabasa. Masyado bang maikli ang oras mo ng pagsasanay? Dagdag pa rito, hindi rin matatag ang paghinga mo, at tila walang lakas ang boses mo. Kailangan mo pang magsanay sa paghinga.” Tinukoy rin ni Lin Qing ang ilang detalyadong isyu. Matapos kong pakinggan ang mga sinabi ni Lin Qing, medyo nalungkot ako, naisip ko, “Napakaraming problema sa aking pagbigkas; talagang napakapangit nito. At ang paghinga ay isang bagay na hindi mabilis na mapapahusay. Nangangailangan ito ng mahabang proseso ng pagsasanay at akumulasyon!” Sa pag-iisip ko tungkol sa mga detalyadong teknikal na isyung ito na nabanggit ni Lin Qing, pakiramdam ko ay wala akong anumang galing, at namula ang aking mukha. Naisip ko, “Kung ganito ako kasama, bakit pa ako dapat magbasa? Gaano katagal ko bang kailangang magsanay para maayos ang napakarami kong problema? Mahusay magbasa ang ibang sister. Kahit anong pagsasanay ko, hindi ko sila mapantayan. Kahit na medyo makayanan kong gawin ang tungkuling ito sa hinaharap, mabubuhay ako na nasasapawan ng iba, at ako ang palaging magiging ‘mas nakabababang estudyante,’ na hindi ko man lang magagawang iparamdam ang presensiya ko.” Sa pag-iisip ko sa mga bagay na ito, nawala ang pagnanais ko na gawin ang tungkuling ito. Nagkataon naman, may iba pa akong gawaing kailangang gawin sa mga sumunod na araw, kaya hindi ako nagsanay, at tuwing may oras ako ay nagpapahinga lang ako saglit.

Makalipas ang ilang araw, tinanong ako ng lider kung nagsasanay ba ako ng pagbigkas. Mariin kong sinabi, “Napakaabala ko sa aking tungkulin nitong mga nakaraang araw at hindi pa ako nagkaroon ng oras para magsanay.” Tinanong ako ng lider, “Kung gayon, naisip mo ba ang tungkol sa pagsasanay? Mahalaga ang tungkuling ito. Kung hindi ka hahanap ng mas maraming oras para sa pagsasanay, kailan mo pa magagawang pasanin ang tungkuling ito?” Medyo natahimik ako at nakaramdam din ako ng kirot sa puso ko. Kung iisipin ito, bagama’t medyo naging abala ako sa aking tungkulin nitong mga nakaraang araw, hindi naman sa hindi man lang ako makahanap ng oras. Ang pangunahing isyu ay iyong sa tingin ko ay masyadong mahirap lutasin ang mga problema sa aking pagbigkas. Kahit pa magtiis ako ng paghihirap at magbayad ng halaga, maaaring hindi talaga ako magkamit ng magagandang resulta, at kakailanganin ko pa ring maitama ng iba. Hindi ko gustong harapin ito, kaya iniwasan ko ito hangga’t maaari. Tumagos mismo sa akin ang tanong ng lider, at medyo sumama ang loob ko, dahil napagtanto ko na naging pabaya at iresponsable ako sa aking pagharap sa tungkuling ito. Kaya, sa loob-loob ko ay pinaalalahanan ko ang sarili ko na baguhin ang aking saloobin sa paggawa ng tungkuling ito. Kaya naman, mabilis akong nagsaayos ng oras para magsanay.

Pagkaraan ng ilang araw, naramdaman kong medyo bumuti ang aking pagbigkas, kaya gumawa ako ng audio recording at isinumite ito kay Lin Qing. Akala ko ay sasabihin ni Lin Qing na medyo humusay na ako, pero nagulat ako, muli na naman niyang pinuna ang ilang isyu: hindi matatag na paghinga, putol-putol na pangungusap, at iba pa. Matiyagang sinuri ni Lin Qing ang mga isyu para sa akin, pinagsanay niya ako agad, at itinama ako. Nang hindi ko maitama ang mga problema pagkatapos ng maraming pagtatangka, nayamot ako at medyo nainis pa, inisip na, “Ilang araw na akong nagsasanay pero marami pa rin akong problema. Siguro ay wala akong likas na pagkaarok at kakayahan para dito. Hindi ko kayang gawin ang tungkuling ito. Hindi ko na dapat pang ipahiya ang sarili ko sa bagay na ito; mas mabuti pang kumuha na lang ako ng ibang tungkulin!” Nagsimula akong mag-isip na tumakas at ayaw ko nang magpatuloy sa pagsasanay sa pagbigkas, pero hindi ako nangahas na banggitin ito, sa takot na sasabihin ng iba na tinatanggihan ko ang aking tungkulin. Kaya, naging negatibo ako at nagpakatamad, at hindi na nagsumikap sa pagsasanay, nag-aakalang kung wala akong gagawing pag-unlad sa paglipas ng panahon, baka hindi na ako hayaan ng lider na magpatuloy sa pagsasanay.

Isang gabi, bigla kong nakita ang isang mensahe mula sa lider, na nagsasabing, “Hindi mo na kailangan pang magsanay ng pagbigkas.” Nang makita ko ang mensaheng ito, bigla akong nakadama ng kahungkagan sa aking puso, kasama ng di-maipaliwanag na pagkabalisa. Ang pagkawala ng tungkuling ito ay hindi nagdulot ng kaginhawahan o kasiyahang inaakala ko; sa halip, nakaramdam ako ng matinding pagsisisi at bigat ng kalooban. Nang sandaling iyon, naisip ko ang dalawang sipi ng mga salita ng Diyos at mabilis kong hinanap at binasa ang mga iyon. Sabi ng Diyos: “Ito ay dahil ang bagay na pinakakapansin-pansing sumasalamin sa ugnayang nagdurugtong sa iyo sa Diyos ay kung paano mo ituring ang mga bagay na ipinagkakatiwala sa iyo ng Diyos at ang tungkuling iniaatas Niya sa iyo, at ang saloobing mayroon ka. Ang pinakakapuna-puna at pinakapraktikal ay ang usaping ito. Naghihintay ang Diyos; gusto Niyang makita ang iyong saloobin. Sa pinakamahalagang sandaling ito, dapat mong bilisang ipaalam sa Diyos ang iyong paninindigan, tanggapin ang Kanyang atas, at gampanan nang maayos ang iyong tungkulin. Kapag naunawaan mo ang napakahalagang puntong ito at natupad ang gawaing ibinigay sa iyo ng Diyos, ang relasyon mo sa Diyos ay magiging normal. Kung, sa pagkakatiwala sa iyo ng Diyos ng isang gawain, o pagsasabi sa iyo na gampanan mo ang isang tiyak na tungkulin, ang iyong ugali ay pabaya at walang pakialam, at hindi mo ito sineseryoso, hindi ba ito mismo ang kabaligtaran ng pagbibigay ng buong puso at lakas? Magagampanan mo ba nang maayos ang iyong tungkulin sa ganitong paraan? Siguradong hindi. Hindi mo magagampanan nang sapat ang iyong tungkulin. Kaya, napakahalaga ng iyong saloobin kapag ginagampanan mo ang iyong tungkulin, pati na ang pamamaraan at landas na iyong pinipili. Gaano man karaming taon silang nananalig sa Diyos, ang mga hindi nagagampanan nang maayos ang kanilang mga tungkulin ay ititiwalag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “May ilang taong ayaw talagang magdusa sa kanilang mga tungkulin, na laging nagrereklamo sa tuwing may nakakaharap silang problema at ayaw nilang magbayad ng halaga. Anong klaseng saloobin iyan? Iyan ay saloobing pabasta-basta. Kung gagampanan mo ang iyong tungkulin nang pabasta-basta, at haharapin ito nang may saloobing walang galang, ano ang magiging resulta? Hindi mo magagampanan nang mabuti ang iyong tungkulin, bagama’t may kakayahan kang gampanan ito nang maayos—ang iyong pagganap ay hindi aabot sa pamantayan, at ang Diyos ay lubos na hindi masisiyahan sa saloobin mo sa iyong tungkulin. Kung nanalangin ka sa Diyos, hinanap ang katotohanan, at isinapuso at isinaisip mo iyon, kung nakipagtulungan ka sa ganitong paraan, naihanda sana nang maaga ng Diyos ang lahat ng bagay para sa iyo, nang sa gayon ay kapag nag-aasikaso ka ng mga bagay-bagay, ang lahat ay magiging nasa ayos, at makakukuha ng magagandang resulta. Hindi mo kakailanganing gumugol ng napakaraming lakas; kapag ginagawa mo ang lahat ng makakaya mo upang makipagtulungan, inaayos na ng Diyos ang lahat para sa iyo. Kung ikaw ay madaya at tamad, kung hindi mo inaasikaso nang wasto ang iyong tungkulin, at palagi kang napupunta sa maling landas, hindi kikilos ang Diyos sa iyo; mawawala sa iyo ang pagkakataong ito, at sasabihin ng Diyos, ‘Wala kang silbi; hindi kita magagamit. Tumayo ka sa tabi. Gusto mo ang pagiging tuso at tamad, ano? Gusto mo ang pagiging tamad, at hindi nagpapakahirap, hindi ba? Kung gayon, huwag kang magpakahirap magpakailanman!’ Ibibigay ng Diyos ang biyaya at pagkakataon na ito sa ibang tao. Ano ang masasabi ninyo: Ito ba ay kawalan o natamo? (Isang kawalan.) Ito ay isang napakalaking kawalan!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos kong basahin ang mga salita ng Diyos, nadama ko ang paglapit sa akin ng matuwid na disposisyon ng Diyos, lalo na nang basahin ko ang mga salitang ito ng Diyos: “Wala kang silbi; hindi kita magagamit. Tumayo ka sa tabi. Gusto mo ang pagiging tuso at tamad, ano? Gusto mo ang pagiging tamad, at hindi nagpapakahirap, hindi ba? Kung gayon, huwag kang magpakahirap magpakailanman!” Nadama ko na ang aking mga salita, kilos, at iniisip ay nasa ilalim lahat ng pagsisiyasat ng Diyos. Bagama’t hindi ko tahasang ipinahayag ang aking pag-aatubili na gawin ang tungkulin ng pagbigkas, ang aking saloobin patungkol dito ay partikular na pabaya, hindi nagsusumikap na humusay, at pasibo akong naghintay na sabihin sa akin ng lider na itigil na ang paggawa nito. Hinihingi ng Diyos sa mga tao na gawin nila ang kanilang tungkulin nang buong puso at lakas, pero hindi Niya pinipilit ang sinuman. Dahil ako mismo ang pumili na iwasan ang aking tungkulin, tinrato ako ng Diyos ayon sa aking pinili. Bilang resulta, nawala sa akin ang tungkuling ito, at isinaayos ng iglesia na ibang tao na lang ang magsanay para dito, ibig sabihin ay ibinigay ng Diyos sa ibang tao ang oportunidad na ito na gawin ang isang tungkulin. Maaaring ipangatwiran na nakamit ko na ang aking hiling na maalis sa tungkuling ito, pero bakit parang hindi natuwa ang aking puso? Noon ko lang napagtanto na sa pagpili kong takasan ang bagay na ito, ako ay naging katatawanan ni Satanas, at nahulog ako sa kadiliman. Naisip ko, “Ganoon ba talaga kahirap ang tungkuling ito? Talaga bang hindi malulutas ang mga problemang ito?” Sinasabi ng Diyos na kapag ibinigay ng mga tao ang kanilang buong puso at lakas, magbubukas Siya ng daan upang gabayan sila, at tulungan silang malutas ang mga paghihirap. Hindi pinapahirapan ng Diyos ang mga tao o binibigyan sila ng mga pasanin na hindi nila kayang dalhin. Hangga’t ang isang tao ay may pangunahing kakayahan at mga kondisyon upang gawin ang isang tungkulin at nagsusumikap paitaas ayon sa mga hinihingi ng Diyos, kayang malutas ang mga problema. Paulit-ulit na pinagbahaginan ng mga kapatid ang kahalagahan ng tungkuling ito, hinihimok ako na magsikap para dito. Gayumpaman, sa sandaling naharap ako sa isang problema, nasasadlak ako sa hirap nito, ayaw kong magsumikap na lutasin ito, at naging negatibo pa ako at nagpakatamad, naghihintay na alisin ako ng lider sa tungkulin. Naging napakamapaghimagsik ako! Sa pag-iisip ko tungkol dito, nakaramdam ako ng matinding panghihinayang at pagsisisi.

Sa isang debosyonal, nabasa ko ang mga salitang ito ng Diyos: “Kung, kapag mangyari sa iyo ang ilang natatanging paghihirap o maharap ka sa ilang partikular na kapaligiran, ang iyong saloobin ay palaging iwasan ang mga iyon o takasan ang mga iyon, at desperadong subukan na tanggihan ang mga iyon at tanggalin ang mga iyon—kung ayaw mong ilagay ang iyong sarili sa kontrol ng mga pamamatnugot ng Diyos, kung ayaw mong magpasakop sa Kanyang mga pamamatnugot at pagsasaayos, at kung ayaw mong hayaan ang katotohanan na pangunahan ka—kung palagi mong nais na ikaw ang masunod at kontrolin ang lahat ng bagay tungkol sa iyong sarili alinsunod sa iyong satanikong disposisyon, kung magkagayon, ang mga kahihinatnan ay, hindi magtatagal, tiyak na isasantabi ka ng Diyos o ihahatid ka kay Satanas. Kung nauunawaan ng mga tao ang bagay na ito, dapat silang bumalik agad at sundan ang kanilang daan sa buhay alinsunod sa tamang landas na hinihingi ng Diyos. Ang landas na ito ang tama, at kapag ang landas ay tama, nangangahulugan iyon na ang direksyon ay tama. Maaaring may mga balakid at paghihirap sa panahong ito, maaaring sila ay matumba o minsan ay medyo magmaktol at maging negatibo sa loob ng ilang araw. Basta’t kaya nilang magpatuloy sa pagganap sa kanilang mga tungkulin at hindi ipinagpapaliban ang mga bagay, ang mga problemang ito ay pawang magiging walang kabuluhan, ngunit dapat ay agad silang magnilay sa kanilang sarili, hanapin ang katotohanan upang lutasin ang mga isyung ito, at hinding-hindi sila dapat magpabukas-bukas, magpahayag ng pagkabigo, o sumuko sa kanilang mga tungkulin. Mahalaga ito. … Kapag nahaharap ka sa isang tungkulin, at ipinagkakatiwala ito sa iyo, huwag mong isipin kung paano iiwasan ang pagharap sa mga paghihirap; kung mahirap harapin ang isang bagay, huwag mo itong isasantabi at balewalain. Dapat mo itong harapin. Dapat mong tandaan sa lahat ng oras na kasama ng mga tao ang Diyos, at kailangan lang nilang manalangin at maghanap sa Kanya kung mayroon silang anumang paghihirap, at na sa piling ng Diyos, walang bagay na mahirap. Dapat kang magkaroon ng ganitong pananalig. Yamang nananampalataya ka na ang Diyos ang May Kataas-taasang Kapangyarihan sa lahat ng bagay, bakit nakararamdam ka pa rin ng takot kapag may nangyayari sa iyo, at na wala kang anumang maaasahan? Nagpapatunay ito na hindi ka umaasa sa Diyos. Kung hindi mo Siya ituturing bilang suporta mo at Diyos mo, hindi Siya ang Diyos mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Noong naharap ako sa mga paghihirap, hindi ako lumapit sa Diyos upang hanapin ang Kanyang layunin, kundi palagi akong nabuhay sa sarili kong mga kuru-kuro at imahinasyon upang limitahan ang aking sarili. Lalo na noong dumami at naging mahirap ang mga problema sa pagbigkas, at hindi ako nakakita ng mga magagandang resulta pagkatapos ko magsikap sa loob ng dalawang araw, napagpasyahan kong hindi talaga malulutas ang mga problemang ito, at magiging walang silbi ang higit pang pagsisikap, kaya kahit nagsanay ako, pabaya ko itong ginawa para makaraos lang, hindi nakikipagtulungan. Naisip ko si Sister Lin Qing. Nagsimula siyang magsanay kahit na mas huli siya kaysa sa akin at mayroon din talagang ilang problema, at naisip ko pa nga na hindi siya kasinggaling ko sa ilang aspekto. Hindi ko siya pinahalagahan, pero napakaseryoso ng sister sa kanyang tungkulin, aktibo niyang hinarap ang kanyang mga kakulangan, at nagsikap na magsanay. Sa pamamagitan ng patuloy na pagsasanay, mabilis siyang humusay, at maganda ang kanyang mga resulta sa pagbigkas. Sa pag-iisip ko rito, napagtanto ko na kung magtitiwala ako sa Diyos at magsisikap na masigasig na magsanay sa kabila ng mga paghihirap, puwedeng malutas ang mga problema ko. Hanggang sa punto na nakikipagtulungan ang mga tao, tutuparin ito ng Diyos. Sa pagbabalik-tanaw ko sa mga taong ito, talagang sinayang ko ang oras ko. Sumunod ako sa Diyos pero hindi ako nagtiwala sa Kanya, at sa harap ng mga bagay-bagay, hindi ako umasa sa Diyos o hinanap ang Kanyang layunin, kundi pinanghawakan ko ang aking sariling mga pananaw. Bilang resulta, sumulong ang iba habang ako ay nanatiling hindi nagbabago. Talagang hangal ako!

Kalaunan, nagpatuloy akong magnilay. Noon, hinarap ko ang maraming paghihirap sa aking pag-aaral at pang-araw-araw na buhay, pero hindi ko kailanman madaling pinaniwalaan na wala akong kakayahan, ni hindi ako sumuko bago ko pa man subukan. Katulad noong minsang pinangarap kong maging abogado, na parehong nakakamit ang katanyagan at kapalaran, noong mga panahong iyon, nasa mga 7% lang ang nakakapasa sa national judicial examination, at hindi ganoon kaganda ang academic performance ko, pero hindi ako sumuko dahil lang sa mahirap ito. Upang makamit ko ang aking pangarap, ibinukod ko ang aking sarili sa loob ng mahigit dalawang buwan, at araw-araw akong nag-aral mabuti nang hindi iniinda ang hirap. Ang pag-iisip na magkamit ng kasikatan at kayamanan at pagtanggap ng paghanga mula sa iba ay labis na nagbigay motibasyon sa akin. Sa huli, talagang nakapasa ako sa pagsusulit. Kung iisipin muli kung bakit pakiramdam ko ay hindi ko kayang malutas ang mga problema sa tungkulin ng pagbigkas at kung bakit palagi kong gustong tumakas at umatras, ito ay dahil masyado akong makasarili. Gagawin ko ang mga bagay na kapaki-pakinabang sa aking sarili at iiwasan ang mga bagay na hindi kapaki-pakinabang. Sa isang debosyonal, nabasa ko ang isang sipi ng mga salita ng Diyos at nagkamit ako ng kaunting kabatiran sa aking problema. Sabi ng Makapangyarihang Diyos: “Ang mga anticristo ay walang konsensiya, katwiran, o pagkatao. Bukod sa wala silang kahihiyan, may isa pa nga silang tanda: Hindi pangkaraniwan ang kanilang pagkamakasarili at pagiging ubod ng sama. Ang literal na kahulugan ng kanilang ‘pagkamakasarili at pagiging ubod ng sama’ ay hindi mahirap maunawaan: Bulag sila sa anumang bagay maliban sa sarili nilang mga interes. Nakatuon ang kanilang buong atensyon sa anumang bagay na may kinalaman sa sarili nilang mga interes, at magdudusa sila para dito, magsasakripisyo, itututok ang kanilang sarili para dito, at ilalaan ang kanilang sarili para dito. Magbubulag-bulagan naman sila at hindi papansinin ang anumang walang kinalaman sa kanilang sariling mga interes; magagawa ng iba ang anumang gusto nila—walang pakialam ang mga anticristo kung may sinumang nagiging mapanggambala o mapanggulo, at para sa kanila, wala itong kinalaman sa kanila. Basta sarili lamang nila ang kanilang iniintindi. Subalit mas tumpak na sabihin na ang ganitong uri ng tao ay ubod ng sama, mababa, at marumi; inilalarawan natin sila bilang ‘makasarili at ubod ng sama.’ Paano naipapamalas ang pagiging makasarili at ubod ng sama ng mga anticristo? … anuman ang tungkuling ginagawa ng mga anticristo, ang iniisip lamang nila ay kung tutulutan ba sila nitong mangibabaw; hangga’t patataasin nito ang kanilang reputasyon, pinipiga nila ang kanilang utak makaisip lamang ng paraan kung paano matutuhan ito, at kung paano ito isasakatuparan; ang iniintindi lamang nila ay kung magiging bukod-tangi ba sila dahil dito. Anuman ang gawin o isipin nila, iniisip lamang nila ang sarili nilang kasikatan, pakinabang at katayuan. Anuman ang tungkuling ginagawa nila, nakikipagkompitensiya lamang sila para makita kung sino ang mas mataas o mas mababa, kung sino ang mananalo at sino ang matatalo, kung sino ang mas may reputasyon. Ang mahalaga lamang sa kanila ay kung gaano karaming tao ang sumasamba at tumitingala sa kanila, gaano karami ang sumusunod sa kanila, at kung gaano karaming tagasunod ang mayroon sila. Hindi nila kailanman ibinabahagi ang katotohanan o nilulutas ang mga totoong problema. Hindi nila kailanman iniisip kung paano gawin ang mga bagay-bagay ayon sa prinsipyo kapag ginagawa nila ang kanilang tungkulin, hindi rin sila nagninilay-nilay kung naging matapat ba sila, kung natupad ba nila ang kanilang mga pananagutan, kung nagkaroon ba ng mga paglihis o pagpapabaya sa kanilang gawain, o kung mayroon bang anumang mga problema, lalong hindi nila pinag-iisipan kung ano ang hinihingi ng Diyos, at kung ano ang mga layunin ng Diyos. Hindi nila binibigyang-pansin ni bahagya ang lahat ng bagay na ito. Determinado lang silang nagsisikap at gumagawa ng mga bagay-bagay alang-alang sa kasikatan, pakinabang, at katayuan, upang maisakatuparan ang sarili nilang mga ambisyon at pagnanais. Pagpapamalas ito ng pagkamakasarili at pagiging ubod ng sama, hindi ba? Lubos nitong inilalantad kung paanong ang kanilang mga puso ay nag-uumapaw sa sarili nilang mga ambisyon, pagnanais, at walang katuturang hinihingi; lahat ng ginagawa nila ay naiimpluwensiyahan ng kanilang mga ambisyon at pagnanais. Kahit ano pa ang gawin nila, ang motibasyon at pinagmumulan ay ang sarili nilang mga ambisyon, pagnanais, at walang katuturang hinihingi. Ito ang pinakatipikal na pagpapamalas ng pagiging makasarili at ubod ng sama” (Ang Salita, Vol. IV. Paglalantad sa mga Anticristo. Ikaapat na Ekskorsus). Matapos kong basahin ang mga salita ng Diyos, napagtanto ko na ganap na mali ang aking mga intensyon at panimulang layunin sa paggawa ng mga bagay, katulad ng sa mga anticristo. Anuman ang ginawa ko ay inuudyukan ng pansariling interes, at para sa mga bagay na makakatugon sa aking pagnanais para sa kasikatan at kayamanan, at makamit ang paghanga ng ibang tao, pipigain ko ang utak ko at gagawin ang lahat para makamit ang mga ito, hindi natatakot sa pagdurusa. Sa kabaligtaran, para sa mga bagay na hindi kapaki-pakinabang sa akin, kahit na ang mga ito ay makabuluhan at mahalaga, ayaw kong gawin ang mga ito, lalo na ang magsikap o magdusa at magbayad ng halaga para makamit ang mga ito. Noong kumuha ako ng judicial examination, mayroon akong determinasyon ng isang “palaban na espiritu,” dahil ang pagpasa sa pagsusulit ay magbibigay-daan sa akin na maging isang abogado, makamit ang paghanga mula sa iba, at kumita ng maraming pera, parehong natatamo ang kasikatan at kayamanan. Ang motibasyon na ito ang nagtulak sa akin na tiisin kahit ang pinakamatitinding paghihirap at magsikap para sa tagumpay. Gayumpaman, ganap na naiiba ang saloobin ko sa tungkulin sa pagbigkas. Pakiramdam ko na ang paggawa sa tungkuling ito ay kinasasangkutan lamang ng pagbubunyag, na hindi ito magdadala sa akin ng kasikatan o pagkilala at hindi magbibigay ng oportunidad na maipakita ang aking halaga. Kaya, ayaw kong magdusa o magbayad ng halaga para sa tungkulin na ito, at nag-aatubili pa akong gawin ito. Paulit-ulit na pinagbahaginan ng mga kapatid ang agarang layunin ng Diyos, kung saan umaasa ang Diyos na mas maraming tao ang makakarinig ng Kanyang mga salita at tatanggap ng Kanyang kaligtasan. Hinimok nila ako na agad magsanay upang makayanan ko ang tungkuling ito, pero isinaalang-alang ko lamang ang aking reputasyon at katayuan. Hindi ko man lang pinakinggan ang payo ng mga kapatid, binalewala ang layunin ng Diyos, at nagbubulag-bulagan ako gaano man kaapura at kahalaga ang gawain. Napakamakasarili at kasuklam-suklam ko! Habang lalo ko itong naiisip, lalo akong nababagabag. Lumapit ako sa Diyos at nanalangin, “Diyos ko, sumunod ako sa Iyo sa loob ng maraming taon pero hindi ako naging tapat. Sa lahat ng aking ginagawa, isinasaalang-alang ko ang sarili kong mga interes at plano para sa aking laman, na nag-iiwan ng maraming panghihinayang sa aking tungkulin. Ayaw ko nang mamuhay nang ganito; gusto kong magbago. Siyasatin Mo nawa ako!” Matapos manalangin, sinimulan kong pagnilayan kung paano ako naging pabaya at pabasta-basta sa aking kasalukuyang tungkulin, at kung paano ko mababago ang saloobing ito sa paggawa sa aking tungkulin. Makalipas ang kalahating araw, bigla akong nakatanggap ng mensahe. Sinabi ng lider na bibigyan ako ng isa pang pagkakataon upang ipagpatuloy ang pagsasanay sa pagbigkas. Sa sandaling nabasa ko ang mensahe, halos hindi ako makapaniwala. Malinaw kong natanto na ito ay awa ng Diyos, na nagbibigay sa akin ng pagkakataong magsisi at maghimagsik laban sa aking laman at isagawa ang katotohanan. Napuno ng pasasalamat ang puso ko, at hindi ko alam kung ano ang sasabihin. Ang lahat ng aking mga salita ay naging isang parirala—Salamat sa Diyos! Nang sandaling iyon, naalala ko ang mga salitang ito ng Diyos: “Ang disposisyon ng Diyos ay pinakamahalaga at malinaw na nakikita, at binabago Niya ang Kanyang isip at saloobin batay sa pag-unlad ng mga bagay-bagay. Ang pagbabago ng Kanyang saloobin tungo sa mga taga-Ninive ay nagsasabi sa sangkatauhan na mayroon Siyang sariling mga kaisipan at ideya; hindi Siya isang robot o luwad na rebulto, kundi ang buhay na Diyos Mismo. Maaari Siyang magalit sa mga mamamayan ng Ninive, kung paanong maaari rin Niyang patawarin ang kanilang mga nakaraan dahil sa kanilang mga pag-uugali. Maaari Siyang magpasya na magpadala ng kasawian sa mga taga-Ninive, at maaari rin Niyang baguhin ang Kanyang pagpapasya dahil sa kanilang pagsisisi” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Napagtanto ko na nasa tabi ko ang Diyos na binabantayan ang bawat salita at kilos ko, at nang handa na akong magsisi, binigyan ako ng Diyos ng isa pang pagkakataon.

Noong sumunod na pagsasanay, tinukoy ng mga sister ang ilang mga isyu. Noong una, nagawa kong tratuhin sila ng tama at aktibong humanap ng mga solusyon, pero nang medyo tumindi ang mga paghihirap, nalulugmok na naman ako sa pagkasira ng loob at nagbubunyag ng mga kaisipan na gustong tumakas. Isang beses, matapos kong masigasig na magsanay, isang kapatid ang nagsabi na parang mekanikal ang aking pagbigkas at ang totoo ay lumala ako sa halip na humusay. Napakabigat ng loob ko sa pagharap sa ganoong komento. Umasa ako na ang aking pagsasanay ay magbubunga ng mas mahusay na mga resulta, ngunit tila mas masahol pa ito. Nawala ang lahat ng motibasyon ko para mag-record, at nagsimula akong mag-isip, “Napakahirap ng tungkuling ito; hindi ko ito kaya.” Nang sandaling iyon, nakita ko ang mga salitang ito ng Diyos: “Sa kasalukuyan, ang pagpapatotoo sa gawain ng Diyos sa mga huling araw at ang pagpoproklama sa mga salita ng Diyos ay isang mahalagang usapin. Isa itong napakahalagang tungkulin, at hindi ito dapat maliitin ng sinuman sa inyo. Hindi magaan ang inyong pasanin. Hindi ito maliit na usapin, hindi ito isang isyu na may kinalaman lang sa mga personal na karanasan. Malawak ang saklaw ng usaping ito; nauugnay ito sa kaligtasan ng sangkatauhan at sa pagpapalaganap sa ebanghelyo ng kaharian. Kung hindi ninyo nauunawaan ang usaping ito at hindi ninyo nararamdaman ang kahalagahan nito, at kumikilos pa rin kayo nang sutil, nagmamaktol na parang bata, o sumasama ang loob ninyo habang ginagawa ang inyong tungkulin, kung gayon, problema ito—hindi kayo angkop na magsagawa ng gawaing ito. Ang antas ng iyong mga propesyonal na kasanayan at kakayanan sa gawain ay nakasalalay sa indibidwal na kakayahan at karanasan sa gawain; hindi pangunahin ang mga ito. Ang pinakamahalaga ay ang pagkakaroon ng matuwid na puso, pagkakaroon ng kakayanang magpasakop sa Diyos, at pagiging handang magbayad ng halaga, at pagiging tapat sa paggawa ng iyong tungkulin” (Pagbabahagi ng Diyos). Ipinaalala sa akin ng mga salita ng Diyos na hindi isang simpleng gampanin ang tungkulin na aking ginagawa. Kinasasangkutan ito ng pagpapalaganap sa mga salita ng Diyos at pagpapatotoo sa gawain ng Diyos sa mga huling araw, at hindi puwedeng ituring nang basta-basta ayon sa sarili kong kalooban. Nang maisip ko ito, nakaramdam ako ng sigla at lakas. Mula sa mga salita ng Diyos, natagpuan ko rin ang paraan upang magsagawa. Ang mga kasanayan at kakayahan ay pangalawa; ang pinakamahalagang bagay ay iyong kailangan ng isang tao na magkaroon ng tamang puso, maging tapat, at makapanatili sa kanyang tungkulin—ito ang gustong makita ng Diyos. Tumahimik ako at nanalangin sa Diyos, “Diyos ko, ayaw kong gawin ang aking tungkulin sa sarili kong tiwaling disposisyon. Kailangan kong magsikap at magbayad ng halaga para sa tungkuling ito, mamuhay ng ayon sa oportunidad na ibinigay Mo sa akin upang pasanin ang tungkulin. Pakiusap, gabayan Mo ako.” Pagkatapos manalangin, pinag-isipan ko kung paano tutugunan ang mga isyung tinukoy ng sister. Napagtanto ko na ang prinsipyo ng pagbigkas ay ang maging tahimik sa mga salita ng Diyos, na basahin, pagnilayan, at unawain ang kahulugan ng mga salita ng Diyos nang may sinseridad, at bumigkas batay sa pundasyong ito, sa halip na mekanikal na magbasa ng teksto. Kaya kinalma ko ang aking isipan at binasa ang mga salita ng Diyos, na nauunawaan ang mga ito sa liwanag ng sarili kong kalagayan. Pagkatapos bumigkas sa ganitong paraan, sinabi ng sister na mas maganda ang epekto nito. Napagtanto ko na ito ang patnubay ng Diyos at labis akong nagalak. Matapos magsanay sa loob ng ilang panahon, nakahanap ako ng mga paraan upang mapahusay ang mga resulta ng aking pagbigkas, at medyo bumuti ang mga isyu sa aking pagbigkas. Salamat sa Diyos sa pagbibigay sa akin ng ganitong karanasan!


13. Ang Pakikipagdebate Ko sa mga Pastor

Ni Jiemeng, India

Noong Enero 2019, nagpatotoo sa akin ang isang kaibigan sa gawain ng Makapangyarihang Diyos sa mga huling araw. Binasa ko ang mga salita ng Makapangyarihang Diyos pagkatapos, at talagang labis ako nitong nahikayat. Para sa akin, ito ay ang pagdating ng isang bagong katotohanan—labis akong nagagalak. Ipinaliwanag ng Makapangyarihang Diyos ang mga bagay na hindi maintindihan ng mundo ng relihiyon—mga misteryo ng Bibliya, misteryo ng pagkakatawang-tao, ang ugat ng katiwalian ng tao, at ang landas tungo sa pagwawaksi ng kasalanan, pagiging dalisay at mailigtas. Walang sinumang tao ang makapagbigkas ng gayong mga salita. Naramdaman ko na ito ang tinig ng Diyos, na ang Makapangyarihang Diyos ang nagbalik na Panginoong Jesus. Kaya’t malugod ko itong tinanggap at ibinahagi ang napakagandang balitang ito sa pamilya ko. Tinanggap ng nanay ko, tiyahin, at ilang kapatid ang Makapangyarihang Diyos. Nagtitipon at nagbabasa kami ng mga salita ng Diyos araw-araw, tinatamasa ang mga katotohanang ipinapahayag ng Makapangyarihang Diyos. Nadama namin na marami kaming nakamit, mas higit pa kaysa mayroon kami sa lahat ng taong iyon sa relihiyon.

Hindi nagtagal, nalaman ng lokal na pastor at mga diakono ang tungkol sa pananampalataya ko. Isang gabi, hindi inaasahang dumating sa bahay ko ang isang diyakono at tinanong niya ako, “Bakit hindi na kayo dumadalo ng nanay mo sa mga samba?” Sinabi ko sa kanya, “Hindi na ako magsisimba dahil nahanap ko na ang tunay na daan. Nagbalik na ang Panginoong Jesus—Siya ang Makapangyarihang Diyos. Marami na akong nabasang salita ng Makapangyarihang Diyos, at namangha ako—wala pa akong nabasang kahit anong ganoon kabago. Maraming nilinaw na mga misteryo ng bibliya ang Makapangyarihang Diyos. Natuklasan ko na ang mga salita ng Makapangyarihang Diyos ang katotohanan, at Siya ang nagbalik na Panginoong Jesus na hinihintay natin.” Nakinig siya sa akin, pagkatapos may pagdududang tumugon, “Nagbalik na ang Panginoong Jesus? Paanong nangyar iyon?” Sinabi ko sa kanya, “Sinimulan na ng Makapangyarihang Diyos ang Kapanahunan ng Kaharian at gumagawa Siya ng bagong gawain. Ang Kapanahunan ng Biyaya ay nasa nakaraan at ang Banal na Espiritu ay hindi na gumagawa sa mga simbahang panrelihiyon. Katulad ito noong dumating ang Panginoong Jesus para gumawa. Lumisan sa templo ang mga tao at sumunod sa Kanya. Ngayon ay kailangan nating makipagsabayan sa bagong gawain ng Diyos para mailigtas ng Diyos sa mga huling araw.” Nang makitang determinado akong manalig sa Makapangyarihang Diyos, sinabi niya na matitiwalag ako at pagkatapos ay umalis na. Pagkatapos niyon, pinuntahan at ginulo ng pastor at mga diyakono ang isang pamilya na katatanggap pa lang sa gawain ng Diyos sa mga huling araw. Sinabi ng pastor sa kanila, “Sumali kayo sa Ang Iglesia ng Makapangyarihang Diyos at hindi na dumadalo sa mga samba natin. Kayo ay naloko—hindi pa nagbalik ang Panginoon. Bilang pastor, alam ko ang lahat ng nasa Bibliya. Kung talagang ang Makapangyarihang Diyos ang nagbalik na Panginoong Jesus, tiyak na malalaman ko ito.” Sinabi rin niya, “Kung pipilitin ninyong umalis sa simbahan, kailangan ninyong sabihin sa harap ng lahat na tinalikuran ninyo si Jesus. At saka, hindi kayo bibigyan ng anumang tulong ng simbahan. Sa Linggo, kailangan ninyong pumunta sa simbahan para tanggalin ang mga pangalan ninyo at ianunsyo ito sa buong kongregasyon. Kung hindi, itataboy kayo sa nayon.” Galit na galit ako. Bawat tao ay may karapatan sa kalayaan ng pananalig, pero gumagamit sila ng mga napakasamang taktika para pigilan ang mga tao sa pagsisiyasat sa tunay na daan. Kung sila ay mabubuting lingkod, dapat sana ay mayroon silang pusong naghahanap, inaalam kung kung tungkol saan lahat Ang Iglesia ng Makapangyarihang Diyos at sinusuri ang gawain ng Makapangyarihang Diyos. Pero nang maharap sa pagbabalik ng Panginoon, bulag lang nilang nilabanan at kinondena ito. Paano sila matatawag na mga naghahanap sa katotohanan?

Kinabukasan, pinuntahan ko ang pamilyang ginulo ng pastor. Sinabi ng brother na naniniwala sila na ang Makapangyarihang Diyos ang tunay na Diyos, kaya kahit na itaboy sila palabas ng nayon, patuloy silang mananalig sa Kanya. Pagkatapos niyon, nagpakalat ng mga tsismis at kasinungalingan ang pastor para pigilan ang mga tao sa pagsisiyasat sa tunay na daan. Ipinakita nito sa akin na hindi madali ang pananalig at pagsunod sa Diyos. Gaya ng sinabi ng Panginoong Jesus, “Kayo’y magsipasok sa makipot na pintuan: sapagka’t maluwang ang pintuan, at malapad ang daang patungo sa pagkapahamak, at marami ang doo’y nagsisipasok. Sapagka’t makipot ang pintuan, at makitid ang daang patungo sa buhay, at kakaunti ang nangakakasumpong noon” (Mateo 7:13–14). Bagamat hinadlangan at pinigilan kami ng pastor, tinanggap namin ang tunay na daan at nahanap ang daan ng buhay na walang hanggan. Pinagpala kami. Naisip ko kung paanong inapi ang Panginoong Jesus ng relihiyong Judio nang dumating Siya at gumawa. Hindi gaanong maraming tao ang sumunod sa Kanya noon. Ngayon ay pumarito na ang Makapangyarihang Diyos upang gumawa, at inapi rin Siya ng mundo ng relihiyon. Karamihan sa mga tao ay naniniwala at nakikinig sa pastor, at ayaw tanggapin ang pagparito ng Panginoon. Nilinaw din nito sa akin ang isang katunayan: Mula pa sinaunang panahon, inusig na ang tunay na daan. Iilan lang ang tumatanggap sa tunay na daan at sumusunod sa Diyos, samantalang marami ang sumasamba sa tao at sumusunod sa mga pastor sa relihiyon. Mas pinatibay ako nito sa aking pananampalataya na sumunod sa Makapangyarihang Diyos.

Kalaunan, iniulat niya ang pananampalataya ko sa Makapangyarihang Diyos sa Samahan ng Simbahan. Isang gabi, pumunta siya sa bahay ko, pinangungunahan ang isang grupo ng mga tao. Sinabi niya sa akin na pumunta sa bahay ng isang diyakono at malinaw na ipaliwanag ang pananampalataya ko sa Makapangyarihang Diyos sa lahat ng pastor at katrabaho. Napakasama nila, sinasalungat at kinokondena ang gawain ng Diyos sa mga huling araw. Habang naiisip ito, wala akong lakas ng loob na harapin sila. Pero alam ko na kung hindi ako makikipagkita sa kanila, mag-iimbento lang sila ng mga tsismis. Biniyayaan ako ng Diyos, pinahihintulutan akong marinig ang Kanyang tinig at matuto ng ilang katotohanan. Ngayong kailangan Niya akong magpatotoo sa Kanyang gawain, hindi ako pwedeng umiwas. Kaya’t nagdasal ako: “Makapangyarihang Diyos, pakiusap gabayan Mo po ako at bigyan Mo ako ng mga salitang kailangan ko para magkaroon ako ng pananalig na magpatotoo sa Iyong gawain.” Nang makarating ako sa bahay ng diyakono, umupo ako sa isang upuan at nakita ko ang mahigit isang dosenang tao na nakapalibot sa akin, kabilang ang limang pastor sa Samahan ng Simbahan, pati na ang pastor ng nayon, at ilang miyembro ng kongregasyon. Nang makita kong napakaraming tao roon, natakot na naman ako, dahil hindi ko alam kung ano ang susunod na mangyayari. Walang tigil akong nagdarasal sa Diyos sa puso ko para tulungan akong kumalma. Unti-unti, hindi na ako gaanong natatakot dahil alam kong kasama ko ang Makapangyarihang Diyos. Mahigpit akong tinanong ng isang matandang pastor ng Samahan ng Simbahan, “Bakit ikaw, ang nanay mo at ang lola mo ay hindi na dumadalo sa mga samba? Alam mo ba kung ano ang simbahan? Alam mo ba na ang pag-iwan dito ay pagtataksil sa Panginoong Jesus, at tatalikuran ka Niya?” Sabi ko sa kanya, “Sinabi sa atin ng Panginoong Jesus, ‘Sapagka’t kung saan nagkakatipon ang dalawa o tatlo sa aking pangalan, ay naroroon ako sa gitna nila’ (Mateo 18:20). Ano ang tunay na simbahan? Upang maging isang simbahan, hindi mahalaga kung gaano karami ang mga miyembro nito o kung nasaan ito. Gaano man karami ang nagtitipon, hangga’t mayroon itong gawain ng Banal na Espiritu, presensya ng Diyos, at panustos ng katotohanan, isa itong simbahan. Kung titingnan natin ang simbahan ngayon, mayroon ba itong gawain ng Banal na Espiritu? Nagdudulot ba ng kaliwanagan ang pagbabasa ng salita ng Diyos? Kasiya-siya, at nagbibigay ba ang mga ito ng panustos? Parehong mga lumang bagay lang ang ipinangangaral ng mga pastor at hindi talaga ito nakakatulong sa mga tao na makilala ang Panginoon. Hindi nakakakuha ang mga mananampalataya ng panustos sa buhay. Mahina sila at negatibo, sakim sa kayamanan at iba pang makamundong bagay. Ang simbahan ngayon ay parang templo noong panahon ng Panginoong Jesus—nawala nito ang gawain ng Banal na Espiritu and hindi na matatawag na tunay na simbahan. Bakit gusto naming maniwala sa Makapangyarihang Diyos ngayon, at huminto sa pagdalo sa mga samba? Ito ay dahil ang lahat ng ipinahayag ng Makapangyarihang Diyos ay katotohanan. Inihayag Niya ang napakaraming nakatagong misteryo ng Bibliya. Sa pagbabasa ng mga salita ng Diyos, talagang namulat ako, sumigla ang puso ko, at natustusan ang aking espiritu. Ito ang bunga ng gawain ng Banal na Espiritu. Ang Makapangyarihang Diyos ang pagpapakita ng tunay na Diyos, at Ang Iglesia ng Makapangyarihang Diyos ang tunay na simbahan. Sa kasalukuyan, maraming tunay na mananampalataya mula sa iba’t ibang denominasyon na nananabik sa pagparito ng Panginoon ang nagbabasa ng mga salita ng Makapangyarihang Diyos online sa pamamagitan ng iba’t ibang pamamaraan. Natiyak nila na ito ang tinig ng Diyos. Bakit hindi niyo siyasatin ito? Kayo ay mga pastor, mga mangangaral sa iglesia. Dapat niyong pangunahan ang mga mananampalataya na tanggapin ang Panginoon. Iyon ay pagiging responsable sa buhay nila!” Nang matapos ako, tahimik silang lahat.

Mayamaya ay tinanong ako ng pastor: “Sabi mo nagbalik na ang Panginoong Jesus. Paano mo malalaman?” Pagkatapos ay binuksan niya ang isang Bibliya at, itinuro ang isang talata, sinabi sa akin: “Sabi ng Bibliya, ‘Nguni’t tungkol sa araw at oras na yaon walang makakaalam, kahit ang mga anghel sa langit, kahit ang Anak, kundi ang Ama lamang’ (Mateo 24:36). Sinasabi nito na walang makakaalam sa pagparito ng Panginoon. Kaya, paano mo malalaman?” Sabi ko, “Kung walang makakaalam na paparito Siya, paano natin Siya masasalubong? Ang sinasabi ng Bibliya na ‘Nguni’t tungkol sa araw at oras na yaon walang makakaalam’ ay nangangahulugan na walang nakakaalam ng oras ng Kanyang pagdating, pero magsasalita Siya pagkatapos Niyang pumarito; isasakatuparan Niya ang Kanyang gawain. Kapag narinig natin ang tinig ng Panginoon at nakita natin ang mga katotohanang ipinahayag Niya, hindi ba natin malalaman na nagbalik na Siya? Gaya ng sinabi ng Panginoong Jesus, ‘Datapuwat pagkahating gabi ay may sumigaw, “Narito, ang kasintahang lalaki! Magsilabas kayo upang salubungin Siya”’ (Mateo 25:6). ‘Narito Ako’y nakatayo sa pintuan at tumutuktok: kung ang sinuman ay duminig sa Aking tinig at magbukas ng pinto, Ako’y papasok sa kanya, at hahapong kasalo niya, at siya’y kasalo Ko’ (Pahayag 3:20). Kaya ang susi sa pagsalubong sa Panginoon ay ang makinig sa Kanyang tinig. Kapag may marinig tayong tumatawag na pumarito na ang kasintahang lalaki, iyon ay, nagpapatotoo na nagbalik na ang Panginoon, dapat tayong lumabas upang salubungin Siya at mapagpakumbabang makinig sa tinig ng Panginoon. Tanging ganoong uri ng tao ang isang matalinong dalaga na makakasalubong sa Panginoon at makakadalo sa piging kasama Niya. Ayon sa pag-iisip mo, walang makakaalam kahit pagkatapos pumarito ng Panginoon. Kung gayon, paano maipapaliwanag ang lahat ng talatang ito sa Bibliya, at paano matutupad ang mga ito?” Binigyan ko rin sila ng halimbawa. Sabi ko, “Isipin niyo kung kailan pumarito ang Panginoong Jesus para gumawa. Noong una, walang kumilala sa Kanya bilang Diyos. Nang magsimula Siyang gumawa at magsalita, nagpatotoo ang Banal na Espiritu: ‘Ito ang sinisinta kong Anak, na siya kong lubos na kinalulugdan’ (Mateo 3:17). Pagkatapos niyon, nagsimula siyang magpakita ng mga tanda at kababalaghan, pinapagaling ang maysakit, ipinangangaral ang daan ng pagsisisi, at pinapatawad ang mga kasalanan ng mga tao. Sinimulan niya ang gawain ng pagtubos mula sa Kapanahunan ng Biyaya. Noon lamang kinilala ng mga tao ang Panginoong Jesus bilang Manunubos ng sangkatauhan, bilang Diyos Mismo. Hindi ba’t ang pananampalataya natin sa Panginoon ay nakabatay lamang sa Kanyang gawain at mga salita? Nagsimula na ang malalaking sakuna—lahat ng propesiya sa pagdating ng Panginoon ay natupad na. Bumalik na siya at gumagawa na. Ipinapahayag niya ang mga katotohanang kinakailangan para dalisayin at iligtas ang sangkatauhan, at ginagawa Niya ang gawain ng paghatol simula sa sambahayan ng Diyos. Gumawa siya ng isang grupo ng mga mananagumpay. Ito ay mga katunayan na hindi maitatanggi ng sinuman. Hindi tayo pwedeng pasibong maghintay sa ating kapahamakan, suriin ang gawain ng Diyos batay sa ating mga kuru-kuro. Mapapalagpas natin ang ating pagkakataong salubungin ang Panginoon sa ganoong paraan.” Nang marinig ito, nagalit ang isang batang pastor mula sa Samahan ng Simbahan at tinanong niya ako: “Itong Makapangyarihang Diyos, nasaan Siya? Nakita mo na ba Siya? Kung hindi, paano ka nakakasiguro na Siya ang nagbalik na Panginoong Jesus?” Bilang tugon, tinanong ko siya: “Nananalig ka sa Panginoong Jesus—nakita mo na ba Siya? Walang sinuman sa atin ang nakakita na sa Panginoon, kaya bakit tayo mananalig sa Kanya?” Walang sumagot sa kanila. Tapos sinabi ko, “Noong gumagawa ang Panginoong Jesus sa katawang-tao, hindi ba’t maraming tao ang nakakita sa Kanya? Nakita ng mga punong saserdote, mga eskriba at mga Pariseo ang mukha ng Panginoon, pero nakilala ba nila Siya bilang Panginoon? Sinundan ba nila Siya? Bukod sa hindi sila sumunod sa Kanya, kinondena at tinanggihan pa nila Siya, at sa huli ay ipinapako ang Panginoong Jesus sa krus. Ano ang sinasabi nito sa atin? Kahit na nakikita mo ang mukha ng Panginoon, kung hindi mo Siya naiintindihan at hindi mo makilala ang tinig Niya, lalabanan mo pa rin Siya, at kokondenahin Niya. Kung ipinanganak ka sa kapanahunang iyon, at nakita mo ang Panginoong Jesus at narinig mo ang Kanyang mga sermon, makikilala mo ba Siya bilang Cristo? Mahirap talagang sabihin.” Nang matapos ako, humirit ang pastor, “Sabi mo, ang Makapangyarihang Diyos ang nagbalik na Panginoong Jesus. Sa anong batayan ito?” Sumagot ako, “Sinabi ng Panginoong Jesus, ‘Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin’ (Juan 10:27). Upang matukoy kung ang Makapangyarihang Diyos ang pagpapamalas ng Diyos, ang susi ay tingnan kung ang Kanyang sinasalita ay katotohanan. Babasahin ko ang mga salita ng Makapangyarihang Diyos sa inyo at makikita niyo kung ito ba ang tinig ng Diyos. Pagkatapos ay malalaman niyo kung ang Makapangyarihang Diyos ang nagbalik na Panginoong Jesus.” Binasa ko sa kanila ang ilang sipi ng mga salita ng Makapangyarihang Diyos sa aking phone.

Sabi ng Makapangyarihang Diyos: “Sa buong sansinukob ay ginagawa Ko ang Aking gawain, at sa Silangan, walang humpay ang mga dagundong ng kulog, niyayanig ang lahat ng bansa at denominasyon. Ang Aking tinig ang umakay sa lahat ng tao sa kasalukuyan. Idinudulot Ko na malupig ng Aking tinig ang lahat ng tao, upang madala sila sa daloy na ito, at sumuko sa Aking harapan, sapagkat matagal Ko nang binawi ang Aking kaluwalhatian mula sa buong mundo at muli itong inilabas sa Silangan. Sino ang hindi nasasabik na makita ang Aking kaluwalhatian? Sino ang hindi sabik na naghihintay sa Aking pagbabalik? Sino ang hindi nauuhaw sa Aking muling pagpapakita? Sino ang hindi nananabik sa Aking pagiging kaibig-ibig? Sino ang hindi lalapit sa liwanag? Sino ang hindi hahanga sa kasaganaan ng Canaan? Sino ang hindi nananabik sa pagbabalik ng Manunubos? Sino ang hindi sumasamba sa Kanya na dakila ang kapangyarihan? Ang Aking tinig ay lalaganap sa buong mundo; haharapin Ko ang mga taong Aking hinirang at sasambit Ako ng higit pang mga salita sa kanila, gaya ng isang malakas na kulog na yumayanig sa mga bundok at ilog, sinasambit Ko ang Aking mga salita sa buong sansinukob at sa sangkatauhan. Kaya naman ang mga salita sa Aking bibig ay naging yaman na ng tao, at itinatangi ng lahat ng tao ang Aking mga salita. Kumikidlat mula sa Silangan patungo sa Kanluran. Ang Aking mga salita ay ayaw isuko ng tao at kasabay nito ay hindi rin niya ito maarok, kundi mas nagagalak dito. Gaya ng isang bagong silang na sanggol, natutuwa at nagagalak ang lahat ng tao, ipinagdiriwang ang Aking pagparito. Sa pamamagitan ng Aking tinig, dadalhin Ko ang lahat ng tao sa Aking harapan. Mula roon, pormal Akong papasok sa lahi ng mga tao para lumapit sila upang sambahin Ako. Taglay ang kaluwalhatiang nababanaag sa Akin at ang mga salita sa Aking bibig, pahaharapin Ko ang lahat ng tao sa Akin at makikita nila na kumikidlat mula sa Silangan at na bumaba na rin Ako sa ‘Bundok ng mga Olibo’ sa Silangan. Makikita nila na matagal na Akong nasa lupa, hindi na bilang Anak ng mga Hudyo kundi bilang Kidlat ng Silanganan. Sapagkat matagal na Akong nabuhay na muli, at lumisan mula sa sangkatauhan, at pagkatapos ay muli Akong nagpakita nang may kaluwalhatian sa mga tao. Ako Siya na sinamba napakahabang panahon na ang nakalipas bago ngayon, at Ako rin ang sanggol na tinalikuran ng mga Israelita napakahabang panahon na ang nakalipas bago ngayon. Bukod dito, Ako ang napakamaluwalhating Makapangyarihang Diyos ng kasalukuyang panahon! Palapitin ang lahat sa Aking luklukan at ipakita ang Aking maluwalhating mukha, iparinig ang Aking tinig, at patingnan ang Aking mga gawa. Ito ang kabuuan ng Aking layunin; ito ang wakas at kasukdulan ng Aking plano, gayon din ang layunin ng Aking pamamahala: ang pasambahin sa Akin ang bawat bansa, ang kilalanin Ako ng bawat wika, ang isandig sa Akin ng bawat tao ang kanyang pananampalataya, at magpailalim sa Akin ang bawat tao!” (Ang Salita, Vol. I. Ang Pagpapakita at Gawain ng Diyos. Dumadagundong ang Pitong Kulog—Nagpopropesiya na ang Ebanghelyo ng Kaharian ay Lalaganap sa Buong Sansinukob). “Ang Cristo ng mga huling araw ay naghahatid ng buhay, at naghahatid ng pangmalagian at walang katapusang daan ng katotohanan. Ang katotohanang ito ang landas kung saan makakamit ng tao ang buhay, at ang tanging landas para makilala ang Diyos at sang-ayunan ng Diyos. Kung hindi mo hinahanap ang daan ng buhay na ibinigay ni Cristo ng mga huling araw, kung gayon ay hindi mo kailanman makakamit ang pagsang-ayon ni Jesus, at hindi ka kailanman magiging karapat-dapat pumasok sa pintuan ng kaharian ng langit, sapagkat kapwa ka papet at bilanggo ng kasaysayan. Ang mga kontrolado ng mga regulasyon, ng mga salita, at iginapos ng kasaysayan ay hindi kailanman makakamit ang buhay ni makakamit ang walang-hanggang daan ng buhay. Ito ay sapagkat ang mayroon lamang sila ay malabong tubig na kinapitan ng libu-libong taon sa halip na tubig ng buhay na dumadaloy mula sa trono. Mananatili magpakailanman na mga bangkay, mga laruan ni Satanas, at mga anak ng impiyerno ang mga hindi natustusan ng tubig ng buhay. Kung gayon, paano nila makikita ang Diyos? Kung nagsisikap ka lamang na panghawakan ang nakaraan, nagsisikap lamang na panatilihin ang mga bagay sa kung ano ang mga ito sa pamamagitan ng hindi paggalaw, at hindi sinusubukang baguhin ang umiiral na katayuan at itapon ang kasaysayan, kung gayon hindi ka ba magiging palaging laban sa Diyos? Malawak at makapangyarihan ang mga hakbang ng gawain ng Diyos, tulad ng rumaragasang mga alon at dumadagundong na mga kulog—subalit nakaupo kang walang imik na naghihintay ng pagkawasak, nakakapit sa kahangalan mo at walang ginagawa. Sa ganitong paraan, paano ka maituturing na isang taong sumusunod sa mga yapak ng Kordero?” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan).

Matapos marinig ang mga salita ng Diyos, nagbubulungan silang lahat sa isa’t isa, mukhang namangha. Hindi nagtagal, tinuro ako ng matandang pastor na iyon at sinabing, “Naniniwala ako na ang binasa mo ay hindi posibleng mga salita ng Diyos. Ang mga salita ng Diyos ay mahabagin, pero masyado itong mahigpit. Hindi ito mga salita ng Diyos.” Sabi ko, “Sa palagay mo ay maawain ang Diyos at na hindi Siya gumagamit ng mahihigpit na salita para ilantad at isumpa ang mga tao. Sigurado ka bang tumutugma ang opinyong ito sa mga katunayan? Maraming sinabi ang Panginoong Jesus na sinasaway ang mga tao. Nakalimutan mo na ba talaga? Kinondena Niya ang mga Pariseo, sinasabing, ‘Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok’ (Mateo 23:13). ‘Sa aba ninyo, mga eskriba at mga Pariseo, mga mapagpaimbabaw! Sapagkat inyong nililibot ang dagat at ang lupa sa paghanap ng isa ninyong mapagbabalik-loob; at kung siya ay magkagayon na, ay inyong ginagawa siyang makaibayo pang anak ng impiyerno kaysa sa inyong sarili’ (Mateo 23:15). Marami pang tulad nito. Pinatutunayan nito na ang disposisyon ng Diyos ay hindi lamang naglalaman ng awa at pagmamahal, kundi pati na rin ang pagiging maharlika at poot. Hindi natin masusukat ang gawain at mga salita ng Diyos ayon sa ating sariling mga kuru-kuro at imahinasyon. Iyon ay paggawa ng kamalian sa paghusga at isang paglilimita sa Diyos.” Nagpatuloy ako: “Ipinopropesiya rin ng Bibliya ang gawain ng paghatol ng Diyos sa mga huling araw: ‘Sapagkat dumating na ang panahon ng pasimula ng paghuhukom sa bahay ng Diyos’ (1 Pedro 4:17). Nagpapahayag ng mga katotohanan ang Diyos at hinahatulan Niya ang sangkatauhan sa mga huling araw, pinagbubukod-bukod ang lahat ayon sa kanilang uri, lubusang inihihiwalay ang mga tupa sa mga kambing, ang trigo sa mga mapanirang damo, at ang mabubuting lingkod sa masasama. Kung darating ang Diyos upang gumawa sa mga huling araw at nanatiling puno ng awa at pagmamahal, nang walang anumang matuwid na paghatol at pagsumpa, matatapos ba ang kapanahunan?” Pagkatapos ay binasahan ko sila ng isa pang sipi ng mga salita ng Makapangyarihang Diyos. Sabi ng Makapangyarihang Diyos: “Ipagpalagay na sa pagbubunyag ng kalalabasan ng tao sa mga huling araw, igagawad pa rin ng Diyos sa tao ang walang limitasyong awa at pagmamahal at patuloy na magiging mapagmahal sa mga tao, hindi isasailalim ang tao sa matuwid na paghatol kundi magpapakita sa kanya ng pagpaparaya, pagtitiis, at pagpapatawad, at papatawarin ang tao gaano man katindi ang mga kasalanan niya, nang wala ni katiting na matuwid na paghatol; kailan kung gayon magwawakas ang buong pamamahala ng Diyos? Kailan magagawang mapangunahan ng ganitong disposisyon ang mga tao patungo sa nararapat na hantungan ng sangkatauhan? Gawing halimbawa, ang isang hukom na laging mapagmahal, may maamong mukha at magiliw na puso. Mahal niya ang mga tao anuman ang kanilang mga nagawang krimen, at siya ay mapagmahal at mapagparaya sa sinumang tao. Kung gayon, kailan siya makaaabot sa isang makatwirang hatol? Sa mga huling araw, ang matuwid na paghatol lamang ang makapaghihiwalay sa tao ayon sa kanilang uri at makapagdadala sa tao sa isang bagong mundo. Sa ganitong paraan, ang buong kapanahunan ay dadalhin sa katapusan sa pamamagitan ng matuwid na disposisyon ng paghatol at pagkastigo ng Diyos” (Ang Salita, Vol. I. Ang Pagpapakita at Gawain ng Diyos. Ang Pangitain ng Gawain ng Diyos 3). Matapos marinig iyon, wala silang anumang maisagot. Kapagkuwan, itinuro ako ng nakatatandang pastor at galit na sinabing: “Alam mo ba kung saan nagmula ang Iglesia ng Makapangyarihang Diyos? Mula ito sa China, at ipinagbabawal ito ng pamahalaan ng China. Hindi ito kinikilala ng gobyerno ng bansa bilang ang tunay na paraan, kaya bakit ka naniniwala rito?” Tumugon ako sa pamamagitan ng pagtatanong: “Sino ang gobyerno ng China? Mga tagasunod ba sila ng Diyos, o isang ateista at satanikong rehimen? Bilang pastor, paanong naniniwala ka sa isang satanikong rehimen? Kahangalan iyon. Sa katwiran mo, anumang bagay na hindi inaaprubahan ng gobyerno ay hindi maaaring maging ang tunay na daan. Naaayon ba iyon sa realidad? Nang pumarito ang Panginoong Jesus at gumawa, hindi ba’t dinanas Niya ang pagkondena at pang-aapi ng gobyerno? Paanong pumarito Siya para ipako sa krus? Hindi ba’t ang pakikiayon ng mga Pariseo sa pamahalaang Romano ang nagdulot na maipako ang Panginoong Jesus sa krus? Ayon sa katwiran mo, ang anumang inaapi at ipinagbabawal ng gobyerno ay hindi maaaring maging ang tunay na paraan. Kaya’t hindi ba dapat mong itatwa at kondenahin ang gawain ng Panginoong Jesus? Hindi ba’t kahangalan iyon? Sinasabi ng Bibliya, ‘Ang buong sanlibutan ay nakahilig sa masama’ (1 Juan 5:19). Nasa mga kamay ni Satanas ang buong mundo. Mga tiwaling tao rin ang mga awtoridad—kilala ba nila ang Diyos? Hanggang ngayon, wala pa tayong nakikitang mga pambansang pinuno na nagsisikap magsiyasat sa gawain ng Makapangyarihang Diyos o umaakay sa mga tao na sambahin Siya. Ano ang ipinapakita nito sa atin? Isa man itong relihiyosong bansa o isang ateista, wala sa mga pinuno ang mga taong nakakakilala sa Diyos. Paano nila matutukoy ang tunay na daan sa mga maling daan? Hindi nila magagawa iyon. Ang kanilang mga pagtatasa sa mga bagay-bagay ay ganap na nakabatay sa satanikong lohika, at wala itong katotohanan.”

Matapos kong magpahayag, wala silang imik lahat. Pagkaraan ng ilang sandali, itinuro ako ng matandang pastor na iyon at galit na galit na sinabing, “Kung aalis ka sa simbahan at may nagkasakit sa pamilya mo, hindi siya ipagdadasal ng pastor. Hindi siya gagaling, at kapag namatay siya, hindi mapupunta sa langit ang kaluluwa niya. Tapos, ano ang gagawin mo?” Alam ko sa puso ko na sinusubukan niyang gamitin ang mga lumang kaugalian ng nayon para kontrolin ako. Talagang noon pa namin pinupuri ang mga pastor, at umaasa kami sa kanila na ipagdasal kami. Labis na pinahahalagahan ng mga mananampalataya ang mga pastor, at umaasa kami sa kanila sa lahat ng bagay. Pero mula nang manalig ako sa Makapangyarihang Diyos, nalaman ko na hindi maaaring kumatawan sa Diyos ang mga pastor, at hindi sila ang nagpapasya kung mapupunta sa langit ang mga tao pagkatapos nilang mamatay. Kaya, sinabi ko sa kanila, “Kapag may nangyari sa pamilya ko sa hinaharap, hindi na namin kakailanganin ang mga panalangin niyo.” Sinabi ng nakababatang pastor, “Ano ang gagawin niyo kung walang tutulong sa inyo na mag-aasikaso sa mga libing?” Desidido akong tumugon, “Kung may mamamatay sa pamilya ko, ililibing namin ang katawan nila. Hindi na kailangang magsagawa ng anumang mga seremonya ng libing. Sinasabi sa Bibliya, ‘At ang isa pa sa Kanyang mga alagad ay nagsabi sa Kanya, “Panginoon, tulutan Mo muna akong makauwi at mailibing ko ang aking ama.” Datapuwa’t sinabi sa kanya ni Jesus, “Sumunod ka sa Akin; at pabayaan mong ilibing ng mga patay ang kanilang sariling mga patay”’ (Mateo 8:21–22). Sa pagitan ng pagkamatay ng isang miyembro ng pamilya at ng mga utos ng Panginoon, alin ang pinakamahalaga? Malinaw na iniutos sa atin ng Panginoon na sundin Siya at sambahin Siya bilang dakila. Iyon ang pinakamahalaga. Bakit nananatili kayong nakatuon sa mga walang kabuluhang ritwal sa halip na hanapin ang katotohanan at salubungin ang pagbabalik ng Panginoon? Nasa mga kamay ng Diyos ang mga kahihinatnan at hantungan ng mga tao. Walang sinumang tao ang makapagpapasya sa mga ito. At hindi makakapasok ang mga tao sa langit mula lamang sa mga pagdarasal ng isang pastor—katawa-tawa iyon.” Nagpatuloy ko, “Ngayon ay nagbalik na ang Panginoon at nagpahayag ng maraming katotohanan. Ipinakita Niya sa atin ang landas para iwaksi ang kasalanan upang tayo ay madalisay at maligtas. Kung hindi natin susundin ang Makapangyarihang Diyos o tatanggapin ang paghatol at paglilinis ng Kanyang mga salita, bagkus mamumuhay tayo sa walang kabuluhang mga ritwal sa relihiyon, sapat na ba talaga iyon para madalisay?” Matapos kong sabihin iyon, wala na silang masabi para pabulaanan ako. Pagkatapos ay ngumiti ang isa pang pastor at sinabi sa akin, “Jemong, isa kang taong may kakayahan, isang taong nag-iisip. Pinahahalagahan ka ng simbahan. Kung patuloy kang magtatrabaho sa simbahan at mas maraming tao ang mapapasali mo, mas titibay ang simbahan. Magkasama nating magagawa ang gawain ng Diyos—magiging napakaganda niyon!”

Nahahalata ko talaga na hindi sila sinsero. Ang pinahahalagahan lang nila ay ang mamahala sa mas maraming tao, dahil sa ganoong paraan ay makakakuha sila ng mas maraming handog. Hindi sila nananabik sa pagpapakita ng Diyos. Sinabi ko sa kanila, “Ang pagsalubong sa Panginoon ay mas mahalaga kaysa sa anumang bagay. Anuman ang sabihin ninyo, hindi ako titigil sa pagsunod sa Makapangyarihang Diyos! Mga pastor kayo ng simbahan. Bakit hindi ninyo akayin ang mga mananampalataya sa pagsalubong ng pagparito ng Panginoon, sa halip na labanan at kondenahin ito? Hindi ba kayo natatakot na labanan ang Diyos at parusahan Niya kayo?” Pagkatapos ay sumabad ang nakababatang pastor at nagngangalit na sinabing, “Lahat ng ginagawa namin ay para protektahan ang ating kawan. Dahil desidido ka nang manalig sa Makapangyarihang Diyos, ititiwalag ka ng simbahan, at hindi ka pinahihintulutang nakawin ang aming mga tupa!” Mas lalo akong nagalit nang marinig ko ang sinabi niya. Nagbalik na ang Panginoon at gusto Niyang mahanap ang Kanyang mga tupa. Dapat na magkusa ang mga lider ng iglesiang ito na akayin ang mga mananampalataya para siyasatin ang tunay na daan, dahil ang mga tupa ng Diyos sa harap Niya. Gagawin ito ng isang tapat na lingkod. Pero hindi iyon ang ginagawa nila. Upang protektahan ang kanilang katayuan at pamumuhay, nililigaw at nililinlang nila ang mga mananampalataya sa ilalim ng pagkukunwaring pagprotekta sa kawan, hinihikayat ang mga tao na sumunod sa kanila, sumasalungat at kumokondena sa gawain ng Diyos. Masyado silang mapagpaimbabaw—lubos na mga masasamang lingkod! Ipinaalala nito sa akin ang isang sipi mula sa Makapangyarihang Diyos: “Ngayon, maraming tao ang nakagawa na ng parehong pagkakamali. Buong-kalakasan nilang ipinahahayag ang nalalapit na pagpapakita ng Diyos, nguni’t kasabay nito ay kinokondena nila ang Kanyang pagpapakita; ang kanilang ‘imposible’ ang muling nagkukulong sa pagpapakita ng Diyos sa loob ng mga hangganan ng kanilang imahinasyon. At sa gayon nakita Ko na ang maraming tao ang tumawa nang walang habas at napakalakas matapos matagpuan ang mga salita ng Diyos. Nguni’t hindi ba ang pagtawang ito ay walang ipinagkaiba sa pagkondena at paglapastangan ng mga Hudyo? Hindi kayo nagpipitagan sa presensya ng katotohanan, lalong hindi ninyo taglay ang saloobing naghahangad. Ang ginagawa lamang ninyo ay nagsusuri nang walang pakundangan at walang-pakialam na naghihintay lamang. Ano ang mapapala ninyo sa pagsusuri at paghihintay nang ganito? Inaakala ba ninyong tatanggap kayo ng personal na patnubay mula sa Diyos? Kung hindi mo mahiwatigan ang mga pagbigkas ng Diyos, paano ka magiging karapat-dapat na saksihan ang pagpapakita ng Diyos?” (Ang Salita, Vol. I. Ang Pagpapakita at Gawain ng Diyos. Apendise 1: Ang Pagpapakita ng Diyos ay Naghatid ng Isang Bagong Kapanahunan). Ganap na malinaw ang mga salita ng Makapangyarihang Diyos. Hindi tinatrato ng mga pastor na ito ang katotohanan o ang gawain ng Diyos nang may kahit katiting na paggalang. Sila ang mga anticristo, ang mga masasamang lingkod na inilantad ng Diyos sa mga huling araw. Wala silang karapatang masaksihan ang pagpapakita ng Diyos. Sa huli, nang makita nila kung gaano katatag ang pananalig ko sa Makapangyarihang Diyos, wala silang magawa kundi hayaan akong umalis.

Kalaunan, nagpapakalat sila ng mga kuru-kuro at tsismis sa mga mananampalataya. Hindi nila pinahihintulutan ang mga ito na makipag-ugnayan sa mga mananampalataya ng Makapangyarihang Diyos, at nililinlang ang mga ito para labanan ang Diyos. Binabalaan nila ang bawat tao na mapapatalsik sa simbahan kung susundin ng mga ito ang Makapangyarihang Diyos. Maraming tao ang hindi naglakas-loob na siyasatin ang gawain ng Makapangyarihang Diyos dahil sa panlilinlang at panghahadlang na ito. Nang makita kong determinado ang pastor sa pagkontra sa gawain ng Diyos, talagang nagalit ako, at gusto ko mangatwiran sa kanila. Pero alam kong magiging walang saysay lang ang mga pagtatangka ko. Nagdasal ako sa Diyos, hinihiling sa Kanya na bigyang-liwanag ako para malaman ko kung ano ang gagawin. Nagbahagi sa akin ang isang sister kalaunan, “Noon, iginiit ng mga Pariseo na bumaba ang Panginoong Jesus mula sa krus para mapatunayan na Siya ang Mesiyas, pero hindi Niya ginawa iyon. Kahit na hindi Niya pinatunayan iyon para makita nila, hindi ba’t ipinalaganap Niya ang Kanyang ebanghelyo sa buong mundo? Ang lahat ay pinamumunuan at isinasaayos ng Diyos. Ginagamit niya ang mga kilos ng mga anticristong ito para matukoy natin ang mabuti sa masama. Sa pamamagitan nila, nakikita natin kung paano nililigaw ni Satanas ang mga tao at nakikipaglaban sa Diyos. Nakikita natin ang kasamaan at kawalanghiyaan ni Satanas, kinasusuklaman ito, at tinatanggihan ang mga pastor ng relihiyon. Iyon ang karunungan ng Diyos.” Sumigla ang puso ko nang marinig ang pagbabahagi niya, at hindi na ako napipigilan ng pastor. Dahil mahigpit na sinarhan ng mga pastor ang kanilang mga simbahan, pumunta muna kami sa ibang mga lugar para ibahagi ang ebanghelyo. Hindi nagtagal, maraming tao ang nagsiyasat at tumanggap sa gawain ng Makapangyarihang Diyos sa mga huling araw.

Nabasa ko ang ilan pang sipi ng mga salita ng Makapangyarihang Diyos pagkatapos niyon. Binigyan ako nito ng higit na kalinawan sa diwa ng paglaban sa Diyos ng mga pastor. Sabi ng Makapangyarihang Diyos: “Nais ba ninyong malaman ang pinag-ugatan ng paglaban ng mga Pariseo kay Jesus? Nais ba ninyong malaman ang diwa ng mga Pariseo? Puno sila ng mga pantasya tungkol sa Mesiyas. Bukod pa riyan, naniwala lamang sila na darating ang Mesiyas, subalit hindi nila hinahangad ang buhay katotohanan. Kaya nga, kahit ngayon ay hinihintay pa rin nila ang Mesiyas, sapagkat wala silang kaalaman tungkol sa landas ng buhay, at hindi nila alam kung ano ang landas ng katotohanan. Paano ninyo nasasabi na matatamo ng gayon kahangal, katigas ang ulo at kamangmang na mga tao ang pagpapala ng Diyos? Paano nila mamamasdan ang Mesiyas? Kinalaban nila si Jesus dahil hindi nila alam ang direksyon ng gawain ng Banal na Espiritu, dahil hindi nila alam ang landas ng katotohanang binanggit ni Jesus, at, bukod pa riyan, dahil hindi nila naunawaan ang Mesiyas. At dahil hindi pa nila nakita ang Mesiyas kailanman at hindi pa nila nakasama ang Mesiyas kailanman, nagawa nila ang pagkakamali na kumapit lamang sa pangalan ng Mesiyas habang kinakalaban ang diwa ng Mesiyas sa lahat ng posibleng paraan. Ang diwa ng mga Pariseong ito ay mga sutil, mapagmataas, at hindi sumunod sa katotohanan. Ang prinsipyo ng kanilang paniniwala sa Diyos ay: Gaano man kalalim ang pangangaral Mo, gaano man kataas ang Iyong awtoridad, hindi Ikaw si Cristo maliban kung Ikaw ang tinatawag na Mesiyas. Hindi ba katawa-tawa at kakatwa ang paniniwalang ito?” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa mga layunin ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang gumugulo sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila’y tila may ‘maayos na pangangatawan,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). Talagang tinitingala ko dati ang mga pastor. Gumawa sila para sa Panginoon sa loob ng maraming taon at alam na alam nila ang Bibliya. Mukha silang tunay na mapagmahal sa iba. Sa kanilang mga sermon, sinasabi nila sa mga mananampalataya na maging mapagbantay at matiyagang hintayin ang pagparito ng Panginoon, kaya inakala ko na tunay silang mananampalataya na naghihintay sa pagparito ng Panginoon. Pero napawi ang isipin kong iyon sa ipinakita ng mga paghahayag ng mga salita ng Diyos at ng mga katunayan. Mukha silang relihiyoso, pero nang may narinig silang nagpapakalat ng balita tungkol sa pagparito ng Panginoon, lumitaw ang kanilang laban sa Diyos at napopoot sa Diyos na mga mukha. Nang magpatotoo ako sa kanila sa gawain ng Makapangyarihang Diyos, masyado silang mayabang, at mapagmatigas na kumapit sa literal na mga salita ng Bibliya. Gaano man kamaawtoridad at kamakapangyarihan ang mga salita ng Makapangyarihang Diyos, ayaw nilang tanggapin ang mga ito, bagkus patuloy na nilalabanan at kinokondena ang mga ito. Kinailangan pa nga nilang gumamit ng mga pagbabanta, pinipigilan ang mga mananampalataya na magsiyasat sa gawain ng Makapangyarihang Diyos. Nagpakana sila para pigilan ang mga tao sa pagsisiyasat sa tunay na daan alang-alang sa sarili nilang katayuan at pamumuhay. Natatakot sila na kung mananalig ang lahat sa Makapangyarihang Diyos, wala nang magbibigay sa kanila ng mga handog, at mawawalan sila ng kanilang mga posisyon. Ang lahat ng ginawa nila ay katulad lang ng ginawa ng mga Pariseo laban sa Panginoong Jesus 2,000 taon na ang nakalilipas, na kinondena at isinumpa ng Diyos. Kinondena ng Panginoong Jesus ang mga Pariseo, sinasabing: “Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok” (Mateo 23:13). “Sa aba ninyo, mga eskriba at mga Pariseo, mga mapagpaimbabaw! Sapagkat inyong nililibot ang dagat at ang lupa sa paghanap ng isa ninyong mapagbabalik-loob; at kung siya ay magkagayon na, ay inyong ginagawa siyang makaibayo pang anak ng impiyerno kaysa sa inyong sarili” (Mateo 23:15).

Sa harap-harapang pakikipagdebate sa kanila, ang Makapangyarihang Diyos lahat ang nagbibigay sa akin ng lakas, at ang mga resulta ay dahil sa kaunting katotohanan na natutunan ko sa pagbabasa ng mga salita ng Makapangyarihang Diyos. Isa talaga itong espesyal na karanasan sa buhay ko. Kung hindi ako nananalig sa Makapangyarihang Diyos at hindi nabasa ang Kanyang mga salita, magiging katulad lang din ako ng ibang mananampalataya, nananalig sa Diyos pero sumasamba at sumusunod sa tao. Hindi ako magkakaroon ng pagkakakilala sa mga mapagpaimbabaw na Pariseong iyon, sa mga anticristong iyon. Humantong sana ako sa maling landas dahil sinamba ko ang pastor, at pinalayas na sana ako ng Diyos. Salamat sa Makapangyarihang Diyos!


14. Ang mga Kahihinatnan ng Pagiging Tuso sa Tungkulin

Ni Lin Ran, Tsina

Noong Hulyo 2023, gumagawa ako ng mga video para sa iglesia. Ngunit dahil hindi ako nakapag-ensayo nang matagal, at ang mga teknikal kong kasanayan ay pangkaraniwan lamang, ang ilang mahihirap na video ay inako ng kapareha ko, si Sister Jiang Xin, habang gumawa lang ako ng mga video na simple at madaling gawin. Naisip ko, “Baguhan pa lamang ako, marami akong hindi alam na prinsipyo, at hindi pa ganoon kahusay ang mga kasanayan ko, ngunit dahil nandito naman si Jiang Xin, matututo na lang ako nang unti-unti sa paglipas ng panahon.” Pagkaraan ng ilang pag-aaral, may mga pag-unlad sa mga gawa ko, ngunit sa tuwing makakikita ako ng video na mahirap gawin, gumagawa ako ng dahilan para hindi ko ito gawin, iniisip na, “Magiging sobrang hirap ng paggawa ng ganitong klase ng video, kailangan nito ng maraming pagsisikap at kailangan kong magbayad ng ganoong halaga!” Dahil mga simpleng video lamang ang pinili kong gawin, magaan ang trabaho ko at wala akong naramdamang hirap. Nakita ko si Jiang Xin na patuloy na nagsasaliksik, naghahanap, at nagbubulay-bulay, at naisip ko, “Mas magaling si Jiang Xin kaysa sa akin at kahit siya ay kailangang magsaliksik paminsan-minsan, kung ako ang gagawa ng mga video na iyon, kakailanganin kong magbayad ng higit na halaga. Napakahirap at nakapapagod niyon! Mananatili na lamang ako sa paggawa ng mga simpleng video.” Sa ganitong paraan, nagampanan ko sandali ang tungkulin ko nang walang nararamdamang anumang presyur. Kalaunan, sa tuwing nahihirapan si Jiang Xin sa paggawa ng mga video, hihilingin niyang magsaliksik ako at talakayin namin ang mga suliranin. Talagang mahirap at nakaiinis ito para sa akin, kaya hindi na lamang ako tumutulong dito. Patuloy kong pinapasa ang lahat ng mahihirap na video kay Jiang Xin, at hindi ko talaga sinubukang hamunin ang sarili ko. Noong nakita ko na marami nang gawain ang naipon kay Sister Jiang Xin at ramdam na niya ang matinding presyur, hindi ko pa rin ninais na tulungan siya. Habang tumatagal, nagsimula na akong antukin sa aking tungkulin at matagal na wala akong nagawang pag-usad. Naramdaman kong hindi na tama ang aking kalagayan, at tinanong ko ang sarili ko, “Palagi kong ginagamit ang katwiran na baguhan ako at hindi pa malinaw sa akin ang trabahong ito, kaya patuloy kong pinagbibigyan ang sarili ko, ipinapasa ko kay Sister Jiang Xin ang lahat ng mahihirap na video, ayaw kong magbayad ng halaga o magsumikap. Hindi ba’t ito ay pagtakas ko sa mga paghihirap at pagtiklop sa harap ng pagsubok?”

Pagkatapos, naghanap ako ng kaugnay na mga salita ng Diyos. Sabi ng Diyos: “Kapag gumaganap ng tungkulin, laging pinipili ng mga tao ang magaan na trabaho, na hindi sila mapapagod, na hindi nila kailangang suungin ang pabagu-bagong panahon sa labas. Ito ay pagpili sa madadaling trabaho at pag-iwas sa mahihirap, at pagpapamalas ito ng pagnanasa sa mga kaginhawahan ng laman. Ano pa? (Palaging pagrereklamo kapag ang kanilang tungkulin ay medyo mahirap, medyo nakakapagod, kapag may kaakibat itong pagbabayad ng halaga.) (Pagiging abala sa pagkain at pananamit, at sa mga kalayawan ng laman.) Mga pagpapamalas ang lahat ng ito ng pagnanasa sa mga kaginhawahan ng laman. Kapag nakikita ng gayong tao na masyadong matrabaho o delikado ang isang gampanin, ipinapasa niya ito sa iba; magaan na trabaho lang ang mismong ginagawa niya, at nagdadahilan siya sinasabing mahina ang kakayahan niya, na wala siyang kakayanan sa gawain, at hindi niya kaya ang gampaning ito—pero ang totoo, ito ay dahil nagnanasa siya ng mga kaginhawahan ng laman. … Angkop bang gumanap ng tungkulin ang mga taong nagnanasa ng mga kaginhawahan ng laman? Sa sandaling may magbanggit ng tungkol sa pagtupad ng kanilang tungkulin, o pag-usapan ang tungkol sa pagbabayad ng halaga at pagdanas ng paghihirap, iling sila nang iling: Napakarami nilang problema, puno sila ng mga reklamo, at punong-puno sila ng pagkanegatibo. Walang silbi ang gayong mga tao, hindi sila kalipikadong gampanan ang kanilang tungkulin, at dapat silang itiwalag” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (2)). Isinisiwalat ng Diyos na may mga tao na laging pinipili ang madadaling gawain at iniiwasan ang gawaing mahihirap sa pagtupad ng kanilang tungkulin, at sa tuwing makakikita sila ng mahihirap na gawain, ipinapasa nila ito sa iba, at pinipili lamang ang mga gawaing madali at simple para sa sarili nila. Ang mga ganitong tao ay nagpapasasa sa pisikal na kaginhawahan at hindi karapat-dapat na gumampan ng isang tungkulin. Habang pinagninilayan ang sarili ko, napagtanto ko na nagpakita ako ng parehong gawi. Noong pinagpareha ako at si Jiang Xin, nakita ko na ang paggawa ng mahihirap na video na iyon ay nangangailangan ng paghahanap, pagbubulay-bulay, pagsasaliksik, at pagbabayad ng halaga, at para sa akin ay nakaiinis ito at talagang sakit ng ulo, kaya ginamit kong dahilan ang kakulangan ko sa karanasan para ipasa kay Jiang Xin ang mga bagay na ito. Pinili ko lamang ang mga simple at madaling gawin na mga video, kaya wala akong naramdamang hirap at nagrelaks lang ako. Kalaunan, nang maharap si Jiang Xin sa mga paghihirap sa paggawa ng mga video, at kailanganin niya ang tulong ko para saliksikin at talakayin ang mga bagay-bagay, para sa akin ay nakaiinis ito at ayaw kong mag-abalang maglaan ng pagsisikap. Sa paggawa ko ng aking tungkulin, ipinasa ko sa iba ang mga gawaing nangangailangan ng pagsusumikap at sakripisyo, nagpapasasa ako sa kaginhawahan, at naging tuso at palaiwas. Ang ganitong gawi ay nagdulot sa akin ng pagkawala ng lahat ng aking integridad at dangal. Ang paggawa ko ng tungkulin sa ganitong paraan ay tiyak na hahantong sa pagtaboy at pagtiwalag sa akin ng Diyos. Sa puntong ito lamang ako nakaramdam ng kaunting takot. Hindi ako maaaring magpatuloy nang walang gana, pabaya, at abala sa laman.

Kalaunan, habang nanonood ako ng isang video ng patotoong batay sa karanasan, nakita ko ang isang sipi ng mga salita ng Diyos na angkop na angkop sa aking kalagayan. Sabi ng Makapangyarihang Diyos: “Minsang sinabi ng Panginoong Jesus, ‘Sapagkat sinumang mayroon ay bibigyan, at siya ay magkakaroon ng mas sagana: ngunit sinumang wala, pati ang nasa kanya ay aalisin sa kanya’ (Mateo 13:12). Ano ang ibig sabihin ng mga salitang ito? Ibig sabihin nito ay kung ni hindi ka nagsasagawa o inilalaan ang sarili mo sa iyong sariling tungkulin o trabaho, babawiin ng Diyos ang mga dating sa iyo. Ano ang ibig sabihin ng ‘babawiin’? Ano ang mararamdaman ng mga tao roon? Maaaring nabibigo kang matamo kung ano sana ang itinutulot ng iyong kakayahan at mga kaloob na iyong matamo, at wala kang nararamdaman, at para ka lang isang walang pananampalataya. Ganoon ang pakiramdam na bawiin ng Diyos ang lahat. Kung, sa tungkulin mo, pabaya ka, at hindi nagbabayad ng halaga, at hindi ka sinsero, babawiin ng Diyos kung anong mayroon ka dati, babawiin Niya ang karapatan mong gampanan ang iyong tungkulin, hindi Niya ipagkakaloob sa iyo ang karapatang ito. Dahil binigyan ka ng Diyos ng mga kaloob at kakayahan, subalit hindi mo ginampanan nang maayos ang iyong tungkulin, hindi ginugol ang iyong sarili para sa Diyos, o nagbayad ng halaga, at hindi mo inilagay ang iyong puso rito, bukod sa hindi ka pagpapalain ng Diyos, babawiin din Niya kung ano ang dating mayroon ka. Nagbibigay ang Diyos ng mga kaloob sa mga tao, na nagbibigay sa kanila ng espesyal na mga kasanayan pati na ng talino at karunungan. Paano dapat gamitin ng mga tao ang mga bagay na ito? Kailangan mong ialay ang iyong espesyal na mga kasanayan, iyong mga kaloob, iyong talino at karunungan sa iyong tungkulin. Kailangan mong gamitin ang iyong puso at gamitin ang lahat ng nalalaman mo, lahat ng nauunawaan mo, at lahat ng makakamtan mo sa iyong tungkulin. Sa paggawa nito, pagpapalain ka. Ano ba ang ibig sabihin ng pagpalain ng Diyos? Ano ang ipinaparamdam nito sa mga tao? Na sila ay binigyang-liwanag at pinatnubayan ng Diyos, at na mayroon silang landas kapag ginagampanan nila ang kanilang tungkulin. Para sa ibang tao, maaaring magmistulang hindi mo magagawa ang mga bagay-bagay gamit ang iyong kakayahan at ang iyong mga natutunan—subalit kapag gumagawa ang Diyos at binibigyan ka ng kaliwanagan, hindi mo lamang mauunawaan at magagawa ang mga bagay na iyon, kundi magagawa mo pa ang mga iyon nang mabuti. Sa huli, mapapaisip ka pa sa sarili mo, ‘Hindi ako ganoon kahusay dati, pero ngayon ay mas higit na maraming magandang bagay sa loob ko—lahat ng ito ay positibo. Hindi ko kailanman inaral ang mga bagay na iyon, ngunit biglang naiintindihan ko na ang lahat ng ito ngayon. Paanong bigla na lang akong tumalino nang husto? Paanong napakarami ko nang kayang gawin ngayon?’ Hindi mo ito maipapaliwanag. Ito ang kaliwanagan at pagpapala ng Diyos; ganito pinagpapala ng Diyos ang mga tao. Kung hindi ninyo ito nararamdaman kapag ginagampanan ang inyong tungkulin o ginagawa ang inyong trabaho, hindi kayo pinagpala ng Diyos. Kung pakiramdam mo lagi ay walang kabuluhan ang paggawa mo ng iyong tungkulin, kung pakiramdam mo parang wala namang kailangang gawin, at hindi mo magawang mag-ambag, kung hindi ka kailanman nakatatanggap ng kaliwanagan, at pakiramdam mo ay wala kang anumang katalinuhan o karunungan na magagamit, kung gayon ay problema nga ito. Nagpapakita ito na wala kang tamang motibo o ng tamang landas sa pagganap sa iyong tungkulin, at hindi sang-ayon ang Diyos, at hindi normal ang iyong kalagayan” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Pagkatapos kong basahin ang mga salita ng Diyos, napagtanto ko na ang kamakailang kawalan ko ng pag-unlad sa paggawa ng mga video ay unang-unang dahil sa maling saloobin ko sa aking tungkulin. Natakot akong magkaroon ng alalahanin at mapagod, at ayaw kong maglaan ng pagsisikap sa aking tungkulin, kaya pinili ko lamang ang madadaling gampanin. Hindi ko ibinuhos ang aking isipan at lakas sa aking tungkulin, at palagi akong nagiging tuso at palaiwas. Kinasuklaman ng Diyos ang aking saloobin sa aking tungkulin at kinuha Niya ang mga bagay na dating nasa akin. Wala akong nagawang pag-unlad sa aking tungkulin, at hindi ko man lang magawa nang maayos ang mga simpleng video. Kung hindi ako magsisisi, maaaring mawala na nang tuluyan ang tungkulin ko. Habang pinagninilayan ko ang mga panahong nagsasanay ako ng pagdidilig sa mga baguhan, sa simula, marami ring mga prinsipyo ang hindi ko maarok, pero nakipagbahaginan at tinulungan ako ng sister na kapareha ko. Nagtatanong ako sa kanya sa tuwing nakahaharap ako ng mga paghihirap, at ibinubuod ko ang mga bagay-bagay, pinag-aralan, at madalas na nananalangin sa Diyos. Noong mga panahong iyon, mabilis akong umunlad at naging epektibo ako sa aking tungkulin. Kumpara sa ngayon, na bagaman matagal na akong hindi nagsasanay sa paggawa ng video, mayroong ilang pamamaraan na maaari kong matutuhan kung isasagawa ko mismo at pag-aaralan ang mga ito. Ngunit nagpasasa ako sa pisikal na kaginhawahan, walang pagnanais na umunlad, at ayaw magbayad ng halaga, kaya hindi umunlad ang aking mga propesyonal na kasanayan at hindi ko makita ang paggabay ng Diyos sa paggawa ko ng aking tungkulin. Ang Diyos ay makatarungan at matuwid sa mga tao. Kung magbabayad tayo ng halaga at ilalagay ang ating puso sa ating tungkulin, matatamo natin ang kaliwanagan at paggabay ng Diyos, at kapwa tayo uunlad sa ating buhay pagpasok at sa mga propesyonal na kasanayan. Ngunit kung hindi natin ilalagay ang ating puso sa ating tungkulin at tayo ay tuso at palaiwas, sa huli ay mabubunyag din tayo, at sa paglipas ng panahon, hindi natin makakamtan ang mga bagay na dapat sana ay ating nakamtan. Habang pinagninilayan ko ito, nakaramdam ako ng matinding pagkakonsensiya at pagsisisi. Ang layunin ng Diyos para sa akin ay ang magbayad ako ng halaga at isapuso ko ang aking tungkulin, upang matupad ang layunin ko sa aking tungkulin, at upang makalikha ng mas magagandang video para ipalaganap ang ebanghelyo at magpatotoo sa Diyos. Ngunit naging tamad ako at nagpasasa sa kaginhawaan, hindi ako tunay na nagbayad ng halaga sa aking tungkulin at hindi ko nagawa ang nararapat kong gawin. Binigo ko ang Diyos. Talagang wala akong pagkatao at hindi ko alam ang mabuti para sa akin! Nang mapagtanto ko ito, naiyak ako at nanalangin sa Diyos, “O Diyos, hindi ko dapat ginampanan ang aking tungkulin nang may ganoong saloobin. Talagang hindi ako mapagkakatiwalaan! O Diyos, handa akong magsisi para sa Iyo. Pakiusap, siyasatin Mo ang aking puso, at gabayan at tulungan Mo ako.”

Pagkatapos, muli akong nagsikap na maunawaan kung bakit palagi akong umuurong sa tuwing nahaharap sa mga paghihirap. Binasa ko ang mga salitang ito ng Diyos: “Ngayon, bagaman magsisimula pa lamang ang susunod na hakbang sa gawain ng Diyos, walang anumang karagdagan tungkol sa mga hinihingi sa iyo at sa kung ano ang ipinasasabuhay sa iyo. Napakarami ng gawain, at napakaraming katotohanan; ang mga yaon ba ay hindi karapat-dapat na malaman mo? Hindi ba kayang gisingin ng pagkastigo at paghatol ng Diyos ang iyong espiritu? Hindi ba kaya ng pagkastigo at paghatol ng Diyos na tulutan kang kamuhian ang iyong sarili? Sapat na ba sa iyo na mamuhay sa ilalim ng impluwensiya ni Satanas, may kapayapaan at kagalakan, at kaunting makalamang kaginhawahan? Hindi ba’t ikaw ang pinakamababa sa lahat ng tao? Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakasasa sa laman at nasisiyahan kay Satanas. Umaasa ka na ang iyong pananalig sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahangad ang mga bagay na walang-halaga, at hindi mo pinahahalagahan ang buhay, sa halip ay inuuna mo ang iyong sariling matataas na kaisipan bago ang katotohanan. Ikaw nga ay walang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat niyaong hindi naghahangad sa katotohanan, at sa halip ay iniibig ang laman, ay mga hayop? Ang mga patay ba na walang mga espiritu ay lumalakad na mga bangkay? Gaano na karaming salita ang nasambit sa gitna ninyo? Kaunting trabaho lamang ba ang nagawa sa gitna ninyo? Gaano na karami ang naipagkaloob Ko sa inyo? Kaya bakit hindi mo ito nakamit? Ano ang iyong mairereklamo? Hindi ba’t wala kang natamo dahil sa iyong labis na pag-ibig sa laman? At hindi ba’t dahil ito sa ang iyong mga kaisipan ay masyadong mataas? Hindi ba’t dahil ito sa ikaw ay napakahangal? … Ang duwag na kagaya mo, na palaging naghahangad sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tunay na daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga naniniwala sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tunay na daan, gayunman ay hindi mo ito nakamtan: Wala kang pag-aari. Handa ka bang magpatuloy sa ganitong buhay, ang buhay ng isang baboy? Ano nga ba ang kahalagahan ng mga gayong tao na nabubuhay? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi ka naghahangad ng anumang layon; hindi ba’t ang iyong buhay ang pinakahamak sa lahat? Mayroon ka bang lakas ng loob na tumingin sa Diyos? Kung magpapatuloy ka sa pagdanas nang ganito, hindi ba’t wala kang matatamo? Ang tunay na daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahangad” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Nang mabasa ko ang mga salitang tulad ng “duwag” at “hayop,” nakaramdam ako ng sakit sa aking puso. Ako pala mismo ang uri ng tao na inilalantad ng Diyos, isang tao na pinahahalagahan ang laman at hindi hinahangad ang katotohanan. Sa pagtupad ko sa aking tungkulin, nagpasasa ako sa pisikal na kaginhawaan, hindi nagnanais na magbayad ng halaga para sa anumang bagay. Palagi kong nais gawin ang mga madali at simpleng gawain, at naging pabaya na lang sa bawat araw. Para akong baboy, kumakain, umiinom, at natutulog lamang sa buong araw, walang anumang kaisipan o mga layong hinahangad. Wala akong pasanin o pagnanais na umunlad sa aking tungkulin, at palaging sumusuko sa aking laman. Ito ay dahil palagi kong ginagamit ang mga satanikong lason tulad ng “Ang bawat tao para sa kanyang sarili at bahala na ang iba,” at “Maigsi ang buhay; magpakasaya habang kaya,” bilang mga tuntunin na sinusunod sa buhay. Bago ako manampalataya sa Diyos, ako ay kontento sa dati kong kalagayan, naghanap ng kaginhawaan, at walang anumang ambisyon. Akala ko, dahil maikli ang buhay, dapat kong sulitin ang bawat araw sa mundong ito kaysa gawin kong nakapapagod o mahirap ang buhay para sa sarili ko. Pagkatapos manampalataya sa Diyos, dinala ko pa rin ang pananaw na ito sa pagtupad ko ng aking tungkulin. Kapag nakatatagpo ako ng mahihirap na video, ipinapasa ko ito kay Jiang Xin at naghahanap ako ng mga madaling gampanin para sa sarili ko. Nang maglaon, nang nagpatong-patong na ang trabaho ng sister at nahirapan na siya sa kanyang tungkulin, umiwas lamang ako at hindi ito sineryoso, hindi nais na makibahagi sa pasanin. Inisip ko lamang ang aking sariling laman, hindi ang mga paghihirap ng sister o ang gawain ng iglesia. Napakasakim ko at kasuklam-suklam! Habang pinagninilayan ko ito, napagtanto ko na ang mga lasong ito na ipinasok ni Satanas sa aking isipan ay nagpasama at nagpabulok sa akin, nang walang anumang pagnanais na umunlad, at namumuhay ng isang walang kabuluhang buhay. Tiyak na hindi ako magtatagal sa pagtupad ng aking tungkulin nang may ganitong saloobin, at sa huli, ibubunyag at ititiwalag ako ng Diyos.

Hindi naglaon, naunawaan ko ang mga hinihingi ng Diyos sa mga tao mula sa Kanyang mga salita. Nabasa ko ito sa mga salita ng Diyos: “Ipagpalagay nating nagsasaayos ang iglesia ng trabaho para sa iyo, at sinasabi mong, ‘… Anumang trabaho ang iatas sa akin ng iglesia, tatanggapin ko iyon nang buong puso at lakas. Kung mayroon akong hindi maunawaan o magkaroon ng problema, mananalangin ako sa Diyos, hahanapin ang katotohanan, lulutasin ang mga problema ayon sa mga katotohanang prinsipyo, at gagawin ko nang maayos ang trabahong iyon. Anuman ang tungkulin ko, gagamitin ko ang lahat ng mayroon ako para gawin iyon nang maayos at mapalugod ko ang Diyos. Dahil anuman ang aking makamit, gagawin ko ang makakaya ko para balikatin ang responsabilidad na dapat kong pasanin, at kahit paano, hindi ako sasalungat sa konsensiya at katwiran ko, o magiging pabaya, o magiging tuso at tamad, o magpakasasa sa mga bunga ng pagtatrabaho ng iba. Wala akong gagawin na hindi aabot sa pamantayan ng konsensiya.’ Ito ang pinakamababang pamantayan ng pag-asal ng sarili, at ang taong gumagawa sa kanyang tungkulin sa gayong paraan ay maaaring maituring na isang taong may konsensiya at katwiran. Dapat kahit papaano ay malinis ang konsensiya mo sa paggawa ng iyong tungkulin, at dapat kahit papaano ay karapat-dapat ka sa kinakain mo tatlong beses sa isang araw at hindi maging pabigat. Ang tawag dito ay pagkakaroon ng pagpapahalaga sa responsabilidad. Mataas man o mababa ang iyong kakayahan, at nauunawaan mo man ang katotohanan o hindi, sa anumang kaso, dapat mong taglayin ang saloobing ito: ‘Dahil ibinigay sa akin ang gawaing ito para gawin ko, dapat ko itong tratuhin nang seryoso, dapat kong alalahanin ito, at dapat kong gamitin ang buong puso at lakas ko para gawin ito nang maayos. Tungkol sa kung magagawa ko ba ito nang napakaayos, hindi ko maaaring ipagpalagay na garantisado iyon, ngunit ang saloobin ko ay na gagawin ko ang makakaya ko para gampanan iyon nang maayos, at tiyak na hindi ako magiging pabasta-basta tungkol dito. Kung magkaroon ng problema sa gawain, dapat kong tanggapin ang responsabilidad, at tiyakin na matuto ako ng aral mula rito at gawin nang maayos ang aking tungkulin.’ Ito ang tamang saloobin” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Pagkatapos basahin ang mga salita ng Diyos, nagkaroon ako ng landas ng pagsasagawa. Itinaas ako ng Diyos upang gampanan ang tungkuling ito, kaya kailangan kong isapuso ang maayos na pagtupad nito. Kapag naharap sa mga paghihirap, hindi ako dapat maging tuso o umiwas. Kailangan kong magbayad ng halaga at gawin ang aking makakaya upang tuparin ang aking tungkulin. Nagsisimula pa lamang akong magsanay sa paggawa ng mga video at hindi pa ako bihasa rito, kaya sa mga susunod, kailangan kong magsikap upang paunlarin ang aking mga propesyonal na kasanayan. Kapag nakatagpo ako ng mahihirap na video, dapat ko itong tanggapin hangga’t kaya ko ang gampanin, o kaya ay makipagtulungan ako kay Jiang Xin sa paggawa nito, magbayad talaga ng halaga, itanong sa kanya ang mga bagay na hindi ko nauunawaan, at matuto nang paunti-unti. Sa ganitong paraan, magagamit ko sa aking tungkulin ang mga kasanayang natutuhan ko.

Minsan, nais kong ipasa na naman kay Jiang Xin ang isang mahirap na video na ginagawa ko, ngunit naalala ko ang aking naunang panalangin sa Diyos upang magsisi, at napagtanto ko na kapag nahaharap ako sa mga paghihirap sa paggawa ng video na ito, nais ko na namang iwasan ang responsabilidad. Hindi ba’t natatakot pa rin akong magbayad ng halaga at hindi naghahanap ng pag-unlad? Kaya nanalangin ako sa Diyos, humiling na gabayan Niya ako upang maghimagsik laban sa aking laman at tunay na magbayad ng halaga. Napagbulayan ko rin kung paanong umaasa ang Diyos na makapaghihimagsik ako laban sa aking laman at maisasagawa ko ang katotohanan kapag nahaharap sa paghihirap na ito, at sa pamamagitan ng paggawa ng mga video, mapapaunlad ang aking mga kasanayan. Nang nauunawaan ko na ang layunin ng Diyos, masigasig akong naghanap ng impormasyon at natutuhan ko ang ilang kaparaanan, at sa huli, matagumpay kong natapos ang video. Bagaman kinailangan ng oras at pagsisikap ang paggawa ng video, umunlad ang aking mga kasanayan. Salamat sa Diyos sa Kanyang paggabay!


15. Ang Pagmamahal ng Diyos sa Gitna ng Karamdaman

Ni Jianxin, Tsina

Dalawampung taon na ang nakalilipas, nagkasakit ako ng malalang rheumatoid arthritis at sumakit ang buong katawan ko. Pumunta ako sa iba’t ibang malalaking ospital, pero wala sa alinmang mga pagpapagamot ang naging epektibo. Sa huli, umasa lang ako sa mga gamot para sa hormones para makontrol ang mga sintomas, at kung walang gamot, maninigas at mananakit ang lahat ng kasukasuan ko. Ang mahiga lang sa kama buong araw ang nagagawa ko, na para bang lantang gulay ako, na hindi man lang makakilos. Kinailangan ko ng tulong ng iba para makakain, makapagbihis, makabaling-baling, at makagamit ng palikuran. Ganap na wala akong silbi. Naisip ko, “Magiging mas mabuti pang mamatay kaysa mabuhay sa gayong pasakit.” Dahil sa mahaba-habang pag-inom ko ng gamot para sa hormones, napakahina ng resistensiya ko, madalas akong may ubo at sipon at nagkaroon din ako ng pleurisy. Nagkaroon din ng problema ang puso ko, mayroon akong mahigit sampung iba’t ibang karamdaman sa buong katawan ko, at mukhang patay ang hitsura ko. Sa alinsangan ng tag-init, binubuksan ng asawa ko ang air conditioner sa loob ng bahay, samantalang nagsusuot ako ng mga damit na may padding na koton at nagbibilad sa arawan sa labas. Kailangan ko pa ngang gumamit ng de-kuryenteng kumot para makatulog, dahil kung hindi ay sobra akong lalamigin at hindi makakatulog. Kalaunan, nabalitaan ko na sunud-sunod nang namatay lahat ang ilang kakilala ko na may kapareho kong sakit, at talagang natakot ako. Sa harap ng isang gayong karamdaman na mahirap gamutin, wala akong magawa, at ang tanging magagawa ko ay ang palipasin ang bawat araw na natatakot at nababalisa.

Noong 2010, pinalad ako na matanggap ang gawain ng Makapangyarihang Diyos sa mga huling araw. Mula sa mga salita ng Diyos, nalaman ko na nilikha ng Diyos ang langit at lupa at lahat ng bagay, na Siya ang may kataas-taasang kapangyarihan sa kapalaran ng buong sangkatauhan, na ibinigay ng Diyos ang lahat ng bagay na tinatamasa ng mga tao, at na dapat sambahin ng mga tao ang Diyos. Bawat araw, kinain at ininom ko ang mga salita ng Diyos, nanalangin ako sa Diyos, at nakipagtipon sa mga kapatid, at hindi ko namamalayan, humupa na ang sipon at ubo ko. Paglipas ng tatlong buwan, humupa ang sakit sa mga kasukasuan ko sa tuhod, tumigil ako sa pag-inom ng lahat ng gamot, kasama na ang mga gamot para sa hormones, mas madali nang igalaw ang mga kasukasuan ko, at nagkaroon ng kaunting kulay ang kutis ko. Sinabi ng lahat ng nakakakilala sa akin na parang ibang tao ako. Pinasalamatan ko ang Diyos mula sa kaibuturan ng puso ko. Talagang makapangyarihan sa lahat at kahanga-hanga ang Diyos! Ito ay isang walang lunas na karamdaman at kahit may gamot, sobra ang pagdurusa ko dati, pero ngayon, dahil sa unti-unting paghupa ng sakit ko, hindi ko na kailangan pa ng gamot! Kailangan kong manampalataya nang wasto sa Diyos, lalong ipangaral ang ebanghelyo, at gumawa pa ng mabubuting gawa, at siguro kung ganoon ay makikita ng Diyos kung paano ko ginugugol ang sarili ko at ganap na pagagalingin Niya ang mga sakit ko. Pagkatapos niyon, binalewala ko ang kirot sa mga tuhod ko at nangaral ako ng ebanghelyo sa mga kamag-anak, kaibigan, kaklase, at kasamahan ko. Mahangin o maulan man, napakainit o napakalamig, malapit o malayo man ang isang tao, basta’t natutugunan niya ang mga prinsipyo para sa pagtanggap ng ebanghelyo at handang makinig sa mga salita ng Diyos, pinupuntahan ko siya para ipatotoo sa kanya ang tungkol sa gawain ng Diyos sa mga huling araw. Nakatira ang ilang tao sa ikapito o ikawalong palapag, at kailangan kong umakyat ng hagdan, pero kahit ganoon, madalas akong pumupunta para diligan at suportahan sila. Ang ilang tao ay may mabuting pagkatao at handang hanapin at suriin ang tunay na daan, pero marami silang pinagkakaabalahan sa pamilya, kaya maraming beses ko silang pinupuntahan para makipagbahaginan sa kanila hanggang sa tanggapin nila ang gawain ng Diyos ng mga huling araw. Nang panahong iyon, ipinapalaganap ko ang ebanghelyo sa maraming tao. Paglipas ng panahon, naging kilala ako dahil sa pangangaral ng ebanghelyo at iniulat ako ng masasamang tao, kaya isinaayos ng lider na gawin ko ang tungkulin ng pagpapatuloy sa bahay. Aktibo akong nagsabi na aakuin ko ang ilang ibang tungkulin, sa pag-aakalang sa paggawa ko ng mas maraming mabubuting gawa ay babantayan at poprotektahan ako ng Diyos, at na mas malaki ang pag-asa kong maligtas.

Noong Mayo ng 2019, nagsimula kong maramdaman ang panghihina sa buong katawan ko at sumakit na naman ang mga kasukasuan ko. Mas matindi ang sakit sa mga kasukasuan ng mga tuhod ko, at ang pagpipilian ko lang ay ang gumamit ng saklay at tiisin ang sakit para makalakad nang paunti-unti. Basang-basa ako ng pawis dahil sa kirot. Hindi ako makaupo pagkatapos tumayo, at pagkatapos kong mahirapang makaupo, hindi naman ako makatayo. Kumikirot ang buong katawan ko, kahit nakahiga ako. Lumampas sa 200mmHg ang presyon ng dugo ko, at tumaas din ang blood sugar ko, at hindi ito makontrol kahit ng gamot. Natataranta ako. Natakot ako na baka bumabalik ang arthritis ko. Pagkatapos pumunta sa ospital para sa isang pagsusuri, nalaman na talagang dulot ng arthritis ang mga sintomas. Napatigil ang tibok ng puso ko, at naisip ko, “Gaya ng sinabi, ‘May sakit man o wala, kung bumalik ito, mas magiging malala ito kaysa noong nagsimula ito.’ Mauuwi ba ako sa ganap na pagkaparalisa sa pagkakataong ito? Kahit na mabuhay ako, kung mapaparalisa naman ako na nakaratay, magiging wala pa rin akong silbi. Paano ko magagawa ang mga tungkulin ko? Sa loob ng mga taong ito ng pananampalataya ko sa Diyos, napakarami ko nang ginugol! Tingnan na lang kung paano ko ipinalaganap ang ebanghelyo. Nagpatuloy akong makipagtulungan sa kabila ng sakit at nagawa kong ipalaganap ang ebanghelyo sa maraming tao. Pagkatapos akong iulat ng masasamang tao dahil sa pagpapalaganap ng ebanghelyo, inilipat ako bilang isang tagapagpatuloy, at ibinigay ko rin ang lahat ko sa tungkuling iyon. Paanong bumalik na naman ang sakit ko?” Naisip ko kung paanong namatay na lahat ang ilang kakilala kong may kapareho kong karamdaman, at kung paanong maaaring ako na ang susunod. Habang mas lalo ko itong iniisip, lalo akong nasisiraan ng loob. Hindi ako makatuon habang nagbabasa ng mga salita ng Diyos sa aking mga debosyonal at wala akong ganang manalangin. Ginugugol ko ang aking mga araw na tuliro, na para bang nahulog ako sa isang malalim na freezer, na nagyelo na ang puso ko. Gusto ko lang gumugol ng mas maraming oras sa pamamahinga at pagpapanumbalik ng kalusugan ko para mabawasan ang kirot sa katawan ko. Kalaunan, nabalitaan ko na namatay ang isang kapitbahay na may kapareho kong karamdaman, kaya lalo pa akong natakot, at naisip ko, “Siguro isang araw ay mamatay ako gaya ng kapitbahay ko. Kung mamamatay ako ngayon, mawawalan ba ng saysay ang lahat ng pagdurusa at sakripisyong dinaanan ko sa aking mga tungkulin sa mga nakalipas na taon? Bukod sa hindi ako maliligtas, maiwawala ko rin ang lahat ng natitirang pagkakataon para magtrabaho at manatiling buhay.” Sa pag-iisip ko lang sa sakit ko ay hindi ko na magawang kumain o makatulog. Namuhay ako sa kalagayan ng kalungkutan, kabalisahan, at pag-aalala, at talagang nahihirapan ako sa kaibuturan ko. Nanalangin ako sa Diyos, “O Diyos, palala nang palala ang kalusugan ko, at palagi akong namumuhay sa isang naliligalig na emosyonal na kalagayan. Alam kong mali ito pero hindi ko alam kung paano ito lutasin, at bagama’t alam kong pinahintulutan Mo ang pagdurusang ito, hindi ko talaga kayang magpasakop. O Diyos, pakiusap, gabayan Mo ako upang magpasakop ako sa sitwasyong ito, at matuto ng aral mula rito.”

Nabasa ko ang dalawang sipi ng mga salita ng Diyos: “Kapag ang mga tao ay hindi malinaw na nakikita, nauunawaan, natatanggap, o nakapagpapasakop sa mga kapaligirang pinamamatnugutan ng Diyos at sa Kanyang kataas-taasang kapangyarihan, at kapag ang mga tao ay nahaharap sa iba’t ibang paghihirap sa kanilang pang-araw-araw na buhay, o kapag ang mga paghihirap na ito ay lampas na sa kayang tiisin ng pangkaraniwang tao, hindi nila namamalayan na nakadarama sila ng iba’t ibang uri ng pag-aalala at pagkabalisa, at maging ng pagkabagabag. Hindi nila alam kung ano ang mangyayari bukas, o sa susunod na araw, o kung ano ang mangyayari sa mga bagay-bagay sa mga susunod na ilang taon, o kung ano ang kanilang magiging hinaharap, kaya sila ay nababagabag, nababalisa, at nag-aalala sa kung anu-anong bagay. Ano ang konteksto kung saan ang mga tao ay nababagabag, nababalisa, at nag-aalala sa kung anu-anong bagay? Ito ay ang hindi nila paniniwala sa kataas-taasang kapangyarihan ng Diyos—ibig sabihin, hindi nila magawang maniwala at lubos na maunawaan ang kataas-taasang kapangyarihan ng Diyos. Kahit pa makita ito ng sarili nilang mga mata, hindi pa rin nila ito mauunawaan o paniniwalaan. Hindi sila naniniwala na hawak ng Diyos ang kataas-taasang kapangyarihan sa kanilang kapalaran, hindi sila naniniwala na ang kanilang buhay ay nasa mga kamay ng Diyos, at kaya umuusbong sa kanilang puso ang kawalan ng tiwala sa kataas-taasang kapangyarihan at mga pagsasaayos ng Diyos, at pagkatapos ay lumilitaw ang paninisi at hindi nila magawang makapagpasakop” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). “Nariyan din ang mga taong hindi maganda ang kalusugan, na mahina ang pangangatawan at kulang sa enerhiya, na madalas na may malubha o kaunting karamdaman, na hindi man lamang magawa ang mga pangunahing bagay na kinakailangan sa pang-araw-araw na buhay, na hindi kayang mabuhay o kumilos tulad ng mga normal na tao. Ang gayong mga tao ay madalas na hindi komportable at hindi maayos ang pakiramdam habang ginagampanan nila ang kanilang mga tungkulin; ang ilan ay mahina ang pangangatawan, ang ilan ay may tunay na mga karamdaman, at siyempre, may ilan na may natuklasan nang sakit at kung anong posibleng sakit. Dahil may gayon silang praktikal na pisikal na mga paghihirap, ang gayong mga tao ay madalas na nalulubog sa mga negatibong emosyon at nakakaramdam ng pagkabagabag, pagkabalisa, at pag-aalala. … Ang mga may karamdaman ay madalas na iniisip na, ‘Determinado akong gampanan nang mabuti ang tungkulin ko, ngunit may ganito akong karamdaman. Hinihiling ko sa Diyos na ilayo ako sa kapahamakan, at hindi ko kailangang matakot dahil nariyan ang proteksyon ng Diyos. Ngunit kung mapagod ako habang ginagampanan ko ang mga tungkulin ko, lalala ba ang aking kalagayan? Ano ang gagawin ko kung talagang lumala ang kalagayan ko? Kung kailangan kong maospital upang sumailalim sa operasyon, wala akong perang pambayad para dito, kaya kung hindi ko uutangin ang pera para sa paggagamot, lalo bang lalala ang kalagayan ko? At kung lumala nga talaga ito, mamamatay ba ako? Maituturing bang normal na pagkamatay ang gayong kamatayan? Kung mamamatay nga talaga ako, maaalala ba ng Diyos ang mga tungkulin na ginampanan ko? Maituturing kayang gumawa ako ng mabubuting gawa? Makakamtan ko ba ang kaligtasan?’ May ilan ding nakakaalam na may sakit sila, ibig sabihin, alam nilang mayroon silang tunay na karamdaman o iba pa, halimbawa, mga sakit sa tiyan, pananakit ng ibabang bahagi ng likod at ng binti, arthritis, rayuma, pati na rin mga sakit sa balat, sakit ng mga kababaihan, sakit sa atay, altapresyon, sakit sa puso, at iba pa. Iniisip nila, ‘Kung patuloy kong gagampanan ang tungkulin ko, sasagutin ba ng sambahayan ng Diyos ang bayarin para sa pagpapagamot ng sakit ko? Kung lumala ang karamdaman ko at maapektuhan nito ang pagganap ko sa tungkulin ko, pagagalingin ba ako ng Diyos? May ibang tao na gumaling matapos manampalataya sa Diyos, kaya gagaling din ba ako? Pagagalingin ba ako ng Diyos, gaya ng Kanyang pagpapakita ng kabutihan sa iba? Kung tapat kong gagampanan ang tungkulin ko, dapat akong pagalingin ng Diyos, ngunit kung ako lang ang may gusto na pagalingin ako ng Diyos at ayaw Niyang gawin ito, ano na ang gagawin ko kung gayon?’ Tuwing iniisip nila ang mga bagay na ito, nararamdaman nila ang pag-usbong ng matinding pagkabalisa sa kanilang puso. Kahit na hindi sila kailanman tumitigil sa pagganap ng kanilang tungkulin at palagi nilang ginagawa ang dapat nilang gawin, palagi nilang iniisip ang kanilang karamdaman, kalusugan, hinaharap, at ang tungkol sa kanilang buhay at kamatayan. Sa huli, ang nagiging kongklusyon nila ay nangangarap silang, ‘Pagagalingin ako ng Diyos, papanatilihin akong ligtas ng Diyos. Hindi ako aabandonahin ng Diyos, at hindi babalewalain ng Diyos kung makikita Niyang nagkakasakit ako.’ Walang anumang basehan na mag-isip nang ganito, at masasabi pa ngang isang uri ito ng kuru-kuro. Kailanman ay hindi malulutas ng mga tao ang kanilang praktikal na mga paghihirap gamit ang ganitong mga kuru-kuro at imahinasyon, at sa kaibuturan ng kanilang puso, bahagya silang nababagabag, nababalisa, at nag-aalala tungkol sa kanilang kalusugan at mga karamdaman; hindi nila alam kung sino ang magiging responsable para sa mga bagay na ito, o kung mayroon man lang bang magiging responsable para sa mga ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Ang mismong kalagayan ko ang inilantad ng Diyos. Sa pagbabalik-tanaw ko, sa loob lamang ng kulang-kulang tatlong buwan ng pananampalataya sa Diyos, halos gumaling na ang malalang arthritis ko, kaya aktibo akong nagpalaganap ng ebanghelyo, ginawa ang mga tungkulin ko, at ginusto kong maghanda ng mas maraming mabubuting gawa, sa pag-aakalang siguro ay makikita ng Diyos ang mga sakripisyo ko at ganap na pagagalingin ang karamdaman ko. Noong bumalik ang kondisyon ko at unti-unting lumala, hanggang sa puntong hindi ko na nagawang alagaan ang sarili ko, hindi napagaan ng pananalangin ko sa Diyos ang aking kalagayan, kaya nagsimula akong magduda sa kataas-taasang kapangyarihan ng Diyos, at nag-alala ko na maging paralisado at hindi ko na maaalagaan ang sarili ko, at na hindi ko matiiis ang pisikal na pagdurusa. Kung iinom uli ako ng gamot para sa hormone, at bumalik ang marami kong ibang karamdaman, kung gayon, kahit na hindi ako mamatay sa arthritis, mamatay naman ako sa ibang karamdaman. Kung mamatay ako, mawawalan ako ng pagkakataong maligtas, ni walang anumang pagkakataong makapagtrabaho at manatiling buhay. Pinahina at binagabag ako nito, at nawalan ng saysay ang lahat ng taon ko sa paggawa ng mga tungkulin, pagdurusa, at sakripisyo. Noong maharap ako sa karamdaman, hindi ko ito tinanggap mula sa Diyos, at hindi ko hinanap ang layunin ng Diyos. Sa halip, hindi ko naunawaan ang Diyos at nagreklamo ako sa Kanya. Ang saloobin ko rin sa mga tungkulin ko ay iyong sa isang walang pakialam. Dahil nag-aalala ako na ang paggawa sa mas maraming tungkulin ay mangangahulugang higit na pisikal na kapaguran, na lalong lalala ang kondisyon ko at mas madali akong mamamatay, ayaw kong gawin ang mga tungkulin ko, at namuhay ako sa kalagayan ng kalungkutan at pag-aalala, naghihintay ng kamatayan. Sa wakas, naunawaan ko mula sa mga salita ng Diyos na tinulutan ng Diyos ang pagbalik ng karamdaman ko, pero hindi ko nakilala ang kataas-taasang kapangyarihan ng Diyos at hindi ko Siya naunawaan at nagreklamo ako sa Kanya. Napuno ng mga reklamo ang puso ko, at pawang paghihimagsik at paglaban ang ibinunyag ko. Napakamapanganib ng kalagayan ko! Nang mapagtanto ko ito, natakot ako, kaya nanalangin ako sa Diyos, hinihingi sa Kanya na akayin akong hanapin ang katotohanan para malutas ang mga negatibong emosyon ko.

Kalaunan, nabasa ko ang isang sipi ng mga salita ng Diyos, at medyo nagbago ang pananaw ko. Sabi ng Diyos: “Kapag isinasaayos ng Diyos na ang isang tao ay magkasakit, ng malubhang sakit man o simple, ang layunin Niya sa paggawa nito ay hindi upang mapahalagahan mo ang mga detalye ng pagkakaroon ng sakit, ang pinsalang idinudulot ng sakit sa iyo, ang mga problema at suliraning idinudulot ng sakit sa iyo, at ang maraming damdaming ipinararamdam sa iyo ng sakit—hindi layunin ng Diyos na mapahalagahan mo ang sakit sa pamamagitan ng pagkakasakit. Sa halip, ang layunin Niya ay para matuto ka ng mga aral mula sa sakit, matuto ka kung paano maarok ang mga layunin ng Diyos, malaman mo ang mga tiwaling disposisyon na iyong inihahayag at ang mga maling saloobing mayroon ka tungkol sa Diyos kapag ikaw ay may sakit, at matuto ka kung paano magpasakop sa kataas-taasang kapangyarihan at mga pagsasaayos ng Diyos, upang magkaroon ka ng tunay na pagpapasakop sa Diyos at mapanindigan mo ang iyong patotoo—ito ay napakahalagang bagay. Nais ng Diyos na iligtas at linisin ka sa pamamagitan ng sakit. Ano ang nais Niyang linisin sa iyo? Nais Niyang linisin ang lahat ng iyong labis-labis na mga ninanasa at hinihingi sa Diyos, at pati na rin ang iba’t ibang pagkakalkula, panghuhusga, at plano na ginagawa mo anuman ang kapalit upang makaligtas ka at mabuhay. Hindi hinihingi ng Diyos na gumawa ka ng mga plano, hindi Niya hinihingi na manghusga ka, at hindi ka Niya pinahihintulutan na magkaroon ng anumang mga labis-labis na ninanasa sa Kanya; hinihingi lamang Niyang magpasakop ka sa Kanya, at sa iyong pagsasagawa at pagdanas ng pagpapasakop, na malaman mo ang iyong saloobin tungkol sa pagkakasakit, at malaman mo ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang sa iyo na isinaayos ng Diyos ang mga kondisyon ng karamdaman para sa iyo o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong buhay pagpasok. Kaya nga, kapag dumadapo ang karamdaman, hindi mo dapat palaging isipin kung paano mo ito maiiwasan o matatakasan o matatanggihan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Mula sa mga salita ng Diyos, naunawaan ko na naroon ang layunin ng Diyos sa likod ng mga karamdamang nakaharap ko, at na ito ay para matuto ako ng mga aral, pagnilayan at makilala ang mga nakalilinlang kong pananaw at tiwaling disposisyon, at ang magagarbo kong pagnanais sa pananampalataya sa Diyos. Pinagnilayan ko kung paanong ang ilang taon ng paggawa ko ng mga tungkulin at mga pagsasakripisyo ay ginawa ko para pagalingin ng Diyos ang sakit ko. Noong humupa ang kirot, pinasalamatan at pinuri ko ang Diyos, at handa akong gumawa ng mas maraming tungkulin at naghanda ng mas maraming mabubuting gawa, pero noong bumalik at lumala ang kirot, hindi ko naunawaan ang Diyos at nagreklamo ako sa Kanya, inaakalang tama lang na pagalingin ako ng Diyos dahil ginagawa ko ang mga tungkulin. Kaya noong bumalik ang karamdaman ko, at hindi natupad ang mga pagnanais ko, ayaw ko nang gawin ang mga tungkulin ko. Kahit noong atubili kong ginawa ang tungkulin ko, ayaw kong maglagay ng anumang pagsisikap o magbayad ng halaga. Sa anong paraan ako mayroong konsensiya o katwiran? Noong nagkaroon ako ng ganitong karamdaman, ang layunin ng Diyos ay para dalisayin ang mga karumihan sa pananalig ko, at baguhin ang mga maling pananaw ko sa paghahangad, para makapagpasakop ako sa Diyos at tahakin ang landas ng paghahangad sa katotohanan. Pero hindi ko hinangad ang katotohanan, at noong humaharap ako sa karamdaman, hindi ko hinanap ang layunin ng Diyos. Sa halip, palagi akong lumalaban at sumusuway, gusto kong alisin agad ng Diyos ang sakit ko. Noong hindi iyon nangyari, nahulog ako sa isang kalagayan ng kalungkutan, pag-aalala, at kabalisahan at sinalungat ko ang Diyos, kaya nawala ko ang pagkakataon kong makamit ang katotohanan. Kung magpapatuloy ako nang ganito nang hindi nagbabago, hindi lalago ang buhay ko, hindi magbabago ang tiwaling disposisyon ko, at mas lalong hindi sigurado ang pag-asa kong maligtas. Habang mas lalo kong nauunawaan, lalo kong nadama na ang pananampalataya sa Diyos ay hindi dapat tungkol sa paghingi sa Kanya. Nakita ko kung gaano ako walang katwiran. Nanalangin ako kaagad sa Diyos, “O Diyos, hindi ko hinahangad ang katotohanan o nauunawaan ang gawain Mo, ni hindi ako nagpapasakop sa Iyong mga pamamatnugot at pagsasaayos. Napakamapaghimagsik ko! O Diyos, pakiusap gabayan Mo ako upang maunawaan ko ang sarili ko.”

Kalaunan, nabasa ko ang isang sipi ng mga salita ng Diyos: “Bago magpasyang gawin ang kanilang tungkulin, sa kaibuturan ng kanilang puso, punong-puno ang mga anticristo ng mga ekspektasyon tungkol sa kanilang kinabukasan, pagtatamo ng mga pagpapala, magandang hantungan, at maging ng isang korona, at malaki ang kanilang kumpiyansa na matatamo nila ang mga bagay na ito. Pumapasok sila sa sambahayan ng Diyos para gawin ang kanilang tungkulin nang may gayong mga layunin at adhikain. Kaya, nakapaloob ba sa paggampan nila ng tungkulin ang sinseridad, tunay na pananalig at katapatan na hinihingi ng Diyos? Sa puntong ito, hindi pa makikita ng isang tao ang kanyang tunay na katapatan, pananalig, o sinseridad, dahil nagkikimkim ang lahat ng isang ganap na transaksiyonal na pag-iisip bago nila gawin ang kanilang mga tungkulin; lahat ay nagdedesisyon na gawin ang kanilang tungkulin batay sa kanilang mga hilig, at batay rin sa paunang kondisyon ng kanilang nag-uumapaw na mga ambisyon at pagnanais. Ano ang layunin ng mga anticristo sa paggawa sa kanilang tungkulin? Ito ay upang makipagkasundo, para makipagpalitan. Masasabi na ito ang mga kondisyon na itinatakda nila para sa paggawa ng tungkulin: ‘Kung gagawin ko ang aking tungkulin, dapat akong magtamo ng mga pagpapala at magkaroon ng magandang hantungan. Dapat kong makamit ang lahat ng pagpapala at pakinabang na sinabi ng diyos na inihanda para sa sangkatauhan. Kung hindi ko makakamit ang mga ito, hindi ko gagawin ang tungkuling ito.’ Pumapasok sila sa sambahayan ng Diyos para gawin ang kanilang tungkulin nang may mga gayong layunin, ambisyon, at pagnanais. Tila mayroon silang kaunting sinseridad, at siyempre, para sa mga bagong mananampalataya at sa mga kakasimula pa lang na gawin ang kanilang tungkulin, maaari din itong tawagin na kasigasigan. Ngunit walang tunay na pananalig o katapatan dito; mayroon lamang antas ng kasigasigan. Hindi ito matatawag na sinseridad. Kung titingnan ang saloobing ito ng mga anticristo sa paggawa sa kanilang tungkulin, ito ay ganap na transaksiyonal at puno ng kanilang mga pagnanais sa mga pakinabang tulad ng pagtatamo ng mga pagpapala, pagpasok sa kaharian ng langit, pagkakamit ng korona, at pagtanggap ng mga gantimpala. Kaya, sa panlabas, bago mapatalsik, mukhang maraming anticristo ang gumagawa ng tungkulin nila at mas marami na nga silang tinalikuran at pinagdusahan kaysa sa karaniwang tao. Ang iginugugol nila at ang halagang ibinabayad nila ay kapantay ng kay Pablo, at hindi rin masasabi na hindi sila gaanong abala kumpara kay Pablo. Isa itong bagay na nakikita ng lahat. Sa usapin ng pag-uugali nila at ng kagustuhan nilang magdusa at magbayad ng halaga, nararapat na wala silang makuha. Gayumpaman, hindi tinatrato ng Diyos ang isang tao batay sa panlabas niyang pag-uugali, kundi batay sa diwa niya, sa disposisyon niya, sa kung ano ang ibinubunyag niya, at sa kalikasan at diwa ng bawat bagay na ginagawa niya. Kapag hinuhusgahan at tinatrato ng mga tao ang iba, tinutukoy nila kung sino ang mga tao batay lamang sa panlabas na kilos ng mga ito, kung gaano nagdurusa ang mga ito, at kung anong halaga ang ibinabayad ng mga ito, at isa itong mabigat na pagkakamali” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Nakita ko na inilantad ng Diyos ang mga anticristo bilang paggawa ang kanilang mga tungkulin para sa mga pagpapala at korona, na ang mga sakripisyo nila ay ginawang lahat upang makipagtawaran sa Diyos para sa mga pagpapala ng pagpasok sa kaharian ng langit, at na hindi talaga tapat o sinsero ang gayong paggampan sa tungkulin. Kung hindi sila tatanggap ng mga pagpapala, lubos silang magrereklamo, at makikipagtalo pa nga sa Diyos at susubukang maghiganti. Ikinumpara ko rito ang sarili kong pag-uugali at nakita kong kapareho ito ng sa isang anticristo. Noong umpisa, nang makita kong gumaling ang malalang arthritis ko pagkatapos kong manampalataya sa Diyos, napuno ako ng pasasalamat sa Diyos, at dahil sa kaisipan na pagagalingin ako ng Diyos at pagkatapos ay matitiyak ang isang magandang destinasyon, aktibo kong ipinalaganap ang ebanghelyo at ginawa ang mga tungkulin ko. Mahangin, maulan, mainit, o malamig man, walang pagod akong gumawa para maghanda ng mabubuting gawa sa pamamagitan ng pagpapalaganap ng ebanghelyo, at kahit na kutyain o siraan ako ng mga kamag-anak, kaibigan at kasamahan ko, hindi ako umurong. Gayumpaman, noong bumalik ang karamdaman ko, at nang makita ko na namatay ang mga taong may kapareho kong karamdaman, nagreklamo ako na hindi ako pinoprotektahan ng Diyos, at ayaw ko na ngang gawin pa ang mga tungkulin ko, dahil natatakot akong ang aking pag-ako ng mas maraming alalahanin ay maaaring magpalala sa kondisyon ko at magpadali sa kamatayan ko. Sa pamamagitan ng pagbubunyag ng mga katunayan, napagtanto ko na ang pananampalataya ko sa Diyos at ang paggampan ko sa mga tungkulin ay ginawa lamang para makipagtawaran sa Diyos, at na ang mga pagsasakripisyo ko ay pawang para pagalingin ako ng Diyos at magkamit ako ng isang mabuting kalalabasan at destinasyon. Noong nawasak ang pagnanais ko para sa mga pagpapala, ayaw kong gumawa ng kahit kaunti pang mga tungkulin, sa takot na magkakaroon ng mga kawalan sa mga pisikal na interes ko. Wala talaga akong katapatan o sinseridad sa Diyos. Sinabi kong gagawin ko nang maayos ang mga tungkulin ko at susuklian ang pagmamahal ng Diyos, pero ang katotohanan ay niloloko ko ang Diyos, sinusubukang gamitin ang mga tungkulin ko bilang pamalit sa mga pagpapala sa hinaharap. Talagang makasarili, kasuklam-suklam at mapanlinlang ako! Itinaguyod ko ang satanikong kautusan na “Ang bawat tao para sa kanyang sarili at bahala na ang iba” at sa lahat ng ginawa ko, para sa sarili ko ang lahat ng iyon, tumatangging gumawa ng kahit kaunti kung hindi ako makikinabang. Pagkatapos kong manampalataya sa Diyos, para pa rin sa mga pagpapala at pakinabang ang lahat ng ginawa ko. Ganid at makasarili ako at kung hindi ko magagawang makinabang, tatalikod ako sa Diyos para makaganti. Wala akong may-takot-sa-Diyos na puso at talagang walang pagkatao!

Pagkatapos ay naalala ko ang isang sipi ng mga salita ng Diyos: “Dapat mong malaman kung anong uri ng mga tao ang Aking nais; yaong mga hindi dalisay ay hindi pinapayagang makapasok sa kaharian, yaong mga hindi dalisay ay hindi pinahihintulutang dungisan ang banal na lupain. Bagama’t maaaring marami kang nagawang gawain, at gumawa ka sa loob ng maraming taon, sa huli kung kalunos-lunos pa rin ang iyong karumihan, hindi katanggap-tanggap sa batas ng Langit na nais mong pumasok sa Aking kaharian! Mula sa pundasyon ng mundo hanggang ngayon, hindi Ako kailanman nakapag-alok ng madaling daan patungo sa Aking kaharian para sa mga sumisipsip sa Akin. Ito ay isang panuntunan sa langit, at walang sinumang makasusuway rito!” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Mula sa mga salita ng Diyos, naunawaan ko na ang mga nagtamo lamang sa katotohanan at may nabagong disposisyon ang puwedeng pumasok sa kaharian ng Diyos. Gusto ng Diyos ang matatapat na tao. Mahal ng matatapat na tao ang katotohanan, at ginagawa nila ang kanilang tungkulin nang hindi nakikipagtawaran o nanghihingi. Kaya nilang gawin nang taimtim ang tungkulin ng isang nilikha, at ang gayong mga tao ang gustong iligtas ng Diyos. Gayumpaman, ang mga nananampalataya sa Diyos pero hindi naghahangad sa katotohanan at nakikipagtawaran lamang sa Diyos para sa mga pagpapala ay nagrereklamo at lumalaban sa Diyos kapag nahadlangan ang mga pagnanais nila. Ang gayong mga tao, kahit gaano pa sila magpakaabala o magdusa ay ititiwalag pa rin ng Diyos. Itinutukoy ito ng katuwiran at ng banal na diwa ng Diyos. Sa aking mga tungkulin at pananalig sa Diyos, sinubukan kong makipagtawaran sa Diyos, tinatrato ko ang Diyos bilang isang baul ng kayamanan, at bilang isang doktor nra magpapagaling ng karamdaman ko. Noong hindi natupad ang mga pagnanais ko, tinutulan at nilabanan ko ang Diyos. Talagang wala akong kahihiyan! Ang Diyos ang Lumikha, at ako ay isang nilikha. Responsabilidad at obligasyon kong gawin ang aking tungkulin. Sa paggawa ko ng gayong mga di-makatwirang paghingi sa Diyos at pagkakaroon ng gayong mga intensyon sa mga tungkulin ko, paanong hindi ako kasusuklaman at kamumuhian ng Diyos? Naisip ko si Pablo. Mula sa pinakasimula, gumawa siya at ginugol ang sarili niya para lamang magkamit ng isang korona ng katuwiran. Naglakbay siya sa halos buong Europa para ipalaganap ang ebanghelyo, dumaan siya sa matinding pasakit, at gumawa ng maraming gawain. Pero ang lahat ng ginawa niya ay hindi para suklian ang pagmamahal ng Diyos o para gawin ang tungkulin ng isang nilikha, kundi upang magkamit ng mga pagpapala at gantimpala para sa sarili niya, kaya sa huli, kaya niyang sabihin ang mga salitang ito: “Nakipagbaka na ako ng mabuting pakikibaka, natapos ko na ang aking takbo, iningatan ko ang pananampalataya: Buhat ngayon ay natataan sa akin ang putong ng katuwiran” (2 Timoteo 4:7–8). Hindi sinsero o mapagpasakop ang mga sakripisyo at paggugol ni Pablo. Ginawa lang ang mga iyon para makipagtawaran sa Diyos, at para linlangin at gamitin Siya. Sa huli, sinalungat niya ang disposisyon ng Diyos at inihagis siya sa impiyerno. Sa aking pananalig, palagi kong gustong pagalingin ng Diyos ang karamdaman ko, para matugunan ang mga makasarili kong pagnanais, at gaya ni Pablo, palagi kong gustong makatanggap ng mga pagpapala mula sa Diyos. Kung hindi ako magbabago, ang kalalabasan ko sa huli ay ang parusang kagaya ng kay Pablo. Ginagawa ko ang aking tungkulin nang may gayong mga kasuklam-suklam na intensyon at gusto ko pa rin ang pagsang-ayon ng Diyos, ganoon ba ako kahibang? Nang mapagtanto ko ito, nahiya, napahiya, at nakonsensiya ako. Naisip ko kung paanong dalawang beses nagkatawang-tao ang Diyos sa lupa, nagdurusa ng lahat ng uri ng paghihirap ng tao para iligtas tayong mga tiwaling tao, na nagsasalita ng napakaraming salita at personal tayong ginagabayan at dinidiligan nang hindi natin nalalaman, nang hindi kailanman nanghihingi ng anuman sa atin, ni humihingi ng anuman sa atin. Natamasa ko ang napakaraming katotohanang itinustos ng Diyos, at ang gawin ko ang aking tungkulin, bilang isang nilikha, ang dapat kong gawin, pero gusto ko pa ring makipagtawaran sa Diyos at humingi sa Kanya. Talagang naging buktot ako! Naisip ko ang tungkol sa kung paanong ako, na nasa bingit ng kamatayan, ay nagkaroon ng pagkakataong marinig ang tinig ng Diyos at bumalik sa Kanyang sambahayan, makakain at makainom ng mga salita ng Diyos at matamasa ang pagtustos ng buhay, at kung paanong pinagaling ng Diyos ang karamdaman ko at tinulutan akong mabuhay hanggang ngayon. Pangangalaga at proteksyon ng Diyos ang lahat ng ito. Ang lahat ng bagay na ginawa ng Diyos para sa akin ay pagmamahal at pagliligtas Niya. Ang makayanan kong gawin ang ilang tungkulin ay biyaya ng Diyos at ito ang dapat kong gawin. Pero hindi ko alam maging mapagpasalamat, at sa halip ay ginamit ko ang mga ito bilang kapital para makipagtawaran sa Diyos, at gumawa ng mga palagiang paghingi sa Diyos. Talagang wala akong konsensiya at pagkatao, at ang laki ng pagkakautang ko sa Diyos! Habang mas lalo ko itong iniisip, lalo akong nagsisisi, at sa puso ko ay nanalangin ako sa Diyos, sumusumpang mula ngayon, hindi na ako mamumuhay para magkamit ng mga pagpapala, na hahangarin ko ang katotohanan, magpapasakop sa mga pamamatnugot at pagsasaayos ng Diyos, at gagawin nang wasto ang tungkulin ko.

Pagkatapos niyon, nagbasa pa ako ng mga salita ng Diyos, at naunawaan ko kung paano wastong pangasiwaan ang karamdaman at kamatayan. Sabi ng Diyos: “Hindi mababago ng kalooban ng tao kung magkakasakit ba ang isang tao o hindi, kung anong malubhang sakit ang dadapo sa kanya, at kung ano ang magiging kalagayan ng kalusugan niya sa bawat yugto ng kanyang buhay, kundi ito ay pawang pauna nang itinakda ng Diyos. … Kaya naman, kung anong uri ng sakit ang dadapo sa katawan ng mga tao sa kung anong oras o edad at kung ano ang magiging kalagayan ng kanilang kalusugan ay pawang mga bagay na isinasaayos ng Diyos at hindi maaaring ang mga tao ang magpasya ng mga bagay na ito; tulad ng kung kailan ipinanganak ang isang tao, hindi sila ang maaaring magpasya nito. Kaya hindi ba’t kahangalan na mabagabag, mabalisa, at mag-alala sa mga bagay na hindi naman ikaw ang makapagpapasya? (Oo.) Dapat ay lutasin ng mga tao ang mga bagay na kaya nilang lutasin, at para naman sa mga bagay na hindi nila kayang gawin, dapat nilang hintayin ang Diyos; dapat magpasakop nang tahimik ang mga tao at humingi sa Diyos ng proteksyon—ito ang kaisipang dapat taglayin ng mga tao. Kapag talagang dumating na ang sakit at malapit na ang kamatayan, ang mga tao ay dapat magpasakop at hindi magreklamo o magrebelde laban sa Diyos o magsabi ng mga bagay na lumalapastangan sa Diyos o ng mga bagay na umaatake sa Kanya. Sa halip, ang mga tao ay dapat na tumindig bilang mga nilikha at danasin at pahalagahan ang lahat ng nagmumula sa Diyos—hindi nila dapat subukan na pumili ng mga bagay para sa kanilang sarili. Ito ay dapat maging isang espesyal na karanasan na nagpapasagana sa iyong buhay, at hindi naman ito masamang bagay, hindi ba? Kaya naman, pagdating sa pagkakasakit, dapat munang lutasin ng mga tao ang kanilang mga maling kaisipan at pananaw ukol sa sanhi ng sakit, at pagkatapos ay hindi na sila mag-aalala tungkol dito; bukod dito, ang mga tao ay walang karapatan na kontrolin ang mga bagay na nalalaman o hindi nalalaman, at wala rin silang kakayahang kontrolin ang mga ito, sapagkat lahat ng bagay na ito ay nasa ilalim ng kataas-taasang kapangyarihan ng Diyos. Ang saloobin at prinsipyo ng pagsasagawa na dapat mayroon ang mga tao ay ang maghintay at magpasakop. Mula sa pagkaunawa hanggang sa pagsasagawa, ang lahat ay dapat gawin ayon sa mga katotohanang prinsipyo—ito ang paghahangad sa katotohanan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 4). “Kung may magmamakaawa na siya ay mamatay na, maaaring hindi siya mamatay; kung magmamakaawa siyang mabuhay pa, maaaring hindi siya mabuhay. Lahat ito ay nasa ilalim ng kataas-taasang kapangyarihan at paunang pagtatakda ng Diyos, at ito ay binabago at pinagpapasyahan ng awtoridad ng Diyos, ng matuwid na disposisyon ng Diyos, at ng kataas-taasang kapangyarihan at mga pagsasaayos ng Diyos. Kaya nga, kung sakaling ikaw ay magkasakit nang malubha, ng nakamamatay na sakit, hindi tiyak na ikaw ay mamamatay—sino ang nagdedesisyon kung mamamatay ka ba o hindi? (Ang Diyos.) Ang Diyos ang nagdedesisyon. At dahil ang Diyos ang nagdedesisyon at hindi kayang pagdesisyonan ng tao ang gayong bagay, ano ang ikinababalisa at ikinababagabag ng mga tao? Parang kung sino lang ang mga magulang mo, at kung kailan at saan ka ipinanganak—hindi mo rin mapipili ang mga bagay na ito. Ang pinakamatalinong gawin sa mga bagay na ito ay ang hayaan itong tumakbo nang natural, ang magpasakop, at huwag pumili, huwag gumugol ng anumang kaisipan o lakas sa bagay na ito, at huwag mabagabag, mabalisa, o mag-alala tungkol dito. Dahil hindi kayang pumili ng mga tao para sa kanilang sarili, ang paggugol ng maraming lakas at kaisipan sa bagay na ito ay kahangalan at kawalan ng karunungan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 4). Pagkatapos kong basahin ang mga salita ng Diyos, naunawaan ko na nasa ilalim lahat ng kataas-taasang kapangyarihan at pagtatakda ng Diyos ang tiyempo at uri ng karamdaman ng isang tao at wala sa pagpili ng tao, at dapat bitiwan ng mga tao ang mga negatibong emosyon gaya ng kalungkutan, pag-aalala, at kabalisahan, harapin nang mahinahon ang mga ito, magpasakop sa kataas-taasang kapangyarihan at mga pagsasaayos ng Diyos, at hanapin ang layunin ng Diyos para matuto ng mga aral. Sa pagninilay-nilay ko sa mga salita ng Diyos, nakadama ako sa puso ko ng biglaang kaliwanagan. Kung kailan ako magkakasakit, ang kalubhaan ng karamdaman ko, at kailan ako mamamatay, ang lahat ay nasa loob ng pamamatnugot ng Diyos. Hindi ibig sabihin na maiiwasan ko ang kamatayan sa pamamagitan ng pagkatakot dito, ni hindi rin ako mamamatay dahil lamang ginusto ko. Tinulutang lahat ng Diyos ang malalang karamdaman ko, pagkaparalisa, o kamatayan, at wala akong karapatang magreklamo o humingi ng mga bagay mula sa Diyos. Naalala kung paano humarap si Job laban sa karamdaman at kalamidad, hindi siya nagreklamo sa Diyos o nawalan ng pananalig. Sa halip, pinuri niya ang katuwiran ng Diyos mula sa kaibuturan ng kanyang puso, na nagsasabing: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Ako, na nakapagtamasa ng pagdidilig at pagtustos ng napakaraming salita ng Diyos, ay hindi dapat humingi sa Diyos kapag nahaharap sa karamdaman. Alisin man ng Diyos ang karamdaman ko o hayaan itong manatili sa akin habambuhay, bahagi ng mabuting kalooban ng Diyos ang lahat ng ito at hindi ako dapat magreklamo o humingi. Kahit pa isang araw ay maging paralisado ako o maharap sa kamatayan, magpapasakop pa rin ako sa mga pagsasaayos ng Lumikha. Ang kailangan kong gawin ngayon ay ang harapin nang tama ang karamdaman at kamatayan, bitiwan ang kalungkutan, kabalisahan, at pag-aalala, at ipagkatiwala sa Diyos ang lahat ng bagay. Pinagnilayan kong muli kung paanong nitong mahigit sa dalawampung taong nagdaan, ang mga may kapareho kong karamdaman, anuman ang kanilang edad, nauna o nahuli man silang nagkasakit, marami sa kanila ang namatay na. Kung hindi dahil sa proteksyon ng Diyos, hindi na ako buhay ngayon. Ang katunayang buhay ako ngayon at natatamasa ang pagdidilig ng napakaraming salita ng Diyos ay biyaya na ng Diyos. Dahil nauunawaan ko ang mga bagay na ito, hindi na ako natatakot kung kailan ako maaaring mamatay, at naging handa akong magpasakop sa kataas-taasang kapangyarihan at mga pagsasaayos ng Diyos. Pagkatapos niyon, bawat araw ay tumutok ako sa pagkain at pag-inom ng mga salita ng Diyos, pinagninilayan ang mga salita ng Diyos, sumusulat ng mga artikulong batay sa karanasan, at malubha man ang karamdaman ko, nanalangin ako, kumain at uminom ng mga salita ng Diyos, dumalo sa mga pagtitipon, at ginawa ang mga tungkulin ko gaya ng dati. Minsan kapag umuulit nang malubha ang sakit ko, nananalangin ako sa Diyos at lumalapit sa Kanya, hinihingi sa Kanya na panatilihing nagpapasakop ang puso ko. Kasabay nito, patuloy kong pinagnilayan at kinilala ang mga hindi dalisay na layunin sa loob ko, at kaagad na hinanap ang katotohanan para lutasin ang mga ito. Sa pagsasagawa ng gaya nito, mas naging malapit ang relasyon ko sa Diyos, at nadama ko na isang malaking proteksyon para sa akin ang karamdamang ito. Kalaunan, humupa ang sakit sa buong katawan ko, nang hindi ko namamalayan, at bumalik din sa normal ang presyon ng dugo ko at blood sugar. Alam kong awa at proteksyon ito ng Diyos sa akin, at sa puso ko ay pinasalamatan at pinuri ko ang Diyos!

Kalaunan, nagbasa pa ako ng mga salita ng Diyos: “Sabihin mo sa Akin, sino sa bilyon-bilyong tao sa mundo ang labis na pinagpala na makarinig ng napakaraming salita ng Diyos, na makaunawa ng napakaraming katotohanan ng buhay, at makaunawa ng napakaraming misteryo? Sino sa kanila ang personal na nakakatanggap ng patnubay ng Diyos, ng panustos ng Diyos, ng Kanyang pag-aalaga at proteksyon? Sino ang lubos na pinagpala? Iilan-ilan lamang. Kaya naman, dahil kayong kakaunti ay nakakapamuhay sa sambahayan ng Diyos ngayon, nakakatanggap ng Kanyang kaligtasan, at nakakatanggap ng Kanyang panustos, nagiging sulit ang lahat kahit pa mamatay kayo ngayon din. Kayo ay labis na pinagpala, hindi ba? (Oo.) Kung titingnan ito mula sa perspektibang ito, hindi dapat matakot nang sobra ang mga tao sa usapin ng kamatayan, at hindi rin sila dapat malimitahan nito. Kahit na hindi mo pa natatamasa ang anuman sa kaluwalhatian at kayamanan ng mundo, natanggap mo naman ang habag ng Lumikha at narinig ang napakaraming salita ng Diyos—hindi ba’t kasiya-siya ito? (Oo.) Ilang taon ka mang mabuhay sa buhay na ito, lahat ito ay sulit at wala kang pagsisisihan, dahil palagi mong ginagampanan ang iyong tungkulin sa gawain ng Diyos, naunawaan mo ang katotohanan, naunawaan mo ang mga misteryo ng buhay, at naunawaan mo ang landas at mga layunin na dapat mong hangarin sa buhay—napakarami mo nang natamo! Namuhay ka nang makabuluhan!” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 4). Pagkatapos kong basahin ang mga salita ng Diyos, napaluha ako. Mapalad ako na marinig ang tinig ng Diyos sa panghuling kapanahunan ng plano ng pamamahala ng Diyos, na mabuhay sa ilalim ng pag-aalaga at proteksyon ng Diyos, matamasa ang pagtustos at pagdidilig ng napakarami Niyang salita, at maunawaan ang napakaraming hiwaga ng katotohanan, natatamasa ang mga pagpapala na hindi naranasan ng mga tao sa nagdaang kasaysayan. Kahit pa mamatay ako ngayon, magiging sulit ito. Dahil buhay pa rin ako, dapat kong pahalagahan ang bawat araw na natitira sa akin at masigasig na gawin ang mga tungkulin ko. Araw-araw na humuhupa ang sakit ko, lubhang nabawasan ang pamamaga sa mga kasu-kasuan ng tuhod ko, bumalik na sa normal ang kasu-kasuan ng kanang bukong-bukong ko, at nabawasan na rin ang kirot sa buong katawan ko. Sinasabi ng mga kapatid na mas nagkakulay na ang mukha ko, na mamula-mula na ako, at na para bang naging ibang tao na ako. Napakasaya ko, at sa puso ko, patuloy kong pinasasalamatan ang Diyos para sa Kanyang pagmamahal at pagliligtas!

Sa pamamagitan ng pagbubunyag ng karamdaman na sa wakas ay napagtanto ko na mali ang mga pananaw ko sa pananampalataya sa Diyos, na hindi ko isinasakatuparan ang mga responsabilidad at obligasyon ko bilang isang nilikha, sa halip ay hinahanap ko ang mga pagpapala at ginagamit ang mga tungkulin ko para makipagtawaran sa Diyos, magkagayon ay nawawala ang konsensiya at katwiran ng isang normal na tao. Ngayon, may kaunti na akong pang-unawa sa tiwaling disposisyon ko at ilang pagbabago sa mga maling pananaw ko sa paghahangad. Ito ang mga resulta ng mga salita ng Diyos, at bukod doon, pagmamahal ng Diyos ang mga iyon. Salamat sa Diyos sa Kanyang pagliligtas!


16. Ang Maliliit na Bagay sa Buhay ay mga Pagkakataon din Upang Matuto

Ni Qin Xin, Tsina

Sa loob ng ilang panahon, kinailangan kong magtago sa tinutuluyang bahay para gawin ang mga tungkulin ko upang maiwasang matugis ng Partido Komunista ng Tsina. Isang araw, pagbalik ng superbisor mula sa isang pulong, nagbahagi siya ng ilang katotohanang prinsipyo tungkol sa pagkilatis ng mga tao. Sa puso ko ay hindi ko maiwasang mainggit, iniisip na, “Mas mainam pa ring makalabas at gawin ang mga tungkulin. Magagawa ng isang taong makadalo sa mas maraming pagtitipon, magkamit ng mas maraming katotohanan, at mas mabilis na makapasok sa katotohanan, hindi gaya ko, na buong araw na ginagawa ang tungkuling nakabatay sa teksto nang hindi nakakalabas. Bukod sa mga gampanin ko ngayon, nakikipag-ugnayan lang ako sa mag-asawa na mula sa nagpapatuloy na pamilya at sa aso nila. Napakakaunti ng nakakasalamuha ko na halos wala akong nakikitang tao. Ni wala ngang sitwasyon kung saan puwede kong ibunyag ang katiwalian ko. Paano ko makikilala ang sarili ko? Paano ako makakapagkamit ng mas maraming katotohanan?” Nang sandaling iyon, naisip ko, “Itinatakda ng Diyos ang mga kalalabasan ng mga tao batay sa kung mayroon silang katotohanan. Kung mauuwi ako sa hindi pagkakamit ng katotohanan at hindi magbabago ang disposisyon ko, maliligtas pa rin ba ako?” Nang maisip ko ito, ayaw ko nang gawin ang tungkuling nakabatay sa teksto. Gusto kong hilingin sa superbisor na italaga ako sa isang tungkulin na may mas maraming pakikipag-ugnayan sa mga tao at mas maraming pagtitipon. Pagkatapos niyon, nadama kong hindi ito makatwiran. Ang mga tungkuling itinalaga sa mga tao ay batay sa isang komprehensibong pagsusuri sa kanilang mga kakayahan at kalakasan. Sa pagkuha at pagpili kung anong tungkulin ang gagawin, hindi ako naging masunurin. Tumitig ako sa computer, paiba-iba ang iniisip, hindi ko magawang pakalmahin ang puso ko.

Nang sumunod na hapon, nang makita ko ang superbisor na lumabas para sa isa pang pulong, partikular na nainggit ako, iniisip na, “Magandang maging isang superbisor. Hindi lamang siya madalas na nakikipagpulong sa mga lider at nakakaunawa ng maraming katotohanan, kundi naisasagawa rin niya ang paglutas sa mga problema sa iba’t ibang grupo gamit ang katotohanan. Bawat araw ay may mga nakakamit siya, at napakabilis na sumusulong ng buhay niya! Pinapanatili ako sa loob ng bahay ng tungkulin ko, na kung saan ay ligtas, pero dahil sa mas kakaunting pagtitipon, paano ko makakamit ang mga katotohanan?” Hindi ko maiwasang magkaroon ng mga reklamo at ayaw kong ipagpatuloy ang tungkuling ito. Pero naisip ko ang sinabi ng superbisor na mahirap makahanap ng mga tauhan para sa gawaing nakabatay sa teksto. Kung sasabihin kong ayaw kong gawin ang tungkuling ito, hindi ba’t lilikha iyon ng suliranin sa iglesia? Kaya, wala akong magagawa kundi manatili. Bagama’t patuloy akong gumagawa, sa puso ko ay wala akong nadamang pagpapahalaga sa pasanin. Sa sumunod na dalawang araw, palaging namamatay ang computer ko, at sinabayan pa ng kawalan ko ng dedikasyon sa mga tungkulin ko, naantala ang gawain. Pinaalalahanan ako ng superbisor na huwag lang tumingin sa mga panlabas na kadahilanan kundi pagnilayan ang sarili kong kalagayan. Kaya, ibinahagi ko sa superbisor ang ibinunyag ko kamakailan lang. Tinanong ng superbisor, “Hinanap mo ba ang katotohanan para lutasin ang kalagayan mo? Hindi mo hinahanap ang katotohanan para lutasin ang katiwaliang ibinunyag mo. Hindi ka natututo sa mga aral na nasa harap mo na mismo. Inaakala mo bang matutulungan ka ng pagbabago ng tungkulin mo para matutuhan ang mga iyon?” Hindi ako nakapagsalita sa mga sinabi ng superbisor. Talagang tama ang sinabi niya. Dapat akong tumuon sa pagkatuto sa mga aral mula sa mga usaping naririyan na at sa paghahanap ng katotohanan para lutasin ang katiwalian ko.

Kalaunan, nabasa ko ang mga salitang ito ng Diyos: “Sa loob ng mga salita ng Diyos ay ang mga katotohanang kailangang taglayin ng tao, mga bagay na lubhang kapaki-pakinabang at nakakatulong sa sangkatauhan, ito ang pampalakas at panustos na kailangan ng inyong katawan, mga bagay na tumutulong sa panunumbalik ng normal na pagkatao ng tao, at ang mga katotohanan na dapat taglayin ng tao. Habang lalo ninyong isinasagawa ang salita ng Diyos, lalong bumibilis ang pamumukadkad ng inyong buhay, at lalong lumilinaw ang katotohanan. Habang lumalago ang inyong tayog, makikita ninyo nang mas malinaw ang mga bagay ng espirituwal na mundo, at lalo kayong lalakas upang magtagumpay laban kay Satanas. Karamihan sa katotohanang hindi ninyo nauunawaan ay lilinaw kapag isinasagawa ninyo ang salita ng Diyos. Karamihan sa mga tao ay nasisiyahan na maunawaan lamang ang teksto ng salita ng Diyos at magtuon sa pagsasangkap sa kanilang sarili ng mga doktrina sa halip na palalimin ang kanilang karanasan sa pagsasagawa, ngunit hindi ba iyon ang paraan ng mga Pariseo? Kung ginagawa nila ito makakamit ba nila ang realidad ng pariralang ‘Ang salita ng Diyos ay buhay’? Hindi makalalago ang buhay ng isang tao sa pagbabasa lamang ng salita ng Diyos, kundi kapag isinasagawa lamang niya ang salita ng Diyos. Kung ang paniniwala mo ay na ang pag-unawa lamang sa salita ng Diyos ang kailangan upang magkaroon ng buhay at tayog, may depekto ang pang-unawa mo. Nangyayari ang tunay na pagkaunawa sa salita ng Diyos kapag isinasagawa mo ang katotohanan, at kailangan mong maunawaan na ‘sa pagsasagawa lamang ng katotohanan ito maaaring maunawaan.’ Sa araw na ito, matapos basahin ang salita ng Diyos, masasabi mo lamang na alam mo ang salita ng Diyos, ngunit hindi mo masasabi na nauunawaan mo ito. Sinasabi ng ilan na dapat munang maunawaan ng isang tao ang katotohanan bago niya ito maisagawa, ngunit medyo tama lamang ito, at walang dudang hindi ganap na tumpak. Bago ka magkaroon ng kaalaman tungkol sa isang katotohanan, hindi mo pa nararanasan ang katotohanang iyon. Ang pakiramdam na nauunawaan mo ang isang bagay na naririnig mo sa isang sermon ay hindi tunay na pagkaunawa—pagtataglay lamang ito ng literal na mga salita ng katotohanan, at hindi kagaya ng pagkaunawa sa tunay na kahulugan niyon. Hindi dahil mayroon kang malalim na kaalaman tungkol sa katotohanan ay talagang nauunawaan mo na iyon o may kaalaman ka na tungkol doon; ang tunay na kahulugan ng katotohanan ay nanggagaling mula sa pagdanas nito. Samakatwid, kapag naranasan mo na ang katotohanan, saka mo lamang ito mauunawaan, at saka mo lamang mauunawaan ang mga natatagong bahagi nito. Ang pagpapalalim ng iyong karanasan ang tanging paraan upang maunawaan ang mga natatagong kahulugan at ang diwa ng katotohanan” (Ang Salita, Vol. I. Ang Pagpapakita at Gawain ng Diyos. Sa Sandaling Maunawaan Ninyo ang Katotohanan, Dapat Ninyo Itong Isagawa). Ipinaunawa sa akin ng mga salita ng Diyos na ang tunay na pagkaunawa sa katotohanan ay nangangailangan ng pagsasagawa at pagpasok dito sa tunay na buhay, at ang mga tumutuon lamang sa pagsasagawa ang may kakayahang makaunawa ng diwa ng katotohanan. Kung babasahin lamang ng isang tao ang mga salita ng Diyos o makikinig sa pagbabahaginan ng iba nang hindi pinagtutuunan ang pagsasagawa o pagpasok sa mga iyon, kaya lang niyang maunawaan ang mga doktrina, at hindi tunay na maunawaan ang katotohanan. Naisip ko ang dalawang lider na nakilala ko dati. Gumawa sila mula bukang-liwayway hanggang dapit-hapon, kung saan-saan nagdaos ng mga pagtitipon at pagbabahaginan kasama ang mga kapatid. Marami silang binasang mga salita ng Diyos at dumalo sa maraming pagtitipon kasama ang mga mas nakatataas na lider. Bagama’t naunawaan nila ang maraming salita at doktrina, hindi sila tumuon sa pagsusuri sa kanilang sariling ibinunyag na katiwalian o sa pagsasagawa ng mga salita ng Diyos. Ang isa sa mga lider ay palaging nagtataas at nagpapatotoo sa sarili niya, dinadala sa harap niya ang mga kapatid, at kalaunan ay naging isang anticristo siya. Ang isa pang lider ay nahumaling sa katayuan, at pinahirapan niya ang sinumang hindi nagpasakop sa kanya o ang nagbigay ng mga mungkahi sa kanya, at kalaunan ay pinatalsik siya sa iglesia dahil sa marami niyang masasamang gawa. Gayumpaman, may ilang kapatid na may mga tungkulin na hindi sentro ng atensyon at kinasangkutan ng limitadong pakikipag-ugnayan sa iba, pero tumuon sila sa pagninilay at pagkilala sa kanilang sarili ayon sa mga salita ng Diyos, at lumago ang buhay nila paglipas ng panahon. Sumulat pa nga ang ilan ng mga artikulo ng patotoong batay sa karanasan. Naisip ko rin si Pedro mula sa Kapanahunan ng Biyaya. Marami siyang narinig na sermon mula sa Panginoong Jesus, pero hindi siya nakontento na marinig lang ang mga iyon. Madalas niyang pinagnilayan ang mga salita ng Panginoon at tumuon sa pagsasagawa sa mga iyon sa pang-araw-araw na buhay. Sa pamamagitan ng pagsasagawa ng katotohanan, natanggap niya ang kaliwanagan at gabay ng Diyos, at sa pamamagitan ng unti-unting pagdanas nang ganito, naging buhay niya ang katotohanan, at nakamit niya ang realidad ng pagiging mapagpasakop sa Diyos, may-takot sa Diyos, at minamahal ang Diyos. Gayundin, sa ngayon ay marami na akong narinig na mga salita ng Diyos, at maraming sermon at pagbabahaginan sa buhay pagpasok, pero dahil hindi ko pa hinangad ang katotohanan, o pinagtuunan ang pagninilay sa sarili ko kapag nangyari ang mga bagay, at madalang kong hinanap ang katotohanan habang ginagawa ang mga bagay, kakaunti ang mga nakakamit ko. Mula rito, nakita ko na ang pagtutuon lamang sa pagsasangkap ng mga doktrina sa sarili, gaano man nakakaunawa ang isang tao, ay hindi ibig sabihin na nauunawaan niya ang katotohanan. Naisip ko kung paanong dati ay madalas kong binabasa ang tungkol sa katotohanan ng pagpapasakop sa Diyos, at naunawaan ko na sa lahat ng sitwasyon, dapat akong kumapit nang mahigpit sa tungkulin ko at magpasakop sa pamamatnugot at mga pagsasaayos ng Diyos, pero noong hindi tumugma sa mga kuru-kuro ko ang kapaligirang inilatag ng Diyos, nakita ko na wala akong realidad ng pagpapasakop. Dahil iniisip ko na hindi naaayon sa mga pagnanais ko ang tungkuling ito, nakaramdam ako ng paglaban dito at ayaw kong magpasakop. Nakita ko na gaano man karaming pagbabahaginan ang pinakinggan ko, hindi ibig sabihin nito na naunawaan o nakamit ko na ang katotohanan. Ang naunawaan ko ay mga salita at doktrina lamang, at kung hindi ako tutuon sa pagsasagawa ng katotohanan, hindi ko pa rin ito tunay na makakamit, ni mababago ang buhay disposisyon ko.

Nagpatuloy akong maghanap batay sa kalagayan ko at nakita ko ang isang sipi ng mga salita ng Diyos, na nagsasabing: “Ang pagbabago ng isang tiwaling disposisyon ay hindi nangyayari sa isang kisapmata lang. Ang isang tao ay dapat na patuloy na magnilay sa at magsuri ng sarili sa lahat ng bagay. Dapat nilang suriin ang kanilang mga kilos at pag-uugali ayon sa mga salita ng Diyos, subukang maintindihan ang kanilang sarili, at hanapin ang landas ng pagsasagawa ng katotohanan. Ito ang paraan para masolusyunan ang isang tiwaling disposisyon. Kinakailangan na pagnilayan at tuklasin ang mga tiwaling disposisyon na nabubunyag sa pang-araw-araw na buhay, na magsagawa ng paghihimay at pagkilatis batay sa pag-unawa ng isang tao sa katotohanan, at na unti-unting makalampas, nang sa gayon ay makapagsagawa ang isang tao ng katotohanan at maiayon ang lahat ng kilos sa katotohanan. Sa pamamagitan ng gayong paghahangad, pagsasagawa, at pag-unawa sa sarili, ang mga pagbubunyag ng katiwaliang ito ay nagsisimulang mabawasan, at may pag-asang magbago kalaunan ang disposisyon ng isang tao. Ito ang landas. Ang pagbabago ng disposisyon ng isang tao ay usapin ng paglago nila sa kanilang buhay. Kailangang maunawaan ng isang tao ang katotohanan at maisagawa ito. Sa pamamagitan lamang ng pagsasagawa ng katotohanan nila matutugunan ang suliranin ng isang tiwaling disposisyon. Kung ang isang tiwaling disposisyon ay patuloy na naibubunyag, hanggang sa punto na naibubunyag ito sa bawat kilos at salita, nangangahulugan ito na ang disposisyon ng isang tao ay hindi pa nagbabago. Anumang mga bagay na may kaugnayan sa isang tiwaling disposisyon ay dapat na taimtim na himayin at tuklasin. Dapat hanapin ng isang tao ang katotohanan para matuklasan at matugunan ang mga ugat ng isang tiwaling disposisyon. Ito lang ang natatanging paraan para ganap na malutas ang suliranin ng isang tiwaling disposisyon. Kapag natagpuan mo na ang landas na ito, mayroon nang pag-asa para sa pagbabago ng iyong disposisyon. Hindi ito mababaw na mga bagay lamang; may kinalaman ang mga ito sa totoong buhay. Ang susi ay kung kaya ng mga tao na buong puso at buong sigasig na mailapat ang kanilang sarili sa mga katotohanang realidad, at kung kaya nilang isagawa ang katotohanan. Hangga’t kaya nilang isagawa ang katotohanan, unti-unti ay magagawa nilang iwaksi ang kanilang tiwaling disposisyon. Pagkatapos ay umaasal sila nang ayon sa mga hinihingi ng Diyos—sa madaling salita, kaya nilang umasal nang ayon sa kanilang kinalalagyan. Sa pamamagitan ng paghahanap sa kanilang puwesto, paninindigan sa kanilang tungkulin bilang isang nilikha, at pagiging isang taong tunay na sumasamba at nagpapasakop sa Diyos, sila ay sasang-ayunan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Ginawang napakalinaw ng mga salita ng Diyos na bawat araw ay nabubunyag ang mga tiwaling disposisyon ng tao. Sa bawat bagay at bawat salitang nabigkas, maaaring may mga nakahalong tiwaling disposisyon at maling kaisipan at pananaw. Kailangang hanapin ng mga tao ang katotohanan para makilala at malutas ang mga isyung ito. Sa huli, kung makakamit ba ng isang tao ang katotohanan at matatamo ang isang pagbabago sa disposisyon ay nakadepende kung hinahangad at isinasagawa ba ng isang tao ang katotohanan. Hindi ibig sabihin na mas maraming tao ang nakakaugnayan mo, mas marami kang ibubunyag na katiwalian, o na kung hindi ka lumalabas at nakikipag-ugnayan sa mas kakaunting tao, kakaunting katiwalian ang ibubunyag mo. Ito ang sarili kong kuru-kuro at imahinasyon dati. Sa realidad, kahit na may tungkulin ang isang tao na kinasasangkutan ng kaunting pakikipag-ugnayan sa iba, basta’t dinadala niya ang isang pasanin para sa sarili niyang buhay pagpasok, nagbibigay-pansin sa mga pananaw at kaisipang nabubunyag sa bawat bagay, maingat na sinusuri ang mga iyon, at hinahanap ang katotohanan sa takdang panahon para lutasin ang anumang katiwaliang natuklasan, makakamit pa rin niya ang katotohanan at mararanasan ang pagbabago. Sa pag-iisip ko tungkol sa sarili ko, bagama’t may kakaunting pakikipag-ugnayan sa mga tao ang kasalukuyan kong tungkulin, nagbunyag pa rin ako ng maraming katiwalian sa gawain ko. Minsan, kapag abala sa gawain at kailangang magpuyat kami, nag-alala ako na baka sobrang mapagod ang mga mata ko dahil sa maliit na problema sa aking mata, takot na kung magkaproblema sa mata ko, hindi ko na magagawang gampanan ang tungkulin ko at hindi na ako maliligtas, kaya nagpakatamad ako at nag-antala ng gawain. Sa ibang mga pagkakataon, naging pabaya ako sa tungkulin ko, hindi sinusuri ang mga detalye ng gawain ko, na nagresulta sa pag-uulit nito at mga pagkaantala sa pag-usad ng gawain. Nakita kong malala ang pangit kong kalikasan. Naalala ko rin na dati, noong may isa akong tungkulin na kinasasangkutan ng pakikipagkita sa mga tao at araw-araw na pagdalo sa mga pagpupulong, bagama’t nagbunyag ako ng maraming katiwalian, ginamit ko ang pagiging abala sa mga tungkulin bilang pagdadahilan para iwasan ang pagninilay sa sarili ko, bihira kong hinahanap ang katotohanan para lutasin ang katiwalian ko. Nagdaan na ako sa maraming karanasan at nagbunyag ng maraming katiwalian, pero hindi pa ako nagkamit ng maraming katotohanan. Ngayon, sa paggawa ko sa tungkuling nakabatay sa teksto, bawat araw ay abala akong nakatuon sa pagtapos sa mga bagay-bagay, bihira akong lumalapit sa Diyos para pagnilayan ang katiwalian ko. Bukod sa paggawa ng tungkulin ko, madalas na nasa kalagayan ng kahungkagan ang isip ko, o kaya iniisip ko ang makalamang kasiyahan, pagmamahal sa pamilya, kasikatan, at katayuan—lahat ng bagay na walang kinalaman sa katotohanan. Walang pag-usad sa buhay pagpasok ko. Nakita ko na ang pagkamit sa katotohanan ay hindi nakadepende sa tungkuling ginagawa ng isang tao. Ang susi ay kung nakatuon ba siya sa pagninilay sa sarili, at kung seryoso ba siyang nagsisikap para lutasin ang nabunyag niyang katiwalian. Kung hindi niya hinanap ang katotohanan at pinagnilayan ang sarili niya, kung gayon, kahit pa maging isang superbisor siya, hindi niya makakamit ang katotohanan at hindi siya maliligtas. Sa pagharap ko sa mga katunayang ito, nakita ko kung gaano katawa-tawa at mali ang mga pananaw ko! Dahil hindi ko naunawaan ang katotohanan, tiningnan ko ang mga bagay mula sa mga nakalilinlang na pananaw, palaging gustong abandonahin ang tungkuling ito at hindi nagpapasakop sa kataas-taasang kapangyarihan at mga pagsasaayos ng Diyos. Hindi ko rin buong pusong ginawa ang tungkulin ko, at kung nagpatuloy ako nang ganito, maaantala lamang nito ang gawain at itataboy ako ng Diyos. Natukoy ko kung paanong napakahalaga na magkaroon ng tamang mga kaisipan at pananaw kapag hinahangad ang katotohanan. Nang maunawaan ko ito, hindi na ako mapili sa tungkulin ko, kundi handa ko nang samantalahin ang kasalukuyang pagkakataon para gawin ang tungkulin ko, bigyan-pansing mabuti ang mga kaisipan at pananaw ko kapag nangyari ang bagay-bagay, at hanapin ang katotohanan para lutasin kaagad ang mga iyon.

Sa pagninilay ko, napagtanto ko na ang aking kawalan ng kakayahang magpasakop para gawin ang kasalukuyan kong tungkulin ay hindi lamang dahil sa aking mga nakalilinlang na pananaw kundi sa pagnanais ko ring magkamit ng mga pagpapala. Inakala ko na, sa paggawa sa tungkuling ito, magkakamit ako ng mas kaunting katotohanan, na ibig sabihin ay mababa ang pag-asa ko sa mga pagpapala, kaya ayaw kong gawin ang tungkuling ito. Nakita ko na mali ang intensyon ko sa pananampalataya sa Diyos at sa paggawa ng mga tungkulin. Binasa ko ang mga salitang ito ng Diyos: “Nananampalataya ang mga tao sa Diyos upang pagpalain, magantimpalaan, at makoronahan. Hindi ba’t may ganito sa puso ng lahat? Totoo na mayroon nga. Bagama’t hindi ito madalas tinatalakay ng mga tao, at pinagtatakpan pa nga ang kanilang motibo at hangaring magtamo ng mga pagpapala, ang paghahangad at motibong ito sa kaibuturan ng puso ng mga tao ay hindi matinag-tinag noon pa man. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gampanan, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitawan ang motibasyon para sa mga pagpapala na nakatago sa kaibuturan ng kanilang mga puso, at laging tahimik na nagpapakapagod para dito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang motibasyong ito na tumanggap ng mga pagpapala, ano ang mararamdaman ninyo? Sa anong saloobin ninyo gagampanan ang inyong tungkulin at susundan ang Diyos? Ano kaya ang mangyayari sa mga tao kung mawawala ang motibasyong ito na tumanggap ng mga pagpapala na nakatago sa kanilang puso? Posible na magiging negatibo ang maraming tao, samantalang ang ilan ay mawawalan ng gana sa kanilang mga tungkulin. Mawawalan sila ng interes sa kanilang pananampalataya sa Diyos, na para bang naglaho ang kanilang kaluluwa. Magmumukha silang inalisan ng kanilang puso. Ito ang dahilan kung bakit sinasabi Kong ang motibasyon para sa mga pagpapala ay isang bagay na nakatago sa kaibuturan ng puso ng mga tao” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Inilantad ng mga salita ng Diyos ang kalagayan ko. Sa pananampalataya sa Diyos, pagtalikod sa mga bagay-bagay, paggugol sa aking sarili, at pagsisikap, ang naging layunin ko lang ay ang tumanggap ng mga pagpapala. Kung hindi ako makakatanggap ng mga pagpapala, nawawala ang motibasyon kong gawin ang tungkulin ko, at wala akong kasigasigan sa lahat ng bagay. Magmula noong una akong manampalataya sa Diyos, lagi akong masigasig sa paggawa ng tungkulin ko, isinuko ang trabaho at buhay may-asawa ko, at handa akong magdusa at magbayad ng halaga sa tungkulin ko. Noong itinalaga ako sa tungkuling ito na nakabatay sa teksto, naisip kong ang tungkuling ito ay kinasasangkutan ng kaunting mga pagtitipon sa labas at mas kaunting pagkakataong magkamit ng katotohanan, na hahadlang sa kaligtasan ko. Kaya ginusto kong bigyan ako ng superbisor ng ibang tungkulin, at nagreklamo ako na hindi angkop ang tungkuling itinalaga sa akin. Nagsimula akong maging pabaya sa paggawa ng tungkulin ko, nagpakatamad at inantala ang gawain. Nakita ko na naudyukan ng pagnanais ko para sa mga pagpapala ang mga sakripisyo at pagsisikap ko sa paggawa ng mga tungkulin ko. Sa pananalig ko, isinaalang-alang ko lamang ang sarili kong mga interes, tinatrato ang tungkulin ko bilang pamamaraan para magkamit ng mga pagpapala. Kung mukhang kapaki-pakinabang ang isang tungkulin para makamit ko ang mga pagpapala, masigasig akong nakikipagtulungan; kung hindi naman, nagiging negatibo at mapanlaban ako. Hindi ako naghangad para magpasakop at paluguran ang Diyos, ni hindi ko ginagawa ang tungkulin ko bilang isang nilikha na may sinseridad sa Diyos. Hahantong lang sa pagkasuklam ng Diyos ang paghahangad sa ganitong paraan at sa huli ay pagtitiwalag Niya. Dapat kong sundin ang mga pagsasaayos ng iglesia, masigasig at may konsensiyang gawin ang mga tungkulin ko, pagtuunan ang pagninilay sa sarili ko sa lahat ng bagay para matutuhan ang mga aral, at hangarin ang isang pagbabago sa disposisyon.

Sa mga sumunod na araw, nagtuon ako sa pagkatuto ng mga aral mula sa mga bagay na nakakaharap ko. Ang kapatid sa tinutuluyan kong bahay ay masigasig sa paggawa ng tungkulin niya pero hindi masyadong nagbigay-pansin sa buhay pagpasok. Noon, tinulungan ko siya nang may mabubuting layunin, palagi kong sinusubukang makilala niya ang sarili niya sa mga bagay na nangyayari, na humantong sa paglaban at pagkasuklam niya. Pakiramdam ko ay naagrabyado ako, nagtataka ako kung bakit hindi napapahalagahan ang mabubuting layunin ko. Sa pamamagitan ng pagninilay ko, napagtanto ko na may mayabang akong disposisyon at pinipilit ko ang iba na makinig sa akin. Gayundin, wala akong mga prinsipyo sa pagtulong sa iba. Kalaunan, nabasa ko ang “Ang mga Prinsipyo sa Pagtulong sa Iba Nang may Pagmamahal,” at naunawaan ko na ang pagtulong sa iba, kahit papaano ay hindi dapat maging dahilan para matisod sila kundi makinabang sila, at na dapat kong tratuhin ang iba ayon sa kanilang tayog, matiyaga at mabait silang ginagabayan nang hindi sila pinipilit na tanggapin ang mga pananaw ko. Bukod doon, noong nakaraan, maraming kapatid ang pumunta sa ibang bayan para mangaral ng ebanghelyo. Hindi ako makapunta dahil sa ilang dahilan, at nakaramdam ako ng pagkanegatibo at pinanghinaan ng loob, nagrereklamo kung bakit pinahintulutan ng Diyos na mangyari ito sa akin. Kalaunan, tumuon ako sa paghahanap ng katotohanan, at sa pamamagitan ng pagbabasa ng mga salita ng Diyos at pagninilay sa sarili, natukoy ko ang mga nakalilinlang kong pananaw at ang intensyon kong hanapin ang mga pagpapala. Inakala kong ang pagpunta sa ibang bayan para gawin ang mga tungkulin ay magbibigay ng mas maraming pagkakataon para magsagawa, at magkagayon ay mas malaking pag-asa para makamit ang katotohanan at kaligtasan. Noong hindi natugunan ang layong ito, naging negatibo at nagreklamo ako. Napagtanto ko na bilang isang nilikha, dapat akong magpasakop sa pamamatnugot at mga pagsasaayos ng Lumikha, at naunawaan ko na kung makakamit ba ng isang tao ang katotohanan o hindi ay nakadepende kung nagsisikap ba siya at nagbabayad ng halaga para sa katotohanan, hindi sa kung saan niya ginagawa ang kanyang tungkulin. Dapat akong kumapit nang mahigpit sa tungkulin ko, hangarin ang katotohanan at matuto ng mga aral sa kasalukuyang kapaligiran ko, at gawin nang maayos ang tungkulin ko. Ito ang dapat kong hangarin.

Sa pagninilay ko sa mga karanasan ko sa panahong ito, naunawaan ko na sa pananampalataya sa Diyos, kung makakamit ng isang tao ang katotohanan ay hindi nakadepende sa kung anong tungkulin ang ginagawa niya, kundi kung minamahal at isinasagawa ba niya ang katotohanan. Kung seryoso ang isang tao sa mga pang-araw-araw na bagay na nangyayari, tumutuon siya sa pagninilay sa kanyang katiwalian at paghahangad sa katotohanan upang lutasin ito, nagsisikap para sa pagbabago sa disposisyon, magkakamit siya ng ilang pakinabang sa bawat araw. Ngayon, hindi ko na nilalabanan ang paggawa sa tungkuling batay sa teksto at kaya ko nang magpasakop. Gusto ko ring pahalagahan ang tungkuling ito at magsikap sa paghahangad sa katotohanan.


17. Ngayon Ko Lang Napagtanto Na Wala Akong Katotohanang Realidad

Ni Guangchun, Tsina

Noong Agosto ng 2022, ginawan ng video at in-upload online ang isang artikulo ng patotoong batay sa karanasan na isinulat ko. Lubos akong nagulat at nasabik, kaya agad kong pinuntahan ang isa sa mga sister na kilalang-kilala ko upang ibalita ito sa kanya. Noong panahong iyon, hindi ko ito ikinuwento sa maraming tao, sapagkat alam kong dahil ito sa kaliwanagan at patnubay ng Diyos at na hindi ako dapat magmagaling. Makalipas ang ilang buwan, ang dalawa pang isinulat ko na patotoong batay sa karanasan ay ginawan din ng video at in-upload. Sa pagkakataong ito, hindi ko na mapigilan ang aking pagkasabik, at naisip ko, “Tatlo sa aking mga artikulo ng patotoong batay sa karanasan ang napili para gawan ng mga video. Ito na ang pinakamataas na bilang sa aming iglesia, na nagpapatunay na mayroon akong ilang praktikal na karanasan, na alam ko kung paano kilalanin ang aking sarili, at na kaya kong magbahagi ng patotoong batay sa karanasan. Mukhang malapit ko nang makamit ang kaligtasan.” Noong panahong iyon, nagkataong nakikipagtipon ako kasama ang ilang sister, at naisip ko, “Kung malalaman nila na ginawan ng mga video at in-upload online ang mga artikulo ko ng patotoong batay sa karanasan, tiyak na kaiinggitan at hahangaan nila ako. Iisipin nila na isa akong taong naghahangad sa katotohanan at mayroong buhay pagpasok.” Naisip ko ang sinabi ni Sister Xiaoxiao noong ikinukuwento niya, ilang araw na ang nakalipas, ang tungkol sa kanyang kalagayan. Sa kanyang puso, may pagtutol siya sa taong nakatalaga sa pangangasiwa at pagsusuri sa kanyang gawain, at hindi niya alam kung paano lutasin ang gayong kalagayan. Kaya sinabi ko, “Ang isang artikulo ng patotoong batay sa karanasan na isinulat ko ay tumatalakay sa kalagayan na pareho ng kay Xiaoxiao. Tungkol ito sa pagiging ayaw tumanggap ng pangangasiwa ng aking lider kapag ginagawa ko ang aking tungkulin. Maaari nating lahat na tingnan ito nang sama-sama.” Pagkatapos, ipinadala ko ang video sa mga kapatid, at detalyadong sinuri kung paanong, sa karanasang ito, nagawa kong tutukan ang aking kalagayan at suriin at kilalanin ito. Pagkatapos mapanood ni Xiaoxiao ang video, bumakas ang inggit sa kanyang mukha. Sinabi ng isa pang sister na nagngangalang Li Qi, “Hindi ko alam kung paano pangasiwaan ang aking mga katiwalian at pagnilayan at kilalanin ang sarili ko tulad ng ginagawa mo, o kung paano hanapin ang mga nauugnay na katotohanan para malutas ang mga ito. Kaunti lang ang pagkaunawa ko sa aking kalagayan. Ngayon, sa pagbabahaginan nang ganito, nauunawaan ko na nang kaunti ang tungkol sa landas tungo sa buhay pagpasok. Talagang ang dami kong kakulangan.” Masayang-masaya ako, at naisip ko, “Talagang nauunawaan ko ang katotohanan at mayroon akong buhay pagpasok, at maaari kong lutasin ang mga kalagayan ninyo. Maaari ko ring talakayin ang tungkol sa mga landas sa pagsasagawa.” Inisip ko na mas mahusay ako kaysa sa lahat ng naroroon, at puno ako ng kumpiyansa sa sarili. Dati, namumuhay si Li Qi sa isang negatibong kalagayan, at ayaw niyang lumabas at makipagtipon, kaya sinadya kong tanungin siya, “Handa ka bang sumali sa susunod na pagtitipon?” Masayang sumagot si Li Qi, “Oo, handa ako, sasali ako basta’t nandoon ka. Noon, hindi ko alam kung paano tumuon sa buhay pagpasok, at ngayon, mayroon na akong kaunting pagkaunawa. Sobrang kapaki-pakinabang ang pagdalo sa mga pagtitipon!” Nang makita ang nasisiyahang mukha ni Li Qi, nakaramdam ako ng malaking tagumpay, at naisip ko na isa akong napakahusay na lider. Bukod sa kaya kong lutasin ang mga problemang kaugnay sa gawain, kaya ko ring gabayan ang mga kapatid na hangarin ang buhay pagpasok. Noong panahong iyon, madalas akong mamuhay sa isang kalagayan ng paghanga sa sarili. Akala ko ay kahanga-hanga ako, at saanman ako magpunta, palagi kong iniisip na ako ang taong may pinakamaraming karanasan, pinakamaraming buhay pagpasok, at pinakamaraming katotohanang realidad.

Sa isang pagtitipon, hiniling sa akin ni Sister Yi Ran na ibahagi kung paano ko ginawa ang aking gawain. Nang marinig ko ito, hindi ko maiwasang matuwa nang kaunti. Naisip ko, “Nakikita ko na hindi ninyo alam lahat kung paano gumawa. Maghintay lang kayo, sasabihin ko sa inyo ang lahat tungkol sa kung paano ko ginagawa ang aking gawain at ipapakita ko sa inyo na mayroon akong mga abilidad sa paggawa.” Sa simula, mapagpakumbaba kong sinabi, “Noong una kong sinimulan ang tungkuling ito, hindi ko rin alam kung paano gumawa, at hindi ko alam kung paano ayusin ang aking mga prayoridad.” Pagkatapos, nagsalita ako nang nagsalita tungkol sa kung paano ko ginawa ang aking gawain. Nakita ko na ang lahat ng mga kapatid ay masigasig na nakikinig sa aking pagbabahagi, at tinitingnan ako nang may inggit. Naisip ko na napakagaling ng pagbabahagi ko, at sobrang masaya ako. Pagkatapos niyon, pumunta ako sa pagtitipon ng ibang grupo. Habang nagbabahagi ako, nagnilay ako, “Paano ako magbabahagi para makita ng mga kapatid na mayroon akong mga abilidad sa paggawa?” Naisip ko na nagbunga ng ilang resulta ang gawain ng ebanghelyo na pinangangasiwaan ko, at kaya binigyang-diin ko kung paano ko pinangasiwaan ang gawaing ito ng ebanghelyo. Sabi ko, “Una, dapat isaayos nang wasto ng isang tao ang kanyang mga tauhan. Inayos ko ang mga tungkulin ng mga kapatid ayon sa kanilang iba’t ibang kakayahan at espesyalidad. At saka, medyo nakatuon ako sa paglutas sa mga kalagayan at isyu ng mga tauhan na nagpapalaganap ng ebanghelyo. Nang isapuso ko ang gawain ng ebanghelyo, dumami ang mga taong nakakamit kada buwan. Pinuri ako ng mga kapatid, sinasabing mataas ang kakayahan ko at mayroon akong mga abilidad sa paggawa.” Nang makitang lahat sila ay nakikinig nang mabuti, masaya ako, pero nanghihinayang din. Dahil sa oras na iyon, tatlong tao lamang ang nakikinig sa aking pagbabahagi. Naisip ko, “Maganda sana kung mas maraming makikinig at makakaalam tungkol sa aking mga abilidad sa paggawa.” Pagkatapos ng pagtitipon, hindi mapalagay ang puso ko. Medyo may pakiramdam ako na itinataas at pinatototohanan ko ang aking sarili. Pero muli kong pinag-isipan ito, at inisip ko na karanasan ko lamang ito, at na ang lahat ng sinabi ko ay isang katunayan. Hindi ito katumbas ng pagtataas at pagpapatotoo sa aking sarili. Habang nagbubunyi ako sa aking kasiyahan, bigla akong nakatanggap ng sulat mula sa isang sister. Sa sulat niya, tinukoy at inilantad niya ang problema ko: “Kapag nagbabahagi ka sa mga pagtitipon, palagi kang nagpapakitang-gilas, ikinukuwento kung paano mo ginagawa ang iyong gawain, kung ano ang mga resultang nakamit mo sa huli, at kung paano ka hinahangaan ng iba. Tinatalakay mo ito nang napakadetalyado, pero wala akong naririnig tungkol sa kung paano ka nagpapatotoo sa Diyos. Sa pakikinig sa iyong pagbabahagi, hinangaan din kita, at naisip ko na napakabata mo pa pero napakagaling mo na sa iyong gawain, at na hinahangad mo ang katotohanan. Nang ganoon-ganoon lang, nagkaroon ka ng puwang sa puso ko, at labis ka ring hinangaan ng iba pang kapatid. Dinala mo ang lahat sa harapan mo at hinikayat silang hangaan at sambahin ka. Mapanganib ang magpatuloy nang ganito; ito ang landas ng mga anticristo.” Nang mabasa ko ang sulat, kinilabutan ako. Pero inamin ko lang na tinatahak ko ang maling landas at hindi ko talaga seryosong pinagnilayan ang aking sarili.

Pagkatapos, nakaramdam ako ng matinding kadiliman sa puso ko. Kapag may nangyayari sa akin, hindi ako tumutuon sa pagninilay-nilay sa sarili, at kapag may nakikita akong hindi ko gusto, hindi ko mapigilan ang aking galit. Sa lahat ng bagay, iniisip ko na tama ako, at na mali ang mga kapatid. Halimbawa, nang magbunga ng hindi magagandang resulta ang gawaing pinangangasiwaan ko, hindi ko pinagnilayan kung nakagawa ba ako ng praktikal na gawain, sa halip ay ipinasa ko ang responsabilidad sa mga kapatid ko, sinasabi na dahil sa mahinang kakayahan ng mga kapatid kaya walang naging mga resulta. Ang mga taong pinili ko ay hindi rin naaangkop, at pinaalalahanan ako ng sister na nakapareha ko na pumili ng mga tao ayon sa mga prinsipyo. Tumutol ako at hindi ko ito tinanggap sa puso ko. Negatibo ako at salungat, sinasabi na mahihina ang abilidad ko sa paggawa at hindi ko kayang gumawa ng praktikal na gawain. Nang suriin namin ni Sister Yang Ting ang gawain ng ebanghelyo, nakita ko na walang naging pag-unlad, at nang walang dahilan, iwinasto ko siya, sinasabi na wala siyang dinadalang pasanin at hindi gumagawa ng praktikal na gawain. Lubhang naapektuhan si Yang Ting dito. Namalayan ko na nasa masamang kalagayan ako, at naramdaman kong wala sa akin ang gawain ng Banal na Espiritu. Sa lahat ng bagay na ito na nangyayari sa akin, ni minsan ay hindi ko sinubukang kilalanin ang sarili ko, at kumilos din ako nang walang mga prinsipyo. Wala akong ibang idinulot sa mga kapatid kundi pagpigil at pinsala. Nang maisip ito, kinilabutan ako. Naghangad ako ng kasikatan at katayuan, at madalas kong itinataas at pinatototohanan ang aking sarili. Noong may nangyari sa akin, hindi ko tinanggap ang katotohanan at wala akong idinudulot na mga pakinabang sa sinuman. Hindi nagtagal, pinalitan na ako. Sa panahong ito, pakiramdam ko ay parating na ang sakuna. Sa puso ko, alam na alam ko na sumapit na sa akin ang paghatol at pagkastigo ng Diyos. Lubha akong nalungkot at nanghinayang ako na hindi ako nakapagsisi sa tamang oras. Tahimik akong nagdasal sa Diyos sa puso ko, “Diyos ko! Itinaas at pinatotohanan ko ang aking sarili habang ginagawa ang aking tungkulin, at ako ay pinalitan. Alam ko na ito ang paraan Mo ng pagmamahal at pagpoprotekta sa akin. O Diyos! Pakiusap, bigyang-liwanag Mo po ako, gabayan ako, at tulungan akong tunay na makilala ang sarili ko.”

Pagkatapos nito, nagnilay-nilay ako at sinubukan kong kilalanin ang aking sarili batay sa mga isyung tinukoy ng mga kapatid, at sa isang espirituwal na debosyon, nabasa ko itong mga salita ng Diyos: “Dinadakila at pinapatotohanan ang mga sarili nila, ibinibida ang mga sarili nila, sinisikap na tingalain at sambahin sila ng mga tao—may kakayahan sa mga bagay na ito ang tiwaling sangkatauhan. Ganito ang likas na reaksyon ng mga tao kapag pinamamahalaan sila ng mga satanikong kalikasan nila, at karaniwan ito sa lahat ng tiwaling sangkatauhan. Paano karaniwang dinadakila at pinatototohanan ng mga tao ang mga sarili nila? Paano nila natatamo ang layunin na tingalain at sambahin sila ng mga tao? Nagpapatotoo sila sa kung gaano karaming gawain ang nagawa nila, kung gaano sila nagdusa, kung gaano nila ginugol ang mga sarili nila, at kung anong halaga ang binayaran nila. Ginagamit nila ang mga bagay na ito bilang kapital kung saan dinadakila nila ang mga sarili nila, na nagbibigay sa kanila ng mas mataas, mas matatag, mas ligtas na lugar sa pag-iisip ng mga tao, upang mas maraming tao ang magpapahalaga, titingala, hahanga, sasamba, gagalang, at susunod sa kanila. Upang matamo ang layong ito, maraming bagay na ginagawa ang mga tao na nagpapatotoo sa Diyos sa panlabas, pero sa totoo lang ay nagtataas at nagpapatotoo sa kanilang sarili. Makatwiran bang kumilos nang ganoon? Lampas sila sa saklaw ng pagkamakatwiran at wala silang kahihiyan, ibig sabihin, walang kahihiyan silang nagpapatotoo sa nagawa nila para sa Diyos at kung gaano sila nagdusa para sa Kanya. Ibinibida pa nga nila ang kanilang mga kaloob, mga talento, karanasan, mga natatanging kasanayan, malulupit na diskarte sa mga makamundong transaksyon, ang mga paraang ginagamit nila upang paglaruan ang mga tao, at iba pa. Ang kaparaanan nila ng pagdadakila at pagpapatotoo sa sarili nila ay upang ipangalandakan ang sarili nila at maliitin ang iba. Nagbabalatkayo at nagpapanggap din sila, ikinukubli ang mga kahinaan, mga kakulangan, at mga kapintasan nila sa mga tao upang ang tanging nakikita ng mga ito ay ang kanilang luningning. Hindi man lamang sila nangangahas na sabihin sa ibang tao kapag nakararamdam sila ng pagkanegatibo; salat sila sa tapang na magtapat at makipagbahaginan sa mga ito, at kapag may ginawa silang anumang mali, ginagawa nila ang lahat-lahat upang ikubli at pagtakpan ito. Hindi nila kailanman binabanggit ang pinsalang naidulot nila sa gawain ng iglesia sa takbo ng paggawa ng tungkulin nila. Kapag may nagawa silang maliit na ambag o natamong ilang maliit na tagumpay, gayunman, mabilis sila sa pagpapakitang-gilas nito. Hindi sila makapaghintay na ipaalam sa buong daigdig kung gaano sila may kakayahan, kung gaano kataas ang kakayahan nila, kung gaano sila katangi-tangi, at kung gaano sila mas magaling kaysa sa mga normal na tao. Hindi ba’t isa itong paraan ng pagdadakila at pagpapatotoo sa kanilang sarili? Ang pagdadakila at pagpapatotoo ba sa sarili ay isang bagay na ginagawa ng isang taong may konsensiya at katwiran? Hindi. Kaya kapag ginagawa ito ng mga tao, anong disposisyon ang karaniwang nabubunyag? Kayabangan. Ito ang isa sa mga pangunahing disposisyon na nabubunyag, na sinusundan ng panlilinlang, na kinasasangkutan ng paggawa ng lahat ng maaari upang gawing mataas ang pagpapahalaga sa kanila ng ibang mga tao. Hindi mabubutasan ang kanilang mga salita at malinaw na naglalaman ng mga motibasyon at pakana; nagpapakitang-gilas sila, gayunpaman ay nais nilang itago ang katunayang ito. Ang kalalabasan ng kung ano ang sinasabi nila ay na pinararamdam sa mga tao na mas mahusay sila kaysa sa iba, na wala silang sinumang kapantay, na ang lahat ng iba ay nakabababa sa kanila. At ang kalalabasang ito ay hindi ba natatamo sa pamamagitan ng mga pakubling paraan? Anong disposisyon ang nasa likod ng gayong mga paraan? At mayroon bang anumang mga sangkap ng kabuktutan? (Mayroon.) Isa itong uri ng buktot na disposisyon. Makikita na ang mga kaparaanang ginagamit nila ay udyok ng isang mapanlinlang na disposisyon—kaya bakit Ko sinasabi na masama ito? Ano ang koneksyon nito sa kasamaan? Ano sa palagay ninyo: Kaya ba nilang maging tapat tungkol sa kanilang mga layon na dakilain at patotohanan ang kanilang sarili? Hindi nila kaya. Ngunit laging may hangarin sa kaibuturan ng kanilang puso, at ang sinasabi at ginagawa nila ay para makatulong sa hangaring iyon, at ang mga layon at motibo ng sinasabi at ginagawa nila ay lubos nilang inililihim. Halimbawa, gagamit sila ng panlilihis o ilang patagong kahina-hinalang taktika para makamtan ang mga layon na ito. Hindi ba’t likas na tuso ang gayong paglilihim? At hindi ba’t matatawag na masama ang gayong pagkatuso? (Oo.) Maaari nga itong tawaging masama, at mas malalim iyon kaysa panlilinlang” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Tumpak ang mga salita ng Diyos at inilalantad ng mga ito ang ating mga intensyon at layon sa pagtataas at pagpapatotoo sa ating sarili. Ang lahat ng ito ay upang hangaan at sambahin tayo ng mga tao, at para magkaroon tayo ng puwang sa puso nila. Sa pagbabalik-tanaw, ang pagtataas at pagpapakitang-gilas ko ay upang hangaan at tingalain ako ng mga tao. Nang makita kong ginawan ng mga video at in-upload online ang aking mga artikulo, hindi ako nagpapatotoo sa mga resulta na nakamit ng Diyos mula sa paggawa Niya sa akin, bagkus ay ginagamit ko ang mga ito para ipagmalaki ang aking sarili at hangaan ako ng iba. Sa pagtitipong iyon, nang marinig kong pareho sa aking karanasan ang kalagayan ni Xiaoxiao, hindi ako nagbahagi tungkol sa aking kaalaman sa mga salita ng Diyos batay sa sarili kong karanasan para tulungan siyang maunawaan ang katotohanan at subukang makilala ang sarili niyang tiwaling disposisyon, sa halip ay ipinagmalaki ko ang aking sarili at sadyang sinuri ang aking mga artikulo nang napakadetalyado upang mas maipakita sa aking mga kapatid na mayroon akong mahusay na kakayahan, may buhay pagpasok, at isa akong taong naghahangad sa katotohanan. Pagkatapos, hahangaan at sasambahin nila ako. Lalo na noong tinanong ako ni Sister Yi Ran kung paano ko ginawa ang aking gawain, hindi ko ibinahagi kung paano magpakadalubhasa sa mga prinsipyo ng paggawa, kundi nagsalita lang ako nang nagsalita tungkol sa kung gaano ako kahusay sa pagsasaayos ng gawain, nang sa gayon ay iisipin ng lahat na mayroon akong mga abilidad sa paggawa at pagkatapos ay hahangaan at sasambahin nila ako. Nang pumunta ako sa ibang grupo para makipagtipon, ganoon din ang nangyari. Nang magbahagi ako, partikular kong pinili ang aking pinakamatagumpay na karanasan para magpasikat at ipakita sa kanila na hindi ako ordinaryo, upang magkaroon sila ng magandang impresyon sa akin. Sa totoo lang, noong una kong sinimulan ang aking tungkulin, maraming bagay ang hindi ko naunawaan, at naranasan ko ang maraming kabiguan. Ang patnubay ng mga salita ng Diyos at ang pagbabahaginan at tulong ng aking mga kapatid ang nagbigay-daan sa akin na maarok ang ilang prinsipyo. Pero hindi ko tinalakay ang tungkol sa aking mga katiwalian o kung ano ang kulang sa akin, at partikular kong ipinakita ang aking pinakamaganda at pinakamahusay na katangian upang makita ng mga kapatid na mayroon akong mahusay na kakayahan, na hinangad ko ang katotohanan, na mayroon akong mga abilidad sa paggawa, na ako ay may talento, at na dapat maging mas maganda ang tingin sa akin ng lahat. Ang intensiyon ko sa pagbabahagi sa mga pagtitipon ay upang magpakitang-gilas, para ipakita sa mga tao na alam ko kung paano dumanas at gumawa, para hahangaan at titingalain nila ako. Nagpapatotoo ako sa aking sarili, nagpapakitang-gilas, at nililihis ang iba. Sa pakikipagbahaginan sa aking mga kapatid nang may gayong mga intensyon, tunay akong napakakasuklam-suklam at napakabuktot na tao! Naisip ko kung ano ang sinabi sa sampung atas administratibo na dapat sundin ng mga hinirang ng Diyos: “1. Hindi dapat ipagmalaki ng tao ang kanyang sarili, ni itaas ang kanyang sarili. Dapat niyang sambahin at dakilain ang Diyos” (Ang Salita, Vol. I. Ang Pagpapakita at Gawain ng Diyos. Ang Sampung Atas Administratibo na Dapat Sundin ng Hinirang na Bayan ng Diyos sa Kapanahunan ng Kaharian). At sinasabi ng mga salita ng Diyos: “Ang lahat ng tumatahak sa landas ng mga anticristo ay dinadakila at pinatototohanan ang kanilang sarili, itinataguyod ang kanilang sarili at ipinangangalandakan ang kanilang sarili kahit saan, at wala talagang pakialam sa Diyos. Naranasan na ba ninyo ang mga bagay na ito na sinasabi Ko? Maraming tao ang patuloy na nagpapatotoo para sa kanilang sarili, nagsasalita tungkol sa kung paano nila pinagdurusahan ang ganito at ganoon, kung paano sila gumagawa, kung paano sila pinahahalagahan ng Diyos, at ipinagkakatiwala sa kanila ang ganoong gawain, at kung ano sila, na sadyang gumagamit ng mga partikular na tono habang nagsasalita, at nagpapakita ng ilang partikular na asal, hanggang sa kalaunan ay malamang na may ilang taong magsisimulang isipin na sila ay Diyos. Matagal nang tinalikuran ng Banal na Espiritu ang mga umabot sa antas na ito, at bagamat hindi pa sila napapaalis o naititiwalag, at sa halip ay pinanatili upang magserbisyo, napagpasyahan na ang kanilang kapalaran at hinihintay na lamang nila ang kanilang kaparusahan” (Ang Salita, Vol. III. Ang mga Diskurso ni Cristo ng mga Huling Araw. Masyadong Maraming Hinihingi ang mga Tao mula sa Diyos). Matapos basahin ang mga salita ng Diyos, naramdaman ko na hindi dapat labagin ang Kanyang matuwid na disposisyon. Ang pinakakinasusuklaman ng Diyos ay ang mga taong nagtataas sa kanilang sarili at nagpapakitang-gilas, at madaling mawawala ang gawain ng Banal na Espiritu sa mga taong gumagawa niyon. Kung hindi sila magsisisi, sila ay mahaharap sa kaparusahan sa huli. Matapos basahin ang mga salita ng Diyos, sa wakas ay nagising ako sa realidad. Inalala ko kung paanong sa buong panahong ito, upang hangaan ako ng mga tao, nasabik akong ipaalam sa kanila na sumulat ako ng ilang artikulo ng patotoong batay sa karanasan. Ang mga resulta ng gawain at patnubay ng Banal na Espiritu ay ginawa kong sarili kong dakilang tagumpay na ipinakalat ko kung saan-saan. Kapag nakikipagtipon ako sa mga kapatid o nagtatalakay ng gawain, sa tuwing may nakikita akong isang tao, sinusunggaban ko ang pagkakataon para walang-kahihiyan na ipagkalat ang aking karanasan upang makita ng mga kapatid na mahusay ang kakayahan ko at may mga abilidad ako sa paggawa, at na isa akong taong naghahangad sa katotohanan, na humahantong sa kanilang paghanga at pagsamba sa akin. Walang pakundangan akong nagpapakitang-gilas at inaakit ang puso ng iba. Ito ay paglabag sa disposisyon ng Diyos. Napagtanto ko noong panahong iyon, nang mawala sa akin ang gawain ng Banal na Espiritu, nang masadlak ako sa kadiliman, at sa huli ay pinalitan ako, na ito ang pagsapit sa akin ng matuwid na disposisyon ng Diyos. Lubos na kinasuklaman ng Diyos ang ginawa ko, at ikinubli Niya sa akin ang Kanyang mukha. Ang Diyos ay matuwid at banal, at ang Kanyang disposisyon ay hindi dapat malabag, pero wala akong kahihiyan, at walang pakundangan kong ninakaw ang kaluwalhatian ng Diyos. Pinuri ko ang aking sarili para sa mga resulta ng gawain ng Diyos at ipinagmayabang ang aking mga kalakasan. Tunay na wala akong may-takot-sa-Diyos na puso, at tumatahak ako sa landas ng mga anticristo. Gumagawa ako ng kasamaan. Nang maisip ko ang mga ito, nanikip ang dibdib ko sa sakit. Nakikita ko na bagamat natugunan ko ang aking pagnanais para sa katayuan sa pamamagitan ng pagtataas at pagpapatotoo sa aking sarili, ang nakuha ko bilang kapalit nito ay ang pagkapoot ng Diyos at pagkawala sa akin ng gawain ng Banal na Espiritu. Kung magpapatuloy ako nang ganito, mawawalan ako ng pagkakataong maligtas. Ngayon, napalitan na ako. Isa itong babala mula sa Diyos. Kailangan kong pagnilayan nang maayos ang aking sarili at magsisi.

Nag-isip-isip ako, “Bakit ko nagawang itaas at patotohanan ang aking sarili at tumahak sa maling landas na ito? Aling tiwaling disposisyon ang kumokontrol sa akin?” Nagdasal din ako sa Diyos at hiniling sa Kanya na bigyang-liwanag at gabayan ako. Sa isang espirituwal na debosyon, nabasa ko itong mga salita ng Diyos: “Kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong likas na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para dakilain mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito para ilagay mo ang iyong sarili sa puwesto ng Diyos at hingin sa mga tao na magpasakop sila sa iyo, at magiging dahilan para igalang mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). “May kakayahan ang mga taong may mapagmataas na kalikasan na suwayin ang Diyos, labanan Siya, at makagawa ng mga bagay na humahatol sa Kanya at nagtataksil sa Kanya, at gumawa ng mga bagay na nagtataas sa kanilang sarili at na isang pagtatangkang magtatag ng kani-kanilang nagsasariling kaharian. Ipagpalagay nang may sampu-sampung libong tao sa isang bansa ang tumanggap sa gawain ng Diyos, at ipinadala ka roon ng sambahayan ng Diyos para pamunuan at ipastol ang mga hinirang ng Diyos. At ipagpalagay nang ibinigay sa iyo ng sambahayan ng Diyos ang awtoridad at pinayagan kang gumawa nang mag-isa, nang walang pagsubaybay Ko o ng sinuman. Pagkaraan ng ilang buwan, magiging parang kataas-taasang hari ka, mapapasakamay mo ang lahat ng kapangyarihan, ikaw ang magdedesisyon, igagalang ka, sasambahin ka, susundin ka ng lahat ng hinirang na para bang ikaw ang Diyos, inaawit sa bawat salita ang iyong mga papuri, sinasabing nangangaral ka ng may malinaw na pagkaunawa, at ipinagpipilitan na ang iyong mga pagpapahayag ang siya nilang kailangan, na ikaw ang makapagtutustos sa kanila at makagagabay sa kanila, at na hindi magkakaroon ng puwang sa puso nila ang Diyos. Hindi ba’t magiging problematiko ang ganitong uri ng gawain? Paano mo sana ito nagawa? Para magawa ng mga taong ito ang gayong reaksyon, patutunayan nito na ang gawaing ginagawa mo ay hindi man lamang kinasangkutan ng pagbibigay patotoo sa Diyos; manapa’y nagpatotoo lamang ito sa iyong sarili at ipinakitang-gilas lamang nito ang iyong sarili. Paano ka makapagkakamit ng gayong kahihinatnan? Sinasabi ng ilang tao na, ‘Ang ibinabahagi ko ay ang katotohanan; tiyak na hindi ko kailanman pinatotohanan ang aking sarili!’ Ang saloobin mong iyan—ang asal mong iyan—ay sumusubok makapagbahagi sa mga tao mula sa posisyon ng Diyos, at hindi ito katulad ng pagtayo sa posisyon ng isang tiwaling tao. Lahat ng sinasabi mo ay mabulaklak na mga pananalita at panghihingi sa iba; wala man lamang kinalaman ito sa iyong sarili. Samakatuwid, ang kahihinatnang makakamit mo ay ang mapasamba mo ang mga tao sa iyo at kainggitan ka nila hanggang, sa huli, silang lahat ay nagpapasakop sa iyo, nagpapatotoo sa iyo, pinupuri ka, at binobola ka nang husto. Kapag nangyari iyon, magiging katapusan mo na; mabibigo ka! Hindi ba ito ang landas na kinaroroonan ninyong lahat ngayon? Kung pinakiusapan kang mamuno ng ilang libo o ng ilang sampung libong katao, makararamdam ka ng kasiyahan. Bibigyang-daan mong umusbong ang kayabangan at magsisimula kang subukang okupahin ang posisyon ng Diyos, nagsasalita at nagmumuwestra, at hindi mo malalaman kung anong susuotin, anong kakainin, o kung paano maglakad. Ikasisiya mo ang mga kaginhawaan ng buhay at itataas ang iyong sarili, hindi minamarapat na makipagkita sa mga ordinaryong kapatid. Ikaw ay lubusang sasama—at mailalantad at palalayasin, pababagsakin na gaya ng arkanghel. May kakayahan kayong gawin ito, hindi ba? Kaya, ano ang dapat ninyong gawin? Kung isang araw ay isinaayos na maging responsable kayo para sa gawain ng ebanghelyo sa bawat bansa, at kaya ninyong tahakin ang landas ng isang anticristo, paano mapapalawak ang gawain kung gayon? Hindi ba ito magiging magulo? Sino, kung gayon, ang mangangahas na payagan kang lumabas doon? Matapos kang ipadala roon, hinding-hindi ka na babalik; hindi ka na magbibigay ng atensyon sa anumang sinabi ng Diyos, at patuloy ka na lamang magpapakitang-gilas at magpapatotoo sa iyong sarili, na parang ikaw ang nagdadala ng kaligtasan sa mga tao, ang gumagawa ng gawain ng Diyos, at ipinararamdam sa mga tao na para bang lumitaw ang Diyos at naritong gumagawa—at habang sinasamba ka ng mga tao, labis kang magagalak, at sasang-ayon ka pa nga kung itinuring ka nilang parang Diyos. Sa sandaling naabot mo ang yugtong iyon, katapusan mo na; mababasura ka. Ang ganitong uri ng mapagmataas na kalikasan ang siyang magiging pagkawasak mo sa huli nang hindi mo namamalayan. Isang halimbawa ito ng taong lumalakad sa landas ng mga anticristo” (Ang Salita, Vol. III. Ang mga Diskurso ni Cristo ng mga Huling Araw. Mayabang na Kalikasan ang Nasa Ugat ng Paglaban ng Tao sa Diyos). Mula sa mga salita ng Diyos, naunawaan ko na kapag itinataas at pinatototohanan ko ang aking sarili, kinokontrol ako ng isang mapagmataas na kalikasan. Dahil tatlo sa aking mga artikulo ang ginawan ng mga video at in-upload online, masyado kong hinangaan ang aking sarili, at inakala ko na isa akong taong mayroong katotohanang realidad at na maliligtas ako. Pinuri ko rin ang aking sarili dahil nagawa kong lutasin ang mga problema ng mga kapatid at dahil ako ang pinakaangkop na lider. Tinatalakay man ng mga kapatid ang kanilang mga kalagayan, o pinag-uusapan man namin ang tungkol sa gawain, ginagamit ko ang bawat pagkakataon para ipakita sa kanila ang aking mga artikulo ng patotoong batay sa karanasan at suriin kung paano ako nagtamo ng kaalaman at karanasan, nang sa gayon ay makita nila na mayroon akong katotohanang realidad at hahangaan at sasambahin nila ako. Sa sobrang yabang ko, nawalan na ako ng katwiran at hindi ko na alam kung sino ba talaga ako. Ibibigay ng bawat tao na may kaunting katwiran at may-takot-sa-Diyos na puso ang lahat ng kaluwalhatian sa Diyos kapag nakikita nila ang mga resultang natatamo ng Kanyang gawain. Samantala, wala man lang akong anumang katwiran. Sumulat ako ng ilang artikulo ng patotoong batay sa karanasan at inakala ko na mayroon akong katotohanang realidad, at kaya, nagsimula akong patotohanan ang aking sarili. Tunay ngang wala akong kahihiyan. Naisip ko si Pablo, na ang likas na katangian ay sobrang mayabang at may labis na pagtingin sa sarili. Inakala niya na mas nakakaunawa siya kaysa sa iba at na mas nakahihigit siya kaysa sa grupo ng mga apostol. Hindi niya kailanman sinuri o sinubukang kilalanin ang kanyang sarili, hindi rin niya tinanggap ang paghatol at pagkastigo ng Diyos. Kapag nakakakita ng ilang resulta si Pablo sa kanyang gawain, ipinangangalandakan niya ang kanyang sarili kahit saan, ipinapakita na mahusay siya sa paggawa at pangangaral. Nagpapatotoo siya tungkol sa kung gaano karaming pagdurusa ang kanyang tiniis at kung gaano kalaking halaga ang ibinayad niya, at nilihis niya ang ilang mananampalataya. Pinaniwala niya ang mga tao na mayroon siyang katotohanang realidad, at na tratuhin ang kanyang mga salita bilang ang mga salita ng Diyos. Sa huli, nilabag niya ang disposisyon ng Diyos at natamo niya ang kaparusahan ng Diyos. Ang disposisyong ibinunyag ko ay hindi naiiba kay Pablo. Sobra din akong mayabang at may labis na pagtingin sa sarili. Sumulat ako ng ilang artikulo ng patotoong batay sa karanasan at ibinida ang aking sarili bilang isang taong may katotohanang realidad. Palagi kong ginagamit ang mga artikulong ito para magpakitang-gilas, kaya sinamba ako ng mga kapatid. Nililihis ko ang mga tao gaya ng ginawa ni Pablo. Ang Diyos lamang ang katotohanan, at tanging ang mga salita ng Diyos ang makakalutas sa mga kalagayan at paghihirap ng mga tao. At tanging ang mga salita ng Diyos ang naaangkop na ipalaganap sa lahat ng tao. Ang Diyos lamang ang karapat-dapat sambahin at hangaan ng mga tao. Isa lamang akong tiwaling tao, pero palagi kong hinahangad na hangaan at sambahin ako ng mga tao. Tinatahak ko ang landas ng paglaban sa Diyos. Kung hindi ako magsisisi, malalabag ko ang Kanyang disposisyon at mawawasak ako. Sa loob-loob ko, nanginginig ako sa takot; para bang anumang oras ay maaaring pakawalan sa akin ang poot ng Diyos. Sa puso ko, paulit-ulit kong sinabi sa Diyos, “Diyos ko! Nagkamali ako. Ako ay walang iba kundi isang tiwaling tao. Mayabang ang disposisyon ko, ninakaw ko ang Iyong kaluwalhatian, at nawala sa akin ang gawain ng Banal na Espiritu. Ito ang Iyong pagiging matuwid. Masyado akong hindi makatwiran, at dapat talaga akong parusahan. Diyos ko! Takot na takot po ako na aabandonahin Mo ako, at handa po akong humarap sa Iyo at magsisi.”

Kalaunan, nagninilay-nilay rin ako sa aking sarili, at napagtanto ko na palagi kong inaakala na ang pagsusulat ng mga artikulo ng patotoong batay sa karanasan ay nangangahulugan na mayroon akong katotohanang realidad at na mahusay ako. Umaayon ba sa katotohanan ang gayong pananaw? Binasa ko ang mga salita ng Diyos at nahanap ko ang sagot sa katanungang ito. Sabi ng Diyos: “Napakabagal ng pag-usad ng buhay ng mga tao, dahil ang katotohanang nauunawaan ng mga tao ay may kinalaman sa kalikasang diwa ng mga tao, sa pag-iral ng mga tao, at sa mga bagay na ipinamumuhay ng mga tao, at kasama na rito ang pagbabago ng disposisyon ng isang tao pati na rin ang mga pagbabago sa kanyang buhay. Paanong napakadaling magbago ang iyong buhay tungo sa ibang buhay? Sa isang aspekto, kinakailangan nito ang gawain ng Diyos, at kasabay nito, kinakailangan din nito na aktibong makipagtulungan ang mga tao; dagdag pa roon, nariyan din ang mga pagsubok sa panlabas na kapaligiran, pati na ang iyong personal na paghahangad; dagdag pa rito, dapat mayroon kang sapat na kakayahan at abilidad na umunawa, at pagkatapos ay bibigyan ka ng Diyos ng karagdagang kaliwanagan at patnubay; higit pa roon, magpapataw ang Diyos ng ilang pagkastigo, paghatol, pagtatabas at pagwawasto sa iyo, at pupunahin ka ng iyong mga kapatid, at kailangan mo pa ring hangaring umangat, upang maalis ang mga bagay na iyon na kay Satanas—at saka lamang unti-unting makapapasok ang mga positibong bagay na nabibilang sa katotohanan. … Huwag mong isipin na dahil marami ka nang napakinggang sermon, naging buhay mo na ang katotohanan, at natamo mo na ang katotohanan. Malayo ka pa roon! Huwag mong isipin na dahil lang sa nakapagsulat ka ng isang artikulo ng patotoo o nagkaroon ng gayong karanasan, ikaw ay ligtas na. Wala ka pa roon! Isa lang iyong maliit na piraso sa iyong mahabang karanasan sa buhay. Ang pirasong ito ay maaaring isang panandaliang lagay ng loob lamang, isang panandaliang damdamin, isang panandaliang kahilingan o ambisyon, at wala nang iba pa. Isang araw, kapag ikaw ay mahina at nagbalik-tanaw ka at nakinig sa mga patotoong minsan mong ibinahagi, sa mga panunumpang minsan mong sinambit, at sa mga pagkaunawang minsan mong nakuha, magiging hindi pamilyar ang mga ito sa iyo, at sasabihin mo na, ‘Ako ba iyon? Ganoon ba kataas ang naging tayog ko? Bakit hindi ko alam? Siguradong hindi ako iyon, hindi ba?’ Sa puntong ito, mapagtatanto mo na hindi pa rin nagbago ang iyong buhay. Ano ang ipinahihiwatig nito kung hindi pa nagbago ang iyong buhay? Ibig sabihin nito ay hindi pa rin nagbago ang iyong disposisyon. Ano ang mararamdaman mo kapag natuklasan mo na—sa kabila ng pagbigay mo ng mga patotoo at sa kabila ng inakala mo noon na mayroon ka nang malaking tayog—maaari ka pa ring maging negatibo tulad ngayon? Hindi ba’t iisipin mo na masyadong mahirap baguhin ang sariling disposisyon? Ang katotohanan ay hindi isang bagay na maaaring agad-agad na taglayin ng mga tao. Kung talagang makakamit ng mga tao ang katotohanan bilang kanilang buhay, sila ay pagpapalain, at magbabago ang buhay nila. Hindi na sila magiging katulad ng kung ano sila ngayon, na madalas na nagpapakita ng mga tiwaling disposisyon, bagkus ay magagawa nilang magpasakop nang lubos sa Diyos at magawa nang tapat ang kanilang tungkulin, at sila ay ganap na magbabago” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). “Ang karamihan sa mga patotoong batay sa karanasan ng mga tao ay tungkol sa pagdanas ng isang sitwasyon na pumipilit sa kanila na gumawa ng isang bagay, sa pagkamit ng ‘pagpapasakop sa Diyos’ sa kanilang mga kilos, at sa pagkaramdam ng kasiyahan sa kanilang puso, iniisip na malaki ang kanilang naiambag. Kahit na nakapagsulat ka na ng isang artikulo ng patotoong batay sa karanasan, ang totoo ay ipinangangalandakan, pinatototohanan, at itinatatag mo ang iyong sarili, iniisip na, ‘Tingnan ninyo, mayroon akong patotoo—hindi ko binigo ang Diyos. Natupad ko ang aking tungkulin sa sitwasyong ito!’ Ang ilan ay maaaring dumaan sa malalim na pagninilay-nilay sa sarili kapag nahaharap sila sa pagtatabas at pagwawasto, napagtatanto nila na, ‘Kumikilos lang ako nang pabasta-basta at hindi ko binigyang-kasiyahan ang Diyos, kaya magbabago na ako!’ Anong mga aspekto ang babaguhin mo? Ang iyong mga pamamaraan, pag-iisip, at pananaw at saloobin sa paggawa sa bagay na ito ay magbabago. Gayunpaman, magbabago ba ang iyong tiwaling disposisyon? Hindi, lingid sa kaalaman ng iba, mananatili kang mayabang at walang pakundangan. Ang iyong perspektiba, paninindigan, at pananaw sa kung paano mo tingnan at pangasiwaan ang mga tao at bagay ay hindi talaga batay sa mga salita ng Diyos. Kaya, kahit ngayon ay hindi pa rin nagsimulang magbago ang iyong tiwaling disposisyon! Kung gayon, ano nga ba ang diumano’y pagbabago sa iyo? Ito ay pagbabago lamang sa iyong pag-uugali at pamumuhay, at maaaring magbago nang kaunti ang iyong tono, intonasyon, at istilo sa pagharap sa mga tao at bagay. Mas lumakas ang iyong determinasyon, at matapos ang iba’t ibang sitwasyon at pagtatabas at pagwawasto, kasama ang inspirasyon mula sa pakikinig sa maraming patotoong batay sa karanasan, mas naging matatag ang iyong determinasyon na manampalataya sa Diyos at kapasyahang sundin Siya—ito ang mga pagbabagong nangyari. Ang mga pagbabagong ito, sa isang antas, ay nagbibigay-daan sa iyo na maging mas marangal, matuwid, at determinado, at ang iyong saloobin sa katotohanan at pagtamo ng kaligtasan ay nagiging medyo mas positibo, aktibo, puno ng pag-asa, at optimistiko. … Ang masama lang ay na ang inyong naipakita at naipamalas sa ngayon ay pagbabago lamang sa pag-uugali at ideolohiya. Mayroon ding mga palatandaan na napupukaw ang ilang medyo positibo, aktibo, at optimistikong elemento sa inyong kalooban, ngunit ang mga palatandaang ito ay hindi nangangahulugan na nagsimula nang magbago ang inyong tiwaling disposisyon” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 3). Matapos basahin ang mga salita ng Diyos, labis akong napahiya. Noon, inakala ko na kung susulat ako ng ilang artikulo ng patotoong batay sa karanasan na gagawan ng mga video at ia-upload online, magtataglay ako ng katotohanang realidad at magiging mas mahusay ako kaysa sa iba, at malalapit pa nga sa kaligtasan. Ayon sa mga salita ng Diyos, mali ang pananaw ko at hindi ito naaayon sa katotohanan. Bagamat nagnilay ako sa aking sarili at may kaalaman sa isang bagay, at kaya ako sumulat ng isang artikulo ng patotoong batay sa karanasan, nangangahulugan lamang ito na nakakuha ako ng ilang gantimpala at kaalaman sa yugtong ito, hindi ibig sabihin na naiwaksi ko na ang aking tiwaling disposisyon at na isa akong taong may realidad at may buhay. Sa katunayan, lubos akong nagawang tiwali ni Satanas; malalim na nakatanim sa akin ang mga satanikong disposisyon, at marami rin akong satanikong lason sa loob ko. Hindi totoo na kung mayroon akong kaunting pagkaunawa sa katotohanan o kung kaya ko minsan na isagawa ang katotohanan tungkol sa isang partikular na bagay, ganap na magbabago ang aking mga satanikong disposisyon. Sa panahong ito, namumuhay ako sa aking mayabang na disposisyon, iniisip na nakatataas at mas mahusay ako kaysa sa lahat at walang kahihiyang itinataas at ipinangangalandakan ang aking sarili, bulag ko ring pinakikitunguhan ang mga kapatid gamit ang aking mayabang na disposisyon at pagkamainitin ng ulo. Marami pa rin akong tiwaling disposisyon na hindi ko pa nalutas, at talagang hindi ko taglay ang mga salita ng Diyos bilang buhay ko. Napagtanto ko rin na ang mga artikulo ng patotoong batay sa karanasan na isinulat ko ay nangangahulugan lamang na mayroon akong kaunting pagkaunawa sa isang partikular na aspekto ng aking mga tiwaling disposisyon o maling pananaw at pansamantala kong naisagawa ang kaunting katotohanan, pero hindi pa ako tuluyang namuhi at naghimagsik laban sa sarili kong kalikasang diwa. Kapag naharap sa parehong sitwasyon, magagapos pa rin ako ng aking mga tiwaling disposisyon at hindi ko maisasagawa ang katotohanan. Kagaya ng dati, noong sinulat ko ang tungkol sa aking karanasan bilang isang mapagpalugod ng tao at napagtantong kontrolado ako ng ideyang “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” at na makasarili ako at kasuklam-suklam, pinoprotektahan ang sarili kong mga interes. Sa pamamagitan ng pagbabasa ng mga salita ng Diyos, mas naging mapagkilatis ako sa ganoong pananaw, subalit pagkatapos, nang maharap ako sa parehong sitwasyon, naging kontrolado pa rin ako ng aking makasarili, mapanlinlang na kalikasan at hindi ko ganap na maisagawa ang katotohanan. Kinailangan ko pa ring tanggapin ang higit pang paghatol at pagkastigo ng mga salita ng Diyos at unti-unting iwaksi ang aking tiwaling disposisyon. Ang mga taong may tunay na pagbabago ng disposisyon at may katotohanang realidad ay tumitingin sa bagay-bagay nang batay sa mga salita ng Diyos kahit ano man ang mangyari sa kanila, at hindi sila namumuhay ayon sa kanilang satanikong tiwaling disposisyon at mga satanikong pananaw. Kaya nilang manindigan sa kanilang posisyon bilang nilikha, magpatotoo sa Diyos, at magsabuhay ng normal na wangis ng tao. Pero madalas pa rin akong pinamamahalaan ng aking mga tiwaling disposisyon, at ang isinabuhay ko ay hindi naglalaman ng anumang bahagi ng pagpapatotoo para sa Diyos. Walang pakundangan ko ring itinataas at pinatototohanan ang aking sarili at namumuhay ako sa imahe ni Satanas. Binibigyang-kahihiyan ko ang Diyos; anong katotohanang realidad ang mayroon ako? Napakalayo ko pa para maligtas. Sa pagkakataong ito ko lamang nakita nang malinaw ang tunay kong tayog: Isa akong tiwaling tao, likas na hindi karapat-dapat na hangaan at purihin ng iba. Kapag mayroon akong ilang resulta sa paggawa ng aking tungkulin, ito ay nakamit sa pamamagitan ng mga salita at gawain ng Diyos at ng kaliwanagan at patnubay ng Banal na Espiritu. Kung hindi dahil sa kaliwanagan at patnubay ng Diyos, tuluyan akong magiging isang hangal na walang nauunawaan, walang halaga, at hindi mas mahusay kaysa sa iba. Nang mapagtanto ito, medyo nasuklam ako sa aking sarili. Napakarami ko pa ring katiwalian at kakulangan, pero hindi ko man lang kilala ang sarili ko at inisip ko pa rin na taglay ko ang katotohanang realidad. Napakayabang ko at walang katwiran, at talagang kinasusuklaman ako ng Diyos.

Makalipas ang mahigit isang buwan, itinalaga ako na gawing muli ang aking tungkulin. Takot na takot akong maulit ang parehong mga pagkakamali, at madalas akong magdasal sa Diyos, hinihiling sa Kanya na gabayan ako na isagawa ang katotohanan. Isang beses, nakipagtipon ako sa ilang lider, at narinig kong binanggit ni Zhang Ying na napansin niya ang mga problema ng mga kapatid ngunit hindi siya naglakas-loob na turuan ang mga ito, at naisip ko na isa itong pagpapamalas ng mga mapagpalugod ng tao. Naisip ko, “Marami-rami ang mga taong nandito; ipakita ko kaya sa kanila ang aking artikulo ng patotoong batay sa karanasan tungkol dito? Sa ganitong paraan, tiyak na hahangaan nila ako, at nang ganoon-ganoon lang, maitatatag ko ang aking imahe sa mga kapatid.” Sa oras na ito, napagtanto ko na gusto ko na namang magpakitang-gilas. Naisip ko ang mga salita ng Diyos: “Para maiwasang magawa ang mga dating pagkakamali, dapat munang mabatid ng mga tao na hindi pa nila natatamo ang katotohanan, na wala pang nagiging pagbabago sa kanilang disposisyon sa buhay, at kahit na naniniwala sila sa Diyos, namumuhay pa rin sila sa ilalim ng kapangyarihan ni Satanas, at hindi pa naliligtas; malamang na pagtaksilan nila ang Diyos at lumihis sa Diyos sa anumang oras. Kung may nararamdaman silang ganitong krisis sa kanilang puso—kung, gaya nga ng madalas sabihin ng mga tao, handa sila sa panganib sa panahon ng kapayapaan—magagawa nila kahit papaano na kontrolin ang kanilang sarili, at sakali mang may mangyari sa kanila, mananalangin sila sa Diyos at aasa sa Kanya, at magagawa nilang maiwasang gawin ang gayon ding mga pagkakamali. … May tatlong pinakamahahalagang punto na dapat tandaan: Una, hindi mo pa rin kilala ang Diyos; pangalawa, walang naging anumang pagbabago sa iyong disposisyon; at pangatlo, hindi mo pa naisasabuhay ang tunay na wangis ng tao. Nakaayon sa mga katunayan ang tatlong bagay na ito, totoo ang mga ito, at dapat maging malinaw ang mga ito sa iyo. Dapat may kamalayan ka sa sarili mo. Kung bukal sa loob mong ayusin ang problemang ito, dapat kang pumili ng sarili mong kasabihan: Halimbawa, ‘Ako ang dumi sa lupa,’ o ‘Ako ang diyablo,’ o ‘Madalas akong bumalik sa dati kong mga gawi,’ o ‘Lagi akong nasa panganib.’ Angkop na maging pansarili mong kasabihan ang alinman sa mga ito, at makakatulong kung lagi mo itong ipinapaalala sa iyong sarili sa lahat ng oras. Ulit-ulitin mo ito sa iyong sarili, pagnilay-nilayan ito, at baka sakaling mabawasan ang mga nagagawa mong pagkakamali, o matigil na sa paggawa ng mga pagkakamali. Anu’t anuman, ang pinakamahalaga ay ang gumugol ng mas maraming oras sa pagbabasa ng mga salita ng Diyos at ang maunawaan ang katotohanan, ang maunawaan ang sarili mong kalikasan at matakasan ang iyong tiwaling disposisyon. Saka ka lamang magiging ligtas. Ang isa pang bagay ay ang huwag kailanman lumagay sa posisyon ng ‘isang saksi ng Diyos,’ at huwag kailanman tawagin ang iyong sarili na saksi ng Diyos. Maaari ka lamang magsalita tungkol sa personal mong karanasan. Maaari ninyong sabihin kung paano kayo iniligtas ng Diyos, ibahagi kung paano kayo nilupig ng Diyos, at talakayin kung anong biyaya ang ipinagkaloob Niya sa inyo. Huwag kalimutan kailanman na kayo ang mga taong pinakalubhang nagawang tiwali; kayo ay dumi at basura. Ang magawang tanggapin ang gawain ng Diyos ngayon ay ganap na dahil sa Kanyang pag-aangat sa inyo. Ito ay dahil lang sa kayo ang mga pinakatiwali at pinakamarumi kaya nailigtas kayo ng Diyos na nagkatawang-tao, kaya napagkalooban Niya kayo ng napakalaking biyaya. Samakatuwid ay wala kayong anumang nararapat na ipagmayabang, at ang nararapat lamang ay ang purihin at pasalamatang ninyo ang Diyos. Ang inyong kaligtasan ay dahil lamang sa biyaya ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Sa puso ko, malinaw sa akin na hindi ko pwedeng patuloy na hangarin na hangaan ako ng mga tao; kailangan kong bitiwan ang maling intensyong ito. Ang Diyos ang pinagmumulan ng katotohanan, at tanging ang mga salita ng Diyos ang makakalutas sa mga kalagayan ng mga tao. Kailangan kong higit na magbahagi at magpatotoo sa mga salita ng Diyos sa aking mga kapatid at tulungan silang matuto kung paano magnilay sa kanilang sarili at kilalanin ang kanilang sarili sa pamamagitan ng mga salita ng Diyos at hanapin ang landas ng pagsasagawa. Naisip ko rin ang aking kabiguan sa panahong ito at napagtanto ko na hindi ako pwedeng patuloy na magpakitang-gilas tulad ng dati, kaya nagdasal ako sa Diyos sa puso ko, “Diyos ko! Alam kong mali ang mga intensyon ko, at muli ay gusto kong magpakitang-gilas at hangaring hangaan ako ng mga tao. Diyos ko! Handa po akong bitiwan ang aking mga intensyon at pagnanais sa kalooban ko; ayaw ko na pong tahakin ang landas ng kabiguan. Nais ko lamang na gampanan nang maayos ang aking tungkulin; pakiusap, gabayan Mo po ako na maisagawa ko ang katotohanan.” Pagkatapos magdasal, kinalma ko ang aking sarili at narinig ko ang mga detalye ng problema ni Zhang Ying, at inisip ko kung aling aspekto ng katotohanan ang dapat kong ibahagi upang magkamit ng mga resulta. Nang makinig akong mabuti, noon ko lang nalaman na naiiba ang kanyang kalagayan at mga pananaw sa sarili kong karanasan. Pagkatapos, nakahanap ako ng ilang salita ng Diyos na nakatuon sa kalagayan ni Zhang Ying at nagbahagi ako sa mga ito, at tinukoy ko rin ang mga problema ni Zhang Ying ayon sa mga salita ng Diyos. Pagkatapos magbahagi, nagkaroon ng kaalaman si Zhang Ying ukol sa kanyang kalagayan at naging handa siyang magsagawa ayon sa mga salita ng Diyos at pangalagaan ang mga interes ng iglesia. Nang makitang nagawa niyang magnilay sa sarili at magkamit ng kaunting kaalaman, labis akong natuwa. Naranasan ko mismo ang katiwasayan ng pag-iisip na nagmumula sa pagsasagawa ayon sa mga salita ng Diyos. Sa isang pagtitipon, nagtapat ako at ikinuwento ko sa aking mga kapatid ang tungkol sa aking dating karanasan sa pagkabigo, sinusuri ang aking sarili at ibinabahagi ang kaalaman sa aking tiwaling disposisyon, at pinatotohanan ko na ang paghatol at paglalantad ng mga salita ng Diyos ay nagbigay sa akin ng kaunting kaalaman tungkol sa aking mayabang na kalikasan. At napagtanto ko rin na tinatalakay man natin ang ating karanasan o nilulutas ang mga paghihirap at problema ng mga kapatid, dapat nating higit na suriin ang ating sarili, unawaing mas mabuti ang ating sariling katiwalian at kakulangan, higit na magpatotoo sa mga salita ng Diyos at sa Kanyang gawain at patnubay. Saka lamang natin magagawang dakilain at patotohanan ang Diyos.

Matapos mapalitan noong panahong iyon, natutunan ko na ito ang pagliligtas sa akin ng Diyos. Masyadong mayabang ang aking kalikasan, at bagamat alam kong nagpapakita ako ng isang tiwaling disposisyon, hindi sinasadya na itinataas at pinatototohanan ko pa rin ang aking sarili. Tinatahak ko ang landas ng mga anticristo at hindi ko magawang magbago. Nang mapalitan ako, natigil ang aking masasamang gawa, ito ang nagbigay-daan sa akin na magnilay-nilay at subukang kilalanin ang aking sarili, at maging handa na magsisi at magbago. Nagpapasalamat ako sa Diyos sa pagbibigay sa akin ng mahalagang pagkakataong ito na maranasan ang Kanyang gawain, na nagbibigay-daan sa akin na magpasakop, magnilay-nilay at subukang kilalanin ang aking sarili, at hanapin ang landas ng pagsasagawa. Alam ko na kung paano ko dapat dakilain at patotohanan ang Diyos sa paggampan ko sa aking tungkulin.


18. Mahigpit na Pagkapit sa Aking Tungkulin sa Isang Mapanganib na Sitwasyon

Ni Li Fang, Tsina

Isang araw noong Hulyo ng 2023, pagbalik ko mula sa isang pagtitipon, agad akong nilapitan ng isang sister at sinabi sa akin na naaresto ang isang diyakono ng pangkalahatang gawain na nagngangalang Qiu Ling at ang isang lider ng iglesia. Hinimok niya rin ako na maging lubos na maingat sa tuwing lumalabas ako para dumalo sa mga pagtitipon. Medyo nabigla ako at naisip ko, “Palagi akong nakikipagtipon kasama si Qiu Ling at madalas akong pumunta sa bahay nila. Napansin na kaya ako ng mga pulis? Dalawang taon na ang nakalipas, iniulat ako dahil sa pananampalataya ko sa Diyos at kinuhaan ako ng video ng mga pulis noong panahong iyon. Kung muli akong maaaresto, magiging isang paulit-ulit na paglabag na iyon, at kung hindi nila ako papatayin, tiyak na iiwan nila ako na lubhang napinsala.” Hindi nagtagal, dumating ang isa pang lider ng iglesia at sinabi niyang siya ang mag-aasikaso sa mga susunod na hakbang. Hiniling niya sa akin na diligan at suportahan ko ang mga baguhan upang makapanindigan sila sa harap ng pag-uusig at paghihirap. Nang ibigay niya sa akin ang pagtatalagang iyon, nakaramdam ako ng biglaang pagkabalisa at naisip ko, “Sa ganito kapanganib na sitwasyon, hindi ba’t ipinadadala niya ako sa gitna ng panganib?” Ang mga larawan ng mga kapatid na dumaranas ng iba’t ibang paraan ng pagpapahirap ay sunud-sunod na naglaro sa aking isipan. Nagsimula akong mag-alala, iniisip na, “Mayroong video ko ang mga pulis. Kapag nahuli nila ako, tiyak na hindi nila ako palalampasin nang ganoon na lamang. Kung hindi ko kayanin ang pagpapahirap at maging isang Judas ako, hindi lamang sa hindi ko makakamtan ang kaligtasan, babagsak din ako sa impiyerno upang maparusahan. Ang lahat ng nagawa ko sa aking pananalig nitong mga taon na ito—ang pagtalikod sa pamilya, pag-iwan sa aking propesyon, paggugol ng sarili, pagdurusa, at pagbabayad ng halaga—hindi ba’t masasayang lamang ang lahat ng iyon?” Nang mapagtanto ko ang lahat ng ito, ang tanging nais ko ay magtago sa aking tinutuluyang bahay at iwasang lumabas. Para sa akin, ito ang mas ligtas na paraan upang harapin ang sitwasyon. Gayumpaman, napagtanto ko pagkatapos na mali ang ganitong paraan ng pag-iisip: Hindi ba’t pagiging makasarili kung ako ay magiging duwag, matatakutin, at kung poprotektahan ko lamang ang sarili kong interes sa gayong kritikal na sandali? Ang lider ay sumusuong sa panganib upang asikasuhin ang mga susunod na hakbang—kung katulad ko siya, umuurong agad sa kaunting babala ng panganib, sino ang mag-aasikaso ng mga susunod na hakbang? Nang mapagtanto ko ito, sa kabila ng nadaramang kaduwagan at takot, tinanggap ko pa rin ang pagtatalaga.

Bandang tanghali ng sumunod na araw, nabalitaan ko na inaresto ng pulis ang isang sister na nagpapatuloy at ang kanyang nakababatang kapatid na babae. Naisip ko, “Kasama ko lamang sila sa isang pagtitipon kamakailan lang at ngayon ay naaresto na sila. Kung lalabas ako, hindi ba’t maaaresto rin ako?” Nakaramdam ako ng matinding paglalaban ng loob: Kung lalabas ako, maaari akong maaresto, ngunit kung mananatili ako, hindi malalaman ng iba pang mga kapatid ang tungkol sa pagkakaaresto ng dalawang sister na ito. Kung hindi ko agad ipapaalam sa kanila, maaari din silang manganib na maaresto. Nang mapagtanto ito, nagpasya akong ipaalam sa kanila ang nangyari, hilingin sa kanila na pansamantalang itigil ang mga pagtitipon at itago ang lahat ng mga aklat nila ng mga salita ng Diyos. Pagbalik ko, naisip ko, “Hinding-hindi na ako maaaring lumabas muli. Napakadelikado na talaga!” Sa gulat ko, bandang gabi noong araw na iyon, pinuntahan ako ni Brother Wang Bin at sinabi niya sa akin na ang mga lider ay dati nang nagsaayos ng isang pagtitipon sa kanyang bahay upang talakayin ang gawain, ngunit kamakailan ay naaresto ang kanyang asawa at siya naman ay nakatakas sa pamamagitan ng pagtalon sa pader. Sinabi ni Brother Wang na kailangang ipabatid namin sa mga lider na huwag munang pumunta sa bahay niya. Mas lalo akong natakot at nataranta at nanghina ang aking mga binti. Naisip ko, “Kung sinusundan at minamanmanan ako ng mga pulis, pagkalabas ko pa lang, tiyak na aarestuhin na nila ako! Ang mga pulis na iyon ay labis na malupit at masama sa mga hinirang na tao ng Diyos, at ako ang tinututukan nilang arestuhin. Kung maaresto nila ako at mabugbog hanggang sa mamatay, hindi ko na muling makikita ang aking asawa at anak!” Ngunit bukod kay Brother Wang Bin, na himalang nakatakas mula sa mga pulis, ang tanging ibang taong maaaring makatulong ay isang may-edad na sister. Ang sister na iyon ay halos 80 taong gulang na at hindi na gaanong makakilos. Bukod pa rito, madilim na nang mga oras na iyon, kaya ako na ang kailangang maghatid ng liham sa mga lider. Nagmadali akong manalangin sa Diyos at pagkatapos ay naalala ko ang isang sipi ng mga salita ng Diyos na aking nabasa: “Ang kanilang kawalan ng katapatan ay naipapamalas sa kung paano nila palaging pinoprotektahan ang kanilang sarili, umaatras tulad ng isang pagong papasok sa bahay nito kapag nahaharap sila sa anumang bagay, at naghihintay na lumipas muna ito bago nila muling ilabas ang kanilang ulo. Anuman ang kanilang nakakatagpo, palagi silang nag-iingat nang husto, sobrang nababalisa, nag-aalala, at nangangamba, at hindi nila kayang tumayo at ipagtanggol ang gawain ng iglesia. Ano ang problema rito? Hindi ba’t ito ay kawalan ng pananalig? Wala kang tunay na pananalig sa Diyos, hindi ka naniniwala na ang Diyos ang may kataas-taasang kapangyarihan sa lahat ng bagay, at hindi ka naniniwala na ang buhay mo, ang lahat ng sa iyo ay nasa mga kamay ng Diyos. Hindi ka naniniwala sa sinasabi ng Diyos na, ‘Kung walang pahintulot ng Diyos, hindi mangangahas si Satanas na galawin ni isang buhok sa iyong katawan.’ Umaasa ka sa sarili mong mga mata at hinuhusgahan mo ang mga katunayan, hinuhusgahan mo ang mga bagay-bagay batay sa sarili mong mga pagtataya, palaging pinoprotektahan ang iyong sarili. … Bakit walang tunay na pananalig sa Diyos? Ito ba ay dahil masyadong mababaw ang mga karanasan ng mga tao at hindi nila maunawaang mabuti ang mga bagay na ito, o ito ba ay dahil sa napakakaunti ng kanilang pagkaunawa sa katotohanan? Ano ang dahilan? May kinalaman ba ito sa mga tiwaling disposisyon ng mga tao? Ito ba ay dahil masyadong tuso ang mga tao? (Oo.) Gaano man karaming bagay ang nararanasan nila, gaano man karaming katunayan ang inilalatag sa harap nila, hindi sila naniniwala na ito ay gawain ng Diyos, o na ang kapalaran ng isang tao ay nasa mga kamay ng Diyos. Isang aspekto ito. Ang isa pang malubhang isyu ay ang sobrang pag-aalala ng mga tao sa kanilang sarili. Hindi sila handang magbayad ng anumang halaga o magsakripisyo para sa Diyos, para sa Kanyang gawain, para sa mga interes ng sambahayan ng Diyos, para sa Kanyang pangalan, o para sa Kanyang kaluwalhatian. Hindi sila handang gawin ang anumang bagay na may kalakip na kahit pinakakatiting na panganib. Masyadong nag-aalala ang mga tao sa kanilang sarili! Dahil sa kanilang takot na mamatay, na mapahiya, na mabitag ng masasamang tao, at na masadlak sa anumang uri ng suliranin, ginagawa ng mga tao ang lahat para mapangalagaan ang kanilang sariling laman, sinisikap na hindi sila mapasok sa anumang delikadong sitwasyon. Sa isang aspekto, ipinapakita ng ganitong pag-uugali na masyadong tuso ang lahat ng tao, habang sa isa pang aspekto, ibinubunyag nito ang kanilang pangangalaga sa sarili at kasakiman” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 19). Ang paghatol at pagsisiwalat ng mga salita ng Diyos ay tumagos sa aking kaibuturan. Hiyang-hiya ako: Kumikilos ako sa mismong paraang inilarawan ng Diyos. Kapag walang panganib at maayos ang lahat, palagi kong sinasabi na ang Diyos ang may kataas-taasang kapangyarihan sa lahat ng bagay, ang may kontrol sa lahat, na ang kapalaran ng tao ay nasa mga kamay ng Diyos, at kahit gaano pa kahirap ang sitwasyon, dapat nating gampanan nang wasto ang ating tungkulin at manindigan sa ating patotoo sa Diyos. Ngayon ay nakita ko na bumibigkas lamang ako ng mga sawikain at ang pagtupad ng aking tungkulin at ang pagtugon sa Diyos ay mga mithiin ko lamang. Ang mga lider ay nasa panganib na maaresto at hiniling ni Brother Wang Bin na ihatid ko ang isang liham sa kanila—sinuman na may katiting na pagkatao ay isasaalang-alang ang mga interes ng iglesia at agad na ipadadala ang liham, ngunit makasarili ako at mapanlinlang at inisip ko lamang ang aking sariling kaligtasan. Ayaw kong umalis dahil natakot ako na kung dadalhin ko ang liham, maaaring masundan ako at maaresto, at nag-alala ako na kung maaresto ako, pahihirapan ako. Sa ganitong mapanganib na sandali, hindi ko inisip kahit kaunti ang mga interes ng sambahayan ng Diyos o ang kaligtasan ng aking mga kapatid. Kumapit ako sa buhay at natakot sa kamatayan, at ginawa ko lamang ang anumang kailangan ko upang mabuhay. Hindi ako karapat-dapat na maging isang mananampalataya! Nang mapagtanto ko ito, tumigil ako sa pagdadalawang-isip at agad na dinala ang liham sa mga lider gamit ang aking scooter. Pagkatanggap ng liham, hindi na pumunta ang mga lider sa bahay ni Brother Wang Bin.

Nagpatuloy ang mga pulis sa pag-aaresto at ang mga kapatid ay isa-isang nahuli. Karamihan sa mga kapatid sa iglesia ay pansamantalang itinigil ang mga pagtitipon, ngunit mayroon pang ilang baguhan na nangangailangan ng aking pagdidilig at pagsuporta. Nakaramdam ako ng kaunting paglalaban ng loob: Sa dami ng mga pag-arestong nagaganap, maaaring hindi maarok ng mga baguhan ang mga layunin ng Diyos dahil hindi sila makadalo sa mga pagtitipon at anumang oras ay maaaring iwan nila ang iglesia. Ngunit nabalitaan ko na pinipilit ng pulis ang mga nahuling kapatid na tukuyin ang mga kapatid na nasa mga larawan. Papalayain nila ang sinuman na makapagbibigay ng pagkakakilanlan ng tatlong kapatid. Kung may magtaksil sa akin, malalagay ako sa isang napakamapanganib na sitwasyon. Medyo naduwag ako nang mapagtanto ko ito. Pagkatapos ay naisip ko ang mga salita ng Diyos na nagsasabing: “Kung ano ang kayang makamit ng mga tao, dapat nilang gawin ang lahat ng magagawa nila para maisakatuparan ito; bahala na ang Diyos sa natitira pa, para gamitan Niya ng Kanyang kataas-taasang kapangyarihan at pamatnugutan, at gabayan. Ito ang pinakahindi natin dapat inaalala. Nasa likod natin ang Diyos. Bukod sa nasa puso natin ang Diyos, may tunay na pananalig din tayo. Hindi ito espirituwal na pagsuporta; sa katunayan, nasa dilim ang Diyos, at nasa tabi Siya ng mga tao, palaging kasama nila. Sa tuwing gumagawa ng anumang bagay ang mga tao o gumagawa ng anumang tungkulin, nanonood Siya; naroon Siya para tulungan ka sa anumang oras at saanmang lugar, inaalagaan at pinoprotektahan ka. Ang dapat gawin ng mga tao ay gawin ang pinakamakakaya nila para isakatuparan ang dapat nilang isakatuparan. Hangga’t may kamalayan ka, nakadarama sa puso mo, nakakakita sa mga salita ng Diyos, napapaalalahanan ng mga tao sa paligid mo, o nabibigyan ng anumang tanda o pahiwatig ng Diyos na nagbibigay sa iyo ng impormasyon—na isa itong bagay na dapat mong gawin, na ito ang atas ng Diyos sa iyo—kung gayon, dapat mong tuparin ang responsabilidad mo at hindi lang basta umupo sa isang tabi o manood sa gilid” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 21). Ang mga salita ng Diyos ay nagbigay ng kaaliwan at inspirasyon sa akin. Nakaramdam ako ng pananalig at nalaman ko na ang mapanganib na sitwasyong ito ay paraan ng Diyos upang subukin ako. Sinisiyasat ng Diyos ang bawat salita at gawa ko, at gaano man ako magdusa, kailangan kong manatiling tapat at hindi nahahadlangan ng sinumang tao, pangyayari, o bagay. Ang Diyos ang aking matibay na muog, at gaano man kapanganib ang sitwasyon sa panlabas na mundo, o gaano man kasama at kabaliw ang malaking pulang dragon, lahat sila ay nasa mga kamay ng Diyos at nakapailalim sa Kanyang mga pamamatnugot at kataas-taasang kapangyarihan. Kung gaano man kapanganib at kabigat ang sitwasyon, mas lalo kong dapat gampanan nang wasto ang aking tungkulin, manindigan sa pagsaksi sa Diyos at ipahiya si Satanas. Nang mapagtanto ko ito, nagbalatkayo ako at agad na lumabas upang diligan ang mga baguhan.

Pagkatapos niyon, nangyari ang sunud-sunod na pag-aresto ng mahigit sa sampung kapatid mula sa iglesia, at wala nang anumang ligtas na bahay na nagpapatuloy para tirhan ko. Habang naglalakad ako sa daan, nakaramdam ako ng mga hapdi ng kalungkutan at dumaloy ang mga luha mula sa aking mga mata. Naisip ko, “Kailan ba matatapos itong walang tigil, palipat-lipat na pag-iral na ito? Ang ilan sa aking mga kapatid ay naaresto, habang ang iba ay naipagkanulo na. Wala na ngayong ligtas na bahay na nagpapatuloy, kaya saan ako pupunta?” Tahimik akong nanalangin sa Diyos at hiniling ko na buksan Niya ang isang daan para sa akin. Kalaunan, naalala ko ang siping ito ng Kanyang mga salita: “Dapat mong tandaan sa lahat ng oras na kasama ng mga tao ang Diyos, at kailangan lang nilang manalangin at maghanap sa Kanya kung mayroon silang anumang paghihirap, at na sa piling ng Diyos, walang bagay na mahirap. Dapat kang magkaroon ng ganitong pananalig. Yamang nananampalataya ka na ang Diyos ang May Kataas-taasang Kapangyarihan sa lahat ng bagay, bakit nakararamdam ka pa rin ng takot kapag may nangyayari sa iyo, at na wala kang anumang maaasahan? Nagpapatunay ito na hindi ka umaasa sa Diyos. Kung hindi mo Siya ituturing bilang suporta mo at Diyos mo, hindi Siya ang Diyos mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ipinaalala sa akin ng mga salita ng Diyos na ang Diyos ang may kataas-taasang kapangyarihan sa lahat ng bagay at hangga’t tunay tayong nagtitiwala sa Diyos, aakayin Niya tayo. Nang mapagtanto ko ito, nanumbalik ang kaunti kong pananalig. Patuloy akong nag-iisip habang naglalakad at bigla kong naalala na medyo ligtas pa ang bahay ng isang matandang sister kaya agad akong nagtungo roon. Tinanggap ako ng sister nang walang pag-aalinlangan. Doon ko talaga nadama kung paanong ang Diyos ang matibay na suporta ng tao at sa tao nakadepende kung magtitiwalasiya sa Diyos upang maharap niya ang mga paghihirap habang ito ay dumarating.

Isang araw, pagkatapos magdilig ng mga baguhan, nagtungo ako sa isang dating bahay na nagpapatuloy upang magtanong ng ilang bagay. Sa gulat ko, sinabi sa akin ng nagpapatuloy na sister na katatapos lang halughugin ang kanyang bahay at kailangan kong umalis agad. Mabilis akong bumaba sa isang maliit na eskinita. Nag-aalala ako na baka nasusundan ako at mabilis ang tibok ng puso ko. Naisip ko, “May impormasyon na ang mga pulis tungkol sa akin. Kung madakip nila ako sa pagkakataong ito, tiyak na bubugbugin nila ako hanggang sa mamatay!” Habang lalo kong iniisip ito, lalo akong natatakot, at nininerbiyos. Patuloy akong nanalangin sa Diyos, “O Diyos ko! Kung madakip man ako ng mga pulis ngayon, ito ay sa pahintulot Mo. Handa akong magpasakop. Pakiusap, bigyan Mo lamang ako ng pananalig at lakas at ng kalooban para magtiis ng pagdurusa upang makapanindigan ako sa aking patotoo sa Iyo at mapahiya ko si Satanas.” Pagkatapos manalangin, naalala ko ang mga salitang ito ng Diyos: “Ang usapin ng kamatayan ay may kalikasang katulad ng sa iba pang mga bagay. Hindi ang mga tao ang magdedesisyon para sa sarili nila, at lalong hindi ito mababago ng kalooban ng tao. Ang kamatayan ay katulad ng anumang mahalagang pangyayari sa buhay: Ito ay lubos na nasa ilalim ng paunang pagtatakda at kataas-taasang kapangyarihan ng Lumikha. Kung may magmamakaawa na siya ay mamatay na, maaaring hindi siya mamatay; kung magmamakaawa siyang mabuhay pa, maaaring hindi siya mabuhay. Lahat ito ay nasa ilalim ng kataas-taasang kapangyarihan at paunang pagtatakda ng Diyos, at ito ay binabago at pinagpapasyahan ng awtoridad ng Diyos, ng matuwid na disposisyon ng Diyos, at ng kataas-taasang kapangyarihan at mga pagsasaayos ng Diyos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 4). “Kung ang ginagawa mo lang ay sumigaw ng mga islogan tungkol sa kung ano ang gusto mong gawin para sa Diyos, kung paanong gusto mong tuparin ang iyong tungkulin, at kung gaano karami ang gusto mong gugulin at pagsikapan para sa Diyos, wala itong silbi. Kapag nahaharap ka na sa realidad, kapag hinihingi na sa iyo na isakripisyo mo ang iyong buhay, kung magrereklamo ka ba sa pinakahuling sandali, kung handa ka ba, at kung tunay ka bang nagpapasakop—ito ang pagsubok sa iyong tayog. Kung sa sandaling babawiin na ang iyong buhay, panatag ang loob mo, nakahanda ka, at nagpapasakop nang walang anumang reklamo, kung pakiramdam mo ay natupad mo na ang iyong mga responsabilidad, obligasyon, at tungkulin hanggang sa huli, kung maligaya at payapa ang iyong puso—kung papanaw ka nang ganito, kung gayon, para sa Diyos, hindi ka talaga pumanaw. Sa halip, nabubuhay ka sa ibang mundo at sa ibang anyo. Binago mo lang ang paraan ng iyong pamumuhay. Hindi ka tunay na patay. Sa paningin ng tao, ‘Napakabata pang namatay ng taong ito, nakakaawa naman!’ Pero sa mga mata ng Diyos, hindi ka namatay o nakapagdusa. Sa halip, nakapagtamasa ka ng mga pagpapala at lalo kang napalapit sa Diyos. Dahil bilang isang nilikha, naabot mo na ang pamantayan sa paggampan ng iyong tungkulin sa paningin ng Diyos, natapos mo na ang iyong tungkulin, hindi na kailangan ng Diyos na gampanan mo pa ang tungkuling ito na kasama ang ibang nilikha. Para sa Diyos, ang ‘pagpanaw’ mo ay hindi tinatawag na ‘pagpanaw,’ ikaw ay ‘binitbit’, ‘dinala,’ o ‘kinuha,’ at isa itong mabuting bagay” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Habang pinagbubulayan ang mga salita ng Diyos, napagtanto ko na ang buhay at kamatayan ng tao ay hindi nakasalalay sa kanilang pagpili. Hindi naman sila mamamatay dahil lamang gusto nila, o mabubuhay dahil lamang nais nilang patuloy pang mabuhay. Lahat ay nasa ilalim ng kataas-taasang kapangyarihan at pagtatalaga ng Diyos. Napagtanto ko rin na nakagagalak sa Diyos na ang Kanyang mga nilalang ay nagagawang ipalaganap ang ebanghelyo ng pagliligtas ng Lumikha sa sangkatauhan at tuparin ang kanilang mga responsabilidad at tapusin ang kanilang mga tungkulin kahit sa isang masamang kapiligiran kung saan ang malaking pulang dragon ay tila baliw sa pag-aresto sa mga Kristiano. Naisip ko kung paanong ang mga banal sa buong kasaysayan ay nagsakripisyo ng kanilang mahahalagang buhay upang ipalaganap ang ebanghelyo ng Panginoon. Ang ilan ay pinagbabato hanggang sa mamatay, ang iba naman ay ipinahatak sa mga kabayo hanggang sa malagutan ng hininga—naranasan nila ang lahat ng paraan ng kakila-kilabot na kamatayan. Maaaring isipin ng mga tao na ang kanilang mga kamatayan ay malupit at kalunos-lunos, ngunit tinitingnan ng Diyos ang mga kamatayan nila bilang makabuluhan at mahalaga. Tungkol naman sa akin, sa tuwing nahaharap ako sa isang mapanganib na sitwasyon, natatakot ako sa kamatayan, mahal ko ang aking buhay, at hindi ko nauunawaan kung ano talaga ang kamatayan at kung ano ang kahulugan ng kamatayan. Kung mahuli nga talaga ako ng mga pulis isang araw, ipagkanulo ko ang Diyos at maging isang Judas dahil takot ako sa kamatayan, magiging isang makasalanan ako magpakailanman at ang aking katawan, kaluluwa, at espiritu ay sasailalim sa walang hanggang kaparusahan—iyon ang aktuwal na kamatayan. Kahit gaano pa kalupit at kasama ang malaking pulang dragon, ang kaya lamang nitong wasakin ay ang laman ng tao. Kung talagang maaaresto ako at bubugbugin ng mga pulis hanggang mamatay, titiisin ko ang pag-uusig alang-alang sa katuwiran. Bagama’t mamamatay ang aking laman, ang kaluluwa ko ay mananatili sa mga kamay ng Diyos. Nang mapagtanto ko ito, hindi na ako natakot sa kamatayan.

Pagkatapos, naalala ko ang mga salita ng Diyos, na nagsasabi: “Sa panahon ng pagpapalawak ng gawain ng pamamahala ng Diyos, lahat ng sumusunod sa Diyos ay gumaganap ng kani-kanilang tungkulin, at napagdaanan na nilang lahat nang ilang beses ang panunupil at malupit na pang-uusig ng malaking pulang dragon. Ang landas ng pagsunod sa Diyos ay malubak at hindi patag, at lubhang mahirap ito. Naranasan na mismo ito ng sinumang mahigit dalawa o tatlong taon nang sumusunod sa Diyos. Ang tungkuling ginagampanan ng bawat tao, pamalagian man itong tungkulin o pansamantala lang, ay mula sa kataas-taasang kapangyarihan at mga pagsasaayos ng Diyos. Maaaring maaresto nang madalas ang mga tao, at maaaring maabala at masira ang gawain ng iglesia, at maaaring magkaroon ng kakulangan sa mga taong gumaganap ng mga tungkulin, lalo na sa mga may mahuhusay na kakayahan at propesyonal na kasanayan, na kabilang sa minorya, pero dahil sa pangunguna ng Diyos, dahil sa Kanyang kapangyarihan at awtoridad, nakabangon na ang sambahayan ng Diyos mula sa panahon ng pinakamatinding paghihirap, at nasa tamang landas na ang lahat ng gawain nito. Para sa tao, tila imposible ito, pero walang bagay na mahirap matupad para sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Habang pinagbubulayan ko ang mga salita ng Diyos, naliwanagan ako nang husto. Gaano man kahirap ang mga pangyayari, palaging ginagamit ng Diyos ang Kanyang awtoridad at kapangyarihan upang akayin ang mga tao sa bawat hakbang nila. Halimbawa, noong pangunahan ni Moises ang pag-alis ng mga Israelita sa Egipto, nasa harapan nila ang Dagat Pula at nasa likuran nila ang isang hukbo ng mga sundalong humahabol sa kanila—sa kanilang mga kuru-kuro at imahinasyon, naniwala ang mga tao na ang mga Israelita ay naharap sa tiyak na kamatayan ngunit hindi itinulot ng Diyos na masaktan ng mga sundalo ang mga Israelita. Inutusan Niya si Moises na itapat ang kanyang tungkod sa Dagat Pula at nahati ang tubig, at nagkaroon ng landas ng tuyong lupa na nagbigay-daan para makatawid ang mga Israelita sa dagat. Nang tangkain ng mga sundalo na tumawid sa dagat, natabunan ng tubig ang tuyong lupa, nalunod ang buong hukbo. Ipinakikita nito sa atin ang pagkamakapangyarihan-sa-lahat, karunungan, at mga mahimalang gawa ng Diyos. Kung pumunta ako sa bahay ng aking sister nang mas maaga nang kalahating oras, maaaring naaresto ako, ngunit dahil sa mahimalang proteksyon ng Diyos, nanatili akong ligtas at maayos. Nang napagtanto ko ang lahat ng ito, bumuo ako ng resolusyon sa Diyos na kung pahihintulutan Niyang madakip ako ng mga pulis, handa akong magpasakop sa Kanyang mga pamamatnugot at pagsasaayos. Kung ako ay bugbugin hanggang sa mamatay, ito ay pagdanas ng pag-uusig alang-alang sa katuwiran at magiging makabuluhan ito. Sa pagkaarok ko sa lahat ng ito, nakaramdam ako ng kapayapaan. Pagkatapos kong matiyak na walang sumusunod sa akin, mabilis akong nakipag-ugnayan sa mga kapatid na nakapailalim sa natatagong panganib at sinabihan ko saila na magtago.

Sa pamamagitan ng karanasan kong ito, napagtanto ko na ang CCP ay isang demonyo na nangwawasak at namiminsala ng sangkatauhan. Isa-isa nitong inaresto ang mga kapatid at gumamit ng lahat ng uri ng kasuklam-suklam na taktika—binabantaaan sila, sinusuhulan ng mga pangako, pinahihirapan, at pinagdurusa sila—lahat ng ito upang ipagkanulo nila ang Diyos at pagtaksilan ang isa’t isa. Ito ay isinumpa at ang mismong sagisag ng kasamaan! Kinapootan ko ito mula sa kaibuturan ng aking puso at tinanggihan at naghimagsik laban dito. Higit pa rito, mas tumibay ang determinasyon ko na sumunod sa Diyos hanggang sa huli. Sa kabila ng kaunting pagdurusa at pagharap sa takot at pagkabahala sa buong karanasang ito, ang pagdaranas na ito ay tumulong sa akin upang makilala ko ang aking makasarili, kasuklam-suklam, at satanikong kalikasan at pinayagan nitong masaksihan ko ang pagkamakapangyarihan-sa-lahat, kataas-taasang kapangyarihan, at mga himalang gawa ng Diyos. Nagbigay ito sa akin ng higit pang pananalig sa Diyos. Ito ay isang karanasang hindi ko kailanman malilimutan at nagbigay ito sa akin ng mahalagang karanasan sa buhay.


19. Naalis Na ang Imperyoridad Ko

Ni Ding Xin, Tsina

Isinilang ako sa isang ordinaryong pamilyang magsasaka. Dahil mahiyain ako at hindi mahilig magsalita, mula pagkabata, madalas sabihin ng pamilya at mga kamag-anak ko na hindi ako magaling magsalita at hindi kasingkaaya-aya ng kapatid ko. Habang nagtatrabaho ako sa labas, hindi ako magaling makipag-ugnayan sa mga tao o magpalugod ng mga nakatataas sa akin, kaya palagi talagang itinatalaga sa akin ang marumi at nakakapagod na gawain, at madalas akong kutyain ng mga kasamahan ko dahil sa bagal kong umintindi at hindi ko alam kung paano umangkop sa mga sitwasyon. Sa puso ko, tinanggap ko ang pagsusuring ito na mabagal akong umintindi at hindi matalas ang pag-iisip, at na hindi ako magaling makipag-ugnayan sa mga tao, kaya lalo akong naging mapag-isa. Madalas akong malungkot dahil hindi akma ang pagsasalita ko; lalo na kapag nakikita ko ang mga taong mahuhusay magsalita at mabibilis mag-isip, kinainggitan ko sila, iniisip kong magugustuhan ang gayong mga tao saanman sila pumunta. Pagkatapos kong manampalataya sa Diyos, napakamahiyain ko rin noong una akong magsimulang dumalo sa mga pagtitipon, nag-alala ako na dahil sa hindi malinaw na pagbabahagi ko ay maging katatawanan ako sa mga kapatid, pero madalas akong hikayatin ng mga kapatid na mas makipagbahaginan pa. Nakita ko na ang mga kapatid ay simple at bukas na ibinabahagi ang kanilang mga kalagayan at suliranin, at walang mangmamaliit at manghahamak sa mga may kakulangan. Nagbigay ito sa akin ng pakiramdam ng lubos na kalayaan. Unti-unti, nagsimula akong magsalita nang magsalita. Talagang gusto ko ang ganitong uri ng buhay iglesia.

Noong Pebrero ng 2023, ako ay naging isang diyakono ng pagdidilig. Ang sister na dinidiligan ko, si Ruijing ay may mahusay na kakayahan. Ilang beses akong dumalo sa mga pagtitipon kasama niya, at nakita ko na napakalinaw ng pagbabahaginan niya, at ang kabatiran niya sa mga problema ay hindi nalalayo sa akin, kaya nang dumalo ako sa mga pagtitipon na kasama muli si Ruijing, medyo napipigilan ako, iniisip kong mas matalas ang isip niya at mas mahusay ang kakayahan niya kaysa sa akin. Nadama ko na ang pagsubok na diligan siya ay hindi abot ng kakayahan ko, kaya tuwing may kahit anong masamang kalagayan siya, kakausapin ko lang siya nang maikli tungkol doon at pagkatapos ay iibahin ko na ang paksa, nag-aalala ako na dahil sa mababaw na pagbabahagi ko ay bababa ang tingin niya sa akin. Minsan, nalaman ko na si Ruijing ay may malalang mayabang na disposisyon at may gawi na mapigilan ang mga tao gamit ang mga salita niya, kaya gusto kong sabihin sa kanya ang isyung ito. Pero dahil iniisip ko na may mahusay siyang kakayahan, mahusay magsalita, at epektibo sa kanyang tungkulin, mukhang normal lang ang bahagyang kayabangan. Bukod doon, mahina ang kakayahan ko, at hindi mahusay ang abilidad kong ipahayag ang sarili ko. Kung hindi ko kayang malinaw na makipagbahaginan sa kanya at lutasin ang mga problema niya, lalaitin niya ako. Kaya, saglit ko lang binanggit ang tungkol sa kayabangan niya at nagpatuloy na. Sa ibang pagkakataon, sa isang pagtitipon, sinabi ni Ruijing ang tungkol sa pagsalungat ng kanyang pamilya sa kanyang pananampalataya sa Diyos, at na siya ay medyo napipigilan nito. Nagkaroon din ako ng katulad na mga karanasan at naisip ko na kaya kong makipagbahaginan sa kanya tungkol dito, pero pagkasabi ko ng iilang salita, sinabi ni Ruijing na hindi siya naapektuhan ng kanyang pagmamahal sa pamilya. Pero ang totoo ay naaapektuhan na ng kanyang mga emosyonal na limitasyon ang tungkulin niya, at alam kong kailangan kong makipagbahaginan sa kanya tungkol dito sa lalong madaling panahon. Pero nang marinig kong sinabi niya ito, hindi ako nangahas na ipagpatuloy ang pakikipagbahaginan, naisip ko, “Kung patuloy akong makikipagbahaginan, iisipin kaya ni Ruijing na kinukulit ko siya at na hindi ko makilatis ang mga bagay-bagay? Mas mabuting huwag ko nang ipahiya pa ang sarili ko, may mahusay na kakayahan si Ruijing at hindi niya kailangan na makipagbahaginan ako sa kanya. Kaya niyang hanapin ang katotohanan at lutasin ito nang mag-isa.” Kaya, hindi ako nagpatuloy makipagbahaginan. Pero kalaunan, hindi bumuti ang kalagayan ni Ruijing, at naapektuhan ang tungkulin niya.

Pagkatapos niyon, tuwing nasa pagtitipon si Ruijing, lubos akong nalilimitahan, nag-aalala ako na ang mahina kong pakikipagbahaginan ay magiging dahilan para hamakin niya ako. Sobrang nahihirapan at negatibo ang pakiramdam ko, dahil hindi ko naibabahagi ang dapat kong ibahagi, at hindi ko matupad ang mga responsabilidad ko. Pakiramdam ko ay nabubuhay ako ng isang kaawa-awang buhay. Patuloy kong tinatanong ang sarili ko, “Bakit ako nabubuhay nang pagod na pagod?” Sinisi ko pa nga ang Diyos sa hindi pagbibigay sa akin ng mahusay na kakayahan, gusto kong takasan ang sitwasyong ito at baguhin ang tungkulin ko. Alam kong hindi maganda ang kalagayan ko, kaya nanalangin ako sa Diyos, “O Diyos, sobra akong napipigilan sa tungkulin ko ngayon, pagod na pagod ako at malungkot ang pakiramdam ko, at hindi ko alam kung paano lutasin ang kalagayang ito. Bigyang-liwanag at gabayan Mo nawa ako para makilala ang sarili ko at makalabas ako sa maling kalagayang ito.” Pagkatapos kong manalangin, naghanap ako ng mga kaugnay na salita ng Diyos para basahin. Sabi ng Makapangyarihang Diyos: “May ilang tao na noong bata pa, ordinaryo ang kanilang hitsura, hindi mahusay magsalita, at hindi masyadong mabilis mag-isip, kaya hindi naging kanais-nais ang mga komento sa kanila ng ilang miyembro ng kanilang pamilya at ng ibang tao sa lipunan, sinasabi ng mga ito na: ‘Mahina ang utak ng batang ito, matagal makaintindi, at hindi maayos magsalita. Tingnan ninyo ang mga anak ng iba, sa husay nilang magsalita ay madali nilang nakukumbinsi ang mga tao. Samantalang ang batang ito ay nakasimangot lang buong araw. Hindi niya alam ang sasabihin kapag nakakasalamuha ng mga tao, hindi alam kung paano ipapaliwanag o pangangatwiran ang sarili niya kapag may nagawa siyang mali, at hindi natutuwa sa kanya ang mga tao. Mahina ang utak ng batang ito.’ Ganito ang sinasabi ng mga magulang, kamag-anak at kaibigan at ng mga guro niya. Ang ganitong kapaligiran ay nagdudulot ng partikular at hindi nakikitang panggigipit sa gayong mga indibidwal. Sa pagdanas sa ganitong mga kapaligiran, hindi namamalayang nagkakaroon siya ng partikular na uri ng mentalidad. Anong uri ng mentalidad? Iniisip niya na hindi kaaya-aya ang kanyang hitsura, hindi gaanong kanais-nais, at na kahit kailan ay hindi natutuwa ang mga tao na makita siya. Naniniwala siya na hindi siya mahusay sa pag-aaral, na mahina ang utak niya, at palagi siyang nahihiya na buksan ang kanyang bibig at magsalita sa harap ng ibang tao. Sa sobrang hiya niya ay hindi siya nakapagpapasalamat kapag may ibinibigay sa kanya ang mga tao, iniisip niya, ‘Bakit ba laging umuurong ang dila ko? Bakit ang galing magsalita ng ibang tao? Hangal lang talaga ako!’ Hindi namamalayan, iniisip niya na wala siyang halaga pero hindi pa rin niya matanggap na ganoon siya ka-walang kwenta, na ganoon siya kahangal. Sa puso niya, palagi niyang tinatanong ang kanyang sarili, ‘Ganoon ba talaga ako kahangal? Ganoon ba talaga ako ka-hindi kanais-nais?’ Hindi siya gusto ng kanyang mga magulang, pati na rin ng kanyang mga kapatid, kanyang mga guro o mga kaklase. At paminsan-minsan, sinasabi ng kanyang mga kapamilya, kamag-anak, at kaibigan na ‘Pandak siya, maliit ang mga mata at ilong niya, at kung ganyan ang hitsura niya, hindi siya magtatagumpay paglaki niya.’ Kaya kapag tumitingin siya sa salamin, nakikita niyang maliit nga ang mga mata niya. Sa ganitong sitwasyon, ang paglaban, at kawalan ng kasiyahan at kagustuhan, at pagtanggap sa kaibuturan ng kanyang puso ay unti-unting nagiging pagtanggap at pagkilala sa kanyang sariling mga kapintasan, pagkukulang, at isyu. Bagamat natatanggap niya ang realidad na ito, isang palagiang emosyon ang lumilitaw sa kaibuturan ng kanyang puso. Ano ang tawag sa emosyong ito? Ang tawag dito ay pagiging mas mababa. Ang mga taong nakararamdam na mas mababa sila ay hindi alam kung ano ang kanilang mga kalakasan. Iniisip lang nila na hindi sila kanais-nais, palagi nilang nararamdaman na hangal sila, at hindi nila alam kung paano harapin ang mga bagay-bagay. Sa madaling salita, pakiramdam nila ay wala silang kayang gawin, na hindi sila kaakit-akit, hindi matalino, at mabagal silang makatugon. Ordinaryo lang sila kung ikukumpara sa iba at hindi matataas ang grado nila sa kanilang pag-aaral. Pagkatapos lumaki sa gayong kapaligiran, unti-unting nangingibabaw ang mentalidad na ito ng pagiging mas mababa. Nagiging palagiang emosyon ito na gumugulo sa puso mo at pumupuno sa iyong isipan. Ikaw man ay malaki na, marami nang karanasan sa mundo, may asawa na at matatag na sa iyong propesyon, at anuman ang iyong katayuan sa lipunan, itong pakiramdam ng pagiging mas mababa na itinanim sa iyong kapaligiran habang lumalaki ka ay imposibleng maiwaksi. Kahit matapos mong manampalataya sa Diyos at sumapi sa iglesia, iniisip mo pa rin na pangkaraniwan ang hitsura mo, mahina ang intelektuwal mong kakayahan, hindi ka maayos magsalita, at walang kayang gawin. Iniisip mo, ‘Gagawin ko na lang kung ano ang kaya ko. Hindi ko kailangang mag-asam na maging lider, hindi ko kailangang maghangad ng malalalim na katotohanan, magiging kontento na lang ako sa pagiging ang taong pinaka-hindi mahalaga, at hahayaan ko ang iba na tratuhin ako sa anumang paraang naisin nila.’ … Marahil ay hindi ka ipinaganak nang may pakiramdam ng pagiging mas mababa, pero sa ibang antas, dahil sa kapaligiran ng iyong pamilya at sa kapaligirang kinalakihan mo, sumailalim ka sa mga bahagyang dagok at hindi wastong mga paghuhusga, at dahil dito ay umusbong sa iyo ang pakiramdam ng pagiging mas mababa” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 1). Mula sa mga salita ng Diyos, naunawaan ko na ang dahilan kung bakit ako madalas na namumuhay sa pagkapigil at pagkasira ng loob ay pangunahing dahil namuhay ako sa mga negatibong damdamin ng imperyoridad. Magmula pagkabata, hindi na ako magaling magsalita; sa bahay man o kapag nagtatrabaho sa labas, ang mga kamag-anak at kasamahan ko ay nagsasabi lahat na hindi ako mahusay magsalita at hindi ko kayang paluguran ang mga tao, kaya nadama kong hindi ako akmang magsalita, mapurol ang isip, at mas mababa sa iba sa lahat ng paraan. Unti-unti, lalo kong nadama ang pagiging mababa. Pagkatapos kong manampalataya sa Diyos, ganoon pa rin. Lalo na nang makita ko ang mga kapatid na mas magaling kaysa sa akin, nakadama ako ng panliliit, madalas akong namumuhay sa mga negatibong emosyon. Kapag nakikipag-ugnayan ako kay Ruijing, nakita ko na mabilis mag-isip si Ruijing at mahusay magsalita, at nadama ko na ang abilidad kong ipahayag ang sarili ko at ang kakayahan ko ay mas mababa kaysa sa kanya, kaya kapag nakikipagtipon ako kasama siya, pakiramdam ko ay napipigilan ako at hindi ko magawang makadama ng kalayaan. Kahit na noong nakita ko siya sa isang masamang kalagayan, hindi ako nangahas na makipagbahaginan sa kanya. Palagi akong namumuhay sa mga negatibong damdamin ng imperyoridad. Alam na alam ko na sa sambahayan ng Diyos ay walang pagkakaiba sa pagitan ng mataas at mababa, pero hindi ko maiwasang humanga sa mga taong may mga kaloob at mahusay na kakayahan, at hindi ko magawang tingnan nang tama ang mga sarili kong kakulangan. Madalas akong napipigilan nito sa tungkulin ko, hinahadlangan akong makamit ang gawain at gabay ng Banal na Espiritu. Alam kong mapanganib na magpatuloy nang ganito at gusto kong baguhin kaagad ang kalagayang ito.

Nagbasa ako ng mas maraming mga salita ng Diyos: “Anuman ang mangyari sa kanila, kapag nahaharap sa kaunting paghihirap ang mga duwag na tao, umaatras sila. Bakit nila ito ginagawa? Ang isang dahilan ay na idinulot ito ng kanilang pakiramdam ng pagiging mas mababa. Dahil pakiramdam nila ay mas mababa sila, hindi sila naglalakas-loob na humarap sa mga tao, ni hindi nila maako ang mga obligasyon at responsabilidad na dapat nilang akuin, hindi rin nila maako ang mga bagay na kaya naman talaga nilang maisakatuparan sa saklaw ng sarili nilang abilidad at kakayahan, at sa saklaw ng karanasan ng sarili nilang pagkatao. Ang pakiramdam na ito ng pagiging mas mababa ay nakakaapekto sa bawat aspekto ng kanilang pagkatao, naaapektuhan nito ang kanilang personalidad, at siyempre, naaapektuhan din nito ang kanilang katangian. … Puno ang puso mo ng ganitong pakiramdam ng pagiging mas mababa at matagal mo nang nararamdaman ito, hindi ito isang pansamantalang pakiramdam. Sa halip, mahigpit nitong kinokontrol ang iyong mga kaisipan mula sa kaibuturan ng iyong kaluluwa, mahigpit nitong tinatakpan ang bibig mo, kaya gaano man katama ang pagkaunawa mo sa mga bagay-bagay, o anuman ang mga pananaw at opinyon mo sa mga tao, pangyayari at bagay, naglalakas-loob ka lang na pag-isipan ang iba’t ibang anggulo nito sa puso mo, hindi ka kailanman naglalakas-loob na magsalita nang malakas para marinig ng iba. Asang-ayunan man ng iba ang sinasabi mo, o itatama, o pupunahin ka, hindi ka maglalakas-loob na harapin o makita ang gayong kalalabasan. Bakit ganito? Ito ay dahil ang pakiramdam mo ng pagiging mas mababa ay nasa loob mo, nagsasabi sa iyo na, ‘Huwag mong gawin iyan, hindi mo iyan kaya. Wala kang ganyang kakayahan, wala kang ganyang realidad, hindi mo dapat gawin iyan, sadyang hindi ka ganyan. Huwag kang gumawa o mag-isip ng kahit ano ngayon. Magiging totoo ka lang sa sarili mo kung mamumuhay ka sa pagiging mas mababa. Hindi ka kuwalipikadong hangarin ang katotohanan o buksan ang puso mo at sabihin ang nais mo at makipag-ugnayan sa iba gaya ng ginagawa ng ibang tao. At iyon ay dahil hindi ka mahusay, hindi ka kasinghusay nila.’ Ang ganitong pakiramdam ng pagiging mas mababa ang umaakay sa pag-iisip ng mga tao; pinipigilan sila nitong isakatuparan ang mga obligasyon na dapat gampanan ng isang normal na tao at ipamuhay ang buhay ng normal na pagkatao na dapat nilang ipinamumuhay, samantalang itinuturo rin nito ang mga pamamaraan, direksyon at mga layon ng kung paano nila itinuturing ang mga tao at bagay-bagay, paano sila umaasal at kumikilos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 1). Mula sa mga salita ng Diyos, nakita ko na kapag namumuhay ang mga tao sa mga damdamin ng imperyoridad, ang mga pananaw nila sa mga tao at mga bagay-bagay, pati na rin ang kanilang mga pag-asal at pagkilos, ay hindi batay sa mga salita ng Diyos, nabibigo silang tuparin ang kanilang mga responsabilidad, at hindi magagamit ang kanilang likas na kakayahan. Ang pagpapatuloy sa ganitong paraan ay hindi lamang humahadlang sa kanilang sariling buhay pagpasok, kundi sa mga seryosong sitwasyon, makakaapekto rin ito sa kanilang tungkulin at makakahadlang sa gawain ng iglesia. Sa pagbabalik-tanaw, tinanggap ko ang mga panlabas na pagtitimbang tungkol sa akin magmula sa pagkabata, at namuhay ako sa mga damdamin ng imperyoridad. Palagi kong nadaramang mas mababa ako sa iba, hindi ako nangahas na punahin o talakayin ang mga problema kapag nakita ko ang mga iyon. Kapag nakikipag-ugnayan ako kay Ruijing, nakikita ko ang kanyang malalang mayabang na disposisyon, at na ang mga kapatid ay napipigilan ng mga salita at kilos niya, kaya dapat ay nakipagbahaginan ako sa kanya at pinuna ito, pero nadama kong ang kakayahan ko ay hindi kasinghusay ng sa kanya, na nagdulot para mag-atubili akong makipagbahaginan sa kanya dahil pakiramdam ko ay mapangahas ito. Nakita ko na ang paggampan niya sa kanyang tungkulin ay naapektuhan ng pagmamahal niya, at bagama’t may kaunti akong karanasan sa larangang ito, nadama kong mahina ang kakayahan ko, kaya hindi ako nangahas na makipagbahaginan. Nakita kong ganap akong nakontrol ng mga damdamin ng imperyoridad, parang selyado ang bibig ko, hindi ko masabi ang kailangang sabihin. Tiningnan ko si Ruijing na namuhay sa isang tiwaling disposisyon at hindi ako nangahas na makipagbahaginan sa kanya, hindi ko nagagawang tuparin ang tungkulin ko na protektahan ang gawain ng iglesia. Namuhay ako sa isang nahihirapan at negatibong kalagayan, hindi magawang magkamit ng anumang pagpapalaya. Talagang mapaminsala ito kapwa sa akin at sa iba! Binasa ko ang mga salita ng Diyos: “Itong emosyon mo na ito ay hindi lamang negatibo, upang maging mas tumpak, sa katunayan ay salungat ito sa Diyos at sa katotohanan. Maaaring isipin mo na isa itong emosyon sa loob ng normal na pagkatao, pero sa mga mata ng Diyos, hindi lang ito simpleng usapin ng emosyon, sa halip, isa itong pamamaraan ng pagsalungat sa Diyos. Isa itong pamamaraan na may tanda ng mga negatibong emosyon na ginagamit ng mga tao para labanan ang Diyos, ang mga salita ng Diyos, at ang katotohanan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 1). Sa pagninilay ko sa paglalakbay ko hanggang ngayon, habang madalas akong namumuhay sa mga damdamin ng imperyoridad, nalaman ko ang katotohanan pero hindi ko ito isinagawa, sinisi ko pa ang Diyos sa hindi pagkakaloob sa akin ng mahusay na kakayahan. Naging negatibo at pasibo ako sa aking tungkulin, at gusto ko pa nga na sukuan ito. Ang mga pag-uugaling ito ay isang uri ng pasibong paglaban sa Diyos. Nadama kong nasa matinding panganib ako, at naging handa akong magtiwala sa Diyos para bitiwan ang mga negatibong emosyon ko at hanapin ang isang landas ng pagsasagawa at pagpasok.

Kalaunan, nagbasa pa ako ng mga salita ng Diyos: “Kaya, paano mo tumpak na masusuri at makikilala ang iyong sarili, at paano ka makalalaya sa pakiramdam ng pagiging mas mababa? Dapat mong gamitin ang mga salita ng Diyos bilang batayan sa pagkilala sa iyong sarili, pag-alam sa kung ano ang iyong pagkatao, kakayahan, at talento, at kung anong mga kalakasan ang mayroon ka. Halimbawa, ipagpalagay na dati kang mahilig at magaling kumanta, pero palagi kang pinupuna at minamaliit ng ilang tao, sinasabing hindi ka makasabay sa tugtog at na wala ka sa tono, kaya ngayon ay nadarama mo na hindi ka magaling kumanta at hindi ka na naglalakas-loob na gawin ito sa harap ng ibang tao. Dahil mali kang sinuri at hinusgahan ng mga taong iyon na makamundo, ng mga taong magulo ang isip at pangkaraniwan, nabawasan ang mga karapatan na nararapat sa iyong pagkatao, at napigilan ang iyong talento. Bilang resulta, ni hindi ka na naglalakas-loob kumanta ng isang awitin, at matapang ka lang na nakakakanta nang malaya at malakas kapag walang tao sa paligid at nag-iisa ka. Dahil karaniwan ay nararamdaman mo na masyado kang napipigilan, kapag hindi ka nag-iisa, hindi ka nangangahas na kumanta ng awitin; nangangahas ka lang na kumanta kapag mag-isa ka, tinatamasa ang oras na nagagawa mong kumanta nang malakas at malinaw, at sobrang kaaya-aya at malaya ang pakiramdam mo sa oras na iyon! Hindi ba’t totoo iyon? Dahil sa pinsalang nagawa sa iyo ng mga tao, hindi mo alam at hindi mo malinaw na nakikita kung ano ba talaga ang kaya mong gawin, kung saan ka magaling, at kung saan ka hindi magaling. Sa ganitong sitwasyon, kailangan mong gumawa ng tamang pagsusuri at sukatin nang tama ang iyong sarili batay sa mga salita ng Diyos. Dapat mong pagtibayin kung ano ang natutunan mo at kung saan nakasalalay ang mga kalakasan mo, at humayo ka at gawin mo ang anumang kaya mo; para naman sa mga bagay na hindi mo kayang gawin, ang iyong mga kakulangan at kapintasan, dapat mong pagnilayan at kilalanin ang mga ito, at dapat din na tumpak mong suriin at alamin kung ano ang kakayahan mo, at kung mahusay o mahina ba ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 1). Pagkatapos kong basahin ang mga salita ng Diyos, naunawaan ko na para maalis ang mga negatibong damdamin ng imperyoridad, dapat ko munang timbangin at sukatin nang tama ang sarili ko batay sa mga salita ng Diyos. Ang mga salita ng Diyos ay ang katotohanan, at ang gamitin ang mga ito para sukatin ang mga tao, pangyayari, at bagay ay ang pinakatumpak. Dati, sinukat ko ang sarili ko batay sa pagtitimbang sa akin ng mga walang pananampalataya, na nagtulak sa akin para mamuhay sa damdaming madilim at nasisiraan ng loob, na hindi ko matakasan. Ngayon, kinailangan kong hanapin ang katotohanan at tingnan nang tama ang sarili ko batay sa mga salita ng Diyos. Kaya, tinanong ko ang aking sarili, “Palagi kong nadarama na mahina ang kakayahan ko. Kung gayon, ano ba ang pamantayan ng Diyos sa pagtitimbang sa mahina at mahusay na kakayahan?” Binasa ko ang mga salita ng Diyos: “Paano natin sinusukat ang kakayahan ng mga tao? Ang angkop na paraan para gawin ito ay sa pamamagitan ng pagtingin sa saloobin nila sa katotohanan at kung kaya nilang maunawaan ang katotohanan o hindi. Kaya ng ilang tao na napakabilis na matuto ng ilang kasanayan, ngunit kapag naririnig nila ang katotohanan ay naguguluhan sila at inaantok sila. Sa puso nila, nalilito sila, walang pumapasok sa naririnig nila, at hindi rin nila nauunawaan ang naririnig nila—iyan ang mahinang kakayahan. Sa ilang tao, kapag sinabi mong mahina ang kakayahan nila, hindi sila sumasang-ayon. Iniisip nila na ang pagiging mataas ang pinag-aralan at marunong ay nangangahulugang mabuti ang kakayahan nila. Ang isang mabuting edukasyon ba ay nagpapakita ng mataas na kakayahan? Hindi. Paano dapat sukatin ang kakayahan ng mga tao? Dapat itong sukatin batay sa antas ng pagkaarok nila sa mga salita ng Diyos at sa katotohanan. Ito ang pinakawastong paraan ng paggawa nito. Ang ilang tao ay magaling magsalita, mabilis mag-isip, at bihasang-bihasa mangasiwa ng ibang tao—ngunit kapag nakikinig sila sa mga sermon, hindi nila kailanman nagagawang maintindihan ang kahit na ano, at kapag nagbabasa sila ng mga salita ng Diyos, hindi nila nauunawaan ang mga ito. Kapag nagsasalita sila tungkol sa kanilang patotoong batay sa karanasan, palagi silang bumibigkas ng mga salita at doktrina, ibinubunyag ang mga sarili nila bilang mga baguhan lamang, at ipinapadama sa iba na wala silang espirituwal na pang-unawa. Ang mga ito ay mga taong may mahinang kakayahan” (Ang Salita, Vol. III. Ang mga Diskurso ni Cristo ng mga Huling Araw. Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga). Sinasabi sa atin ng mga salita ng Diyos na ang pamantayan sa pagsusukat ng kakayahan ng isang tao ay batay sa kung gaano kahusay na naaarok ng isang tao ang mga salita ng Diyos. Ang ilang tao ay maaaring mukhang maraming kaloob, mabilis mag-isip, at may mahusay na mga kasanayan sa pagsasalita, pero kung hindi nila kayang maarok ang mga salita ng Diyos o maunawaan ang katotohanang ibinahagi ng Diyos, ang gayong mga tao ay may mahinang kakayahan. Habang ang ibang tao ay maaaring may pangkaraniwang pinag-aralan at walang partikular na mahusay na mga kasanayan sa pagsasalita, kung kaya nilang maunawaan ang mga layunin ng Diyos mula sa Kanyang mga salita at mahanap ang mga prinsipyo ng pagsasagawa, kung gayon ang mga taong ito ay may mahusay na kakayahan. Tingnan natin si Pablo bilang halimbawa. Bagama’t siya ay may mga kaloob, kaalaman, galing sa pagsasalita, at ipinalaganap niya sa halos buong Europa ang ebanghelyo, hindi niya naunawaan ang mga salita ng Diyos nang marinig niya ang mga iyon, at sa huli, hindi niya nakilala ang Panginoong Jesus, at hindi niya kinilala ang kanyang diwa ng paglaban kay Jesus. Ang masigasig niyang paggawa ay alang-alang sa pagkakamit ng isang korona at mga gantimpala, at may kayabangan pa nga niyang sinabi na, para sa kanya, ang mabuhay ay si cristo. Ipinakita nito na hindi talaga naarok ni Pablo ang mga salita ng Diyos o naunawaan ang katotohanan. Si Pablo ay isang taong may mahinang kakayahan. Sa kabaligtaran, nagawang maarok ni Pedro ang mga layunin ng Diyos mula sa Kanyang mga salita at hanapin ang isang landas ng pagsasagawa. Kaya niyang magsagawa nang tumpak ayon sa mga hinihingi ng Diyos, at nagpatotoo siya ng pagpapasakop sa Diyos hanggang kamatayan at pagmamahal sa Diyos nang lubos. Kaya, si Pedro ay isang tao na may mahusay na kakayahan. Sa pagninilay ko sa aking sarili, hindi ko tiningnan ang mga tao o bagay ayon sa mga salita ng Diyos. Palagi kong isinasaalang-alang bilang pamantayan para sa mahusay na kakayahan ang magaling na mga kasanayan sa pagsasalita at mabilis na pag-iisip, at nang hindi ko nataglay ang mga likas na kondisyong ito, namuhay ako sa mga damdamin ng imperyoridad at pagkanegatibo, at naging pasibo at nagpakatamad ako sa tungkulin ko. Hindi lamang nito hinadlangan ang sarili kong buhay pagpasok kundi nagdulot din ng mga kawalan sa gawain ng iglesia. Sa higit ko pang pagninilay, bagama’t hindi masyadong mahusay ang mga kasanayan ko sa pagsasalita, kaya kong maunawaan ang ilan sa mga salita ng Diyos kapag binabasa ko ang mga iyon at nilulutas ang ilang isyu sa pamamagitan ng pagbabahaginan ng katotohanan, at tinimbang ng mga kapatid bilang karaniwan ang kakayahan ko. Kailangan kong tingnan nang tama ang sarili ko batay sa mga salita ng Diyos at sa mga pagtitimbang ng mga kapatid, at huwag husgahan ang sarili ko batay sa mga kuru-kuro. Nang mapagtanto ko ito, nakadama ako ng malaking ginhawa sa puso ko. Kalaunan, nakipagpulong ako kay Ruijing, pinuna ko isa-isa ang mga isyung mayroon siya, at nakipagbahaginan ako sa kanya gamit ang mga nauugnay na salita ng Diyos. Nagawang tanggapin ni Ruijing ang mga punto at tulong, at handa siyang hanapin ang katotohanan, magsisi, at magbago. Pagkatapos magsagawa sa ganitong paraan, nakadama ako ng sobrang kaginhawahan at kapayapaan.

Kalaunan, nagnilay akong muli, tinatanong ang sarili ko kung anong iba pang disposisyon ang maaaring nasa likod ng aking tuloy-tuloy na mga damdamin ng imperyoridad? Isang araw, nabasa ko ang mga salita ng Diyos: “Kumpara sa mga normal na tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nasa loob ng kanilang disposisyong diwa; hindi ito isang pansamantalang interes, o lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang kanilang panghabambuhay na mithiin. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo; kung hindi, hindi nila isasaalang-alang ang mga problemang ito. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, at hindi rin isang bagay na kayang-kaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang pag-uugali. Kung gayon, ano ang kanilang pag-uugali? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa mga salita ng Diyos, nakita ko na partikular na pinapahalagahan ng mga anticristo ang reputasyon at katayuan, at na tinitingnan nila ang reputasyon at katayuan bilang kasinghalaga ng buhay mismo. Napagtanto ko na ang pag-uugali ko ay katulad ng sa mga anticristo. Ang mga kaisipan at pagsasaalang-alang ko ay hindi para sa paghahangad ng katotohanan, kundi sa halip ay palaging pag-aalala tungkol sa aking reputasyon at katayuan, pag-aalala tungkol sa mga pakinabang at kawalan. Mula pagkabata, labis kong pinahalagahan ang mga opinyon ng iba tungkol sa akin, at noong sabihin ng mga kamag-anak, kaibigan, at kasamahan ko na hindi ako akma magsalita, hindi ako masyadong nakipag-usap sa iba at inilayo ang sarili ko para kahit papaano ay mabawasan ko ang pinsala sa pagpapahalaga ko sa sarili. Pagkatapos manampalataya sa Diyos, bagama’t alam ko na bukas at tapat ang mga kapatid sa isa’t isa, at na ang ating mga kakulangan ay puwedeng hayagang ibunyag nang walang sinuman ang nangungutya sa iba, napakabigat ng pag-aalala ko para sa reputasyon at katayuan, at sa mga pakikipagtipon ko sa mga taong may mas mahusay na kakayahan at mga kasanayan sa pagsasalita, nag-alala ako na baka hamakin ako ng mga kapatid sa pagiging hindi akma ng pagsasalita ko, kaya sinubukan kong magsalita lang nang kaunti hangga’t maaari para pagtakpan ang mga kakulangan ko at mapanatili ang aking reputasyon at katayuan. Bilang isang diyakono ng pagdidilig, responsabilidad ko na lutasin ang mga isyu ng lahat na may kaugnayan sa mga tungkulin at buhay pagpasok, pero nag-alala ako na baka makita na walang saysay at maligoy ang pananalita ko, na magiging dahilan para bumaba ang tingin ng mga kapatid sa akin, kaya pinili kong isantabi ang tungkulin ko para protektahan ang aking sariling kapalaluan at katayuan. Ang mga satanikong lason na “Iniiwan ng tao ang kanyang pangalan kahit saan man siya maglagi, tulad ng pagputak ng gansa saanman ito lumipad,” at “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” ay naging mga panuntunang isinabuhay ko. Inuna ko kaysa ibang bagay ang kapalaluan at katayuan, pinapabayaan ko pa nga ang mga pinakapangunahing responsabilidad ko. Naging napakamakasarili ko at kasuklam-suklam. Sa anong paraan ko ginagawa ang tungkulin ko? Tinatahak ko ang landas ng isang anticristo. Kung magpapatuloy ako gaya nito nang hindi nagsisisi, hindi lamang ako mabibigong tanggapin ang gawain ng Banal na Espiritu, kundi maititiwalag din ako ng Diyos. Mula noon, naging handa na akong magsisi sa Diyos at palayain ang sarili ko mula sa gapos ng mga negatibong emosyong ito.

Sa pagtitipon kasama ng mga baguhan, nakita ko si Sister Yiyi na malinaw na nagbabahagi ng mga salita ng Diyos, na may mahusay na pagpapahayag. Tumangong lahat ang mga kapatid sa pagsang-ayon sa sinabi niya, at nakadama akong muli ng pakiramdam ng imperyoridad. Naisip ko, “Tingnan mo kung gaano kagaling si Yiyi sa pagpapahayag ng sarili niya at kung gaano nakakapagbigay-liwanag ang pagbabahaginan niya. Ang hina-hina ko sa pagpapahayag ng sarili ko, kukutyain ba ako ng mga kapatid dahil nanampalataya na ako sa Diyos sa ganoon kahabang panahon pero hindi pa rin ako nakakapagbigay-liwanag sa pakikipagbahaginan gaya ng isang baguhan?” Kaya nag-atubili akong makipagbahaginan. Kapag may mga ganitong pag-iisip ako, napagtatanto ko na nakulong na naman ako sa mga alalahanin tungkol sa reputasyon at katayuan, kaya nanalangin ako sa Diyos, hinihingi sa Kanya na gabayan ako sa pagwawaksi ng maling kalagayang ito. Nagbasa ako ng isang sipi ng mga salita ng Diyos: “Kapag muling lumitaw ang iba’t ibang negatibong emosyon, magkakaroon ka na ng kamalayan at pagkilatis, malalaman mo na ang pinsala na idinudulot ng mga ito sa iyo, at siyempre ay unti-unti mo rin dapat na bitiwan ang mga ito. Kapag lumitaw ang mga emosyong ito, magagawa mong pigilan ang sarili at makakagamit ka ng karunungan, at magagawa mong bitiwan ang mga ito o hanapin ang katotohanan upang lutasin o pangasiwaan ang mga ito. Ano’t anuman, hindi dapat maapektuhan ng mga ito ang paggamit mo ng tamang mga paraan, ng tamang saloobin, at ng tamang opinyon sa kung paano mo tinitingnan ang mga tao at bagay-bagay, at ang iyong mga asal at kilos. Sa ganitong paraan, mababawasan nang mababawasan ang mga balakid at harang sa iyong landas ng paghahangad sa katotohanan, magagawa mong hangarin ang katotohanan sa loob ng saklaw ng normal na pagkatao na hinihingi ng Diyos nang walang panggugulo, o nang may mas kaunting panggugulo, at malulutas mo ang mga tiwaling disposisyon na ipinapakita mo sa lahat ng uri ng sitwasyon” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 1). Binigyan ako ng mga salita ng Diyos ng isang landas ng pagsasagawa. Kapag lumilitaw na naman ang mga negatibong emosyon, kailangan kong sadyang kilatisin at bitiwan ang mga iyon. Ang panahong ito ng pamumuhay sa mga negatibong emosyon, at palaging pagsasaalang-alang sa sarili kong kapalaluan at katayuan, ay talagang napakasakit. Sa pakikipagtipon ko kasama si Sister Yiyi, ang layunin ng Diyos ay hindi para ibunyag ako o pagmukhain akong masama, kundi para gamitin ang liwanag mula sa kanyang pagbabahagi para punan ang mga kakulangan ko, at para tulungan akong magkamit pa. Nang mapagtanto ko ito, hindi na ako masyadong napigilan, at kumalma ako para makinig sa pagbabahagi niya. Sa pakikipagbahaginan niya, nakaarok ako ng higit pang liwanag, at pagkatapos ng kanyang pagbabahaginan, ibinahagi ko rin ang sarili kong pagkaunawa. Nakinabang ang lahat mula sa pagtitipon, at talagang maganda ang mga resulta. Sa pamamagitan ng karanasang ito, nakita ko na ang mga salita ng Diyos ay ang katotohanan, at naranasan ko na sa pagtingin lamang sa mga tao at usapin, pag-asal sa sarili, at paggawa sa mga bagay nang ayon sa mga salita ng Diyos, makakaya ng isang tao na mamuhay ng isang tunay na malaya at maginhawang buhay.


20. Hindi na Nakagapos sa Kasikatan at Katayuan

Ni Xiao Han, Tsina

Nagbibisikleta si Ling Xin pababa sa isang bakanteng kalye. Noon ay ang pinakamaginaw na bahagi ng taglamig, at nagpanginig nang husto sa kanya ang nanunuot na hangin. Puno ng pagkabalisa ang kanyang puso. Papunta siya sa isang pagtitipon kasama ang ilang tagadilig, at nabalitaan niyang dalawa sa mga kapatid ang partikular na seryoso sa kanilang gawain, palaging masigasig sa paghahanap ng solusyon sa mga suliranin. Nag-alala si Ling Xin habang kanyang iniisip, “Napakabata ko pa at kasisimula ko pa lamang bilang superbisor. Paano kung hindi ko malutas ang kanilang mga suliranin? Gaano magiging kahihiya-hiya iyon?” Ninais niyang mas bagalan ang pagbibisikleta, ngunit hindi siya hinahayaan ng malamig na ihip ng hangin na magtagal sa kalsada. Binilisan niya ang pagpadyak, nagmamadali patungo sa pagtitipon.

Noong makarating si Ling Xin sa bahay ng nag-anyaya, nagpalitan ng pagbati ang lahat at nagsimulang magbahaginan at maglahad tungkol sa kanilang gawain. Nang lumaon, nabaling ang pagbabahaginan sa kahalagahan ng pagdurusa habang ginagampanan ng isang tao ang kanyang tungkulin. Ibinahagi ni Ling Xin ang pagkaunawa niya sa paksang ito. Matapos makinig sa kanya, sinabi ng isa sa mga tagadilig na si Brother Su Rui, “Upang malutas ang isyu ng takot sa pagdurusa habang ginagampanan ang ating tungkulin, hindi lamang natin kailangang maunawaan ang kahulugan ng pagdurusa kundi kailangan din nating himayin kung aling aspekto ng ating tiwaling disposisyon ang nagbibigay-daan sa palaging pagpapasasa sa mga ginhawa. Dati akong may pakialam sa laman at umiiwas sa pagdurusa, ngunit binasa ko ang mga salita ng Diyos….” Habang nakikinig si Ling Xin, para bang direktang nagbabahagi sa kanya si Su Rui, at bigla niyang naramdamang nag-iinit ang kanyang mga pisngi, iniisip na, “Napansin ba ni Su Rui ang mga pagkukulang ko? Iniisip ba niyang hindi ako masyadong maaasahan bilang superbisor? Iniisip ba niyang napakababaw ng aking buhay pagpasok, subalit narito ako at nakikipagbahaginan sa kanila!” Hindi mapakali si Ling Xin.

Buong hapon na maraming itinanong ang mga kapatid, at hindi natigil sa pag-iisip si Ling Xin, hindi makapangahas na magpahinga kahit sandali. Pagkatapos, may isang pang itinanong si Su Rui na hindi malinaw na masagot ni Ling Xin. Matapos niyang ibahagi ang kanyang mga iniisip, hindi pa rin naunawaan ni Su Rui ang sagot, at natahimik silang lahat. Nagpatuloy ang pagpitik ng orasan, at ang marahang tunog ng paggalaw nito ay talagang malakas at malinaw nang sandaling iyon. “Ano ang dapat nating gawin ngayon?” Pagbasag ni Brother Li Yang sa katahimikan. Sumagot si Su Rui, “Hinihintay nating magbahagi ang superbisor. Hindi pa malinaw na napagbabahaginan ang isyung ito.” Naiilang na ngumiti si Ling Xin at sinubukang manatiling kalmado, sinasabi na, “Iniisip ko pa ang tungkol dito.” Ngunit sa loob-loob niya, magulong-magulo ang kanyang isipan, at balisa at nag-aalala siya. “Paano kung hindi ko malutas ang isyung ito? Hindi ba ito magiging kahiya-hiya?” Sa kabutihang-palad, sunud-sunod na nagsimulang magbahagi ang lahat, at nalutas ang isyu kahit papaano. Mahabang bumuntong-hininga si Ling Xin, at sinulyapan ang oras sa kanyang kompyuter—nagdidilim na— kaya dagli niyang inayos ang kanyang mga gamit at nagmamadaling lumabas.

Nang makabalik siya, lubog na ang araw, at ang huling bahagi ng takipsilim ay unti-unti nang naglalaho, iniiwan si Ling Xin na may mukha na puno ng pagkadismaya at kawalan. Naisip niya, “Matapos ang mahabang araw, nabisto ako ng mga kapatid. Ninais kong makapag-iwan sa iba ng mabuting impresyon, ngunit hindi ako makapaniwalang ganito ang kinalabasan. Sasabihin ba nilang hindi ko ginagawa nang maayos ang trabaho ko bilang isang superbisor? Sasabihin ba nilang mababaw ang aking buhay pagpasok at hindi rin mahusay ang aking mga kasanayan? Bakit napakarami nilang mga tanong? Hindi ba maaaring kakaunti lamang ang itanong nila?” Dumaraing si Ling Xin sa puso niya, “Hindi na ako pupunta sa grupong ito. Mas pumupunta ako, mas mapapahiya ako. Mayroon naman akong katuwang na sister. Hahayaan ko na lamang na siya ang pumunta.”

Pagkatapos ng insidenteng ito, sa loob ng mahabang panahon ay hindi magawa ni Ling Xin na makaramdam ng katiwasayan. Sa tuwing magkakaroon ng mga pagtitipon para sa mga tagadilig, ang nais niya lamang ay tumakbo palayo. Alam niyang namumuhay siya sa isang tiwaling disposisyon, kaya sadya siyang kumain at uminom ng mga salita ng Diyos hinggil sa kanyang kalagayan. Binasa niya ang mga salita ng Diyos: “Ang pagtayo sa tamang lugar ng isang nilikha at ang maging isang ordinaryong tao: Madali ba itong gawin? (Hindi ito madali.) Ano ang mahirap dito? Ito iyon: Pakiramdam lagi ng mga tao na maraming limbo at titulo ang nakapatong sa kanilang ulo. Binibigyan din nila ang kanilang sarili ng identidad at katayuan ng mga dakilang tao at superman at nakikibahagi sila sa lahat ng pakunwari at huwad na pagsasagawa at pakitang-taong palabas na iyon. Kung hindi mo bibitiwan ang mga bagay na ito, kung laging napipigilan at nakokontrol ng mga bagay na ito ang iyong mga salita at gawa, mahihirapan kang pumasok sa realidad ng salita ng Diyos. Magiging mahirap na huwag kang maligalig na makahanap ng mga solusyon sa mga bagay na hindi mo nauunawaan at dalhin ang gayong mga bagay sa harapan ng Diyos nang mas madalas at mag-alay sa Kanya ng tapat na puso. Hindi mo ito magagawa. Ito ay dahil mismo ang iyong katayuan, mga titulo, identidad, at ang lahat ng gayong mga bagay ay huwad at hindi totoo, dahil sinasalungat at kinokontra ng mga ito ang mga salita ng Diyos, kaya nagagapos ka ng mga bagay na ito para hindi ka makalapit sa harapan ng Diyos. Ano ang idinudulot ng mga bagay na ito sa iyo? Dahil sa mga ito, nagiging mahusay kang magbalatkayo, magkunwaring nakakaunawa, magkunwaring matalino, magkunwaring isang dakilang tao, magkunwaring isang sikat na tao, magkunwaring may-kakayahan, magkunwaring marunong, at magkunwari pa nga na alam mo ang lahat ng bagay, na may kakayahan ka sa lahat ng bagay, at na kaya mong gawin ang lahat ng bagay. Ginagawa mo ito para sambahin at hangaan ka ng iba. Lalapit sila sa iyo dala-dala ang lahat ng kanilang problema, umaasa sa iyo at tinitingala ka. Kaya, para bang isinasalang mo ang iyong sarili sa apoy. Sabihin mo sa Akin, masarap bang masalang sa apoy? (Hindi.) Hindi mo nauunawaan, pero wala kang lakas ng loob na sabihing hindi mo nauunawaan. Hindi mo makita kung ano ang totoo, pero wala kang lakas ng loob na sabihing hindi mo makita kung ano ang totoo. Halata namang nagkamali ka, pero wala kang lakas ng loob na aminin ito. Namimighati ang iyong puso, pero wala kang lakas ng loob na sabihin, ‘Sa pagkakataong ito ay kasalanan ko talaga, may pagkakautang ako sa Diyos at sa aking mga kapatid. Nakapagdulot ako ng matinding kawalan sa sambahayan ng Diyos, pero wala akong lakas ng loob na tumayo sa harapan ng lahat at aminin ito.’ Bakit hindi ka naglalakas loob na magsalita? Naniniwala ka, ‘Kailangan kong ingatan ang reputasyon at limbo na ibinigay sa akin ng aking mga kapatid, hindi ko maaaring madismaya ang mataas na pagtingin at tiwala nila sa akin, lalo na ang mga inaasahan nila sa akin na pinanghawakan nila sa loob ng maraming taon. Samakatwid, kailangan kong patuloy na magkunwari.’ Anong klaseng pagbabalatkayo iyon? Matagumpay mong ginawang dakilang tao at superman ang iyong sarili. Gusto kang lapitan ng mga kapatid para pagtanungan, konsultahin, at hingan pa nga ng payo tungkol sa anumang problemang kinakaharap nila. Tila hindi nila kayang mabuhay nang wala ka. Pero hindi ba’t namimighati ang iyong puso? Siyempre, hindi nararamdaman ng ibang tao ang kapighatiang ito. Hindi nararamdaman ng isang anticristo ang kapighatiang ito. Sa halip, naaaliw siya rito, iniisip na ang kanyang katayuan ay nakahihigit kaninuman. Subalit, ang isang pangkaraniwan at normal na tao ay nakakaramdam ng pighati kapag nasasalang siya sa apoy. Pakiramdam niya ay wala siyang kuwenta, na tulad lamang siya ng isang ordinaryong tao. Hindi siya naniniwala na mas malakas siya kaysa sa iba. Hindi lamang niya iniisip na hindi niya maisakatuparan ang anumang praktikal na gawain, kundi maaantala rin niya ang gawain ng iglesia at maaantala ang mga hinirang ng Diyos, kaya aakuin niya ang sisi at magbibitiw siya. Isa itong taong may katwiran” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Pinagbulayan ni Ling Xin ang mga salita ng Diyos at napagtantong nabubuhay siya para sa reputasyon at katayuan, isinasaalang-alang sa bawat sitwasyon kung paano pananatilihin ang kanyang katayuan at posisyon bilang isang superbisor. Nagbalik-tanaw siya sa panahon bago siya naging superbisor. Hindi pa siya kailanman nakapagdala ng isang pasanin, hindi alintana kung ibinabahagi niya ang katotohanan o ipinararating at sinasaliksik ang mga tanong na hindi niya naunawaan sa mga tao. Ibabahagi niya ang hanggang sa nalalaman niya, hindi natatakot na makapagsabi ng mali ni makaramdam ng kaba sa kawalan niya ng pang-unawa. Alam na niyang mababaw ang kanyang buhay pagpasok at na hindi niya lubos na naarok ang ilang prinsipyo, kaya kinailangan niyang makipagbahaginan at maghanap pa upang mapunan ang pagkukulang niya. Ngunit ngayon, nagbago na ang sitwasyon dahil sa pagiging superbisor. Pakiramdam niya ay kailangan niyang palaging maging mas magaling kaysa sa iba pang mga kapatid, na ang pagbabahagi niya ng katotohanan ay kailangang mas malalim, at hindi puwedeng masyadong mababa ang kakayahan niya sa gawain. Inakala niyang kailangang magawa niyang magbahagi ng mga solusyon sa mga itinatanong ng ibang tao; kung hindi, mamaliitin siya ng mga kapatid. Noong dumalo siya sa mga pagtitipon, ipinunto ni Su Rui ang mga kakulangan niya sa pakikipagbahaginan ng katotohanan. Nakaharap din niya ang ilang suliranin na hindi niya malinaw na nauunawaan, at bagaman hindi niya alam ang mga sagot, ayaw niya itong aminin. Naging abala siya sa pag-iisip sa kanyang sariling dangal at katayuan, at nabagabag. Nag-alala rin siya na kung magpapatuloy siya sa pagdaraos ng mga pagtitipon na kasama ang mga tagadilig, lalo lamang niyang ipapahiya ang kanyang sarili, kaya naging atubili siyang dumalo, iniisip na mapagtatakpan nito ang kanyang mga kakulangan at kamalian, at mapangangalagaan ang kanyang imahe bilang superbisor. Napagtanto ni Ling Xin na inilagay niya ang kanyang sarili sa pedestal, at na sinusubukan niyang magkunwari bilang isang dakilang tao na walang mga pagkukulang. Naging tunay siyang mayabang at walang kaalaman sa sarili! Normal naman para sa kanya ang ilantad ang sarili niyang mga isyu at pagkukulang sapagkat bago lamang siya bilang isang superbisor, at ginagamit ng Diyos ang mga isyu at paghihirap na ito bilang mga oportunidad para isagawa niya. Kinailangan niyang taimtim na hangarin ang mga katotohanang prinsipyo upang lutasin ang mga suliraning ito, kaysa sa piliing iwasan ang mga ito dahil hindi sapat ang tingin niya sa kanyang sarili; higit pa rito, sa paggawa ng huli, hindi niya natutupad ang kanyang mga responsibilidad. Nakita ni Ling Xin ang mga hinihingi ng Diyos sa mga tao: “Huwag kang mabalisang maghanap ng mga solusyon sa mga bagay na hindi mo nauunawaan; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso” (Pagbabahagi ng Diyos). Naunawaan ni Ling Xin na nais ng Diyos na kapag humaharap ang mga tao sa mga bagay na hindi nila nauunawaan, na lumapit sana sila nang madalas sa Kanyang harapan upang manalangin at maghangad nang may sinserong puso. Ngunit mahigpit siyang nakagapos sa kanyang alalahanin para sa dangal at katayuan, palaging iniisip kung paanong mapananatili ang kanyang imahe at katayuan. Alam niyang maraming kulang sa kanya, ngunit hindi niya naisip kung paanong lulutasin ang mga suliranin upang isulong ang gawain. Na isang mabuting bagay na ang mga kapatid ay medyo seryoso sa kanilang gawain; samatalang siya, dahil hindi magawang maunawaan ang katotohanan at lutasin ang mga suliranin, ay sinisi ang iba sa pagtatanong ng napakarami— tunay siyang naging manhid sa katwiran! Matapos mapagtanto ang mga bagay na ito, nagpatuloy si Ling Xin sa pagbabasa ng mga salita ng Diyos at natagpuan ang isang landas ng pagsasagawa.

Sabi ng Makapangyarihang Diyos: “Sabihin ninyo sa Akin, paano kayo magiging ordinaryo at normal na mga tao? Gaya ng sinasabi ng Diyos, paano kayo tatayo sa tamang lugar ng isang nilikha—paano ninyo magagawang hindi subukang maging isang pambihirang tao, o maging kung sinong dakilang tao? Paano ka dapat magsagawa upang maging isang ordinaryo at normal na tao? Paano ito magagawa? … Una, huwag mong bigyan ng titulo ang sarili mo at huwag kang magpagapos dito, na sinasabing, ‘Ako ang lider, ako ang pinuno ng grupo, ako ang tagapangasiwa, walang nakaaalam sa gawaing ito nang higit sa akin, walang nakauunawa sa mga kasanayan nang higit sa akin.’ Huwag kang mahumaling sa titulong ibinigay mo sa sarili. Sa sandaling gawin mo ito, itatali nito ang iyong mga kamay at paa, at maaapektuhan ang iyong sinasabi at ginagawa. Maaapektuhan din ang normal mong pag-iisip at paghusga. Dapat mong palayain ang iyong sarili sa mga limitasyon ng katayuang ito. Ibaba mo muna ang iyong sarili mula sa opisyal na titulo at posisyon na ito at tumayo ka sa lugar ng isang pangkaraniwang tao. Kung gagawin mo ito, magiging medyo normal ang mentalidad mo. Dapat mo ring aminin at sabihin na, ‘Hindi ko alam kung paano ito gawin, at hindi ko rin iyon nauunawaan—kakailanganin kong magsaliksik at mag-aral nang kaunti,’ o ‘Hindi ko pa ito nararanasan, kaya hindi ko alam ang gagawin.’ Kapag kaya mong magsabi ng tunay mong iniisip at magsalita nang tapat, magtataglay ka ng normal na katwiran. Makikilala ng iba ang tunay na ikaw, at sa gayon ay magkakaroon ng normal na pagtingin sa iyo, at hindi mo kakailanganing magpanggap, ni hindi ka magkakaroon ng anumang matinding kagipitan, kung kaya’t magagawa mong makipag-usap nang normal sa mga tao. Ang pamumuhay nang ganito ay malaya at magaan; ang sinumang napapagod mabuhay ay idinulot ito sa kanilang mga sarili. Huwag kang magkunwari o magpanggap. Magtapat ka muna tungkol sa iniisip mo sa iyong puso, tungkol sa tunay mong mga saloobin, upang malaman ng lahat ang mga iyon at maunawaan ang mga iyon. Bilang resulta, ang iyong mga alalahanin at ang mga hadlang at mga hinala sa pagitan mo at ng iba ay mawawala lahat. May iba pang nakahahadlang sa iyo. Palagi mong itinuturing ang sarili mo na pinuno ng grupo, isang lider, isang manggagawa, o isang taong may titulo, katayuan, at posisyon: Kung sasabihin mong mayroon kang hindi nauunawaan, o hindi kayang gawin, hindi ba’t nilalait mo ang iyong sarili? Kapag isinantabi mo ang mga gapos na ito sa iyong puso, kapag tumigil ka na sa pag-iisip na isa kang lider o isang manggagawa, at kapag tumigil ka na sa pag-iisip na mas magaling ka sa ibang tao at naramdaman mo na isa kang pangkaraniwang tao, na katulad ng lahat, at na mayroong ilang aspekto kung saan mas mababa ka sa iba—kapag nagbahagi ka ng katotohanan at mga bagay na may kinalaman sa gawain nang may ganitong saloobin, iba ang epekto, gayundin ang atmospera. Kung sa iyong puso, palagi kang may mga pag-aalinlangan, kung palagi kang namomroblema at nahahadlangan, at kung gusto mong alisin sa iyo ang mga bagay na ito pero hindi mo magawa, dapat ay seryoso kang magdasal sa Diyos, pagnilay-nilayan ang iyong sarili, tingnan ang iyong mga pagkukulang, at pagsumikapan ang katotohanan. Kung maisasagawa mo ang katotohanan, magkakamit ka ng mga resulta. Anuman ang gawin mo, huwag kang magsalita at kumilos mula sa isang partikular na posisyon o gamit ang isang partikular na titulo. Isantabi mo muna ang lahat ng ito, at ilagay mo ang sarili mo sa lugar ng isang pangkaraniwang tao” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Mula sa mga salita ng Diyos, napagtanto ni Ling Xin na kinakailangan niyang bitawan ang kanyang katayuan bilang isang superbisor, at na isa lamang siyang ordinaryong tao, katulad ng iba, ibang tungkulin nga lamang ang kanyang ginagawa. Ngayong isa siyang superbisor, nangangahulugan lamang ito ng pagpasan sa mas marami pang responsabilidad, ngunit ang kanyang tayog ay nanatiling tulad ng dati. Ang pagiging superbisor ay hindi nangahulugang lumago ang kanyang tayog, o na may mas malinaw siyang pagkaunawa sa iba’t ibang aspekto ng katotohanan— di-makatotohanang isipin iyon. Bukod dito, dahil nagsilbi siya sa mahabang panahon bilang isang tagadilig, kilala na siya ng mga kapatid kung sino talaga siya; hindi ba ang katotohanang ninais niyang magpanggap bilang isang taong nakahihigit sa iba ay nangangahulugang sinubukan niyang parehong linlangin ang kanyang sarili at ang iba pa, at itinapon ang kanyang sarili sa apoy? Naunawaan ni Ling Xin na kailangan niyang bitawan ang titulong superbisor, lunasan nang tama ang kanyang mga pagkukulang, makipagbahaginan at tuklasin ang hindi niya naunawaan kasama ang iba, o hangarin niya mismo ang katotohanan upang lutasin ito, at tanggapin ang bawat pagbubunyag bilang isang mabuting oportunidad sa paglago sa buhay.

Unti-unti nang umiinit ang panahon, at naging mas mahinay ang hangin. Hinubad ni Ling Xin ang kanyang mabibigat na damit na gawa sa koton, nakararamdan ng kapahingahan at kasiyahan.

Ilang sandali pagkatapos nito, itinalaga si Ling Xin na pangasiwaan ang gawain ng sermon. Noong makita niyang dati nang nakapagsulat ng mga sermon ang ilan sa mga kapatid at na ang iba ay maraming taon nang may karanasan sa pangangaral ng ebanghelyo, hindi niya maiwasang dumaing, “Sino sa kanila ang hindi mas mahusay kaysa sa akin? Paano ko dapat pangangasiwaan ang gawaing ito?” Napakabigat ng pakiramdam ni Ling Xin, nag-aalala na kung hindi niya mapangangasiwaan nang wasto ang gawain, maaaring maging di-kumbinsido sa kanya ang mga kapatid at sabihing, “Ikaw ang superbisor, ngunit kakayanin mo ba talaga ang pagiging superbisor tulad nito?” Nag-alala siya na kung hindi maganda ang mga resulta at nauwi sa pagkakatanggal sa kanya, lubusan siyang mapapahiya. Natagpuan ni Ling Xin ang kanyang sarili na namumuhay sa gitna ng pagpipigil at pag-aalala.

Tuloy-tuloy ang masinsing pagpatak ng ulan sa labas sa loob ng ilang araw, bagaman hindi ito malakas. Napansin ni Ling Xin na hindi ganoon kaganda ang kalidad ng mga sermon na ipinapasa ng mga kapatid, at ninais niyang makipagbahaginan sa kanila tungkol sa mga prinsipyo. Gayunman, nag-alangan siya, iniisip na, “Noong nakaraan sa pagtitipon, umupo lamang ako sa isang tabi, halos hindi kayaning makapagsalita. Sobrang kahiya-hiya niyon. Ni hindi ko alam kung ano’ng iniisip ng mga kapatid sa akin. Kung pupunta ako sa pagkakataong ito at hindi pa rin makalutas ng anumang mga suliranin, ano ang dapat kong gawin? Marahil ay hindi ako dapat pumunta, sa ganoong paraan ay hindi ako mapapahiya.” Tumanaw sa bintana si Ling Xin; patuloy ang pagbuhos ng ulan. Inaliw niya ang kanyang sarili sa pamamagitan ng pag-iisip na, “Bagaman hindi ako makikipagbahaginan sa kanila, magagawa ko pa ring magbahagi sa pamamagitan ng liham. Parehas lamang naman ito pumunta man ako o hindi.”

Isang araw, nagtakda ng pulong ang lider kasama si Ling Xin upang magkaroon ng pagtitipon. Matapos mag-usisa sa sitwasyon ng gawain, ipinunto ng lider na hindi nagiging responsable si Ling Xin sa kanyang tungkulin, at na nabibigo siyang aktuwal na subaybayan ang gawain at lutasin ang mga suliranin, na nagreresulta sa mababang kalidad ng sermon. Labis na napahiya si Ling Xin, at kinapootan niya ang kanyang sarili sa palaging pag-aalala sa kanyang dangal at katayuan, na nagpaantala sa gawain. Pagkatapos ay ibinahagi ng lider ang ilan sa mga salita ng Diyos, at bahagyang naantig si Ling Xin sa isang partikular na sipi. Sabi ng Makapangyarihang Diyos: “Hindi mahalaga kung gaano ka kahusay, kung anong antas ng kakayahan at edukasyon ang taglay mo, kung gaano karaming sawikain ang kaya mong isigaw, o kung gaano karaming salita at doktrina ang naaarok mo; kung gaano ka man kaabala o kapagod sa isang araw, o kung gaano kalayo na ang iyong nalakbay, kung ilang iglesia na ang iyong binisita, o kung gaano kalaking panganib ang iyong hinarap at pagdurusang tiniis—wala sa mga ito ang mahalaga. Ang mahalaga ay kung ginagampanan mo ba ang iyong gawain nang ayon sa mga pagsasaayos ng gawain, kung tumpak mo bang naipatutupad ang mga pagsasaayos na iyon; kung sa ilalim ng iyong pamumuno ay nakikilahok ka ba sa bawat partikular na gawain na iyong responsabilidad, at kung ilang tunay na isyu ang talagang nalutas mo; kung ilang indibidwal ang nakaunawa sa mga katotohanang prinsipyo dahil sa iyong pamumuno at paggabay, at kung gaano umusad at umunlad ang gawain ng iglesia—ang mahalaga ay kung nakamit mo ba o hindi ang mga resultang ito. Anuman ang partikular na gawaing kinabibilangan mo, ang mahalaga ay kung palagi ka bang sumusubaybay at nagdidirekta ng gawain sa halip na umaastang mataas at makapangyarihan at nag-uutos lamang. Bukod dito, ang mahalaga rin ay kung may buhay pagpasok ka ba o wala habang ginagawa mo ang iyong tungkulin, kung kaya mo bang harapin ang mga usapin nang ayon sa mga prinsipyo, kung may patotoo ka ba ng pagsasagawa sa katotohanan, at kung kaya mo bang harapin at lutasin ang mga tunay na isyung kinakaharap ng mga hinirang na tao ng Diyos. Ang mga ganitong bagay at iba pang katulad nito ay pawang mga pamantayan sa pagsusuri kung tinutupad ba o hindi ng isang lider o manggagawa ang kanyang mga responsabilidad. Masasabi ba ninyo na praktikal ang mga pamantayang ito? At patas para sa mga tao? (Oo.) Patas ang mga ito para sa lahat. Hindi mahalaga kung ano ang antas ng iyong edukasyon, kung bata ka ba o matanda, kung ilang taon ka nang nananalig sa Diyos, ang iyong senyoridad, o kung gaano karami na sa salita ng Diyos ang nabasa mo, wala sa mga ito ang mahalaga. Ang mahalaga ay kung gaano kahusay mong ginagawa ang gawain ng iglesia pagkatapos kang mapili bilang isang lider, kung gaano ka kaepektibo at kagaling sa gawain mo, at kung umuusad ba ang bawat aytem ng gawain nang maayos at epektibo, at nang hindi naaantala. Ito ang mga pangunahing bagay na sinusuri kapag sinusukat kung tinutupad ba o hindi ng isang lider o manggagawa ang kanyang mga responsabilidad” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 9). Nakita ni Ling Xin na ibinahagi ng Diyos na ang tungkulin ng mga lider at manggagawa ay gabayan ang mga kapatid na maunawaan ang mga katotohanang prinsipyo at itaguyod ang pagsulong ng lahat ng mga aytems sa gawain ng sambahayan ng Diyos. Hindi hinuhusgahan ng Diyos ang isang tao batay sa kung gaano siya mistulang nagdurusa, kundi sa kung ang mga tungkulin niya ay umaani ng tunay na mga resulta at kung natutupad niya ang kanyang mga responsibilidad. Matapos basahin ang mga salita ng Diyos, tinanong ni Ling Xin ang kanyang sarili, “Gaano karaming tunay na gawain ang nagawa ko na pagkatapos maging isang superbisor? Naresolba ko na ba ang lahat ng mga isyu na natagpuan ko? Nakaani ba ng tunay na mga resulta ang gawain at sumulong?” Hindi masagot ni Ling Xin ang anuman sa mga katanungang ito. Bilang isang lider at manggagawa, kapag napansin ng isang tao na ang gawain ay hindi namumunga ng magagandang resulta, dapat talagang siyasatin ng isang tao ang mga dahilan para sa hindi magagandang resultang ito at, nakasalalay sa kung namumuhay ang mga tao sa kanilang mga tiwilang disposisyon o hindi nauunawaan ang mga prinsipyo, ang isang tao ay dapat lutasin ang mga suliranin sa isang paraang nakatuon sa layunin. Gayunman, sa takot na hindi niya malulutas ang mga suliranin at na mabibisto siya ng iba, nagsulat lamang siya ng mga liham upang dagliang magbahagi ng mga prinsipyo, na nagresulta sa mga suliraning hindi nalulutas at sa patuloy na hindi magagandang mga resulta ng gawain. Hindi ba ang lahat ng ito ay sanhi ng hindi niya paggawa ng tunay na gawain? Pagkatapos ng pagtitipon, agarang nakipagkita si Ling Xin sa mga kapatid na nagsisisulat ng mga sermon. Sa pamamagitan ng detalyadong pagsisiyasat, nalaman niyang tunay ngang hindi sila nagsusulat nang ayon sa mga prinsipyo, kaya ibinahagi niya sa lahat ang ilang prinsipyo. Makaraan lamang ang ilang araw, ipinasa sa kanya ang isang sermong may mas mataas na kalidad. Labis na nasiyahan si Ling Xin, ngunit nakaramdam din siya ng bahagyang pagsisisi. Kung tinugunan lamang niya nang mas maaga ang mga suliraning ito, hindi sana maaantala ng napakatagal ang gawain. Tinanong niya ang kanyang sarili, “Bakit hindi ko mabitawan ang labis kong pagpapahalaga sa aking sarili? Bakit napakahirap para sa akin ang isagawa ang katotohanan?” Determinadong malutas ang suliraning ito, hinanap ni Ling Xin ang mas marami pang mga salita ng Diyos sa usaping ito.

Sabi ng Makapangyarihang Diyos: “Ang mga anticristo ay namumuhay bawat araw para lamang sa reputasyon at katayuan, namumuhay lamang sila para magpakasasa sa mga pakinabang ng katayuan, ito lamang ang iniisip nila. Kahit kapag dumaranas nga sila ng kaunting paghihirap paminsan-minsan o nagbabayad ng kaunting halaga, para ito sa pagtatamo ng katayuan at reputasyon. Ang paghahangad ng katayuan, paghawak ng kapangyarihan, at pagkakaroon ng maginhawang buhay ang mga pangunahing bagay na laging binabalak na matamo ng mga anticristo sa sandaling manampalataya sila sa Diyos, at hindi sila sumusuko hanggang sa makamtan nila ang kanilang mga layon. Kung sakaling nalantad ang kanilang masasamang gawa, natataranta sila, na para bang pagsusukluban sila ng langit. Hindi sila makakain o makatulog, at para silang wala sa ulirat, para silang dumaranas ng depresyon. Kapag tinatanong sila ng mga tao kung ano ang problema, nagsisinungaling sila at sinasabing, ‘Abalang-abala ako kahapon kaya hindi ako nakatulog buong magdamag, pagod na pagod ako.’ Ngunit hindi talaga totoo ang lahat ng ito, lahat ito ay panlilinlang. Ganito ang pakiramdam nila dahil palagi nilang pinagbubulayan, ‘Nalantad na ang masasamang bagay na ginawa ko, kaya paano ko maipanunumbalik ang reputasyon at katayuan ko? Anong mga pamamaraan ang maaari kong gamitin para tubusin ang sarili ko? Anong tono ang maaari kong gamitin sa lahat para ipaliwanag ito? Ano ang maaari kong sabihin para hindi ako mahalata ng mga tao?’ Sa loob ng matagal na panahon, hindi nila maisip kung ano ang gagawin, kung kaya’t nalulumbay sila. Kung minsan ay nakatitig sila sa iisang lugar nang wala namang nakikita, at walang nakakaalam kung ano ang tinitingnan nila. Dahil sa isyu ay nag-iisip sila nang husto, napapagod sa kakaisip, at ayaw nilang kumain o uminom. Sa kabila nito, nagkukunwari pa rin sila na nagmamalasakit sa gawain ng iglesia, at nagtatanong sa mga tao, ‘Kumusta na ang gawain ng ebanghelyo? Gaano kabisa ang pangangaral nito? Nagkamit na ba ng anumang buhay pagpasok ang mga kapatid kamakailan? Mayroon bang nanggagambala o nanggugulo?’ Ang mga tanong nilang ito tungkol sa gawain ng iglesia ay para magpakitang-tao sa iba. Kung malaman man nila ang mga problema, wala silang paraan para lutasin ang mga iyon, kaya ang kanilang mga tanong ay pormalidad lamang na malamang na ituring ng iba na pagmamalasakit sa gawain ng iglesia. Kung sakaling may mag-ulat ng mga problema ng iglesia para lutasin nila, mapapailing lang sila. Walang pakana na makakatulong sa kanila, at kahit na gustuhin nilang magpanggap, hindi nila magagawa, at mamimiligro silang malantad at mabunyag. Ito ang pinakamalaking problemang kinakaharap ng mga anticristo sa buong buhay nila. … Bagama’t nagpapatuloy ang gawain ng iglesia sa ilalim ng pamumuno ng mga anticristo, lubhang nababawasan ang pagiging epektibo nito. Ang ilang mahahalagang gawain ay kontrolado pa rin ng masasamang indibidwal, at hindi pa naisasakatuparan ang mga pagsasaayos ng gawain sa sambahayan ng Diyos. Bagama’t bawat isa sa mga hinirang ng Diyos ay gumagampan sa kanilang tungkulin, walang tunay na resulta, at ang iba’t ibang gampanin ay matagal nang natigil. Ano ang ugat ng mga problemang ito? Ito’y dahil nakontrol na ng mga anticristo ang iglesia. Saan man may hawak na kapangyarihan ang mga anticristo, gaano man kalawak ang kanilang impluwensiya, kahit na isang grupo lamang ito, maiimpluwensiyahan nila ang gawain ng sambahayan ng Diyos at ang buhay pagpasok ng ilan sa mga hinirang ng Diyos. Kung may hawak silang kapangyarihan sa isang iglesia, nahahadlangan doon ang gawain ng iglesia at ang kalooban ng Diyos. Bakit ba hindi maipatupad sa ilang iglesia ang mga pagsasaayos ng gawain ng sambahayan ng Diyos? Ito ay dahil hawak ng mga anticristo ang kapangyarihan sa mga iglesiang ito. Ang sinumang anticristo ay hindi taos-pusong gugugol para sa Diyos, ang pagganap ng kanilang mga tungkulin ay magiging pormalidad lamang at paggawa nang wala sa loob. Hindi sila gagawa ng tunay na gawain kahit sila ay lider o manggagawa, at magsasalita at kikilos lamang sila alang-alang sa kasikatan, pakinabang, at katayuan, nang hindi man lang pinoprotektahan ang gawain ng iglesia” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilantad ng Diyos na nabubuhay lamang ang mga anticristo para sa reputasyon at katayuan, at na ginugugol nila ang kanilang mga araw na nakatuon kung paano protektahan ang mga bagay na ito. Hindi sila nagpapakita ng malasakit para sa gawain ng sambahayan ng Diyos, at iniiwasan nilang gumawa ng partikular na gawain. Ngunit kapag nanganganib ang kanilang reputasyon o katayuan, kahit sa kaunting kawalan lamang, pag-iisipan nila nang mabuti at gagawin ang kahit ano upang magpanggap at magkubli ng kanilang sarili. Malinaw na walang pakialam ang mga anticristo sa gawain ng sambahayan ng Diyos, pinababayaan ang kanilang mga tungkulin, at labis silang makasarili at kasuklam-suklam. Napagtanto ni Ling Xin na umaasal siya nang tulad ng isang anticristo, pinahahalagahan ang reputasyon at katayuan nang higit sa lahat. Wala siyang pakialam sa gawain ng iglesia; basta ligtas ang kanyang reputasyon at katayuan, wala nang iba pang mahalaga. Para bang karagdagang pasanin sa kanya ang paggawa ng gawain ng iglesia. Ang kanyang pangunahing pinagtutuunan ay ang pagpapanatili ng kanyang reputasyon at katayuan. Matapos gawing katawa-tawa ang kanyang sarili sa harap ng mga kapatid sa isang pagtitipon kasama ang mga tagadilig, nakaramdam siya ng labis na pagkasupil at ng sama ng loob na hindi na niya ninais na dumalo sa mga pagtitipon doon. Ngayon, habang sinusubaybayan ang gawaing sermon, natuklasan niyang sa halip na isipin niyang mabilis na matuto matapos matukoy ang kanyang mga pagkukulang, ang ninais lamang niya ay tumakbo at pagtakpan ang kanyang mga suliranin, upang maiwasan niya ang magmistulang walang kakayahan. Ang kanyang responsibilidad ay matukoy sa tamang oras ang iba’t ibang mga isyu sa tungkulin, at gabayan ang mga kapatid na maghangad ng katotohanan at pumasok sa mga prinsipyo upang maayos na umusad ang gawain. Ang kawalan niya ng malinaw na pagkaunawa ng katotohanan at kapos na karanasan sa gawain ay hindi sapat na mga dahilan o mga palusot sa hindi paggawa ng tunay na gawain. Hindi hinihingi ng Diyos ang napakalalaking resulta ngunit umaasang maibibigay ng mga tao ang kanilang puso at sukdulang pagsisikap sa pagtutulungan, upang umusad sila sa kanilang mga tungkulin at mapunan ang kanilang mga pagkukulang. Ngunit nakatuon lamang si Ling Xin sa pagpapanatili sa kanyang reputasyon at katayuan at hindi gumagawa ng anumang tunay na gawain. Upang pagtakpan ang kanyang mga pagkukulang, siya ay naging isang manggagawang di-dumadamay, pinipinsala ang gawain ng iglesia. Hindi lamang siya nabigong mag-ambag sa pag-usad ng gawain, kundi naantala din niya at naapektuhan ang gawain. Paanong hindi kapopootan ng Diyos ang mga kilos niyang ito? Inisip niya kung paanong ang mga pinatalsik na anticristo mula sa iglesia ay labis na nabahala sa kanilang reputasyon at katayuan, at kung paano nila tinamasa ang pagtatangi ng mga kapatid, at ginawa lamang ang mga bagay na nangalaga sa kanilang reputasyon at katayuan, at wala silang pakialam kahit pa ginambala nito ang gawain ng iglesia. Sa huli, ang napakarami nilang masamang gawa ay nauwi sa pagkapatalsik at pagkatiwalag sa kanila. Napagtanto ni Ling Xin na nagbubunyagdin siya ng disposisyon ng isang anticristo, at na kung hindi siya magsisisi, mauuwi siya sa kaparehong kahihinatnan. Sa pagninilay dito, tahimik na nagpasya si Ling Xin na, sa hinaharap, ibibigay niya ang kanyang buong puso sa pakikipagtulungan, na hindi siya magpapapigil sa mga alalahanin tungkol sa kanyang dangal at katayuan, at na gagawin niya ang kanyang tungkulin nang may katapatan. Kung hindi niya naunawaan ang isang bagay, pag-aaralan niya ang mga kaugnay na prinsipyo o isasantabi ang kanyang sarili at maghahanap mula sa mga kapatid. Sa ganitong paraan, unti-unti niyang magagawa nang mabuti ang kanyang tungkulin.

Sa sumunod na mga araw, tumuon si Ling Xin sa aktuwal na pag-aaral at pagsasangkap sa kanyang sarili ng mga kaugnay na katotohanang prinsipyo. Kapag nakikipagbahaginan kasama ang iba, hinaharap niya ito nang may isipang nakatuon sa pagkatuto at pagbabahagi. Sa tuwing nakatatagpo siya ng isang bagay na hindi niya nauunawaan, may pagkukusa siyang humihingi ng payo mula sa iba. Wala siyang pakialam kung paano siya maaaring tingnan ng iba. Basta makapagpupunyagi siya patungo sa mga hinihingi ng Diyos at buong pusong matutupad ang tungkulin niya, sapat na ito.

Naging mapaniil at mabigat ang hangin dahil sa makulimlim at maulang panahon, ngunit ang lahat ng ito ay matatapos din sa huli. Sisikat ang araw. Sa panahong iyon, magiging maliwanag at makulay ang himpapawid.

Sa wakas, tumigil na ang ulan, at ang langit ay unti-unting naging maaraw…


21. Matalinong Hakbang ba ang Manahimik sa mga Pagkakamali ng Iba?

Ni Nanyi, Tsina

Noong Abril 2023, hindi sinasadyang nakita ko ang ebalwasyon sa akin ng lider, na nagsasabing mapagpalugod daw ako ng mga tao, at wala akong pagpapahalaga sa katarungan. Binanggit doon na nakita ko ang ilang katrabaho na namumuhay nang may mga tiwaling disposisyon na nakaapekto sa kanilang gawain, ngunit hindi ko ito tinukoy o ibinahagi sa kanila; inilahad niyon na hindi ko pinoprotektahan ang mga interes ng iglesia, at na hindi ganoon kabuti ang aking pagkatao. Pakiramdam ko ay bahagya akong naagrabyado sa nakita kong ebalwasyon ng lider. “Palagi kong nakakasundo ang mga kapareha ko,” naisip ko, “at wala akong ginawang anuman para pahirapan at supilin ang sinuman. Kung minsan ay nagbabahagi ako at tinutukoy ang mga naobserbahang problema ng mga katrabaho ko. Bagama’t hindi perpekto ang pagkatao ko, tiyak namang ito ay karaniwan lang kahit paano. Namuhay sila sa mga tiwaling disposisyon at nabigong makilala ang kanilang mga sarili dahil hindi sila nagsikap para sa katotohanan; paanong naging responsabilidad ko iyon? Paano nasabi ng lider na may mahina akong pagkatao?” Mahirap ilarawan kung gaano kalalim ang sakit na aking naramdaman; para iyong tumapong garapon na may magkakahalong emosyon; hindi ko matukoy kung anong damdamin iyon. Sa kabila ng maraming taon ng pananalig ko sa Diyos, ang naging ebalwasyon ng lider sa patuloy kong paggampan ng tungkulin ay isang mapagpalugod ng mga tao na hindi nagprotekta sa mga interes ng sambahayan ng Diyos at may mahinang pagkatao. Sa ganitong sitwasyon, maaari pa kayang mabago ang aking disposisyon? Sa mga araw na iyon, tuwing naaalala ko ang mga salita ng lider, para itong isang kutsilyong tumutusok sa puso ko. Hindi ko mapigil ang pagluha, at nawalan ako ng motibasyong gumawa ng kahit ano. Pero napagtanto ko na marami pa ring isyu sa aking gawain; hindi ba’t ang pagbabalik sa pagiging negatibo sa puntong ito ay magbubunyag pa lalo ng aking kawalan ng pagkatao? Kaya pinilit ko ang aking sarili na gampanan ang tungkulin ko at nanalangin ako sa Diyos, nagpasya akong magpasakop muna sa mga sitwasyong tulad nito na aking hinarap at pagnilayan ang aking sarili upang matuto ng mga aral mula sa mga ito.

Kalaunan, pinag-isipan ko kung bakit sinasabi ng iba na ako ay isang mapagpalugod ng mga tao na hindi nagprotekta sa mga interes ng sambahayan ng Diyos. Naalala ko ang mga eksena ilang taon na ang nakalilipas noong makipag-ugnayan ako sa ilang katrabaho. Noong 2019, nakapareha ko si Xiaozhen, responsable sa mga gawaing tekstuwal. Noong panahong iyon, nabuhay si Xiaozhen sa isang depensibong kalagayan, nararamdaman ko na seryoso ang kanyang mapagmataas na disposisyon, at kung patuloy niyang gagambalain at guguluhin ang gawain dahil sa kanyang tiwaling disposisyon, walang mabuting kinalabasan at destinasyon para sa kanya. Bilang resulta, napakapasibo niya sa paggawa ng kanyang tungkulin at bihira siyang makilahok sa aming mga talakayan. Alam ko na si Xiaozhen ay nasa depensibong kalagayan at maling pagkaunawa. Mayroon naman talaga siyang ilang kakayahan sa paggawa, at kaya niyang gumampan ng ilang gawain kung nasa normal siyang kalagayan. Nais kong tukuyin ang kanyang mga isyu. Pero naisip ko, dahil nagsisimula pa lamang siya ng pagsasagawa, magmumukha ba akong walang konsiderasyon at mapaghanap kapag tinukoy ko ang mga isyu niya? Kung mayroon siyang mga negatibong kaisipan tungkol sa akin, paano kami magkakasundo sa hinaharap? Kaya, binigyan ko na lamang siya ng simpleng pangaral, “Huwag tayong palaging mamuhay sa ating mga tiwaling disposisyon; dapat ay aktibo at maagap nating pag-aralan ang ating mga propesyonal na kasanayan at magsikap para sa pagpapabuti.” Kalaunan, nang makita kong hindi pa rin gaanong bumuti ang kanyang kalagayan, naisip ko, “Pinaalalahanan na kita, pero kung ayaw mong pumasok, wala akong magagawa.” Kaya, hindi na ako nakipagbahaginan pa. Sa huli, hindi pa rin bumuti ang kalagayan ni Xiaozhen, at tinanggal siya dahil hindi siya epektibo sa kanyang tungkulin. May isa pang kapatid, si Lin Lin, na, nang makita ang kanyang bagong kasamahan, si brother Yang Zhi, na mas bihasa sa propesyon at nakaarok ng ilang prinsipyo, nakaramdam siya ng imperyoridad at naging hindi na gaanong maagap sa kanyang tungkulin. Sa isang pagbabahaginan, ipinahayag niya ang tungkol sa kanyang kalagayan at umiyak pa nga siya. Nakita kong masyado niyang pinahahalagahan ang kanyang reputasyon at katayuan, noong una ay nais kong himayin ang kalikasan at mga epekto ng paghahangad ng mga bagay na ito para sa kanya, pero naisip ko na labis na siyang namimighati, at ang direktang tukuyin ang mga problema niya ay maaaring magpahiya sa kanya at isipin niyang wala akong malasakit. Paano kami magkakasundo sa hinaharap? Kaya, bahagya kong sinabi, “Huwag mong laging pagtuunan ng pansin ang reputasyon at katayuan mo; subukan mong matuto mula sa mga kalakasan ng iba kapag nakikipagtulungan.” Kalaunan, hindi pa rin masyadong nakamit ni Lin Lin ang pagkaunawa sa kalikasan at mga epekto ng paghahangad ng reputasyon at katayuan. Ang kanyang kalagayan ay minsang maayos, minsang hindi. Napakapasibo niya sa kanyang tungkulin at tinanggal din siya sa huli.

Ginunita ko ang lahat ng iba’t ibang pagkakataon ng pakikipagtulungan at pakikisalamuha sa ilang sister at pinagnilayan ang aking sarili ayon sa mga salita ng Diyos, nakamit ko ang kaunting pagkaunawa sa aking sariling kalagayan. Nagbasa ako ng isang sipi ng mga salita ng Diyos: “Karamihan sa mga tao ay nais hangarin at isagawa ang katotohanan, ngunit kadalasan ay may pagpapasya at pagnanais lamang sila na gawin iyon; hindi nila naging buhay ang katotohanan. Dahil dito, kapag nakahaharap sila ng masasamang puwersa o ng masasamang tao na gumagawa ng masasamang gawa, o ng mga huwad na pinuno at anticristo na gumagawa ng mga bagay sa isang paraang lumalabag sa mga prinsipyo—sa gayon ay nagugulo ang gawain ng iglesia at napapahamak ang mga hinirang ng Diyos—nawawalan sila ng lakas ng loob na manindigan at magsalita. Ano ang ibig sabihin kapag wala kang lakas ng loob? Ibig bang sabihin niyan ay kimi ka o hindi makapagsalita? O hindi mo ito lubos na nauunawaan, at sa gayon ay wala kang tiwalang magsalita? Walang isa man dito; ito una sa lahat ang ibinubunga ng mapigilan ng mga tiwaling disposisyon. Ang isa sa mga tiwaling disposisyong ito na inilalantad mo ay ang mapanlinlang na disposisyon; kapag may nangyayari sa iyo, ang una mong iniisip ay ang sarili mong mga interes, ang una mong isinasaalang-alang ay ang mga ibubunga, kung ito ba ay kapaki-pakinabang sa iyo. Ito ay isang mapanlinlang na disposisyon, hindi ba? Ang isa pa ay makasarili at mababang-uri na disposisyon. Iniisip mo, ‘Ano ang kinalaman sa akin ng kawalan sa mga interes ng sambahayan ng Diyos? Hindi ako isang lider, kaya bakit ako mag-aalala? Wala itong kinalaman sa akin. Hindi ko responsabilidad ito.’ Ang gayong mga saloobin at salita ay hindi mga bagay na sadya mong iniisip, kundi inilalabas ng iyong isip nang hindi mo namamalayan—na tumutukoy sa tiwaling disposisyong nabubunyag kapag ang mga tao ay nahaharap sa isyu. Pinamamahalaan ng mga tiwaling disposisyon na tulad nito ang paraan ng iyong pag-iisip, itinatali ng mga ito ang iyong mga kamay at paa, at kinokontrol kung ano ang sinasabi mo. Sa puso mo, gusto mong tumayo at magsalita, ngunit mayroon kang mga pag-aalinlangan, at kahit na magsalita ka pa, nagpapaliguy-ligoy ka, at nag-iiwan ka ng puwang upang makakambiyo, o kaya naman ay nagsisinungaling ka at hindi nagsasabi ng katotohanan. Nakikita ito ng mga taong malinaw ang mga mata; ang katotohanan, alam mo sa puso mo na hindi mo sinabi ang lahat ng dapat mong sabihin, na ang sinabi mo ay walang bisa, na iniraraos mo lamang ang lahat, at na hindi nalutas ang problema. Hindi mo natupad ang iyong responsabilidad, ngunit lantaran mong sinasabi na natupad mo ang iyong responsabilidad, o hindi sa iyo malinaw ang nangyayari. Totoo ba ito? At ito ba talaga ang iniisip mo? Hindi ba’t ganap ka nang kontrolado ng iyong satanikong disposisyon?” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagninilay ko sa mga salita ng Diyos, naramdaman ko na tunay ngang sinisiyasat ng Diyos ang kalaliman ng puso ng mga tao at isiniwalat ang kaibuturan ng aking mga layunin. Naalala ko na noong nakikipagtulungan ako sa ilang katrabaho ko, hindi ko talaga natukoy ang kanilang mga problema. Minsan, kahit kapag nagbabahaginan, mga simpleng pangaral lang ang naibibigay ko o pinagagaan lamang ang kanilang mga isyu. Hindi ako nangahas na tukuyin na ang kanilang mga problema ay dahil talaga sa pamumuhay sa mapanlinlang na mga disposisyon, dahil natatakot akong baka masira ang aming relasyon at maging mahirap para sa amin ang magkasundo sa hinaharap kapag ginawa ko ito. Halimbawa, noong nakapareha ko sina Xiaozhen at Lin Lin, napansin ko na palaging iniisip ni Xiaozhen ang tungkol sa kanyang oportunidad at kapalaran, at hindi niya magawang ilaan ang kanyang sarili sa tungkulin niya, habang si Lin Lin ay abala sa kanyang reputasyon at katayuan, at wala siyang kagustuhan na gampanan ang kanyang tungkulin. Napansin ko na ang mga isyu nila, ngunit kung isasaalang-alang na araw-araw kaming magkakasama, mula umaga hanggang gabi, at palagi kaming nagkikita, hindi ba’t ang pagtukoy sa mga problema nila, ay magpapaisip sa kanila na wala akong pakialam, sobrang bagsik, at walang malasakit sa kanilang mga paghihirap, na magdudulot sa kanila ng pagkakaroon ng pagtatangi laban sa akin? Dahil sa pag-aalala na baka mahirapan kaming magkasundo sa hinaharap, hindi ko binigyang-diin ang kalikasan at mga epekto ng kanilang mga problema. Sa katunayan, normal lamang na tukuyin ng iba ang mga problema ng isang tao. Ang mga tunay na tumatanggap sa katotohanan ay magninilay sa kanilang sarili batay sa mga ganitong pagwawasto, kikilalanin ang kanilang mga isyu, at magkakaroon ng pagsisisi at magbabago—ito ay tunay na makatutulong sa kanila. Ngunit namumuhay ako sa isang mapanlinlang na disposisyon, at noong napansin ko ang mga isyu sa kanilang mga tungkulin na nakaapekto sa gawain ng iglesia, ang ginawa ko lamang ay mabilis na banggitin ito. Nang sa huli ay tinanggal sila, naisip ko pa nga, nang malinis ang konsensiya, na dulot ito ng kanilang sariling kawalan ng paghahangad at pagsusumikap para sa katotohanan, at hindi ko man lang pinagnilayan ang sarili kong mga problema—talaga ngang sobrang makasarili at mapanlinlang ako!

Pagkatapos, nagpatuloy akong pagnilayan ang aking sarili. Bakit palagi akong nagsasalita nang mahinahon tungkol sa mga problemang nakita ko sa mga katrabaho ko at hindi ko direktang maisiwalat ang kanilang mga isyu? Nagbasa ako ng isa pang sipi ng mga salita ng Diyos: “May isang doktrina sa mga pilosopiya para sa mga makamundong pakikitungo na nagsasabing, ‘Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.’ Nangangahulugan ito na para maingatan ang isang pagkakaibigan, dapat manahimik ang isang tao tungkol sa mga problema ng kanyang kaibigan, kahit malinaw niyang nakikita ang mga iyon—na dapat niyang sundin ang mga prinsipyo ng hindi paghampas sa mga tao sa mukha o pagpuna sa kanilang mga pagkukulang. Lilinlangin nila ang isa’t isa, pagtataguan ang isa’t isa, iintrigahin ang isa’t isa; at bagama’t alam na alam nila kung anong klaseng tao ang isa’t isa, hindi nila iyon sinasabi nang tahasan, kundi gumagamit sila ng mga tusong pamamaraan para maingatan ang kanilang maayos na samahan. Bakit nanaisin ng isang tao na ingatan ang gayong mga relasyon? Tungkol iyon sa hindi pagnanais na magkaroon ng mga kaaway sa lipunang ito, sa loob ng grupo ng isang tao, na mangangahulugan na madalas na malalagay ang sarili sa mapanganib na mga sitwasyon. Dahil alam mong magiging kaaway mo ang isang tao at pipinsalain ka niya matapos mong punahin ang kanyang mga pagkukulang o matapos mo siyang saktan, at dahil ayaw mong ilagay ang sarili mo sa gayong sitwasyon, ginagamit mo ang doktrina ng mga pilosopiya para sa mga makamundong pakikitungo na nagsasabing, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.’ Batay rito, kung ganoon ang relasyon ng dalawang tao, maituturing ba silang tunay na magkaibigan? (Hindi.) Hindi sila tunay na magkaibigan, lalong hindi sila magkatapatang-loob. Kaya, ano ba talagang klaseng relasyon ito? Hindi ba’t isa itong pangunahing relasyong panlipunan? (Oo.) Sa gayong mga relasyong panlipunan, hindi naihahandog ng mga tao ang kanilang damdamin, ni wala silang malalalim na pag-uusap, ni sinasabi ang anumang gusto nila. Hindi nila masabi nang malakas ang nasa puso nila, o ang mga problemang nakikita nila sa isa’t isa, o ang mga salitang makakatulong sa isa’t isa. Sa halip, pumipili sila ng magagandang bagay na sasabihin, para patuloy silang magustuhan ng iba. Hindi sila nangangahas na sabihin ang totoo o itaguyod ang mga prinsipyo, dahil baka maging sanhi pa ito para mapoot sa kanila ang iba. Kapag walang sinumang banta sa isang tao, hindi ba’t mamumuhay ang taong iyon nang medyo maginhawa at payapa? Hindi ba’t ito ang layon ng mga tao sa pagtataguyod sa kasabihang, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? (Oo.) Malinaw na ito ay isang tuso at mapanlinlang na paraan ng pag-iral, na may elemento ng pagtatanggol sa sarili, na ang layon ay pangalagaan ang sarili. Ang mga taong ganito ang pamumuhay ay walang mga katapatang-loob, walang matatalik na kaibigan na mapagsasabihan nila ng kahit anong gusto nila. Maingat sila laban sa isa’t isa, at tuso, at madiskarte, kinukuha ang kailangan nila mula sa relasyon. Hindi ba’t ganoon iyon? Sa ugat nito, ang layon ng ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’ ay para hindi mapasama ang loob ng iba at hindi magkaroon ng mga kaaway, para protektahan ang sarili sa pamamagitan ng hindi pamiminsala sa sinuman. Isa itong diskarte at pamamaraan na ginagamit ng isang tao para hindi siya masaktan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 8). Malinaw na ipinakita sa akin ng mga salita ng Diyos na ang pakikipagsamahan at pakikipag-ugnayan ko sa iba ay nakatali sa pilosopiya ni Satanas para sa mga makamundong pakikitungo “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan” at “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.” Naniwala ako na kapag nakikipag-ugnayan sa iba, dapat kong matutuhang protektahan ang sarili ko; naniwala rin ako na ang pagsisiwalat ng mga problema ng iba ay nakasasakit ng damdamin nila at madaling magdulot sa kanila ng pagkakaroon ng pagkiling laban sa akin, na magreresulta ng hindi magandang relasyon sa kanila at inilalagay ko ang sarili ko sa isang mahirap na sitwasyon. Dahil dito, hindi ako nangahas na isiwalat ang mga isyu ng iba. Sa pagbabalik-tanaw, napagtanto ko na mula pa sa aking pagkabata, nabubuhay na ako ayon sa mga pilosopiyang ito para sa mga makamundong pakikitungo, hindi ko kailanman direktang tinukoy ang mga problemang nakita ko sa iba, dahil sa takot na sumama ang loob nila. Magmumukhang sa mababaw ay may mabuti akong pakikitungo sa mga tao, pinapanatili ang mga relasyon sa pagitan ng mga tao. Sa panlabas ay hindi naman nakasasakit ng damdamin ang ganitong pakikipag-ugnayan ko sa iba, pero napigil nito ang tunay na komunikasyon sa iba at lumikha ng isang uri ng patuloy na hadlang sa pagitan namin. Bilang resulta, wala akong tunay na mga mapagkatiwalaan. Sa iglesia, ipinagpatuloy ko ang aking pamumuhay ayon sa mga pilosopiyang ito. Noong nakipagtulungan ako kina Xiaozhen at Lin Lin, nakita ko na namumuhay sila sa mga tiwaling disposisyon at wala silang pagpapahalaga sa kanilang mga tungkulin. Nangamba ako na makasasakit sa kanilang damdamin ang pagtukoy sa kanilang mga problema at magmumukha akong walang malasakit, kaya nanahimik na lamang ako tungkol sa aking mga pananaw, hinayaan silang mamuhay sa kanilang mga tiwaling disposisyon at ipagpaliban ang kanilang mga tungkulin, sa huli ay nauwi ito sa kanilang pagkatanggal. Dati ay tinitingnan ko ang mga pilosopiyang ito para sa mga makamundong pakikitungo tulad ng “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan” at “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” bilang mga positibong bagay, iniisip na sa ganitong paraan, maiiwasan kong magkaroon ng kaaway, at na ito ay isang matalinong hakbang. Ngayon ko lamang napagtanto na ang pamumuhay nang ayon sa mga pilosopiyang ito para sa mga makamundong pakikitungo, kahit na magmukhang hindi ako nakasasakit ng sinuman at napapanatili ko ang magandang relasyon sa mga katrabaho ko, naging sobrang makasarili at mapanlinlang ako, at ang mga pakikipagtulungan at pakikipag-ugnayan ko sa iba ay naging malamig na at hindi naghatid ng anumang pakinabang sa kanilang buhay pagpasok, bukod pa sa pagdudulot ng pinsala sa gawain ng iglesia. Nakikita ko na ang pamumuhay nang ayon sa mga pilosopiyang ito para sa mga makamundong pakikitungo ay hindi lamang nakasasama sa iba at sa aking sarili, kundi higit sa lahat ay nakasisira sa gawain ng iglesia, napagtanto ko na tunay ngang hindi ito ang magandang landas para tahakin.

Kalaunan, nagpatuloy akong magnilay-nilay at napagtanto ko na may isa pang maling pananaw sa loob ko nang subukan kong maging mapagpalugod ng mga tao. Inakala ko na ang pagkatanggal ng ilang katrabaho ko ay dahil sa kanilang sariling kawalan ng paghahangad sa katotohanan at wala itong kinalaman sa akin, kaya hindi ako nagsisi sa sarili ko nang matanggal sila. Kalaunan, binasa ko ang isang sipi ng mga salita ng Diyos: “Ano ang pakikipagtulungan? Kailangang magawa ninyong makipagtalakayan ng mga bagay-bagay sa isa’t isa, at maipahayag ang inyong mga pananaw at opinyon; dapat punan at pangasiwaan ninyo ang isa’t isa, at maghanap sa isa’t isa, magtanong sa isa’t isa, at udyukan ang isa’t isa. Iyon ang pakikipagtulungan nang maayos. Sabihin, halimbawa, na inasikaso mo ang isang bagay ayon sa sarili mong kalooban, at may nagsabi, ‘Mali ang ginawa mo, ganap na labag sa mga prinsipyo. Bakit mo ito inasikaso kung paano mo gusto, nang hindi hinahanap ang katotohanan?’ Dito, sasabihin mo, ‘Tama iyan—natutuwa akong inalerto mo ako! Kung hindi, puwedeng magdulot ito ng kapahamakan!’ Iyan ang pag-uudyok sa isa’t isa. Ano, kung gayon, ang pangangasiwa sa isa’t isa? Ang bawat isa ay may tiwaling disposisyon, at puwedeng maging pabasta-basta sa paggawa ng kanilang tungkulin, pinangangalagaan lamang ang sarili nilang katayuan at karangalan, hindi ang mga kapakanan ng sambahayan ng Diyos. Ang gayong mga kalagayan ay naroroon sa bawat tao. Kung nalaman mong may problema ang isang tao, dapat magkaroon ka ng pagkukusang makipagbahaginan sa kanila, paalalahanan sila na gawin ang kanilang tungkulin ayon sa mga prinsipyo, habang hinahayaan itong tumayo bilang isang babala sa iyong sarili. Iyon ay pangangasiwa sa isa’t isa. Ano ang tungkulin ng pangangasiwa sa isa’t isa? Nilalayon nitong pangalagaan ang mga interes ng sambahayan ng Diyos, at iiwas din ang mga tao sa maling landas” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Ipinaunawa sa akin ng mga salita ng Diyos na nagtatalaga ng maraming tao ang iglesia para magtulungan upang mapunan ang mga kalakasan at mga kahinaan ng isa’t isa, at upang magpaalalahanan at magsuperbisa sa bawat isa. Lalo na kapag nakikita mong may isang tao na namumuhay sa maling kalagayan na nakaaapekto sa gawain, dapat natin siyang paalalahanan, tulungan, o kahit pungusan upang pigilan siyang tahakin ang maling landas na maaaring magdulot ng mga kawalan sa gawain ng iglesia. Ang paggawa nito ay upang protektahan din ang mga interes ng iglesia at ito ay ang responsabilidad natin. Noong nakapareha ko ang ilang sister at makita silang namumuhay sa mga tiwaling disposisyon na nakaapekto sa kanilang gawain, dapat ay nagkusa ako na magbigay ng pagbabahagi at pagtulong sa kanila, at kung kailangan, dapat ay isiniwalat at pinungusan ko sila. Kung sila ay mga taong tumatanggap sa katotohanan, kung gayon, sa pamamagitan ng pakikipagbahaginan at pagsisiwalat, maaaring nakilala nila ang sarili nilang mga problema, nagbago ng landas sa tamang panahon, at naiwasan nilang magdusa ng kawalan sa kanilang buhay. Pagkatapos nilang baguhin ang kanilang kalagayan, maaaring nagawa nila nang mas mabuti ang kanilang mga tungkulin. Kung hindi nila tinanggap ang katotohanan, malinis ang aking konsensiya dahil natupad ko ang aking responsabilidad sa pamamagitan ng pakikipagbahaginan at pagtulong sa kanila. Kalaunan, nalaman ko na pagkatapos matanggal, sina Xiaozhen at Lin Lin ay nagnilay at napagtanto ang kanilang mga problema at kalaunan ay nagpatuloy sa paggawa ng kanilang mga tungkulin. Ipinakita nito na hindi sila mga taong hindi tumatanggap sa katotohanan, kundi namumuhay lamang sa isang tiwaling kalagayan at tumatahak sa maling landas sa loob ng isang yugto ng panahon. Ngunit nanatili lamang ako sa isang tabi at pinanood silang nakagapos sa mga tiwaling disposisyon, na nakaaapekto sa gawain ng iglesia nang hindi man lamang sila inalok ng pagbabahaginan at pagtulong. Talaga ngang naging napakairesponsable ko!

Inakala ko dati na kaya kong makisalamuha nang maayos sa iba at wala akong ginawang anumang hantad na bagay para supilin o parusahan ang mga tao, kaya naniwala akong medyo mabuti ang pagkatao ko. Ngunit pagkatapos kong ikumpara ang aking sarili sa mga salita ng Diyos, nagsimula akong magkaroon ng kaunting pagkaunawa sa aking sarili. Nagbasa pa ako ng mga salita ng Diyos: “Kailangang may pamantayan para sa pagkakaroon ng mabuting pagkatao. Hindi kasama rito ang pagtahak sa landas ng pagtitimpi, hindi pagkapit sa mga prinsipyo, pagsisikap na huwag makasakit ng sinuman, pagsipsip kahit saan ka magpunta, pagiging matatas at wais sa lahat ng iyong nakakasalamuha, at panghihikayat sa lahat na magsabi nang maganda tungkol sa iyo. Hindi ito ang pamantayan. Ano kung gayon ang pamantayan? Ito ay ang magawang magpasakop sa Diyos at sa katotohanan. Ito ay ang pagharap sa tungkulin at sa iba’t ibang uri ng tao, pangyayari, at mga bagay nang may mga prinsipyo at pagpapahalaga sa responsabilidad. Ito ay malinaw na nakikita ng lahat; ang lahat ay maliwanag tungkol dito sa kanilang puso. Bukod doon, sinisiyasat ng Diyos ang mga puso ng mga tao at inaalam ang kanilang sitwasyon, bawat isa sa kanila; kahit sino pa sila, walang makakaloko sa Diyos. Palaging ipinagyayabang ng ilang tao na nagtataglay sila ng mabuting pagkatao, na hindi sila kailanman nagsasabi nang masama tungkol sa iba, hindi kailanman pinipinsala ang mga interes ng sinuman, at sinasabi nilang hindi sila kailanman naghangad ng mga pag-aari ng ibang tao. Kapag mayroong pagtatalo sa mga interes, pinipili pa nga nilang dumanas ng kawalan kaysa samantalahin ang iba, at iniisip ng lahat ng iba na mabubuti silang tao. Gayumpaman, kapag ginagampanan ang kanilang mga tungkulin sa sambahayan ng Diyos, tuso at madaya sila, palaging nagbabalak para sa kanilang sarili. Hindi nila kailanman iniisip ang kapakanan ng sambahayan ng Diyos, hindi nila kailanman tinatrato na madalian ang mga bagay na tinatrato ng Diyos na madalian o nag-iisip gaya ng pag-iisip ng Diyos, at hindi nila kailanman kayang isantabi ang sarili nilang mga kapakanan upang magampanan ang kanilang mga tungkulin. Hindi nila kailanman tinalikdan ang sarili nilang mga interes. Kahit na nakikita nilang gumagawa ng kasamaan ang masasamang tao, hindi nila inilalantad ang mga ito; wala silang mga prinsipyo o kung anuman. Anong uri ng pagkatao ito? Hindi ito mabuting pagkatao” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Mula sa mga salita ng Diyos, napagtanto ko na ang isang tao na totoong may mabuting pagkatao ay may tapat na puso para sa Diyos, mapagmahal sa mga kapatid, nakikipagtulungan sa iba ayon sa mga prinsipyo, naninindigan at kapag nakikita niyang may isang tao na nanggagambala o nakaaapekto sa gawain ng iglesia, maaari siyang manindigan para isiwalat ito at protektahan ang mga interes ng sambahayan ng Diyos. Gayumpaman, upang mapanatili ang mga relasyon ko sa mga tao, nakita ko ang ibang namumuhay ayon sa tiwaling mga disposisyon at tumatahak ng maling landas, ngunit hindi ako nakipagbahaginan para tulungan sila, na nagdulot ng ilang kawalan sa gawain. Ngayon ko lang nakita nang malinaw na hindi talaga mabuti ang aking pagkatao, at sinserong tinanggap ko ang ebalwasyon ng lider tungkol sa akin.

Kalaunan, nagbasa ako ng isang sipi ng mga salita ng Diyos, na nagbigay ng landas ng pagsasagawa upang malutas ang isyu ng pagiging mapagpalugod ng mga tao. Sabi ng Diyos: “Kung taglay mo ang mga motibasyon at pananaw ng isang mapagpalugod ng mga tao, kung gayon, sa lahat ng bagay, hindi mo makakayang isagawa ang katotohanan at sumunod sa prinsipyo, at lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang hindi mananampalataya, at hindi mo kailanman makakamit ang katotohanan at ang buhay. Ano, kung gayon, ang dapat mong gawin? Kapag naharap ka sa ganitong mga bagay, dapat kang manalangin sa Diyos at tumawag sa Kanya, magmakaawa para sa kaligtasan, at hilingin na bigyan ka Niya ng higit pang pananampalataya at lakas, na bigyan ka ng kakayahang sumunod sa mga prinsipyo, magawa ang dapat mong gawin, mapangasiwaan ang mga bagay-bagay ayon sa mga prinsipyo, matatag na manindigan sa posisyong kinatatayuan mo, protektahan ang mga interes ng sambahayan ng Diyos, at pigilan ang anumang pinsala na dumating sa gawain ng sambahayan ng Diyos. Kung kaya mong maghimagsik laban sa sarili mong mga interes, dangal, at kinatatayuan ng isang mapagpalugod ng mga tao, at kung ginagawa mo ang dapat mong gawin nang tapat at buong puso, kung gayon, matatalo mo na si Satanas at matatamo ang aspektong ito ng katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang mga salita ng Diyos, naunawaan ko na tuwing may ganito akong pag-iisip at layunin na maging mapagpalugod ng mga tao, kailangan kong manalangin sa Diyos nang higit pa, hinihiling sa Kanya na bigyan ako ng lakas upang maghimagsik laban sa aking sarili. Sa halip na panatilihin ang mga relasyon ko sa iba, dapat isagawa ko ang katotohanan, sumunod sa mga prinsipyo, at maging isang tao na nagtataguyod sa gawain ng iglesia. Sa ganitong paraan, unti-unti akong makapapasok sa katotohanang realidad ng aspektong ito.

Kalaunan, naitalaga akong mangasiwa sa gawain sa ibang iglesia. Ilang araw pagkadating ko, napansin kong araw-araw ay abalang-abala sa iba’t ibang gawain ang mga kapatid na nakikipagtulungan sa akin, at sa sobrang abala nila kung minsan ay hindi na sila nakikipagbahaginan. Hindi normal ang kanilang buhay iglesia. Naisip ko, “Ang pangunahing responsabilidad ng pagiging isang lider at isang manggagawa ay ang tiyakin ang maayos na buhay iglesia, pangunahan ang mga kapatid upang kumain at uminom ng mga salita ng Diyos at maunawaan ang mga ito upang makapasok sa katotohanang realidad. Ngunit kung ang bawat isa ay abala sa gawain araw-araw at hindi nakatuon sa kanilang sariling buhay pagpasok, paano nila magagabayan ang mga kapatid na mamuhay ng isang maayos na buhay iglesia?” Gusto ko talagang tukuyin ang problemang ito sa lahat, ngunit nag-atubili ako, “Kadarating ko lang dito, at kung tutukuyin ko ang isyung ito ngayon, baka magmukhang gusto kong ipakita kung gaano ako kasigasig sa paghahangad sa katotohanan. Higit pa rito, marami pang gawain na kailangang asikasuhin araw-araw, na isang tunay na isyu. Kung babanggitin ko ito ngayon, iisipin ba nila na wala akong konsiderasyon at naghahanap lamang ng mali, sa gayon ay magkakaroon sila ng masamang impresyon sa akin? Magiging mahirap talaga ang pagtutulungan at pakikipag-ugnayan namin sa hinaharap!” Nang maisip ko ito, hindi na ako nakapagsalita, ngunit ang hindi pagsasalita ay nagdulot din sa akin ng pakiramdam ng paninisi sa sarili. Naramdaman ko na kahit abala kami araw-araw, sa tamang pagpaplano, maaari pa rin kaming makahanap ng oras para magtipon. Lalo pa, bilang mga lider at manggagawa, kung hindi natin bibigyan ng pansin ang pamumuhay ng buhay iglesia at hindi tayo nagsusumikap para sa katotohanan, madali tayong maliligaw. Hindi ko na maaaring ipagpatuloy ang pagpapanatili ng mga relasyon sa iba gaya ng dati, nabibigong tukuyin ang mga problemang natuklasan ko. Makasasama ito sa iba at sa aking sarili, at magdudulot din ng pagkaantala sa gawain ng iglesia. Pagkatapos, naisip ko ang mga salita ng Diyos: “Kung kaya mong maghimagsik laban sa sarili mong mga interes, dangal, at kinatatayuan ng isang mapagpalugod ng mga tao, at kung ginagawa mo ang dapat mong gawin nang tapat at buong puso, kung gayon, matatalo mo na si Satanas at matatamo ang aspektong ito ng katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Iniisip ito, sa harap ng lahat ay tinukoy ko ang mga problemang napansin ko at nakipagbahaginan ako tungkol sa mga bunga ng hindi pagtutuon sa pamumuhay ng buhay iglesia. Ilang katrabaho ang nagsabi rin na hindi nila nabibigyan ng pansin ang pamumuhay ng buhay iglesia kamakailan. Bagama’t abala sila araw-araw, hungkag ang nararamdaman nila sa kanilang kalooban at hindi nila makita ang kanilang sariling kalagayan o ang mga isyu sa kanilang gawain. Handa silang baguhin ito. Pagkatapos nito, makatwiran kaming nagplano ng oras namin, nagtipon kami nang regular para magbahaginan, magnilay sa aming mga sariling kalagayan batay sa mga salita ng Diyos, at agad na nagbahaginan at nagbuod ng anumang mga isyu o paglihis sa aming gawain. Sa pamamagitan ng pagsasagawa sa ganitong paraan, nagkamit ng ilang pakinabang ang bawat isa. Hindi lamang kami nagkamit ng pagkilatis sa aming sariling tiwaling mga disposisyon at nakalilinlang na mga pananaw sa mga bagay, kundi mas malinaw rin naming nakita ang mga problema at paglihis sa aming gawain.

Matapos pagdaanan ang karanasang ito, nagkamit ako ng isang tamang pagkaunawa tungkol sa kahulugan ng mabuting pagkatao. Ang mabuting pagkatao ay hindi lamang pagpapakita ng hindi pakikipag-away, pakikipagtalo, pagsupil, o pagpapahirap sa iba. Ang tunay na mabuting pagkatao ay kinapapalooban ng kakayahang tukuyin at makipagbahaginan tungkol sa mga problemang nakikita ng isang tao sa iba, tinutulungan ang mga tao sa paggawa ng kanilang mga tungkulin at sa kanilang buhay pagpasok, naninindigan laban sa mga bagay na kanilang nakikita na hindi ayon sa katotohanan, itinataguyod ang mga prinsipyo upang tukuyin ang mga ito at protektahan ang gawain ng iglesia. Samantala, mas malinaw ko ring nakita ang kalikasan at kahihinatnan ng pagiging mapagpalugod sa mga tao, at nagagawa kong sadyang maghimagsik laban sa sarili ko at kumilos ayon sa mga salita ng Diyos. Ang maliit na pagbabagong ito at pang-unawa na aking nakamit ay dulot ng pagliligtas ng Diyos. Salamat sa Diyos!


22. Natutuhan Ko Kung Paano Tratuhin ang Kabaitan ng Aking mga Magulang

Ni Wang Tao, Tsina

Noong tatlong taong gulang ako, nagdiborsyo ang aking mga magulang dahil sa kanilang emosyonal na hindi pagkakatugma, at noong apat na taong gulang ako, nagkaroon ako ng madrasta. Sa malalabong alaala ko sa nakaraan, natatandaan ko na madalas na sabihin sa akin ng ilang nakatatandang babaeng kapitbahay namin na, “Kawawang bata, magdurusa ka kalaunan, hindi kailanman nagmamalasakit sa kanilang mga anak ang mga madrasta! Huwag mong gagalitin ang madrasta mo, bata ka, kailangang maging masunurin at masikap ka para hindi ka mapalo at makakain ka.” Noong panahong iyon, hindi ko masyadong naunawaan ang ibig nilang sabihin, at medyo natakot ako, kaya hindi ako nangahas na galitin ang aking madrasta. Pero sa gulat ko, tinrato ako nang napakaayos ng aking madrasta, na para bang sarili niya akong anak. Kalaunan, nagkaroon ako ng nakababatang kapatid, at patuloy pa rin akong kinalinga ng aking madrasta at minahal pa rin ako gaya ng dati. Sa katunayan, mas mapagmahal pa nga siya kaysa sa tunay kong ina. Madalas sabihin ng aking madrasta sa aming magkapatid na, “Nagsisikap at naghihirap kami ng tatay ninyo para kumita, at lahat ng ginagawa namin ay para makapagpatayo kami ng mga bagong bahay para sa inyong dalawa at para makapaghanda kapag pareho na kayong nag-asawa. Kapag nagsilaki na kayo at nagsimulang magkaroon ng kanya-kanyang pamilya, dapat kayong maging mabubuting anak sa amin. Gaano mang paghihirap ang pagtiisan namin, magiging sulit namang lahat iyon!” Sa bawat pagkakataon, taimtim akong nangako na, “Nanay, kapag lumaki na ako, siguradong aalagaan ko kayong dalawa.” Palaging magpapakita ng naginhawahang ngiti ang aking madrasta at patuloy na tumatango kapag naririnig niya ito. Dumaan sa matinding paghihirap ang aking madrasta para mapalaki ako at tinulungan niya akong magkapag-asawa at makapagsimula ng aking sariling pamilya at propesyon. Palagi kong naaalala ang mga salita ng aking lola: “Hindi kasinghalaga ng panganganak ang pagpapalaki ng isang anak,” at “Makukuha mo ang katumbas ng ibinibigay mo sa mga tao, apat na onsa para sa kalahating libra gaya ng sinasabi nila.” Akala ko ay prinsipyo ito ng asal ng tao, at na kung walang konsensiya ang isang tao at walang utang na loob, hindi siya karapat-dapat na tawaging tao.

Noong 1994, nanampalataya sa Panginoong Jesus ang aming buong pamilya. Kaming mag-asawa ay madalas na lumabas upang mangalaga ng iglesia, minsan ay hindi kami nakakauwi nang isa o dalawang araw, kahit na nangangailangan ng oras at atensyon namin ang aming dalawang taong gulang na anak at ang gawain sa mga sakahan. Kusang ginawa ng aking ina ang mga gawaing-bahay na iyon para maayos naming mapaglingkuran ang Panginoon. Noong 2002, tinanggap ng buong pamilya namin ang gawain ng Makapangyarihang Diyos ng mga huling araw. Ganap akong sinuportahan ng aking mga magulang sa aking mga tungkulin. Dahil naging kilala ako sa lugar namin dahil sa aking pananalig sa Panginoon, pagkatapos kong tanggapin ang yugtong ito ng gawain, nakuha ng aking gawain sa ebanghelyo ang atensyon ng mga pulis. Para maiwasang maaresto ng mga pulis, umalis ako sa bahay at gumugol ng maraming taon sa paggawa ng aking mga tungkulin sa ibang lugar. Tuwing panahon ng bakasyon, talagang nag-aalala ako para sa aking sariling pamilya kapag nakikita ko ang iba na muling nakakasama ang kanilang mga pamilya at nangungulila ako sa aking mga magulang. Lalo na kapag panahon na abala sa pagsasaka, iniisip ko kung paanong ang aking nanay ay nagdurusa sa problema sa likod at leeg at sa rayuma, at kung paanong nagiging partikular na malala ang nararamdaman niya kapag tag-ulan, madalas kong sinusubukang pigilan sila sa pagtatrabaho ng mabigat na gawain sa sakahan sa bahay. Pero ngayon, kaming mag-asawa ay parehong wala at ginagawa ang aming mga tungkulin, at ang mga magulang ko ay hindi lamang nag-aalaga ng anak namin kundi nagtatrabaho rin sa mga bukid. Sobra silang nagsisikap, at naisip kong magbakasakaling umuwi sa bahay para tumulong sa gawain sa sakahan para hindi na sila magtrabaho pa. Pero kung uuwi ako, malamang na maaaresto ako ng mga pulis, at lalong hindi ko magagawang tulungan ang mga magulang ko. Bukod doon, abala ako sa mga tungkulin ko at hindi ko kayang abandonahin ang aking gawain sa iglesia para umuwi. Habang naglalakad ako sa daan, nakita ko ang mga magsasaka na nag-aani ng mga trigo sa mga bukid, at para bang pinapanood ko ang aking nanay na tumitingala para pahirin ang pawis sa noo niya habang nasa mga bukid. Nagsimulang tumulo ang luha sa aking mukha, at wala akong nagawa kundi ang magreklamo, “Kung hindi dahil sa pananalig ko sa Diyos at dahil sa aking gawain ng ebanghelyo na naglalagay sa akin sa panganib na maaresto, makakauwi sana ako para tulungan ang mga magulang ko tuwing abalang panahon sa sakahan!” Habang mas lalo kong iniisip ang tungkol dito, lalo kong nadarama ang aking pagkakautang sa aking mga magulang. Nang gabing iyon, pumasok sa isip ko ang larawan ng mga magulang ko na walang humpay na nagtatrabaho sa mga bukid, at hindi ko maiwasang lihim na lumuha. Kaya madalas akong nanalangin sa Diyos, ipinagkakatiwala ang mga magulang ko sa Kanyang mga kamay.

Noong Disyembre ng 2012, naaresto ako ng mga pulis habang nangangaral ng ebanghelyo. Noong interogasyon, gumamit ng malulupit na pamamaraan ang mga pulis para pahirapan ako, at habang nahihilo ako, pinanood sa akin ng hepe ng pulisya ang isang video sa telepono niya. Nakita ko ang aking siyamnapung taong gulang na lola na may mga lubog na mata at nakatingin sa kawalan, at parang mamamatay na siya anumang oras. Nakita ko rin ang aking ina, puti ang buhok at basa ng luha ang kanyang mukha. Nanginginig ang mga labi niya na para bang nakikipagtalo tungkol sa isang bagay, at para bang labis siyang naguguluhan. Habang pinapanood ko ang video, bumuhos ang luha sa aking mukha. Sinunggaban ng hepe ng pangkat ng pambansang seguridad ang sandaling ito para sabihing, “Ipinagtanong din namin sa mga tao sa nayon ninyo, at lahat ay nagsasabi ng maayos tungkol sa iyo. Isa kang masunuring anak. Malapit nang mag-isandaan ang lola mo, at pareho nang nasa setenta ang mga magulang mo. Nananabik silang lahat sa pagbabalik mo para sa pagsasamang muli ng pamilya! Malapit nang pumanaw ang lola mo. Ayaw mo bang makita siya sa isang huling pagkakataon? Gaya ng kasabihan, ‘Sa buhay, una sa lahat ang pagiging isang mabuting anak.’ Hindi ba’t pinalaki ka ng mga magulang mo para maasahan ka nila at maging masaya sila sa nalalabing mga taon nila? Matitiis mo bang hayaan silang gugulin ang kanilang katandaan sa gayong kalungkutan? Pareho na silang matanda. Hindi mo kailanman malalaman kung kailan mo sila makikita sa huling pagkakataon. Kung mahatulan kang makulong nang walo hanggang sampung taon dahil sa iyong pananalig, maaaring hindi mo na sila muling makita kailanman, at magsisisi ka sa buong buhay mo. Kung sasabihin mo lang sa amin ang nalalaman mo, pauuwiin kita agad para sa isang pagkikitang muli. Pag-isipan mo ito!” Nang marinig ko ito, bumalik sa isipan ko ang mga alaala ng aking lola at ng aking ina na kumakalinga at nagmamahal sa akin, at hindi ko maiwasang umiyak. Umasa ang aking nanay na aalagaan ko sila kapag tumanda na sila, at ngayong pareho na silang napakatanda at mahina ang katawan, at sa panahong pinakakailangan nila ako, wala ako roon para tuparin ang mga responsabilidad ko bilang isang anak. Sa halip, naging dahilan ako para mamuhay sila sa takot dahil sa pagkaaresto sa akin. Kung mahatulan akong makulong sa loob ng walo hanggang sampung taon, baka hindi ko na sila makita pang muli kailanman. Habang mas lalo kong iniisip ang tungkol dito, lalo akong nagiging negatibo, at nagsimula akong magkimkim ng mga hinanakit, iniisip ko na, “Kung hindi sana ako naparito para ipangaral ang ebanghelyo at naaresto, hindi ba’t maaalagaan ko sana sila? Ano na ang gagawin ko ngayon? Dapat bang maghanda na akong makulong, o dapat ba akong makipagkompromiso kay Satanas at sa mga diyablo para suklian ang kabaitan ng mga magulang ko? Kung ipagkakanulo ko ang aking mga kapatid, o ang mga interes ng sambahayan ng Diyos, kung gayon, ako ay magiging isang kahiya-hiyang Hudas, at kailanman ay hindi magkakaroon ng kapayapaan ang konsensiya ko, at susumpain ako ng Diyos at mapupunta sa impiyerno!” Nalilito ang puso ko, at para bang sasabog ang ulo ko at nasa bingit ako ng tuluyang pagbagsak. Tumawag ako sa Diyos sa panalangin, “O Diyos, pakiusap, iligtas Mo ako! Ano ang dapat kong gawin?” Nang sandaling iyon, pumasok sa isip ko ang isang bahagi ng salita ng Diyos: “Sa lahat ng oras, dapat maging handa ang Aking mga tao laban sa mga tusong pakana ni Satanas, na binabantayan ang pasukan ng Aking sambahayan para sa Akin; dapat ay kaya nilang suportahan ang isa’t isa at tustusan ang isa’t isa, upang maiwasang mahulog sa bitag ni Satanas, na ang oras kung kailan magiging huling-huli na para magsisi” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 3). Pinakalma ng mga salita ng Diyos ang aking hindi mapalagay na puso. Nagpapakana si Satanas para gamitin ang pagmamahal ko para durugin ako at ipagkanulo ko ang Diyos. Hindi ako puwedeng mahulog sa mga panlalansi na ito. Dapat akong manindigan sa aking patotoo! Kaya sinabi ko, “Wala akong alam. Gawin ninyo kung ano ang gusto ninyong gawin sa akin!” Ginawa ng mga pulis ang lahat pero wala silang nakuhang kagamit-gamit na impormasyon, at sa huli, hinatulan ako ng korte na makulong nang tatlo’t kalahating taon.

Noong Hulyo ng 2016, natapos na ang sentensiya ko sa impiyerno na iyon sa lupa. Nang makauwi ako, niyakap ako sa ulo ng aking ina at nagsimula siyang umiyak nang mapait. Pinagaan ko ang loob niya, pinupunasan ang mga luha sa kanyang mukha. Naisip ko, “Dahil sa mga pang-aaresto at pang-uusig ng CCP, higit sa isang dekada akong hindi nakauwi. Palaging nag-aalala ang aking mga magulang para sa kaligtasan ko, lalo na noong mga taong nasa bilangguan ako, noong mga panahon na mas nag-aalala sila para sa akin. Ngayon pareho na silang nasa setenta, at ayaw ko na talagang mag-alala pa sila sa akin. Ngayong nakauwi na ako, gusto kong gumugol ng mas maraming oras kasama nila at tuparin ang mga responsabilidad ko bilang isang anak.” Makalipas ang ilang araw, dumating ang tiyuhin ko para kitain ako at magreklamo sa akin, “Ngayon ka lang bumalik sa lahat ng mga taong ito, ilang beses naospital ang nanay mo at walang bakas mo at sinasabi ng lahat na wala kang kuwentang anak! Pareho nang matanda ang mga magulang mo ngayon, at sila pa ang nag-aalaga sa anak mo at nagtatrabaho sa bukid para sa iyo, at ngayon, pareho na silang may sakit. Sa tingin mo ba ay naging madali ito para sa kanila? Ngayong nakauwi ka na, dapat mong gugulin ang mga araw mo dito sa bahay nang maayos na namumuhay at siguruhing naaalagaan sila para tumigil na ang mga tao sa pagtsitsismisan tungkol sa iyo!” Habang pinapanood kong lumakad papalayo ang tiyuhin ko, nakadama ako ng hindi komportableng pakiramdam. Talagang naging isang walang utang na loob na anak ako sa mga mata nila. Inisip ko na siguro ay puwede kong gampanan na lang ang mga tungkulin ko sa lokal na iglesia, na magbibigay-daan para maalagaan ko ang mga magulang ko. Pero habang nag-iisip ako nang ganito, napansin kong kusa akong lumulubog sa isang madilim na pag-iisip, kaya, sadya akong nanalangin sa Diyos, hinahanap ang mga layunin Niya. Napagtanto ko na sa kasalukuyan kong sitwasyon, hindi ko magagawa ang mga tungkulin ko habang nasa bahay, na puwede akong maaresto anumang oras, at na hindi ko puwedeng hayaang mapigilan ako sa paggawa ng aking mga tungkulin ng pagiging mabuting anak. Sa mga nakalipas na taong ito, natamasa ko ang sobrang biyaya at ang pagdidilig at ang pagtustos ng katotohanan mula sa Diyos, kaya hindi ko puwedeng maiwala ang konsensiya ko ngayon, at kailangan kong gawin ang mga tungkulin ko para suklian ang pagmamahal ng Diyos. Kaya lumabas ako para muling ipangaral ang ebanghelyo.

Pero sa kaibuturan ko, nanatili ang emosyonal na ugnayan ko sa aking nanay, at nababagabag ako sa ilang sitwasyon. Madalas na nahihilo ang nakatatandang kapatid ng aking host. Isang beses, nagkasakit siya at nanatili sa ospital nang mahigit sa sampung araw. Naalala ko ang aking nanay, “Halos walumpung taong gulang na siya ngayon at may mataas na presyon at sakit sa puso, at madalas siyang mahilo. Paano kung magkasakit siya at kailangang maospital? Gaya ng kasabihan, ‘Ang panganganak ay hindi kasinghalaga ng pagpapalaki sa isang anak’ at ‘Sa buhay, una sa lahat ang pagiging isang mabuting anak.’ Bilang kanilang anak, hindi ko man lang magawang samahan ang mga magulang ko at pagsilbihan sila, hindi ba’t sasabihin ng mga kamag-anak at kapitbahay ko na hindi ako mabuting anak, wala akong utang na loob, at wala akong konsensiya?” Sa panahong iyon, hindi ko maiwasang labis na mangulila at mag-alala sa nanay ko. Nanatili sa isip ko ang larawan ng umaasang tingin ng nanay ko, at umaalingawngaw sa mga tainga ko ang pangungutya ng mga kamag-anak at mga kapitbahay ko. Mabigat ang puso ko, at ginugol ko ang mga araw ko na iniraraos lang ang mga tungkulin ko, walang nakukuhang anumang resulta. Napagtanto ko na naaapektuhan ng kalagayan ko ang aking abilidad sa paggawa ng mga tungkulin ko, kaya nanalangin ako sa Diyos para manghingi ng tulong. Kalaunan, nabasa ko ang mga salitang ito ng Diyos: “Kung naniniwala ka na ang mga magulang mo ang pinakamalapit na tao sa iyo sa buong mundo, na sila ang mga amo at lider mo, na sila ang mga taong nagsilang sa iyo at nagpalaki sa iyo, na nagbigay sa iyo ng mga pagkain, damit, tahanan, at transportasyon, na nag-alaga sa iyo, at na sila ang mga nagtaguyod sa iyo, magiging madali ba para sa iyo na bitiwan ang kanilang mga ekspektasyon? (Hindi.) Kung naniniwala ka sa mga bagay na ito, malamang na haharapin mo ang mga ekspektasyon ng iyong mga magulang mula sa perspektiba ng laman, at magiging mahirap para sa iyo na bitiwan ang alinman sa kanilang mga hindi naaangkop at hindi makatwirang ekspektasyon. Magagapos at mapipigilan ka ng kanilang mga ekspektasyon. Kahit na pakiramdam mo sa puso mo ay hindi ka nasisiyahan at ayaw mong gawin ito, hindi ka magkakaroon ng lakas ng loob na kumawala sa mga ekspektasyong ito, at wala kang magagawa kundi hayaan itong likas na magpatuloy. Bakit kailangan mong hayaan na lang ito na likas na magpatuloy? Dahil kung bibitiwan mo ang mga ekspektasyon ng iyong mga magulang, at babalewalain o tatanggihan ang alinman sa kanilang mga ekspektasyon, mararamdaman mo na isa kang hindi mabuting anak, na wala kang utang na loob, na binigo mo ang iyong mga magulang, at na hindi ka mabuting tao. Kung titingin ka mula sa perspektiba ng laman, gagawin mo ang lahat ng iyong makakaya para magamit ang iyong konsensiya sa pagsukli sa kabutihan ng iyong mga magulang, para matiyak na hindi naging walang saysay ang paghihirap na dinanas ng iyong mga magulang alang-alang sa iyo, at na gugustuhin mo ring matupad ang kanilang mga ekspektasyon. Sisikapin mong gawin ang lahat ng hinihiling nilang gawin mo, iiwasang biguin sila, gagawin ang tama para sa kanila, at magpapasya kang alagaan sila kapag sila ay matanda na, para masiguro na masaya ang kanilang mga huling taon sa buhay, at iisipin mo rin ang higit pa, tulad ng pag-aasikaso sa kanilang mga lamay, na nagbibigay-kasiyahan sa kanila kasabay ng pagtupad sa sarili mong pagnanais na maging isang mabuting anak. Habang nabubuhay sa mundong ito, naiimpluwensiyahan ang mga tao ng iba’t ibang uri ng pampublikong opinyon at panlipunang kalagayan, pati rin ng iba’t ibang kaisipan at pananaw na popular sa lipunan. Kung hindi nauunawaan ng mga tao ang katotohanan, maaari lamang nilang tingnan ang mga bagay na ito mula sa perspektiba ng mga makalamang damdamin, at kasabay nito, maaari lamang nilang pangasiwaan ang mga bagay na ito mula sa perspektibang iyon” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 17). Inilantad ng mga salita ng Diyos ang mismong kalagayan ko. Matagal ko nang tinitingnan ang mga bagay-bagay mula sa pananaw ng makalamang pagmamahal. Naniwala ako na ang lahat ng bagay na mayroon ako ay galing sa aking mga magulang, at bilang isang tao, dapat akong maging mapagpasalamat at suklian ang mga magulang ko sa pagpapalaki nila sa akin, na dapat kong pagsikapang matugunan ang mga hinihingi at inaasahan ng mga magulang ko, at na ito ang dapat gawin ng isang taong may konsensiya. Nagdiborsyo ang mga magulang ko noong bata pa ako, at sinabi ng maraming tao na kawawang bata ako na mamaltratuhin lang ng aking madrasta, pero tinrato ako ng aking madrasta na parang sarili niyang anak. Sa musmos kong puso, mas malapit pa nga siya sa akin kaysa sa tunay kong ina. Nadama kong nagsikap siya at nagtipid at nag-ipon para palakihin ako at ang aking kapatid, na sinuportahan niya ang aking pag-aaral at tinulungan akong makapagsimula ng sarili kong pamilya at propesyon, at na siya ay isang taong pinakanirerespeto at pinakapinahahalagahan ko sa aking buhay. Kaya lihim akong namanata sa puso ko na magiging mabuti ako sa kanya at aalagaan ko siya sa kanyang pagtanda. Kakaunti ang mga hiniling sa akin ng aking ina, umaasa lamang siya na kapag tumanda na sila ng aking tatay, aalagaan ko sila at titiyaking may maaasahan sila. Ito lamang ang inaasahan sa akin ng aking nanay. Naisip ko, “Bilang isang taong may isang konsensiya, dapat kong gawin ang aking makakaya para tuparin ang mga kahilingan ng aking mga magulang, at dapat akong maging mabuting anak sa aking mga magulang. Kung hindi ako ganoon, hindi ako magiging mabuting anak at magiging taong walang utang na loob ako na walang konsensiya, at karapatdapat ako sa pagkondena ng lipunan.” Dahil ginagampanan ko ang aking tungkulin sa ibang lugar, kapag panahon ng bakasyon at panahon na abala sa sakahan, madalas talaga akong mag-alala, dahil natatakot ako na sobrang magtatrabaho ang mga magulang ko at magkakasakit sila, kaya gusto kong bumalik sa bahay para tulungan sila. Mukhang ginagawa ko ang aking mga tungkulin, pero walang kapayapaan ang puso ko, at iniraraos ko lang ang mga tungkulin ko. Pagkatapos kong maaresto, ginamit ng mga pulis ang pagmamahal ko sa aking mga magulang para tuksuhin akong ipagkanulo ang mga kapatid ko, at kung hindi dahil sa pagbibigay-liwanag at paggagabay sa akin ng mga salita ng Diyos, maaaring naipagkanulo ko na nga ang Diyos dahil sa pagmamahal ko. Nang makita kong nagkasakit at naospital ang nakatatandang kapatid mula sa bahay na aking tinutuluyan, naalala ko ang aking nanay, at naisip ko kung gaano kahina ang katawan niya at may sakit siya, at kung paanong hindi ako makauwi para alagaan siya. Nakonsensiya at nabagabag ako, at naging negatibo at mahina. Sa puso ko ay tahimik akong nagkimkim ng mga hinanakit laban sa Diyos, naniniwalang hindi ko magawang matugunan ang mga inaasahan ng mga magulang ko o na maging mabuting anak, at lahat ng ito ay dahil sa pananalig ko sa Diyos at dahil sa aking mga tungkulin. Nakita ko na pagkatapos ng napakaraming taon ng pananampalataya sa Diyos, wala pa akong nakamit na anumang katotohanan, at na hindi ko pa rin magawang tingnan ang mga bagay-bagay ayon sa mga salita ng Diyos. Tuwing may mga usaping kinasasangkutan ng aking pamilya, palagi kong nasusumpungan ang sarili ko na napamamahalaan ng aking makalamang pagmamahal, na ang ibig sabihin ay pinanghahawakan ko pa rin ang mga pananaw ng isang walang pananampalataya. Kaya nanalangin ako sa Diyos na bigyang-liwanag at gabayan Niya ako upang maunawaan ko ang katotohanan para lutasin ang mga problema ko.

Kalaunan, nabasa ko ang mga salitang ito ng Diyos: “Dahil sa pangongondisyon ng tradisyonal na kultura ng mga Tsino, sa tradisyonal na kuru-kuro ng mga Tsino ay naniniwala sila na kailangan silang maging mabuting anak sa kanilang mga magulang. Ang sinumang hindi nagiging mabuting anak sa kanyang magulang ay isang suwail na anak. Naitanim na ang mga ideyang ito sa mga tao mula pagkabata, at itinuturo ang mga ito sa halos bawat sambahayan, pati na rin sa bawat paaralan at sa lipunan sa pangkalahatan. Kapag napuno ng mga ganoong bagay ang ulo ng isang tao, iniisip niya, ‘Mas mahalaga ang pagiging isang mabuting anak kaysa sa anupaman. Kung hindi ko ito susundin, hindi ako magiging mabuting tao—magiging isa akong suwail na anak at itatakwil ako ng lipunan. Ako ay magiging isang taong walang konsensiya.’ Tama ba ang pananaw na ito? Nakita na ng mga tao ang napakaraming katotohanang ipinahayag ng Diyos—hiningi ba ng Diyos na magpakita ang tao ng pagiging mabuting anak sa kanyang mga magulang? Isa ba ito sa mga katotohanan na dapat maunawaan ng mga sumasampalataya sa Diyos? Hindi. Nagbahagi lamang ang Diyos sa ilang mga prinsipyo. Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahangad ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. … Ginagamit ni Satanas ang ganitong uri ng tradisyonal na kultura at mga kuru-kuro ng moralidad upang igapos ang mga kaisipan mo, ang isip mo, at ang puso mo, na ginagawa kang hindi matanggap ang mga salita ng Diyos; ikaw ay inari na ng mga bagay na ito ni Satanas, at ginawa kang walang kakayahan na tanggapin ang mga salita ng Diyos. Kapag nais mong isagawa ang mga salita ng Diyos, ginugulo ng mga bagay na ito ang kalooban mo, na nagdudulot na salungatin mo ang katotohanan at ang mga hinihingi ng Diyos, at ginagawa kang walang lakas na iwaksi ang impluwensiya ng tradisyonal na kultura. Pagkatapos mong magsikap nang ilang panahon, nagkokompromiso ka: pinipili mong paniwalaan na ang mga tradisyonal na kuru-kuro ng moralidad ay tama at naaayon sa katotohanan, kaya tinatanggihan o tinatalikuran mo ang mga salita ng Diyos. Hindi mo tinatanggap ang mga salita ng Diyos bilang katotohanan at binabalewala mo ang mailigtas, dahil pakiramdam mo ay nabubuhay ka pa rin sa mundong ito, at makakaligtas ka lang sa pamamagitan ng pagsandig sa mga taong ito. Dahil hindi mo kayang tiisin ang ganting-paratang ng lipunan, mas nanaisin mong piliin na isuko ang katotohanan at ang mga salita ng Diyos, isinasailalim ang sarili mo sa mga tradisyonal na kuru-kuro ng moralidad at sa impluwensiya ni Satanas, pinipiling salungatin ang Diyos at hindi isagawa ang katotohanan. Sabihin mo sa Akin, hindi ba’t ang tao ay kahabag-habag? Hindi ba nila kailangan ang pagliligtas ng Diyos?” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Mula sa mga salita ng Diyos, naunawaan ko na dahil naimpluwensiyahan ako ng tradisyonal na kultura magmula pagkabata, at dulot din ng mga impluwensiya ng pagpapalaki sa akin, itinuring ko ang mga tradisyonal na ideya gaya ng “Ang kabutihang natanggap ay dapat na buong-pasasalamat na suklian,” “Ang paggalang sa magulang ay isang katangiang dapat taglayin nang higit sa lahat,” at “Huwag maglakbay nang malayo habang nabubuhay pa ang iyong mga magulang” bilang mga prinsipyo para umasal. Tiningnan ko ang aking mga magulang bilang tagapagbigay sa akin ng biyaya at bilang mga panghabambuhay na pinagkakautangan ng loob, at naniwala ako na kung hindi ko kayang maging mabuting anak at hindi matulutan ang mga magulang ko na magpakasaya sa kanilang katandaan, ako ay magiging isang di-mabuting anak na walang konsensiya, nararapat sa paghamak at pagkondena ng lipunan. Sa impluwensiya ng mga tradisyonal na pinahahalagahan sa kultura, tuwing panahon ng bakasyon at panahon na abala sa sakahan, o kapag nakita ko ang mga nakatatandang kapatid na nagkakasakit at naoospital, pumapasok sa isip ko ang mga alaala ng aking mga magulang, at dahil hindi ako makauwi sa bahay para alagaan ang mga magulang ko, ilang araw na bumabagsak ang mood ko, na nakakaapekto sa paggampan ko sa aking mga tungkulin. Ang mga inaasahan sa akin ng nanay ko ay naging isang emosyonal na pagkakautang sa puso ko na hindi ko kailanman masusuklian. Noong inaresto at tinanong ako ng mga pulis, ginamit nila ang mga kasabihang gaya ng “Sa buhay, una sa lahat ang pagiging mabuting anak” para ilihis ako, at kung hindi dahil sa pagbibigay-liwanag at paggagabay sa akin ng mga salita ng Diyos, maaaring sumuko na ako sa aking makalamang pagmamahal at ipinagkanulo ko na ang Diyos. Sa pagninilay ko sa mga nagkanulo sa Diyos dahil sa kanilang pagmamahal matapos silang maaresto, napagtanto ko na bagaman napaluguran nila ang kanilang mga pamilya at natugunan ang kanilang mga makalamang pagnanais, naiwala naman nila ang pagliligtas ng Diyos. Nakita ko na kung hindi nilulutas ang mga isyu sa pagmamahal, maaaring ipagkanulo ng isang tao ang Diyos anumang sandali. Sa pamamagitan ng aking pananalig sa Diyos at pagganap sa aking mga tungkulin, naunawaan ko ang ilang katotohanan, naunawaan ko ang kabuluhan ng buhay, at nagbago nang kaunti ang aking tiwaling disposisyon. Ang kakayahan kong makalakad sa tamang landas ng buhay ay biyaya ng Diyos. Gayumpaman, sa halip na maging mapagpasalamat, nagkimkim ako ng mga hinanakit laban sa Diyos, iniisip ko na kung hindi dahil sa aking pananalig sa Diyos at sa pagtugis sa akin ng CCP, hindi ko sana kinailangang iwan ang tahanan ako, at magagawa ko pa ring matupad ang aking tungkulin bilang isang mabuting anak sa aking mga magulang. Ang katunayan na hindi ko kayang maging mabuting anak sa aking mga magulang ay maliwanag na dahil sa mga pang-aaresto at pang-uusig ng CCP, pero sinisi ko ang Diyos. Nakita ko na dahil sa panlilihis ni Satanas, nalito ako at hindi ko nagawang kilatisin ang tama sa mali, at na naghihimagsik ako at sumasalungat sa Diyos nang hindi man lang ito nababatid. Nang mapagtanto ko ito, nakadama ako sa puso ko ng malalim na panghihinayang, at nanalangin ako sa Diyos, “O Diyos, alam ko na ang pamumuhay sa ganitong kalagayan ay isang pagrerebelde laban sa Iyo, at ayaw kong mamuhay ayon sa mga ideyang ito na naikintal ni Satanas sa akin. Pakiusap bigyang-liwanag at gabayan Mo ako para maunawaan ko ang katotohanan at magkamit ako ng pagkilatis.”

Pagkatapos, binasa ko ang mga salitang ito ng Diyos: “Tingnan natin ang usapin ng pagsilang ng iyong mga magulang sa iyo. Sino ba ang nagpasyang ipanganak ka nila: ikaw o ang iyong mga magulang? Sino ang pumili kanino? Kung titingnan mo ito mula sa perspektiba ng Diyos, ang sagot ay: wala sa inyo. Hindi ikaw o ang mga magulang mo ang nagpasyang ipanganak ka nila. Kung titingnan mo ang ugat ng usaping ito, ito ay inorden ng Diyos. Isasantabi muna natin ang paksang ito sa ngayon, dahil madaling maunawaan ng mga tao ang usaping ito. Mula sa iyong perspektiba, wala sa kontrol mo na ipinanganak ka ng iyong mga magulang, wala kang anumang pagpipilian sa usaping ito. Mula sa perspektiba ng iyong mga magulang, kusang-loob ka nilang ipinanganak, hindi ba? Sa madaling salita, kung isasantabi ang pag-orden ng Diyos, pagdating sa usapin ng pagsilang sa iyo, nasa iyong mga magulang ang lahat ng kapangyarihan. Pinili nilang ipanganak ka, at sila ang may kontrol sa lahat. Hindi mo piniling ipanganak ka nila, wala kang kontrol nang isilang ka nila, at wala kang magagawa sa bagay na iyon. Kaya, sapagkat nasa mga magulang mo ang lahat ng kapangyarihan, at pinili nilang ipanganak ka, mayroon silang obligasyon at responsabilidad na itaguyod ka, palakihin hanggang sa hustong gulang, tustusan ka ng edukasyon, pagkain, mga damit, at pera—ito ang kanilang responsabilidad at obligasyon, at ito ang dapat nilang gawin. Samantala, palagi kang pasibo sa panahong pinalalaki ka nila, wala kang karapatang mamili—kinailangang palakihin ka nila. Dahil bata ka pa noon, wala kang kapasidad na palakihin ang iyong sarili, wala kang magagawa kundi maging pasibo habang pinalalaki ka ng iyong mga magulang. Pinalaki ka sa paraang pinili ng iyong mga magulang, kung binibigyan ka nila ng masasarap na pagkain at inumin, kung gayon ay kumakain ka at umiinom ng masasarap na pagkain at inumin. Kung binibigyan ka ng iyong mga magulang ng kapaligiran sa pamumuhay kung saan nabubuhay ka sa ipa at sa mga ligaw na halaman, kung gayon, nabubuhay ka sa ipa at sa mga ligaw na halaman. Sa alinmang paraan, noong pinalalaki ka nila, ikaw ay pasibo, at ginagampanan ng mga magulang mo ang kanilang responsabilidad. Katulad ito ng pag-aalaga ng iyong mga magulang sa isang bulaklak. Dahil gusto nilang alagaan ang isang bulaklak, dapat nila itong lagyan ng pataba, diligan, at tiyaking nasisikatan ito ng araw. Kaya naman, patungkol sa mga tao, hindi mahalaga kung metikuloso kang inalagaan ng iyong mga magulang o inaruga ka nila nang mabuti, sa alinmang paraan, ginagampanan lang nila ang kanilang responsabilidad at obligasyon. Anuman ang dahilan kung bakit ka nila pinalaki, responsabilidad nila ito—dahil ipinanganak ka nila, dapat silang maging responsable sa iyo. … Sa alinmang paraan, sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan. Kung hindi ito matatawag na kabutihan, hindi ba’t isa itong bagay na dapat mong matamasa? (Ganoon na nga.) Ito ay isang uri ng karapatan na dapat mong matamasa. Dapat kang palakihin ng iyong mga magulang, dahil bago ka umabot sa hustong gulang, ang papel na ginagampanan mo ay ang pagiging isang anak na pinalalaki. Samakatwid, tinutupad lang ng iyong mga magulang ang responsabilidad nila sa iyo at tinatanggap mo lang ito, ngunit tiyak na hindi nito ibig sabihin na tumatanggap ka ng biyaya o kabutihan mula sa kanila” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 17). Mula sa mga salita ng Diyos, naunawaan ko na kataas-taasang atas ng Diyos na palakihin ng mga magulang ang kanilang mga anak. Gaano mang paghihirap at pagsisikap ang gawin ng mga magulang sa pag-aalaga sa kanilang mga anak, ito ay responsabilidad at obligasyon lang nila, at hindi maituturing na kabaitan. Ang lumaki sa gayong pamilya ay pagsasaayos din ng Diyos para sa akin, at gaano mang pagdurusa ang tiniis ng mga magulang ko o anong uri ng halaga ang ibinayad nila sa pagpapalaki sa akin, tinutupad lamang nila ang kanilang mga responsabilidad at obligasyon. Ito ay itinakda na ng Diyos, at hindi dapat ituring bilang kabaitan, at hindi ko sila kailangang suklian. Isinaayos ng Diyos na alagaan at mahalin ako ng isang madrasta, at biyaya ito ng Diyos, kaya dapat akong maging mapagpasalamat sa Diyos at huwag ibigay ang lahat ng kredito sa aking mga magulang. Pero hindi ko naunawaan ang katotohanan, at naniwala ako na kung wala ang mga magulang ko, wala akong makukuhang anuman, na ang pagmamahal ng nanay ko ang nagbago ng kapus-palad na buhay ko. Hindi siya ang aking tunay na ina pero mas malapit pa siya sa akin kaysa sa totoong nanay ko, kaya itinuring ko siya bilang ang pinakaimportanteng tao sa buhay ko, at palagi kong gustong suklian ang pagkakautang ko sa kanya dahil sa mapagmahal na pag-aalaga niya, pero hindi ko isinaalang-alang kung paano ko gagawin ang aking mga tungkulin para mapalugod ang Diyos. Hindi ba’t lubos akong walang pagkatao? Katulad ito ng kapag umupa ng yaya ang mga magulang, at ipinagkatiwala nila ang kanilang anak sa pangangalaga nito sa loob ng ilang panahon, at ang yaya ang nagbibigay sa bata ng lahat ng kailangan nito. Pero kapag kinilala ng batang ito ang yaya bilang kanyang ina, at nakikita lamang niya ang pag-aaruga ng yaya at hindi kinikilala ang lahat ng ginawa ng kanyang magulang para sa kanya, hindi ba’t masasaktan nito ang damdamin ng mga magulang? Hindi ba’t ito ay tunay na kawalan ng utang na loob at isang pagbabaligtad sa kung ano ang mahalaga at sa kung ano ang hindi mahalaga? Galing sa Diyos ang buhay ko, at dahil sa proteksyon at pangangalaga ng Diyos kaya nanatili akong buhay hanggang ngayon. Ang pagpapalaki sa akin ng aking mga magulang ay pagtupad lamang nila sa kanilang mga responsabilidad at obligasyon, at walang konsepto ng kabaitan dito. Hindi ko dapat makita ang aking mga magulang bilang aking mga pinagkakautangan, kundi sa halip dapat akong maging mapagpasalamat at suklian ang Diyos, na may kataas-taasang kapangyarihan sa lahat. Kung hindi ko ginagawa ang aking mga tungkulin sa harap ng Diyos, dahil sa aking pagiging mabuting anak, kung gayon, talagang ako ay magiging isang kaawa-awang walang utang na loob na walang konsensiya! Ang hangaring gampanan ang mga tungkulin ng isang nilikha para mapalugod ang Diyos ay ang nagpapakaratdapat sa isang tao bilang isang kalipikadong nilikha at isang taong may konsensiya at katwiran. Kung bumalik ako sa bahay para alagaan ang aking mga magulang, kahit na purihin ako ng iba bilang isang mabuting anak, ano ang magiging saysay nito kung hindi ko natanggap ang pagsang-ayon ng Diyos?

Kalaunan, lumapit akong muli sa Diyos para manalangin at hanapin ang gabay Niya, tinatanong Siya kung paano ko dapat tratuhin ang aking mga magulang ayon sa mga katotohanang prinsipyo. Pagkatapos ay nabasa ko ang mga salitang ito ng Diyos: “Kung, batay sa kapaligirang pinamumuhayan mo at sa kontekstong kinalalagyan mo, ang paggalang sa iyong mga magulang ay hindi sumasalungat sa pagkumpleto mo sa atas ng Diyos at pagganap mo sa iyong tungkulin—o, sa madaling salita, kung hindi naaapektuhan ng paggalang sa iyong mga magulang ang iyong matapat na pagganap sa iyong tungkulin—maaari mong parehong isagawa ang mga ito nang sabay. Hindi mo kailangang humiwalay sa iyong mga magulang sa panlabas, at hindi mo kailangang talikuran o tanggihan sila sa panlabas. Sa anong sitwasyon ito nalalapat? (Kapag hindi sumasalungat ang paggalang sa mga magulang sa pagganap sa tungkulin.) Tama iyan. Sa madaling salita, kung hindi sinusubukan ng iyong mga magulang na hadlangan ang iyong pananampalataya sa Diyos, at mga mananampalataya rin sila, at talagang sinusuportahan at hinihikayat ka nilang gampanan ang iyong tungkulin nang matapat at kumpletuhin mo ang atas ng Diyos, ang relasyon mo sa iyong mga magulang ay hindi isang regular na relasyon ng laman sa pagitan ng magkakamag-anak, kundi isa itong relasyon sa pagitan ng magkakapatid sa iglesia. Sa ganoong sitwasyon, bukod sa pakikisalamuha sa kanila bilang mga kapwa kapatid sa iglesia, dapat mo ring tuparin ang ilan sa iyong mga responsabilidad bilang kanilang anak. Dapat mo silang pakitaan ng kaunting karagdagang malasakit. Basta’t hindi ito nakaaapekto sa pagganap sa tungkulin mo, ibig sabihin, basta’t hindi nila napipigilan ang iyong puso, maaari mong tawagan ang iyong mga magulang upang kumustahin sila at magpakita ng kaunting pagmamalasakit sa kanila, maaari mo silang tulungang lutasin ang ilang suliranin at asikasuhin ang ilan sa kanilang problema sa buhay, at maaari mo pa nga silang tulungang lutasin ang ilan sa mga suliraning mayroon sila sa usapin ng kanilang buhay pagpasok—maaari mong gawin ang lahat ng bagay na ito. Sa madaling salita, kung hindi hinahadlangan ng iyong mga magulang ang iyong pananampalataya sa Diyos, dapat mong panatilihin ang relasyong ito sa kanila, at dapat mong tuparin ang iyong mga responsabilidad sa kanila. At bakit dapat mo silang pakitaan ng malasakit, alagaan, at kumustahin? Dahil anak ka nila at may ganito kang relasyon sa kanila, at mayroon kang isa pang uri ng responsabilidad, at dahil sa responsabilidad na ito, dapat mo silang kumustahin pa at bigyan sila ng mas makabuluhang tulong. Basta’t hindi ito nakaaapekto sa pagganap mo sa iyong tungkulin, at basta’t hindi hinahadlangan o ginugulo ng mga magulang mo ang iyong pananalig sa Diyos at ang iyong pagganap sa tungkulin, at hindi ka rin nila pinipigilan, kung gayon ay natural at nararapat na tuparin mo ang iyong mga responsabilidad sa kanila, at dapat mo itong gawin hanggang sa antas na hindi ka inuusig ng iyong konsensiya—ito ang pinakamababang pamantayan na dapat mong matugunan. Kung hindi mo magawang igalang ang iyong mga magulang sa tahanan dahil sa epekto at paghadlang ng iyong mga sitwasyon, hindi mo kailangang sundin ang patakarang ito. Dapat mong ipagkatiwala ang iyong sarili sa mga pamamatnugot ng Diyos at dapat kang magpasakop sa Kanyang mga pagsasaayos, at hindi mo kailangang ipilit na igalang ang iyong mga magulang. Kinokondena ba ito ng Diyos? Hindi ito kinokondena ng Diyos; hindi Niya pinipilit ang mga tao na gawin ito. Ano ang pinagbabahaginan natin ngayon? Pinagbabahaginan natin kung paano dapat magsagawa ang mga tao kapag sumasalungat ang paggalang sa kanilang mga magulang sa pagganap sa kanilang tungkulin; nagbabahaginan tayo sa mga prinsipyo ng pagsasagawa at sa katotohanan. May responsabilidad kang igalang ang iyong mga magulang, at kung pinahihintulutan ng mga sitwasyon, maaari mong tuparin ang responsabilidad na ito, ngunit hindi ka dapat mapigilan ng iyong mga damdamin. Halimbawa, kung magkasakit ang isa sa iyong mga magulang at kailangan niyang pumunta sa ospital, at walang sinumang mag-aalaga sa kanya, at masyado kang abala sa iyong tungkulin para makauwi, ano ang dapat mong gawin? Sa ganitong mga pagkakataon, hindi ka maaaring mapigilan ng iyong mga damdamin. Dapat mong ipagdasal ang usapin, ipagkatiwala ito sa Diyos, at ipagkatiwala ito sa mga pamamatnugot ng Diyos. Ganoong uri ng saloobin ang dapat na mayroon ka. Kung gusto ng Diyos na bawiin na ang buhay ng iyong magulang, at kuhain na ang iyong magulang mula sa iyo, dapat ka pa ring magpasakop. Sinasabi ng ilang tao: ‘Kahit na nagpasakop ako, miserable pa rin ang pakiramdam ko at ilang araw ko na itong iniiyakan—hindi ba’t ito ay isang makalamang damdamin?’ Hindi ito isang makalamang damdamin, ito ay kabaitan ng tao, ito ay pagtataglay ng pagkatao, at hindi ito kinokondena ng Diyos. … Kung mabibitag ka ng iyong mga damdamin, at maaantala nito ang pagganap mo sa iyong tungkulin, ganap niyong sasalungatin ang mga layunin ng Diyos. Hindi kailanman hiningi ng Diyos na gawin mo iyon, hinihingi lang ng Diyos na tuparin mo ang iyong mga responsabilidad sa iyong mga magulang, iyon lang. Iyon ang ibig sabihin ng pagiging mabuting anak sa magulang. Mayroong konteksto kapag nagsasalita ang Diyos tungkol sa ‘paggalang sa mga magulang.’ Kailangan mo lang tumupad ng ilang responsabilidad na maisasakatuparan sa saklaw ng lahat ng uri ng kondisyon, iyon lang. Pagdating naman sa kung malubhang magkakasakit o mamamatay ang iyong mga magulang, ikaw ba ang makapagpapasya sa mga bagay na ito? Kung kumusta ang buhay nila, kung kailan sila mamamatay, kung anong sakit ang ikamamatay nila, o kung paano sila mamamatay—may anumang kinalaman ba sa iyo ang mga bagay na ito? (Wala.) Walang kinalaman sa iyo ang mga ito” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 4). Pagkatapos kong mabasa ang mga salita ng Diyos, nagkamit ako ng mga prinsipyo at ng isang landas ng pagsasagawa. Kung magagawa ko ang aking mga tungkulin sa bahay sa ilalim ng mga angkop na kondisyon, maaari akong magpakita ng pagiging mabuting anak at alagaan sila, pero kung hindi ako pinahihintulutan ng mga kondisyon para maalagaan sila, hindi ako kokondenahin ng Diyos dahil dito. Sa pag-iisip ko tungkol dito, hindi ito isang kaso kung saan ayaw kong alagaan ang mga magulang ko, kundi dahil naaresto ako ng CCP at nasa ilalim ng kanilang mahigpit na pagmamatyag, kung nagpatuloy akong manampalataya sa Diyos at gawin ang aking mga tungkulin sa bahay, maaaresto ako ulit at mahaharap sa mas brutal na pang-uusig. Sa hinaharap, kapag dumating mismo ang mga angkop na kondisyon at may pagkakataong makauwi, magiging mabuting anak ako sa aking mga magulang at ibabahagi ko sa kanila ang mga salita ng Diyos. Pero kung wala ang gayong mga kondisyon, magpapasakop pa rin ako sa mga pamamatnugot at pagsasaayos ng Diyos at gagawin ko nang maayos ang aking mga tungkulin. Dapat akong manalangin sa Diyos tungkol sa kalusugan ng aking mga magulang at sa pag-aalaga sa kanila sa kanilang katandaan at ipagkatiwala ang mga bagay na ito sa Kanya. Nilikha ng Diyos ang sangkatauhan at isinaayos ang mga batas ng kapanganakan, pagtanda, pagkakasakit, at kamatayan, at sa buong kasaysayan, walang sinumang nagawang labagin ang batas na ito, ni walang sinuman ang makakatakas sa kataas-taasang kapangyarihan at mga pagsasaayos ng Diyos. Isang normal na batas na magkaroon ng ilang karamdaman ang mga magulang kapag tumatanda sila, at hindi ito maiiwasan. Bukod doon, kahit na manatili ako sa tabi nila, ano ba talaga ang magagawa ko? Puwede ba akong humalili sa kanila sa kanilang pagdurusa? Bukod doon, may mas bata pa naman akong kapatid na mag-aalaga sa kanila. Ang lahat ay may kanya-kanyang landas na tatahakin at mga karanasang dadaanan sa buhay, at hindi mapapalitan o mababago ng iba ang mga ito. Nasa mga kamay ng Diyos ang kapalaran ng aking mga magulang, at ang magagawa ko ay ang manalangin para sa kanila at magpasakop sa kataas-taasang kapangyarihan at mga pagsasaayos ng Diyos. Ito ang katwirang dapat kong taglayin.

Sa pamamagitan ng ganitong karanasan, naunawaan ko na ang mga ideya ng tradisyonal na kultura at pamana ng mga ninuno na nakikita ng mga tao na mabuti at tama, at nakikitang naaayon sa mga popular na kuru-kuro ng mga etika at moralidad, ay hindi ang katotohanan, ni hindi ang mga hinihingi ng Diyos para sa sangkatauhan, at ang mga ito ay hindi mga pamantayan ng pag-asal ng tao. Ang mga salita lamang ng Diyos ang katotohanan at dapat na sundin ng mga tao. Sa pamumuhay lamang nang ayon sa mga salita ng Diyos at sa katotohanan na ang isang tao ay puwedeng tunay na ituring na may konsensiya at katwiran. Ang mga salita ng Diyos ang nagtulot sa akin para maunawaan kung paano tratuhin ang kabaitan ng aking mga magulang at hindi na magapos o mapigilan ng mga tradisyonal na ideya. Salamat sa Diyos!


23. Mga Pagninilay-nilay sa Pagtanggi sa Pangangasiwa

Ni Li Guo, Tsina

Ako ang responsable sa gawain ng pag-aalis sa iglesia sa mga nakalipas na ilang taong ito. Dahil matagal-tagal ko nang ginagawa ang tungkuling ito at naarok ko na ang ilang prinsipyo, hindi ako karaniwang nakakaramdam ng masyadong pressure sa tungkulin ko at kaya kong tapusin nang madali ang gawain ko. Hindi ko namamalayan, nagsimula ko nang gawin ang tungkulin ko ayon sa sarili kong mga kapritso at gumagawa nang walang pagmamadali. Hindi nagtagal, humiling ang mga lider ng isang komprehensibong imbestigasyon para matukoy ang mga tao na kailangang paalisin. Ibinigay ko sa mga lider ang listahan ng mga pangalan ng mga natukoy na tao. Kalaunan, madalas nila akong tinatanong tungkol sa mga detalye ng bawat taong nasa listahan at tinatanong kung kailan ko matatapos ayusin ang mga materyal para sa pagpapaalis, at iba pang bagay. Dahil naharap ako sa pangangasiwa at pagsubaybay ng mga lider, naisip ko, “Hindi ba’t ginagawa ko na nga ito? Hindi naman ako nakaupo rito na walang ginagawa. Hindi ba kayo nagtitiwala sa akin? Paano magagawa nang napakabilis ang pagdaragdag at pagbeberipika ng impormasyon? Bakit napakahigpit ng pagsubaybay ninyo? Hindi ba puwedeng bigyan ninyo ako ng kaunting kalayaan?” Pero napagtanto ko na kung hindi ako magmamadali at tapusin na ito, maaaring sabihin ng mga lider na wala akong pasanin, kaya wala akong nagawa kundi beripakahin at dagdagan ang impormasyon sa lalong madaling panahon. Pagkatapos niyon, pinuno ko ang iskedyul ko bawat araw. Dahil doon pakiramdam ko ay napigilan at nalimitahan ako habang ginagawa ang tungkulin ko. Kalaunan, noong iniulat ko ang gawain ko, hindi ako nagbigay ng listahan ng pangalan ng ilang taong nasa imbestigasyon ko. Inakala ng mga lider na halos tapos ko na ang gampanin ko at tumigil na sila sa madalas na pagsubaybay at pangangasiwa sa gawain ko gaya ng dati. Kaya, nawala na rin ang pakiramdam ko ng pagmamadali. Minsan, inaantala ko ang pagpunta sa iglesia para dagdagan ang mga materyales hanggang tanghali, kahit halatang kaya ko namang tapusin ito sa umaga. Wala rin akong malinaw na plano, ginagawa ko lang ang mga bagay-bagay batay sa isang kapritso. Kalaunan, nalaman ng mga lider na hindi ko pa naiulat ang listahan ng mga pangalan ng ilang taong kailangang paalisin. Pinungusan nila ako sa pagiging sutil sa tungkulin ko, sa hindi ko pagtanggap sa pangangasiwa, at sa hindi ko talaga pagsasaalang-alang sa gawain ng iglesia. Noong panahong iyon, matindi ang paglaban ko, iniisip ko na hindi ko lang naiulat sa kanila ang kumpletong listahan ng pangalan, pero hindi ibig sabihin niyon na hindi ko iyon tinatrabaho. Dagdag pa rito, hindi ko pa naantala ang tungkulin ko.

Kalaunan, binasa ko ang mga salita ng Diyos: “Hindi pinahihintulutan ng mga anticristo ang iba na makialam, magtanong, o mangasiwa sa kanila sa kanilang gawain. Anumang mga pagsasaayos ang ginagawa ng sambahayan ng Diyos para masubaybayan ang kanilang gawain, o higit na malaman ang tungkol dito, o pangasiwaan ito, gagamit sila ng lahat ng uri ng teknik para hadlangan at tanggihan ang mga ito. Bilang halimbawa, kapag itinalaga ng Itaas ang ilang tao sa isang proyekto, lumilipas ang ilang panahon nang wala talagang anumang pag-usad. Hindi nila sinasabi sa Itaas kung ginagawa nila ito, o kung kumusta ito, o kung nagkaroon ba ng anumang nakaaabalang mga paghihirap o problema. Hindi sila nagbibigay ng feedback. Ang ilan sa gawain ay apurahan at hindi maaaring maantala, pero nagmamabagal sila, pinatatagal ito nang mahabang panahon nang hindi tinatapos ang gawain. Dapat nang magtanong ang Itaas. Kapag ginagawa ito ng Itaas, nakararamdam ng matinding pagkahiya ang mga taong iyon mula sa mga pagtatanong, at nilalabanan nila ang mga ito sa kanilang puso: ‘May sampung araw pa lang mula nang itinalaga sa akin ang trabahong ito. Hindi pa nga ako nasasanay, at agad, nagtatanong na ang Itaas. Masyado lang mataas ang hinihingi nila sa mga tao!’ Nandiyan sila, naghahanap ng mga pagkakamali sa mga pagtatanong. Ano ang problema rito? Sabihin mo sa Akin, hindi ba’t talagang normal para sa Itaas na magtanong? Bahagi nito ay ang pagnanais na higit na malaman ang tungkol sa kalagayan ng pag-usad ng gawain, pati na rin ang kung anong mga paghihirap ang nananatiling dapat lutasin; bukod pa riyan, ito ay isang pagnanais na higit pang malaman ang tungkol sa kung anong uri ng kakayahan mayroon ang mga taong itinalaga nila sa gawaing ito, at kung talagang malulutas ng mga ito ang mga problema at magagawa ang trabaho nang maayos. Gustong malaman ng Itaas kung ano talaga ang mga totoong nangyayari, at kadalasan, nagtatanong sila sa gayong mga kaganapan. Hindi ba’t isang bagay iyon na dapat nilang gawin? Nag-aalala ang Itaas na hindi mo alam kung paano lutasin ang mga problema at hindi mo kayang pangasiwaan ang trabaho. Kaya nagtatanong sila. Medyo palaban at nasusuklam ang ilang tao sa gayong mga pagtatanong. Ayaw nilang hayaang magtanong ang mga tao, at hangga’t ginagawa ito ng mga tao, lumalaban sila at may mga pag-aalinlangan, palaging nag-iisip, ‘Bakit palagi silang nagtatanong at naghahanap na mas marami pang malaman? Ito ba ay dahil wala silang tiwala sa akin at minamaliit nila ako? Kung wala silang tiwala sa akin, hindi nila ako dapat gamitin!’ Hindi nila kailanman nauunawaan ang mga pagtatanong at pangangasiwa ng Itaas, sa halip ay nilalabanan ang mga ito. May katwiran ba ang ganitong mga tao? Bakit hindi nila pinahihintulutan ang Itaas na magtanong at mangasiwa sa kanila? Saka bakit sila mapanlaban at mapanuway? Ano ang problema rito? Wala silang pakialam kung epektibo ang pagganap nila sa kanilang tungkulin o kung nakahahadlang ito sa pag-usad ng gawain. Hindi nila hinahanap ang mga katotohanang prinsipyo kapag ginagawa nila ang kanilang tungkulin, sa halip ay ginagawa nila ang anumang gustuhin nila. Hindi nila iniisip ang mga resulta o kahusayan ng gawain, at talagang hindi nila iniisip ang mga interes ng sambahayan ng Diyos, lalong hindi ang kung ano ang nilalayon at hinihingi ng Diyos. Ang pag-iisip nila ay, ‘May sarili akong mga paraan at nakagawian sa paggawa ng aking tungkulin. Huwag masyadong humingi sa akin o maging masyadong detalyado sa paghingi sa akin ng mga bagay-bagay. Sapat na na nagagawa ko ang aking tungkulin. Hindi ako puwedeng masyadong mapagod o magdusa nang sobra.’ Hindi nila nauunawaan ang mga katanungan at mga pagtatangka ng Itaas na malaman ang higit pa tungkol sa kanilang gawain. Ano ang kulang sa kawalan nilang ito ng pang-unawa? Hindi ba’t nawawala rito ang pagpapasakop? Hindi ba’t nawawala rito ang pagpapahalaga sa responsabilidad? Katapatan? Kung tunay silang responsable at tapat sa paggawa ng kanilang tungkulin, tatanggihan ba nila ang mga pagtatanong ng Itaas sa kanilang gawain? (Hindi.) Mauunawaan nila ito. Kung talagang hindi nila ito nauunawaan, iisa lang ang posibilidad: Nakikita nila ang kanilang tungkulin bilang bokasyon nila at kabuhayan nila, at sinasamantala nila ito, itinuturing ang tungkulin na kanilang ginagawa bilang isang kondisyon at pang-negosasyon para makakuha ng gantimpala sa lahat ng oras. Gagawa lang sila ng kaunting prestihiyosong gawain para makalusot sa Itaas, nang walang anumang pagtatangka na tanggapin ang atas ng Diyos bilang tungkulin nila at obligasyon nila. Kaya, kapag nagtatanong ang Itaas tungkol sa kanilang gawain o pinangangasiwaan ito, nagkakaroon sila ng nasusuklam at mapanlaban na balangkas ng pag-iisip. Hindi ba’t ganoon iyon? (Ganoon nga.) Saan nagmumula ang problemang ito? Ano ang diwa nito? Ito ay na mali ang kanilang saloobin sa proyektong gawain. Iniisip lang nila ang kaginhawahan at kasiyahan ng laman, ang kanilang sariling katayuan at karangalan, sa halip na isipin ang pagiging epektibo ng gawain at ang mga interes ng sambahayan ng Diyos. Hindi talaga nila hinahangad na kumilos ayon sa mga katotohanang prinsipyo” (Ang Salita, Vol. IV. Paglalantad sa mga Anticristo. Ikawalong Aytem: Sa Kanila Lamang Nila Pinasusunod ang Iba, Hindi sa Katotohanan o sa Diyos (Ikalawang Bahagi)). Inilalantad ng Diyos na ayaw ng mga anticristo na hayaan ang mga tao na pangasiwaan ang gawain nila. Kapag sinusubaybayan at inuusisa ng mga lider ang gawain nila, nakakadama sila ng paglaban at ginagawa nila ang mga bagay ayon sa kagustuhan nila, walang pakialam sa pagiging epektibo ng kanilang gawain. Sa pagninilay ko sa aking sarili, nagpakita ako ng kaparehong pag-uugali. Noong tanungin ng mga lider ang tungkol sa pag-usad ng gawain ko, lubhang mapanlaban ako, iniisip na hindi ako naging tamad, at masyado silang nagpupumilit. Bagama’t nagpatuloy ako sa paggawa pagkatapos niyon, ginawa ko naman iyon nang sobrang napipilitan. Nilinlang ko pa nga sila sa hindi tapat na pag-uulat sa kanila ng mga detalye ng mga taong natukoy sa imbestigasyon, na ginagawang imposible para sa mga lider na pangasiwaan ang gawain ko, para magawa ko ang tungkulin ko ayon sa kagustuhan ko alinsunod sa sarili kong mga plano. Sa panlabas, hindi ako nagpakatamad, pero ang saloobin kong hindi nagmamadali sa paggawa ng mga bagay ayon sa nakagawian ay direkta nang nakakaapekto sa pagsulong ng gawain. Napagtanto kong wala akong pagpapahalaga sa responsabilidad sa tungkulin ko at hindi ako mapagkakatiwalaan.

Kalaunan, binasa ko ang mga salitang ito ng Diyos: “Isang magandang bagay na pinangangasiwaan ng isang lider ang gawain mo. Bakit? Dahil nangangahulugan ito na umaako siya ng responsabilidad para sa gawain ng iglesia; ito ang tungkulin niya, ang responsabilidad niya. Ang magawang tuparin ang responsabilidad na ito ay nagpapatunay na siya ay isang mahusay na lider, isang mabuting lider. Kung bibigyan ka ng ganap na kalayaan at mga karapatang pantao, at magagawa mo ang anumang gusto mo, masusunod ang mga pagnanais mo, at matatamasa ang buong kalayaan at demokrasya, at anuman ang ginawa mo o paano mo man ito ginawa, ang lider ay walang pakialam o hindi nangasiwa, hindi ka kailanman kinuwestiyon, hindi sinuri ang gawain mo, hindi nagsalita nang matuklasan ang mga isyu, at maaaring nanghikayat o nakipagkasundo lang sa iyo, maituturing ba siya na isang mabuting lider? Malinaw na hindi. Pinipinsala ka ng gayong lider. Kinukunsinti niya ang paggawa mo ng kasamaan, hinahayaan kang sumalungat sa mga prinsipyo at gawin ang nais mo—tinutulak ka niya patungo sa isang hukay ng apoy. Hindi ito isang responsable at pasok sa pamantayan na lider. Sa kabilang banda, kung nagagawa ng isang lider na regular kang pangasiwaan, tukuyin ang mga isyu sa gawain mo, at maagap kang paalalahanan o sawayin at ilantad ka, at ituwid at tulungan ka sa iyong mga maling paghahangad at paglihis sa maagap na paggampan sa tungkulin mo, at sa ilalim ng kanyang pangangasiwa, pagwawasto, pagtutustos, at pagtulong, nagbabago ang mali mong saloobin sa tungkulin mo, nagagawa mong iwaksi ang ilang kakatwang pananaw, unti-unting nababawasan ang sarili mong mga ideya at mga bagay na umuusbong mula sa pagkamainitin ng ulo, at nagagawa mong mahinahong tanggapin ang mga pahayag at pananaw na tama at ayon sa mga katotohanang prinsipyo, hindi ba’t kapaki-pakinabang ito para sa iyo? Napakalaki nga ng mga pakinabang!” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (7)). Tinulungan ako ng mga salita ng Diyos na maunawaan na responsabilidad ng mga lider na pangasiwaan at subaybayan ang gawain. Ipinahihiwatig din nito na responsable sila sa kanilang mga tungkulin at naglalayong gawin nang maayos ang gawain ng iglesia. Madalas na pinagninilayan ng mga taong tunay na may konsensiya at katwiran ang kanilang sarili kapag naharap sila sa pangangasiwa ng mga lider, na ibinubuod at iwinawasto sa napapanahong paraan ang mga paglihis at problema sa mga tungkulin nila para makamit ang mas magagandang resulta sa kanilang mga tungkulin. Naalala ko na noong una akong magsimulang gumawa ng gawain ng pag-aalis, hindi ko naunawaan ang anumang mga prinsipyo. Pagkatapos makipagbahaginan ng mga kapatid at tulungan ako nang maraming beses saka ko lamang naarok ang ilang prinsipyo at nagkaroon ako ng kaunting pagkilatis sa pag-uugali ng iba’t ibang tao. Isa itong espesyal na pabor para gawin ko ang tungkuling ito, at biyaya ito ng Diyos. Itinalaga ako ng iglesia sa gampaning ito, kaya dapat ay pinasan ko ang tungkuling ito at ginawa ang pinakamakakaya ko nang buong puso at lakas para matiyak ang maayos na pagsulong sa gawain. Ipinapakita nito ang pagkakaroon ng konsensiya at katwiran. Gayumpaman, binabagalan ko lang ang paggawa ng tungkulin ko, at masaya na sa pagkakaroon lang ng mga gagawing gampanin nang walang pagsasaalang-alang sa pagsulong ng gawain. Nilinlang ko pa nga ang mga lider sa pamamagitan ng hindi pag-uulat ng mga partikular na detalye para mapigilan sila sa pagsubaybay at pangangasiwa sa gawain ko. Paano ko masasabing may konsensiya o pagkatao ako sa paggawa ko ng aking tungkulin sa gayong paraan? Panay ang iwas ko sa pangangasiwa at ayaw ko na napipigilan. Ginawa niyong komportable ang aking laman pero inantala ang gawain, at naging dahilan para makagawa ako ng mga pagsalangsang. Naging napakaestupido ko!

Kalaunan, nagbasa pa ako ng mga salita ng Diyos: “Ano nga ba ang tungkulin? Isa itong atas na ipinagkatiwala ng Diyos sa mga tao, bahagi ito ng gawain ng sambahayan ng Diyos, at isa itong responsabilidad at obligasyon na dapat pasanin ng bawat isa sa mga taong hinirang ng Diyos. Karera mo ba ang tungkulin? Isa ba itong personal na usaping pampamilya? Tama bang sabihin na sa sandaling mabigyan ka ng tungkulin, nagiging personal mong gawain ang tungkuling ito? Talagang hindi iyon ganoon. Kaya paano mo dapat tuparin ang iyong tungkulin? Sa pamamagitan ng pagkilos alinsunod sa mga hinihingi, salita, at pamantayan ng Diyos, at sa pagbabatay ng iyong pag-uugali sa mga katotohanang prinsipyo sa halip na sa pansariling pagnanais ng tao. Sinasabi ng ilang tao, ‘Sa sandaling ibigay sa akin ang isang tungkulin, hindi ko ba ito sariling gawain? Ang tungkulin ko ay pananagutan ko, at hindi ko ba sariling gawain kung ano ang pinananagutan ko? Kung pangangasiwaan ko ang aking tungkulin bilang sarili kong gawain, hindi ba’t nangangahulugan ito na gagawin ko ito nang maayos? Gagawin ko kaya ito nang maigi kung hindi ko ito itinuring na sarili kong gawain?’ Tama ba ang mga salitang ito o mali? Mali ang mga ito; salungat ang mga ito sa katotohanan. Ang tungkulin ay hindi mo personal na gawain, gawain ito ng Diyos, bahagi ito ng gawain ng Diyos, at dapat mong gawin kung ano ang ipinagagawa ng Diyos; maaari ka lamang maging pasado sa pamantayan sa pamamagitan ng pagganap sa iyong tungkulin nang may pusong nagpapasakop sa Diyos. Kung palagi mong ginagampanan ang iyong tungkulin ayon sa iyong sariling mga kuru-kuro at imahinasyon, at ayon sa iyong sariling mga kagustuhan, hindi mo kailanman maaabot ang pamantayan. Ang pagganap sa iyong tungkulin nang ayon lamang sa gusto mo ay hindi pagganap ng iyong tungkulin, dahil ang ginagawa mo ay hindi saklaw ng pamamahala ng Diyos, hindi ito ang gawain ng sambahayan ng Diyos; sa halip, nagpapatakbo ka ng sarili mong operasyon, isinasakatuparan ang sarili mong mga gawain, kung kaya’t hindi ito ginugunita ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Katotohanang Prinsipyo Magagampanan Nang Mabuti ng Isang Tao ang Kanyang Tungkulin). Mula sa mga salita ng Diyos, naunawaan ko na galing sa Diyos ang mga tungkulin; ang mga ito ay responsabilidad at obligasyon ng bawat tagasunod ng Diyos. Hindi ito katulad ng pangangasiwa sa usaping pambahay, kung saan puwedeng gawin ng mga tao ang mga bagay ayon sa kagustuhan nila. Sa halip, dapat nilang hanapin ang katotohanan at gawin ang kanilang mga tungkulin ayon sa mga prinsipyo. Ako ang responsable sa gawain ng pag-aalis sa iglesia. Ang hinihingi ng Diyos sa tungkuling ito ay ang alisin sa iglesia sa lalong madaling panahon ang mga anticristo, ang masasamang tao, at ang mga hindi mananampalataya, upang makapagbigay ng isang magandang buhay iglesia sa mga kapatid. Gayumpaman, wala akong pagsasaalang-alang sa mga layunin ng Diyos. Hindi ko pa naisaalang-alang kung paano maisasagawa nang mabilis ang gawaing ito ayon sa mga prinsipyo. Sa halip, sa bawat araw, inisip ko kung paano gagawing komportable ang laman ko at iiwasan ang paghihirap at pagod. Ginawa ko ang tungkulin ko nang may pagkasutil, dahan-dahan at walang pagmamadali. Para sa mga gampaning puwedeng matapos nang mas maaga, hindi ko pinilit na matapos agad ang mga iyon, at ayaw kong gumawa pa kahit kaya ko naman, at sinadya kong itago ang listahan ng pangalan ng mga taong pasok sa pamantayan ng pag-aalis. Hindi ko ipinaalam sa mga lider ang partikular na pag-usad ng gawain, para hindi nila ako mapangasiwaan, at para hindi ako maging napakaabala o pagod. Alang-alang sa makalamang kaginhawaan, nagsinungaling at nanlinlang ako. Talagang hindi ako nararapat sa tungkuling ito!

Kalaunan, pinagnilayan ko ang sarili ko. Bakit ayaw akong tanggapin ang pangangasiwa at gusto ko palaging gawin ang mga bagay ayon sa paraan ko? Kalaunan, nabasa ko ang siping ito ng mga salita ng Diyos: “Paano mailalarawan ang mga taong inaasikaso ang nauukol nilang gawain? Sila ay mga taong tinitingnan ang kanilang mga pangunahing pangangailangan gaya ng pagkain, kasuotan, tirahan, at transportasyon sa isang simpleng paraan. Hanggat naaabot ng mga ito ang isang normal na pamantayan, sapat na iyon para sa kanila. Mas inaalala nila ang landas nila sa buhay, ang kanilang misyon bilang mga tao, ang kanilang pananaw sa buhay at mga pagpapahalaga. Ano ang maghapong pinag-iisipan ng mga taong hindi maaasahan? Palagi nilang pinag-iisipan kung paano magpapakatamad, kung paano manlilinlang para makatakas sila sa responsabilidad, kung paano kakain nang mabuti at magpapakasaya, kung paano mamumuhay nang maginhawa at komportable ang katawan, nang hindi isinasaalang-alang ang mga nauukol na bagay. Kaya, pakiramdam nila ay napipigilan sila sa sitwasyon at kapaligiran ng paggawa sa kanilang mga tungkulin sa sambahayan ng Diyos. … Ang mga indibidwal na ito na hindi inaasikaso ang kanilang nauukol na gawain at na ginagawa ang gusto nila ay hindi nagnanais na gawin ang mga nauukol na bagay na ito. Ang sukdulang layon na ninanais nilang makamit sa paggawa ng anumang gusto nila ay ang pisikal na kaginhawahan, kasiyahan, at kadalian, at ang hindi malimitahan o maagrabyado sa anumang paraan. Ito ay ang sapat na makakain ng anumang gusto nila, at magawa ang gusto nila. Dahil sa kalidad ng kanilang pagkatao at sa mga hinahangad ng kanilang kalooban kaya madalas nilang nararamdaman na napipigilan sila. Paano ka man magbahagi sa kanila tungkol sa katotohanan, hindi sila magbabago, at hindi malulutas ang kanilang pagkapigil. Ganoon lang talaga silang klase ng tao; mga bagay lang sila na hindi nag-aasikaso ng kanilang nauukol na gawain. Bagama’t sa panlabas ay tila hindi sila nakagawa ng anumang malaking kasamaan o na hindi sila masasamang tao, at bagama’t mukhang nabigo lang silang itaguyod ang mga prinsipyo at panuntunan, ang totoo, ang diwa ng kanilang kalikasan ay na hindi sila nag-aasikaso ng kanilang nauukol na gawain o tumatahak sa tamang landas. Ang mga ganitong tao ay walang konsensiya at katwiran ng normal na pagkatao, at hindi nila matatamo ang katalinuhan ng normal na pagkatao. Hindi nila pinag-iisipan, pinagninilayan, o hinahangad ang mga layong dapat hangarin ng mga taong may normal na pagkatao, o ang mga saloobin sa buhay at pamamaraan ng pag-iral na dapat taglayin ng mga taong may normal na pagkatao. Ang kanilang mga isipan ay araw-araw na puno ng mga isipin kung paano makakahanap ng pisikal na kaginhawahan at kasiyahan. Subalit, sa kapaligirang pinamumuhayan ng iglesia, hindi nila mabigyang-kasiyahan ang mga pisikal nilang kagustuhan kaya pakiramdam nila ay hindi sila komportable at napipigilan sila. Ganyan umuusbong ang mga emosyon nilang ito. Sabihin ninyo sa Akin, hindi ba’t lubhang nakakapagod ang buhay ng mga ganitong tao? (Oo.) Kaawa-awa ba ang kanilang buhay? (Hindi, hindi kaawa-awa ang mga iyon.) Tama iyan, hindi kaawa-awa ang mga iyon. Sa madaling salita, sila ang uri ng mga tao na hindi nag-aasikaso ng kanilang nauukol na gawain. Sa lipunan, sino ang mga taong hindi nag-aasikaso ng kanilang nauukol na gawain? Sila ang mga walang ginagawa, ang mga hangal, tamad, basagulero, sanggano, at tambay—mga ganyang tao. Ayaw nilang matuto ng anumang bagong kasanayan o kakayahan, at ayaw nilang maghangad ng mga seryosong propesyon o maghanap ng trabaho para makaraos sila. Sila ang mga walang ginagawa at ang mga tambay ng lipunan. Pinapasok nila ang iglesia, at pagkatapos ay gusto nilang may makuha sila nang walang kapalit, at na matamo nila ang parte nila sa mga pagpapala. Sila ay mga oportunista. Ang mga oportunistang ito ay hindi kailanman handang gumawa ng kanilang mga tungkulin. Kung hindi masusunod ang gusto nila, kahit bahagya lang, pakiramdam nila ay napipigilan sila. Palagi nilang hinihiling na makapamuhay nang malaya, ayaw nilang gumanap ng anumang uri ng gawain, pero gusto pa rin nilang kumain ng masasarap na pagkain at magsuot ng magagandang kasuotan, at kumain ng anumang naisin nila at matulog kailan man nila gusto. Iniisip nila na kapag dumating ang ganitong araw ay tiyak na magiging napakaganda nito. Ayaw nilang magtiis ng ni katiting na paghihirap at nagnanais sila ng buhay na mapagpalayaw. Labis pa ngang nakakapagod sa mga taong ito ang mabuhay; nagagapos sila ng mga negatibong emosyon. Madalas silang nakakaramdaman ng pagod at pagkalito dahil hindi nila magawa ang gusto nila. Ayaw nilang pangasiwaan ang kanilang nauukol na gawain o harapin ang mga bagay-bagay na nauukol sa kanila. Ayaw nilang manatili sa isang trabaho at paulit-ulit itong gawin mula simula hanggang katapusan, na tratuhin ito bilang sarili nilang propesyon at tungkulin, bilang kanilang obligasyon at responsabilidad; ayaw nilang tapusin ito at makamit ang mga resulta, o na gawin ito sa pinakamataas na pamantayang maaari. Hindi sila kailanman nag-isip nang ganyan. Gusto lang nilang kumilos nang pabasta-basta at na gamitin ang tungkulin nila bilang paraan para kumita ng ikabubuhay. Kapag nahaharap sila sa kaunting kagipitan o sa isang uri ng pagkontrol, o kapag medyo tinaasan ang pamantayang kailangan nilang maabot, o pinagpasan sila ng kaunting responsabilidad, pakiramdam nila ay hindi sila komportable at na napipigilan sila. Umuusbong sa kalooban nila ang mga negatibong emosyong ito, pakiramdam nila ay sobrang nakakapagod mabuhay, at miserable sila. Isang pangunahing dahilan kung bakit pakiramdam nila ay sobrang nakakapagod mabuhay ay dahil walang katwiran ang ganitong mga tao. Napinsala ang kanilang pangangatwiran, ginugugol nila ang buong araw sa pagpapantasya, pamumuhay sa isang panaginip, sa mga ulap, palaging iniisip ang mga pinakamatitinding bagay. Iyan ang dahilan kung bakit napakahirap lutasin ng kanilang pagkapigil. Hindi sila interesado sa katotohanan, sila ay mga hindi mananampalataya. Ang tanging magagawa natin ay ang hingin sa kanila na lisanin ang sambahayan ng Diyos, na bumalik sa mundo at hanapin ang sarili nilang lugar ng kadalian at kaginhawahan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Mula sa mga salita ng Diyos, nakita ko na ang mga gumagawa sa kanilang mga tungkulin paano man nila gusto at hindi nag-aasikaso ng wastong gawain ay hindi kailanman nag-iisip ng mga wastong bagay. Bawat araw, iniisip lang nila kung paano gagawing komportable ang laman nila. Ilang taon man nilang ginagawa ang mga tungkulin nila, palagi nilang pinananatili ang isang saloobin na basta makaraos lang, hindi sila naiiba sa mga tamad at batugan sa makasanlibutang mundo. Tutol ang gayong mga tao sa katotohanan at hindi nila minamahal ang mga positibong bagay, ginagawa silang mga tipikal nag hindi mananampalataya. Kung hindi sila magsisisi, hahantong sila sa pagbubunyag at pagkatiwalag. Hinahamak ko noon ang mga tamad at batugan, inaakalang hindi inaasikaso ng mga taong iyon ang wastong gawain, at sa halip ay nakaistambay lang. Sa aking paghahambing ng sarili ko sa mga salita ng Diyos, nakita ko na ngayon na kagaya lang ako ng gayong mga tao. Ayaw kong mapangasiwaan o madaliin sa tungkulin ko; gusto ko lang ng kalayaan at walang mga paglilimita, na hindi nagpapakita ng responsabilidad sa aking pangunahing gawain. Hindi ko inasikaso ang wastong gawain at nagpakasasa ako sa kaginhawahan. May katiting man lang ba akong pagpapahalaga sa integridad at dignidad? Bagama’t mukha akong gumagawa ng ilang gawain, hindi ako naging tapat sa Diyos, naging tuso at nagpakatamad ako sa aking tungkulin, nag-aakalang makakapasa ako sa pamamagitan ng panloloko sa Diyos para matanggap ang mga pagpapala Niya. Ginawa ko ang ilang tungkulin para lamang sa kapakanan ng mga oportunidad at destinasyon ko. Hindi ba’t isa akong ganap na oportunista? Sinisiyasat ng Diyos ang lahat ng bagay, at ibinubunyag at itinitiwalag ang sinumang hindi tapat sa kanyang mga tungkulin. Nilinlang ko ang sarili ko sa pag-aakalang puwede kong matamo ang pagpapala ng Diyos sa pamamagitan ng mga mapanlinlang na pamamaraan. Hindi ba’t talagang napakahangal niyon? Paano naiba ang mga pagpapamalas ko sa mga pinaalis na hindi mananampalataya? Kung nagpatuloy ako nang ganito, sisirain ko ang sarili kong kalalabasan at destinasyon. Habang lalo ko itong iniisip, lalo akong natakot. Kaya nanalangin ako sa Diyos para magsisi, at handa akong hanapin ang katotohanan para lutasin ang mga problema ko.

Kalaunan, nagbasa pa ako ng mga salita ng Diyos: “Ang mga tunay na nananampalataya sa Diyos ay lahat ng mga indibidwal na nag-aasikaso ng kanilang nauukol na gawain, lahat sila ay handang gampanan ang kanilang mga tungkulin, kaya nilang magpasan ng isang gawain at gawin iyon nang maayos ayon sa kanilang kakayahan at sa mga patakaran ng sambahayan ng Diyos. Siyempre, sa simula ay maaaring maging mahirap masanay sa buhay na ito. Maaari mong maramdamang pagod na pagod ang iyong katawan at isip. Subalit, kung talagang may paninindigan kang makipagtulungan at handa kang maging isang normal at mabuting tao, at na magtamo ng kaligtasan, kailangan mong magbayad ng kaunting halaga at hayaan ang Diyos na disiplinahin ka. Kapag nahihimok kang maging sutil, kailangan mong maghimagsik laban dito at bitiwan ito, paunti-unting bawasan ang iyong pagkasutil at mga makasariling ninanasa. Dapat kang humingi ng tulong ng Diyos sa mahahalagang bagay, sa mahahalagang oras, at sa mahahalagang gampanin. Kung tunay kang may paninindigan, dapat mong hilingin sa Diyos na ituwid at disiplinahin ka, at na bigyang-liwanag ka upang maunawaan mo ang katotohanan, sa ganoong paraan ay makakukuha ka ng mas magagandang resulta. Kung tunay kang may paninindigan, at magdarasal ka sa Diyos sa Kanyang presensya at magsusumamo ka sa Kanya, kikilos ang Diyos. Babaguhin Niya ang iyong kalagayan at mga iniisip. Kung gagawa nang kaunti ang Banal na Espiritu, aantigin ka nang kaunti, at bibigyang-liwanag ka nang kaunti, magbabago ang iyong puso, at magbabago ang iyong kalagayan. Kapag nangyari ang pagbabagong ito, madarama mong ang pamumuhay nang ganito ay hindi nakapipigil. Ang pagkapigil mong kalagayan at mga emosyon ay magbabago at mababawasan, at magiging iba ang mga ito sa dati. Madarama mong ang pamumuhay nang ganito ay hindi nakakapagod. Masisiyahan kang gampanan ang iyong tungkulin sa sambahayan ng Diyos. Madarama mo na magandang mamuhay, umasal, at gumampan ng iyong tungkulin sa ganitong paraan, nagtitiis ng mga paghihirap at nagbabayad ng halaga, sumusunod sa mga patakaran, at ginagawa ang mga bagay-bagay nang ayon sa mga prinsipyo. Madarama mong ito ang uri ng buhay na dapat mayroon ang mga normal na tao. Kapag namumuhay ka ayon sa katotohanan at ginagampanan mo nang maayos ang iyong tungkulin, madarama mong panatag at payapa ang iyong puso, at na makabuluhan ang iyong buhay” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Mula sa mga salita ng Diyos, naunawaan ko na inaasikaso ng mga sinserong mananampalataya sa Diyos ang wastong gawain, palaging iniisip kung paano gampanan nang maayos ang mga tungkulin nila at kung paano makamit ang pinakamagagandang resulta. Handa silang magdusa at magbayad ng halaga, at kaya rin nilang tanggapin ang pangangasiwa ng iba. Madalas nilang pinagninilayan ang mga paglihis sa kanilang gawain at itinutuwid kaagad kapag nakatuklas ng kahit anong mga isyu. Naunawaan ko rin na sa mas pagsasaalang-alang sa gawain ng sambahayan ng Diyos at pagtutok sa mga wastong usapin, hindi makakadama ng kalungkutan o pagkapigil ang isang tao dahil sa kaunting pagdurusa. Pagkatapos ng ilang panahon, kinolekta ko ang impormasyon tungkol sa isang masamang tao. Nang malaman ito ng mga lider, tinanong nila kung kailan ko ito maaayos. Naisip ko, “Kalilipat lang ng taong ito dito sa aming iglesia galing sa ibang iglesia. Para sa ilang masasamang gawa niya, kailangan kong ipagtanong ito at beripikahin sa dati niyang iglesia, kaya hindi magiging madaling ipunin ang mga ito. Dagdag pa rito, may iba pa akong materyal na kailangang dagdagan sa lalong madaling panahon. Mukhang kailangan na namang pagtiisan ng laman ko ang ilang pagdurusa.” Nang sandaling iyon, napagtanto kong isinasaalang-alang ko na naman ang laman ko. Sa pagninilay ko kung paanong pinabagal ko ang pag-usad ng gawain dati, ngayon, alam ko nang hindi na puwedeng magpaantala na naman ako. Bukod dito, nag-uudyok na ng alitan ang taong ito at hinahadlangan ang mga kapatid sa iglesia. Kailangan nang alisin ang taong ito sa lalong madaling panahon. Isinaayos ko kaagad para tulungan ako ng mga taong may kinalaman para maunawaan at maberipika ang impormasyon. Natapos ko kaagad ang pagkolekta ng lahat ng kinakailangang detalye. Sa pahintulot ng 80% ng mga kapatid sa iglesia, pinatalsik ang masamang taong iyon sa iglesia. Kapag tumuon ako sa tungkulin ko nang hindi isinasaalang-alang ang sarili kong laman, nakadama ako ng napakatatag na determinasyon sa puso ko. Mula noon, kapag ginagawa ko ang aking mga tungkulin, iniuulat ko ang aking gawain sa napapanahong paraan. Kapag pinangangasiwaan at sinusubaybayan ng mga lider ang gawain ko, hindi na ako nakakadama ng paglaban. Sa halip, natuklasan ko ang mga paglihis sa gawain ko sa pamamagitan ng kanilang pangangasiwa, at naiwawasto ko kaagad ang mga iyon. Halimbawa, noong tanungin ako tungkol sa mabagal na usad ng gawain, pinagnilayan ko ang aming buod at napagtanto kong ito ay pangunahing dulot ng kawalan ko ng abilidad na unahin ang mas mahahalagang gampanin. Kaya, mabilis ko itong itinuwid. Kapag nagsagawa ako sa ganitong paraan, hindi na ako nakakadama ng pagkapigil o paglaban. Bukod doon, malaki ang ibinuti ng pagiging epektibo ng tungkulin ko, mas dumoble kaysa sa dati ang dami ng mga materyal na naaayos sa isang buwan. Alam kong resulta ng mga salita ng Diyos ang lahat ng ito, at lubos akong nagpapasalamat sa Diyos!


24. Hindi na Ako Nagagapos ng Pagsalangsang

Ni Ma Jie, Tsina

Isang araw noong Hulyo 2006, bigla akong inaresto habang papunta ako para makipagkita sa mga kapwa ko manggagawa. Nang gabing iyon, dinala ako sa isang lihim na lugar para sa interogasyon. Nakakita ang mga pulis ng mga resibo ng pera ng iglesia sa bulsa ko, kaya naghalinhinan sila sa pagtatanong sa akin, pinipilit akong ibigay ang mga pangalan ng mga tagapag-ingat ng pera ng iglesia at ng mga nakatataas na lider. Hindi ko sila sinagot, kaya hinampas nila ako ng sinturon, pinosasan nila ako at ibinitin gamit ang isang bakal na kadena. Pinahirapan nila ako nang ganito sa loob ng isang linggo. Nauuhaw at nagugutom ako, at wala na akong natitirang anumang lakas. Sa isang punto, nawalan ako ng malay. Nang magising ako, hindi ako sigurado kung ano ang ibinigay nila sa aking inumin, pero may kakaibang lasa sa bibig ko; nasasamid ako roon at may makikirot na sakit sa buong katawan ko. Noong panahong iyon, naabot na ng laman ko ang limitasyon na kaya nitong tiisin, at hindi ko na alam kung ano ang sunod na gagawin nila sa akin. Takot na takot ako; natatakot ako na baka hindi ko kayanin ang pagpapahirap at maging isang Hudas ako, at taimtim akong nanalangin sa Diyos sa puso ko, humihiling sa Kanya na tulungan akong makapanindigan sa aking patotoo. Pagkakita na hindi ko pa rin tinatraydor ang mga lider at ang pera ng iglesia kahit na pinahirapan na nila ako nang ganito, nag-iba ng taktika ang mga pulis at gumamit sila ng pagmamahal sa pamilya bilang pamain sa akin, sinabing, “Ilang taon ka nang hindi umuuwi. Siguradong nangungulila na sa iyo ang pamilya mo. Nasaan ang pera ng iglesia? Kung sasabihin mo sa amin ang lahat, hahayaan ka naming umuwi na.” Naglabas din sila ng pera at sinabing nahanap na nila ang mga tagapag-ingat ng pera ng iglesia. Pagkarinig nito, naisip ko, “Dahil nakuha na nila ang pera, wala naman nang pinagkaiba kung sabihin ko man sa kanila o hindi. Kung may sasabihin ako sa kanila, baka hindi na nila ako pahirapan pa.” Sinabi ko sa kanila ang tungkol sa isa sa mga pamilyang nagtatago ng pera ng iglesia, at iniutos ng mga pulis na dalhin ko sila roon para kuhanin ang perang iyon. Noon ko lang napagtanto na nahulog ako sa patibong nila. Nang panahong iyon, napagtiisan ko na ang lahat ng kaya kong tanggapin. Naisip ko, “Tinraydor ko na ang pamilyang tagapag-ingat. Kung hindi ko sila dadalhin doon, siguradong patuloy nila akong pahihirapan. Bukod pa roon, isang linggo na mula noong maaresto ako, at baka nailipat na sa ibang lugar ang pera ng iglesia.” Sa sandaling ito ng hindi mabuting pagdedesisyon, dinala ko ang mga pulis sa tahanan ng tagapag-ingat. Pagkarinig ng iglesia ng balitang naaresto ako, agad na nilang inilipat ang kinalalagyan ng pera ng iglesia. Muntik nang maaresto ang kapatid na mula sa pamilyang tagapag-ingat, pero sa ilalim ng proteksyon ng Diyos, nakatakas siya sa paglusob ng mga pulis. Dahil hindi nila nahanap ang pera ng iglesia, basta na lang akong sinentensyahan ng mga pulis ng isang taon at siyam na buwan na pagkakakulong.

Bawat araw na inilagi ko sa kulungan ay puno ng paghihirap at pasakit, lalo na kapag naaalala ko ang mga salita ng Diyos na nagsasabing: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong gugustuhin sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Alam na alam ko na sa pagtraydor ko sa kapatid, naging isang Hudas ako. Nasalungat ko ang disposisyon ng Diyos; nakagawa ako ng isang kasalanang hindi mapapatawad. Habang iniisip ko ito, may matinding kirot sa puso ko. Ipinagkanulo ko ang Diyos; siguradong hindi Niya ako ililigtas. Baka natapos na nang tuluyan ang panahon ng pananampalataya ko sa Diyos. Mula noon, sobrang nalumbay ako, at ginugol ko ang bawat araw nang nasasaktan. Naghihirap ang aking puso, at pakiramdam ko ay mas mabuti pang mamatay na lang ako. Hinihintay ko na lang na mamatay ako, at sa araw na iyon ay magiging malaya na ako. Kahit na nananalangin pa rin ako sa Diyos, sa tuwing naiisip ko ang pagsalangsang ko, pakiramdam ko ay aayawan na ako ng Diyos, at inisip kong hindi ako karapat-dapat na lumapit sa Kanya. Dalawang taon matapos akong makalaya sa kulungan, natagpuan ako ng mga kapatid, at nang makitang may kaunti akong pagkakilala sa sarili, pinayagan nila akong makabalik sa buhay-iglesia at nagsaayos sila ng isang tungkulin para sa akin. Sobrang naantig ang damdamin ko at naisip kong binibigyan ako ng Diyos ng pagkakataong magsisi, at mas lalo kong naramdaman na may pagkakautang ako sa Kanya. Mapait akong umiyak habang nananalangin sa Diyos, “O Diyos! Talagang hindi ako karapat-dapat na lumapit sa Iyo. Nang maharap ako sa mga sitwasyon, hindi man lang ako nagpatotoo. Ipinagkanulo ko ang kapatid, naging isang Hudas at isang tanda ng kahihiyan. Ngayon, binigyan Mo ako ng isang pagkakataon para magbalik sa iglesia at gawin ang aking tungkulin; nakikita ko ang Iyong awa.” Sa puso ko, palihim akong nagdesisyon na gagawin ko nang masigasig ang tungkulin ko, babawi ako para sa pagsalangsang ko, at susuklian ko ang pag-ibig ng Diyos. Kalaunan, kahit anong tungkulin ang isaayos ng iglesia para sa akin, palagi akong masigasig na nakikipagtulungan. Kahit gaano kasama ang sitwasyong kinakaharap ko, hindi ko hinahayaang pabagsakin ako ng mga paghihirap na ito. Gusto kong gawin ang makakaya ko para makabawi sa aking pagsalangsang.

Isang araw, narinig kong naaresto si Chen Hua at naging isang Hudas siya, ipinagkanulo niya ang maraming lider, manggagawa, at tagapag-ingat na pamilya, at pagkatapos ay pinaalis siya sa iglesia. Pagkarinig ko sa balitang ito, agad kong naalala ang sarili kong sitwasyon. Nagkanulo rin ako ng mga tao, na muntik nang mauwi sa pagkakuha ng mga pulis sa pera ng iglesia, at dahil doon, ang kapatid na tagapag-ingat ay hindi makauwi. Naisip ko na ang kalikasan ng aking pagkakanulo sa kapatid ay katulad ng kay Chen Hua; isa iyong napakalaking mantsa. Hindi patatawarin ng Diyos ang aking pagsalangsang. Ngayon, pinaalis na si Chen Hua sa iglesia; siguro isang araw ay paaalisin at ititiwalag din ako. Habang iniisip ito, sobra akong nalumbay. Pagkatapos niyon, sa bawat tungkulin na itinatakda sa akin ng iglesia, kahit na gagawin ko iyon, wala na akong sigla na gugulin ang sarili ko para sa Diyos na siyang ginawa ko noon. Minsan, kapag kailangan kong magbayad ng halaga at hanapin ang mga katotohanang prinsipyo, hindi ko hinahanap ang mga ito. Pipiliin ko na lang na tapusin ang gawain sa iminumungkahing paraan at gumawa ng kaunting trabaho. Hindi ko rin pinag-iisipan kung ang paggawa ko ba ay nagkakamit ng resulta, umaasa lang ako sa pinakamababang antas ng konsensiya para matupad ang aking tungkulin. Naaalala ko na noong oras na iyon, isang kapatid ang natatakot na maaresto at hindi siya nangahas na gawin ang tungkulin niya. Alam kong dapat ko siyang tulungan at suportahan, pero dahil naipagkanulo ko ang Diyos, paano ako naging angkop na magbahagi sa iba? Wala akong ganang pag-isipan kung paano magbahagi para magkamit ng resulta, at gumagawa lang ako nang pabasta-basta at nagsasalita ng kaunting doktrinal na kaalaman. Alam ko na ang pagharap sa aking tungkulin nang may ganitong saloobin ay hindi nakaayon sa layunin ng Diyos, at gusto kong magsikap na baguhin ang kalagayan ko, pero sa sandaling maisip ko kung paano ako nakagawa ng isang napakalaking pagsalangsang at na wala na akong pag-asang maligtas, napapagod ang puso ko, at ginugugol ko ang bawat araw nang walang layunin. Nang magpakita ako ng tiwaling disposisyon sa pagganap ng aking tungkulin, alam kong dapat kong hanapin ang katotohanan para malutas ang aking problema at na ang paggawa nito ay kapaki-pakibanag sa gawain ko at sa aking buhay pagpasok, pero sa sandaling maisip ko ang walang kapatawarang pagsalangsang ko at na maaari akong mapaalis, sadyang hindi ko iyon magawa. Sapat na sa akin na makompleto ko ang gawain ko araw-araw, at hindi ako nagtuon sa paghahanap sa katotohanan para lutasin ang aking kalagayan. Kalaunan, madalas sumakit ang ulo ko, at nagkaroon ako ng paulit-ulit na karamdaman sa tiyan. Noong simula, ginagamot ko nang tama ang aking kalagayan, pero nang magtagal, hindi lang ako hindi gumaling sa sakit ko, lumala pa ito. Napaisip ako kung ang karamdamang ito ay parusa ba ng Diyos. Noon, ipinagkanulo ko ang Diyos, kung kaya namuhi at nasuklam Siya sa akin, at ngayon ay nagkasakit ako. Siguradong ayaw sa akin ng Diyos. Minsan, wala akong nagiging resulta sa aking tungkulin, at naiisip ko na hindi gumagawa ang Diyos sa akin. Wala nang saysay pa na ipagpatuloy ko ang paghahangad sa katotohanan at paggawa ng tungkulin ko. Tuwing naiisip ko ang mga ito, nagkakaroon ako ng di-maipaliwanag na sama ng loob sa puso ko. Talagang pinagsisisihan ko ang pagkakanulo ko sa Diyos noon. Kung nagawa ko lang magtiis nang kahit sandali pa, hindi ba’t nakapanindigan sana ako sa patotoo ko? Bakit ko ipinagkanulo ang kapatid? Namuhi ako sa sarili ko dahil sa pangangalaga ko masyado sa aking laman at sa hindi ko pagkakaroon ng puso na totoong gusto ang Diyos. Kung nanindigan ako sa patotoo ko noon, hindi ba’t hindi ko na kailangang tiisin ang espirituwal na paghihirap na ito? Habang mas pinag-iisipan ko ito, mas lalong sumasama ang loob ko, at madalas nabubuhay ako sa kalagayan ng pagkanegatibo.

Isang beses, tinalakay ko sa isang kapatid ang aking kalagayan, at binasa niya sa akin ang isang sipi ng mga salita ng Diyos: “May isa pang sanhi kung bakit nalulugmok ang mga tao sa emosyon ng depresyon, at ito ay na may ilang partikular na bagay na nangyayari sa mga tao kapag wala pa sila sa hustong gulang o pagkatapos nilang tumuntong sa hustong gulang, ibig sabihin, gumagawa sila ng mga paglabag o ng mga bagay na walang kabuluhan, mga bagay na pawang kahangalan, at mga bagay na pawang kamangmangan. Nalulugmok sila sa depresyon dahil sa mga paglabag na ito, dahil sa mga bagay na kanilang ginawa na pawang walang kabuluhan at mangmang. Ang ganitong uri ng depresyon ay isang pagkondena sa sarili, at ito rin ay isang uri ng pagtukoy sa kung anong uri sila ng tao. … Tuwing sila ay nakikinig sa isang sermon o sa isang pagbabahagi tungkol sa katotohanan, unti-unting pumapasok ang depresyon na ito sa kanilang isipan at sa kaibuturan ng kanilang puso, at nag-iisip sila nang husto, tinatanong ang kanilang sarili, ‘Kaya ko bang gawin ito? Kaya ko bang hangarin ang katotohanan? Kaya ko bang makamit ang kaligtasan? Anong uri ako ng tao? Nagawa ko ang bagay na iyon dati, dati akong ganoong uri ng tao. Wala na ba akong pag-asang mailigtas? Ililigtas pa ba ako ng Diyos?’ Ang ilang tao ay nagagawa minsan na bitiwan at talikdan ang kanilang emosyon na depresyon. Ibinubuhos nila ang kanilang sinseridad at ang lahat ng kanilang enerhiya at ginagamit ang mga ito sa pagganap ng kanilang tungkulin, mga obligasyon, at responsabilidad, at nagagawa pa nga nilang buong puso at isip na hangarin ang katotohanan at pagbulay-bulayan ang mga salita ng Diyos, at pinagsusumikapan nila nang husto ang mga salita ng Diyos. Gayunpaman, sa sandaling may maganap na espesyal na sitwasyon o pangyayari, muli silang nalulugmok sa depresyon, at nararamdaman nilang muli sa kaibuturan ng kanilang puso na sila ay may sala. Iniisip nila, ‘Ginawa mo ang bagay na iyon dati, at ganoon kang uri ng tao noon. Makapagkakamit ka ba ng kaligtasan? May saysay pa ba ang pagsasagawa ng katotohanan? Ano ang tingin ng Diyos sa nagawa mo? Patatawarin ka ba ng Diyos sa nagawa mo? Mapapatawad ba ang paglabag na iyon sa pamamagitan ng pagbabayad ng halaga sa ganitong paraan?’ Madalas nilang pinupuna ang kanilang sarili at sa loob-loob nila ay nadarama nila na may sala sila, at palagi silang nagdududa, palaging ginigisa sa pagtatanong ang kanilang sarili. Hindi nila kailanman matalikdan o maiwaksi ang emosyong ito ng depresyon at palagi silang nababagabag sa nakakahiyang bagay na kanilang nagawa. Kaya, bagamat maraming taon na silang nananalig sa Diyos, tila ba hindi nila napakinggan o naunawaan ang anumang sinabi ng Diyos. Para bang hindi nila alam kung ang pagkakamit ng kaligtasan ay may kinalaman sa kanila, kung maaari ba silang mapatawad at matubos, o kung sila ba ay kwalipikado na matanggap ang paghatol at pagkastigo ng Diyos at ang Kanyang pagliligtas. Wala silang kaalam-alam tungkol sa lahat ng bagay na ito. Dahil hindi sila nakakatanggap ng anumang mga kasagutan, at dahil hindi sila nakakatanggap ng anumang tumpak na hatol, sa kaibuturan nila ay palagi silang nalulugmok sa depresyon. Sa kaibuturan ng kanilang puso, paulit-ulit nilang naaalala ang kanilang ginawa, paulit-ulit nila itong iniisip, inaalala nila kung paano ito nagsimula at kung paano ito nagwakas, inaalala nila ang lahat mula simula hanggang wakas. Paano man nila ito maalala, palagi nilang nadarama na makasalanan sila, kaya palagi silang nalulugmok sa depresyon tungkol sa bagay na ito sa loob ng maraming taon. Kahit na kapag sila ay gumaganap sa kanilang tungkulin, kahit na kapag sila ay namumuno sa isang partikular na gawain, pakiramdam pa rin nila na wala silang pag-asa na mailigtas. Samakatuwid, hindi nila kailanman direktang hinaharap ang usapin ng paghahangad sa katotohanan at itinuturing ito bilang isang bagay na pinakatama at pinakamahalaga. Naniniwala sila na ang kanilang mga pagkakamali o ang mga bagay na kanilang nagawa sa nakaraan ay hindi maganda sa paningin ng karamihan, o na maaaring sila ay makondena at kasuklaman ng mga tao, o na makondena pa nga ng Diyos. Nasa anong yugto man ang gawain ng Diyos o gaano man karami ang Kanyang sinabi, hindi nila kailanman hinaharap ang usapin ng paghahangad sa katotohanan sa tamang paraan. Bakit ganito? Wala silang lakas ng loob na talikdan ang kanilang depresyon. Ito ang panghuling konklusyon ng ganitong uri ng tao mula sa kanyang karanasan sa ganitong uri ng bagay, at dahil hindi tama ang kanyang konklusyon, hindi niya kayang talikdan ang kanyang depresyon” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). Ang mga salitang ito ng Diyos ay may malapit na kaugnayan sa aking kalagayan. Sa totoo lang, sa ilang taong ito, kapag naririnig kong may itinitiwalag dahil sa pagiging isang Hudas, iniuugnay ko ito sa sarili ko, sa paniniwala na ipinagkanulo ko ang kapatid, naging isa akong Hudas, at nagsalangsang ako sa harap ng Diyos; gugustuhin pa ba ako ng Diyos pagkatapos niyon? Mayroon pa ba akong anumang pag-asa na maligtas? Pagkaisip na pagkaisip ko nito, mabubuhay ako sa pagkanegatibo. Kahit na sa panlabas ay gagawin ko ang tungkulin ko, hindi talaga ako nagdadala ng pasanin sa loob ko, at lalong pakiramdam ko ay walang kaugnayan sa akin ang paghahangad sa katotohanan. Palagi kong hinihiwalay ang sarili ko sa hanay ng mga naghahangad sa katotohanan. Hindi ko na pinangahasang tanggapin ang mga salita ng Diyos ng paggabay, pagpapalakas ng loob, o paghikayat, iniisip na ang mga salitang iyon ay hindi sinabi sa mga taong kagaya ko. Naramdaman ko pa nga na hindi ako karapat-dapat na manumpa sa harap na Diyos, at lalong hindi ako karapat-dapat na tumanggap ng paghatol at pagkastigo ng Kanyang mga salita. Lalo pa noong marinig ko na naging isang Hudas si Chen Hua at inalis siya, inisip ko na iisa at pareho lang kami ni Chen Hua. Gusto kong iligtas ang sarili ko kaya ipinagkanulo ko ang pera ng iglesia at ang kapatid, na nagresulta kung bakit pinaghahanap ang kapatid na ito at hindi siya makauwi. Para sa kapakanan ng pagpoprotekta sa sarili ko, nagdala ako ng matinding sakuna sa kapatid na ito. Napakamakasarili ko talaga, masyadong kulang sa pagkatao! Ang kalikasan ng aking mga kilos ay kagaya ng kay Hudas. Ayon sa nagawa ko, puwedeng gawin ng Diyos sa akin ang anuman. Kahit pa ipadala Niya ako sa impiyerno, hindi iyon magiging kalabisan. Pero hindi man lang ako tinrato ng Diyos ayon sa pagsalangsang ko, at binigyan Niya ako ng pagkakataong mamuhay ng buhay iglesia at magawa ang aking tungkulin. Iyong maaari akong mabuhay at magawa ang tungkulin ko ngayon ay biyaya at pagtataas ng Diyos. Dapat hinanap ko ang katotohanan at nilutas ko ang katiwalian ko, at nagsisi ako at ginawa ko nang maayos ang tungkulin ko. Gayunpaman, nakatuon pa rin ako sa aking pagsalangsang, na nagpabalisa sa akin tungkol sa mga oportunidad at kapalaran ko. Dahil nabubuhay ako sa isang kalagayan ng pagkalumbay at pagkanegatibo, naging mas lalo pa akong pasibo sa paggawa ko ng aking tungkulin, na hindi lang nagdala ng mga kalugihan sa aking gawain, kundi nakasagabal din sa aking buhay pagpasok. Nawalan ako ng maraming pagkakataon na matamo ang katotohanan. Pagkatapos basahin ang siping ito ng mga salita ng Diyos, naramdaman kong kinakausap ako ng Diyos nang harapan. Ayaw Niyang mahulog sa pagkalumbay ang mga tao pagkatapos nilang magsalangsang; Gusto Niyang makapagnilay sila sa sarili at makapagpatuloy na magsikap sa kanilang paghahangad. Anuman ang oras, dapat hindi sumusuko ang isang tao sa paghahangad sa katotohanan. Nang makita ko kung gaano katotoo ang pag-ibig ng Diyos, nagdesisyon akong hanapin ang katotohanan at itapon ang mga kadena ng aking negatibong kalagayan.

Kalaunan, binasa ko ang ilang mga salita ng Diyos: “Nananalig ang mga tao sa Diyos upang pagpalain, magantimpalaan, at makoronahan. Hindi ba’t may ganito sa puso ng lahat? Totoo na mayroon nga. Bagamat hindi ito madalas tinatalakay ng mga tao, at pinagtatakpan pa nga ang kanilang motibo at hangaring magtamo ng mga pagpapala, ang paghahangad at motibong ito sa kaibuturan ng puso ng mga tao ay hindi matinag-tinag noon pa man. Gaano man karaming espirituwal na teorya ang nauunawaan ng mga tao, anumang karanasan o kaalaman ang mayroon sila, anumang tungkulin ang kaya nilang gampanan, gaano mang pagdurusa ang tinitiis nila, o gaano man ang isinasakripisyo nila, hinding-hindi nila binibitawan ang motibasyon para sa mga pagpapala na nakatago sa kaibuturan ng kanilang mga puso, at laging tahimik na nagpapakapagod para dito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang motibasyong ito na tumanggap ng mga pagpapala, ano ang mararamdaman ninyo? Sa anong saloobin ninyo gagampanan ang inyong tungkulin at susundan ang Diyos? Ano kaya ang mangyayari sa mga tao kung mawawala ang motibasyong ito na tumanggap ng mga pagpapala na nakatago sa kanilang puso? Posible na magiging negatibo ang maraming tao, samantalang ang ilan ay mawawalan ng gana sa kanilang mga tungkulin. Mawawalan sila ng interes sa kanilang paniniwala sa Diyos, na para bang naglaho ang kanilang kaluluwa. Magmumukha silang inalisan ng kanilang puso. Ito ang dahilan kung bakit sinasabi Kong ang motibasyon para sa mga pagpapala ay isang bagay na nakatago sa kaibuturan ng puso ng mga tao” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Nakita ko na isinisiwalat ng Diyos kung paanong ang mga mananampalataya ng Diyos ay lahat may sari-sariling natatagong motibo. Lahat ng ito ay para sa kapakanan ng pagtatamo ng mga pagpapala, at sa sandaling masangkot ang mga oportunidad at ang tadhana ng isang tao at hindi na siya makapagtamo ng mga pagpapala, iisipin niya na walang saysay ang pananampalataya sa Diyos, mabubuhay siya sa malumbay na kalagayan, at hindi siya magsisikap sa puso niya. Ito ang maling paghahangad ng tao sa kanyang pananampalataya sa Diyos. Nagnilay ako sa sarili ko ayon sa mga salita ng Diyos: Noon, noong katatanggap ko pa lang sa yugtong ito ng gawain ng Diyos, ginugugol ko ang sarili ko at nagsisikap ako sa bawat paraan para magtamo ng mga pagpapala. Pagkatapos kong maaresto, tinraydor ko ang kapatid at nagsalangsang ako dahil natatakot akong magtiis ng hirap at mapahirapan hanggang kamatayan. Inakala ko na hindi na ako magkakaroon ng isa pang pagkakataon para maligtas, at nabuhay ako sa kalagayan ng pagkalumbay at hinatulan ko na ang sarili ko. Pagkalabas sa kulungan, ang kagustuhan kong tumanggap at magpasakop sa anumang tungkulin na ginawa ko ay para lang magbayad sa aking mga kasalanan at magtamo ng mga pagpapala, at hindi iyon tunay na pagsisisi. Sa sandaling maisip ko na hindi na ako maliligtas at hindi na magkakamit ng mga pagpapala, naging napakanegatibo ko na na wala na akong ganang gawin ang tungkulin ko. Nakita ko na ginagawa ko lang ang tungkulin ko para magkamit ng mga pagpapala, na nakikipagtransaksyon ako sa Diyos. Kagaya ako ni Pablo. Noon, ginawa ni Pablo ang makakaya niya para labanan ang Panginoong Jesus, hinuli at inusig ang mga disipulo ng Panginoon, at sa huli, tinamaan siya ng maliwanag na ilaw. Sa panahong iyon, inamin lang niya ang mga kasalanan niya, pero kalaunan, noong pinapakalat na niya ang ebanghelyo para sa Panginoon, iyon ay para din lang sa pagbabayad-sala; wala sa mga ito ang tunay na pagsisisi at pagbabago. Hindi niya alam ang sarili niyang diwa ng paglaban sa Diyos, at nang magbunga ng ilang resulta ang gawain niya, inisip niyang may kapital siya, hanggang sa puntong hayagan siyang nakipagtransaksyon sa Diyos, sinasabing, “Natataan sa akin ang putong ng katuwiran” (2 Timoteo 4:8). Sinalungat niya ang disposisyon ng Diyos at isinumpa at pinarusahan siya ng Diyos. Habang pinag-iisipan ang mga salita ng Diyos, lalo akong namuhi sa sarili ko. Nakagawa ako ng napakalaking kasamaan at nakikipagtransaksyon pa rin ako sa Diyos; wala akong anumang katwiran! Kahit pa wala akong maging mabuting kahihinatnan at hantungan sa hinaharap, iyon ay pagiging matuwid ng Diyos. Iyon ay magiging bunga ng sarili kong paggawa ng kasamaan at pagkakanulo sa Diyos. Ang mga paltos sa paa ko ay mula sa landas na nilakaran ko; kailangan kong anihin ang aking itinanim. Anuman ang kahinatnan ko, dapat akuin ko ang posisyon ko bilang isang nilikha at gawin ang tungkulin ko nang maayos; ito ang katwiran at pagsasagawa na dapat mayroon ako. Lumapit ako sa Diyos at nanalangin sa Kanya, “O Diyos! Nanampalataya ako sa Iyo para magkamit ng mga pagpapala at gantimpala, at sa pagtalikod at paggugol ko ay nakikipagtransaksyon ako sa Iyo. Wala akong anumang katwiran! Kapag may aso ang isang tao, alam ng asong iyon kung paano suklian ang kanyang amo at babantayan nito ang bahay niya. Pero ako… diniligan Mo ako at binigyan ng napakaraming katotohanan at pinakitaan ng awa at pagpaparaya, pero nakipagtransaksyon ako sa Iyo. Nang maisip kong baka hindi ako magkakaroon ng magandang hantungan, ayaw ko nang gawin nang masigasig ang tungkulin ko. Mas masahol pa ako kaysa sa aso! O Diyos, handa po akong magsisi. Anuman ang aking kalalabasan sa hinaharap, tapat kong gagawin ang aking tungkulin at hindi na ako mananampalataya sa Iyo para lang magtamo ng mga pagpapala.”

Pagkatapos nito, nabasa ko ang ilan pang mga salita ng Diyos na nagdala sa akin ng ilang kaalaman tungkol sa Kanyang matuwid na disposisyon. Sabi ng Makapangyarihang Diyos: “Karamihan sa mga tao ay sumalangsang at dinungisan ang kanilang sarili sa ilang partikular na paraan. Halimbawa, ang ilang tao ay lumaban sa Diyos at nagsalita ng mga kalapastanganang bagay; tinanggihan ng ilang tao ang atas ng Diyos at hindi ginampanan ang kanilang tungkulin, at itinaboy ng Diyos; ipinagkanulo ng ilang tao ang Diyos nang maharap sila sa mga tukso; ipinagkanulo ng ilan ang Diyos nang lagdaan nila ang ‘Tatlong Sulat’ noong arestuhin sila; ang ilan ay nagnakaw ng mga handog; ang ilan ay naglustay ng mga handog; ang ilan ay ginulo nang madalas ang buhay-iglesia at nagdulot ng pinsala sa mga taong hinirang ng Diyos; ang ilan ay bumuo ng mga pangkat at pinagmalupitan ang iba, kaya nagkagulo sa iglesia; ang ilan ay madalas na nagpakalat ng mga kuru-kuro at kamatayan, na nakapinsala sa mga kapatid; at ang ilan ay gumawa ng kalaswaan at kahalayan, at naging masamang impluwensiya. Sapat nang sabihin na lahat ay may kani-kanyang mga paglabag at dungis. Pero nagagawa ng ilang tao na tanggapin ang katotohanan at magsisi, samantalang ang iba ay hindi at mamamatay bago magsisi. Kaya dapat tratuhin ang mga tao ayon sa kanilang kalikasang diwa at sa kanilang hindi nagbabagong pag-uugali. Ang mga puwedeng magsisi ay ang mga tunay na nananalig sa Diyos; pero para sa mga ayaw talagang magsisi, ang mga dapat alisin at patalsikin ay aalisin at patatalsikin. … Ang pakikitungo ng Diyos sa bawat tao ay batay sa mga aktuwal na sitwasyon ng kalagayan at kinalakhan ng taong iyon sa panahong iyon, pati na sa mga kilos at pag-uugali ng taong iyon at sa kanyang kalikasang diwa. Hindi kailanman gagawan ng Diyos ng masama ang sinuman. Isang panig ito ng pagiging matuwid ng Diyos. … Ang pakikitungo ng Diyos sa isang tao ay hindi kasingsimple ng inaakala ng mga tao. Kapag ang Kanyang saloobin ukol sa isang tao ay pagkamuhi o pagkasuklam, o pagdating sa sinasabi ng taong ito sa isang partikular na konteksto, nauunawaan Niyang mabuti ang mga kalagayan nito. Ito ay dahil masusing sinisiyasat ng Diyos ang puso at diwa ng tao. Palaging iniisip ng mga tao, ‘Ang Kanyang pagka-Diyos lamang ang taglay ng Diyos. Siya ay matuwid at hindi pinalalampas ang pagkakasala ng tao. Hindi Niya isinasaalang-alang ang mga paghihirap ng tao o inilalagay ang Kanyang sarili sa sitwasyon ng mga tao. Kung lalabanan ng isang tao ang Diyos, parurusahan Niya ito.’ Hindi talaga ganoon ang mga bagay-bagay. Kung ganoon ang pagkaunawa ng isang tao sa Kanyang pagiging matuwid, Kanyang gawain, at Kanyang pagtrato sa mga tao, maling-mali ang taong ito. Ang pagtatakda ng Diyos sa kalalabasan ng bawat tao ay hindi batay sa mga kuru-kuro at imahinasyon ng tao, kundi sa matuwid na disposisyon ng Diyos. Gagantihan Niya ang bawat tao ayon sa nagawa nila. Ang Diyos ay matuwid, at sa malao’t madali, titiyakin Niya na lahat ng tao ay lubusang nakumbinsi” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkabasa sa mga salita ng Diyos, naunawaan ko na ang Diyos ay may mga prinsipyo sa Kanyang pagtrato sa tao. Hindi Niya tinutukoy ang kalalabasan ng mga tao base sa isang sandali ng pagsalangsang, kundi sa konteksto at kalikasan ng mga kilos ng mga tao, at kung kaya ba o hindi ng isang tao na tumanggap ng katotohanan at tunay na magsisi; ito ang pagiging matuwid ng Diyos. Habang pinag-iisipan ito, bigla kong nakita ang liwanag. Nakita ko na hindi lang matuwid na paghatol ang mayroon sa pagtrato ng Diyos sa tao, kundi awa rin. Hindi Niya tinatrato ang mga tao sa iisang paraan lang. Nang isipin ko ang panahong ipinagkanulo ko ang Diyos dahil mahina ang aking laman, naniwala ako na hangga’t may nagawa akong kagaya nito, kokondenahin at ititiwalag ako, at kahit gaano pa ako magsisi, walang paraan para maligtas ako. Ngayon, mukhang hindi ko naunawaan ang matuwid na disposisyon ng Diyos. Kagaya kung paanong pareho kami ni Chen Hua na nagtraydor sa mga interes ng sambahayan ng Diyos. Binigyan ako ng iglesia ng isa pang pagkakataon para gawin ang aking tungkulin, at iyon ay pangunahing nakabase sa konteksto at kalikasan ng aking pagkakanulo, ikinumpara iyon sa madalas kong pag-uugali kapag ginagawa ko ang aking tungkulin. Noon, pinahirapan ako ng mga pulis sa loob ng pitong araw at gabi, at hindi na iyon kinaya pa ng katawan ko. Hindi ko nahalata ang tusong pakana ni Satanas, at sa isang sandali ng kahinaan ay ipinagkanulo ko ang Diyos. Hindi ito nagresulta sa malalaking kawalan, at pagkatapos ay sising-sisi ako at nasusuklam sa sarili ko. Ito ay maituturing na isang seryosong pagsalangsang, at binigyan ako ng sambahayan ng Diyos ng isang pagkakataon para magsisi. Sa kabilang banda, matapos maaresto ni Chen Hua, binigyan lang siya ng mga pulis ng ilang tanong nang sumuko siya sa mapang-abusong kapangyarihan ng malaking pulang dragon at nagtraydor siya sa maraming lider, manggagawa, at tahanan ng mga nag-iingat ng mga libro, na naging dahilan para maaresto ang maraming kapatid at nagdulot ng napakalaking kawalan sa gawain ng iglesia. Ang pagsalangsang ni Chen Hua ay hindi isang sandali ng kahinaan; mayroon siyang diwa ng isang Hudas. Pinaalis siya ng iglesia ayon sa kalikasan ng kanyang aksyon at sa mga kinahinatnan niyon. Ito ay ganap na pagiging matuwid ng Diyos. Pagkatapos ko itong maunawaan, nagkaroon ako ng kaunting kaalaman tungkol sa matuwid na disposisyon ng Diyos, at nakita ko na ang disposisyon Niya ay maganda at mabuti. Gayunpaman, nakabantay ako palagi at nagdududa sa Diyos nitong nakaraan, at ngayon ay higit ko pang naramdaman na may pagkakautang ako sa Kanya. Nagdesisyon akong magsisi at magbago, at kung muli akong aarestuhin at uusigin, gaano man kalaking pasakit sa laman ang maranasan ko, at kahit mamatay pa ako, maninindigan ako sa aking patotoo sa Diyos at ipapahiya ko si Satanas, hindi ko na ipagkakanulo pa ang Diyos.

Kalaunan, nabasa ko ang isa pang sipi ng mga salita ng Diyos at natutunan ko kung paano ko dapat ituring ang aking pagsalangsang. Sabi ng Makapangyarihang Diyos: “At paano ka mapapawalang-sala at mapapatawad ng Diyos? Ito ay nakasalalay sa iyong puso. Kung tunay kang magtatapat, kung tunay mong kikilalanin ang iyong pagkakamali at problema, at kung ikaw man ay nakagawa ng isang paglabag o ng isang pagkakasala ay magkakaroon ka ng saloobin na tunay na magtapat, tunay kang makakaramdam ng pagkapoot sa iyong nagawa, at tunay kang magbabago, upang hindi mo na ulit magawa ang maling bagay na iyon, kung magkakagayon ay isang araw, matatanggap mo ang pagpapatawad ng Diyos, ibig sabihin, ang iyong magiging wakas ay hindi na ibabatay ng Diyos sa mga mangmang, hangal, at maruruming bagay na iyong nagawa noon. … May mga nagtatanong din: ‘Gaano karaming dasal ang kailangan kong gawin bago ko malaman na pinatawad na ako ng Diyos?’ Kapag hindi mo na nararamdaman na may kasalanan ka sa bagay na ito, kapag hindi ka na nalulugmok sa depresyon dahil dito, iyon na ang panahon na nakapagkamit ka na ng mga resulta, at ipapakita nito na pinawalang-sala ka na ng Diyos. Kapag walang sinuman, walang kapangyarihan, at walang panlabas na puwersa ang makakaistorbo sa iyo, at kapag hindi ka napipigilan ng sinumang tao, anumang pangyayari, o bagay, iyon na ang panahon na nakapagkamit ka na ng mga resulta. Ito ang unang hakbang na kailangan mong tahakin. Ang pangalawang hakbang ay ang habang palagi kang lumalapit sa Diyos para sa pagpapawalang-sala, dapat ay aktibo mong hinahanap ang mga prinsipyo na dapat mong sundin habang ginagampanan mo ang iyong tungkulin—ito lamang ang magpapahintulot sa iyo na mabuti mong magampanan ang iyong tungkulin. Siyempre, ito rin ay isang praktikal na pagkilos, isang praktikal na pagpapahayag at saloobin na nagiging pambawi sa iyong kasalanan, at na nagpapatunay na ikaw ay nagsisisi at nagbago na; ito ay isang bagay na dapat mong gawin. Gaano kaayos mo nga bang ginagampanan ang iyong tungkulin, ang gawain na ibinibigay sa iyo ng Diyos? Hinaharap mo ba ito nang may saloobin na lugmok sa depresyon, o gamit ang mga prinsipyong hinihingi sa iyo ng Diyos na sundin? Iniaalay mo ba ang iyong katapatan? Ano ang dapat maging batayan ng Diyos para pawalang-sala ka? Nagpakita ka ba ng anumang pagsisisi? Ano ang ipinapakita mo sa Diyos? Kung nais mong matanggap ang pagpapawalang-sala ng Diyos, kailangan mo munang maging tapat: Dapat kang magkaroon ng saloobin na taimtim na magtapat, at kailangan mo ring ialay ang iyong sinseridad at maayos na gampanan ang iyong tungkulin, kung hindi ay wala nang dapat pag-usapan pa. Kung magagawa mo ang dalawang bagay na ito, kung maaantig mo ang Diyos sa iyong sinseridad at tapat na pananampalataya, at mapapawalang-sala ka ng Diyos sa iyong mga kasalanan, magiging kagaya ka ng ibang tao. Titingnan ka ng Diyos sa paraang katulad ng pagtingin niya sa ibang tao, pakikitunguhan ka Niya sa paraang katulad ng pakikitungo Niya sa ibang tao, at hahatulan at kakastiguhin, susubukin at pipinuhin ka Niya sa paraang katulad ng ginagawa Niya sa ibang tao—hindi magiging iba ang magiging pagturing sa iyo. Sa ganitong paraan, hindi ka lamang magkakaroon ng determinasyon at pagnanais na hangarin ang katotohanan, kundi ikaw ay bibigyang-liwanag, gagabayan, at tutustusan din ng Diyos sa parehong paraan sa iyong paghahangad sa katotohanan. Siyempre, dahil ngayon ay mayroon ka nang sinsero at tunay na hangarin at isang taimtim na saloobin, hindi magiging iba ang pagtrato sa iyo ng Diyos sa kung paano Niya tinatrato ang iba at, tulad ng ibang tao, magkakaroon ka ng pagkakataon na mailigtas. Nauunawaan mo ito, tama? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). Habang pinag-iisipan ang mga salita ng Diyos, naunawaan ko na anumang pagsalangsang ang nagawa ng isang tao noon, ang gusto ng Diyos ay ang kanyang tunay na pagsisisi at pagbabago. Kung makagawa ng kamalian ang isang tao, kailangan niyang lumapit sa Diyos at taos-pusong aminin ang kanyang mga kasalanan. Pagkatapos, dapat panghawakan niya ang kanyang tungkulin at gawin ito nang matapat, gumamit ng mga praktikal na aksyon para makabawi sa kanyang mga pagsalangsang. Gaya lang ni David, na may isang propeta na pinadala ng Diyos para kausapin siya, dahil nangalunya siya noong sumiping siya sa asawa ni Urias. Alam ni David na nakagawa siya ng kasalanan, at inamin niya ito at nagpakita siya ng pagsisisi sa Diyos. Sapat ang iniyak niyang luha para lumutang ang kama sa silid niya, at nang tumanda siya, ni hindi niya hinawakan ang dalagang nagpainit ng higaan niya. Bukod doon, kasama ng malalim na pagsisisi, gumamit din siya ng praktikal na aksyon para panghawakan ang kanyang tungkulin, nagpatayo siya ng isang banal na templo at pinangunahan niya ang mga Israelita sa pagsamba sa Diyos na si Jehova. Ang saloobin ni David sa kanyang pagsalangsang ay hindi pagkalumbay, kundi pagiging positibo at pagsulong. Nagkaroon siya ng tunay na pagsisisi at pagbabago. Nariyan din si Pedro, na itinatwa ang Panginoon nang tatlong beses at naiwala ang kanyang patotoo. Ang saloobin ni Pedro ay hindi rin pagkalumbay. Sa halip, taos-puso niyang inamin sa Diyos ang kanyang mga pagsalangsang at nagkaroon siya ng tunay na pagsisisi. Sa huli, ipinako siya nang pabaliktad para sa Panginoon bilang isang patotoo ng kanyang pag-ibig para sa Diyos. Kailangan kong sundan ang halimbawa nina David at Pedro, positibong harapin ang aking pagsalangsang, at bitiwan ang aking kalagayan ng pagkalumbay, hangarin ang tunay na pagsisisi at pagbabago sa harap ng Diyos. Ganito ang pagsasagawa at saloobin na dapat mayroon ako.

Kalaunan, pinagnilayan ko kung bakit ko ipinagkanulo ang Diyos noong naaresto ako dati. Iyon ay dahil masyado akong nag-aalala sa aking laman at masyado kong pinahahalagahan ang sarili kong buhay. Naisip ko ang sinabi ng Panginoong Jesus: “Sapagka’t ang sinomang magibig iligtas ang kaniyang buhay, ay mawawalan nito; datapuwa’t sinomang mawalan ng kaniyang buhay dahil sa akin, ay maililigtas nito yaon” (Lucas 9:24). Sa totoo lang, kung mabubuhay ba ako o mamamatay ay pinamamatnugutan at pinamamahalaan ng Diyos. Kahit usigin ako ng mga pulis hanggang sa punto ng kamatayan, hangga’t makapaninindigan ako sa aking patotoo sa Diyos, magkakaroon ng halaga at kabuluhan ang aking kamatayan. Ngayon, ipinagkanulo ko ang Diyos, at kahit hindi nagtitiis ng paghihirap ang katawan ko, ang dala-dala ko ay ang paghihirap ng aking puso. Kapag naiisip ko kung paano ko tinraydor ang kapatid at ang pera ng iglesia, ang sakit nito ay para bang sinaksak ng kutsilyo ang puso ko. Naging permanenteng mantsa na ito; isang hindi natatapos na pasakit. Ang totoo, ang paghihirap ng laman ay pansamantala, at matatapos din iyon kung titiisin mo lang, pero ang paghihirap ng puso ay nagtatagal magpakailanman. Iningatan ko ang laman ko pero nawala ang lahat ng kapayapaan at galak ko; nabuhay ako na parang naglalakad na bangkay. Naisip ko ang mga kapatid sa kulungan na nanindigan sa kanilang patotoo. Kahit na nagtiis ng maraming paghihirap ang kanilang laman, at ang ilan ay binugbog pa nga ng mga pulis hanggang mamatay, namatay sila para sa katarungan. Ang ganoong kamatayan ay may halaga at kabuluhan, at sinasang-ayunan at tinatandaan ito ng Diyos. Napagtanto ko na may isa pang aspekto kung bakit ko tinraydor ang iglesia, iyon ay dahil hindi ko nakilatis ang tusong pakana ng mga pulis. Nang marinig kong sabihin nila na natagpuan na nila ang pera ng iglesia, inakala ko na dahil nakuha na nila iyon, hindi na importante kung may sabihin ba ako o wala. Kung magsasalita ako, hindi na ako pahihirapan pa. Bilang resulta, nawala ko ang aking patotoo. Ang totoo, nakita man nila ang pera ng iglesia o hindi, dapat itinikom ko ang bibig ko. Ang nais ng Diyos ay ang aking katapatan at patotoo. Pagkatapos kong mahanap ang dahilan ng aking kabiguan, gumawa ako ng isang desisyon: Sa hinaharap, kung maaaresto akong muli, hindi ko na tatraydurin ang mga interes ng iglesia kahit pa kamatayan ang maging kahulugan niyon. Nang balikan ko ang mga nagdaang taon, nakita kong palagi kong iniiwasan ang problemang ito. Hindi ako handang harapin ang realidad at lutasin ang sarili kong isyu. Kahit na namumuhi ako sa sarili ko, hindi ko talaga kilala ang sarili ko. Hindi pa ako nakakaahon mula sa pagkalumbay ko. Sa ilalim ng gabay ng mga salita ng Diyos, sa wakas ay naalis ko na ang pagkakalayo ng loob at ang hindi pagkakaunawaan sa pagitan namin ng Diyos. Ngayon, biniyayaan ako ng Diyos ng tungkulin ng pagdidilig sa mga baguhan, at dapat kong isagawa ang aking gawain ng pagdidilig nang ayon sa mga prinsipyo, gabayan ang mga kapatid para maunawaan nila ang katotohanan, maglatag ng pundasyon ng tunay na daan at maghanda ng mabubuting gawa. Ngayon, natatrato ko na nang tama ang aking pagsalangsang, at hindi na ako namamali ng pagkaunawa ni nagbabantay laban sa Diyos. Naging bukas na rin ako at nagbahagi ako sa mga kapatid tungkol sa karanasang ito ng kabiguan, nagpapatotoo sa matuwid na disposisyon ng Diyos. Kapag nagtitipon kami sa maliliit na grupo, aktibo akong nakikipagbahaginan, at kapag nahaharap ako sa mga problema at hirap sa aking tungkulin, kaya ko nang sadyang hangarin ang katotohanan at pagnilayan ang sarili ko. Sa pamamagitan ng pagsasagawa sa loob ng ilang panahon, malinaw na nabago ko ang aking kalagayan at ginagabayan ako ng Diyos sa pagganap ko ng aking tungkulin. Nang makita kong hindi ako inabandona ng Diyos dahil sa aking pagsalangsang at na inaakay at ginagabayan Niya pa rin ako, napagtanto ko na ang pagsalangsang ay hindi ang pinakanakakatakot na bagay. Hangga’t taos-pusong nagsisisi ang isang tao at kaya niyang isagawa ang katotohanan ayon sa mga prinsipyo, puwede niyang matamo ang awa at gabay ng Diyos. Gaya nga ng sinasabi ng Diyos: “Ang Awa at Pagpaparaya ng Diyos ay Hindi Bihira—Ang Totoong Pagsisisi ng Tao ang Ganoon” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Nagagawa kong magkaroon ng ganitong kaalaman at ng mga personal na karanasang ito dahil lahat sa gabay ng Diyos! Luwalhatiin ang Diyos!


25. Ang mga Salita ng Diyos ay Nagpakita sa Akin ng Direksiyon sa Buhay

Ni Xinyi, Thailand

Palagi akong nakakakuha ng matataas na marka mula pa noong bata ako at sumasali sa mga paligsahan sa literatura at sining. Masasabing naging maayos ang pag-usad ko sa buong panahon ng aking pag-aaral. Umasa ang pamilya ko na mapapatanyag ko ang aking sarili at magdadala ako ng karangalan sa aming pamilya. Madalas nilang sabihin na: “Iyong mga may kaalaman ay iginagalang, hinahangaan, at sila lang ang nagkakaroon ng posisyon sa lipunan. Samantalang ang mga walang kaalaman at walang natututunan ay hinahamak at hindi nila kailanman maipagmamalaki ang kanilang sarili.” Lubos akong sumang-ayon sa mga opinyon ng magulang ko, at nang ganoon-ganoon lang, ang “Namumukod-tangi sa iba, at nagdadala ng karangalan sa iyong mga ninuno” ang naging layon na hinahangad ko. Upang makamit ang layong ito, nag-aaral ako mula umaga hanggang gabi at nagpapatuloy ako kahit gaano ako kapagod. Sa libre kong oras, nag-o-online ako para mas makapag-aral. Hinding-hindi ako lumiliban sa klase o dumadating nang huli, at nakikinig ako nang mabuti sa bawat lektura ng mga guro ko. Pagkatapos ng klase, lumalabas ang iba para maglaro, pero nananatili ako sa loob para gumawa ng takdang-aralin. Palagi akong isa sa mga huling nagpapasa ng pagsusulit, tinitiyak ko na natitingnan kong mabuti ang aking mga sagot. Sa pagpupursige sa pag-aaral, hindi ako kumakain sa tamang oras o nag-eehersisyo, at madalas akong kulang sa tulog. Sa pamamagitan ng walang sawang pagsusumikap, sa wakas ay pumasa ako sa aking pinapangarap na paaralan: Unibersidad ng Chiang Mai. Nang mabalitaan ito ng aking mga magulang, kaibigan at guro, tiningnan nila akong lahat nang may paghanga at inggit. Masayang-masaya ako. Inisip ko na tinatahak ko ang simula ng isang kamangha-mangha at pambihirang buhay, na pipilahan ako ng maraming kompanya para kunin ako kapag nakapagtapos na ako at na siguradong magiging kilala ako at mamumukod-tangi sa iba. Sa hindi inaasahan, nagkasakit ng cancer ang mama ko at na-diagnose na sa huling yugto. Sinabi ng mga doktor na kaunting-kaunti na lang ang natitira niyang oras. Sobrang nakakabigla ang balita at lubusan akong nilamon nito. Parang gumuho ang lahat ng pinlano ko. Nagsikap ako nang husto sa paaralan para mamukod-tangi ako sa hinaharap, para magawa kong suportahan ang mama ko sa hinaharap at para maipagmalaki niya ako. Pero nagkasakit ng cancer ang mama ko bago pa man ako makapagtapos. Nalugmok ako nang husto sa depresyon. Ginusto kong umuwi at alagaan ang mama ko, pero naisip ko kung gaano ako nagsikap para pumasa sa unibersidad at na dapat ay mayroon akong maipakita para sa lahat ng pagsusumikap ko nang maraming taon. Kung tatalikuran ko ang aking pag-aaral para alagaan ang mama ko, hindi ba’t magiging walang saysay ang lahat ng pagsusumikap ko? Labis na nagtalo ang kalooban ko at hindi ko alam kung paano magpapatuloy. Isang beses, tumawag ang mama ko at sinabing: “Hindi na yata kita maaabutang magtapos, pero alang-alang sa sarili mong kinabukasan, dapat mong tapusin ang iyong pag-aaral at dapat kang mamuhay nang maganda, nang sa gayon ay wala akong anumang pagsisisihan kapag pumanaw na ako.” Nang makumbinsi ako ng mama ko, hindi ako umuwi para alagaan siya at nagpatuloy ako sa aking pag-aaral. Hindi nagtagal pagkatapos niyon, pumanaw na ang mama ko. Nilamon ako ng kanyang mga alaala, at ang tanging naiisip ko ay ang gampaning ipinagkatiwala niya sa akin. Naging determinado akong mag-aral nang mabuti at gumawa ng pangalan para sa sarili ko para matupad ang mga pangarap ng mama ko.

Noong una, nagawa kong iangkop ang buhay ko sa unibersidad, pero kalaunan, nakita ko na ang buhay roon ay medyo nakababagot at nakayayamot, hindi ito katulad ng inaasahan ko. Sa kabaligtaran, ang buhay sa paaralan ay puno ng kompetisyon. Naggugrupo-grupo ang mga estudyante batay sa kanilang mga pinanggalingang pamilya, at maraming pang-aasar at pangungutya ang nagaganap. May mga guro na nakikisali pa nga sa mga estudyante na may matataas na marka o magagandang pinanggalingan na pamilya sa pang-aasar sa mga may mabababang marka o mahihirap na pamilya. Dahil dito, mas lalo pang bumaba ang tingin ng ilang estudyante sa kanilang sarili, at ang ibang estudyante ay lumipat pa nga ng paaralan o huminto na lang. Labis kong kinamuhian ang kapaligiran doon, subalit, upang mapatanyag ang sarili ko, matigas akong nagtiyaga sa aking pag-aaral para magtamo ng magagandang marka. Sa pamamagitan ng pagsusumikap, nagtamo ako ng magagandang marka at resulta kapwa sa eskuwela at sa aking propesyonal na trabaho. Tiningala ako ng lahat ng mas nakababatang kaklase, at itinuring nila akong huwaran na dapat nilang tularan sa kanilang pag-aaral. Nakuha ko ang kasikatan at pakinabang na ninais ko, pero hungkag ang pakiramdam ko sa loob ko, at unti-unti akong nabagot at nagsawa sa ganoong pamumuhay. Hindi ko maintindihan kung bakit gusto ng mga tao na mamuhay nang ganoon. Inakala ko na sa pamamagitan ng pag-aaral ng kaalaman, maaari akong mamukod-tangi, magkamit ng kaligayahan at maipamuhay ang buhay na gusto ko. Kaya bakit mas naging hungkag at nahihirapan ang pakiramdam ko habang mas hinahangad ko ang ganoong klase ng buhay? Minsan, naiisip ko: Ang layon ba ng buhay ay magtrabaho lang para maranasan ang pakiramdam ng tagumpay at sa huli ay mamatay? At dahil wala tayong madadala sa ating hukay at walang maipapakitang resulta ng ating mga pagsusumikap, ano nga ba ang saysay ng lahat ng ito? Wala na bang mas mga makabuluhang paraan ng pamumuhay?

Isang araw, may nakita akong post sa Facebook tungkol sa tunay na kabuluhan ng buhay. Matapos kong i-like ang post at magkomento rito, may nagpadala sa akin ng friend request, na nagsimulang mag-chat sa akin tungkol sa relihiyosong pananalig, kaya napagtanto ko na isa siyang Kristiyano. Ipinalaganap niya sa akin ang ebanghelyo ng huling gawain ng pagliligtas ng Makapangyarihang Diyos sa mga huling araw. Nabasa ko ang maraming salita ng Makapangyarihang Diyos at nalaman ang maraming katotohanang hindi ko pa kailanman narinig noon, kabilang na ang pinagmulan ng buhay ng tao, ang ugat ng pagdurusa ng tao, at ang mga pamamaraan ng paggaw ang tiwali ni Satanas sa sangkatauhan, at iba pa. Pinawi ng mga salita ng Diyos ang aking pagkauhaw sa mga katotohanan ng buhay. Hindi ko pa kailanman narinig ang alinman sa mga katotohanang ito sa paaralan. Pagkatapos niyon, nakita ko ang siping ito sa Facebook: “Mula nang unang magkaroon ang tao ng agham panlipunan, ang isip ng tao ay naging abala sa agham at kaalaman. Ang agham at kaalaman ay naging mga kagamitan para sa pamumuno ng sangkatauhan, at doon ay wala nang sapat na puwang para sa tao upang sambahin ang Diyos, at walang kanais-nais na mga kondisyon para sa pagsamba sa Diyos. Ang posisyon ng Diyos ay lumubog nang lalo pang mas mababa sa puso ng tao. Kung wala ang Diyos sa kanyang puso, ang panloob na mundo ng tao ay madilim, walang pag-asa, at walang kabuluhan. Dahil dito, lumitaw ang maraming panlipunang siyentipiko, mananalaysay, at mga pulitiko upang magpahayag ng mga teorya ng agham panlipunan, teorya ng ebolusyon ng tao, at iba pang mga teorya na sumasalungat sa katotohanan na nilikha ng Diyos ang tao upang punuin ang puso at isip ng tao. At sa ganitong paraan, ang mga naniniwala na ang Diyos ang lumikha ng lahat ng bagay ay lalo pang nangaunti, at ang mga naniniwala sa teorya ng ebolusyon ay lalo pang dumami ang bilang. Parami nang parami ang mga tao na itinuturing ang mga talaan ng gawain ng Diyos at Kanyang mga salita sa kapanahunan ng Lumang Tipan bilang mga alamat at mga kathang-isip. Sa kanilang mga puso, ang mga tao ay nagwalang-bahala sa karangalan at kadakilaan ng Diyos, sa doktrina na ang Diyos ay umiiral at namamahala sa lahat ng bagay. Ang pagpapanatili ng sangkatauhan at ang kapalaran ng mga bayan at mga bansa ay hindi na mahalaga sa kanila. Nakatira ang tao sa isang walang kabuluhang mundo na ang iniintindi lamang ay pagkain, pag-inom, at ang paghahangad ng kasiyahan. …” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang Namumuno sa Kapalaran ng Buong Sangkatauhan). Matapos basahin ang siping ito ng mga salita ng Diyos, napagtanto ko na dahil nilalamon ng agham at kaalaman ang puso ng tao, at walang natitirang puwang para sa Diyos, lalong nagiging hungkag ang pakiramdam nila. Kaya, nagsisikap silang siyasatin kung ano ang layon ng buhay, ano ang kahalagahan at kabuluhan ng buhay, subalit habang mas sinusubukan ng isang tao na gumamit ng agham at kaalaman para siyasatin ang mga isyung ito, mas lalong kakaunti ang nakukuha niyang tunay na sagot. Ang kaalamang ito ay nagbibigay lamang sa mga tao ng pansamantalang pakonsuwelo, dahil ang agham at kaalaman ay hindi ang katotohanan at hindi makapagbibigay ng tunay na panustos ng buhay. Noon, palagi kong pinaniniwalaan na kung mas maraming kaalaman ang isang tao, mas magkakaroon siya ng maraming kabatiran sa buhay at mas marami siyang mapagtatanto tungkol sa mga bagay-bagay, at dahil ang mga taong naghahanap ng kaalaman ay lubos na pinahahalagahan, nakapamumuhay sila nang makabuluhan at nakakapagtamo ng higit na kaligayahan. Ngunit pagkatapos mag-aral ng napakaraming kaalaman, hindi ko pa rin alam kung ano ang layon ng buhay, kung saan nagmula ang tao, kung ano ang kanyang hantungan, at hindi ko natamo ang kaligayahang hinahanap ko. Kahit na mataas ang aking mga marka sa mga pagsusulit, nanguna sa klase ko at hinangaan ng lahat, pakiramdam ko ay hungkag at nahihirapan pa rin ako sa loob-loob ko, at hindi nalutas ang mga suliraning kinaharap ko. Nakita ko kung paanong sinusubukang punan ng ibang estudyante sa unibersidad ang kahungkagan sa pamamagitan ng pamimili, pagka-karaoke, pagpunta sa mga bar at pagdalo sa mga konsiyerto ng mga sikat na mang-aawit. Noong una, nasiyahan din ako habang sinusunod ang mga usong ito kasama sila, ngunit pagkatapos, mas lalong nagiging hungkag ang pakiramdam ko. Pagkatapos mabasa ang mga salita ng Diyos, saka ko lang napagtanto na ang dahilan ng espirituwal na kahungkagan ng tao ay ang kanyang paghahangad sa agham at kaalaman. Ang agham at kaalaman ang nagtutulak sa mga tao na itangging nilikha ng Diyos ang tao. Bukod sa hindi nila alam o kinikilala na sila ay nagmula sa Diyos, hinihinuha din nila na ang mga salita ng Diyos at gawain Niya ay mga alamat at kathang-isip lamang. Dahil dito, nawawalan ng puwang ang Diyos sa puso ng mga tao at mas lalo pa silang nalalayo sa Kanya. Paanong hindi magiging hungkag ang pakiramdam nila kung hindi nila kilala ang Diyos at wala Siya at ang mga salita Niya sa puso nila? Ang buhay ko ay nagmumula sa Diyos. Lahat ng nangyari sa buhay ko ay bunga ng mga pagsasaayos ng Diyos. Bilang isang nilikha, dapat kong sundin at sambahin ang Diyos upang magkaroon ako ng mas magandang kapalaran. Pagkatapos niyon, tinanggap ko ang gawain ng Diyos sa mga huling araw at pakiramdam ko ay nasa tamang lugar na ako sa wakas.

Kalaunan, pagkatapos dumalo sa mga pagtitipon nang ilang panahon, mas lalo akong nakaramdam ng espirituwal na kasiyahan, nagtamasa ako nang husto at naging mapayapa at maligaya ang pakiramdam ko. Isang beses, pagkatapos ng pagtitipon, ginusto ko pa ring magbasa ng marami pang salita ng Makapangyarihang Diyos, kaya pumunta ako sa website ng EBANGHELYO NG PAGBABA NG KAHARIAN para maghanap ng mga aklat ng mga salita ng Diyos. Sa website, natagpuan ko ang isang sipi na naglalarawan kung paano ginagawang tiwali ni Satanas ang sangkatauhan: “Kapag ang isang tao ay nasadlak sa katanyagan at pakinabang, hindi na nila hinahanap ang maliwanag, ang matuwid, o ang mga bagay na maganda at mabuti. Ito ay dahil sa ang nakatutuksong kapangyarihan na mayroon ang katanyagan at pakinabang sa mga tao ay napakalaki; at ang mga ito ay nagiging mga bagay para hangarin ng mga tao sa buong buhay nila at maging sa walang hanggan nang walang katapusan. Hindi ba ito totoo? Ilang tao ang magsasabing ang pagkatuto ng kaalaman ay katulad lamang ng pagbabasa ng mga aklat o pagkatuto ng ilang bagay na hindi pa nila alam upang hindi mahuli sa mga panahon o hindi mapag-iwanan ng mundo. Ang kaalaman ay pinag-aaralan lamang upang makapaglagay sila ng pagkain sa hapag, para sa kanilang sariling kinabukasan, o para sa pangunahing mga pangangailangan. Mayroon bang kahit sinong tao ang magtitiis ng isang dekada ng puspusang pag-aaral para lamang sa pangunahing mga pangangailangan, para lamang lutasin ang usapin ng pagkain? Wala, walang mga taong ganito. Kaya bakit nagpapakahirap ang isang tao sa lahat ng mga taon na ito? Ito ay para sa katanyagan at pakinabang. Ang katanyagan at pakinabang ay naghihintay sa hinaharap para sa kanila, tumatawag sa kanila, at naniniwala sila na sa pamamagitan ng kanilang sariling sipag, mga paghihirap at pagpupunyagi saka lamang nila masusundan ang daan na magdadala sa kanila sa katanyagan at pakinabang. Ang nasabing tao ay dapat pagdusahan ang mga paghihirap na ito para sa kanilang sariling hinaharap na landas, para sa kanilang hinaharap na kasiyahan at upang magkamit ng mas magandang buhay” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Ginagamit ni Satanas ang katanyagan at pakinabang upang kontrolin ang mga iniisip ng tao, hanggang sa ang tanging maisip ng mga tao ay katanyagan at pakinabang. Nagsusumikap sila para sa katanyagan at pakinabang, nagdaranas ng mga paghihirap para sa katanyagan at pakinabang, nagtitiis ng kahihiyan para sa katanyagan at pakinabang, nagsasakripisyo ng lahat ng mayroon sila para sa katanyagan at pakinabang, at maghuhusga o magpapasya para sa katanyagan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at hirap na hirap silang sumulong. Alang-alang sa katanyagan at pakinabang na ito, lumalayo ang sangkatauhan sa Diyos at nagtataksil sa Kanya at lalo silang nagiging masama. Sa ganitong paraan, samakatuwid, sunud-sunod na nawawasak ang mga henerasyon sa gitna ng katanyagan at pakinabang ni Satanas. Kung titingnan ngayon ang mga kilos ni Satanas, hindi ba lubos na kasuklam-suklam ang masasamang motibo nito? Marahil ay hindi pa rin ninyo malinaw na nakikita ngayon ang masasamang motibo ni Satanas dahil iniisip ninyo na hindi mabubuhay ang tao kung walang katanyagan at pakinabang. Iniisip ninyo na kung tatalikuran ng mga tao ang katanyagan at pakinabang, hindi na nila makikita ang daan sa kanilang harapan, hindi na nila makikita ang kanilang mga layunin, na magiging madilim, malabo at mapanglaw ang kanilang hinaharap” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Sa pamamagitan ng pagbabasa ng mga salitang ito ng Diyos, nakita ko na ang mga tao ay ginagapos ng kanilang paghahangad sa kasikatan at pakinabang. Naniniwala sila na ang paghahangad ng kasikatan at pakinabang ang motibasyon ng tao at ang layon ng buhay. Hindi nila alam na maling landas ito at wala silang lakas ng loob o abilidad na kumawala mula rito. Naisip ko kung paanong ang sarili kong layon sa buhay ay ang mamukod-tangi at magdala ng karangalan sa aking mga ninuno, kung paanong inakala ko na ang mga nakapagtamo sa mga layong iyon ang mga nagwagi sa buhay. Ang mga ideyang ito ay ikinintal sa akin noong nag-aaral pa ako. Upang makamit ang mga layon ko, isinubsob ko ang sarili ko sa pag-aaral sa loob ng maraming taon, nag-aral ng kaalaman at naghangad ng mas mataas na edukasyon, upang sa wakas ay makakuha ako ng magandang trabaho, magkaroon ng magandang buhay at magtamasa ng mas maayos na pamumuhay. Lubos akong naimpluwensiyahan ng isa sa mga karaniwang sinasabi ng aking ina: “Kailangan mong pagtiisan ang matinding pagdurusa upang manguna.” Naniwala ako na upang mamukod-tangi at manguna, kinailangan kong magsikap at magpasan ng mga paghihirap at na magiging sulit ang lahat ng paghihirap. Sa aking paghahangad ng kasikatan at pakinabang, hindi ko binigyang-pansin ang panlabas na mundo, lubusan akong nilamon ng aking pag-aaral, at kahit noong lubhang nagkasakit ang mama ko, hindi ko iniwan ang eskuwela para maalagaan siya, nag-aalala na baka maapektuhan niyon ang pag-aaral ko. Gumugol ako ng mahigit sampung taon sa paghahangad ng kasikatan at pakinabang, at hindi ako kailanman tumigil para isipin kung talaga bang sulit lang na gawin iyon. Sa kabila ng natamo kong respeto at paghanga mula sa mga kapwa ko mag-aaral, hindi ako totoong masaya. Sa kabaligtaran, mas lalo akong naging makasarili, mayabang at mapanghamak sa iba. Lalo kong minaliit ang mga ordinaryong tao na ang inaalala lamang ay ang kanilang paghahanap-buhay. Sa panlabas, hindi ko ipinahayag ang mga ganitong damdamin, pero sa loob-loob ko ay hinahamak ko sila, napagtanto ko na tinatahak ko ang maling landas at napakarami kong oras na inaksaya. Sa huli, nabigo akong makamit ang inakala kong buhay na masaya at may halaga. Sa paghahayag ng Diyos, napagtanto ko ito: Ginagamit ni Satanas ang kasikatan at pakinabang para tuksuhin at gawing tiwali ang mga tao. Sa paghahangad ng kasikatan at pakinabang, humantong ako sa isang buhay ng pagdurusa at walang natira sa akin. Hindi ba’t nahulog ako sa mapanlinlang na pakana ni Satanas? Alam kong tumatahak ako sa maling landas at hindi ako dapat maghangad ng kasikatan, pakinabang at katayuan, kundi dapat kong sundin ang Diyos at tahakin ang landas ng paghahangad sa katotohanan. Pero naisip ko rin kung paano ako nagsikap nang husto sa lahat ng taong iyon at na malapit na malapit na akong makapagtapos at makapagkamit ng mas mataas na edukasyon, na magbibigay sa akin ng respeto sa lipunan. Kalaunan, kapag pumasok na ako sa trabaho, masasabi ko na nakapagtapos ako mula sa ganito at ganyang unibersidad at magagawa kong umasta nang may dignidad. Wala akong lakas ng loob na talikuran ang aking pag-aaral at nais kong kumuha ng master’s at Ph.D.

Isang beses, habang ginagampanan ko ang aking tungkulin, tinanong ako ng isang sister kung ano ang mga plano ko sa hinaharap: Sinabi ko: “Gusto kong kumuha ng master’s at Ph.D. pero may mga pag-aalinlangan ako. Kung itutuloy ko ang aking mas mataas na edukasyon, kakailanganin ko ng mas marami pang oras sa pag-aaral at mas magiging limitado ang oras ko sa paggawa ng aking tungkulin. Hinahangad kong malaman kung ang pagpupursige sa mga pag-aaral na ito ang tamang gawin.” Binasa ng sister ko ang dalawang sipi ng mga salita ng Diyos para sa akin: “Ipinanganak si Pedro sa isang pangkaraniwang pamilya ng mga magbubukid na Hudyo. Itinaguyod ng kanyang mga magulang ang buong pamilya sa pamamagitan ng pagsasaka, at siya ang panganay sa mga anak, may apat siyang kapatid na lalaki at babae. Siyempre pa, hindi ito ang pangunahing bahagi ng ating kuwento; si Pedro ang ating pangunahing tauhan. Noong siya ay limang taong gulang, sinimulang turuan si Pedro ng kanyang mga magulang na magbasa. Noong panahong iyon, medyo edukado ang mga Hudyo, at higit na maunlad sa mga larangan ng agrikultura, industriya, at negosyo. Dahil sa kanilang kapaligirang panlipunan, nakapag-aral ang mga magulang ni Pedro ng mataas na edukasyon. Kahit nanggaling sila sa probinsya, mataas ang kanilang pinag-aralan at maihahambing sa karaniwang mga estudyante sa unibersidad sa panahon ngayon. Malinaw na pinagpalang maisilang si Pedro sa ganoon kagandang kalagayang panlipunan. Dahil matalino at mabilis matuto, madali siyang nakakuha ng mga bagong ideya. Nang magsimula siyang mag-aral, napakadali niyang natutuhan ang kanyang mga leksyon. Ipinagmamalaki ng kanyang mga magulang ang pagkakaroon ng ganoon katalinong anak, at ginawa nila ang lahat para makapasok siya sa paaralan, umaasang magiging tanyag siya at makakakuha ng kahit na anong opisyal na puwesto sa lipunan. Hindi nila namalayan, naging interesado si Pedro sa Diyos, kung kaya, sa edad na labing-apat, habang nasa mataas na paaralan siya, nagsawa siya sa kurikulum ng Sinaunang Kulturang Griyego na pinag-aaralan niya, lalo na sa mga kathang-isip na tao at gawa-gawang pangyayari sa sinaunang kasaysayan ng mga Griyego. Mula noon, sinimulang subukan ni Pedro—na katutungtong pa lang sa kasagsagan ng kanyang kabataan—na tumuklas pa tungkol sa buhay ng tao at sa mas malawak na mundo. Hindi siya pinilit ng kanyang konsensya na suklian ang mga pasakit na dinanas ng kanyang mga magulang, dahil malinaw niyang nakita na nabubuhay ang lahat ng tao sa kalagayan ng panlilinlang sa sarili, walang kabuluhan ang buhay nilang lahat, sinisira ang sarili nilang buhay sa pagsisikap magkamit ng kayamanan at pagkilala. Malaki ang kinalaman ng kapaligirang panlipunang kinaroroonan niya sa kanyang pananaw. Kapag mas malawak ang kaalaman ng mga tao, mas masalimuot ang mga pakikipag-ugnayan nila sa iba at ang panloob na mundo nila, at samakatuwid, mas umiiral sila sa kahungkagan. Sa ganitong kalagayan, ginugol ni Pedro ang libre niyang oras sa mga malawakang pagbisita, karamihan doon ay sa mga relihiyosong tao. Sa puso niya, may tila malabong pakiramdam na maaaring relihiyon ang makapagpapaliwanag sa lahat ng hindi maipaliwanag sa mundo ng tao, kaya’t malimit siyang pumunta sa isang kalapit na sinagoga para dumalo sa mga pagsamba. Lingid ito sa kaalaman ng kanyang mga magulang, at hindi nagtagal ay nagsimulang kamuhian ni Pedro, na noon pa man ay may mabuting pagkatao at mahusay na pinag-aralan, ang pagpasok sa paaralan. Sa ilalim ng patnubay ng kanyang mga magulang, muntik na siyang hindi makatapos ng mataas na paaralan. Habang lumalangoy pabalik sa pampang mula sa karagatan ng kaalaman, huminga siya nang malalim; mula noon, wala nang magtuturo o maghihigpit sa kanya” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Tungkol sa Buhay ni Pedro). “Sa buong buhay niya, nabuhay si Pedro sa pangingisda ngunit, higit pa roon, nabuhay siya upang mangaral. Sa kanyang katandaan, isinulat niya ang una at pangalawang sulat ni Pedro, pati na rin ang ilang liham sa iglesia ng Philadelphia noong panahong iyon. Ang mga tao sa panahong ito ay lubhang naantig sa kanya. Sa halip na magsermon sa mga tao gamit ang sarili niyang mga kaalaman, binigyan niya sila ng angkop na panustos sa buhay. Hindi niya kailanman nakalimutan ang mga turo ni Jesus bago Siya lumisan, at naging inspirasyon ang mga iyon sa kanyang buong buhay. Habang sinusundan si Jesus, nagpasiya siyang suklian ang pagmamahal ng Panginoon ng kanyang kamatayan at sundan ang Kanyang halimbawa sa lahat ng bagay. Sumang-ayon dito si Jesus, kaya nang si Pedro ay 53 taong gulang (mahigit 20 taon nang nakaalis si Jesus), nagpakita sa kanya si Jesus para tumulong na matupad ang kanyang pangarap. Sa loob ng pitong taong kasunod noon, ginugol ni Pedro ang kanyang buhay sa pagkilala sa kanyang sarili. Isang araw, sa pagtatapos ng pitong taong ito, ipinako siya sa krus nang pabaliktad, sa gayon ay winawakasan ang kanyang pambihirang buhay” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Tungkol sa Buhay ni Pedro). Matapos marinig ang dalawang siping ito, nakita ko na ang sarili kong sitwasyon ay kaparehong-kapareho noong magsawa si Pedro sa walang kabuluhang kaalamang natutunan niya sa eskuwela. Alam niyang walang buhay sa kaalaman at puno ng alitan ang paaralan at lipunan. Kaya’t iniwan niya ang kanyang pag-aaral at nagsimula siya ng isang buhay na naghahangad sa katotohanan at buhay. Nakita ko na may determinasyon si Pedro na iwanan ang kanyang pag-aaral at ang lipunan, hindi alintana kung paano siya huhusgahan ng iba, hindi naipit sa kanyang mga damdamin, bagkus ay matibay ang kanyang determinasyon at personal na paniniwala, at hindi siya naimpluwensiyahan ng mga kasalukuyang kalakaran. Naging matapang siyang iwanan ang nakagawian at nakasanayan na ng marami, at bagkus ay hinangad niya ang mga positibong bagay. Labis na kamangha-mangha na nakapagdesisyon si Pedro nang ganoon sa panahong iyon, kinailangan niyon ng matibay na pananalig. Malaki ang naging epekto sa akin ng mga salita ng Diyos. Sa panlabas, maaaring tila hindi nagkamit ng anumang reputasyon o pakinabang si Pedro, subalit nakamit niya ang papuri ng Diyos. Napagtanto ko na ang paghahangad sa katotohanan at paggampan sa tungkulin ng isang tao bilang isang nilikhang katulad ni Pedro, pagsasagawa ayon sa mga salita ng Diyos, pagsasabuhay sa katotohanang realidad, at pagkakilala at pagpapasakop sa Diyos, ay ang mga elemento ng isang tunay na may halaga at makabuluhang buhay. Naisip ko ang aking mga masipag na pagsusumikap sa aking pag-aaral: Pagkatapos ng high school, nag-aral ako sa unibersidad at ngayon ay iniisip kong kumuha ng master’s degree. Hindi ba’t nagtatakda ako ng mas matataas na layon para lang mamukod-tangi at mapatanyag ang sarili ko? Makabuluhang paghahangad ba ito? Naisip ko kung paanong nag-aral nang mabuti ang mama ko mula pa sa murang edad para mamukod-tangi at marating ang tagumpay, masipag na nagtrabaho para sa kanyang bokasyon, at sa wakas ay manguna sa edad na trenta, nilalampasan ang mga dating paghihirap, tinamasa ang mas magagandang materyal na kalagayan, at nagtamo ng kasikatan, pakinabang at ng respeto ng iba. Sa panlabas, tila marangal siya, pero sa huli, nagkaroon siya ng cancer at pumanaw. Hindi siya mailigtas ng kanyang kasikatan at pakinabang. Napagtanto ko na ang paghahangad ng kasikatan at pakinabang ay walang halaga o kabuluhan. Kalaunan, nabasa ko ang dalawa pang sipi ng mga salita ng Diyos, na nagbigay-daan sa akin na mas mapagtanto kung anong landas ang dapat kong piliin. Sabi ng Makapangyarihang Diyos: “Isa kang nilalang—mangyari pa ay dapat mong sambahin ang Diyos at mamuhay nang makahulugan. Kung hindi mo sasambahin ang Diyos kundi mamumuhay ka ayon sa iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. … Kayo ay mga taong patuloy na naghahanap sa tamang landas, yaong mga naghahangad ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa 2). “Ang mga kabataan ay hindi dapat mawalan ng mga mithiin, hangarin, at masigasig na pagnanasang pagbutihin ang sarili nila; hindi sila dapat panghinaan ng loob tungkol sa kanilang mga pag-asam, at ni hindi sila dapat mawalan ng pag-asa sa buhay o ng tiwala sa hinaharap; dapat silang magtiyagang magpatuloy sa daan ng katotohanan na pinili na nila ngayon—upang matanto ang kanilang naising gugulin ang kanilang buong buhay para sa Akin. Hindi sila dapat mawalan ng katotohanan, ni hindi sila dapat maging mapagpaimbabaw at makasalanan—dapat silang maging matatag sa wastong paninindigan. Hindi sila dapat magpatangay na lamang, kundi dapat silang magkaroon ng espiritung may tapang na magsakripisyo at makibaka para sa katarungan at katotohanan. Ang mga kabataan ay dapat magkaroon ng katapangang huwag sumuko sa pang-aapi ng mga puwersa ng kadiliman at baguhin ang kabuluhan ng kanilang pag-iral. Hindi dapat isuko ng mga kabataan ang kanilang sarili sa paghihirap, kundi dapat silang maging bukas at prangka, at mapagpatawad sa kanilang mga kapatid. Siyempre, ito ang mga hinihingi Ko sa lahat, at ang Aking payo sa lahat. Ngunit higit pa riyan, ito ang Aking mga salitang magpapaginhawa sa lahat ng kabataan. Dapat kayong magsagawa ayon sa Aking mga salita. Lalo na, hindi dapat mawalan ng paninindigan ang mga kabataan na gamitin ang pagkakilala sa mga isyu at maghanap ng katarungan at katotohanan. Dapat ninyong hangarin ang lahat ng bagay na maganda at mabuti, at dapat ninyong matamo ang realidad ng lahat ng positibong bagay. Dapat kayong maging responsable sa inyong buhay, at huwag ninyong maliitin ito. Pumaparito sa lupa ang mga tao at bihira Akong makatagpo, at bihira ding magkaroon ng oportunidad na hanapin at matamo ang katotohanan. Bakit hindi ninyo pahalagahan ang magandang pagkakataong ito bilang tamang landas na tatahakin sa buhay na ito?” (Ang Salita, Vol. I. Ang Pagpapakita at Gawain ng Diyos. Mga Salita para sa mga Kabataan at Matatanda). Binigyan ako ng mga salita ng Diyos ng panibagong pagkaunawa sa buhay. Hindi dapat mamuhay ang tao para maghangad ng kasikatan at pakinabang, kundi dapat niyang sambahin ang Diyos, hangarin ang katotohanan, at igugol ang kanyang sarili para sa Diyos. Ito ang bumubuo sa isang mahalaga at makabuluhang buhay. Bilang mga nilikha, kahit na makamit natin ang kasikatan, pakinabang at ang respeto ng iba, kung hindi natin sinasamba ang Diyos at hindi natin tinutupad ang ating mga tungkulin bilang nilikha, magiging walang saysay ang ating pamumuhay. Bagamat sinabi ko noong una na handa akong sumunod sa Diyos, talikuran ang mga bagay-bagay, at gugulin ang sarili ko, hindi ko talaga isinagawa ang alinman sa mga iyon. Hinangad ko pa rin ang mga kaginhawahan ng laman, magandang kinabukasan at ang respeto ng iba. Hindi ko pa rin naunawaan ang tunay na kabuluhan at halaga ng buhay ng tao. Naisip ko kung paanong pagpapala at biyaya ng Diyos ang maipanganak ako sa mga huling araw at matanggap ko ang gawain ng Diyos sa napakamurang edad. Isinaayos ng Diyos na lumaki ako sa kapaki-pakinabang na kapaligirang ito kung saan natuto akong magsalita ng maraming wika, kabilang na ang Chinese, na nagbibigay-daan sa akin na mabasa ang mga salita ng Diyos at magamit ang aking mga kasanayan sa aking tungkulin. Ang aking edad, pinagmulan, at mga kakayahan sa wika ay lahat naaangkop sa paghahangad sa katotohanan at paggampan ng aking mga tungkulin. Kung ang tanging hinangad ko ay kasikatan, pakinabang, at katayuan, at natamo kong pareho ang kasikatan at pakinabang subalit nawalan ako ng pagkakataong sundin ang Diyos at hangarin ang katotohanan, ano ang magiging kabuluhan sa pagkakamit na iyon? Wala sa mundong ito ang makakapantay sa pagkamit sa katotohanan, at hindi maihahalintulad ang isang buhay na itinuturing na maganda ng mga tao sa isang buhay na pinupuri ng Lumikha. Tanging ang isang buhay na pinupuri ng Diyos ang makabuluhan at may halaga. Nang mapagtanto ito, nagkaroon ako ng determinasyon na hangarin ang katotohanan at magpasakop sa Diyos at palugurin ang Diyos. Handa rin akong talikuran ang unibersidad para gugulin ang sarili ko para sa Diyos. Nanalangin ako sa Diyos at sinabi kong dapat akong makawala sa nakababagot at nakayayamot na pamumuhay na ito, na dapat kong hangarin ang katotohanan, sundin ang Diyos at tahakin ang tamang landas.

Kalaunan, tinawagan ko ang aking guro, sinabi ko sa kanya na nagbabalak akong huminto at pinapirma ko siya sa aking withdrawal application. Gayunpaman, bukod sa hindi siya pumayag na pumirma, sinabi rin niya: “Isang taon na lang bago ka magtapos, hindi ba’t sayang naman kung ngayon ka pa hihinto? Malinaw naman sa iyo na ang sahod ng mga nakapagtapos ng kolehiyo ay mas mataas kaysa sa mga hindi nakapagtapos. Kung hindi ka makapagtapos ng kolehiyo, baka mahirapan ka pa ngang makahanap ng trabaho; magiging iba ang tingin sa iyo ng mga tao. Kung may problema ka, pwede mong ipagpaliban ang pag-aaral nang isang taon at pagkatapos ay bumalik ka kapag nalutas na ang mga bagay-bagay. Hindi ba’t mas mabuti iyon?” Matapos marinig ang payo ng aking guro, medyo nagtalo ang kalooban ko. Naisip ko na baka dapat kong ipagpaliban ang aking pag-aaral gaya ng sinabi niya at pagkatapos ay maaari akong bumalik sa hinaharap. Sa gayong paraan, makakapagtapos ako, makukuha ang degree ko at makakahanap ako ng magandang trabaho at rerespetuhin ako sa hinaharap. Subalit naisip ko rin na baka ito ay isang mapanlinlang na pakana ni Satanas. Ayaw ni Satanas na sundin ko ang Diyos at gampanan ang aking tungkulin, kaya ginamit nito ang kasikatan at pakinabang para tuksuhin ako. Naisip ko ang mga salita ng Diyos na nagsasabing: “Kapag ang Diyos ay gumagawa, nagmamalasakit sa isang tao, at nagmamasid sa taong ito, at kapag pinapaboran at sinasang-ayunan Niya ang taong ito, nakabuntot din nang malapitan si Satanas, tinatangkang linlangin ang taong ito at ilagay sa kapahamakan. Kung nais ng Diyos na makamit ang taong ito, gagawin ni Satanas ang lahat ng makakaya nito upang hadlangan ang Diyos, gamit ang iba’t ibang masasamang kaparaanan upang tuksuhin, guluhin at pinsalain ang gawain ng Diyos, upang makamit ang natatagong layon nito. Ano ang layon nito? Ayaw nito na makamit ng Diyos ang sinuman; nais nitong agawin ang pagmamay-ari sa mga taong nais makamit ng Diyos, gusto nitong kontrolin sila, ang pangasiwaan sila upang sambahin nila ito nang sa gayon ay samahan nila ito sa paggawa ng mga kasamaan, at labanan ang Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Kung tatalikuran ko ang aking pag-aaral para sundin ang Diyos, magkakaroon ako ng mas maraming oras para hangarin ang katotohanan at gawin ang aking tungkulin, pero sinabi ng aking guro ang ilang bagay para subukan akong tuksuhin. Sa panlabas, tila nagmamalasakit siya sa akin, subalit nasa likod niyon ang mapanlinlang na pakana ni Satanas. Gusto akong tuksuhin ni Satanas na magpatuloy sa paghahangad ng kasikatan, pakinabang at katayuan at malugmok sa aking paghahangad ng kasikatan at pakinabang. Hindi ako pwedeng mahulog sa panlalansi ni Satanas. Nang mapagtanto ito, sinagot ko ang aking guro, sinasabing: “Naiintindihan ko ang ibig mong sabihin, pero mas malinaw na sa akin ngayon ang apurahang layunin ng Diyos. Matagal at taimtim kong pinag-isipan ang pagpili sa landas na ito ng pananalig at nakapagpasya na ako. Iaalay ko ang buhay ko sa pananalig, susundin ko ang Diyos, gugugulin ang aking sarili para sa Kanya, at hinding-hindi na ako babalik para ipagpatuloy ang aking pag-aaral. Nakapagdesisyon na ako na huminto, sana maintindihan mo ako.” Nang makitang buo na ang pasya ko, hindi na ako sinubukan pang kumbinsihin ng guro, at pinirmahan niya ang mga papeles ng aking paghinto sa pag-aaral. Kaya agad na akong huminto.

Pagkatapos huminto sa pag-aaral, nagkaroon ako ng mas maraming oras at lakas para gawin ang aking tungkulin, at mas lalo akong naging tutok at tahimik sa harap ng Diyos. Nagkaroon din ako ng mas maraming oras para magnilay sa mga salita ng Diyos, makipagbahaginan sa katotohanan sa aking mga kapatid at gawin ang aking tungkulin. Pakiramdam ko ay mas lalo akong napapalapit sa Diyos. Halos isang taon at kalahati na ang nakalipas ngayon. Habang ginagampanan ang aking tungkulin, ibinubunyag ko ang aking mga tiwaling disposisyon, ngunit sa pamamagitan nito, natutunan ko kung paano makipagtulungan nang maayos sa iba, at kapag nahaharap ako sa mga isyu, hindi ako naiipit sa mga ito at hinahanap ko ang katotohanan para malutas ang mga ito. Napakarami kong nakamit nitong nakaraang taon. Kung naghintay ako ng isa pang taon para simulan ang aking tungkulin, marami sana akong mapapalagpas na mga pagkakataon para makamit ang katotohanan, na magiging isang malaking kawalan para sa akin. Nakita ko rin na lalong tumitindi ang mga sakuna sa mundo. May giyera sa Ukraine at Russia, lumilitaw ang malalaking alitan sa buong mundo, tumitindi ang pandemya, at nagiging mas madalas ang mga lindol at baha. Naisip ko kung paanong kapag dumating ang mga kalamidad, kahit na makuha ko ang aking degree at magtamo ako ng kasikatan, pakinabang at respeto, magiging walang kabuluhan lang ang lahat kung wala akong buhay. Gaya ng sinabi ng Panginoong Jesus: “Sapagka’t ano ang pakikinabangin ng tao, kung makamtan niya ang buong sanglibutan, at mawawala o mapapahamak ang kaniyang sarili?” (Lucas 9:25). Dapat akong manampalataya sa Diyos at sundin Siya nang buong puso, sa gayon ay matatamo ko ang katotohanan at buhay. Ito ang pinakamahalagang bagay sa mundo at ang pinakamalaking pagpapala! Ang desisyon ko na talikuran ang aking pag-aaral para sundin ang Diyos at gampanan ang aking tungkulin bilang nilikha ay ang pinakamagandang desisyon na nagawa ko! Salamat sa Diyos sa Kanyang patnubay!


27. Ang Mga Kahihinatnan ng Sobra-sobrang Pagseselos

Ni Qinmo, Tsina

Noong 2016, gumagawa ako ng mga video sa iglesia. Napansin ko na mas maraming nagawang video si Sister Xin Cheng, at sa aming mga talakayan, ginagamit ang karamihan sa mga opinyon niya, at palaging hinihingi ng superbisor na ibahagi ni Sister Xin Cheng ang mga pananaw niya. Inakala kong matagal na siyang nagsasagawa at mahusay sa teknikal na kasanayan, kaya inisip ko, “Dahil bago ako rito, dapat akong matuto pa sa kanya.” Pero kalaunan, nalaman ko na dalawang buwan pa lang naririto si Xin Cheng, at sinimulan kong isipin, “Halos sabay kaming nagsimula sa paggawa ng aming tungkulin dito. Marahil ay ikukumpara ako ng iba sa kanya. Kung makakamit niya ang pagsang-ayon ng lahat, hindi puwedeng mas mahina ako sa kanya, kung hindi, hahamakin ako ng mga tao.” Kalaunan, sadya kong pinanood ang mga videong ginawa ni Xin Cheng, pero wala akong nakitang kahit anong partikular na espesyal, kaya inisip ko na walang espesyal sa mga kasanayan niya—dapat maabot ko rin ang antas na iyon. Para patunayan na hindi mas magaling si Xin Cheng kaysa sa akin, maingat akong nagninilay-nilay tuwing tinatalakay namin ang presentasyon ng mga video, sinusubukan kong magbigay ng mga kabatirang mas pinag-isipan kaysa sa kanya. Kahit kapag angkop ang mga pananaw niya, magdadagdag pa rin ako ng sarili kong mga pananaw bukod ng sa kanya, para isipin ng lahat na isinaalang-alang ko nang mas komprehensibo ang mga isyu kaysa sa ginawa niya.

Isang beses, nakita ko na talagang maganda ang videong ginawa ni Xin Cheng. Nakakaaliw itong panoorin. Bagama’t sa aking puso ay tinanggap ko ito, ang isipin na tanggaping maganda ang video niya ay parang hayagang pagsampal sa sarili ko, at talagang hindi ko magawa ito. Pinagaan ko ang loob ko sa pag-iisip na, “Kung isasapuso ko ito nang kaunti, hindi ako magiging mas malala kaysa sa kanya.” Pagkatapos niyon, partikular akong naging masinop sa paggawa ng mga video, paulit-ulit na pinag-iisipan ang mahahalagang bahagi, at isinasaalang-alang kung paano i-edit ang mga iyon para sa magandang effect. Pagkatapos ng kaunting pagsisikap, gumawa ako ng ilang video, at nang ipinasuri ko ang mga ito kay Xin Cheng, wala siyang nakitang anumang mga isyu, kaya nagkaroon ako ng kumpiyansang kapantay ng sa akin ang kasanayan niya. Pero kalaunan, hiningi ng superbisor na gabayan ako ni Xin Cheng. Inisip ko, “Halos magkasabay lang kaming nagsimula, kaya bakit niya ako dapat gabayan? Iniisip siguro ng superbisor na hindi ako kasinggaling ni Xin Cheng.” Sa aking puso ay lubos akong hindi kumbinsido, iniisip na, “Kung masunurin akong matututo sa kanya, parang pag-amin ito na mas mababa ako kaysa sa kanya, at kahit na mas maayos ang gawa ko sa hinaharap, siya ang pupurihin ng lahat. Hindi ko hahayaang mangyari iyon!” Kaya, kapag tinatalakay kay Xin Cheng ang presentasyon ng mga video, wala talaga akong pakialam sa mga opinyon niya at kaswal ko lang na binabalewala ang mga iyon. Sa kabaligtaran, kapag ibinabahagi ko ang mga pananaw ko, napakataimtim na nakikinig ni Xin Cheng, at madalas niyang binabanggit ang mga bahaging hindi niya makilatis at hinahanap niya ang mungkahi ko sa mga iyon. Tiningnan ko ito bilang isang tanda na mas marami akong alam kaysa sa kanya, at hindi ko siya itinuring na nararapat sa aking atensiyon. Hindi nagtagal, tumaas ang ranggo ni Xin Cheng para gawin ang tungkulin niya sa ibang lugar, at kapwa naging masaya at nainggit ako. Nainggit ako sa pagtaas ng ranggo niya, pero kasabay nito, lihim akong natuwa dahil ang pag-alis niya ay nangangahulugang nabawasan na ako ng isang kakompetensiya.

Pagkaalis ni Xin Cheng, may isang pagkakataong tinatalakay namin ang presentasyon sa isang video. Mahirap makilatis ang ilang isyu, na nagdudulot ng madalas na mga pagkaantala at mabagal na pag-usad. Hindi ko maiwasang isipin na, “Dati, noong hiniling ng superbisor kay Xin Cheng na tulungan ako at makipagbahaginan sa amin tungkol sa karanasan niya, binalewala ko ito, iniisip na nauwaan ko ang lahat ng alam niya at na hindi mahalaga kung kasama siya sa pangkat o hindi. Ngayong kakaalis lang ni Xin Cheng, nahaharap kami sa mga paghihirap. Limitado pala ang pagkaunawa ko sa mga prinsipyo. Kung walang isang taong nangangasiwa at gumagabay, hindi ko talaga kayang gumawa ng videong pasok sa pamantayan.” Noong sandaling iyon, nadama ko kung gaano ako kayabang, at nagsimula akong mangulila sa presensiya ni Xin Cheng, iniisip ko kung gaano sana kaganda na may isa pang kasama at mga mungkahing masasangguni. Naalala ko ang ilang salita ng Diyos: “Kailangan kayong magtulungan nang maayos para sa layunin ng gawain ng Diyos, para sa kapakinabangan ng iglesia, at upang hikayating sumulong ang inyong mga kapatid. Dapat kayong makipag-ugnayan sa isa’t isa, na bawat isa ay pinupunan ang pagkukulang ng iba at humahantong sa mas magandang resulta ng gawain, upang magpakita ng pagsasaalang-alang sa mga layunin ng Diyos. Ito ang tunay na pagtutulungan, at ang mga gumagawa lamang nito ang magtatamo ng tunay na pagpasok” (Ang Salita, Vol. I. Ang Pagpapakita at Gawain ng Diyos. Maglingkod Gaya ng Ginawa ng mga Israelita). Bigla kong napagtanto, na isinaayos ng Diyos na makipagtulungan ako kay Xin Cheng para mapunan namin ang mga kalakasan at kahinaan ng isa’t isa para gawing mas maayos ang mga video. Pero sa mga nakalipas na buwan, hindi ko inaasikaso ang dapat na ginagawa ko, nakatuon lamang ako sa pagkukumpara sa sarili ko sa kanya at pagpapakitang-gilas sa mga sarili kong abilidad, ibinubukod siya at hindi nakikipagtulungan sa kanya. Ngayong umalis na si Xin Cheng, wala na akong pagkakataong matuto sa kanya. Sa puntong ito, kinamuhian ko ang sarili ko dahil sa pagiging hindi makatwiran dati.

Sa aking paghahanap, nabasa ko ang mga salitang ito ng Diyos: “Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging malisyoso! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga hangarin, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Ano ang pinakakapansin-pansing disposisyon ng mga anticristo? Ibig sabihin, ano ang disposisyong makikita mo kapag nakikipag-ugnayan ka sa kanila, mula sa pagkarinig lamang ng isa o dalawang parirala nila? Kayabangan. … Patas na sabihing dahil mayabang sila at naniniwalang walang sinuman ang makapapantay sa kanila—na dahil rito, hindi nila gustong makipagtulungan o makipagtalakayan ng mga bagay-bagay sa sinuman, sa anumang ginagawa nila. Puwedeng makinig sila sa mga sermon, magbasa ng mga salita ng Diyos, makita ang paglalantad ng Kanyang mga salita, o mapungusan kung minsan, pero sa anumang kaso, hindi sila aamin na nagsiwalat sila ng katiwalian at na sumalangsang sila, lalong hindi sa pagiging mapagmataas at mapagmagaling. Hindi nila nagagawang maunawaan na isa lang silang ordinaryong tao, na may ordinaryong kakayahan. Hindi nila kayang maunawaan ang gayong mga bagay. Paano mo man sila pungusan, iisipin pa rin nilang may mahusay silang kakayahan, na mas mataas sila kaysa sa mga ordinaryong tao. Hindi ba’t wala na itong pag-asa? (Wala na itong pag-asa.) Wala na itong pag-asa. Iyon ay isang anticristo” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Sa pamamagitan ng paglalantad ng mga salita ng Diyos, napagtanto ko na ang naging pag-uugali ko ay ang mismong pagkainggit sa mahuhusay na tao at ang kayabangang walang katwiran na inilantad ng Diyos. Sa pagninilay-nilay ko noong kararating ko lang at kakasimula pa lang gumawa ng mga video, noong nakita ko si Xin Cheng na nagagawang makamit ang pagsang-ayon ng lahat kahit na kasasali lang din niya, ikinumpara ko ang sarili ko sa kanya, iniisip na kung kaya niyang gawin ito, kaya ko rin. Sa paggawa man ito ng mga video o pagbabahagi ng mga pananaw, piniga ko ang utak ko sa pagsubok na ipakitang-gilas ang katalinuhan ko. Ayaw ko ring kilalanin ang mga kalakasan ni Xin Cheng. Malinaw na mas mataas kaysa sa akin ang antas ng kasanayan niya sa paggawa ng video, at bagama’t sa puso ko ay tinanggap ko ito, sa salita ay tumanggi akong kilalanin ito. Hiniling ng superbisor kay Xin Cheng na mas gabayan pa ako para mabilis kong maarok ang mga prinsipyo at mapagbuti ang antas ng kasanayan ko, pero tiningnan ko iyon bilang isang tanda ng paghamak sa akin, at paulit-ulit kong tinrato si Xin Cheng nang may walang galang na saloobin. Dahil sa pagseselos ko, naipit ako sa mga gawi ko nang walang pagnanais na humusay, at wala akong natutuhang kahit ano mula sa pakikipagtulungan sa kanya. Bukod doon, dahil kasisimula ko pa lang sa pagsasanay sa paggawa ng video, marami akong pagkukulang sa aking mga kasanayan, pero nadama ko pa rin na parang alam ko ang lahat, at naging bulag at sutil ako sa aking kayabangan. Mas mahusay si Xin Cheng kaysa sa akin sa paggawa ng mga video, at nagagawa pa nga niyang mapagkumbabang humanap ng paggabay at makipagtalakayan ng mga isyu sa akin, pero binalewala ko ang mga kalakasan niya at walang kahihiyan ko pa ngang pinaniwalaang mas magaling ako kaysa sa kanya. Kung nagkaroon sana ako ng kahit kaunting katwiran para magawang kilalanin ang mga kakulangan ko, hindi maging mayabang at matuto mula kay Xin Cheng, hindi sana ako magiging ganito kawalang-wala at kakaawa-awa ngayon. Nang mapagtanto ko ito, nanalangin ako sa Diyos, “O Diyos, hindi ko inaasikaso ang dapat na ginagawa ko at binigo ko ang taimtim Mong layunin. Kahit ngayon, hindi pa rin ako naging bihasa sa mga kasanayan, na nakaantala sa tungkulin ko. Handa akong magsisi.”

Makalipas ang dalawang taon, isang bagong superbisor na nagngangalang Wang Lu ang naitalaga. Ako ang responsable dati sa gawain ni Wang Lu, pero naging superbisor na siya ngayon na nangangasiwa sa gawain ko, na talagang ikinaasiwa ko. Inisip ko, “Mas matagal ko nang ginagawa ang tungkulin ko kaysa sa kanya, pero naging superbisor na siya kaagad pagdating niya. Iisipin kaya ng mga kapatid na sa kabila ng mas mahabang pagsasanay ko, hindi pa rin ako kasinggaling ng isang baguhan?” Bagama’t hindi ko nilayong maging isang superbisor, ayaw ko ring mahamak. Kaya maingat kong tinanong ang isang sister tungkol sa opinyon niya kay Wang Lu, at sinabi ng sister na si Wang Lu ay may talagang mahusay na pagkaarok sa mga prinsipyo at magaganda ang resulta ng mga videong ginawa niya. Nang marinig ko ito, hindi ako kumbinsido at hindi makapaniwalang talagang ganoon siya kahusay. Pagkatapos niyon, palagi akong naghahanap ng mga katiting na problema kay Wang Lu para maibsan ang pagkiling sa pag-iisip ko. Isang gabi, dumating si Wang Lu para ibuod ang mga isyu sa aming gawain, at gusto kong makita kung ano ba mismo ang antas niya, kaya naghintay ako na makipagbahaginan siya. Gayumpaman, matagal siyang tahimik. Inisip ko, “Bilang isang superbisor, bakit hindi ka na magsimula? Mukhang superbisor ka lang sa pangalan. Ni hindi mo maayos ang katiting na gawaing ito.” Pagkatapos niyon, sadya kong sinabi sa mga sister na pasibo si Wang Lu at hindi mahusay sa kanyang mga tungkulin, at sumang-ayon sila sa pananaw ko. Medyo natuwa ako sa kasawian niya, iniisip na, “Bagama’t pinupuri siya ngayon, hindi kahanga-hanga ang kakayahan niya sa gawain sa anumang paraan. Malamang na hindi niya magagawang pangasiwaan nang matagal ang papel ng isang superbisor. Pagdating ng panahong iyon, iisipin ng mga kapatid na, bagama’t wala akong kakayahan na maging isang superbisor, kahit papaano ay maaasahan at mapagkakatiwalaan ako sa aking tungkulin, at hindi ako mas malala kaysa sa kanya.” Sa isa pang pagtitipon, tinanong ni Wang Lu ang kalagayan ko, at sumagot ako nang mapagwalang-bahala, kaya nahirapan siyang maarok ang tunay kong kalagayan, at sadya ko siyang inilagay sa isang mahirap na posisyon. Sa mga karaniwang pagtitipon, kahit na may mga kabatiran ako, hindi ako kaagad nakikipagbahaginan, at taimtim pa nga akong umasa na mananatili ring tahimik ang iba, para makita kung paano pangangasiwaan ni Wang Lu ang sitwasyon. Pero nagkusa ang lahat na magbukas at makipagbahaginan, at aktibo silang sumagot sa kahit anong tanong ni Wang Lu. Dahil nakita kong malaya at kampante ang lahat samantalang pakiramdam ko ay hindi ako nababagay, tinanong ko ang aking sarili, “Bakit kaya ng lahat na tratuhin nang tama si Wang Lu, samantalang palagi kong sinusubukang sumalungat sa kanya?” Sa aking pagninilay-nilay, napagtanto ko na umaandar na naman ang pagkaselosa ko.

Isang araw, nabasa ko ang mga salitang ito ng Diyos: “Anong uri ng disposisyon ito kapag may nakita ang isang tao na mas mahusay kaysa sa kanya at sinusubukan niya siyang pabagsakin, nagkakalat ng mga tsismis tungkol sa kanya, o gumagamit ng mga kasuklam-suklam na paraan para siraan siya at isabotahe ang kanyang reputasyon—inaapakan pa ang kanyang pagkatao—para maprotektahan ng taong ito ang sarili niyang puwang sa isip ng mga tao? Hindi lang ito kayabangan at kapalaluan, ito ay disposisyon ni Satanas, ito ay isang malisyosong disposisyon. Mapaminsala at buktot na nagagawa ng taong ito na batikusin at ihiwalay ang mga taong mas mahusay at mas malakas kaysa sa kanya. At ipinapakita ng hindi niya pagtigil hanggang sa mapabagsak ang mga tao kung gaano siya kademonyo! Dahil namumuhay siya ayon sa disposisyon ni Satanas, malamang na maliitin niya ang mga tao, subukang isangkalan sila, at pahirapan sila. Hindi ba ito paggawa ng masama? At habang namumuhay nang ganito, iniisip pa rin niyang maayos ang lagay niya, na mabuti siyang tao—subalit kapag may nakita siya na taong mas magaling kaysa sa kanya, malamang na pahirapan niya ito, na tapak-tapakan niya ito. Ano ang isyu rito? Hindi ba’t ang mga taong kayang gumawa ng ganoong masasamang gawa ay mga imoral at matitigas ang ulo? Ang mga gayong tao ay iniisip lamang ang sarili nilang mga interes, isinasaalang-alang lamang nila ang sarili nilang damdamin, at ang tanging nais nila ay matupad ang sarili nilang mga pagnanasa, ambisyon, at mithiin. Wala silang pakialam kung gaano kalaking pinsala ang idinudulot nila sa gawain ng iglesia, at mas gugustuhin nilang isakripisyo ang mga interes ng sambahayan ng Diyos para maprotektahan ang kanilang katayuan sa isipan ng mga tao at ang sarili nilang reputasyon. Hindi ba’t ang mga taong gaya nito ay mayayabang at nag-aakalang mas matuwid sila kaysa sa iba, mga makasarili at ubod ng sama? Ang gayong mga tao ay hindi lamang mayayabang at nag-aakalang mas matuwid sila kaysa sa iba, labis din silang makasarili at ubod ng sama. Hinding-hindi sila mapagsaalang-alang sa mga layunin ng Diyos. May takot sa Diyos na puso ba ang gayong mga tao? Wala man lang silang takot sa Diyos na puso. Ito ang dahilan kung bakit wala silang pakundangan kung kumilos at ginagawa nila ang anumang gusto nila, nang walang nadaramang anumang pagsisisi, walang anumang pangamba, walang anumang pagkabalisa o pag-aalala, at hindi iniisip ang mga ibubunga nito. Ito ang madalas nilang ginagawa, at kung paano sila palaging kumikilos. Ano ang kalikasan ng ganoong pag-uugali? Sa mas magaang na salita, ang mga gayong tao ay napakamainggitin at may napakalakas na paghahangad para sa pansariling reputasyon at katayuan; sila ay napakamapanlinlang at traydor. Sa mas masakit na pananalita, ang diwa ng problema ay ang gayong mga tao ay wala man lang may-takot-sa-Diyos na puso. Hindi sila takot sa Diyos, naniniwala sila na sila ang pinakamahalaga, at itinuturing nila na bawat aspeto ng kanilang sarili ay mas mataas kaysa sa Diyos at mas mataas kaysa sa katotohanan. Sa kanilang puso, ang Diyos ay hindi karapat-dapat banggitin at hindi mahalaga, at wala man lang anumang mataas na katayuan ang Diyos sa kanilang puso. Maisasagawa ba ang katotohanan ng mga walang puwang ang Diyos sa puso nila, at ng mga walang may-takot-sa-Diyos na puso? Hinding-hindi. Kaya, kapag karaniwan ay masaya silang kumikilos at pinananatiling abala ang kanilang sarili at gumugugol ng matinding lakas, ano ang ginagawa nila? Sinasabi pa ng mga taong ito na tinalikuran na nila ang lahat upang gumugol para sa Diyos at nagdusa na sila nang malaki, ngunit ang totoo, ang motibo, prinsipyo, at layon ng lahat ng kilos nila ay para sa sarili nilang katayuan at reputasyon, para maprotektahan ang lahat ng interes nila. Masasabi ba ninyo o hindi ninyo masasabing masama ang ganitong uri ng tao? Anong uri ng mga tao ang naniniwala sa Diyos sa loob ng maraming taon, subalit wala namang may-takot-sa-Diyos na puso? Hindi ba’t mapagmataas sila? Hindi ba’t mga Satanas sila? At anong mga bagay ang pinakawala sa walang takot sa Diyos na puso? Bukod sa mga halimaw, ito ay ang masama at ang mga anticristo, ang kauri ng mga diyablo at ni Satanas. Hindi talaga nila tinatanggap ang katotohanan; wala silang anumang may-takot-sa-Diyos na puso. Kaya nilang gumawa ng anumang kasamaan; sila ang mga kaaway ng Diyos, at ang mga kaaway ng Kanyang mga hinirang na tao” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Sa pagbabasa ng mga salita ng Diyos, nadama kong lubos na tumagos ang mga iyon sa puso ko. Labis akong napahiya sa mga salitang gaya ng “ang masama,” “ang mga anticristo,” “mga diyablo,” at “Satanas”. Malinaw na hindi ko kayang maging isang superbisor, pero gusto kong purihin ako ng iba. Dahil nakita ko si Wang Lu, na isang baguhan, na nalalampasan ang iba, natakot ako na sasabihin ng mga tao na sa kabila ng mahabang panahon ng pagsasanay ko, mas mababa pa rin ako kaysa sa baguhan, na pinagmukha akong hindi sapat. Mula sa pagseselos at hindi pagkakontento, tumuon ako sa paghahanap ng mga kamalian sa kanya. Noong unang sumali si Wang Lu at hindi pa siya pamilyar sa gawain, sinubukan kong maghanap ng kapintasan sa kanya dahil sa pagiging pasibo niya at hindi mahusay, para maliitin siya at sirain ang mga pagsisikap niya. Sa mga pagtitipon, hindi ako maagap sa pagbabahaginan at ayaw ko ring hayaan ang ibang kapatid na magbahagi, sadyang nilalayong ipahiya siya. Talagang kasuklam-suklam at mapaminsala ako, nang wala man lang takot sa Diyos! Sa panlabas, nagselos ako sa kanya at gumawa para sirain siya, pero sa realidad, ginugulo at ginagambala ko ang gawain ng iglesia, at sinasalungat ang disposisyon ng Diyos. Paggawa ito ng kasamaan! Hindi ko mismo magawang isakatuparan ang papel ng isang superbisor, pero sinunggaban ko ang mga pagkakamali ng iba para pahirapan sila, umaasang mabibigo rin sila. Kumikilos ako bilang isang lingkod ni Satanas. Kung patuloy akong mamumuhay sa pagseselos at pakikipagkompetensiya, sa malao’t madali, haharapin ko ang kaparusahan ng Diyos dahil sa paggawa ng maraming masamang gawa.

Sa aking pagninilay-nilay, binasa ko ang mga salitang ito ng Diyos: “Sa kampo ni Satanas, sa lipunan man o sa mga opisyal na mga lupon, ano ang namamayaning atmospera? Ano ang mga popular na pagsasagawa? Dapat kayong magkaroon ng ilang pagkaunawa sa mga ito. Ano ang mga prinsipyo at mga alituntunin ng kanilang mga kilos? Ang bawat isa ay may sariling batas; nagkakanya-kanya ng landas ang bawat isa. Kumikilos sila ayon sa sarili nilang interes at gumagawa ayon sa pinipili nila. Sinuman ang may awtoridad ang siyang may huling salita. Kahit sandali ay hindi nila iniisip ang iba. Ginagawa nila ang maibigan nila, nagsisikap para sa katanyagan, pakinabang, at katayuan, at ganap na kumikilos ayon sa mga sarili nilang kagustuhan. Sa sandaling tumanggap sila ng kapangyarihan, mabilis nilang ginagamit ang kapangyarihang ito sa iba. Kung napasama mo ang loob nila, nanaisin nilang pahirapan ka, at wala ka nang magagawa kundi ang magbigay sa kanila ng mga regalo. Kasingsama sila ng mga alakdan, handa silang labagin ang mga batas, ang mga regulasyon ng pamahalaan, at gumawa ng mga krimen. Lahat ng ito ay kaya nilang gawin. Ganito kadilim at kasama sa kampo ni Satanas. Ngayon, pumarito ang Diyos upang iligtas ang sangkatauhan, upang tulutan ang mga taong tanggapin ang katotohanan, maunawaan ang katotohanan, at makalaya mula sa pang-aalipin at kapangyarihan ni Satanas. Kung hindi ninyo tatanggapin ang katotohanan at isasagawa ang katotohanan, hindi ba’t namumuhay pa rin kayo sa ilalim ng kapangyarihan ni Satanas? Kung gayon, ano ang pinagkaiba ng kasalukuyang kalagayan ninyo sa mga diyablo at ni Satanas? Makikipagkumpetensiya kayo sa paraang katulad ng sa mga walang pananampalataya. Lalaban kayo sa paraang katulad sa paglaban ng mga walang pananampalataya. Mula umaga hanggang gabi, kayo ay magpaplano, magpapakana, maiinggit at makikipagtalo. Ano ang ugat ng problemang ito? Ito ay dahil may mga tiwaling disposisyon ang mga tao, at namumuhay ang mga tao ayon sa mga tiwaling disposisyong ito. Ang paghahari ng mga tiwaling disposisyon ay ang paghahari ni Satanas; nananahan ang sangkatauhang ginawang tiwali sa loob ng satanikong disposisyon, at walang eksepsiyon dito” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Pagkatapos mabasa ang mga salita ng Diyos, naalala ko na bago ako nanampalataya sa Diyos, sumunod ako sa mga panuntunan para manatiling buhay gaya ng “Isa lang ang lalaking maaaring manguna,” at “Ang pagiging lehitimo ay para sa nanalo; ang mga natalo ay laging nasa mali.” Naisip ko na ang malampasan ang mga nasa palibot ko at ang maging isang taong tinitingala at sinusuportahan ng iba ay ang halaga ng pag-iral. Sa ilalim ng pangingibabaw ng kaisipang ito, sa paaralan, ang mga may mas matataas na marka o mas pinapansin ng mga guro ang naging mga taong lihim kong pinagkukumparahan ng sarili ko. Pagkatapos maging manggagawa, madalas kong marinig na upang matiyak ang matatag na posisyon at maging respetado, dapat maging angat ang isang tao at maging napakagaling. Kapag may isang tao sa paligid ko na mas mahusay kaysa sa akin, parang krisis iyon, dahil nangangahulugan ito na may dagdag na kakompetensiya, at sa partikular na larangan, kung nahihigitan ng isang baguhan ang isang taong may karanasan na, mas lalong nakakahiya ito. Patuloy kong tiningnan ang mga bagay sa ganitong paraan kahit pa nagsimula na akong manampalataya sa Diyos. Sa anumang grupo ng mga tao, una ko munang tinitingnan kung sino ang mas magaling kaysa sa akin o kung sino ang maaaring maging banta sa posisiyon ko. Kung may sinumang nalampasan ako sa kahit anong larangan, mapapahiya ako at magseselos at hindi ako magiging kumbinsido. Nang nakita ko ang mga kapatid na mas magaling kaysa sa akin, nagselos ako at ibinukod ko sila, at palaging sinusubukang maliitin sila at itaas ang sarili ko. Para malampasan sila, kaya ko pa ngang gumamit ng pagpapakana, tinutukoy ang mga kamalian, at nanghuhusga kapag nakatalikod sila, umaasang mapapabagsak sila para malugod ako. Napagtanto ko na dahil sa pamumuhay sa mga panuntunan ni Satanas para manatiling buhay, naging mayabang ako, mapaminsala, at walang pagkatao, at ginulo ko rin ang gawain ng iglesia. Hindi ako tinrato ng Diyos ayon sa masasamang gawa ko kundi binigyan pa rin Niya ako ng pagkakataong magsisi. Nagpasalamat ako sa Diyos sa kaibuturan ng puso ko, at ayaw ko nang patuloy na mamuhay ayon sa mga tiwaling disposisyon ko.

Kalaunan, nabasa ko ang mga salitang ito ng Diyos: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagkonsidera kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga pananagutan, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin. Kung mahina ang iyong kakayahan, kung mababaw ang iyong karanasan, o kung hindi ka bihasa sa iyong mga propesyunal na gawain, kung gayon ay maaaring may ilang pagkakamali o kakulangan sa iyong gawain, at maaaring hindi ka makakuha ng magagandang resulta—ngunit nagawa mo ang lahat ng iyong makakaya. Hindi mo binibigyang-kasiyahan ang iyong mga makasariling paghahangad o kagustuhan. Sa halip, binibigyan mo ng palagiang pagsasaalang-alang ang gawain ng iglesia at ang mga interes ng sambahayan ng Diyos. Bagama’t maaaring hindi ka makapagkamit ng magagandang resulta sa iyong tungkulin, naituwid naman ang puso mo; kung, dagdag pa rito, kaya mong hanapin ang katotohanan upang malutas ang mga problema sa iyong tungkulin, maaabot mo ang pamantayan sa pagganap mo sa iyong tungkulin, at, kasabay nito, magagawa mong pumasok sa katotohanang realidad. Ito ang ibig sabihin ng pagkakaroon ng patotoo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Tinukoy sa akin ng mga salita ng Diyos ang mga prinsipyong isasagawa: Kapag nahaharap sa mga sitwasyon, hindi ko dapat unahin ang pagprotekta sa sarili kong mga interes, reputasyon, o katayuan, kundi sa halip ay isaalang-alang ang mga interes ng sambahayan ng Diyos, at gawin ang anumang kinakailangan para protektahan ang gawain ng sambahayan ng Diyos. Kapag nakita ko ang iba na mas mahusay kaysa sa akin at kayang gumawa ng aktuwal na gawain, dapat ko silang suportahan at itaguyod. Kahit na may mga kakulangan sila, dapat ko silang tratuhin nang tama, huwag magkimkim ng sobrang matataas na ekspektasyon sa kanila, at matuto sa kanilang mga kalakasan at kabutihan. Kasisimula pa lang ni Wang Lu sa pagsasagawa bilang isang superbisor, at normal para sa kanya na magkaroon ng kaunting mga pagkukulang. Hangga’t siya ang tamang tao at kaya niyang gumawa ng ilang aktuwal na gawain, dapat ko siyang tulungan nang may pagmamahal at dapat akong makipagtulungan sa kanya para magkasamang gawin ang gawain nang maayos. Ito ay pagtataguyod sa gawain ng iglesia. Noong itama ko ang aking pag-iisip, hindi na ako nagselos kay Wang Lu, sa halip, hinangaan ko siya nang unti-unti. Kahit na bata pa siya, masusi niyang isinaalang-alang ang mga isyu, gumawa siya nang mahinahon at matatag, at binigyang-pansin ang paghahanap sa mga prinsipyo. Ang lahat ng ito ang siyang wala sa akin. Hindi na ako nakaramdam ng pagtutol sa kanya, kaya ko ring magkusa para mag-ulat at makipagtalakayan sa kanya tungkol sa anumang isyu sa gawain, at handa rin akong tanggapin ang komento niya noong tinukoy niya ang aming mga pagkukulang sa gawain. Sa pagsasagawa sa ganitong paraan, hindi ako nahiya; sa halip, nakadama ako ng higit na paglaya.

Kalaunan, inilipat ako sa ibang pangkat para gumawa kasama ni Jian Ran. Bagama’t halos magkasingtagal na naming ginagawa ang tungkuling ito, nakita ko na malinaw na superyor kaysa sa akin ang kahusayan at mga propesyonal na kasanayan niya. Noong una, medyo nahihiya ako at nag-aalalang baka hamakin ako ng iba. Pero napagtanto ko na dahil sa kanyang malalakas na kasanayan, puwede akong matuto sa kanya para mapunan ang mga pagkukulang ko, kaya naging labis akong handa na makipagtulungan sa kanya. Gayumpaman, kalaunan, noong itinalaga siya ng superbisor para pangasiwaan ang gawain, at madalas na lumalapit sa kanya ang ibang sister para talakayin ang ilang isyu, nakaramdam na naman ako ng pagkiling. Inisip ko, “Hindi ba’t mas magaling at epektibo lang siya nang bahagya sa tungkulin niya? Dahilan na ba talaga iyon para palibutan siya ng lahat? Parang hindi ako nakikita ng mga tao.” Sa puso ko ay hindi ako kumbinsido, pero noong panahong iyon, napagtanto ko na umaandar na naman ang pagseselos ko. Kaya, nanalangin ako sa Diyos, hinihinging gabayan Niya ako upang pangasiwaan nang tama ang sitwasyong ito. Pagkatapos, binasa ko ang mga salitang ito ng Diyos: “Ang papel na ginagampanan mo sa iyong buhay at ang tungkuling ginagawa mo ay matagal na panahon nang paunang itinalaga ng Diyos. Nakikita ng ilang tao na ang iba ay nagtataglay ng mga kalakasan na wala sa kanila at hindi sila nasisiyahan. Gusto nilang baguhin ang mga bagay-bagay sa pamamagitan ng ibayong pag-aaral, ibayong pagtuklas, at pagiging mas masikap. Ngunit may limitasyon ang maaaring matamo ng kanilang sigasig, at hindi nila mahihigitan ang mga may kaloob at kadalubhasaan. Gaano ka man lumaban, wala itong saysay. Inorden ng Diyos kung magiging ano ka, at walang magagawa ang sinuman para baguhin ito. Saan ka man magaling, doon ka dapat magsumikap. Anuman ang tungkuling nababagay sa iyo ay ang tungkulin na dapat mong gampanan. Huwag mong subukang ipilit ang iyong sarili sa mga larangang hindi saklaw ng iyong mga kasanayan at huwag mainggit sa iba. May kanya-kanyang tungkulin ang bawat tao. Huwag mong isiping magagawa mo ang lahat nang mabuti, o na mas perpekto ka o mas mahusay kaysa sa iba, na palaging gustong palitan ang iba at ibida ang sarili. Isa itong tiwaling disposisyon. May mga nag-iisip na hindi sila mahusay sa anumang bagay, at na wala talaga silang mga kasanayan. Kung ganoon ang kaso, kailangan mo lamang maging isang taong nakikinig at nagpapasakop sa isang praktikal na paraan. Gawin mo ang makakaya mo at gawin ito nang maayos, nang buong lakas mo. Sapat na iyon. Malulugod na ang Diyos” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Mula sa mga salita ng Diyos, naunawaan ko na iba-iba ang kakayahan at mga kalakasan ng lahat, itinakda iyon lahat ng Diyos, at hindi tayo puwedeng makipagkompetensiya para sa mga iyon. Ang layunin ng Diyos ay para tratuhin natin nang tama ang mga kalakasan at pagkukulang ng ating sarili at ng iba, para tumayo sa sarili nating posisyon at gawin nang maayos ang ating mga tungkulin. Isang katunayan na hindi kasinggaling ng kay Jian Ran ang kakayahan ko sa gawain at pagkaarok sa mga prinsipyo, at mas kumonsulta sa kanya ang mga kapatid para magawa nang maayos ang kanilang mga tungkulin, hindi para hangaan siya at maliitin ako. Ginagawa ng lahat ang kanilang mga tungkulin bilang nilikha sa kanya-kanya nilang papel; walang mas mataas o mas mababa kaysa kaninuman. Eksaktong pinupunan ng mga kalakasan ni Jian Ran ang mga kakulangan ko, kaya aktibo ko dapat na hanapin ang payo niya at matuto sa kanya para mas magkamit pa. Sa sandaling ito, sumigla ako. Kailangan kong harapin ang sarili kong kakayahan at mga pagkukulang, isantabi ang mga ambisyon at pagnanais ko, at gawin kung ano ang kaya kong gawin nang maayos. Ito ang katwirang dapat mayroon ako. Kalaunan, tumuon ako sa paggawa sa gawaing dapat kong gawin sa pinakamakakaya ng abilidad ko, at naghanap at nakipagtalakayan ako kay Jian Ran kapag naharap ako sa mga bagay na hindi ko makilatis. Kalaunan, kapag nakakakilala ako ng mga taong mas magaling kaysa sa akin, may mga pagkakataong lumalabas pa rin ang pagseselos, pero kaya kong sadyang pagnilayan ang sarili ko at manalangin para maghimagsik laban doon, at hindi na sobrang napigilan at natali ang puso ko. Nagdala ng lalong kapanatagan at kalayaan ang pamumuhay nang ganito. Salamat sa Diyos!


28. Pagkilatis sa mga Tao Batay sa mga Salita ng Diyos

Ni Xiang Wang, Tsina

Kamakailan, narinig ko sa superbisor kong si Meng Jie, na hindi tinanggap ni Li Ping ang katotohanan, na palagi niyang inaanalisa nang sobra ang mga tao at bagay at inaabala ang buhay iglesia, at na binahaginan at tinulungan siya ng mga kapatid, pero hindi siya nagbago. Hiniling sa akin ni Meng Jie na sumulat ako ng pagsusuri kay Li Ping. Medyo nagulat ako. Hindi ko inaasahan na aabot sa ganitong punto si Li Ping. Noong una, mahirap para sa akin na tanggapin ito. Ilang henerasyon nang nananampalataya sa Panginoon ang pamilya ni Li Ping. Naglingkod siya sa Panginoon sa simbahan noong kabataan niya at mahigit 20 taon na niyang tinanggap ang yugtong ito ng gawain ng Diyos. Ngayon, mahigit 50 taong gulang na siya, at dalaga pa rin siya. Ang pagtalikod at paggugol niya ng sarili, pagpipigil at pagtitiis ng paghihirap ay parang tunay na pananampalataya sa Diyos. Ngayon, inilalarawan siya bilang isang hindi mananampalataya batay sa kanyang sobrang pag-aanalisa sa mga tao at bagay. Hindi ba’t masyado naman itong malupit? Naalala ko noong nakipag-ugnayan ako kay Li Ping noon, hindi naman mukhang masama ang pagkatao niya; nakikipagtalo lang siya tungkol sa tama at mali kapag umuusbong ang mga isyu. Hindi ba’t dapat binibigyan ng pagkakataon ang mga ganitong tao para manatili sa iglesia at magtrabaho roon? Kalaunan, narinig kong sinabi ni Meng Jie na ayon sa patuloy na pag-uugali ni Li Ping, natukoy nang isa siyang hindi mananampalataya. Pinaalalahanan niya rin ako na suriin ko ang sarili ko para makita ko kung bakit hindi ko nagawang makita kung sino talaga si Li Ping, at sinabihan niya ako na hanapin ang katotohanan para malutas iyon.

Kalaunan, sinadya kong pagsikapang ayusin ang problemang ito sa aking paghahanap, at naalala ko ang lahat ng pagkakataong nagkaugnayan kami ni Li Ping. Noong 2019, naging magkapareha kami ni Li Ping sa paggawa ng aming tungkulin. Noong panahong iyon, hindi nakakasundo ni Li Ping ang isang kapatid sa aming grupo, si Yingxin. Gusto ni Yingxin na pag-usapan nila iyon ni Li Ping, pero tumanggi si Li Ping. Medyo naging negatibo si Yingxin, at nang magtanong ang lider tungkol sa mga kalagayan nila ni Li Ping, matapat na sinabi ni Yingxin na hindi sila nagkakasundong dalawa. Inisip ni Li Ping na nasira ni Yingxin ang reputasyon niya dahil sa sinabi nito, at naging labis ang pagkiling niya laban kay Yingxin. Pagkatapos, binaluktot niya ang mga katunayan at sinabi niyang sinadya ni Yingxin na magreklamo tungkol sa kanya sa pagsisikap na maihiwalay siya sa grupo. Bago ang isang pagtitipon, iminungkahi ni Yingxin na pag-usapan muna namin ang aming mga kalagayan at pagkatapos ay magkaroon ng tutok na pagbabasa ng mga salita ng Diyos ayon sa aming mga kalagayan. Akala ni Li Ping, pinapatamaan siya ni Yingxin at sinasabi nito na hindi niya binibigyan ng sapat na atensyon ang buhay pagpasok, kaya galit niyang sinabi na kulang na sila sa oras para gawin iyon. Mayroon ding isang pulong ng pagsusuri kung saan sinabi ni Yingxin na pababa ang mga resulta ng gawain sa iglesia nitong nakaraan at pinaalalahanan niya kaming lahat na hanapin ang mga naging dahilan niyon. Muli, inakala ni Li Ping na tungkol iyon sa kanya, at mapusok niyang sinabi na, “Kung sa tingin mo ay hindi ako maayos, isumbong mo ako sa superbisor at ipalipat mo ako.” Gumugol kami ng oras sa pagbabahaginan kasama niya at hindi namin nagawang pag-usapan nang normal ang gawain. Noong oras na iyon, kakasali lang ni Sister Luo Wen sa grupo namin, at kapag umuusbong ang mga hirap at problema sa gawain niya, madalas niyang kinokonsulta si Yingxin. Nakita ni Li Ping na mataas ang tingin ni Luo Wen kay Yingxin, kaya sinabi niya nang harapan kay Luo Wen na gumagamit si Yingxin ng mga pailalim na paraan para kuhanin ang loob niya, at sinabihan siyang iwasan si Yingxin. Nang marinig ito ni Luo Wen, galit na galit siya kaya napaiyak siya. Pakiramdam niya ay mahirap makatrabaho si Li Ping at ayaw na niyang gawin ang tungkulin niya rito. Hindi na nga pinagnilayan ni Li Ping ang sarili niya, sinabi pa niyang kung gusto ni Luo Wen na umalis, nasa sa kanya na iyon. Minsan, magkakasama kami sa isang silid at nag-uusap tungkol sa gawain, at maghihinala si Li Ping at iisipin na sinisiraan namin siya kapag nakatalikod siya. Dahil dito, madalas niyang hindi nakakasundo ang mga kapatid sa grupo. Sa katunayan, medyo matagal na siya sa ganitong mga kalagayan. Maraming beses siyang binahaginan at tinulungan ng aming superbisor, pero hindi siya nagbago. Noong panahong iyon, kakasali ko pa lang sa grupo, at nagbahaginan kami at sinabi ko na dapat magtuon siya sa paghahanap sa katotohanan at pagkatuto ng mga aral, pero nakipagtalo siya tungkol sa tama at mali at nagdahilan. Sobrang nalito ako. Ilang taon na siyang nananampalataya sa Diyos, kaya bakit hindi siya tumatanggap ng kahit ano mula sa Diyos kapag may nangyayari sa kanya at sa halip ay palagi siyang naghahanap ng mga panlabas na dahilan, masyadong inaanalisa ang mga tao at bagay? Pagkatapos, naisip ko, “Siguro hindi lang maganda ang kalagayan niya ngayon. Kung babahaginan at tutulungan pa namin siya, baka mabago ang kalagayan niya at hindi na niya masyadong analisahin ang mga tao at bagay.” Kalaunan, dahil hindi magkasundo sina Li Ping at Yingxin, ang superbisor namin ay pinagsama kami ni Li Ping sa iisang grupo. Noong una, hindi ko naisip na pagkatapos mahiwalay kay Yingxin ay magtutuon pa rin si Li Ping sa kanya nang husto, pero tuwing nababanggit ko si Yingxin, inuungkat uli ni Li Ping ang mga bagay tungkol sa kanya at ikukuwento ang mga iyon. Ang mga salita niya ay puno ng mga pahiwatig ng panghuhusga kay Yingxin. Gayunpaman, hindi ko nakita nang malinaw ang diwa niya, at inakala ko na pansamantala lang na hindi pa niya kayang lampasan ito, na baka magawa niya iyon sa paglipas ng panahon. Kalaunan, inilipat si Li Ping sa ibang grupo para gawin ang tungkulin niya. Iniulat ng mga kapatid na ganoon pa rin ang mga kilos niya, na kapag may bagay na nakakakanti sa kanyang dangal, nagdudulot siya ng walang hanggang kaguluhan at hindi siya makasundo ng iba sa trabaho. Naimpluwensiyahan na rin niya ang kalagayan ng iba at naantala ang gawain ng grupo. Binahaginan siya ng aming superbisor nang maraming beses at sinabihang magtuon siya sa paghahanap sa katotohanan at pagkatuto ng mga aral, pero hindi niya iyon tinanggap kailanman at patuloy niyang ipinagtanggol ang sarili niya, na nagdulot ng mga pagkagambala at pagkakagulo sa gawain. Hanggang sa matanggal na siya, nakipagtalo siya tungkol sa mga tama at mali at hindi niya pinagnilayan o sinubukang kilalanin ang kanyang sarili.

Kalaunan, narinig kong pinag-uusapan ng mga kapatid ang ilan sa mga pag-uugali niya. Kitang-kita ang pag-uugali niya na sobrang pag-aanalisa sa mga tao at bagay. Hindi lang niya napigilan ang ibang tao, ginambala niya pa ang gawain sa iglesia. Naisip ko, “Paano inuuri ng Diyos ang ganoong pag-uugali?” Nagbasa ako ng ilang salita ng Diyos na may kaugnayan sa problemang ito: “Hindi ba’t kasuklam-suklam na may mga taong gustong magbusisi at gumamit ng mga pamamaraan na hindi epektibo kapag may nangyayari sa kanila? Isa itong malaking problema. Ang mga taong malinaw ang pag-iisip ay hindi gagawa ng pagkakamaling ito, ngunit ganito ang mga taong hangal. Palagi nilang iniisip na ginagawang mahirap ng iba ang mga bagay-bagay para sa kanila, na sadyang pinahihirapan sila ng iba, kaya palagi nilang inaaway ang ibang tao. Hindi ba’t paglihis ito? Hindi sila nagsisikap pagdating sa katotohanan, mas gusto nilang iwasan ang mahalagang usapin kapag may nangyayari sa kanila, humihingi sila ng mga paliwanag, nagsisikap na huwag mapahiya, at palagi silang gumagamit ng mga solusyon ng tao para harapin ang mga bagay na ito. Ito ang pinakamalaking hadlang sa pagpasok sa buhay. Kung nananalig ka sa Diyos sa ganitong paraan, o nagsasagawa sa ganitong paraan, hinding-hindi mo makakamit ang katotohanan dahil hindi ka kailanman lumalapit sa Diyos. Hindi ka kailanman lumalapit sa Diyos para tanggapin ang lahat ng isinaayos ng Diyos para sa iyo, ni hindi mo ginagamit ang katotohanan para harapin ang lahat ng ito, sa halip ay gumagamit ka ng mga solusyon ng tao para pangasiwaan ang mga bagay-bagay. Samakatuwid, sa mga mata ng Diyos, masyado ka nang nalihis mula sa Kanya. Hindi lamang nalayo ang puso mo sa Kanya, ang buo mong pagkatao ay hindi namumuhay sa Kanyang presensiya. Ganito ang tingin ng Diyos sa mga taong palaging sinusuri nang husto ang mga bagay-bagay at nagbubusisi. … Sinasabi ko sa inyo na anuman ang tungkuling ginagampanan ng isang mananampalataya sa Diyos—pinangangasiwaan man niya ang mga panlabas na bagay, o ang isang tungkulin na may kaugnayan sa iba’t ibang gawain o larangan ng kadalubhasaan sa sambahayan ng Diyos—kung hindi siya madalas na humaharap sa Diyos, at namumuhay sa Kanyang presensiya, at hindi siya naglalakas-loob na tanggapin ang Kanyang pagsisiyasat, at hindi niya hinahanap ang katotohanan mula sa Diyos, kung gayon, isa siyang walang pananampalataya, at siya ay hindi naiiba sa isang taong hindi mananampalataya” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). “Para sa usaping may kinalaman sa katanyagan, kapakinabangan, o karangalan, iginigiit nilang linawin kung sino ang tama o mali, kung sino ang nakalalamang o nakabababa, at kailangan nilang makipagtalo para patunayan ang isang punto. Ayaw itong marinig ng iba. Sinasabi ng mga tao, ‘Puwede mo bang gawing simple ang iyong mga sinasabi? Puwede bang maging diretsahan ka? Bakit kailangan mong maging mababaw?’ Masyadong komplikado at magulo ang kanilang mga iniisip, at nabubuhay sila sa gayong nakapapagod na buhay nang hindi napagtatanto ang mga nakatagong problema. Bakit hindi nila kayang hanapin ang katotohanan at maging tapat? Sapagkat tutol sila sa katotohanan at ayaw nilang maging tapat. Kung gayon, ano ang inaasahan nila sa buhay? (Ang mga pilosopiya para sa mga makamundong pakikitungo at mga kaparaanan ng tao.) Ang pagkilos ayon sa kaparaanan ng tao ay madalas na humahantong sa mga resulta kung saan ang isang tao ay nagiging katawa-tawa o nalalantad ang pangit na bahagi ng kanyang pagkatao. Kaya naman, sa mas masusing pagsusuri, ang kanilang mga kilos, ang mga bagay na buong araw nilang ginagawa—lahat ay may kaugnayan sa sarili nilang dangal, katanyagan, pakinabang, at banidad. Na para bang nabubuhay sila sa isang sapot, kailangan nilang mangatwiran o magdahilan para sa lahat ng bagay, at lagi silang nagsasalita para sa sarili nilang kapakanan. Komplikado ang kanilang pag-iisip, nagsasalita sila ng napakaraming kalokohan, napakagulo ng kanilang mga salita. Lagi silang nakikipagtalo sa kung ano ang tama at mali, wala itong katapusan. Kung hindi nila sinusubukang magkamit ng karangalan, nakikipagkumpitensya sila para sa reputasyon at katayuan, at walang sandali na hindi sila nabubuhay para sa mga bagay na ito. At ano ang kahihinatnan nito sa huli? Maaaring nagkamit sila ng karangalan, pero yamot at sawa na ang lahat sa kanila. Nahalata na sila ng mga tao at napagtanto na ng mga ito na wala silang katotohanang realidad, na hindi sila isang taong taos-pusong nananalig sa Diyos. Kapag nagsasabi ang mga lider at manggagawa o ang ibang kapatid ng ilang salita para pungusan sila, matigas silang tumatangging tumanggap, pilit nilang sinusubukang mangatwiran o magdahilan, at sinusubukan nilang ipasa ang sisi. Sa mga pagtitipon, ipinagtatanggol nila ang kanilang sarili, nagsisimula sila ng mga argumento, at nag-uudyok ng kaguluhan sa mga hinirang ng Diyos. Sa kanilang puso, iniisip nilang, ‘Wala ba talagang lugar kung saan ko maipaglalaban ang aking punto?’ Anong uri ng tao ito? Ito ba ay isang taong nagmamahal sa katotohanan? Ito ba ay isang taong naniniwala sa Diyos? Kapag naririnig nila ang sinuman na nagsasabi ng isang bagay na hindi naaayon sa kanilang mga layunin, lagi nilang gustong makipagtalo at humingi ng paliwanag; naiipit sila sa kung sino ang tama at kung sino ang mali, hindi nila hinahanap ang katotohanan at hindi ito tinatrato nang ayon sa mga katotohanang prinsipyo. Kahit gaano pa kasimple ang isang bagay, kailangan nila itong gawing napakakumplikado—gulo lang ang hanap nila, dapat lang sa kanila na mapagod nang husto!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, nakita ko na ang mga taong nag-aanalisa masyado ng mga tao at bagay ay kumikilala ayon sa doktrina na ang Diyos ang may kataas-taasang kapangyarihan sa lahat ng bagay, at na ang mga sitwasyon nila sa araw-araw ay isinasaayos Niya. Pero, kapag naharap sa ganitong mga aktuwal na sitwasyon, hindi nila tinatanggap ang mga ito mula sa Diyos, hindi rin nila hinahanap ang katotohanan at hindi sila natututo ng aral. Sa halip, naniniwala sila na pinapahirapan sila ng isang tao, at para ibangon ang kanilang dangal at reputasyon, lagi silang nakikipagtalo tungkol sa mga tama at mali, na nagdudulot ng walang katapusang gulo. Puro panggugulo ang dinadala nila sa iba at sa gawain sa iglesia. Ang diwa ng ganitong mga tao ay ang diwa ng mga hindi mananampalataya. Halimbawa, tingnan mo si Li Ping. Noong kapareha niya si Yingxin, halatang hindi sila magkasundo sa pagtatrabaho at naapektuhan na nito ang kanilang tungkulin. Iniulat ni Yingxin ang tunay na sitwasyon sa lider, umaasang makakahanap ng tulong, pero hindi ito tinanggap ni Li Ping mula sa Diyos, sa halip inisip niyang inirereklamo siya ni Yingxin. Pagkatapos, palagi niyang binabantayan si Yingxin. Kapag nasa pagtitipon o nag-uusap tungkol sa trabaho, kapag pinuna ni Yingxin ang ilang problema o nagbigay ito ng makatwirang mungkahi, hindi magawa ni Li Ping na tratuhin ito nang tama, sa halip naniniwala siya na pinatatamaan siya ni Yingxin kung kaya sadyang sinasalungat niya si Yingxin. Sinadya pa nga niyang gumawa ng gulo, sinasabi na kung iniisip namin na hindi siya maayos, dapat sabihin namin sa lider na ilipat na lang siya sa ibang tungkulin. Lahat ng ito ay nagparamdam sa amin na napipigilan kami, at naapektuhan nito ang buhay iglesia at ang gawain ng iglesia. Kakasali lang sa grupo ni Sister Luo Wen, at hindi siya pamilyar sa mga prinsipyo at mga propesyonal na kasanayan, kaya kinausap niya si Yingxin. Pinaghinalaan ni Li Ping na minamaliit siya ni Luo Wen at kumakampi ito kay Yingxin at ibinubukod siya. Noong magkakasama ang mga kapatid at kaswal na nag-uusap tungkol sa gawain, naghinala rin si Li Ping na palihim siyang hinuhusgahan ng lahat, at sadyang hinanapan pa niya ng mali ang mga tao at naging pahirap pa siya sa kanila. Dahil dito, hindi na magawa ng mga tao nang normal ang mga tungkulin nila. Sa totoo lang, ordinaryo at simple lang ang lahat ng ito, mga bagay na mauunawaan ng mga normal na tao kung pag-iisipan nila nang kaunti. Pero masyado niyang inaanalisa ang mga tao at bagay at nagkalabo-labo na lahat; sobrang gulo ng mga kaisipan niya. Pagkatapos, nagbahagi ang lahat tungkol sa mga salita ng Diyos at tinulungan siya, pero hindi siya kailanman nagpakita ng kagustuhang maghanap. Sa halip, nagdahilan siya at ipinagtanggol ang sarili, at nakipagtalo tungkol sa tama at mali, sinusubukang patunayan ang kanyang punto.

Noon, lagi kong inakala na ang labis niyang pag-aanalisa sa mga tao at bagay ay isang pansamantalang masamang kalagayan. Ngayon nakita ko na na ang pagkakaroon ng panandaliang pagpapakita ng katiwalian at ang pagkakaroon ng diwa ng isang hindi mananampalataya ay dalawang magkaibang bagay. Gaya ng kung paanong may mga taong nagpapamalas ng pag-aanalisa nang sobra sa mga tao at bagay, pero pansamantala lang na wala silang kakayanang maunawaan ang layunin ng Diyos sa ilang partikular na paksa. O, nagdadahilan sila at ipinagtatanggol ang sarili para hindi sila mapahiya, pero sa pamamagitan ng pananalangin at paghahanap o ng pagbabahagi at pagtulong ng mga kapatid, nagagawa nilang maunawaan ang layunin ng Diyos at hindi na sila masyadong nag-aanalisa. Ang mga taong gaya nito ay tumatanggap sa katotohanan at walang diwa ng mga hindi mananampalataya. Sa kabilang banda, ang mga taong hindi mananampalataya ay hindi tumatanggap ng kahit ano mula sa Diyos anuman ang mangyari sa kanila. Kahit pa napakaliit na bagay na madaling maunawaan ng iba, palagi nilang inaanalisa ang mga tao at bagay at hindi nila kayang tumanggap ng pagbabahagi at tulong mula sa mga kapatid. Ibinubunyag nito na likas silang tutol sa katotohanan at kalokohan ang pagkakaintindi nila sa mga bagay. Naisip ko ang pag-uugali ni Li Ping, ganitong-ganito siya noong nakapareha niya si Yingxin dalawa o tatlong taon na ang nakakaraan. Kalaunan, pinaghiwalay sila ni Yingxin, at kahit na sa panlabas ay hindi halatang-halata na nakikipagtalo siya tungkol sa tama at mali, sa tuwing mababanggit si Yingxin, makikipagtalo na naman siya tungkol sa tama at mali. Maliwanag na hindi niya pa talaga ito binibitawan. Kahit sino ang makapareha niya, kapag may bagay na sangkot ang dangal at katayuan niya, makikipagtalo siya roon nang walang humpay, nagdadala lamang ng kaguluhan sa mga tao. Pagkatapos, lumipas ang ilang taon at ganito pa rin siya; walang anumang pagsisisi at pagbabago. Ang diwa niya ay iyong sa isang hindi mananampalataya na nag-aanalisa nang sobra sa mga tao at bagay.

Dati, naniniwala ako na dahil si Li Ping ay mukhang masigasig, mapagkawanggawa at matulungin sa mga tao, at dahil nagawa niyang talikdan at gugulin ang sarili, ibig sabihin niyon ay may mabuting pagkatao siya at dapat mabigyan siya ng isa pang pagkakataon. Kalaunan, napagtanto ko na hindi ko alam kung paano kumilatis sa pagitan ng mabuti at masamang pagkatao. Pagkatapos, nabasa ko ang ilan sa mga salita ng Diyos tungkol sa paksang ito. Sabi ng Diyos: “Kapag nangyayari ang iba’t ibang bagay sa mga tao, mayroong lahat ng uri ng pagpapamalas sa kanila na nagpapakita ng kaibahan sa pagitan ng mabuting pagkatao at masamang pagkatao. Ano ang mga pamantayan sa pagsukat ng pagkatao? Paano dapat sukatin kung anong uri ng tao ang isang tao, at kung maliligtas ba siya o hindi? Depende ito sa kung mahal ba niya ang katotohanan at kung nagagawa ba niyang tanggapin at isagawa ang katotohanan. Lahat ng tao ay may mga kuru-kuro at pagrerebelde sa loob nila, lahat sila ay may mga tiwaling disposisyon, kaya nga may makakaharap silang mga pagkakataon na salungat ang hinihingi ng Diyos sa sarili nilang mga interes, at kakailanganin nilang mamili—ito ang mga bagay na mararanasan nilang lahat nang madalas, walang sinuman sa kanila ang makakaiwas sa mga ito. Magkakaroon din ang lahat ng mga pagkakataon na magkakamali sila ng pagkaintindi sa Diyos at magkakaroon ng mga kuru-kuro tungkol sa Diyos, o magdaramdam sila, o sasalungat sila, o magrerebelde sa Diyos—pero dahil iba-iba ang saloobin ng mga tao sa katotohanan, iba ang paraan ng pagharap nila rito. Ang ilang tao ay hindi binabanggit kailanman ang kanilang mga kuru-kuro, kundi hinahanap nila ang katotohanan at nilulutas ang mga iyon nang mag-isa. Bakit hindi nila binabanggit ang mga iyon? (Mayroon silang may takot sa Diyos na puso.) Tama iyan: Mayroon silang may takot sa Diyos na puso. Natatakot sila na ang pagsasalita ay magkakaroon ng negatibong epekto, at sinisikap lang nilang lutasin iyon sa puso nila, nang hindi naaapektuhan ang sinupaman. Kapag nakakaharap nila ang iba na gayon din ang kalagayan, ginagamit nila ang sarili nilang mga karanasan para tulungan sila. Ito ay pagiging mabait. Ang mababait na tao ay mapagmahal sa iba, handa silang tumulong sa iba na lutasin ang kanilang mga paghihirap. May mga prinsipyo kapag gumagawa sila ng mga bagay-bagay at tumutulong sa iba, tumutulong sila sa iba na ayusin ang mga problema upang maging kapaki-pakinabang sa kanila, at wala silang sinasabi na hindi kapaki-pakinabang sa kanila. Ito ang pagmamahal. Ang gayong mga tao ay mayroong may takot sa Diyos na puso, at ang kanilang mga kilos ay maprinsipyo at matalino. Ito ang mga pamantayan sa pagsukat kung ang pagkatao ng mga tao ay mabuti o masama” (Ang Salita, Vol. III. Ang mga Diskurso ni Cristo ng mga Huling Araw. Ang Saloobing Dapat Taglayin ng Tao sa Diyos). Mula sa mga salita ng Diyos, naunawaan ko na ang mga taong may mabuting pagkatao ay nagmamahal sa katotohanan, handang tumanggap sa katotohanan, at may mabubuting puso. Ang mga ganitong tao, kapag nakikihalubilo sa iba, ay kayang ilagay ang sarili nila sa sitwasyon ng iba at isinasaalang-alang nila kung paano magsasalita at kikilos para mapahusay ang iba. Kung may mga kuro-kuro sila tungkol sa Diyos o nagkaroon sila ng mga pagkiling laban sa mga tao, hindi nila walang ingat na ipinapahayag ang mga iyon. Sa halip, nagagawa nilang hanapin ang katotohanan para lutasin ang mga iyon. Hindi sila nagsasabi ng mga bagay na hindi kapaki-pakinabang sa mga tao. Ang mga ganitong uri ng tao ay may pusong may takot sa Diyos at may mga prinsipyo sa kanilang pananalita at pagkilos. Sila ay mga taong may mabuting pagkatao. Ikumpara natin ito sa pag-uugali ni Li Ping ayon sa mga salita ng Diyos, sa tuwing may bagay na sangkot ang reputasyon at katayuan niya, nagpapahayag siya ng kawalang-kasiyahan. Hindi niya isinasaalang-alang kung makakasakit ba ng mga kapatid ang mga salita niya o kung ano ba ang mga kahihinatnan ng mga iyon. Nang tukuyin sa kanya ng iba ang problema niya, hindi talaga niya tinanggap iyon, at pagkatapos ay panghahawakan niya iyon at hindi siya bibitaw. Mahigit dalawampung taon nang nananampalataya si Li Ping sa Diyos; hindi ba niya talaga naunawaan ang kahit alin dito? Noon, tinitingnan ko lang ang panlabas niya. Inakala ko na dahil matagal na siyang nananampalataya sa Diyos, mabait siya sa mga tao, nagawa niyang tumalikod at gumugol ng sarili, at madalas siyang magkawanggawa at tumulong sa mga tao, ay may mabuti siguro siyang pagkatao. Pero nang aktuwal na tinukoy sa kanya ng mga tao ang problema niya at nagbahagi sila sa kanya, hindi niya talaga tinanggap iyon, at ang mas matindi, binaligtad niya ang mga pangyayari at inatake at hinusgahan niya ang iba. Hindi ito tunay na mabuting pagkatao.

Sa pagsisiwalat ng mga salita ng Diyos, nagkaroon ako ng kaunting pagkilatis sa pagkatao ni Li Ping at sa pag-uugali niyang gaya ng sa hindi mananampalataya. Gayunpaman, kapag iniisip ko kung paanong siya ay ilang dekada nang nananampalataya sa Diyos at kung paanong nagawa niyang tumalikod, gumugol ng kanyang sarili, at magtiis ng paghihirap, at kung paanong ngayon ay tatanggalin na siya, nakakaramdam ako ng kaunting simpatiya para sa kanya. Kalaunan, nabasa ko ang isang sipi ng mga salita ng Diyos: “Sinasabi ng ilang tao, ‘Kung ang isang tao ay kumakain at umiinom ng mga salita ng Diyos at nagbabahagi tungkol sa katotohanan araw-araw, kung nagagawa niya nang normal ang kanyang tungkulin, kung ginagawa niya ang anumang isinasaayos ng iglesia, at hindi kailanman nagsasanhi ng kaguluhan o pagkagambala—at bagama’t maaaring may mga pagkakataon na nalalabag niya ang mga katotohanang prinsipyo, hindi naman niya iyon ginagawa nang kusa o sinasadya—hindi ba’t ipinapakita nito na hinahangad niya ang katotohanan?’ Magandang tanong ito. Maraming tao ang may ganitong ideya. Una sa lahat, dapat ninyong maunawaan kung magagawa ba ng isang tao na magtamo ng pagkaunawa sa katotohanan at makamit ang katotohanan sa pamamagitan ng palagiang pagsasagawa sa ganitong paraan. Ibahagi ninyo ang mga iniisip niyo. (Bagama’t tama ang pagsasagawa sa ganitong paraan, tila mas alinsunod ito sa ritwal na panrelihiyon—pagsunod ito sa mga tuntunin. Hindi ito hahantong sa pagkaunawa sa katotohanan o sa pagkakamit ng katotohanan.) Kaya, anong uri talaga ng mga pag-uugali ang mga ito? (Ang mga ito ay paimbabaw na mabubuting pag-uugali.) Gusto Ko ang sagot na iyan. Mabubuting pag-uugali lamang ang mga iyon na lumilitaw matapos manalig ang tao sa Diyos, sa pundasyon ng konsiyensiya at katwiran ng taong iyon, sa sandaling maimpluwensiyahan sila ng iba’t ibang mabubuti at positibong katuruan. Ngunit mabubuting pag-uugali lamang ang mga iyon, at malayo ang mga ito sa paghahangad sa katotohanan. Ano, kung gayon, ang ugat ng mabubuting pag-uugaling iyon? Ano ang sanhi ng mga iyon? Nagmumula ang mga iyon sa konsiyensiya at katwiran ng isang tao, sa kanyang moralidad, sa kanyang magagandang damdamin tungkol sa pananalig sa Diyos, at sa kanyang pagpipigil sa sarili. Dahil nga mabubuting pag-uugali ang mga iyon, walang kaugnayan ang mga iyon sa katotohanan, at hinding-hindi magkapareho ang mga iyon. Ang pagtataglay ng mabubuting pag-uugali ay hindi kapareho ng pagsasagawa ng katotohanan, at kung ang isang tao ay may maayos na pag-uugali, hindi ito nangangahulugan na may pagsang-ayon siya ng Diyos. Ang mabubuting pag-uugali at ang pagsasagawa ng katotohanan ay magkaiba—walang kinalaman ang mga ito sa isa’t isa. Ang pagsasagawa ng katotohanan ay hinihingi ng Diyos at ganap itong naaayon sa Kanyang mga layunin; ang mabuting pag-uugali ay nagmumula sa kalooban ng tao at taglay nito ang mga intensiyon at motibo ng isang tao—ito ay isang bagay na itinuturing ng tao na mabuti. Bagama’t ang mabubuting pag-uugali ay hindi masasamang gawa, sumasalungat ito sa mga katotohanang prinsipyo at walang kinalaman sa katotohanan. Gaano man kabuti ang mga pag-uugaling ito, o gaano man naaayon sa mga kuru-kuro at imahinasyon ng tao ang mga ito, walang kaugnayan sa katotohanan ang mga ito. Kaya kahit gaano pa karami ang mabubuting pag-uugali ay hindi nito matatamo ang pagsang-ayon ng Diyos. Dahil pinapakahulugan ang mabubuting pag-uugali sa ganitong paraan, malinaw na walang kaugnayan ang mabubuting pag-uugali sa pagsasagawa ng katotohanan. Kung ang mga tao ay ibubukod-bukod sa mga uri ayon sa kanilang pag-uugali, magiging mga kilos ng matatapat na trabahador lamang ang mabubuting pag-uugali na ito. Walang anumang kaugnayan ang mga ito sa pagsasagawa ng katotohanan o sa tunay na pagpapasakop sa Diyos. Isang uri lamang ng pag-uugali ang mga ito, at ganap na walang kaugnayan sa pagbabago ng disposisyon ng mga tao, sa kanilang pagpapasakop at pagtanggap sa katotohanan, sa takot sa Diyos at pagwawaksi sa kasamaan, o sa anumang iba pang praktikal na mga elemento na tunay na kinasasangkutan ng katotohanan. Kaya, bakit tinatawag na magagandang pag-uugali ang mga ito, kung gayon? Narito ang isang paliwanag, at natural na isa rin itong paliwanag tungkol sa diwa ng tanong na ito. Ang mga pag-uugaling ito ay nagmumula lamang sa mga haka-haka ng mga tao, sa kanilang mga kagustuhan, sa kanilang pagkukusa, at sa kanilang mga sariling motibo. Ang mga iyon ay hindi pagpapamalas ng pagsisisi na kasama ng tunay na pagkakilala sa sarili sa pamamagitan ng pagtanggap sa katotohanan at sa paghatol at pagkastigo ng mga salita ng Diyos, ang mga ito ay hindi rin mga pag-uugali o kilos ng pagsasagawa ng katotohanan na lumilitaw kapag sinusubukan ng mga taong magpasakop sa Diyos. Nauunawaan ba ninyo ito? Ibig sabihin, ang mabubuting pag-uugaling ito ay hindi kinasasangkutan ng anumang pagbabago sa disposisyon ng isang tao, o kung ano ang bunga ng pagdanas ng paghatol at pagkastigo ng mga salita ng Diyos, o ang tunay na pagsisisi na nagmumula sa pagkakilala sa sariling tiwaling disposisyon ng isang tao. Tiyak na hindi ito nauugnay sa tunay na pagpapasakop ng tao sa Diyos at sa katotohanan; lalong hindi nauugnay ang mga ito sa pagkakaroon ng isang pusong may takot at pagmamahal sa Diyos. Ang mabubuting pag-uugali ay wala talagang kinalaman sa mga bagay na ito; isang bagay lamang ang mga ito na nagmumula sa tao at isang bagay na itinuturing ng tao na mabuti. Subalit maraming tao na nakikita ang mabubuting pag-uugaling ito bilang tanda na ang isang tao ay nagsasagawa ng katotohanan. Malaking pagkakamali ito, ito ay kakatwang pananaw at pagkaunawa. Ang mabubuting pag-uugaling ito ay pagtatanghal lamang ng seremonyang panrelihiyon, isang paraan para iraos lang ang mga bagay-bagay. Walang anumang kaugnayan ang mga ito sa pagsasagawa ng katotohanan. Maaaring hindi tahasang kinokondena ng Diyos ang mga ito, ngunit hinding-hindi Niya sinasang-ayunan ang mga ito; tiyak iyon” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 1). Habang pinag-iisipan ang mga salita ng Diyos, naunawaan ko na ang pananampalataya ni Li Ping sa Panginoon nang mahigit 10 taon, pagtanggap sa gawain ng Diyos sa mga huling araw sa mahigit 20 taon, at parating masigasig na paggugol ng sarili, pagtalikod sa kanyang pamilya, at pagsuko ng kanyang trabaho sa panahong ito ay lahat halimbawa ng kanyang paimbabaw na sigasig at mabuting pag-uugali. Hindi naabot ng mga ito ang pamantayan ng pagsasagawa sa katotohanan. Matapos manampalataya sa Diyos, maraming tao ang nagpapakita ng ilang mabubuting pag-uugali pero dahil ang kanilang kalikasan ay hindi iyong pagmamahal sa katotohanan, at dahil hindi nila matanggap ang paghatol at pagkastigo ng mga salita ng Diyos, hindi man lang nagbabago ang buhay disposisyon nila kahit pagkatapos pa ng ilang taong pananampalataya sa Diyos. Ang mga ganitong tao ay aabandonahin at ititiwalag ng Diyos sa huli. Ang pagpapakita ng mabuting pag-uugali ay hindi nangangahulugan na isinasagawa ng isang tao ang katotohanan. Kung nagpapakita lang siya ng ilang mabuting pag-uugali pero hindi niya kailanman tinatanggap o isinasagawa ang katotohanan, kaya ng taong iyon na labanan ang Diyos kailanman o saanman. Kagaya ito ng kung paanong sa relihiyon, maraming tao ang nananampalataya sa Panginoon sa buong buhay nila, nagsusumikap, tumatalikod at gumugugol sa sarili nila. Gayunpaman, nang pumarito ang Makapangyarihang Diyos, ang Cristo ng mga huling araw, para gumawa, ipahayag ang katotohanan, at iligtas ang sangkatauhan, hinatulan, nilabanan, at tinanggihan nila Siya. Hinamak nila ang mga katotohanang ipinahayag Niya. Kahit gaano pa karaming mabubuting pag-uugali ang ipinakita nila, hindi sila sinang-ayunan ng Diyos. Kinondena Niya sila bilang mga taong lumaban sa Diyos. Naisip ko ang mga Pariseo, na naglingkod sa Diyos na si Jehova at naglakbay sa dagat at lupa para mangaral. Sa mata ng iba, napakabuti ng kanilang pag-uugali, at walang makikitang pagkakamali sa kanila, pero nang magpakita ang Panginoong Jesus para gumawa, nilabanan, kinondena, at ipinako pa nila Siya sa krus. Ang kanilang kalikasang diwa ay iyong pagkamuhi sa katotohanan at sa Diyos. Sila ay kinondena ng Panginoong Jesus bilang kagaya ng ahas, at sa huli, pinarusahan at isinumpa silang lahat ng Diyos. Mula rito, nakita ko na kapag ang paimbabaw na mabuting pag-uugali lang ng mga tao ang titingnan at hindi kikilatisin ang kanilang saloobin sa katotohanan, napakadaling maligaw!

Kalaunan, naisip ko, “Paano ba talaga dapat ituring ang mga taong gaya ni Li Ping na nabunyag na hindi mananampalataya? Sinong mga tao ang maaaring manatili sa iglesia para magtrabaho, at sino ang dapat alisin na? Anong mga prinsipyo ang kasangkot dito?” Nabasa ko ang siping ito ng mga salita ng Diyos: “Kung sila ay mga hindi mananampalataya, walang pananampalataya, ngunit handa silang magtrabaho at kaya nilang maging masunurin at magpasakop, kahit hindi nila hinahangad ang katotohanan, huwag mo silang abalahin at huwag mo silang paalisin. Sa halip, pahintulutan mo silang magpatuloy sa pagtatrabaho, at kung matutulungan mo sila, tulungan mo sila. Kung kahit magtrabaho ay ayaw nila, at magsimula silang maging walang ingat at gumawa ng masasamang bagay, nagawa na natin ang lahat ng nararapat. Kung gusto nilang umalis, hayaan mo silang umalis, at huwag kang mangulila sa kanila kapag wala na sila. Nasa punto na silang dapat na silang umalis, at ang gayong mga tao ay hindi karapat-dapat sa iyong awa, sapagkat sila ay mga hindi mananampalataya. Ang pinakakaawa-awa ay na may ilang tao na sobrang hangal, na palaging may personal na damdamin para sa mga pinapaalis, na laging nangungulila sa mga ito, nagsasalita para sa mga ito, nagtatanggol sa mga ito, at umiiyak at nagdarasal at nagmamakaawa pa nga para sa kanila. Ano ang opinyon ninyo sa ginagawa ng mga taong ito? (Napakahangal ng kanilang ginagawa.) Bakit ito kahangalan? (Ang mga umaalis ay mga walang pananalig, hindi nila tinatanggap ang katotohanan, at hindi talaga karapat-dapat na ipagdasal sila o na mangulila sa kanila. Ang mga nararapat lamang iyakan at ipanalangin ng iba ay ang mga binibigyan ng Diyos ng mga oportunidad at ang may pag-asa na mailigtas. Kung ang isang tao ay ipinagdarasal ang isang walang pananalig o ang isang diyablo, napakahangal at napakaignorante niya.) Ang isang aspekto ay na hindi sila tunay na nananalig na may Diyos—sila ay mga walang pananalig; ang isa pang aspekto ay na ang kalikasang diwa ng mga taong ito ay sa mga hindi nananalig. Ano ang ipinahihiwatig dito? Ito ay na hindi sila tunay na tao, sa halip, ang kanilang kalikasang diwa ay sa isang diyablo, kay Satanas, at na ang mga taong ito ay laban sa Diyos. Ito ang kalagayan ng kanilang kalikasang diwa. Ngunit may isa pang aspekto, at iyon ay na pumipili ang Diyos ng mga tao, hindi ng mga diyablo. Kaya, sabihin mo sa Akin, ang mga diyablong ito ba ang mga hinirang ng Diyos, at sila ba ay pinili ng Diyos? (Hindi.) Hindi sila ang mga hinirang ng Diyos, kaya kung palagi kang may emosyonal na ugnayan sa mga taong ito at malungkot ka kapag sila ay umaalis, hindi ba’t nagiging hangal ka kung gayon? Hindi ba’t nilalabanan mo ang Diyos kung gayon? Kung wala kang malalim na damdamin para sa tunay na mga kapatid subalit may malalim kang damdamin para sa mga diyablong ito, ano ka kung gayon? Sa pinakamababa, ikaw ay naguguluhan, hindi mo tinitingnan ang mga tao ayon sa mga salita ng Diyos, hindi ka pa umaasal ayon sa tamang pananaw, at hindi mo pinapangasiwaan ang mga usapin nang may prinsipyo. Ikaw ay isang taong naguguluhan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 4). Tungkol naman sa kung paano dapat ituring ang mga taong nabunyag bilang mga hindi mananampalataya, napakalinaw ng sinasabi ng Diyos. Kung sila ay masunurin, nagpapasakop, at handang magtrabaho, kahit hindi nila hinahangad ang katotohanan, maaari silang manatili para magtrabaho basta hindi sila magpapasimula ng kaguluhan o mang-aabala. Kung sila ay hindi nagtatrabaho nang maayos, nagiging pabaya o gumagawa ng masama at nanggugulo o nang-aabala ng gawain ng iglesia, hindi tumatanggap o nagsisisi kapag inilalantad at pinupungusan sila ng mga kapatid, at nagiging dahilan pa ng mas maraming kawalan kaysa kapakinabangan kapag ginagawa nila ang kanilang tungkulin, kailangan silang alisin. Inililigtas ng Diyos ang tao, at dapat may pamantayan ang konsensiya ng tao. Kahit hindi hangarin ng isang tao ang katotohanan, kahit papaano, dapat hindi siya maging dahilan ng kaguluhan o pagkagambala. Ang diwa ng bawat taong kayang gumawa ng masama at manggulo at manggambala sa gawain sa sambahayan ng Diyos ay kagaya ng sa mga diyablo at ni Satanas. Kahit pa manatili ang mga ganyang tao sa iglesia, wala silang magiging silbi. Kailangan silang alisin. Kinumpara ko ito sa pag-uugali ni Li Ping: Maraming taon na siyang nananampalataya sa Diyos, at matapos mangyari ang maraming bagay sa kanya, hindi niya hinanap ang katotohanan at patuloy niyang inanalisa nang sobra ang mga tao at bagay, na nakaabala sa mga kapatid at sa gawain sa iglesia. Binahaginan at tinulungan siya ng mga kapatid nang maraming beses, pero hindi siya namulat o nagsisi kahit kaunti. Ang kalikasang diwa niya ay iyong pagiging tutol o namumuhi sa katotohanan, at nabunyag na hindi siya mananampalataya. Ang pag-alis kay Li Ping ng iglesia ay ganap na pagpapakita ng pagiging matuwid ng Diyos. Noon, pagdating sa paghusga kay Li Ping, hindi ko siya hinusgahan ayon sa mga salita ng Diyos, kundi ayon sa sarili kong mga kuru-kuro at imahinasyon. Akala ko na dahil nagawa niyang tumalikod, gumugol ng sarili, magtiis ng paghihirap, magpigil sa sarili, at magpakita ng ilang mabubuting pag-uugali, siya ay isang taong may tunay na pananampalataya sa Diyos. Samakatuwid, sa aking mabuting hangarin, ginusto kong manatili siya sa iglesia. Napakabulag ko talaga! Hindi sinabi ng Diyos kailanman na ang lahat ng nagpakita ng ilang mabubuting pag-uugali ay may tunay na pananampalataya sa Diyos. Sinusukat ng Diyos ang mga tao ayon sa kanilang kalikasang diwa at ayon sa kanilang saloobin sa katotohanan, at sa landas na tinahak nila mula pa noon. Ngayon, ang gawain ng Diyos ay nakarating na sa huling yugto ng pagbubukod-bukod ng mga tao ayon sa kanilang mga uri. Ang mga taong nagmamahal at kayang tumanggap sa katotohanan, ang mga taong tumatanggi rito at namumuhi rito, ang mga tao na trigo, at ang mga tao na masasamang damo—ibubunyag silang lahat ng Diyos. Ang mga hindi mananampalataya, ang masasamang tao, at ang mga anticristo na tumututol at namumuhi sa katotohanan ay ititiwalag lahat ng Diyos. Ngayon, nakakaramdam pa rin ako ng simpatiya kay Li Ping na nabunyag na isang hindi mananampalataya; hindi ba’t kumukontra at lumalaban ako sa Diyos? Napakahangal ko talaga! Dapat kilatisin at itaboy ko siya sa puso ko at agad kong ilahad sa iglesia ang mga pag-uugali niya bilang isang hindi mananampalataya para mapangalagaan ang gawain sa sambahayan ng Diyos. Hindi na maaaring maging magulo pa rin ang isip ko!

Pagkatapos na pagkatapos, inilahad ko sa iglesia ang mga pag-uugali ni Li Ping bilang isang hindi mananampalataya, at hindi nagtagal, inalis na siya. Sa karanasan ko sa prosesong ito ng pag-alis kay Li Ping, nagkaroon ako ng pagkilatis sa mga hindi mananampalataya, pati na rin ng pang-unawa sa mga nakakalinlang na pananaw sa loob ko. Naunawaan ko na hindi dahil nagpapakita ng ilang mabubuting pag-uugali ang isang tao, ibig sabihin niyon ay may tunay na siyang pananampalataya sa Diyos. Kung hindi nagmamahal at tumatanggap sa katotohanan ang isang tao, sa malaon at madali ay mabubunyag at aalisin siya. Nakita ko na tamang-tama lamang na kilatisin ang mga tao ayon sa mga salita ng Diyos.


29. Maging ang Matatanda ay Dapat Magsumikap na Hangarin ang Katotohanan

Ni Li Jing, Tsina

Sa taon na naging 46 na taong gulang ako, tinanggap ko ang gawain ng Makapangyarihang Diyos sa mga huling araw. Natutuhan ko mula sa mga salita ng Diyos na ito ang huling yugto ng gawain ng Diyos upang iligtas ang mga tao, na sa huli, dadalhin ng Diyos sa isang bagong panahon ang mga iniligtas Niya. Nakaramdam ako ng matinding saya, at tinalikuran at ginugol ko ang aking sarili at ginampanan ko ang tungkulin ko nang may isandaang beses na higit na pananampalataya. Noong panahong iyon, medyo bata pa ako, marami akong lakas, at kapag ginagampanan ko ang aking tungkulin kasama ang mga batang kapatid, hindi ko itinuturing na matanda ang aking sarili. Kumanta at sumayaw ako, punong-puno ng buhay, at kung minsan ay nagbibisikleta ako ng mga animnapung milya para ipalaganap ang ebanghelyo, nang hindi napapagod. Nadama ko na ang paggugol ng aking sarili para sa Diyos at pagganap ng tungkulin ko sa ganitong paraan ay tiyak na hahantong sa aking kaligtasan kapag natapos na ang gawain ng Diyos. Noong 65 taong gulang ako, nagkaroon ako ng tinnitus sa isa sa mga tainga ko, at madalas na may huni sa tainga na iyon. Noong una itong nagsimula, hindi ko ito masyadong inalala, at inisip ko na gagaling din ito paglaon. Pero kalaunan, lumala ito nang lumala; kung minsan ay hindi ko marinig nang malinaw ang sinasabi ng ibang tao, at noong lumala ito, nahilo ako. Nang pumunta ako sa ospital upang ipatingin ito, sinabi ng doktor na hindi na nakaririnig ang tainga ko, at wala nang paraan upang gamutin ito. Noong oras na iyon, negatibo talaga ang pakiramdam ko, at naisip ko, “Katapusan ko na. Bingi na ang taingang ito at hindi ko marinig nang malinaw ang ibang tao, na makakaapekto sa pagganap ko ng aking tungkulin. Ano pa ang magiging silbi ko sa sambahayan ng Diyos kung gayon? Kung hindi ko magagampanan ang tungkulin ko, magkakaroon pa ba ako ng anumang pag-asa na matamo ang kaligtasan? Gugustuhin pa ba sa kaharian ang isang kagaya ko na bingi at malabo ang paningin kapag malapitan?” Habang mas iniisip ko ito, mas nagiging negatibo ako. Nagdasal ako sa Diyos at hiniling ko sa Kanya na alisin ako mula sa negatibo kong kalagayan.

Isang araw, nabasa ko ito sa mga salita ng Diyos: “Lahat niyaong nagnanais na magawang perpekto ay mayroong pagkakataon na magawang perpekto, kaya ang lahat ay kailangang huminahon: Sa hinaharap papasok kayong lahat sa hantungan. Ngunit kung ayaw mong magawang perpekto, at ayaw mong pumasok sa kamangha-manghang kinasasaklawan, kung gayon sarili mo nang suliranin iyon. … Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang naghahangad, sa huli ay magagawa mong makamit ang resultang ito, at walang sinuman sa inyo ang mapapabayaan. Kung mahina ang iyong kakayahan, ang Aking mga kakailanganin sa iyo ay alinsunod sa iyong mahinang kakayahan; kung magaling ang iyong kakayahan, ang Aking mga kakailanganin sa iyo ay alinsunod sa iyong magaling na kakayahan; kung ikaw ay ignorante at mangmang, ang Aking mga kakailanganin sa iyo ay alinsunod sa iyong kamangmangan; kung ikaw ay may pinag-aralan, ang Aking mga kakailanganin sa iyo ay alinsunod sa antas ng iyong pinag-aralan; kung ikaw ay nakatatanda, ang Aking mga kakailanganin sa iyo ay alinsunod sa iyong katandaan; kung ikaw ay may kakayahang magbigay ng kagandahang-loob, ang Aking mga hihingin sa iyo ay magiging alinsunod sa kakayahang ito; kung sinasabi mong hindi ka makapagbibigay ng kagandahang-loob, at magagampanan mo lamang ang isang partikular na tungkulin, maging ito man ay pagpapalaganap ng ebanghelyo, o pag-aalaga sa iglesia, o pagdalo sa iba’t ibang mga pangkalahatang ugnayan, ang Aking pagpeperpekto sa iyo ay magiging alinsunod sa tungkulin na iyong ginagampanan. Ang pagiging tapat, ang pagpapasakop hanggang sa pinakahuli, at ang paghahangad na magkaroon ng pinakadakilang pag-ibig sa Diyos—ito ang kailangan mong tuparin, at wala nang iba pang mas magandang mga pagsasagawa kaysa sa tatlong bagay na ito. Sa kahuli-hulihan, kinakailangang makamit ng tao ang tatlong bagay na ito, at kung makakamit niya ang mga iyon, sa gayon ay gagawin siyang perpekto. Ngunit, sa ibabaw ng lahat, dapat kang talagang maghabol, dapat kang aktibong magpatuloy nang pasulong at pataas, at huwag maging walang-kibo sa bagay na iyan” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Nakita ko ang pagiging matuwid ng Diyos sa mga salita Niya. Ang lahat ay binibigyan ng Diyos ng pagkakataon na matamo ang kaligtasan at magawang perpekto. Hindi Siya nagliligtas ng mga tao batay sa kanilang edad, at hindi Niya rin ginagawang perpekto ang mga tao batay sa kung gaano karaming tungkulin ang kanilang tinutupad; sa halip, hinihingi Niya sa mga tao na gumanap ng mga tungkulin batay sa kanilang mga kakayahan, na hangarin ang katotohanan at magkaroon ng pagkamatapat at pagpapasakop sa Kanya, at magkaroon ng mapagmahal-sa-Diyos na puso—ito ang nakakakuha ng pagsang-ayon ng Diyos. Anuman ang edad o tungkulin na ginagampanan ng isang tao, gusto ng Diyos ang pagkamatapat at pagpapasakop nito. Hindi ko naunawaan ang layunin ng Diyos, at naniwala ako na dahil ako ay matanda na at bingi na ang isang tainga, at hindi na ako makagaganap ng anumang tungkulin, ay mawawalan na ako ng pag-asa na makamit ang kaligtasan—ito ay mga kuru-kuro at imahinasyon ko. Sinasabi ng Diyos na ang matatanda ay dapat na umaayon sa mga hinihingi sa matatanda. Bagamat ako ay matanda na at bingi na ang isang tainga, may isa pa akong tainga na maaaring makapakinig sa mga salita ng Diyos; kung hindi ko kayang gampanan ang isang malaking tungkulin, pwede ko namang gampanan ang isang maliit na tungkulin na kaya ko. Nang maglaon, ipinalaganap ko ang ebanghelyo kasama ng mga kapatid sa iglesia, at naging masaya ako.

Noong Marso ng taong 2023, Naaksidente ako sa sasakyan at nabali ang kaliwang binti ko. Habang nagpapagaling ako sa bahay, namuhay ako na palaging balisa. Ngayon ay 70 taong gulang na ako, at mahina na ang kalusugan ko, wala na akong pandinig, mas lumalabo na ang aking paningin. Ngayong bali pa ang binti ko, ano pa ang magagawa ko sa hinaharap? Noong una ay gusto kong ipalaganap ang ebanghelyo at ipakita ang aking pagkamatapat, at naghahanda akong gumawa ng ilang mabubuting gawa. Hindi ko kailanman inakala na mababali ang binti ko, at sino ba ang nakakaalam kung kailan ito gagaling. Kung hindi ko magagampanan ang aking tungkulin sa hinaharap, magkakaroon pa ba ako ng pag-asa na maligtas? Habang mas iniisip ko iyon, mas lalo akong nalulungkot, at hindi ko napigilang magsimulang magreklamo: “Mula nang sumampalataya ako sa Panginoon, lubos kong ginugol ang aking sarili. Pagkatapos tanggapin ang gawain ng Diyos sa mga huling araw, isinara ko pa nga ang restawran ko para magampanan ko ang aking tungkulin. Maraming beses na akong muntik arestuhin at hindi ako makauwi sa bahay ko. Sa loob ng mahigit 20 taon, nagsumikap at gumawa ako, at nagbigay nang labis. Akala ko kung ipagpapatuloy ko ito, makakatanggap ako ng kaligtasan, ngunit hindi ko inasahan na hindi ko man lang magagampanan ang aking tungkulin, ngayong malapit nang matapos ang gawain ng Diyos. May pag-asa pa ba akong maligtas? Kung mas bata ako nang sampu o dalawampung taon, mas matagal kong magagawa ang aking tungkulin, at magkakaroon ako ng kaunting pag-asa na maligtas. Bakit ba ako ipinanganak noong panahon ng aking kapanganakan? Ngayon ay tumatanda na ako taon-taon, at ayaw nang gumalaw ng katawan ko. Anong uri ng pag-asa ang mayroon ako sa hinaharap?” Nang makita ko ang mga batang kapatid na kumakanta at sumasayaw sa mga video, inggit na inggit ako: “Ang mga kapatid na ito ay talagang ipinanganak sa isang magandang dekada, bata pa sila, lumalago ang kanilang lakas, at mayroon silang matalas na memorya, mabilis silang natututo ng mga bagay, at nagagawa nila ang maraming tungkulin. Ngayon ang mahalagang oras para gawing perpekto ng Diyos ang mga tao, at kapag natapos na ang gawain ng Diyos, tiyak na makakamit ng mga kabataang ito ang kaligtasan at makaliligtas sila. Kung ipinanganak ako noong dekada 80 o 90, nasa tamang oras sana ako. Bakit ba kinailangan akong ipanganak noong dekada 50? Malapit nang matapos ang gawain ng Diyos pero matanda na ako at hindi ko na magawa ang aking tungkulin. Ano ang pag-asa kong maligtas? Malamang na mamamatay na ako anumang araw ngayon.” Napakanegatibo ng pakiramdam ko noong panahong iyon, at kapag naiisip ko iyon ay nadudurog ang puso ko at napapaluha ako. Nakikita ko ang mga walang pananampalataya sa pamilya ko na abala sa pagkain, pag-inom, at paglilibang; sinubukan nila akong pasayahin, pero ni hindi ko magawang pasayahin ang sarili ko. Pakiramdam ko ay wala nang pag-asa ang buhay ko. Bagamat araw-araw kong binabasa ang mga salita ng Diyos, pabasta-basta ko lang ginagawa iyon, at parang ritwal lang din ang panalangin ko, kaya naramdaman kong napakalayo na ng puso ko sa Diyos. Napagtanto ko na mali ang sarili kong kalagayan, kaya nagdasal ako sa Diyos, at hiniling ko sa Kanya na alisin ako mula sa negatibong kalagayan na ito.

Isang araw, nabasa ko ang isang sipi sa mga salita ng Diyos na lubhang umantig sa akin. Sabi ng Makapangyarihang Diyos: “Mayroon ding matatandang kapatid na ang edad ay 60 hanggang bandang 80 o 90, at dahil sa kanilang katandaan, nakakaranas din sila ng ilang paghihirap. Sa kabila ng kanilang edad, hindi palaging tama o makatwiran ang kanilang pag-iisip, at ang kanilang mga ideya at pananaw ay hindi palaging naaayon sa katotohanan. May mga problema rin ang mga matatandang ito, at palagi silang nag-aalala, ‘Hindi na masyadong malakas ang katawan ko at may mga limitasyon na sa kung anong tungkulin ang aking magagampanan. Kung gagampanan ko lamang itong maliit na tungkulin na ito, tatandaan kaya ako ng Diyos? Minsan ay nagkakasakit ako, at kailangan ko ng mag-aalaga sa akin. Kapag walang nag-aalaga sa akin, hindi ko magampanan ang aking tungkulin, kaya ano ang magagawa ko? Matanda na ako at hindi ko na naaalala ang mga salita ng Diyos kapag binabasa ko ito at nahihirapan akong maunawaan ang katotohanan. Kapag nakikipagbahaginan tungkol sa katotohanan, magulo at hindi maayos ang pagsasalita ko, at wala akong karanasan na karapat-dapat na ibahagi. Matanda na ako at kulang na ako sa enerhiya, malabo na ang aking paningin at hindi na ako malakas. Ang lahat ay mahirap na para sa akin. Maliban sa hindi ko magampanan ang aking tungkulin, madali rin akong makalimot ng mga bagay-bagay at magkamali. Minsan ay nalilito ako at nagdudulot ako ng problema sa iglesia at sa aking mga kapatid. Gusto kong makamtan ang kaligtasan at mahangad ang katotohanan ngunit napakahirap nito. Ano ang puwede kong gawin?’ Kapag iniisip nila ang mga ito, nagsisimula silang mabahala, iniisip na, ‘Bakit ba kung kailan matanda na ako ay saka lang ako sumampalataya sa Diyos? Bakit ba hindi ako katulad niyong mga nasa edad 20 at 30, o maging niyong mga nasa edad 40 at 50? Bakit ba natagpuan ko lang ang gawain ng Diyos kung kailan napakatanda ko na? Hindi naman sa masama ang aking kapalaran; kahit papaano ngayon ay natagpuan ko na ang gawain ng Diyos. Maganda ang kapalaran ko, at naging mabuti ang Diyos sa akin! May isang bagay lang na hindi ako nasisiyahan, at iyon ay ang masyado na akong matanda. Hindi na matalas ang aking memorya, at hindi na rin malakas ang kalusugan ko, ngunit matatag ang kalooban ko. Kaya lang ay hindi na ako sinusunod ng katawan ko, at inaantok ako pagkatapos kong makinig nang matagal-tagal sa mga pagtitipon. Minsan ay pumipikit ako upang magdasal at nakakatulog ako, at lumilipad ang isip ko kapag nagbabasa ako ng mga salita ng Diyos. Matapos magbasa nang kaunti, inaantok ako at nakakatulog, at hindi ko nauunawaan ang mga salita. Ano ang magagawa ko? Nang may ganitong mga praktikal na suliranin, mahahangad at mauunawaan ko pa ba ang katotohanan? Kung hindi, at kung hindi ako makapagsasagawa ayon sa mga katotohanang prinsipyo, hindi ba’t mawawalan ng saysay ang lahat ng aking pananampalataya? Hindi ba’t mabibigo akong makamtan ang kaligtasan? Ano ang puwede kong gawin? Nag-aalala ako nang husto! …’ … Nakikita nila ang mga kabataan na nakakakain at nakakainom, nakakatakbo at nakakatalon, at naiinggit sila. Habang mas nakikita nila ang mga kabataan na nagagawa ang gayong mga bagay, mas lalo silang nababagabag, iniisip na, ‘Nais kong gampanan nang maayos ang tungkulin ko at hangarin at unawain ang katotohanan, at nais ko ring isagawa ang katotohanan, kaya bakit napakahirap nito? Napakatanda ko na at wala akong silbi! Ayaw ba ng Diyos sa matatanda? Talaga bang walang silbi ang matatanda? Hindi ba kami makapagkakamit ng kaligtasan?’ Malungkot sila at hindi nila magawang maging masaya paano man nila ito pag-isipan. Ayaw nilang palampasin ang gayon kagandang panahon at pagkakataon, ngunit hindi nila magugol ang kanilang sarili at magampanan ang kanilang tungkulin nang buong-puso at kaluluwa gaya ng mga kabataan. Nahuhulog sa malalim na pagkabagabag, pagkabalisa, at pag-aalala ang matatandang ito dahil sa kanilang edad. Sa tuwing nahaharap sila sa ilang pagsubok, kabiguan, paghihirap, o hadlang, sinisisi nila ang kanilang edad, at napopoot pa nga sila sa kanilang sarili at hindi nila gusto ang kanilang sarili. Pero anu’t anuman, wala itong saysay, walang solusyon, at wala silang daan pasulong. Posible nga talaga kayang wala silang daan pasulong? May solusyon ba? (Dapat pa ring magampanan ng matatanda ang kanilang mga tungkulin sa abot ng kanilang makakaya.) Katanggap-tanggap naman na gampanan ng matatanda ang kanilang tungkulin sa abot ng kanilang makakaya, tama ba? Hindi na ba mahahangad ng matatanda ang katotohanan dahil sa kanilang edad? Wala na ba silang kakayahan na maunawaan ang katotohanan? (Kaya nila.) Kaya bang unawain ng matatanda ang katotohanan? Maaari nilang maunawaan ang ilan, at maging ang mga kabataan ay hindi rin naman maunawaan ang lahat ng ito. Ang matatanda ay palaging may maling akala, iniisip nilang malilituhin na sila, na mahina na ang kanilang memorya, kaya hindi nila maunawaan ang katotohanan. Tama ba sila? (Hindi.) Bagaman higit na mas marami ang enerhiya ng mga kabataan kaysa sa matatanda, at mas malakas ang kanilang katawan, ang totoo, ang kanilang kakayahan na makaunawa, makaintindi, at makaalam ay katulad lamang ng sa matatanda. Hindi ba’t minsan ding naging kabataan ang matatanda? Hindi sila ipinanganak na matanda, at darating din ang araw na ang mga kabataan ay tatanda rin. Hindi dapat palaging isipin ng matatanda na dahil sila ay matanda na, mahina ang katawan, may karamdaman, at mahina ang memorya, ay naiiba na sila sa mga kabataan. Ang totoo, wala namang pagkakaiba. Ano ang ibig Kong sabihin na walang pagkakaiba? Bata man o matanda ang isang tao, pare-pareho ang kanilang mga tiwaling disposisyon, pare-pareho ang kanilang mga saloobin at opinyon sa lahat ng bagay, at pare-pareho ang kanilang mga perspektiba at pananaw sa lahat ng bagay. … Kaya hindi totoo na wala nang magagawa ang matatanda, o hindi na nila kayang gampanan ang kanilang mga tungkulin, at lalong hindi totoo na hindi nila kayang hangarin ang katotohanan—marami silang pwedeng gawin. Ang iba’t ibang maling pananampalataya at maling paniniwala na naipon mo sa buong buhay mo, pati na rin ang iba’t ibang tradisyonal na ideya at kuru-kuro, mga kamangmangan at katigasan ng ulo, mga bagay na konserbatibo, mga bagay na hindi makatwiran, at mga bagay na baluktot na naipon mo ay nagkapatong-patong na sa puso mo, at dapat kang gumugol ng mas maraming oras kaysa sa mga kabataan upang alisin, suriin, at kilalanin ang mga bagay na ito. Hindi totoo na wala kang magagawa, o na dapat kang mabagabag, mabalisa, at mag-alala kapag wala kang ginagawa—hindi ito ang iyong gawain o responsabilidad. Una sa lahat, dapat magkaroon ng tamang pag-iisip ang matatanda. Bagamat tumatanda ka na at medyo tumatanda na rin ang iyong katawan, dapat ay parang sa kabataan pa rin ang iyong pag-iisip. Bagamat tumatanda ka na, ang iyong pag-iisip ay bumabagal na at ang iyong memorya ay humihina na, kung nakikilala mo pa rin ang iyong sarili, nauunawaan pa rin ang mga salitang sinasabi Ko, at nauunawaan pa rin ang katotohanan, pinatutunayan niyon na hindi ka pa matanda at sapat pa ang iyong kakayahan. Kung ang isang tao ay nasa 70 na ngunit hindi pa rin niya nauunawaan ang katotohanan, ipinapakita nito na napakababa ng kanyang tayog at hindi niya kaya ang gawain. Samakatuwid, walang kinalaman ang edad pagdating sa katotohanan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Alam ng Diyos na masusumpungan nating matatanda ang ating sarili sa ganitong kalagayan, kaya ipinapahayag Niya ang mga salitang ito upang ipakita sa atin ang isang landas ng pagsasagawa. Ipinapakita nito na ang Diyos ay may labis na pagmamahal sa atin. Sinisiyasat ng Diyos ang puso ng tao, at sinasabi ng mga salitang ito ng Diyos ang aking tunay na kalagayan. Nang makita ko kung gaano kaliksi ang isipan ng mga batang kapatid, kung gaano lumago ang kanilang lakas, na kayang gawin ang bawat tungkulin sa sambahayan ng Diyos, nakaramdam ako ng inggit sa kaloob-looban ko, at naisip ko na nasa tamang panahon sila upang magawang perpekto ng Diyos ang mga tao, habang sa aking edad, sa aking malabong paningin at mahinang memorya, hindi ko na maalala ang nabasa ko sa mga salita ng Diyos. Lalo na ngayong bali ang aking binti, at hindi ko magampanan ang aking tungkulin, pakiramdam ko ay wala nang natitirang pag-asa sa aking buhay, at bumababa ang aking pagkakataong maligtas. Kaya, madalas akong mamuhay sa isang negatibong kalagayan at makaramdam ng pagiging pesimista at kawalan ng pag-asa. Itinuro ng mga salita ng Diyos ang isang landas ng pagsasagawa para sa akin: Hindi naman na kapag tumanda na ang mga tao at hindi na nila magampanan ang kanilang mga tungkulin, ay wala na silang landas na tatahakin. Kung matanda na sila at hindi na makalabas at makagawa ng kanilang tungkulin, maaari pa naman nilang hangarin ang katotohanan at lutasin ang kanilang tiwaling disposisyon. Katulad noong hindi ako nagpapasakop sa katandaan, kundi sa halip ay pinipilit ko ang aking sarili na makipagsabayan sa mga kabataan—ito ang aking mapagmataas na disposisyon. Palagi kong naramdaman na kapag tumanda na ako ay hindi ko na magagampanan ang mahahalagang tungkulin, kaya nag-alala ako na hindi ako maliligtas. Palagi akong may hinihingi sa Diyos at hindi ako makapagpasakop sa Kanyang kataas-taasang kapangyarihan at mga pagsasaayos—ito rin ay aking tiwaling disposisyon. Gayundin, habang ginagampanan ko ang aking tungkulin, palagi kong hinahangad ang reputasyon at katayuan, at gusto kong hangaan ako ng mga tao. Ang lahat ng ito ay aking tiwaling disposisyon, at kailangan kong pagnilayan at kilalanin ang mga ito, hanapin ang katotohanan upang malutas ang mga ito. Bukod dito, pagkatapos kong manalig sa Diyos sa loob ng napakaraming taon, nagkaroon ako ng ilang karanasan at kaalaman sa mga salita ng Diyos. Bagaman hindi ako makalabas at makagawa ng aking tungkulin, maaari akong manatili sa bahay at magsulat ng mga artikulong batay sa karanasan upang magpatotoo sa Diyos. Hindi ba’t ito ay paggawa rin ng isang tungkulin? Bukod dito, bagaman may matatalas na memorya ang mga kabataan, at mabilis ang kanilang mga pag-iisip, reflex, at kilos, hindi ito nangangahulugan na wala silang anumang tiwaling disposisyon. Tulad ng matatandang tao, kailangan nilang maranasan ang paghatol at pagkastigo ng mga salita ng Diyos. Kahit matanda na ako ngayon, marami pa rin akong tiwaling disposisyon na kailangan kong hanapin ang katotohanan upang malutas. Ito ay isang bagay na dapat kong gawin.

Nagbasa pa ako ng mga salita ng Diyos: “Pinagpapasyahan Ko ang hantungan ng bawat tao hindi batay sa gulang, katandaan, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Ito ay isang di-nababagong katotohanan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). “Sa kasalukuyang daloy, lahat niyaong mga tunay na nagmamahal sa Diyos ay may pagkakataon na magawa Niyang perpekto. Maging sila man ay bata o matanda, hangga’t mayroon silang pusong nagpapasakop at natatakot sa Kanya, sila ay kaya Niyang gawing perpekto. Ginagawang perpekto ng Diyos ang mga tao ayon sa kanilang iba’t ibang mga tungkulin. Basta’t ginugugol mo ang lahat ng iyong kalakasan at nagpapasakop sa gawain ng Diyos, ikaw ay magagawa Niyang perpekto. Sa kasalukuyan wala sa inyong perpekto. Kung minsan nagagampanan ninyo ang isang uri ng tungkulin, at sa ibang pagkakataon nagagampanan ninyo ang dalawa. Hangga’t ginagawa ninyo ang lahat ng inyong makakaya upang gugulin ang inyong sarili para sa Diyos, sa kahuli-hulihan kayo ay mapeperpekto ng Diyos” (Ang Salita, Vol. I. Ang Pagpapakita at Gawain ng Diyos. Tungkol sa Pagganap ng Bawat Isa sa Kanilang Tungkulin). Mula sa mga salita ng Diyos, naunawaan ko na hindi ginagawang perpekto ng Diyos ang mga tao batay sa kanilang edad o kung gaano sila nagdusa, kundi sa kung taglay ba nila o hindi ang katotohanan, at kung nagbago ba ang kanilang buhay disposisyon. Dati, palagi akong naniniwala na ang lakas ng mga kabataan ay lumalago, at mabilis ang kanilang pag-iisip, na mabilis nilang tinatanggap ang mga bagong bagay, at kaya nilang gumanap ng maraming tungkulin sa sambahayan ng Diyos—na ang ganitong uri ng tao ay maaaring maligtas. Lalo na nang makita ko na maraming kabataan ang itinataas ang ranggo, naisip ko na ang matatanda ay hindi kapaki-pakinabang sa sambahayan ng Diyos, na hindi sila gusto ng Diyos, at wala silang pag-asa na maligtas. Itinuring ko ang sambahayan ng Diyos bilang isang pabrika para sa mundo ng mga walang pananampalataya, at naniwala ako na mananatili ang mga kabataan, ngunit hindi gugustuhin ang matatanda at mga walang silbi—ito ang mali kong pagkaunawa sa Diyos, at isa itong kalapastanganan sa Kanya. Ang totoo, itinataas ng sambahayan ng Diyos ang ranggo ng mga tao dahil sa mga pangangailangan ng gawain ng ebanghelyo, at nangangailangan ang bawat gawain na magtulungan ang lahat ng uri ng mga dalubhasang tao, ngunit hindi ibig sabihin niyon na hindi na gusto ng Diyos ang mga tao kapag sila ay tumanda na, at lalong hindi ito nangangahulugan na wala na silang anumang pag-asa na maligtas. Sa mata ng Diyos, hindi mahalaga kung ang isang tao ay bata o matanda, pantay-pantay silang lahat—sadyang magkakaiba lang ang edad ng mga tao, at hindi pare-pareho ang kanilang pisikal na kondisyon, ngunit hinihingi ng Diyos na ang lahat ng tao ay pare-parehong pumasok sa katotohanan. Nakita ko na ang Diyos ay matuwid, hindi niya tinatasa ang mga tao batay sa kanilang edad, kundi sa kung kaya ba nila o hindi na hangarin ang katotohanan at matamo ang katotohanan. Kung hindi hinahangad ng isang tao ang katotohanan at wala siyang mga prinsipyo sa kung paano niya pinangangasiwaan ang mga bagay, kahit pa siya ay bata, may kakayahan, at gumaganap ng isang mahalagang tungkulin, nilalabanan pa rin niya ang Diyos. Bagama’t matanda na ako, at hindi ako makagawa ng anumang mahalagang tungkulin, nauunawaan ko pa rin ang mga salita ng Diyos, at normal pa rin ang aking isip at pangangatwiran, kaya dapat kong hangarin ang katotohanan at pahalagahan ang bawat araw na ako ay nabubuhay, upang ako ay makapagbunga.

Nang maglaon, nakita ko ang isa pang sipi ng mga salita ng Diyos: “Sino sa inyo ang gumagampan sa inyong tungkulin sa sambahayan ng Diyos ngayon nang aksidente lamang? Anuman ang pinagmulan mo upang gampanan ang tungkulin mo, wala sa mga ito ang nagkataon lang. Hindi magagampanan ang tungkuling ito sa pamamagitan lang ng basta-bastang pagpili ng ilang mananampalataya; ito ay isang bagay na pauna nang itinalaga ng Diyos bago pa ang mga kapanahunan. Ano ang ibig sabihin kapag ang isang bagay ay nauna nang itinalaga? Ano sa partikular? Ang ibig sabihin nito ay sa Kanyang kabuuang plano ng pamamahala, matagal nang naiplano ng Diyos kung ilang ulit kang darating sa mundo, sa aling lipi at sa aling pamilya ka isisilang sa panahon ng mga huling araw, ano ang mga magiging kalagayan ng pamilyang ito, ikaw ba ay magiging lalaki o babae, ano ang iyong magiging mga kalakasan, anong antas ng edukasyon ang maaabot mo, gaano ka magiging mahusay magsalita, ano ang iyong magiging kakayahan at ano ang magiging itsura mo. Pinlano Niya ang edad na darating ka sa sambahayan ng Diyos at magsisimulang gumanap ng iyong tungkulin, at anong tungkulin ang iyong gagampanan at anong oras. Matagal nang paunang itinalaga ng Diyos ang bawat hakbang para sa iyo. Bago ka pa isinilang, at nang namuhay ka sa lupa sa iyong nakaraang ilang buhay, naisaayos na ng Diyos para sa iyo ang tungkuling iyong gagampanan sa panahong ito ng huling yugto ng gawain. Tiyak na hindi ito biro! Na nagagawa mong makinig ng sermon dito ay pauna nang itinakda ng Diyos. Hindi ito dapat na balewalain!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na itinakda ng Diyos kung anong taon ako ipanganganak at kung kailan ako mananalig sa Kanya. Pagdating naman sa kung magagampanan ko ba ang aking tungkulin kalaunan, at kung anong uri ng destinasyon at kapalaran ang magkakaroon ako, lahat ito ay nasa kamay ng Diyos. Palagi akong nagrereklamo na hindi ako ipinanganak sa isang magandang dekada—talagang hindi ako naging mapagpasakop, at masyado akong naging mayabang at hindi makatwiran. Ipinanganak ako noong dekada 50, gayunpaman ang katunayan na nakaabot ako sa oras kung kailan magpapakita ang Diyos at gagawa ng gawain sa mga huling araw, naging sapat na mapalad na marinig ang mga salita ng Diyos at makita ang Kanyang pagpapakita, at matanggap ang Kanyang pagdidilig at pagpatnubay, nakasunod sa Diyos sa loob ng napakaraming taon hanggang ngayon—ipinahahayag na nito ang dakilang biyaya at pagtataas ng Diyos sa akin. Iyon namang mga walang pananampalataya na kasing edad ko: Ginugol nila ang kanilang buong buhay nang hindi nalalaman kung bakit sila naparito sa mundong ito o kung bakit kailangang mabuhay ang mga tao. Sa buong buhay nila, ang alam lang nila ay kumita ng pera, makipagkumpitensya sa ibang tao, at tamasahin ang laman—nakipaglaban sila sa kanilang kasalanan. Ngunit maaari akong lumapit sa Diyos at maunawaan ang ilang katotohanan, kaya kong malaman kung bakit nabubuhay ang mga tao at kung anong uri ng buhay ang mahalaga, at malaman na ang kapalaran ng mga tao ay nasa ilalim ng kontrol ng Diyos, at kung ano ang tungkulin na dapat gampanan ng mga tao, at ang destinasyon ng sangkatauhan, atbp. Tinamasa ko ang napakalaking biyaya at mga pagpapala mula sa Diyos, ngunit hindi pa rin ako nasiyahan, at nagreklamo pa nga ako kung bakit hindi ako pinayagan ng Diyos na ipanganak noong dekada 80 o 90. Nangatwiran at nakipagtalo ako sa Diyos. Wala talaga akong anumang pagkatao! Napakaraming ginawa ang Diyos sa akin, Siya ang namatnugot sa mga tao, pangyayari, at bagay para maranasan ko, at sa tuwing nakakaramdam ako ng pagiging negatibo, pinagbabahagi ng Diyos sa akin ang mga kapatid, at sa bawat pagkakataon ay binibigyang-liwanag at ginagabayan Niya ako sa pamamagitan ng Kanyang mga salita, at ipinaunawa Niya sa akin ang Kanyang mga layunin at inilabas Niya ako mula sa pagiging negatibo—hindi ba’t ang lahat ng ito ay pag-ibig ng Diyos? Nang maisip ko ang mga bagay na ito, nakonsensiya ako at naniwala ako na wala talaga akong konsensiya. Kaya’t nanalangin ako sa Diyos, sinabing, “Diyos ko, nabigo akong pahalagahan ang Iyong kabaitan. Pinakitunguhan Mo ako nang mabuti, ngunit palagi Kitang hindi nauunawaan. Ngayong nabali ang aking binti, sa wakas ay nakapagnilay na ako; kung hindi, aakalain ko pa rin na makakatanggap ako ng mga pagpapala sa pamamagitan ng pagpunta kung saan-saan at pagpapalaganap ng ebanghelyo, pamumuhay sa sarili kong kuru-kuro at paglaban sa Iyo nang hindi ko nalalaman. Anuman ang gagawin Mo sa hinaharap, anuman ang aking kahihinatnan, iyon ay Iyong pagiging matuwid—nagpapasakop ako sa Iyong kataas-taasang kapangyarihan.” Nang maunawaan ko ang mga layunin ng Diyos, medyo bumuti ang kalagayan ko. Nang maglaon, nagsanay akong magsulat ng mga artikulo sa bahay, at pinatahimik ko ang aking puso sa harap ng Diyos, nagnilay sa aking sarili.

Pagkalipas ng ilang buwan, unti-unting bumuti ang aking binti, nakapagsimula na ulit akong maglakad at magampanan ang aking tungkulin. Habang ginagampanan ko ang aking tungkulin, binigyang-diin ko rin ang paghahanap sa katotohanan at paglutas sa sarili kong mga tiwaling disposisyon, at hindi ko na naramdaman na napipigilan o nagagapos ako ng aking edad. Kaya ko nang tratuhin nang tama ang mga bagay na ito. Nitong ilang taon, palagi kong nararamdaman na napipigilan ako ng aking edad. Kung hindi dahil sa patnubay ng mga salita ng Diyos, talagang hindi ako makakalaya rito. Ang mga salita ng Diyos ang nag-alis ng mabigat na pasanin sa aking puso, kaya hindi na ako nakaramdam ng pag-aalala o pagkabalisa tungkol sa hindi pagkaligtas o pagkakaroon ng magandang kalalabasan dahil sa aking katandaan. Nakahanap ang puso ko ng kalayaan at kaginhawahan.


30. Ang Matinding Pagpapahirap ng Bilangguan

Ni Li Xin, Tsina

Mula sa murang edad, palagi nang mahina ang pangangatawan ko at madali akong kapitan ng sakit. Mula pa noong unang naaalala ko, araw-araw na akong nagdurusa sa mga pananakit ng ulo at sa edad na labindalawa, nagkaroon ako ng sakit sa puso. Pagkatapos niyon, nagdusa rin ako sa gastrointestinal na sakit at sa bronchitis. Dahil pinahirapan ako ng maraming karamdaman, napakamiserable ng buhay para sa akin. Sa edad na 24, nagsimula akong manampalataya sa Panginoong Jesus at madalas akong nagbabasa ng Bibliya at nananalangin sa Panginoon. Nagsimula akong makadama ng kapayapaan at kagalakan mula sa aking pananalig, at sobrang bumuti ang kalusugan ko nang hindi ko man lang napapansin. Para suklian ang pagmamahal ng Panginoon, sinimulan kong ipalaganap ang ebanghelyo ng Panginoon at inasam ko ang araw na babalik ang Panginoon. Noong 1999, sa wakas ay narinig ko ang tinig ng Diyos at sinalubong ko ang pagbabalik ng Panginoong Jesus. Dahil nakita ko kung paanong nagpakita ang Makapangyarihang Diyos para gumawa ng gawain at ipahayag ang maraming katotohanan upang iligtas ang sangkatauhan mula sa mga gapos ng kasalanan, tinutulutan silang makaligtas sa mga sakuna at ginagabayan ang tao tungo sa kaharian ng Diyos, lubos akong nasabik at sumali ako sa mga hanay ng nagpapalaganap ng ebanghelyo, umaasang maipalaganap ang ebanghelyo ng kaharian ng langit sa mas marami pang tao.

Isang araw noong Marso ng 2003, naaresto ako ng mga pulis habang nagpapalaganap ng ebanghelyo. Pagkatapos nila akong kapkapan at nakakita sila ng pager at notebook, tinanong ako ng isang pulis, “Saan galing ang pager na ito?” Nang sabihin ko sa kanya na personal ko itong pager, pumulot siya ng plastik na tubo at malupit akong pinaghahampas nito nang ilang beses bago ako damputin at isakay sa likuran ng isang kotse. Pagkatapos ay walang awang nagsalitan ang mga pulis sa pagsampal sa buong mukha ko habang sumisigaw, “Ito ang mapapala mo sa paglilibot para ipalaganap ang ebanghelyo! Nahuli ka na namin ngayon!” Takot na takot ako at nanalangin ako agad sa Diyos, hinihingi sa Kanyang protektahan ako at bigyan ako ng pananalig at lakas. Nang dumating kami sa kawanihan ng pampublikong seguridad ng probinsya, kinaladkad ako ng mga pulis papunta sa isang bakanteng silid at itinulak ako sa isang metal na tabla. Napakalamig pa rin sa hilagang-silangan ng Tsina kapag Marso at ginaw na ginaw ako na patuloy akong nanginginig. Sinabi ko sa mga pulis, “May sakit ako sa puso at iniineksiyunan ako at umiinom ako ng gamot para dito. At hindi ako puwedeng masalang sa lamig.” Binalewala lang ako ng mga pulis. Ang nagawa ko lang ay mamaluktot, nakahalukipkip nang mahigpit, pero hindi nagtagal pagkatapos niyon, gininaw ako nang husto na patuloy akong nanginig at patuloy na nangatog ang mga ngipin ko. Pagkatapos akong tusukin ng karayom ng mga pulis sa aking mga kamay at ilong ay saka lang ako nakabawi at tumigil sa panginginig. Kalaunan, dinala nila ako sa isa pang kwarto, itinulak nila ako sa isang upuan at lumabas sila para kumain. Medyo natakot ako at nag-alala kung paano ako pahihirapan ng mga pulis kapag bumalik na sila. Patuloy akong nanalangin sa Diyos, humihingi ng proteksiyon Niya. Sa gitna ng aking pananalangin, naalala ko ang siping ito ng mga salita ng Diyos: “Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Inisip ko, “Oo, dapat akong magdusa ng paghihirap at patotohanan ang Diyos sa harap ni Satanas, dahil sinasang-ayunan ito ng Diyos.” Naisip ko rin kung paanong tinukso ni Satanas si Job. Nang mawala kay Job ang lahat ng pagmamay-ari at mga anak niya sa loob ng isang gabi at nagkapigsa ang katawan niya, nagawa pa rin niyang purihin ang pangalan ng Diyos sa kabila ng gayong matinding pagdurusa, na sa huli ay humantong sa kahihiyan at kabiguan ni Satanas. Tinulutan ng Diyos na maharap ako sa kapaligirang ito upang subukin ako at gawing perpekto ang pananalig ko. Anuman ang gawin sa akin ng mga pulis, alam ko na kailangan kong manindigan sa aking patotoo sa Diyos.

Mabilis na bumalik ang mga pulis at nang walang sabi-sabi, nagsimula silang sampalin ako. Hindi sila nasiyahan sa pagsampal lang sa akin gamit ang mga kamay, pinulot din nila ang kanilang mga sapatos at nagsimulang paghahampasin ako sa mukha, ulo at katawan ng suwelas ng sapatos nila. Noong simula, napakasakit nito at sa puso ko ay nakadama ako ng pagkabalisa. Nagtiim-bagang ako at sinubukan kong tiisin ang mga sakit habang tumutulo ang mga luha sa aking mukha. Makalipas ang ilang oras, namanhid ang mukha ko dahil sa paulit-ulit na paghampas at hindi na ako nakadama ng sakit. Ang isa sa kanila ay kumuha ng isang plastik na tubo na mahigit isang metro ang haba at nagsimulang pagpapaluin ang katawan ko habang ginigisa ako ng mga tanong, “Ilan ang miyembro ng iglesia ninyo? Sino ang lider ninyo? Magsalita ka!” Wala akong sinabi at mas lalo siyang nagalit at sinuntok ako nang malakas sa ulo ko, kaya umugong kaagad ang mga tainga ko. Pagkatapos niyon, dinala nila ako sa isa pang kuwarto kung saan nakita ko ang dalawang sister mula sa pagtitipon ko na nakapamaluktot sa isang upuan sa sulok. Tinuro ng kapitan ng National Security Brigade ang dalawang sister at sinabi sa akin, “Kilala mo ba ang dalawang ito?” Sinabi ko, “Hindi.” Sobra siyang nagalit dahil dito kaya pumulot siya ng isang plastik na tubo at hinampas ako nito nang malakas sa ulo bago ako pinaulanan ng mga suntok at sipa, walang bahagi ng katawan ko ang walang tama. Nahilo ako at natuliro. Pagkatapos ay tinanong ako ng isa pang pulis, “Saan galing ang pager at notebook na ito? Para saan ang mga ito?” Habang sinasabi ito, pinulot niya ang plastik na tubo at naghandang hampasin na naman ako. Takot na takot ako na hindi ko kakayanin ang gayong pahirap at maipagkakanulo ko ang aking mga kapatid, kaya sa puso ko ay patuloy akong nanalangin sa Diyos. Naalala ko ang mga salita ng Diyos na nagsasabing: “Dapat ninyong ibigay ang lahat ng mayroon kayo upang pangalagaan ang Aking patotoo. Ito ang magiging layon ng inyong mga pagkilos—huwag kalimutan ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Kailangan kong isapalaran ang aking buhay para manindigan sa aking patotoo sa Diyos. Kahit anong kalupitan ang gawin sa akin ng mga pulis, hindi ko kayang ipagkanulo ang Diyos. Noong sandaling iyon, sinuntok ako ng pulis, kaya tumumba ako sa sahig bago ako hampasin ng plastik na tubo sa ulo, kaya umugong ang ulo ko. Pagkatapos ay walang awa niya akong pinagpapalo sa ulo at katawan, na nag-iwan ng bakas ng dugo sa buong katawan ko. Sobrang kumabog ang puso ko sa kumbulsyon at napakalakas ng kabog ng dibdib ko. Inakala kong mamamatay ako anumang oras. Medyo nanghina ako at inisip ko: Kung patuloy nila akong hahampasin nang ganito, talaga bang papatayin nila ako sa gulpi? Noong sandaling iyon, naalala ko na naman ang mga salita ng Diyos: “Ang pananampalataya ay parang isang trosong tulay: Yaong mga nakakapit nang mahigpit sa buhay ay mahihirapang tumawid dito, ngunit yaong mga handang ibigay ang buhay nila ay makakatawid, nang hindi nahuhulog at walang pangamba” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Nasa mga kamay ng Diyos ang buhay ko. Gaano man kabrutal ang mga pulis, wala silang magagawang kahit ano sa akin nang walang pahintulot ng Diyos. Kahit na patayin nila ako sa bugbog, hindi ko ipagkakanulo ang Diyos, maninindigan ako sa aking patotoo at hindi pa mamamatay ang kaluluwa ko. Kung ipagkakanulo ko gaya ni Hudas ang aking mga kapatid para lamang maiwasan ang pansamantalang pagdurusa ng aking laman at salungatin ang disposisyon ng Diyos, hindi lamang ako makokonsensiya kalaunan, mapupunta rin ako sa impiyerno pagkamatay ko at kokondenahin ang kaluluwa ko sa walang hanggang kaparusahan. Nang mapagtanto ko ang lahat ng ito, mas napayapa ako nang kaunti at hindi na ako masyadong takot. Noong sandaling iyon, tinapos ng mga pulis ang kanilang panggugulpi. Sinabi ko na kailangan kong magbanyo, pero tiningnan lang ako nang masama ng kapitan at sinabi, “Hindi ka puwedeng umalis!” bago ako tinadyakan sa puson. Napaihi ako dahil sa sipa at nabasa kaagad ng ihi ang salawal kong koton.

Noong araw ding iyon, ako at ang dalawa pang sister ay pinadala ng mga pulis sa isang detention center. Hindi ako makatayo nang tuwid at kinailangan kong lumakad nang paika-ika habang hawak ang aking tiyan. Isang guwardiya, na isang matandang lalaki, ang hindi na makatiis sa kanyang nakita at nagsabi, “Mga mananampalataya lang sila sa Diyos. Wala naman silang ginawang mali, kaya bakit sila binubugbog nang ganito?” Binigyan niya ang bawat isa sa amin ng manipis na kumot, at kinailangan naming matulog sa malamig na sahig. Hindi pa natutuyo ang salawal ko, napakalamig nito at namaluktot ako na parang sanggol. Kalaunan, dinalhan ako ng matandang lalaki ng kaunting gamot at ng isang tasa ng maligamgam na tubig. Alam ko na awa ito ng Diyos sa aking kahinaan at pagsasaayos Niya na tulungan kami ng lalaking ito. Sa puso ko ay nagpasalamat ako sa Diyos. Noong sumunod na araw, kinuha ng mga pulis ang isa sa mga sister para kwestiyunin. Sobra kaming nag-alala at patuloy na nanalangin para sa kanya. Palagi kaming balisa bawat araw. Pagkatapos ng tatlong araw at dalawang gabi, sa wakas ay ibinalik sa amin ang sister. Habang umiika-ika siya papunta sa kanyang kama nang nakakuba, nagmadali kaming lumapit sa kanya. Nakita ko na balot ng pasa ang buong katawan niya, at ang mga paa niya ay nangingitim at namamagang parang mga lobo. Sinabi ng sister na pagkatapos siyang kunin, binugbog siya nang binugbog ng mga pulis. Apat o limang pulis ang nagsalitan sa pagsuntok at pagsipa sa kanya at pinosas din ang mga kamay niya sa likod niya at marahas na hinatak pataas ang mga kamay niya, kaya sobra siyang nasaktan na ilang beses siyang hinimatay. Binuhusan siya ng mga pulis ng maruming tubig galing sa kusina para gisingin siya at patuloy siyang binugbog. Hindi nila siya binigyan ng pagkain o tubig sa loob ng tatlong araw at dalawang gabi. Talagang galit na galit ako: Sobrang hindi makatao ang pagtrato sa kanya ng pangkat na ito ng mga demonyo! Gayumpaman, sobrang takot na takot din ako. Hindi pa gumagaling ang mga naging sugat ko at hindi ko alam kung paano ako pahihirapan ng mga pulis sa susunod. Makakaya ko kaya iyon? Sa puso ko ay patuloy akong nanalangin sa Diyos at hiningi sa Kanyang bigyan ako ng lakas.

Noong alas-8 ng umaga ng ikatlong araw pagkatapos bumalik ng aking sister, dumating ang kapitan ng National Security Brigade para kuwestiyunin ako. Pinosasan ako ng isang pulis, hinawakan ako sa leeg para payukuin ako at tinulak ako. Isa pang pulis na nasa likod ko ang tumadyak sa akin nang napakalakas sa tagiliran na halos bumagsak ako. Tinulak nila ako papasok sa isang maliit na kuwarto na may lamang isang kama at pinosas nila ako sa barandilya sa ulunan ng higaan. Wala akong ideya kung anong pagpapahirap ang nakahanda para sa akin, at napakalakas ng kabog ng dibdib ko. Habang tumatawa nang nakakatakot, sinabi ng kapitan sa isa sa mga pulis, “Subuan ninyo siya ng mga gamot na kyushin heart tonic at ipalunok sa kanya ang mga iyon. Nang sa ganoon, hindi siya madaling mamamatay kapag binugbog natin siya. Kailangan nating makakuha ng sagot sa kanya ngayon.” Pagkatapos, sapilitan nilang sinubo sa bibig ko ang mga gamot at sinimulan akong paghahampasin ng plastik na tubo mula ulo hanggang paa, ni hindi man lang pinalampas sa pagpalo ang talampakan ko. Sa bawat hampas, nanginig ako sa sakit. Habang hinahampas nila ako, ginigisa nila ako nang husto tungkol sa iglesia. Nag-alala ako na hindi ko kakayanin ang pagpapahirap nila, kaya nanalangin ako kaagad na tulungan ako ng Diyos. Naisip ko ang mga salita ng Diyos na nagsasabing: “Yaong mga tinutukoy ng Diyos na mga ‘mananagumpay’ ay yaong mga nagagawa pang manindigan sa kanilang pagsaksi at mapanatili ang kanilang tiwala at katapatan sa Diyos kapag nasa ilalim sila ng impluwensya ni Satanas at nilulusob ni Satanas, ibig sabihin, kapag nasa gitna sila ng mga puwersa ng kadiliman. Kung nagagawa mo pa ring magpanatili ng isang dalisay na puso sa harap ng Diyos at ng tunay na pagmamahal para sa Diyos anuman ang mangyari, ikaw ay naninindigan sa iyong pagsaksi sa harap ng Diyos, at ito ang tinutukoy ng Diyos na pagiging isang ‘mananagumpay’” (Ang Salita, Vol. I. Ang Pagpapakita at Gawain ng Diyos. Dapat Mong Panatilihin ang Iyong Katapatan sa Diyos). Ipinatanto sa akin ng mga salita ng Diyos na ginagamit ng Diyos ang pang-aaresto, pang-uusig, at pagpapahirap ng malaking pulang dragon para maperpekto ang ating pananalig at buuin tayo sa isang grupo ng mga mananagumpay. Ang mahuli ng mga pulis at mapasailalim sa pagpapahirap ay ang paraan ng Diyos para subukin at suriin ako at isa itong pagkakataon para magpatotoo sa Diyos. Paano man ako pahirapan ng mga pulis, kahit na patayin pa nila ako sa bugbog, hindi ko kailanman ipagkakanulo ang Diyos o pagtataksilan ang aking mga kapatid. Patuloy akong tinanong ng mga pulis kung sino ang lider ng aming iglesia, at pagkatapos ay kinuha ang kanilang mga plastik na tubo at walang-awa na namang pinagpapalo ang buong katawan ko. Namaluktot ako, napatiim-bagang, at wala akong sinabing anuman. Pagkatapos akong kuwestiyunin nang buong umaga at makitang wala akong sasabihing kahit ano, sa sobrang pagkairita nila ay pinagbantaan nila ako, “Kung wala kang sasabihin sa amin, sesentensiyahan ka namin ng sampu o dalawampung taong pagkakabilanggo at hindi ka makakaalis!” Pagkatapos niyon, binalik nila ako sa selda kung saan nila kami ikinulong. Sa panahon ng interogasyon, binugbog nila ang buong katawan ko at nabalot ako ng mga pasa, pero sobra akong natuwa nang makita ko ang mga pulis na mukhang talunan at walang maipagmalaki sa kanilang sarili. Patuloy kong pinasalamatan ang Diyos para sa Kanyang proteksiyon, na nagtulot sa akin na makaligtas sa bingit ng kamatayang ito.

Sa ikalabinlimang araw namin sa detention center, dinala kaming tatlo ng mga pulis sa bakuran. Sinabi ng isa sa kanila, “Pakawalan ninyo ang mga aso!” Pagkatapos, dinagdag niya, nang may nakakatakot na boses, “Tingnan natin kung magsasalita na kayo ngayon!” Noong oras na iyon, dalawang asong pulis ang biglang sumulpot mula sa gilid ng bakuran nang nakalawit ang mga dila at nakataas ang mga ulo, na direktang sumusugod sa amin. Nang makarating na sila sa kinatatayuan naming tatlo, nagsimula silang tumakbo paikot sa amin. Takot na takot ako at inisip ko, “Kakagatin ba kami ng mga asong ito hanggang sa mamatay kami?” Nanalangin ako kaagad sa Diyos. Habang nananalangin, naalala ko ang istorya tungkol kay Daniel, na kahit ipinatapon sa yungib ng mga leon ay hindi namatay dahil kasama niya ang Diyos at itinikom ng Diyos ang bibig ng mga leon, na pumigil sa mga ito na sakmalin siya. Naalala ko rin ang mga salita ng Diyos, na nagsasabing: “Hindi ka dapat matakot sa ganito at ganyan; gaano man karaming hirap at panganib ang maaari mong harapin, kaya mong manatiling hindi natitinag sa Aking harapan, hindi nahahadlangan ng anumang balakid, upang ang Aking kalooban ay maisagawa nang walang sagabal. Ito ang iyong tungkulin…. Huwag matakot; sa suporta Ko, sino ang makakahadlang sa daang ito? Tandaan ito! Huwag kalimutan! Ang lahat ng nagaganap ay sa pamamagitan ng Aking kabutihang-loob, at ang lahat ay nasa ilalim ng Aking pagmamasid. Masusunod mo ba ang Aking salita sa lahat ng sinasabi at ginagawa mo? Kapag ang mga pagsubok ng apoy ay sumapit sa iyo, luluhod ka ba at tatawag? O yuyukod ka ba at hindi na kakayaning sumulong?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Nagbigay sa akin ng pananalig ang mga salita ng Diyos. Ang Diyos ay ang aking suporta, at kung wala ang Kanyang pahintulot, walang magagawang kahit na ano sa akin ang mga aso. Dahan-dahang naglaho ang pagkabalisa ko at nagkaroon ako ng pananalig na nasa mga kamay ng Diyos ang lahat ng bagay. Kamangha-mangha, inamoy lang kami ng mga aso, kumawag ang mga buntot ng mga ito at umalis. Nakahinga ako nang maluwag, sa puso ko ay patuloy akong nagpapasalamat sa Diyos, at lalo pang lumakas ang pananalig ko sa Kanya.

Pagkatapos niyon, dinala kami ng mga pulis sa isang kulungan. Nakakilala kami ng tatlo pang mga sister sa selda na malubha ring binugbog sa buong katawan nila. Makalipas ang dalawang araw, isa-isa kaming kwinestiyon nang salitan. Dinala nila ako sa isang maliit na kuwarto at ginisa nila ako tungkol sa iba’t ibang detalye ng iglesia. Noong ayaw kong magsabi sa kanila ng kahit ano, tinadyakan nila ako at pinaluhod sa sahig, bago tumayo sa mga binti ko at hinihila nang malakas ang buhok ko patalikod para sapilitan akong mapatingala. Pagkatapos niyon, sumampa ang isang pulis sa leeg ko, hinawakan ang buhok ko at hinila-hila ito nang mahigit sa sampung minuto. Nang bumaba na siya, sinimulan niyang hipuin ang mga maseselang bahagi niya at gumawa ng mahahalay na kilos habang nakatitig sa akin nang may malisyosong tingin. Umiwas ako ng tingin sa pagkasuklam at inisip ko, “Paano niya natatawag ang sarili niya na pulis? Isa siyang tampalasan, isang halimaw!” Pagkatapos niyon, tinuro niya ang mga gamot sa kabinet at nagsabing, “Mayroon kami rito ng lahat ng klase ng gamot na maiisip mo. Isang turok lang at kaya ka na naming gawing baliw o isang lantang gulay. Walang tatrato sa iyo gaya ng isang tao pagkatapos niyon.” Nagpatuloy siya, habang tumatawa nang nakakatakot, “Itinataguyod ng CCP ang isang ateista at materyalistang pilosopiya, kailangan naming tanggalin ang mga mananampalatayang gaya mo. Kung hindi ka magbibigay sa amin ng kaunting impormasyon, gagamitin namin sa iyo ang mga gamot na ito.” Habang nagsasalita siya, kumuha siya ng isang sigarilyo mula sa drawer, sinindihan ito at inilagay sa ilalim ng ilong ko kaya pumasok sa butas ng ilong ko ang usok na nagdulot sa akin na ubuhin at mahilo at maduwal. Pagkatapos ay sinabi niya, “Mayroong gamot sa sigarilyong ito na magdudulot sa iyong magsabi ng lahat ng alam mo nang hindi mo sinasadya.” Medyo natakot ako rito. Kung talagang madodroga ako at ipagkakanulo ko ang aking mga kapatid, hindi ba’t gagawin ako niyon na isang Hudas? At paano kung idulot ng mga ineksyon nila na mawala ako sa katinuan o maging lantang gulay ako? Paano na ko mamumuhay kapag nagkagayon? Patuloy akong nanalangin sa Diyos, “O Diyos. Ayaw kong maging isang Hudas. Kung ako lang, hindi ko kayang mapagtagumpayan ang pahirap ng mga pulis. Gabayan at protekhan Mo nawa ako.” Noong sandaling iyon, naalala ko ang isang sipi ng mga salita ng Diyos: “Sa lahat ng bagay na nagaganap sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 1). Tunay nga, ang Diyos ang may kataas-taasang kapangyarihan sa lahat ng bagay. Nasa mga kamay Niya ang buhay ko at kung magkakaroon man ako ng problema sa pag-iisip o hindi o magiging lantang gulay man ako ay pawang nakasalalay sa Kanya. Kailangan kong magkaroon ng pananalig sa Diyos. Tutal, mukhang hindi naman ako naapektuhan talaga ng may drogang sigarilyo na pilit ipinalanghap sa akin ng pulis at gising na gising pa rin ako. Ipinakita nito sa akin na palagi kong kasama ang Diyos, pinoprotektahan at binabantayan Niya ako. Sa puso ko ay hindi ko maiwasang magpasalamat sa Diyos at hindi na ako gaanong natakot. Pagkatapos masunog ang halos dalawang-katlong bahagi ng sigarilyo, nakita ng pulis na mukhang gising na gising pa rin ako at alerto at pagalit niyang hinagis ang sigarilyo sa sahig at huminga nang malalim at sinabing, “Dalhin ang isang ito sa kulungan!” Noong umaga ng Mayo 13, sinabi sa akin ng isang pulis, “Nilalabag ng iyong pananampalataya sa Diyos ang mga batas ng CCP. Kinasuhan ka ng panggugulo sa pampublikong kaayusan at nahatulan ka ng dalawang taong reedukasyon sa pamamagitan ng pagtatrabaho.” Medyo sumama ang loob ko nang marinig kong sinabi niya iyon. Ang dalawang buwang pagkakakulong ay labis nang mahirap, at wala akong ideya kung paano ko malalampasan ang dalawang taong reedukasyon sa pamamagitan ng pagtatrabaho. Nagpatuloy ang pulis, sinabi niya, “Huwag ka nang mag-abalang umapela. Maraming maling sentensiya sa mundong ito at hindi ka nag-iisa. Kahit umapela ka pa, kailanman ay wala kang maipapanalong kaso laban sa CCP.” Nang marinig ko siyang maglitanya ng mga maladiyablong salita, mas naging malinaw sa akin ang masama, pangit na diwa ng CCP. Makalipas ang dalawang araw, pinadala ako sa isang labor camp.

Sa labor camp, ikinulong ako kasama ang siyam na iba pang sister. Tuwing umaga, kailangan naming gumising ng alas-5, at pagkatapos ng pang-umagang ehersisyo, pinagsisimula na kaming maghabi ng mga banig. Kung masyado kaming mabagal, sisigawan kami, at kung hindi namin matapos ang aming mga gampanin, parurusahan kami. Minsan, kailangan naming magtrabaho nang buong gabi at minsan, tatlong araw at tatlong gabi kaming walang tulog. Hindi ako kailanman nakakumpleto ng pagkain noong nasa labor camp ako, at palagi akong pagod na pagod, walang tulog at gutom. Madalas akong nakakatulog habang nakatayo. Madalas kaming pag-initan ng mga guwardiya dahil mga mananampalataya kami. Nagdusa ako sa pagkabalisawsaw at kapag sinasabi kong pupunta ako sa palikuran, ang dalawang pinuno ng mga bilanggo na sinulsulan ng guwardiya ay sadya akong tutuyain, sinasabi nila, “Hindi mo ito bahay, hindi puwedeng basta ka na lang aalis tuwing gusto mo! Pigilin mo iyan!” Pipigilin ko ito nang matagal na halos hindi na ako makalakad, dahil nag-aalala ako na kung kikilos ako nang masyadong mabilis, mawawalan ako ng kontrol at maaaksidente. Kaya humantong ako sa paisa-isang hakbang, dahan-dahang naglalakad papunta sa palikuran. Pero kapag nakarating na ako sa palikuran, hindi ako makaihi. Napakahirap ng pakiramdam ko. Isang araw, may isang animnapung taong gulang na sister ang inatake sa puso dahil sa sobrang pagtatrabaho at bumagsak siya sa sahig, bumubula ang bibig niya. Hindi lamang siya hindi tinulungan ng guwardiya, dalawang beses pa siyang sinipa nito. Nang magising siya, pinilit siya nitong tumuloy sa pagtatrabaho. May isa pang pagkakataon, sinabi ng isang pinuno ng mga bilanggo na ang trabaho ng isang sister ay hindi pasok sa pamantayan kahit malinaw naman na pasok ito sa pamantayan. Sinabi ng guwardiya na pasibo ang sister, nagpapakatamad at tumatangging magtrabaho at pinarusahan siya sa pamamagitan ng pagkulong sa kanya sa isang mas maliit na selda, binibitin at hinahampas siya sa loob ng dalawang araw. Pagkatapos niyon, dinala siya sa isang entablado sa kantina at pinilit na pulaan ang kanyang sarili sa harap ng lahat. Nang makita ko ang napakaitim na marka mula sa mga posas sa mga pulso ng sister, nagalit ako nang sobra. Dahil lamang sa aming pananalig, inaresto kami ng malaking pulang dragon, at binugbog kami hangga’t gusto nila, at pinadala kami para sa reedukasyon sa pamamagitan ng pagtatrabaho, walang-tigil kaming inaabuso. Tayong mga mananampalataya ay hindi nila binibigyan ng anumang pagkakataon na manatiling buhay! Noong sandaling iyon, naisip ko ang isang himno ng mga salita ng Diyos na pinamagatang “Yaong mga Nasa Kadiliman ay Dapat Bumangon”:

1  Sa loob ng libo-libong taon, ito ang naging lupain ng karumihan. Hindi matitiis ang karumihan nito, napakalungkot dito, naglipana ang mga multo sa buong paligid, nanlalansi at nanlilinlang, nagpaparatang nang walang batayan, walang-awa at malupit, niyuyurakan ang bayang ito ng mga multo at iniiwan itong nagkalat ang mga patay na katawan; ang amoy ng pagkabulok ay bumabalot sa lupain at kumakalat sa hangin, at ito ay mahigpit na binabantayan. Sino ang makakakita sa mundo sa kabila ng himpapawid? Paano kaya nakita kailanman ng mga taong nakatira sa ganitong bayan ng mga multo ang Diyos? Natamasa na ba nila kahit kailan ang pagiging kagiliw-giliw at ang pagiging kaibig-ibig ng Diyos? Paano nila nauunawaan ang mga usapin ng mundo ng tao? Sino sa kanila ang maaaring makaunawa sa sabik na mga layunin ng Diyos?

2  Bakit naglalagay ng isang di-mapapasok na balakid sa gawain ng Diyos? Bakit gumagamit ng iba’t ibang pandaraya upang linlangin ang mga tao ng Diyos? Nasaan ang tunay na kalayaan at lehitimong mga karapatan at mga interes? Nasaan ang katarungan? Nasaan ang kaaliwan? Nasaan ang init? Bakit gumagamit ng madayang mga pakana upang linlangin ang mga tao ng Diyos? Bakit gumagamit ng puwersa para pigilin ang pagdating ng Diyos? Bakit tinutugis ang Diyos hanggang wala na Siyang mapagpahingahan man lamang ng Kanyang ulo? Kitang-kita ng lahat, tinatanggihan ninyo ang pagdating ng Diyos, at tinatanggihan ang pakikipagkaibigan ng Diyos. Bakit napakawalang-katwiran ninyo? Nahahanda ba kayong magtiis ng kawalang-katarungan sa madilim na lipunang tulad nito?

Ngayon na ang oras: Matagal nang tinipon ng tao ang lahat ng kanyang lakas, nailaan na niya ang lahat ng kanyang pagsisikap at binayaran ang bawat halaga para dito, upang punitin ang kahindik-hindik na mukha ng diyablong ito at tulutan ang mga tao, na nabulag na, at nagtiis na ng bawat uri ng pagdurusa at paghihirap, na bumangon mula sa kanilang pasakit at maghimagsik laban sa masama at matandang diyablong ito.

—Ang Salita, Vol. I. Ang Pagpapakita at Gawain ng Diyos. Gawain at Pagpasok 8

Nakita ko nang may walang pag-aalinlangang katiyakan na isang demonyo ang CCP na kinamumuhian ang katotohanan at itinuturing ang Diyos bilang kaaway nito; nagpasya akong ganap na maghimagsik laban sa CCP, manindigan sa patotoo ko sa Diyos at ipahiya ang malaking pulang dragon.

Kalaunan, itinalaga kami sa paggawa ng mga pekeng pilik-mata at kinailangan naming mag-overtime gabi-gabi. Dahil sa mahabang oras ng pagtatrabaho, naging malabo ang paningin ko at nanginig ang mga kamay ko habang hawak ang mga forcep. Mahina na ang pangangatawan ko noon pa man at, dahil sa sobrang kapaguran, palala nang palala ang kondisyon ko kada araw. Madalas akong lagnatin, pero kailangan kong magpatuloy sa pagtatrabaho habang may sakit. At kahit ang pagpunta sa palikuran ay isang isyu—ang punong bilanggo ay sadya akong pag-iinitan at papayagan lang ako kapag nagsimula na akong umiyak dahil sa pagpipigil dito nang napakatagal. Malungkot na malungkot ako at miserable at hindi ko alam kung paano ko malalampasan ang dalawang taong iyon. Minsan, madarama kong sobrang nahahapis ako na gusto kong umiyak at minsan iniisip ko nang magpakamatay. Noong panahong iyon, madalas akong manalangin sa Diyos at naaalala ko ang siping ito ng Kanyang mga salita: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, panatilihin mo ang iyong pagmamahal nang hindi hinahayaang manlamig o maglaho. Anuman ang gawin ng Diyos, kailangang hayaan mo Siyang mamatnugot ayon sa gusto Niya at maging handa kang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong maging handang magtiis ng sakit ng pagsuko sa minamahal mo, at maging handang tumangis para palugurin ang Diyos. Ito lamang ang tunay na pagmamahal at pananampalataya. Anuman ang aktuwal mong tayog, kailangan mo munang magkaroon kapwa ng kahandaang dumanas ng paghihirap at ng tunay na pananampalataya, at kailangan ka ring magkaroon ng kahandaang maghimagsik laban sa laman. Dapat ay handa kang personal na magtiis ng mga paghihirap at na magdusa ng mga kawalan sa iyong mga personal na interes upang matugunan ang mga layunin ng Diyos. Dapat ay may kakayahan ka ring makaramdam ng pagsisi sa puso mo: Noong araw, hindi mo nagawang mapalugod ang Diyos, at ngayon, maaari kang magsisi sa iyong sarili. Hindi ka dapat magkulang sa anuman sa mga bagay na ito—sa pamamagitan ng mga bagay na ito, gagawin kang perpekto ng Diyos. Kung hindi mo matutugunan ang mga kinakailangang ito, hindi ka magagawang perpekto” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Dati, madalas kong sabihin na handa akong tularan sina Job at Pedro, at maninindigan ako sa aking patotoo upang palugurin ang Diyos gaano man kahindik-hindik ang mga pagsubok na kakaharapin ko. Pero ngayong talagang naharap ako sa sitwasyong ito, napagtanto ko na nagbibigkas lang ako ng mga islogan at doktrina at wala akong tunay na pananalig at pagpapasakop sa Diyos. Pinahihirapan ni Satanas ang laman ko upang himukin akong lumayo at ipagkanulo ang Diyos, pero ginagamit ng Diyos ang mahirap na kapaligirang ito para ibunyag ang mga kakulangan ko at gawing perpekto ang pananalig at pagmamahal ko. Kinailangan kong magtiwala sa Diyos para danasin ang kapaligirang ito at gaano man ako nagdusa, kailangan kong palugurin ang Diyos. Noong nagpasakop na ako sa kapaligiran, hindi ko na inisip na masyadong mahirap ang pagdurusang ito. Kalaunan, sinuri ng doktor sa labor camp ang katawan ko at nakita niyang mayroon akong malalang tachycardia at malubhang sakit sa puso. Pagkatapos niyon, hindi na ako binigyan ng guwardiya ng dagdag na trabaho. Alam kong nagbubukas ng daan ang Diyos para sa akin at pinasalamatan ko Siya mula sa kaibuturan ng puso ko. Sa ilalim ng proteksiyon ng Diyos, nairaos ko ang isang taon at sampung buwan na pagkakakulong.

Sa pagbabalik-tanaw ko sa aking karanasan, tuwing naiisip ko na hindi ko kakayaning malampasan ang pananakit at pagpapahirap, nagbigay sa akin ng pananalig at lakas ang mga salita ng Diyos, ginagabayan ako ng mga ito sa bawat paghihirap. Dahil lamang sa proteksiyon at pagmamahal ng Diyos kaya nagawa kong manatiling buhay sa kabila ng pagpapahirap ng malaking pulang dragon at makalabas nang buhay sa maladiyablong bilangguang iyon sa kabila ng pagkakaroon ng mahinang pangangatawan at pagdurusa mula sa ilang karamdaman! Salamat sa Makapangyarihang Diyos!


31. Maituturing Ko Na Nang Tama Ang Aking Kakayahan

Ni Zhixin, USA

Noong Abril 2023, napili akong maging lider ng grupo ng mga tagadilig. Habang unti-unting dumarami ang mga baguhan, kinailangan ko ring subaybayan ang pangkalahatang gawain ng grupo. Pakiramdam ko ay kulang ang oras sa buong araw. Minsan, kapag kinukumusta ko ang gawain ng mga kapatid, wala na akong masyadong oras sa pagdidilig sa mga baguhan, at minsan naman, kapag inuna ko ang pagdidilig sa mga baguhan, hindi ko na nasusubaybayan nang maayos ang grupo. Hindi ko kailanman mabalanse ang lahat ng gawain. Nabalisa ako dahil sa sitwasyong ito, at natakot ako na sasabihin ng lider na hindi mahusay ang abilidad ko sa gawain at mahina ang kakayahan ko. Lalo pa akong natakot na mapupunta sa iba ang tungkulin ko bilang lider ng grupo. Sa mga kapatid na nakilala ko dati, ang ilan sa kanila ay naging lider na, at ang iba ay naging superbisor na. Samantalang lider lang ako ng grupo, at nanganganib akong mailipat. Hindi ako mapalagay. Hanggang ganito na lang ba talaga ako sa buong buhay ko? Wala ba talaga akong kakayahan na maging lider o superbisor? Naalala ko na nag-usapan ng mga kapatid kung paanong mapabubuti ng pagpaplano ng oras ang husay nila sa kanilang tungkulin, dahil doon ay may sumilay na pag-asa sa puso ko. Hindi ba’t pwede ko ring gamitin ang kaparaanang ito para mapabuti ang abilidad ko sa paggawa? Higit pa rito, kapag tiniis ko ang pagdurusa at nagbayad ng halaga para sa aking tungkulin, hindi ba’t papaboran ako ng Diyos at gagawin Niyang mas mahusay ang aking kakayahan at abilidad sa paggawa? Nang maisip ko ito, agad akong umaksyon. Sinulat ko ang iskedyul ko araw-araw, itinatala ko kung anong gawain ang ginagawa ko sa bawat oras at ginagawa ko ang makakaya ko para masulit ang oras ko. Pagkatapos kong magsumikap sa loob ng ilang panahon, wala akong nakitang gaanong pagbuti sa mga resulta ng aking tungkulin. Nang panahon iyon, labis akong nadismaya; bakit hindi ako humuhusay? Bakit pinaboran ng Diyos ang ibang kapatid at binigyan sila ng mahuhusay na kakayahan, kaya naging kwalipikado sila sa mga tungkulin ng pagiging mga lider at superbisor? Samantalang ako, napakatagal ko nang nagsusumikap, pero sobrang nahihirapan na ako sa pagiging lider pa lang ng grupo. Talaga bang hindi ako pinaboran ng Diyos? Lalo na kapag may mga lumilitaw na problema o hindi magaganda ang resulta ng gawain ko, lalo akong nanlulumo at nagiging negatibo. Naisip ko na hindi magtatagal ay matatanggal na ako. Isang beses, nalaman ng superbisor ko ang aking kalagayan at sinabi niya sa akin, “Napakabigat ng pasaning nasa puso mo. Ang kakayahan at abilidad mo ay hindi kasinghusay ng sa mga kapatid na may mahusay na kakayahan, pero may mga kalakasan ka, tulad ng kapag nagkakaproblema at nahihirapan ka sa iyong tungkulin, nagagawa mong dalisay na magtapat at maghanap. Natutulungan mo rin ang lahat pagdating sa buhay pagpasok. Ang kailangan mo lang gawin ay gamitin ang lahat ng lakas mo at gawin nang maayos ang tungkulin mo.” Oo, nadama kong sobrang nakakapagod ang buhay ko, at masyado kong ginigipit ang sarili ko kahit hindi naman kailangan.

Isang araw, binasa ko ang mga salita ng Diyos. “Iniisip mo na kapag mas lalo kang umaangat, kapag nahihigitan mo na ang saklaw ng sarili mong kakayahan at abilidad, mas napapatunayan nito na gawain talaga ito ng Diyos, at mas lalong tumitindi ang katapatan at kagustuhan mong makipagtulungan. Iniisip mo na kapag mas lalong gumagawa ang Diyos sa iyo, mas huhusay ang kakayahan at mga abilidad mo, at na direktang magkaugnay ang sinseridad mo at ang sukat ng kakayahan mo at ang antas ng mga abilidad mo—hindi ba’t ito ay isang kuru-kuro at imahinasyon ng mga tao? (Oo.) Napapaisip din ba kayo nang ganito? (Oo.) Ano ang resulta ng pag-iisip ninyo sa ganitong paraan? Hindi ba’t ang palaging kabiguan? Negatibo pa nga ang ilang tao, sinasabing, ‘Ibinigay ko na ang lubos kong sinseridad sa Diyos, bakit hindi ako pinagkakalooban ng Diyos ng mas mahusay na kakayahan? Bakit hindi ako bigyan ng Diyos ng mga pambihirang abilidad? Bakit ba lagi pa rin akong mahina? Hindi pa rin humuhusay ang kakayahan ko, hindi ako makakita nang malinaw, at nalilito ako kapag nahaharap ako sa mga komplikadong bagay. Ganito na ito dati, bakit ganito pa rin ngayon? Dagdag pa rito, tungkol sa abilidad kong isakatuparan ang gawain at maisagawa ang bagay-bagay, bakit hindi ko kailanman malampasan ang aking laman? Nauunawaan ko ang ilang doktrina, pero, hindi ko pa rin makita nang malinaw ang bagay-bagay, at pagdating sa pagharap sa mga usapin, hindi pa rin ako makapagpasya. Hindi pa rin ako kasinggaling ng mga may mahusay na kakayahan; mahina rin ang abilidad kong gawin ang mga gawain, at hindi mahusay ang pagganap ko sa aking tungkulin. Hindi talaga humusay ang kakayahan ko! Ano ba ang nangyayari? Hindi kaya sapat ang sinseridad ko sa Diyos? O hindi ako gaanong gusto ng Diyos? Saan ako nagkukulang?’ Ang ilang tao ay naghahanap ng iba’t ibang kadahilanan at sumubok na ng maraming paraan para magbago, pero nakakadismaya pa rin ang resulta sa huli. Katulad pa rin ng dati ang kakayahan at abilidad nilang gumawa, hindi humuhusay kahit tatlo hanggang limang taon na silang nananampalataya sa Diyos” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 2). “Kung lagi kang naniniwala na ang paggawa at pagsasalita ng Diyos para tustusan ang mga tao ng katotohanan ay para sa layuning baguhin ang lahat ng likas na katangian ng mga tao—at saka lamang maituturing ang isang tao na tunay na isinilang na muli at isang ganap na bagong tao na gaya ng sinabi ng Diyos—ikaw ay talagang nagkakamali. Kuru-kuro at imahinasyon ito ng tao. Pagkatapos mong maunawaan ito, bitiwan mo na dapat ang gayong mga kuru-kuro, imahinasyon, haka-haka, o damdamin. Ibig sabihin, sa proseso ng paghahangad sa katotohanan, hindi ka dapat laging umasa sa mga damdamin o palagay para sumahin ang mga ito: ‘Humusay na ba ang kakayahan ko? Nagbago na kaya ang mga likas na katangian ko? Kasingsama pa rin ba gaya ng dati ang personalidad ko? Nagbago na ba ang gawi ng pamumuhay ko?’ Huwag mo nang pagnilayan ang mga ito; walang silbi ang gayong pagninilay-nilay, dahil hindi ang mga aspektong ito ang nilalayong baguhin ng Diyos, ni ang mga puntirya ng gawain ng Diyos. Hindi kailanman nilayon ng gawain ng Diyos na baguhin ang kakayahan, ang mga likas na katangian, personalidad mo, at iba pa, ni nagsalita ang Diyos para sa layuning baguhin ang mga aspektong ito ng mga tao. Sa madaling salita, nagtutustos ng katotohanan ang gawain ng Diyos sa mga tao batay sa mga orihinal na kalagayan nila, na naglalayong ipaunawa ang katotohanan sa mga tao, pagkatapos ay para tanggapin ng mga tao ang katotohanan at magpasakop sila rito. Kahit ano pa ang kakayahan, mga likas na katangian, o personalidad mo, ang gustong gawin ng Diyos ay ang isagawa sa iyo ang katotohanan, ang baguhin ang mga lumang kuru-kuro at disposisyon mo, sa halip na baguhin ang iyong orihinal na kakayahan, mga abilidad, at personalidad. Ano ba ang nilalayong baguhin ng gawain ng Diyos? (Ang mga lumang kuru-kuro at disposisyon sa loob ng mga tao.) Ngayong naiintindihan mo na ang katotohanang ito, bitiwan mo na dapat ang mga pambihira, hindi makatotohanang imahinasyon at kuru-kurong iyon, at huwag mo nang gamitin ang mga kuru-kuro at imahinasyong ito para sukatin ang sarili mo o humingi sa sarili mo. Sa halip, dapat mong hanapin at tanggapin ang katotohanan batay sa iba’t ibang orihinal na kalagayang ibinigay sa iyo ng Diyos. Ano ang pinakamithiin nito sa huli? Iyon ay ang maunawaan mo ang mga katotohanang prinsipyo, ang maunawaan mo ang bawat isang katotohanang prinsipyo na dapat isagawa sa harap ng iba’t ibang sitwasyong nakakaharap mo, at tingnan mo ang mga tao at bagay—at umasal ka at pangasiwaan ang mga bagay—ayon sa mga katotohanang prinsipyong ito, batay sa mga orihinal na kalagayan mo. Matutugunan ang mga hinihingi ng Diyos kung gagawin ito” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 2). Pagkatapos kong basahin ang mga salita ng Diyos, bigla kong napagtanto na namumuhay ako ayon sa aking mga kuru-kuro at imahinasyon. Inakala ko na kung tapat namang nanalig ang isang tao sa Diyos, masinsing ginawa ang kanyang tungkulin, tiniis ang paghihirap, at nagbayad ng halaga, papaboran siya ng Diyos, na tutulungan siya ng Diyos na magkaroon ng mas mahusay na kakayahan at mga abilidad at binibigyang-daan ang mga resulta ng kanyang mga tungkulin na higitan pa ang kanyang orihinal na kakayahan at mga abilidad. Kahit na mahina ang kakayahan ng taong iyon, magagawa pa rin niya ang mga tungkulin ng lider at superbisor sa iglesia, at siya ay magiging isa sa mga haligi roon. Kaya, kahit na mabagal ang aking paggawa sa mga bagay-bagay at mahina ang aking abilidad, naisip ko na basta’t maingat kong ginagawa ang tungkulin ko, tinitiis ang pagdurusa, at nagbabayad ng halaga, papaboran ako ng Diyos. Kaya, ginusto kong gamitin ang pagsusulat ng pang-araw-araw na iskedyul, pagpapalano ng oras ko, ang pagtitiis sa mga pagdurusa, at ang pagbabayad ng halaga para mapabuti ang kakayahan ko at ang abilidad ko sa gawain. Gayunpaman, pagkatapos kong magsumikap sa loob ng ilang panahon, hindi naman bumuti ang kakayahan at abilidad ko nang gaya sa inaakala ko, at naging negatibo ako at nalugmok ako sa depresyon. Inisip kong hindi ako pinapaboran ng Diyos o hindi Siya gumagawa sa akin. Ngayon, pagkatapos kong basahin ang mga salita ng Diyos, naunawaan ko na hindi pambihira ang gawain ng Diyos, kundi praktikal. Bunga ng paunang pagtatakda ng Diyos ang aking kakayahan. Gumawa ang Diyos para tulungang makapasok ang mga tao sa katotohanan, maiwaksi ang kanilang mga tiwaling disposisyon, at maipamuhay ang totoong wangis ng tao. Hindi Siya gumawa para baguhin ang kakayahan at mga abilidad ng paggawa ng mga tao. Kapag tapat na ginagawa ng mga tao ang kanilang mga tungkulin at hinahanap ang katotohanan, matatamo nila ang kaliwanagan at paggabay ng Banal na Espiritu at malalagpasan nila ang ilang hadlang sa kanilang tungkulin. Gayunpaman, lahat ng ito ay batay sa pundasyon ng ipinagkaloob na kakayahan sa mga tao, at isang bagay na kayang gawin ng mga tao kung magsisikap lamang sila. Walang taong may mahinang kakayahan na nagtaglay ng kakayahan ng isang lider dahil sa pagtamo sa gawain ng Banal na Espiritu. Lahat ng ito ay mga kuru-kuro at imahinasyon ko. Napagtanto ko na kung hindi hinanap ng mga mananampalataya sa Diyos ang katotohanan at naghangad lamang sila ayon sa kanilang mga kuru-kuro at imahinasyon, bukod sa hindi nila mauunawaan ang katotohanan at hindi magagawa nang maayos ang kanilang tungkulin, sasalungat din sila sa mga hinihingi ng Diyos.

Kalaunan, dahil sa mga pangangailangan sa gawain, isinaayos ng aking superbisor na pumunta ako sa isa pang iglesia para diligan ang mga baguhan. Ang sister na naging katuwang ko dati ay naging lider na ng iglesia, samantalang tagadilig lang ako. Bigla kong naramdaman na may malaking agwat sa pagitan namin. Bagama’t alam ko na hindi nababago ng gawain ng Diyos ang kakayahan ng mga tao, hindi ako handang tanggapin ito at dismayado ako sa kakayahan ko. Inakala ko na ang mga may mahusay na kakayahan ang itataas ng ranggo at lilinangin ng iglesia at sila rin ang mga haligi ng iglesia. Ang mga gayong tao lang ang may magandang hinaharap at hinahangaan ng iba. Samantala, ang mga may mahihinang kakayahan ay magagawa lamang ang kaunting gawain na hindi masyadong mahalaga at sila ay hinahamak ng mga tao at hindi pinapaboran ng Diyos. Ayaw kong mabansagan na isang taong may “mahinang kakayahan.” Inakala ko na kapag naiugnay na sa akin ang bansag na iyon, katumbas na iyon ng pagtanggap ko na wala akong silbi. Wala na akong kinabukasan! Hindi pupuwede iyon; kailangan kong patuloy na subukan. Kahit na hindi ko masyadong mapaghusay ang kakayahan ko, mabuti na rin kung, sa pamamagitan ng pagdurusa at pagbabayad ng halaga sa aking tungkulin, halos maipapantay ko ang kakayahan ko sa iba. Kaya, agad akong sumabak sa aking gawain at aktibong nakipagtulungan. Kapag may natutupad akong ilang bagay, napakasaya ko, at sabik na sabik ako sa pagkukwento nito sa mga kapatid, umaasa akong makakamit ko ang pagsang-ayon nila. Gayunpaman, kalaunan, may nakaharap akong mga problemang hindi malutas-lutas kapag dinidiligan ko ang mga baguhan, at may ilan ding gawain na napabayaan ko. Nanlumo at nalungkot ako. Mukhang talagang mahina ang kakayahan ko. Noong mga araw na iyon, nagsusumikap na ako nang sobra, pero hindi pa rin maayos ang ginagawa ko. Naisip ko, bahala na nga; gaano man ako magsumikap, hindi na ito magbabago. Walang lunas ang karamdaman ng pagkakaroon ng mahinang kakayahan. Nang hindi ko namamalayan, naging negatibo at pasibo na naman ako sa pagganap sa aking tungkulin, at ayaw kong pag-isipan ang paglutas sa mga problema sa aking gawain. Ginusto ko pa ngang iwasan ang responsabilidad ko, dahil iniisip ko na hindi ko maayos na nagagawa ang tungkulin ko dahil sa aking limitadong kakayahan, at wala na akong magagawa. Noong panahong iyon, natulala ako, at nang nabasa ko ang mga salita ng Diyos, hindi ako mapakali. Nang nanalangin ako, hindi ko alam ang sasabihin ko sa Diyos. Palagi akong nalulungkot.

Isang araw, sa oras ng aking espirituwal na debosyon, binasa ko ang dalawang sipi ng mga salita ng Diyos: “Huwag mong hamunin ang sarili mo, ni subukang lampasan ang kakayahan mo. Alam ng Diyos kung gaano ka kagaling at kung gaano kahusay ang kakayahan mo. Matagal nang paunang itinakda ng Diyos ang kakayahan at mga kapabilidad na ibinigay Niya sa iyo. Ang palaging pagnanais na lampasan ang mga ito ay pagiging mapagmataas at pagkakaroon ng labis na kumpiyansa sa sarili, ito ay paghahanap lang ng gulo at hindi maiiwasang mauuwi ito sa kabiguan. Hindi ba’t pinapabayaan ng mga gayong tao ang kanilang wastong tungkulin? (Oo.) Hindi sila umaasal nang maayos, hindi nila pinanghahawakan nang matibay ang mga wastong posisyon nila para tuparin ang mga tungkulin ng isang nilikha, hindi nila sinusunod ang mga prinsipyong ito sa kanilang mga kilos, kundi lagi nilang sinusubukang magpakitang-gilas. May isang kasabihan na may dalawang bahagi: ‘Naglalagay ng kolorete ang isang matandang babae—para may isang bagay kang titingnan.’ Para saan ang ginagawang ito ng ‘matandang babae’? (Para magpakitang-gilas.) Gustong makuha ng matandang babae ang atensyon ng mga tao, na para bang sinasabi niyang, ‘Bilang isang matandang babae, hindi ako ordinaryo—papakitaan ko kayo ng isang espesyal na bagay.’ Ayaw niyang hamakin siya, kundi gusto niya na hinahangaan at iginagalang siya; gusto niyang hamunin at lampasan ang sarili niyang kakayahan. Hindi ba’t pagkakaroon ito ng mapagmataas na kalikasan? (Oo.) Kung may mapagmataas kang kalikasan, hindi maganda ang asal mo, ayaw mong umasal nang naaangkop sa katayuan mo. Gusto mong laging hamunin ang sarili mo. Ano mang magagawa ng iba, gusto mo ring gawin. Kapag ang iba ay umaangat, nagkakamit ng mga resulta, o nakapag-aambag, at pinupuri sila ng lahat, ikaw ay naaasiwa, naiinggit, at hindi nasisiyahan. Kaya gusto mong talikdan ang mga kasalukuyang tungkulin mo para gawin ang gawaing magpapaningning sa iyo, gusto mo ring hangaan ka nang sobra. Subalit hindi mo kayang gawin ang gayong mahahalagang tungkulin, kaya hindi ba’t pagsasayang lang ito ng oras? Hindi ba’t pagpapabaya ito sa iyong wastong tungkulin? (Oo.) Huwag mong pabayaan ang mga wastong tungkulin, dahil walang nagiging magandang resulta sa huli ang pagpapabaya sa mga iyon. Hindi lang ito pagsasayang ng oras, kaya hahamakin ka ng iba, kundi magdudulot din ito ng pagkasuklam ng Diyos, at sa huli, gagawin mo lang medyo negatibo ang sarili mo” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 3). “Inoobserbahan ng Diyos kung umaasal ka nang naaangkop sa katayuan mo, kung maayos mo bang ginagawa ang mga tungkulin ng isang nilikha, kung ibinibigay mo ba ang buong puso at pagsisikap mo rito ayon sa mga kalagayang ipinagkaloob sa iyo ng Diyos, at kung kumikilos ka ba ayon sa mga prinsipyo para makamit ang mga resultang ninanais ng Diyos. Kung ganoon, pupurihin ka ng Diyos. Kung hindi, kahit na nagsisikap at nagpapakahirap ka pa, kung ang lahat ng ginagawa mo ay para magpakitang-gilas, at hindi mo ginagawa ang tungkulin mo nang buong puso at pagsisikap, ni hindi rin ayon sa mga prinsipyo, kundi para magpakitang-gilas at magpapansin, kung gayon, ang mga pagpapamalas at pagbubunyag mo, ang ugali mo, ay kasuklam-suklam sa Diyos. Bakit kinasusuklaman ng Diyos ang mga iyon? Sasabihin ng Diyos na hindi ka tumutuon sa mga wastong tungkulin, hindi mo pa ibinigay ang buong puso, pagsisikap, o isip mo, at hindi ka sumusunod sa tamang landas. Sapat na ang kakayahan, mga kaloob, at mga talentong ibinigay sa iyo ng Diyos. Ikaw ang hindi kontento, hindi tapat sa tungkulin mo, hindi mo alam kung saan lulugar, gusto mo laging magsabi ng magagandang ideya at magpakitang-gilas, sa huli ay nagiging palpak ang iyong mga tungkulin. Hindi pa nagagamit ang buong potensyal ng kakayahan, mga kaloob, at talentong ipinagkaloob sa iyo ng Diyos, wala pang ganap na pagsisikap at wala pang nakuhang mga resulta. Bagaman napakaabala mo, sinasabi ng Diyos na para kang nagpapatawang payaso, isang taong hindi kontento at hindi nakatuon sa mga wastong tungkulin niya. Ayaw ng Diyos sa mga gayong tao” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 3). Pagkatapos kong basahin ang mga salita ng Diyos, naunawaan ko na dahil sa palagi kong gustong baguhin ang aking kakayahan, nakokontrol na ako ng mapagmataas na disposisyon. Masyadong mapagmataas ang disposisyon ko, at palaging ayaw ko na nagpag-iiwanan ako. Gusto kong makuha ang paggalang at pagsang-ayon ng iba at maging angat sa mga tao. Naniwala akong magbibigay ito ng halaga sa buhay ko, kaya gusto kong gamitin ang pagpapahusay sa kakayahan ko para makamit ang mithiing ito. Noong bata pa ako, palagi akong isa sa may pinakamataas na grado sa paaralan. Kapag mayroong may mas mataas na marka kaysa sa akin sa pagsusulit, hindi ko matanggap ang pagkatalo ko, at magiging determinado akong makabawi sa susunod. Madalas sinasabi ng nanay ko na ayaw kong nahihigitan ako. Dahil matataas ang grado ko sa paaralan, pinuri ako ng mga magulang at guro ko, at hiningi pa nga ng mga guro na gayahin ako ng aking mga kaklase. Sobra akong nasiyahan sa gayong pagkilala at inisip ko na dapat maging angat ang tao sa mga kakompetensiya niya. Maging ngayon, ginagawa ko ang aking tungkulin nang may gayong hangarin, palagi kong ninanais na maging isang lider o superbisor. Inakala ko na ang mga taong ito ang mga haligi ng iglesia at na hinahangaan at sinasang-ayunan sila ng lahat, at ang mga may mahinang kakayahan ay mga ordinaryong tungkulin lang ang kayang gawin, gumagawa sila nang walang nakakakita at namumuhay bilang mga walang silbi. Kaya, nang makita ko ang sister na naging katuwang ko dati na naging isang lider na ng iglesia, samantalang ako ay isa lamang ordinaryong tagadilig, hindi ko ito matanggap. Hindi ko gustong maging karaniwan lang magpakailanman. Ayaw ko itong kilalanin, ayaw kong tanggapin na nabigo ako, at hindi ako handang gawin ang tungkulin ko nang praktikal. Gusto ko laging paghusayin ang kakayahan ko at gawin ang mga tungkulin ng pamumuno o pangangasiwa. Bagama’t malinaw na ipinahayag ng mga salita ng Diyos na hindi binabago ng gawain ng Diyos ang kakayahan ng mga tao, ayaw ko pa ring kilalanin ito. Palagi kong gustong sumubok at gawin ang makakaya ko, para pagbutihin ang kakayahan ko sa pamamagitan ng pagsisikap at pagbabayad ng halaga. Talagang masyado akong mapaghimagsik, masyadong mayabang! Sabi ng Diyos: “Sapat na ang kakayahan, mga kaloob, at mga talentong ibinigay sa iyo ng Diyos. Ikaw ang hindi kontento, hindi tapat sa tungkulin mo, hindi mo alam kung saan lulugar, gusto mo laging magsabi ng magagandang ideya at magpakitang-gilas, sa huli ay nagiging palpak ang iyong mga tungkulin.” Mahina ang abilidad ko sa paggawa at hindi masyadong mahusay ang kakayahan ko; hindi ako angkop sa pamumuno. Gayunpaman, magaling naman ako sa ilang larangan. Halimbawa, kaya kong magsalita ng isang banyagang lenggwahe at nasisiyahan ako sa pagbubulay-bulay sa mga salita ng Diyos. Kapag nagbabahagi ako tungkol sa kaalaman ko sa katotohanan, malinaw rin naman ang pag-iisip ko. Sa katunayan, angkop na angkop sa akin ang tungkulin ng pagdidilig na ginagawa ko ngayon. Ngunit hindi ko maatim na manatili sa posisyon ko, lagi kong gustong pataasin ang katayuan ko at gawin ang mga tungkulin ng pagsusuperbisa. Pero wala sa mga pagsisikap ko ang nakapagpabago sa kakayahan ko, sa kabaligtaran, dahil sa mga ito ay lalong lumala ang kalagayan ko, at hindi ko man lang magawa nang maayos ang trabaho ko. Nang mapagtanto ko ito, naramdaman kong nagkasala ako at may pagkakautang.

Kalaunan, naisip kong muli, “Bakit ko laging iniisip na masamang bagay ang pagiging may mahinang kakayahan? Bakit ko hinahayaang maapektuhan nito ang pagganap ko sa aking tungkulin?” Nang nabasa ko ang mga salita ng Diyos na may kinalaman sa aspektong ito, nabago ang kalagayan ko. Sabi ng Makapangyarihang Diyos: “Dahil limitado ang kakayahan at mga abilidad mo, laging pangkaraniwan ang mga epekto ng paggawa mo sa iyong mga tungkulin, lagi kang bigong maabot ang antas o pamantayang inaasam mo. Kaya, nang hindi mo namamalayan, patuloy mong napagtatanto na hindi ka angat sa iba, hindi ka nangingibabaw o ekstraordinaryong tao. Unti-unti, nauunawaan mo na ang kakayahan mo ay hindi kasinggaling na tulad ng iniisip mo, kundi lubos na pangkaraniwan lang. Sa katagalan, sobrang makakatulong ang prosesong ito para makilala mo ang sarili mo—nakakaranas ka ng ilang kabiguan at hadlang sa praktikal na paraan, at pagkatapos magnilay-nilay, nagiging mas tumpak na ang pagtantiya mo sa iyong antas, mga abilidad, at kakayahan. Mas natatanggap mo nang hindi ka isang taong may mahusay na kakayahan, na bagaman may kaunti kang kalakasan at talento, kaunting paghusga, o paminsan-minsan ay may ilang ideya o plano ka, malayo ka pa rin sa mga katotohanang prinsipyo, malayo sa Diyos at sa mga hinihingi ng katotohanan, at mas malayo pa sa mga pamantayan ng pagtataglay ng katotohanang realidad—hindi mo namamalayan, may ganito kang mga paghusga at pagtatantiya sa sarili mo. Sa proseso ng paghusga at pagtantiya mo sa sarili mo, unti-unting mababawasan ang iyong mga tiwaling disposisyon at mga pagbubunyag ng katiwalian, at mas napipigilan at kontrolado na ang mga ito. Siyempre, ang pagkontrol sa mga tiwaling disposisyon ay hindi ang layon. Ano ba ang layon? Ang layon ay ang unti-unting matutuhan mo na hanapin ang katotohanan sa proseso ng pagkontrol, at umasal ka nang maayos, nang hindi palaging naglilitanya ng mga ideyang magandang pakinggan o nagpapakitang-gilas, nang hindi laging nagkikipagkumpetensiya para maging ang pinakamagaling o pinakamalakas, at hindi laging sinusubukang patunayan ang sarili mo. Habang patuloy na nauukit ang kamalayang ito sa kaibuturan ng puso mo, pagninilay-nilayan mo na, ‘Kailangan kong hanapin kung ano ang mga katotohanang prinsipyo sa paggawa nito, at kung ano ang sinasabi ng Diyos tungkol dito.’ Unti-unting matatatag ang kamalayang ito sa puso mo, at unti-unting titindi ang antas ng paghahanap, pagkilala, at pagtanggap mo sa salita ng Diyos at sa katotohanan, na para sa iyo ay nagpapahiwatig ng pag-asa na maligtas. Kapag mas kaya mong tanggapin ang katotohanan, mas hindi na mabubunyag ang mga tiwaling disposisyon mo; ang mas mainam na resulta ay magkakaroon ka ng mas maraming pagkakataong gamitin ang salita ng Diyos bilang pamantayan sa pagsasagawa. Hindi ba’t unti-unti na itong pagtahak sa landas tungo sa kaligtasan? Hindi ba’t mabuting bagay ito? (Oo.) Kung mas mahusay, perpekto, at ekstraordinaryo ang lahat ng abilidad mo kaysa sa ibang tao, mahahanap mo pa rin ba ang katotohanan habang pinangangasiwaan mo ang mga usapin at ginagawa mo ang mga tungkulin mo? Hindi iyon tiyak. Para humarap sa Diyos ang isang taong may mga ekstraordinaryong kapabilidad sa lahat ng larangan nang may payapang puso o mapagkumbabang saloobin upang maunawaan ang sarili niya, maamin ang mga pagkukulang niya at malaman ang kanyang mga tiwaling disposisyon, at makaabot sa punto ng paghahanap sa katotohanan, pagtanggap sa katotohanan, at pagkatapos ay pagsasagawa sa katotohanan—medyo mahirap ito, hindi ba? (Oo.)” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 7). “Karamihan sa mga inililigtas ng Diyos ay hindi iyong mga may matataas na posisyon sa mundo o sa lipunan. Dahil pangkaraniwan o mahina ang kanilang kakayahan at mga abilidad, nahihirapan silang maging tanyag o matagumpay sa mundo, madalas, pakiramdam nila ay malupit at hindi patas ang buhay. Nagdudulot ito ng pangangailangan ng pananampalataya, at sa huli, lumalapit sila sa Diyos at pumapasok sa sambahayan ng Diyos. Ito ang pangunahing kondisyong ibinibigay ng Diyos sa mga tao sa paghirang sa kanila: Kapag may ganitong pangangailangan ang isang tao saka siya magkakaroon ng pagnanais na tanggapin ang pagliligtas ng Diyos. Kung mabuti at angkop sa lahat ng aspekto ang mga kalagayan mo para sa pagsisikap sa mundo, hindi ka magkakaroon ng pagnanais na tanggapin ang pagliligtas ng Diyos, ni hindi ka rin magkakaroon ng pagkakataong tanggapin ang pagliligtas ng Diyos. Magkakaugnay ang lahat ng ito. Kaya, hindi mo pagkukulang na may mahinang kakayahan ka, ni hindi rin ito hadlang para maiwaksi mo ang mga tiwaling disposisyon at makamit ang kaligtasan. Sa huling pagsusuri, ito ang ipinagkaloob ng Diyos sa iyo. Kung gaano karami ang ibinigay ng Diyos, iyon ang mayroon ka. Kung binigyan ka ng Diyos ng mahusay na kakayahan, mayroon kang mahusay na kakayahan. Kung binigyan ka ng Diyos ng katamtamang kakayahan, katamtaman ang kakayahan mo. Kung binigyan ka ng Diyos ng mahinang kakayahan, mahina ang kakayahan mo. Kapag naunawaan mo ito, kailangan mo itong tanggapin mula sa Diyos at magpasakop ka sa kataas-taasang kapangyarihan at mga pagsasaayos ng Diyos. Aling katotohanan ang bumubuo sa batayan para magpasakop? Ito ay na ang gayong mga pagsasaayos ng Diyos ay naglalaman ng mabuting kalooban ng Diyos; may masinsing layunin ang Diyos, at hindi dapat magreklamo o magkamali ng pag-unawa ang isang tao sa puso ng Diyos. Hindi ka titingalain ng Diyos dahil sa mahusay mong kakayahan, ni hindi ka Niya hahamakin dahil sa mahinang kakayahan mo. Ano ang hinahamak ng Diyos? Ang hinahamak ng Diyos ay iyong nauunawaan mo ang katotohanan pero hindi mo ito tinatanggap o isinasagawa, hinahamak Niya na hindi mo ginagawa ang kaya mong gawin, na hindi mo ibinibigay ang puso mo o ang pinakamakakaya mo kahit na kaya mo naman, at na lagi kang may magagarbong pagnanais, gusto mo lagi ng katayuan, nakikipagpaligsahan ka para sa posisyon, at lagi mong gustong tumanggap ng bagay-bagay mula sa Diyos. Ito ang kinayayamutan at kinasusuklaman ng Diyos” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 7). Pagkatapos kong basahin ang mga salita ng Diyos, lubos akong naantig. Naunawaan ko na itinakda ng Diyos ang mahinang kakayahan ko at may mabuting kalooban ang Diyos dito; mabuting bagay ito. Sa katunayan, laging masyadong mapagmataas ang disposisyon ko. Dati, dahil may ganito akong disposisyon at hindi ko ginawa ang tungkulin ko nang ayon sa mga prinsipyo, nagdulot ako ng mga kawalan sa gawain ko at nakagawa ako ng pagsalangsang. Kung mahusay ang kakayahan ko at nagkaroon ng mga resulta ang tungkulin ko, mas magiging mapagmataas ang disposisyon ko, at mas magiging mahirap na makinig sa mga opinyon ng mga kapatid. Hindi ko magagawang maging magpakumbaba at hanapin ang mga katotohanang prinsipyo. Kapag ganito, magiging madaling gumawa ng kasamaan at gambalain at guluhin ang gawain ng iglesia. Dahil nga medyo mahina ang kakayahan ko at hindi ko kayang pangasiwaan ang mabigat na trabaho, naging mas matatag at maingat ako sa aking tungkulin kaysa dati. Minsan, kapag may kaunting pagkakaiba ang opinyon ko sa iba, hindi masyadong matigas ang ulo ko. Isa itong di-sinasadyang paraan ng pagprotekta sa sarili na pumipigil sa aking gumawa ng masama. Naalala ko ang sister na nakilala ko dati na sinasabi ng lahat na may mahusay na kakayahan, kaya nainggit ako sa kanya. Kalaunan, napili siya bilang lider, at mas lumawak pa ang saklaw ng gawaing pinangangasiwaan niya. Gayunpaman, hindi niya hinangad ang katotohanan o hindi siya nagbigay pansin sa pagkain at pag-inom sa mga salita ng Diyos, ni hindi niya hinanap ang katotohanan para lutasin ang tiwali niyang disposisyon. Sa huli, nang may kinaharap siyang mga pagsubok, ipinagkanulo niya ang Diyos at inabandona ang tungkulin niya. Ipinakita nito sa akin na gaano man kahusay ang kakayahan at abilidad sa gawain ng isang tao, ang pinakamahalaga ay kung hinahanap ba niya ang katotohanan at nilulutas ang tiwaling disposisyon niya. Walang kinalaman ang kakayahan ng isang tao kung maliligtas ba siya o hindi. Ang pagiging may mahusay na kakayahan ay hindi tiyak na isang mabuting bagay, tulad ng ang pagiging may mahinang kakayahan ay hindi tiyak na isang masamang bagay. Ang pinakamahalaga ay kung makakapagpasakop ba ang isang tao sa kataas-taasang kapangyarihan at mga pagsasaayos ng Diyos at maituturing ba niya nang tama ang kanyang kakayahan, mahahangad ang katotohanan nang praktikal, at magagawa nang maayos ang kanyang tungkulin bilang isang nilikha. Ito ang pinakamahalagang bagay.

Pagkatapos, binasa ko ang isang sipi ng mga salita ng Diyos at nasumpungan ko ang landas sa pagsasagawa. Sabi ng Makapangyarihang Diyos: “Huwag na huwag mong susubukang baguhin ang kakayahan mo o paghusayin ang mga abilidad mo sa lahat ng aspekto, kundi tumpak mong kilalanin at wastong harapin ang orihinal mong kakayahan at mga abilidad. Kung matutuklasan mo kung saan ka nagkukulang, pag-aralan mo agad ang mga larangan kung saan ka maaaring humusay sa loob lang ng maikling panahon para mapunan mo ang mga pagkukulang na ito. Para sa mga larangang hindi mo kaya, huwag mo nang ipilit. Disenyuhin mo ang mga kilos mo para umangkop sa kakayahan at mga abilidad mo. Ang pinakaprinsipyo ay ang gawin mo ang tungkulin mo ayon sa salita ng Diyos, sa mga hinihingi ng Diyos sa mga tao, at sa mga katotohanang prinsipyo. Ano man ang antas ng kakayahan mo, magkakamit ka ng iba’t ibang antas ng pagkilos at paggawa sa iyong mga tungkulin ayon sa mga katotohanang prinsipyo; matutugunan o magagawa mo na ang mga pamantayan ng Diyos. Tiyak na hindi walang kabuluhan na pagsasalita ang mga katotohanang prinsipyong ito; siguradong hindi ito lampas sa sangkatauhan. Ang lahat ng iyon ay landas ng pagsasagawa na dinisenyo para sa mga tiwaling disposisyon, likas na katangian, at iba’t ibang abilidad at kakayahan ng mga nilikhang tao. Kaya, ano man ang kakayahan mo, ano man ang pagkukulang o depekto ng mga abilidad mo, hindi ito problema; kung talagang nauunawaan mo ang katotohanan at handa kang isagawa ang katotohanan, magkakaroon ng landas pasulong. Ang mga kakulangan ng isang tao sa ilang aspekto ng kakayahan at mga abilidad ay hinding-hindi hahadlang sa pagsasagawa niya sa katotohanan. Kung may kulang sa paghusga o sa ilang kakayahan mo, pwede kang humanap ng mas maraming pagbabahagi, pati na rin ng gabay at payo mula sa mga nakakaunawa. Kapag nauunawaan at naiintindihan mo ang mga prinsipyo at ang mga landas ng pagsasagawa, dapat mong isagawa ang mga iyon batay sa kasalukuyang sitwasyon at tayog mo. Ito ang dapat mong gawin—ang tumanggap at magsagawa” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 7). Mula sa mga salita ng Diyos, naunawaan ko na hindi dapat gawin ng isang tao ang lahat ng makakaya niya para baguhin ang kanyang kakayahan, sa halip, dapat ibigay niya ang puso, enerhiya, at isip niya sa paggawa ng kanyang tungkulin, hanggang sa antas na maaabot ng kakayahang ipinagkaloob sa kanya. Dapat niyang masigasig na pag-aralan at malalimang saliksikin ang propesyonal na kaalamang dapat niyang malaman, at gamitin ang buong potensyal ng kakayahang ipinagkaloob sa kanya. Tungkol naman sa kakayahan at abilidad sa paggawa ng isang tao, pwede niyang pagbutihin ang mga ito nang kaunti kung posible, pero kung hindi niya ito kayang gawin, hindi ito kailangang ipilit. Nang maunawaan ko ito, mas nalinawan ang puso ko.

Mula noon, inisip ko na kung paano ibibigay ang puso at enerhiya ko sa paggawa ng tungkulin ko sa loob ng hangganan ng ipinagkaloob sa akin na kakayahan. Nabatid ko na hindi ako magaling sa paglilinang ng mga baguhan na magawa nila ang kanilang mga tungkulin, kaya sinubukan kong hanapin at pagnilay-nilayan ang mga prinsipyo tungkol dito. Taimtim din akong nakinig sa ibinabahagi at sinasabi ng mga kapatid. Minsan, kapag nahaharap ako sa ilang problema at hindi ko alam kung paano lutasin ang mga iyon, hindi ko sinusubukang iwasan ang mga iyon o sisihin ang Diyos dahil binigyan Niya ako ng mahinang kakayahan. Sa halip, nanalangin ako at nagtiwala sa Diyos, habang naghahanap at nakikipagbahaginan din sa mga kapatid. Sa buong prosesong ito ng pagsasagawa, hindi ko sinasadyang makabuo ng mga plano para lutasin ang ilang bagay. Ngayon, ang kakayahan ko ay tulad pa rin ng dati. Hindi ito nagbago. Gayunpaman, nauunawaan ko na kung paano ituring nang tama ang sarili ko, at naging malaya at magaan na ang puso ko.


32. Nangahas Akong Labanan ang Masasamang Puwersa ng mga Anticristo

Ni Wang Ju, Tsina

Pagkatapos manampalataya sa Diyos nang mahigit isang taon, naglingkod ako bilang lider ng grupo sa iglesia. Si Ye Ping ang aming lider sa iglesia. Nakita ko na mataas ang kakayahan niya, ginagawa niya nang masigasig ang kanyang tungkulin, at nagsasaayos siya ng gawain sa isang maayos at malinaw na paraan. Tuwing may problema ang sinuman, mabilis siyang nakakahanap ng mga akmang salita ng Diyos para ibahagi rito at nag-aalok siya ng tulong. Hinahangaan siya ng lahat at iniisip nila na nauunawaan niya ang katotohanan. Sa mga pagtitipon, madalas sabihin ni Ye Ping, “Napakaabala sa gawain ang iglesia ngayon, at dapat akong mag-abala kapwa sa gawain ng pagpapalaganap ng ebanghelyo at ng pagdidilig. Karamihan ng mga tao sa iglesia ay mga bagong mananampalataya na hindi pa nakakaunawa ng katotohanan, kaya kailangan kong bigyan ng atensyon ang kanilang buhay pagpasok.” Inisip ng lahat ng kapatid na may pasanin siya, at kapag nahaharap sila sa mga problema, hinihintay nila si Ye Ping para makabahaginan. Hinangaan ko rin siya at inakala ko na isa siyang mabuting lider sa aming iglesia. Noong panahong iyon, ang lahat ng tao sa iglesia ay mataas ang tingin kay Ye Ping at madalas nilang sabihin na alam niya kung paano magbahagi at na mahusay siyang manggagawa. Kapag naririnig ito ni Ye Ping, nagpapakita siya ng isang nasisiyahang ekspresyon at may pagmamalaking sinasabi, “Naasikaso ko nang maigi ang lahat ng aytem ng gawain sa loob ng iglesia, at natatandaan ko ang mga sitwasyon ng bawat kapatid.” Naisip ko na ang yabang naman niya para sabihin ang bagay na iyon. Pero naisip ko na dahil lahat ng taong matataas ang kakayahan at may mga kaloob ay medyo mayabang, sapat nang magawa niya nang maayos ang gawain ng iglesia, kaya hindi ko na iyon sineryoso.

Pagkatapos niyon, natuklasan ko na si Ye Ping ang namumuno sa gawain ng pagpapalaganap ng ebanghelyo pero hindi pa siya nagbahagi kailanman tungkol sa mga prinsipyo ng pagpapalaganap ng ebanghelyo o tungkol sa layunin ng Diyos. Hindi siya nakalutas ng mga tunay na problema, at nag-utos lang siya sa mga tao at gumawa ng mabababaw na trabaho. Minsan, isinaayos ni Ye Ping na magpalaganap ako ng ebanghelyo sa isang potensyal na tatanggap ng ebanghelyo. Habang nag-uusap kami, maya’t maya akong pisikal na hinarass ng taong tatanggap ng ebanghelyo. Nakita ko na ang kalikasan ng taong ito ay sobrang buktot, at hindi niya talaga tapat na sinisiyasat ang tunay na landas. Iniulat ko ito agad-agad kay Ye Ping. Sa gulat ko, masungit niya akong pinagalitan, “Iilang beses ka pa lang nagpunta at sumusuko ka na? Anong mga aral ang natutunan mo?” Tinapos niya ang pagsasalita at umalis na. Noong panahong iyon, nalito ako kung bakit bigla niya akong pinagalitan, at pakiramdam ko ay naagrabyado ako, “Hinarass ako ng isang tao, at hindi mo ako pinaginhawa ni nilutas ang problema, sa halip ay pinagalitan mo ako. Nasaan doon ang habag mo at pag-ako mo ng responsabilidad?” Kalaunan, patuloy akong naghanap, at nakumpirma ko na buktot ang kalikasan ng taong ito, na hindi niya minamahal ang katotohanan, at hindi siya karapat-dapat na tumanggap ng ebanghelyo, kaya sinukuan ko na lang siya. Pero pagkatapos nito, kahit walang dahilan ay palaging nakakahanap ng mali sa akin si Ye Ping. Halimbawa, sadya niya akong tatanungin ng ilang tanong, at kapag hindi ko nasagot, tatawagin niya akong magulo ang isip. Pinapunta niya rin ako para tumulong sa isang tao na hindi naghahangad sa katotohanan kahit kaunti. Nang hindi ko ito matulungan, sinamantala niya ang pagkakataon para sermunan ako. Hindi ko na pinangahasang iulat ang problemang ito sa mga nakatataas na lider, dahil inisip ko na lider din naman siya, at mataas ang tingin sa kanya ng maraming kapatid. Samantala, lider lang ako ng isang grupo, at dapat gawin ko ang makakaya ko para hindi ko mapasama ang loob niya. Pero hindi ko inasahan na ipapahinto ni Ye Ping nang wala sa katwiran ang tungkulin ko bilang lider ng grupo at isasaayos niya na makipagtipon ako kasama ang dalawang taong hindi man lang naghahangad sa katotohanan. Sa mga pagtitipon, iyong isa ay palaging nakakatulog, at iyong isa naman ay palagi akong kinukulit na makipagtsismisan. Pagkatapos ng dalawang buwan, walang natamo mula sa mga pagtitipong ito, at ako ay nasa kalagayan ng pagkalito. Naisip ko noong nakikipagtipon ako dati, kung paanong nagtatapat ang lahat at nagbabahagi tungkol sa kanilang mga karanasan at kaalaman, na sobrang ikinalugod ko. Pero ngayon, labis akong nasasaktan, at labis din akong negatibo at mahina. Naisip ko na sa pagdalo sa mga pagtitipon dito, sobrang laki ng nawala sa buhay ko. Kung magpapatuloy ako nang ganito, makakamit ko ba ang katotohanan at matatamo ang kaligtasan? Nalaman ko lang kalaunan na ibinubukod pala ako ni Ye Ping kaya pinapagtipon niya ako kasama ang dalawang taong paaalisin na. Nang malaman ko ang katotohanan, nasaktan at nagalit ako. Hindi ko talaga inakala na ganito siya katuso at kamapaghangad ng masama. Ang pagpapahirap sa akin nang ganito dahil hindi ako nakinig sa kanya, hindi ba’t ganito ang ginagawa ng masasamang tao? Nang panahong iyon, gusto ko talagang iulat ang sitwasyon ni Ye Ping sa mga lider at manggagawa, at makipagbahaginan sa mga kapatid at kilatisin siya. Pero, dahil noon pa lider sa iglesia si Ye Ping at maraming kapatid ang mataas ang tingin sa kanya, kung magbabahagi ako sa aking mga kapatid at kikilatisin ko siya, maniniwala ba silang lahat sa akin? Kapag narinig iyon ni Ye Ping, siguradong patuloy siyang maghihiganti at magpapahirap sa akin. Kung aakusahan niya ako at mapapaalis ako, hindi ba’t magtatapos na ang landas ko ng pananampalataya sa Diyos? Nang maisip ko ito, nilunok ko ang aking mga hinaing. Hindi nagtagal, dahil sa mga pagsasaalang-alang sa kaligtasan, hindi na nagawa ni Ye Ping na pamunuan ang gawain ng iglesia, at isang kapatid ang pansamantalang isinaayos na mamuno. Nang makipagtipon sa amin ang kapatid na ito, nakita niya na may ilang kaliwanagan at liwanag sa aking pagbabahagi tungkol sa mga salita ng Diyos at na handa akong gawin ang tungkulin ko, kaya pagkatapos maunawaan ang aking sitwasyon, pinayagan niya ako na ipagpatuloy ang aking tungkulin.

Pagkatapos niyon, narinig ko na dalawa pang kapatid ang patuloy na ibinubukod sa di malamang mga dahilan. Pagkarinig ko sa mga detalye, nalaman ko na ibinukod ni Ye Ping ang dalawang kapatid na ito dahil sa pagtatanggol nila sa isa pang kapatid. Dahil naantala ang gawain ng ebanghelyo dahil sa kapatid na iyon, walang tigil siyang pinungusan ni Ye Ping. Ipinaalala ng dalawang kapatid kay Ye Ping na, “Alam na niyang mali siya. Hindi mo siya dapat pungusan lang basta; dapat bahaginan mo rin siya tungkol sa katotohanan para malutas ang problema.” Pagkarinig nito, sobrang nairita si Ye Ping, at agad niyang ibinukod ang dalawa. Kapag hindi sumunod ang mga kapatid o ginalit siya ng mga ito, panghahawakan niya ang kanilang mga pagsalangsang at pagkukulang para pahirapan sila. Ito ay isang masamang gawa! Sa isang pagtitipon, nagbahagi ako at kinilatis ko siya, at pinatigil ako ng isang kapatid at sinabing, “Hinihingi mo ba na kilatisin namin si Ye Ping dahil gusto mong maghiganti sa kanya sa pagbubukod niya sa iyo noon? Kung ganoon nga, kailangan mo talagang magnilay sa sarili mo.” Nang marinig ko ito, napagtanto ko na karamihan sa mga kapatid ay nailigaw ni Ye Ping at mataas ang tingin nila sa kanya. Ako ay lider lang ng isang grupo, kaya paano nila mapaniniwalaan ang sinabi ko at kikilatisin ang isang tao na maraming taon nang lider? Sa panahon na ito, biglang pakiramdam ko ay nanliit ako. Naisip ko, “Ang pagkaunawa ko sa katotohanan ay mababaw, at hindi ko kayang lubusang himayin ang problema ni Ye Ping nang sabay-sabay. Kung patuloy akong magsasalita, baka iba ang maging pagkaintindi nila at isipin nilang naghihiganti ako para sa kapakanan ng aking mga personal na interes. Kung malalaman ito ni Ye Ping, baka ideklara niya na naghihiganti ako sa isang lider at patalsikin ako. Kung magkakagayon, hindi ba’t mawawala rin ang pagkakataon kong manampalataya sa Diyos? Hindi bale na. Mas mabuti nang hayaan ko na lang iyon para makaiwas ako sa gulo at hindi ako magdala ng problema sa sarili ko.” Kalaunan, pumili ng mga bagong lider at manggagawa ang iglesia, at napili ako bilang isang diyakono sa pagdidilig. Napiling mga lider sa iglesia sina Xin Ya at Li Ru, at ginawa naman si Ye Ping na pinuno sa gawain na patungkol sa teksto. Nagkaroon ng sama ng loob si Ye Ping sa puso niya dahil hindi siya napiling maging lider. Noong tumagal-tagal, palihim niyang inengganyo ang kapatid niya at si Wang Jing at binaluktot niya ang tama at mali at nagpakalat siya ng mga tsismis sa harap ng mga kapatid. Sinabi niya na ang mga napiling lider sa pagkakataong ito ay hinirang na bago pa ang halalan, kaya nailigaw niya ang mga kapatid at nakuha niya ang suporta nila sa pagbaligtad ng resulta ng halalan. Buti na lang, nauna nang nagbahagi ang mga lider sa lahat tungkol sa mga prinsipyo ng paghalal, kaya alam na ng mga kapatid ang loob at labas ng bagay na ito at hindi sila naloko. Pagkarinig sa bagay na ito, nagalit ako at nag-alala, at sinabi ko sa mga lider, “Isang bagay iyong pagpapahirap ni Ye Ping sa mga tao noon, at ngayon ay inililigaw niya at ineengganyo ang mga kapatid at inaabala ang gawain ng iglesia. Sobrang sama ng kalikasan nito! Kailangang maiulat ito agad sa nakatataas na mga lider!” Kapareho sa akin ang opinyon ng mga lider at iniulat nila ang sitwasyon sa nakatataas na lider na si Liu Ruo. Isiniwalat ni Liu Ruo ang masasamang gawa ni Ye Ping, ng kapatid nito at ni Wang Jing, pero pagkaalis ni Liu Ruo, kahit kaunti ay hindi nagpigil si Ye Ping at patuloy na nagpakalat ng mga salita niya sa iglesia, “Hindi kayang gumawa ng aktuwal na gawain ang mga lider at manggagawa at wala sa kanila ang gawain ng Banal na Espiritu; mga huwad na lider silang lahat. Hindi makakagawa ng gawain ng iglesia ang mga huwad na lider at hindi nila alam kung paano magbahagi tungkol sa katotohanan para malutas ang mga problema. Ang tanging nagagawa nila ay maminsala ng mga tao.” Kinausap din ni Ye Ping at ng iba pa ang mga nakabukod, “Tapat ninyong ginagawa ang tungkulin ninyo, at ang mga huwad na lider na iyon ang nagsawata at nagbukod sa inyo.” Sinabi rin nila sa isang kapatid na gumagawa ng tungkulin bilang host, “Walang silbi ang matapat na paggawa mo ng iyong tungkulin. Si ganito at ganyan ay gumawa rin ng tungkuling iyan gaya mo, at ngayon ibinukod na sila. Mangyayari din iyon sa iyo.” Matapos mapukaw at mailigaw ni Ye Ping at ng pangkat niya ang ilang taong walang pagkilatis, nagkaroon sila ng mga haka-hakang ideya tungkol sa mga lider at hindi sila nakipagbahaginan tungkol sa mga salita ng Diyos sa mga pagtitipon, palaging hinuhusgahan ang mga kamalian ng mga lider at inaatake at hinuhusgahan ang mga lider bilang mga walang kakayanang gumawa ng aktuwal na gawain. Mataas din ang tingin nila kay Ye Ping, sinasabi nila na marunong siyang magbahagi, marunong gumawa ng gawain ng iglesia, at akmang maging lider. Nailigaw rin nila ang ilang kapatid, nasulsulan ang mga ito na iulat ang mga kasalukuyang lider. Gumawa ng malaking problema sa buhay iglesia si Ye Ping at dinala niya ito sa kaguluhan, at hindi makasulong ang gawain. Nang makita kong naging ganito ang iglesia, may pakiramdam sa puso ko na hindi ko maipaliwanag. Upang makipaglaban para sa posisyon ng lider, napakaraming kasamaan ang ginawa ni Ye Ping. Isa siyang ganap na diyablo at kinakalaban niya ang Diyos!

Pagkatapos niyon, iniulat ko ang sitwasyon ni Ye Ping sa mangangaral. Agad nagbahagi ang mangangaral kay Ye Ping at sa iba pa. Ilang salita pa lang ang naibabahagi niya nang atakihin siya ni Ye Ping at ng pangkat nito, sinasabing kumakampi siya sa mga huwad na lider at hindi niya pinangangalagaan ang gawain ng iglesia. Ang pasalitang pag-atake na ito ay nagpaiyak sa mangangaral, at pagkatapos niyon, upang apulain agad ang kaguluhan, tinanggal niya ang dalawang lider sa iglesia at ang isang diyakono ng ebanghelyo nang walang dahilan. Pagkakita sa pagsasaayos na ito, hindi na kinaya ng puso ko, at naisip ko, “Hindi ba’t nababaligtad ang mga bagay? Hindi niya pinangasiwaan ang taong gumawa ng masama, kundi tinanggal pa ang mga kayang gumawa ng aktuwal na gawain. Napakawalang prinsipyo nito! Hindi ba’t sinusundan niya si Ye Ping sa paggawa ng masama?” Tinanong ko ang mangangaral, “Sa aling mga pag-uugali nila at sa aling mga prinsipyo mo ibinase ang desisyon mong palitan ang mga taong ito?” Sinabi niya na hindi malutas ng mga lider na ito at ng diyakono ng ebanghelyo ang mga problema ng mga kapatid, na hindi nagsalita ang mga ito tungkol sa sarili nilang katiwalian sa mga pagtitipon at na wala sa kanila ang gawain ng Banal na Espiritu, at pagkatapos ay ginawa niya akong pansamantalang tagapangasiwa ng gawain ng iglesia. Pagkarinig sa mga dahilang ibinigay ng mangangaral at pagkakita na sobrang pareho ang mga ito sa mga atake ni Ye Ping at ng pangkat niya laban sa mga lider, galit na galit ako. Sa daan pauwi, sadyang hindi ko matanggap iyon. Ngayon, maging ang mangangaral ay kumakampi kay Ye Ping. Ang lahat ng lider ng iglesia ay tinanggal na, at ako ay isa lamang diyakono sa pagdidilig. Wala akong mga prinsipyo sa pagkilatis, at hindi ako makapagbahagi nang malinaw tungkol sa katotohanan. Kung hindi ko magagawa nang maayos ang trabaho ko, hindi ba’t gagamitin ito ni Ye Ping bilang dahilan para ikondena at iulat ako? Bukod doon, magaling magsalita si Ye Ping at ang iba, at nailigaw na nila ang mga kapatid, kaya sino ang kakampi sa akin? Dahil sa mga ganitong kaisipan, ganap akong nawalan ng lakas ng loob at sobrang nanghina ang puso ko. Habang iniisip ko na kailangan kong maging responsable para sa gawain ng iglesia, medyo kimi ako. Ang posisyon ng pagiging lider ang habol ni Ye Ping, at kung ako ang mangangasiwa sa gawain ng iglesia, tiyak na iisipin niyang inookupa ko ang posisyon niya at tatargetin niya ako. Yamang may masamang hangarin ang pagkatao niya, papalampasin ba niya ako? Gagamit ba siya ng mas masama pang paraan para pahirapan ako? Habang mas iniisip ko ito, mas lalo akong nag-aalala at nababalisa, at binalak ko na ipangasiwa kay Sister Li Ru ang gawain ng iglesia sa ngalan ko. Sa ganitong paraan, hindi ako direktang aatakihin ni Ye Ping at ng mga kasama niya. Pagkatapos niyon, nang magsakatuparan kami ng gawain na nasa maliliit na grupo, pinapunta ko si Li Ru sa grupong kinabibilangan ni Ye Ping. Ang resulta, inatake nila si Li Ru. Hindi maisakatuparan ang gawain, at naapektuhan din ang kalagayan ni Li Ru. Sinisi ko ang sarili ko at nainis ako sa pagiging makasarili ko. Pero, kung talagang kailangan kong pangasiwaan ang bagay na ito, hindi ako magkakaroon ng pananampalataya para gawin ito. Kaya nanalangin ako sa Diyos, “O Diyos, may masasamang taong nang-aabala sa iglesia, at kailangan kong tumindig at pangalagaan ang gawain ng iglesia, pero natatakot akong gagamitin ito ni Ye Ping at ng mga kasama niya bilang paraan para pigilan at pahirapan ako, na magiging dahilan para mawala sa akin ang tungkulin ko. Nagtatago ako sa likuran na parang isang duwag, at hindi ko natupad ang aking responsabilidad. O Diyos, nagmamakaawa ako sa Iyo na bigyan Mo ako ng tapang at pananampalataya.” Pagkatapos kong manalangin, nakita ko ang isang sipi ng mga salita ng Diyos na nagpahiya sa akin. Sinasabi ng mga salita ng Diyos: “Kung hindi kayang ipahayag ng mga tao ang nararapat nilang ipahayag habang naglilingkod o makamit kung ano ang likas na posible para sa kanila, at sa halip ay iniraraos lang nila ang mga bagay-bagay, naiwala na nila ang tungkuling dapat taglayin ng isang nilalang. Ang gayong mga tao ay kilala bilang ‘mga walang-kabuluhan’; sila ay mga walang-silbing yagit. Paano matatawag nang wasto na mga nilalang ang gayong mga tao?” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Sinabi ng Diyos na ang mga hindi nakakagawa ng lahat ng bagay na kaya nila ay “mga walang-kabuluhan” at “mga walang-silbing yagit.” Ako ay ganoong tao. Nakita ko na partikular na inaalala ni Ye Ping ang kanyang reputasyon at katayuan at inaatake at ginagantihan niya ang mga sumusuway sa kanya, gumagamit ng maruruming panlilinlang para pahirapan sila. Upang makipaglaban para sa posisyon ng lider, nagpakana pa siya para iligaw ang mga tao at samahan nila siyang baligtarin ang mga resulta ng halalan. Kasama ang pangkat niya, naghasik siya ng alitan sa pagitan ng mga kapatid at ng mga lider. Walang duda at napakalinaw kong nakita ang masamang hangarin sa pag-uugali niya, pero nang magbahagi ako at kilatisin ko si Ye Ping at maghinala ang mga kapatid na naghihiganti ako sa kanya, natakot ako na kung patuloy ko siyang kikilatisin, sa huli ay mas maraming tao ang titindig para kumontra sa akin. Para protektahan ang sarili ko at umiwas na mapahamak at maatake ni Ye Ping at ng mga kasama niya, nawala pa nga ang kakaunting tapang na mayroon ako para kilatisin siya. Noong itinalaga sa akin ang gawain ng iglesia matapos tanggalin ang dalawang lider at ang diyakono, ang una kong naisip ay ang mga eksena kung saan inaatake ni Ye Ping at ng pangkat niya ang mga lider, at natakot ako na kung ako ang mangangasiwa sa gawain ng iglesia, maniniwala si Ye Ping na inookupa ko ang posisyon niya at gagamitin niya iyon para maghiganti sa akin. Palagi kong ginustong iwasan ang responsabilidad na ito at hindi ako nangahas na pangasiwaan ang gawain ng iglesia. Alam na alam kong labis-labis ang kasamaan ni Ye Ping at ng mga kasama niya. Inatake rin nila si Li Ru nang maraming beses. Gusto ko lang protektahan ang sarili ko, kaya noong nagtatakda ako ng gawain, sinadya kong papuntahin si Li Ru para komprontahin sila. Ginamit ko si Li Ru bilang panangga. Paano ako naging sobrang makasarili at kasuklam-suklam? Sa harap ng masasamang puwersa ng mga anticristo na nang-aabala sa iglesia, hindi ko itinaguyod ang mga prinsipyo at hindi ko nakayang tumindig sa panig ng katarungan. Paano ako maituturing na isang nilikha? Napakawalang-silbi ko talaga; sobrang nabigo ko ang Diyos! Habang mas sinusubukan kong pag-isipan ang mga salita ng Diyos, mas lalo kong sinisisi ang sarili ko at mas lalo akong nakararamdam ng pagsisisi. Hindi ko na kayang sugatan pa ang puso ng Diyos, at hindi na ako pwedeng maging sobrang makasarili at duwag, na sarili lamang ang isinasaalang-alang. Kailangan kong magpasakop sa mga sitwasyon na isinaayos ng Diyos, at ibigay ang kaya ko para magawa ang gawain ng iglesia nang una sa lahat. Pagkatapos niyon, may tapang na akong harapin si Ye Ping at ang mga kasama niya. Kahit na aatakihin pa rin ako ni Ye Ping at ng iba pa kapag isinakatuparan ko ang gawain, kahit gaano pa sila kawalang-katwiran, hindi ko na sila iiwasan. Bibigyan ko lang ng atensyon ang pagbabahagi ng mga katotohanang prinsipyo at hindi ako magpapaimpluwensiya sa kanila.

Pagkatapos niyon, nagnilay ako sa sarili ko, iniisip na, “Bakit ba ako sobrang takot sa kanila at bakit ba ako hindi nangangahas na harapin sila?” Sa gitna ng paghahanap na ito, nakita ko ang dalawang sipi ng mga salita ng Diyos na sobrang pumukaw sa akin. Sabi ng Makapangyarihang Diyos: “Kapag nakipagsagupaan ang katarungan sa kasamaan, hindi sisiklab ang galit ng tao upang ipagtanggol ang pag-iral ng katarungan o upang pagtibayin ito; bagkus, kapag ang mga puwersa ng katarungan ay nanganganib, inuusig at inaatake, ang ginagawa ng tao ay ang di-pagpansin, pag-iwas o paglayo. Subalit, kapag humaharap naman sa mga puwersa ng kabuktutan, ang ginagawa ng tao ay ang pagpapaunlak, at labis na pagyuko” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). “Sinabi ng Diyos: ‘Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos.’ Hanggang saan mo magagawang paniwalaan ang mga salitang ito? Ibinubunyag ng pakikipaglaban sa mga anticristo at masasamang tao ang laki ng iyong pananalig. Kung mayroon kang tunay na pananampalataya sa Diyos, kung gayon, may tunay kang pananalig. Kung maliit lang ang iyong pananampalataya sa Diyos, at malabo at hungkag ang pananampalatayang iyon, kung gayon, wala kang tunay na pananalig. Kung hindi ka naniniwala na may kakayahan ang Diyos na magkaroon ng kataas-taasang kapangyarihan sa lahat ng ito at na nasa ilalim ng kapamahalaan ng Diyos si Satanas, at natatakot ka pa rin sa mga anticristo at masasamang tao, natitiis mo ang paggawa nila ng kasamaan sa iglesia, ang panggugulo at pagsira nila sa gawain ng iglesia, at kaya mong makipagkompromiso kay Satanas o magmakaawa rito upang protektahan ang iyong sarili, nang hindi ka naglalakas-loob na tumindig at labanan siya, at kung ikaw ay naging isang taong lumilisan, mapagpalugod ng mga tao, at isang tagamasid, kung gayon ay wala kang tunay na pananampalataya sa Diyos. Nagiging kuwestiyonable ang pananampalataya mo sa Diyos, dahilan para maging kaawa-awa ang iyong pananampalataya!” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Parang hinahatulan ako nang harap-harapan ng mga salita ng Diyos, na sobrang nagpabalisa at nagpatakot sa akin. Nakita ko na talagang sinisiyasat ng Diyos ang kaibuturan ng puso ng tao, at malinaw Niyang nakita kung ano ang nasa puso ko. Habang maingat kong pinag-iisipan ito, napagtanto ko na gaano man kalakas ang masasamang puwersa ni Satanas, hindi nila malalampasan ang hangganan na itinalaga ng Diyos para sa kanila, at ganap na hindi nila kaya at hindi nila papangahasang gawin ang mga bagay na hindi pinayagan ng Diyos. Ang pinakaugat ng takot ko kay Ye Ping at sa mga kasama niya ay dahil hindi ako nanampalataya sa kataas-taasang kapangyarihan ng Diyos sa lahat ng bagay. Inisip ko na wala akong katayuan sa iglesia at walang tayog ang mga salita ko. Samantala, matagal nang lider si Ye Ping at magaling siyang magsalita na nagligaw rin sa ilang kapatid. Nagawa pa nga niyang kampihan siya ng mangangaral. Marupok ako at mahina, at walang bigat ang mga salita ko; wala akong laban sa kanya. Kaya kahit noong ibinukod at pinahirapan niya ako, at kahit noong nakita kong sinasawata niya ang mga kapatid habang gumagawa rin ng masama at ginagambala ang gawain ng iglesia, hindi pa rin ako naging matapang para iulat siya. Naisip ko na matatanggal ako at aalisin, at sa gayon ay mawawala ang pagkakataon kong makamit ang kaligtasan. Mas gugustuhin ko pang magkaroon ng walang saysay na pag-iral, hindi nakikialam habang patuloy siyang gumagawa ng masama at hindi isinisiwalat ang masasama niyang gawa. Kasabwat lang ako sa kanyang kasamaan at tahimik kong pinahihintulutan si Satanas na sirain ang gawain ng iglesia. Sa pag-iisip ng aking iba’t ibang karanasan habang nananampalataya sa Diyos, nakita ko na ginagabayan ako ng Diyos at Siya ang namamahala sa akin sa bawat hakbang. Naharap ako sa pagsasawata at pagpapahirap ni Ye Ping, at inisip ko na mabubukod na ako habambuhay, pero dahil sa mga pagsasaalang-alang sa kaligtasan, hindi nagawa ni Ye Ping ang gawain ng iglesia, at pinabalik ako sa tungkulin ko ng bagong kapatid na nangangasiwa sa gawain pagkatapos niyang maunawaan ang sitwasyon. Lahat ng naranasan ko nang direkta ay pinangunahan ng Diyos; hindi ba’t sa huli ay Siya rin ang magdedesisyon sa aking mga oportunidad at tadhana? Naranasan ko ang lahat ng kapaligirang ito na isinaayos ng Diyos, at nabigyan ako ng napakaraming katotohanan, pero bakit hanggang ngayon, hindi pa rin ako nagkakaroon ng pananampalataya sa Diyos? Noong may mangyari sa akin, hindi ako nanalangin at tumawag sa Diyos o nagsagawa ng katotohanan. Sa halip, natakot ako sa katayuan at kapangyarihan ni Satanas. Nakita ko ang masasamang puwersang ito ni Satanas bilang mas matayog pa kaysa sa Diyos Mismo. Hindi ba’t sumusuko ako kay Satanas? Anong lugar sa puso ko ang iniwan ko para sa Diyos? Nakita ko na sa teorya lang ako naniwala na hawak ng Diyos ang kataas-taasang kapangyarihan sa lahat ng bagay at na matuwid Siya, pero nang may mangyari sa akin, nakipagkompromiso ako kay Satanas at tumakas. Napakaliit ng pananampalataya ko sa Diyos! Sa panahong iyon, naunawaan ko sa wakas na kahit maglipana pansamantala ang masasamang puwersa ng mga anticristo, na sinasawata ang mga kapatid at inililigaw ang ilang taong magulo ang isip at walang pagkilatis, ginamit ng Diyos ang mga iyon para magserbisyo sa Kanya upang tulungan ang mga tao na matutong kumilatis. Sa malaon at madali, makikita kung ano talaga ang mga anticristo at ititiwalag sila. Gaya lang noon, nang may anticristo sa aming iglesia na gumawa ng maraming iba’t ibang kasamaan habang ginagawa ang kanyang tungkulin. Sa huli, lahat ng masasama niyang gawa ay nabunyag, at inabandona siya ng mga kapatid at pinatalsik mula sa iglesia. Nakita ko na ang iglesia ay kung saan naghahari ang pagiging matuwid ng Diyos. Kung hindi ito masigasig na nararanasan mismo ng isang tao, paano niya makikilala ang mga gawa ng Diyos? Nakita ko lang kung ano ang nasa ibabaw, at nang may mangyari sa akin, sumuko ako sa mga puwersa ni Satanas; walang lugar sa puso ko para sa Diyos. Ako ay isang ganap na hindi mananampalataya! Hindi ko nauunawaan ang katotohanan; ako ay isang kaawa-awang nilalang! Habang pinag-iisipan ito, nahiya ako sa kaduwagan at pagkamakasarili ko. Handa akong magsagawa ayon sa mga prinsipyo ng sambahayan ng Diyos at magtiwala sa Diyos para isiwalat at talikuran ang mga anticristo. Nagmadali akong makipagkita sa aking mga kapwa manggagawa at pag-usapan kung paano namin dapat pakitunguhan si Ye Ping at ang mga kasama niya.

Pagkatapos naming magkita-kita, kumain at uminom kami ng isang sipi ng mga salita ng Diyos. Sabi ng Diyos: “Kung walang sinuman sa isang iglesia ang handang magsagawa ng katotohanan at walang sinumang maaaring tumayong saksi para sa Diyos, dapat ay ihiwalay nang lubusan ang iglesiang iyon, at kailangang putulin ang mga koneksyon nito sa ibang mga iglesia. Tinatawag itong ‘paglilibing sa kamatayan’; ito ang ibig sabihin ng pagtataboy kay Satanas. Kung may ilang lokal na maton sa isang iglesia, at sinusundan sila ng ‘maliliit na langaw’ na lubos na hindi makaintindi, at kung ang mga nagtitipon, kahit nakita na nila ang katotohanan, ay wala pa ring kakayahang tanggihan ang mga gapos at manipulasyon ng mga maton na ito, lahat ng hangal na iyon ay ititiwalag sa huli. Maaaring walang nagawang kakila-kilabot ang maliliit na langaw na ito, ngunit mas mapanlinlang pa sila, mas tuso at mahusay umiwas, at lahat ng kagaya nito ay lilipulin. Wala ni isang matitira!” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Pagkatapos basahin ang mga salita ng Diyos, naramdaman ko na pinapakawalan Niya ang galit Niya sa akin. “Paglilibing sa kamatayan” at “Wala ni isang matitira,” tumagos na parang espada ang mga salitang ito sa kaibuturan ng puso ko. Naramdaman ko na ang disposisyon ng Diyos ay matuwid at hindi nalalabag, at nanginig ako sa takot. Si Ye Ping at ang ibang mga anticristo at masasamang tao ay nang-abala sa iglesia sa loob ng halos isang taon dahil sa pakikipagpaligsahan para sa kapangyarihan at katayuan at gumawa ng napakaraming kasamaan. Malinaw na medyo kinilatis ko sila at nakita ko na ang kalikasang diwa ng masasamang taong ito, pero inantala ko ang pagsisiwalat at pag-uulat tungkol sa kanila, na hinayaan silang gumawa ng masama; nasalungat ko na ang disposisyon ng Diyos. Nang makita kong sabihin ng Diyos na dapat itiwalag sa huli ang lahat ng mapanlinlang at tusong tao, naisip ko kung paanong dati, para pangalagaan ang mga pansarili kong interes, nakita ko ang masasamang gawa ni Ye Ping pero hindi ko siya isiniwalat o iniulat, na dahilan para mawalan ng buhay pagpasok ang mga kapatid. Nakaramdam ako ng matinding paninisi sa sarili. Sa gitna ng aking pagninilay, napagtanto ko na dahil nakontrol ako ng satanikong lason na kilala bilang “Ang ibong nag-uunat ng kanyang leeg ang unang nababaril,” nakagawa ako ng mga bagay sa isang napakatuso at napakamapanlinlang na paraan. Pagkatapos akong pahirapan ni Ye Ping, may ilang beses na ginusto kong iulat ang katunayan ng kanyang masasamang gawa, pero pagkaisip na pagkaisip ko pa lang na maaaring sawatahin at pahirapan uli ako ni Ye Ping, na magsasapanganib sa aking mga oportunidad at sa aking hantungan, napapaurong ako dahil sa takot. Pagkatapos mamuno sa gawain ng iglesia, pinadala ko na lang si Li Ru para maging panangga habang nagtatago ako sa likod, hindi napapasama ang loob ninuman. Nakita ko na namumuhay ako ayon sa mga satanikong lason at na naging makasarili ako at kasuklam-suklam. Nang maharap ako sa isang krisis, nagtago na lang ako sa loob ng aking kabibi gaya ng isang suso. Wala ako ni katiting na tapang na harapin ito, lalo na ng anumang pagpapahalaga sa katarungan! Sa katunayan, habang mas maraming kompromiso ang ginagawa ko para umiwas sa gulo, mas lalo kong hinahayaan ang mga anticristo at ang mga taong gumagawa ng masama na gambalain ang iglesia, at mas lalo kong ibinibigay ang mga kapatid sa kalupitan ni Satanas at ng mga diyablo. Ngayon, ako ang namamahala sa gawain ng iglesia, at ang layunin ng Diyos ay ang sundin ko ang mga prinsipyo, protektahan ang mga kapatid, at hindi hayaan ang mga anticristo na pinsalain ang gawain ng iglesia. Kailangan kong tuparin ang obligasyon at responsabilidad ko. Dati, iniingatan ko lang ang sarili ko sa lahat ng paraan, at hindi ko naisagawa ang katotohanan at napalugod ang Diyos, pero hindi ako pinagbawalan ng Diyos na gampanan ang tungkulin ko; sa halip, ginamit Niya ang mga salita Niya para hatulan at balaan ako. Ito ang pinakadakilang pag-ibig ng Diyos! Sa panahong ito, kailangan kong iulat si Ye Ping at labanan ang masasamang puwersa ng mga anticristo hanggang sa dulo. Kailangan kong maging tunay na tao kahit minsan man lang! Pagkatapos niyon, iniulat namin ang katunayan ng masasamang gawa ni Ye Ping at ng mga kasama niya, pati na ang pagpapamalas ng mangangaral na sumunod sa kanila sa paggawa ng masama, sa nakatataas na mga lider. Pagkatapos maunawaan ng mga lider ang mga pagpapamalas ni Ye Ping, pinagbahaginan muna nila kami kasama ng mga kapatid at pinakilatis siya, at hiningan nila kami agad ng mas maraming katunayan tungkol sa masasamang gawa ni Ye Ping at ng mga kasama niya. Sa pakikipagbahaginan nang ilang panahon, nagsimulang makilatis ng mga kapatid si Ye Ping, at handa silang lahat na magbigay ng patunay ng masasamang gawa ni Ye Ping at ng mga kasama niya. Kalaunan, matapos mapatunayan ng mga lider ang mga pagpapamalas na iniulat namin, nakita nila na kapani-paniwala ang ebidensya, at pinaalis sa iglesia si Ye Ping at ang iba pa.

Kalaunan, nabasa namin ang isa pang sipi ng mga salita ng Diyos, at pinagbahaginan namin kung bakit hinayaan ng Diyos sa mga huling araw na gumawa ng masama at manggulo sa iglesia ang mga anticristo at masasamang tao, kung ano ang layunin ng Diyos dito, at kung anong mga aral ang dapat naming matutunan, Sabi ng Makapangyarihang Diyos: “Lumilitaw sa ilang iglesia at lumilikha ng kaguluhan ang mga anticristo at masasamang tao, at sa paggawa nito ay nililihis nila ang ilang tao—ito ba ay isang mabuting bagay o isang masamang bagay? Ito ba ay pagmamahal ng Diyos, o ito ba ay paglalaro at pagbubunyag ng Diyos sa mga tao? Hindi mo ito maunawaan, hindi ba? Pinagseserbisyo ng Diyos sa Kanya ang lahat ng bagay upang gawing perpekto at iligtas ang mga nais Niyang iligtas, at ang nakakamit sa huli ng mga tunay na naghahanap sa katotohanan at nagsasagawa ng katotohanan ay ang katotohanan. Gayunman, nagrereklamo ang ilang hindi naghahanap sa katotohanan, at sinasabi nila, ‘Hindi tama na gumawa ang Diyos sa ganitong paraan. Nagdudulot ito sa akin ng labis na pagdurusa! Muntik na akong mapasama sa mga anticristo. Kung talagang isinaayos ito ng Diyos, bakit Niya hinahayaang mapasama ang mga tao sa mga anticristo?’ Anong nangyayari rito? Ang hindi mo pagsunod sa mga anticristo ay nagpapatunay na taglay mo ang proteksyon ng Diyos; kung mapasama ka sa mga anticristo, iyan ay pagkakanulo sa Diyos at hindi ka na gusto ng Diyos. Kaya, mabuti ba o masamang bagay na nagdudulot ng kaguluhan sa iglesia ang mga anticristo at masasamang taong ito? Sa panlabas, tila ito ay isang masamang bagay, ngunit kapag nabunyag ang mga anticristo at masasamang taong ito, lumalago ang pagkilatis mo, sila ay inaalis, at lumalago ang tayog mo. Kapag nakaharap mong muli ang gayong mga tao sa hinaharap, makikilatis mo na sila bago pa man nila maipakita ang tunay nilang kulay, at tatanggihan mo sila. Tutulutan ka nitong matuto ng mga aral at makinabang; malalaman mo kung paano kilatisin ang mga anticristo at hindi ka na malilihis ni Satanas. Kaya, sabihin mo sa Akin, hindi ba’t mabuting bagay ang panggugulo at panlilihis ng mga anticristo sa mga tao? Kapag dumanas sila hanggang sa yugtong ito, saka lamang makikita ng mga tao na hindi kumilos ang Diyos alinsunod sa kanilang mga kuru-kuro at imahinasyon, at na pinahihintulutan ng Diyos ang malaking pulang dragon na walang habas na lumikha ng mga kaguluhan at pinahihintulutan Niya ang mga anticristo na ilihis ang mga hinirang ng Diyos nang sa gayon ay magamit Niya si Satanas sa Kanyang layunin upang gawing perpekto ang Kanyang mga hinirang, at saka pa lamang mauunawaan ng mga tao ang mga mabusising layunin ng Diyos. Sinasabi ng ilang tao na, ‘Dalawang beses na akong nalihis ng mga anticristo at hindi ko pa rin sila makilatis. Kung darating ang isa pang mas tusong anticristo, malilihis na naman ako.’ Kung gayon, hayaan mong mangyari ulit ito nang sa gayon ay maranasan mo ito at matutunan mo ang leksiyon—dapat gawin ng Diyos ang mga bagay sa ganitong paraan para mailigtas Niya ang sangkatauhan mula sa impluwensiya ni Satanas” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananalig sa Diyos 1). Pinaramdam sa akin ng mga salita ng Diyos na talagang napakamakapangyarihan Niya sa lahat at napakatalino Niya sa Kanyang gawain! Ang pang-aabala sa iglesia ng mga taong gumagawa ng masama at ng mga anticristo ay para bang hindi magandang bagay, at hindi nakaayon sa mga kuru-kuro at imahinasyon ng tao, pero nangyari ito nang may pahintulot ng Diyos at may karunungan ng Diyos dito. Ginamit ng Diyos ang mga paggawa ni Satanas at ng mga diyablo sa iglesia para ibunyag at itiwalag sila, at para tulungan din kaming matutong maging mapagkilatis. Alam ng Diyos na ang aming mga tayog ay sobrang mababa at madali kaming maililigaw ng mga anticristo at ng mga taong gumagawa ng masama, kaya sa paggawa nila ng masama sa iglesia, ginawa Niya kami na maging mas mapagkilatis. Kasabay niyon, ibinunyag din Niya ang mga taong magulo ang isip at walang pagkilatis at pikit-matang sumusunod sa iba. Naisip ko ang mga salita ng Diyos: “Marami ang Tinawag, Datapuwa’t Kakaunti ang Nahirang” (Ang Salita, Vol. I. Ang Pagpapakita at Gawain ng Diyos. Marami ang Tinawag, Datapuwa’t Kakaunti ang Nahirang). Mas malinaw kong nakita sa puso ko na maraming tao ang nananampalataya at sumusunod sa Diyos, at sa simula, ang mga trigo at masasamang damo ay magkakasamang nakabungkos, at hindi makikita kung alin ang mabuti at alin ang masama. Gayunpaman, habang umuusad ang gawain ng paghatol ng Diyos sa mga huling araw, ang mga kayang tanggapin at hangarin ang katotohanan ay kayang tanggapin ang paghatol ng Diyos at palayain ang kanilang sarili mula sa katiwalian. Samantala, ang mga hindi mananampalataya, ang masasamang tao, at ang mga anticristo ay nahahayag kung ano ba talaga sila, at ganap na pinaaalis, at ang iglesia ay lumilinis nang lumilinis. Ito ang hindi maiiwasang kalalabasan ng matagumpay na pagtatapos ng gawain ng paghatol ng Diyos!

Noong Disyembre 4, 2018, ipinasa na sa iglesia ang anunsyo ng pagpapatalsik kay Ye Ping at sa iba pa. Nagdiwang ang lahat ng kapatid, at pinuri nila ang pagiging matuwid ng Diyos mula sa kaibuturan ng kanilang mga puso. Sa wakas ay humupa ang gulo sa iglesia, at bumalik sa normal na buhay-iglesia ang mga kapatid. Mula sa kaibuturan ng puso ko, nagpapasalamat ako sa Diyos sa Kanyang paggabay!


33. Hindi na Ako Nakikipagtunggali Para sa Pamumuno

Ni Fengxian, Tsina

Noong 2016, naging responsable ako sa gawaing nakabatay sa teksto sa iglesia. Noong panahong iyon, ang mga resulta ng isang partikular na gampanin ay palaging hindi maganda, kaya inutusan ako ng lider na direkta itong subaybayan. Umaasa sa Diyos at sa pagsisikap na pag-aralan ang mga prinsipyo, hindi nagtagal ay nakita ko ang pag-unlad sa gawain. Kalaunan, isa pang gampanin ang naharap sa mga problema, at muling hiniling sa akin ng lider na pangasiwaan at lutasin ang mga ito. Labis akong nasiyahan nang marinig ko ito. Nang makita kong ipinagkatiwala sa akin ng lider ang lahat ng mahihirap na gampanin, nadama kong ako ay isang pambihirang tao na may talento at isang haligi ng aming iglesia.

Kalaunan, maghahalal ng isang lider ang aming iglesia, at naisip ko, “Mahahalal na kaya akong lider sa pagkakataong ito? Sa kasalukuyan, ang tungkuling nakabatay sa teksto ang aking ginagawa, at hindi ako nito hinahayaang maging bukod-tangi o magkaroon ng anumang katayuan. Kung mahahalal ako bilang isang lider, magbabago ito. Magkakaroon ako ng kapangyarihan na magtakda at gumawa ng mga desisyon, at ako ang lalapitan ng mga kapatid para sa kanilang mga problema at mga paghihirap. Hindi ba at kasiya-siya iyon! Noong nag-aaral ako, gusto kong maging class monitor, pero hindi natupad ang pangarap na iyon. Kung mahahalal ako bilang lider sa iglesia, patutunayan nito ang aking mga kakayahan at tutuparin ang aking pangarap.” Pagkatapos niyon, lalo akong naging masigasig sa aking tungkulin, at aktibo akong nagbabahagi upang malutas ang anumang kalagayan na mayroon ang mga kapatid. Nang matanggap ko ang kanilang pagsang-ayon, tuwang-tuwa ako, umaasang iboboto nila ako sa panahon ng eleksiyon. Pero sa huli, hindi ako nahalal. Labis akong nadismaya. Nang maglaon, narinig ko ang mga kapatid na sinasabi na hindi ako nahalal dahil sa tingin nila ay hindi pa ako gumugulang at mababaw ang aking buhay pagpasok. Kaya agad kong pinag-isipan kung paano ko maipepresenta ang aking sarili na mas maygulang at matatag. Sa usapin ng buhay pagpasok, nagbasa pa ako ng mga salita ng Diyos na humuhusga at naglalantad sa kalikasang diwa ng mga tao, umaasang mas matututo at mas masasangkapan ko ang aking sarili, habang binibigyang-pansin ang pagsasagawa ng katotohanan sa pang-araw-araw na buhay, upang makita ng lahat ang aking pag-unlad at mga pagbabago, at maihalal nila ako sa susunod na eleksiyon.

Gayumpaman, kalaunan, ilang beses pa rin akong nabigo na mahalal. Partikular na, isang eleksiyon ang nagresulta sa pagkakahalal kay Sister Siyu bilang isang lider. Nagulat ako nang marinig ko ito, at naisip ko na, “Karaniwan lang ang kanyang kakayahan at mga kapasidad sa gawain. Paanong siya ang ibinoto ng karamihan sa mga kapatid? Sa paanong paraan siya mas mahusay kaysa sa akin?” Nakaramdam ako ng paninibugho at naging mapanghamon, at naibulalas ko, “May kakayahan ba siya?” Dala ng pagkamausisa, tinanong ako ng lahat ng mga sister, “Kilala mo ba siya nang mabuti?” Hindi nag-iisip na sinabi ko, “Nakatrabaho ko na siya dati. Sa tingin ko, karaniwan lang ang kanyang kakayahan at mga kapasidad sa gawain, at hindi ko pa siya nakitang magsulat ng magagandang artikulo ng patotoong batay sa karanasan. Duda ako kung mayroon siyang anumang buhay pagpasok.” Matapos marinig ang mga ito, lahat ng mga sister ay nagsabi na, “Kung kilala mo siyang mabuti at sa tingin mo ay hindi siya naaangkop, dapat kang magsalita. Ang pamumuno sa iglesia ay lubhang mahalaga; dapat nating piliin ang mga tamang tao.” Nagsimula itong talakayin ng mga kapatid. Nang sumunod na araw, mahigpit akong pinungusan ng kapareha kong sister, sinasabi niya na, “Ang sinabi mo kahapon ay katumbas ng paghatol sa mga lider at manggagawa. Bagama’t mababaw ang buhay pagpasok ni Siyu, may mahusay siyang kakayahan, matuwid na puso, at nagsusumikap para sa katotohanan, at nagdadala ng isang pasanin para sa gawain. Hindi mo siya sinukat batay sa mga prinsipyo o isinasaalang-alang ang kanyang kasalukuyang pagganap, sa halip ay kumapit ka sa kanyang mga nagdaang pagkukulang. Ang pagsasalita mo nang may lihim na motibo na tulad niyan ay nagdulot ng pagkiling ng mga kapatid laban kay Siyu na para bang mali ang pinili ng iglesia. Medyo seryoso ang kalikasan nito at katumbas ng pagdudulot ng kaguluhan sa eleksiyon. Dapat mo itong pagnilayan nang maayos at unawain ito!” Sa mga sinabi ng kapatid, naramdaman ko ang pamumula ng aking mukha. Nang maisip ko na ang kalikasan ng paghatol sa mga lider at mga manggagawa ay nakagugulo at nakasisira sa kanila, at isa itong masamang gawa, medyo natakot ako. Hindi na ako nangahas manghusga sa salita, ngunit hindi pa rin ako nagpasakop sa aking puso.

Minsan sa isang pagtitipon, noong nagbabahagi ang isang lider, napansin kong nakatuon ang pansin ng lahat sa lider. Sa sandaling iyon, naramdaman kong tila nagliliwanag ang lider, at pinangarap ko kung gaanong magiging kasiya-siya kung isa akong lider. Dumungaw ako sa bintana, napasinghot ako at halos maluha ako, iniisip ko na, “Simula nang manampalataya ako sa Diyos, hindi pa ako naging isang lider. Bakit hindi ako nagkaroon ng pagkakataon? Ang galing-galing ko, pero hindi pa rin ako nagiging lider. Hindi patas ang Diyos sa akin! Ano ang silbi ng patuloy kong paghahangad sa ganitong paraan?” Noong panahong iyon, nakaramdam ako ng sobrang lungkot at panlulumo, at ayaw kong lumapit sa Diyos o sabihin sa Kanya ang nilalaman ng aking puso. Nang makita ko ang mga kapatid na nasa mahinang kalagayan, hindi ko na nais magbahagi at tumulong pa sa kanila. Mababa pa rin ang pagtingin ko kay Siyu, pakiramdam ko ay mas mababa kaysa sa akin ang kanyang katalinuhan, kakayahan, at mga kapasidad sa gawain. Napaisip ako, “Bakit hindi ako mahalal bilang isang lider?” Hindi ko namamalayan, naibulalas ko ang aking kawalang-kasiyahan sa harap ng aking pamilya. Nang makita nilang hindi ko man lang kilala ang aking sarili, pinungusan nila ako, sinasabi na, “Naghahangad ka ng katayuan, at habang hinahabol mo ito, mas lalo ka nitong iiwasan!” Mapanghamon kong sinabi, “Sa anong batayan?” Matapos sabihin iyon, natakot ako. Hindi ba at ako ay hayagang nag-aalsa laban sa Diyos? Hindi na ako naglakas-loob na magsalita pa.

Sa isang pagtitipon, hayagan kong inilantad ang aking kalagayan ng pagkakaroon ng ambisyon at ang pagnanais na palaging maging isang lider. Ibinahagi ng isang sister ang kanyang karanasan upang tulungan ako, at sinabi niya, “Palagi nating iniisip na mas mahusay tayo kaysa sa iba, at nagtataka tayo kung bakit maaari silang maging mga lider samantalang tayo ay hindi, nakararamdam tayo ng panghahamon at kawalang-kasiyahan, at patalikod pa silang hinuhusgahan. Ang kalikasan nito ay lumalaban sa Diyos at nag-aalsa laban sa Kanya.” Nang marinig ko ang pagbabahagi ng sister, nagnilay ako sa aking sarili. Sa buong panahong ito, hindi pa ako nahalal bilang isang lider, at nanatili akong mapanghamon sa aking puso, nakikipagtalo sa Diyos, “Sa anong batayan kaya hindi Mo ako hinahayaang maging isang lider?” Itong “Sa anong batayan” ay ang aking pagtanggi na magpasakop sa kataas-taasang kapangyarihan at mga pagsasaayos ng Diyos, at lumalaban at nag-aalsa ako laban sa Diyos. Bilang isang tiwaling tao, nararapat lang sa akin ang anumang pagtrato na aking natanggap mula sa Diyos. Bukod dito, ang mga lider ay inihalal ng mga kapatid; hindi na nga ako nagnilay sa aking sarili para sa aking patuloy na pagkabigo na mahalal, nilabanan ko pa at nakipagtalo pa ako sa Diyos. Talagang wala ako sa katwiran! Tinukoy rin ng lider ang aking problema, “Ginagawa mo ang iyong tungkulin para sa kapakanan ng paghahangad ng katayuan, nagiging negatibo at palaban ka kapag hindi mo ito nakukuha. Lumalakad ka sa landas ng isang anticristo, kaya walang nangangahas na ihalal ka bilang isang lider.” Bawat salitang binigkas ng lider ay tumagos sa aking puso. Nakaramdam ako ng labis na pagkabagabag at pagsisisi. Nanalangin ako sa Diyos, “Diyos ko, takot na takot ako ngayon. Nakasusuklam sa Iyo ang aking paghahangad ng katayuan. Maawa Ka sa akin. Ipaalam Mo sa akin ang tiwali kong disposisyon upang hindi na ako makipagtalo at lumaban sa Iyo.” Sa bahay, naghanap ako ng mga salita ng Diyos na naglalantad sa paghahangad ng katayauan. Nabasa ko ang mga salitang ito ng Diyos: “Iyong may mga maling pagkakaunawa o mga imahinasyon tungkol sa Diyos, o mayroong maluluhong pagnanasa o mga hinihingi sa Kanya, ay labis na hindi dalisay gumanap ng kanilang mga tungkulin. Gusto nila ng katanyagan, katayuan, at mga gantimpala, at kung malayo pa at hindi pa abot-tanaw ang isang malaking gantimpala, mag-iisip-isip sila, ‘Dahil hindi ko pa ito makukuha agad, kailangan ko lang maghintay at magtiis. Pero dapat ngayon ay makakuha muna ako ng kaunting mga pakinabang, o kahit man lang kaunting katayuan. Pagsisikapan ko munang maging isang lider sa iglesia, na maging responsable para sa dose-dosenang tao. Kahali-halina ang laging may nakapaligid sa iyo na mga tao.’ At sa gayon ay nagkakaroon ng karumihang ito ang kanilang pananalig sa Diyos. Kapag wala ka pang ginagampanang kahit anong tungkulin, o nagagawang kahit anong praktikal na bagay para sa sambahayan ng Diyos, mararamdaman mong hindi ka kwalipikado, at hindi uusbong sa iyo ang mga bagay na ito. Pero kapag may kakayahan kang gawin ang isang bagay, at sa tingin mo ay nakakaangat ka nang kaunti sa karamihan ng tao, at kaya mong ipangaral ang ilang doktrina, uusbong na ang mga bagay na ito. Halimbawa, kapag maghahalal ng isang lider, kung isa o dalawang taon ka pa lamang nakakapanampalataya sa Diyos, madarama mong mababa ang tayog mo, na hindi mo kayang mangaral ng kahit anong sermon, at na hindi ka kwalipikado, kaya aatras ka sa halalan. Matapos ang tatlo o limang taong pananalig, kakayanin mo nang ipangaral ang ilang espirituwal na doktrina, kaya pagdating ng panahon para maghalal muli ng isang lider, maagap mong aasamin ang posisyong iyon at magdarasal ka na, ‘O Diyos! Nagdadala ako ng pasanin, handa akong maging lider sa iglesia, at handa akong maging mapagsaalang-alang sa Iyong mga layunin. Pero mahalal man ako o hindi, lagi pa rin akong handang magpasakop sa mga pagsasaayos Mo.’ Sasabihin mong handa kang magpasakop, pero sa puso mo, iisipin mo, ‘Pero maganda sana kung hahayaan Mo akong masubukan na maging isang lider!’ Kung may ganoon kang hinihingi, tutugunan ba ito ng Diyos? Siguradong hindi, dahil ang hinihingi mong ito ay hindi isang lehitimong kahilingan, kundi isang maluhong pagnanasa. Kahit na sabihin mo pang gusto mong maging isang lider para makapagpakita ka ng konsiderasyon para sa pasanin ng Diyos, gamit ang palusot na ito bilang pangangatwiran mo, at pakiramdam mo ay ayon ito sa katotohanan, ano ang iisipin mo kapag hindi tinugunan ng Diyos ang hinihingi mo? Anong mga pagpapamalas ang ipapakita mo? (Mali ang magiging pagkaunawa ko sa Diyos, at magtataka ako kung bakit hindi Niya ako pinalugod samantalang gusto ko lang naman na magpakita ng konsiderasyon para sa pasanin Niya. Magiging negatibo ako, lalaban ako, at magrereklamo ako.) Magiging negatibo ka, at iisipin mong, ‘Ang taong inihalal nila ay hindi pa nakakapanampalataya sa Diyos nang kasingtagal ko, mas mababa ang pinag-aralan niya kaysa sa akin, at mas mababa ang kakayahan niya kaysa sa akin. Kaya ko ring ipangaral ang mga sermon, kaya saan siya mas magaling kaysa sa akin?’ Mag-iisip ka nang mag-iisip, pero hindi mo ito maiintindihan, kaya magkakaroon ka ng mga kuru-kuro, at huhusgahan mo ang Diyos bilang hindi matuwid. Hindi ba’t isa itong tiwaling disposisyon? Makakapagpasakop ka pa rin ba? Hindi na. Kung wala kang pagnanasang maging isang lider, kung kaya mong hangarin ang katotohanan, at kung kilala mo ang sarili mo, sasabihin mo, ‘Ayos lang sa akin ang maging isang ordinaryong tagasunod. Wala akong taglay na katotohanang realidad, mayroon lamang akong karaniwang pagkatao, at hindi ako masyadong magaling magsalita. May kaunti akong karanasan pero hindi talaga ako makapagsalita tungkol dito. Gusto kong magsalita pa tungkol dito pero hindi ko maipaliwanag nang malinaw ang sarili ko. Kung magsasalita pa ako, malamang na magsasawa ang mga tao sa pakikinig sa akin. Kulang ang kakayahan ko para sa posisyong ito. Hindi ako bagay maging isang lider, at dapat lang na magpatuloy akong matuto sa iba, gampanan ang aking tungkulin sa abot ng aking makakaya, at hangarin ang katotohanan nang may pagpapakumbaba. Balang araw, kapag may tayog na ako at angkop nang mamuno, hindi ako tatanggi kapag hinalal ako ng aking mga kapatid.’ Ito ang wastong lagay ng pag-iisip. … Anuman ang ginagawa mo, dapat mong pagnilayan at maunawaan ang mga motibo mo, ang pinanggagalingan mo, ang mga layunin mo, ang mga mithiin mo, at ang lahat ng kaisipan mo, nang ayon sa katotohanan, at matukoy kung tama ba o mali ang mga ito. Lahat ng ito ay dapat na taglay ang mga salita ng Diyos bilang pundasyon at saligan ng mga ito, nang sa gayon ay hindi ka tumahak sa maling landas. Anuman ang gusto mong gawin, o ang iyong hinahanap, ipinapanalangin, o hinihingi sa Diyos, dapat na lehitimo at makatwiran ito, dapat na puwede itong pag-usapan at aprubahan ng lahat. Walang saysay na hanapin at ipanalangin ang mga bagay na hindi naman puwedeng ilantad. Gaano mo man ipanalangin ang mga bagay na iyon, wala iyong silbi” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang sa Katotohanan Malulutas ng Tao ang Kanyang mga Kuru-kuro at Maling Pagkaunawa sa Diyos). Ang inilantad ng Diyos ay ang tunay kong kalagayan. Noong una akong manampalataya sa Diyos, wala akong pagnanais na maging isang lider dahil pakiramdam ko ay maliit ang tayog ko at hindi ako kalipikado. Habang ginagawa ko ang aking tungkulin sa paglipas ng panahon, nakapagsalita ako ng ilang espirituwal na doktrina at nakakita ng ilang resulta sa aking gawain, kaya inakala ko na may mahusay akong kakayahan at kapital, isang pambihirang tao na may talento sa iglesia, at dapat ihalal bilang isang lider. Kaya naman, bawat eleksiyon ay nagbigay sa akin ng kasabikan, at aktibo kong ginampanan ang aking tungkulin para lamang mapili bilang isang lider. Subalit nang hindi ako nahalal, ang aking mga kasuklam-suklam na layunin ay ganap na nabunyag. Hindi lamang nawala ang pasanin ko para sa aking tungkulin, hindi nilulutas ang mga problema kahit pa natuklasan ang mga ito, kundi nakaramdam din ako ng paninibugho at pagkamuhi, hinusgahan ko ang bagong halal na lider, at nagreklamo pa ako sa aking puso tungkol sa Diyos, sa paniniwalang hindi patas ang Diyos at tinabunan Niya ang aking talento. Nakita ko na wala talaga akong pagpapasakop sa Diyos, o kahit pusong may takot sa Diyos, at ang aking masasamang gawa ay dulot ng aking paghahangad ng katayuan. Kung ang aking mga layunin ay talagang para sa pangangalaga ng gawain sa iglesia, kahit bilang isang ordinaryong mananampalataya, isinaalang-alang ko sana ang mga layunin ng Diyos at tahimik na ginawa nang maayos ang aking pangunahing trabaho. Ipinakita ng mga katunayan na ang pinanggagalingan at unang pinagmulan ng aking mga pagkilos ay parehong para sa katayuan. Nais ko lamang maging isang lider at na mapaligiran ako ng mga tao, at matugunan ang aking ambisyon at pagnanais na maging isang “opisyal.” Sa gayong mga layunin sa paggawa ng aking tungkulin, hindi lamang ako nabigong mahalal bilang isang lider, nabigo rin akong gawin nang maayos ang aking pangunahing trabaho.

Kalaunan, may nabasa akong isang sipi mula sa mga salita ng Diyos at nagkaroon ako ng kaunting pagkaunawa sa aking mga problema. Sabi ng Diyos: “Bakit lumilitaw ang mga maling paniniwala ng lahat ng tao sa Diyos? Lumilitaw ang mga ito sapagkat hindi kayang sukatin ng mga tao ang sarili nilang mga kakayahan; para mas tumpak, hindi nila alam kung anong uri sila ng mga bagay sa paningin ng Diyos. Masyado nilang binibigyang halaga ang kanilang sarili at inilalagay sa napakataas na posisyon ang kanilang sarili sa mata ng Diyos, at nakikita nila ang itinuturing nilang halaga at kapital ng isang tao bilang ang katotohanan, bilang ang mga pamantayang ginagamit ng Diyos para sukatin kung sila ay maililigtas. Mali ito. Dapat mong malaman kung ano ang uri ng lugar mayroon ka sa puso ng Diyos, kung paano ka tinitingnan ng Diyos, at ang naaangkop na posisyon na dapat mong taglayin kapag humaharap ka sa Diyos. Dapat mong malaman ang prinsipyong ito; sa paraang ito, ang iyong mga pananaw ay magiging alinsunod sa katotohanan at aayon sa mga pananaw ng Diyos. Dapat taglayin mo ang katwirang ito at dapat ay magawa mong magpasakop sa Diyos; paano ka pa man Niya tinatrato, dapat kang magpasakop. Pagkatapos ay mawawalan na ng anumang kontradiksiyon sa pagitan mo at ng Diyos. At kapag tinrato ka muli ng Diyos sa Kanyang pamamaraan, hindi mo ba magagawang magpasakop? Makikipagtalo ka pa rin ba at sasalungat sa Diyos? Hindi mo ito gagawin. Kahit makaramdam ka pa ng kaunting pagkabalisa sa iyong puso, o maramdaman mo na hindi tulad nang ninanais mo ang pagtrato sa iyo ng Diyos at hindi mo maunawaan kung bakit tinatrato ka Niya nang ganoon, gayunman, dahil nauunawaan mo na ang ilang katotohanan at tinataglay ang ilang realidad, at dahil nagagawa mo nang manatiling tapat sa iyong posisyon, hindi mo na lalabanan ang Diyos, na nangangahulugang hindi na iiral ang mga kilos at pag-uugali mo na magdudulot ng iyong pagkasawi. At hindi ba magiging ligtas ka na noon? Sa oras na maging ligtas ka, makararamdam ka ng katatagan, na nangangahulugang nagsimula ka nang tumahak sa landas ni Pedro” (Ang Salita, Vol. III. Ang mga Diskurso ni Cristo ng mga Huling Araw. Ang Saloobing Dapat Taglayin ng Tao sa Diyos). Matapos basahin ang mga salita ng Diyos, napagtanto ko na ang aking hindi pagkaunawa at ang paghatol sa Diyos, at ang aking malubhang pagsalangsang ay dahil sa aking labis na pagmamataas at labis na pagpapahalaga sa aking sarili. Naisip ko na bagama’t nanampalataya ako sa Diyos sa maikling panahon, may kakayahan ako at mga kapasidad sa gawain, palaging nagiging superbisor, at tuwing may mahalagang gawain, ako ang naiisip ng mga lider. Itinuring ko ang aking sarili bilang isang pambihirang tao na may talento sa iglesia, kaya naniwala ako na dapat akong maging kabilang sa mga lider. Nang hindi natupad ang aking mga ambisyon at pagnanais, at natalo ako sa ilang eleksiyon, nagreklamo ako at naisip ko na hindi matuwid ang Diyos, palagi akong nakikipagtalo sa Diyos. Nakita ko na kulang ako sa kamalayan sa sarili at hindi ko masukat ang aking sariling mga kakayahan. Nanampalataya ako sa Diyos sa maikling panahon at wala akong karanasan sa trabaho. Bagaman naintindihan ko ang ilang propesyonal na kasanayan, hindi ko malinaw na naunawaan ang maraming mga katotohanang prinsipyo. Tuwing nahaharap ako sa mga paghihirap, taimtim akong nananalangin sa Diyos at naghahanap ng mga prinsipyo. Kapag tama ang aking mga layunin, hindi ko namamalayan na nauunawaan ko ang ilang bagay, na siyang kaliwanagan at paggabay ng Banal na Espiritu. Pero sa halip na pasalamatan ang Diyos, itinuring ko ang mga ito bilang kapital, ipinagyayabang ko na mayroon akong mahusay na kakayahan at mga kapasidad sa gawain, at dapat kong gampanan ang tungkulin ng isang lider. Talagang kulang ako sa katwiran at kamalayan sa sarili. Kasabay nito, napagtanto ko rin na para sa mga nahalal na lider at manggagawa, dapat man lang ay mayroon sila ng matuwid na puso at mabuting pagkatao, at paghahangad sa katotohanan. Subalit hinahangad ko ang katayuan, at sa ilang pagkabigo sa eleksiyon, kung saan hindi natugunan ng Diyos ang aking mga ambisyon at pagnanais, naging negatibo ako at nilabanan ko Siya, nawalan ako ng pasanin para sa aking tungkulin nang mabigo akong makakuha ng posisyon. Hindi ko tinatahak ang landas ng paghahangad sa katotohanan at talagang hindi ko naabot ang mga kondisyon para sa pagiging isang lider. Tama lang na hindi ako piliin ng mga kapatid. Ipinakita rin nito sa akin na sinusuri ng Diyos ang lahat.

Pagkatapos, binasa ko ang isang sipi ng mga salita ng Diyos, at nagkaroon pa ako ng mas maraming pagkaunawa tungkol sa aking isyu ng palaging pagnanais na maging isang lider. Sabi ng Diyos: “Anong mga pagpapamalas ng pakikipag-agawan para sa katayuan ang nauugnay sa kalikasan ng paggambala at panggugulo sa gawain ng sambahayan ng Diyos? Ang pinakakaraniwan ay ang pakikipag-agawan ng mga tao sa mga lider ng iglesia para sa katayuan, na pangunahing namamalas sa kanilang pagsasamantala sa ilang bagay tungkol sa mga lider at sa mga pagkakamali ng mga ito para siraan at kondenahin ang mga ito, at sa sadyang paglalantad sa kanilang mga pagbubunyag ng katiwalian at mga kabiguan at kakulangan sa kanilang pagkatao at kakayahan, lalo na pagdating sa mga paglihis at pagkakamaling nagawa nila sa kanilang gawain o kapag pinapangasiwaan nila ang mga tao. Ito ang pinakakaraniwang nakikita at ang pinakalantarang pagpapamalas ng pakikipag-agawan sa mga lider ng iglesia para sa katayuan. Dagdag pa rito, walang pakialam ang mga taong ito sa kung gaano kahusay na ginagawa ng mga lider ng iglesia ang kanilang gawain, kung kumikilos man ang mga ito nang naaayon sa mga prinsipyo o hindi, o kung may mga isyu man o wala sa pagkatao ng mga ito, at sadyang mapanlaban sila sa mga lider na ito. Bakit sila mapanlaban? Dahil gusto rin nilang maging lider ng iglesia—ito ang ambisyon nila, ang pagnanais nila, at kaya mapanlaban sila. Paano man gumagawa o nangangasiwa sa mga problema ang mga lider ng iglesia, palaging sinasamantala ng mga taong ito ang mga bagay tungkol sa mga ito, hinuhusgahan at kinokondena ang mga ito, at masyado pa nga nilang pinapalaki ang mga bagay-bagay, binabaluktot nila ang mga katunayan, at ginagawa nilang labis-labis ang mga bagay hangga’t posible. Hindi nila ginagamit ang mga pamantayan na hinihingi ng sambahayan ng Diyos sa mga lider at manggagawa para sukatin kung kumikilos ba ang mga lider na ito nang ayon sa mga prinsipyo, kung mga tamang tao ba ang mga ito, kung ang mga ito ba ay mga taong naghahangad sa katotohanan, at kung mayroon bang konsensiya at katwiran ang mga ito. Hindi nila sinusuri ang mga lider nang ayon sa mga prinsipyong ito. Sa halip, batay sa sarili nilang mga layunin at pakay, palagi silang nagbubusisi at nag-iimbento ng mga reklamo, naghahanap ng mga bagay na gagamitin laban sa mga lider o manggagawa, nagpapakalat ng mga tsismis kapag nakatalikod ang mga ito tungkol sa mga bagay na ginagawa ng mga ito na hindi naaayon sa katotohanan, o inilalantad ang mga pagkukulang ng mga ito. … Ano ang layon nila sa paggawa ng lahat ng ito? Hindi ito para tulungan ang mga tao na maunawaan ang katotohanan at makilatis ang mga huwad na lider at anticristo, ni para akayin ang mga tao sa harap ng Diyos. Sa halip, ang pakay nila ay talunin at pabagsakin ang mga lider at manggagawa para makita ng lahat na sila ang pinakaangkop na maging lider. Sa puntong ito, nakamit na ang layon nila, at kailangan na lang nilang hintayin na inomina sila ng mga kapatid bilang lider. Mayroon bang mga gayong tao sa iglesia? Kumusta ang mga disposisyon nila? Malupit ang disposisyon ng mga indibidwal na ito, hindi nila minamahal ang katotohanan kahit kaunti, at hindi rin nila ito isinasagawa; nais lang nilang humawak ng kapangyarihan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 14). Inilalantad ng Diyos na lubhang malupit ang disposisyon ng mga taong nakikipagkumpitensya para sa katayuan, at wala silang kahit anong pagmamahal sa katotohanan at may mahina silang pagkatao. Sa pagninilay-nilay ko sa aking pag-uugali, napangibabawan ako ng aking ambisyon at pagnanais sa kapangyarihan, pinababayaan ang aking tunay na tungkulin at patuloy na nakikipagtunggali para sa katayuan, habang hinuhusgahan din ang lider at ginugulo ang eleksiyon ng iglesia. Nang makita ko na nahalal bilang lider si Siyu, sa halip na isipin kung paano ako makikipagtulungan sa kanya para pangalagaan ang gawain ng iglesia, naging mapanghamon ako at nagngitngit, minamaliit at hinahamak siya, at hinuhusgahan siya nang may mga lihim na motibo, umaasa na makikita ng mga kapatid na hindi masyadong mahusay si Siyu kaysa sa akin, at na wala siyang kakayahan sa tungkulin ng isang lider, upang magkaroon ako ng pagkakataong mapili. Sa huli, humantong ito sa pagkakaroon ng mga kapatid ng negatibong impresyon kay Siyu, na nagdulot ng kaguluhan sa eleksiyon ng iglesia. Matapos ang pagpupungos sa akin ng kapatid, bagaman hindi na ako basta-basta nangahas manghusga sa iglesia, ang pagsuway sa kalooban ko ay hindi pa nalulutas, at patuloy akong naglabas ng sama ng loob sa harap ng aking pamilya, na tunay na wala ni katiting na katwiran! Nang pag-isipan ko ito, napagtanto ko na iyong mga nahalal na lider ay nasa proseso ng paghahangad sa katotohanan, at lahat sila ay may kani-kaniyang pagkukulang at kakulangan. Kung nagkaroon ako ng matuwid na puso at naging isang taong nangangalaga sa mga interes ng iglesia, hindi ko sana minaliit o hinamak ang isang lider noong nakita ko ang kanyang mga kapintasan, at sa halip ay maayos na nakipagtulungan sa kanya, upang napunan namin ang mga kalakasan at kahinaan ng isa’t isa. Ito ang gagawin ng isang may mabuting pagkatao. Naisip ko ang mga masasamang tao na pinatalsik sa iglesia. Sa kanilang pakikipagkumpitensya para sa katayuan ay kinalaban nila ang mga lider sa bawat pagkakataon, madalas na naghahanap ng kahit maliliit na pagkakamali, at palihim na naghahasik ng hindi pagkakasunduan, na nagiging sanhi ng pagkiling ng mga kapatid laban sa mga lider, na sa huli ay humahantong sa pagkagambala at pagkakagulo sa gawain ng iglesia at pagpapatalsik sa kanila. Nang mapagtanto ko ito, lubha akong natakot, dahil alam ko na kapag hindi ako nagsisi, mahahayag ako at ititiwalag ng Diyos tulad niyong mga masasama. Nanalangin ako sa Diyos sa aking puso, humihingi ng Kanyang awa at pagliligtas. Naisip ko tuloy ang ilan sa mga salita ng Diyos: “Proteksyon mo ang hindi pagkakaroon ng katayuan. Bilang isang ordinaryong tagasunod, maaaring hindi ka kailanman magkaroon ng pagkakataong makagawa ng matinding kasamaan, at wala kang tsansang maparusahan. Gayumpaman, sa sandaling magkamit ka ng katayuan, ang tsansang makagawa ka ng kasamaan ay isandaang porsiyento, na katulad din ng tsansang ikaw ay maparurusahan, at magkagayon ay katapusan mo na, at labis mong masisira ang anumang pagkakataong mayroon ka sana para makamit ang kaligtasan. Kung may mga ambisyon at pagnanais ka, dapat kang magmadali at manalangin sa Diyos, hanapin ang katotohanan upang lutasin ang problema, magtiwala sa Diyos at isagawa ang pagpipigil sa sarili, at huwag kang magpakasaya sa posisyon mo, at magkagayon ay magagawa mong gampanan nang normal ang tungkulin mo” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Traydor, at Mapanlinlang (Unang Bahagi)). Sa pagninilay-nilay ko sa paulit-ulit kong pagkabigo sa eleksiyon, napagtanto kong may layunin ang Diyos. Masyadong matindi ang aking pagnanais para sa katayuan, at ang aking kalikasan ay masyadong mapagmataas. Kung nagkaroon ako ng posisyon, sinumang hindi nakinig sa akin o nagbanta sa aking katayuan ay pipigilan o ibubukod ko. Sa bandang huli, makagagawa ako ng maraming masasamang gawa at mabubunyag at ititiwalag ako tulad ng isang anticristo. Nadama ko na ang hindi pagbibigay ng Diyos sa akin ng katayuan ay isang proteksyon para sa akin. Ang pagmamahal ng Diyos ay nakatago sa likod ng mga pangyayaring ito, pero hindi ko Siya naunawaan at nagreklamo ako tungkol sa Kanya. Hindi ko alam kung ano ang makabubuti para sa akin, na talagang nakasakit sa puso ng Diyos. Matapos maunawaan ang layunin ng Diyos, lalo akong gumaan at nakalaya, at naalis ang hadlang sa pagitan namin ng Diyos.

Kalaunan, nabasa ko ang mga salitang ito ng Diyos: “Sa tuwing ginagawa mo ang anumang bagay, at sa anumang konteksto, dapat mong hanapin ang katotohanan, isagawa ang pagiging isang taong matapat at masunurin sa Diyos, at isantabi ang paghahangad sa katayuan at reputasyon. Kapag palagi kang nag-iisip at nagnanais na makipagkompetensiya para sa katayuan, kailangan mong matanto kung anong masasamang bagay ang kahahantungan ng ganitong uri ng kalagayan kung hindi ito malutas. Kaya huwag magsayang ng oras sa paghahanap sa katotohanan, sugpuin ang pagnanais mo na makipagkompetensiya para sa katayuan habang nag-uumpisa pa lang ito, at palitan ito ng pagsasagawa ng katotohanan. Kapag isinasagawa mo ang katotohanan, mababawasan ang iyong pagnanais at ambisyon na makipagkompetensiya para sa katayuan, at hindi ka manggugulo sa gawain ng iglesia. Sa ganitong paraan, maaalala at sasang-ayunan ng Diyos ang iyong mga ginawa. Kaya ano ang sinusubukan Kong bigyang-diin? Ito iyon: Dapat alisin mo sa iyo ang mga hangarin at ambisyon mo bago mamulaklak at magbunga ang mga ito at mauwi sa matinding kalamidad. Kung hindi mo lulutasin ang mga ito habang maaga pa, mapapalampas mo ang isang magandang oportunidad; at sa sandaling nauwi na ang mga ito sa matinding kalamidad, huli na ang lahat para lutasin ang mga ito. Kung wala ka man lang tibay ng loob para maghimagsik laban sa laman, magiging napakahirap para sa iyo na makatungtong sa landas ng paghahanap sa katotohanan; kung may nasasagupa kang mga dagok at kabiguan sa paghahangad mo ng kasikatan, pakinabang, at katayuan, at hindi ka natatauhan, mapanganib ito: May posibilidad na matitiwalag ka” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Ang mga salita ng Diyos ay nagbigay sa akin ng paraan upang makapagsagawa. Nakita ko na ang pagbitaw sa katayuan ay nangangailangan ng paghahanap ng katotohanan. Noong may mga ambisyon at pagnanais ako, kinailangan kong palitan ang mga ito ng pagsasagawa ng katotohanan. Kailangan kong maghimagsik kaagad laban sa aking mga maling iniisip at ideya at mabilis na hanapin ang katotohanan upang malutas ang aking mga isyu. Napagtanto ko rin na itinatakda ng Diyos ang kahihinatnan ng isang tao hindi batay sa kanyang katayuan o pagkakakilanlan, kundi sa kung gaano karami ang naipasok ng isang tao sa katotohanang realidad, at kung ang isang tao ay may taos na pagpapasakop sa Diyos at maaaring mamuhay ayon sa Kanyang mga salita kapag nangyari ang mga bagay-bagay. Matapos maunawaan ang layunin ng Diyos, handa na akong magpasakop. Dahil naatasan akong gawin ang tungkuling nakabatay sa teksto, dapat kong tanggapin at sundin ito, at gawin ang aking tungkulin nang maayos at may kababaang-loob.

Noong Marso 2023, nagsagawa ang iglesia ng isa pang eleksiyon upang punan ang mga posisyon sa pamumuno. Bagama’t may mga ambisyon at pagnanais pa rin ako, iniisip na isa na naman itong pagkakataon para tumakbo at umaasang mahalal, alam kong napakatindi ng aking pagnanais para sa katayuan, na madaling aakay sa akin na tahakin ang landas ng isang anticristo. Hindi maaaring lagi akong naghahangad ng katayuan. Kailangan kong magpigil at maghimagsik laban sa aking sarili. Nanalangin ako sa Diyos na protektahan ako mula sa paglilimita ng katayuan. Kung ako ay mahahalal, gagawin ko nang maayos ang aking tungkulin. Kung hindi, hindi ako magiging negatibo o hahayaan itong makaapekto sa aking tungkulin. May posisyon man ako o wala, handa akong magpasakop at gawin nang maayos ang aking tungkulin. Sa araw ng eleksiyon, ang aking kaisipan ay hindi upang desperadong makipaglaban para sa isang posisyon sa pamumuno. Ibinahagi ko ang aking karanasan sa paghahangad ng katayuan at ipinahayag ang aking pagkasuklam at pagkamuhi para sa mga nakaraan kong aksyon na lumaban ako sa Diyos dahil sa paghahangad ko ng katayuan. Pagkatapos ng aking pagbabahagi, naupo ako roon, at kalmadong-kalmado ako. Sa hindi inaasahan, nang ipahayag ang resulta ng eleksiyon, ako ang may pinakamaraming boto at nahalal bilang lider ng iglesia. Kung noon siguro, magiging masayang-masaya ako, pero ngayon, alam kong may malaking responsabilidad ang tungkuling ito. Tinanggap ko ito bilang isang mabigat na responsabilidad, sa halip na tamasahin ang katanyagan na kasama ng posisyon. Alam ko na ang maliit na pagbabagong ito sa akin ay dahil sa pagliligtas ng Diyos. Salamat sa Diyos!


34. Pagbangon mula sa Hinagpis sa Pagpanaw ng Ina

Ni Cheng Xin, Tsina

Noong 2012, inaresto ako ng mga pulis dahil sa paggawa ko sa aking tungkulin at sinentensiyahan akong makulong nang limang taon. Noong panahong iyon, higit 60 taong gulang na ang aking ina. Nahihirapan siya dahil sa kanyang hemiplegia, pero dinalaw niya pa rin ako sa bilangguan. Nang makita kong nahihirapang kumilos o tumayo nang maayos ang nanay ko, nalungkot ako nang sobra. Pinalaki niya ako sa loob ng maraming taon, pero bukod sa hindi niya natamasa ang pagkalinga ko, nag-aalala pa siya sa akin kahit matanda na siya. Pagkatapos kong makalaya, nalaman kong habang nasa bilangguan ako, pumunta sa bahay ko ang mga pulis para magtanong tungkol sa akin. Ni-rekord at tinakot nila ang nanay ko. Natakot siya, at lumubha ang lagay niya. Nadama kong talagang pinagkakautangan ko siya, at naisip ko, “Mula ngayon, kailangang alagaan ko ang nanay ko at pagaanin ang paghihirap niya.” Pero hindi natupad ang hiling ko. Nag-iimbestiga pa rin ang mga pulis at walang tigil nila akong minamanmanan, at para sa kaligtasan ko, kinailangan kong umalis ng bahay para magawa ang tungkulin ko.

Makalipas ang dalawang taon, nabalitaan kong nasa bahay ng kapatid kong babae ang aking nanay, kaya patago ko siyang dinalaw. Lumala na ang lagay ng paningin ng nanay ko at hindi na siya makakita nang malinaw; paika-ika siya, habang nakahawak sa tungkod. Nahihirapan talaga siyang kumilos at magsalita. Napakahirap na makita siyang ganoon. Lalo na nang tinanong niya ako, “Kailan ka sunod na babalik?” Hindi ko alam kung paano sasagot. Dahil pinaghahahanap pa rin ako ng mga pulis, sumugal lang ako para makadalaw sa pagkakataong ito. Kapag umalis na ako, hindi ko na alam kung kailan ako makakabalik. Tiningnan ako ng aking nanay, naghihintay sa sagot ko, pero hindi ko talaga alam, kaya hinaplos ko lang siya sa balikat at wala akong sinabi. Pagkaalis ko, pabalik-balik sa isipan ko ang tanong ng nanay ko. Habang mas iniisip ko ito, mas bumibigat ang pakiramdam ko. Hindi man lang ako makapagbigay ng simpleng pangako sa kanya, at pakiramdam ko ay binigo ko siya. Hindi nagtagal, nabalitaan kong inaresto ang kapatid kong babae. Hindi na ako nangahas na pumunta sa bahay niya. Parang sinasaksak ng kutsilyo ang puso ko. Napakatanda na ng aking nanay, nakaratay na siya sa kama, hindi na nakakakilos. Maaari siyang pumanaw anumang araw. Bilang anak niya, hindi man lang ako nagkaroon ng pagkakataong tuparin ang responsabilidad ko sa kanya. Hindi nagtagal, nagkaroon ng outbreak ng coronavirus, at napakarami ng namamatay kahit saan. Hindi ko maiwasang mag-alalang muli, iniisip ko, “Magkaka-virus kaya ang nanay ko? Maiiwasan kaya niya ang sakunang ito? Kung mamamatay siya, hindi ko man lang siya makikita sa huling pagkakataon.” Kalaunan, nakahanap ako ng paraan para makaugnayan ang pamilya ko. Nalaman kong namatay na pala ang nanay ko halos isang buwan na ang nakalilipas. Nang mabalitaan ko ito, napaupo ako, nablangko ang isipan ko, pinipilit kong huwag maiyak. Hindi ko nakita sa huling pagkakataon ang aking nanaya bago siya pumanaw. Inisip niya kayang wala akong konsensiya? Sinabi niya kayang malupit ako? Nang makauwi ako, umiyak ako nang sobra. Pinalaki ako ng nanay ko sa loob ng maraming taon, pero noong buhay pa siya, hindi ko siya naalagaan, at nang mamatay na siya, hindi ko siya nakita sa huling pagkakataon. Pinahihirapan at inuusig ako, nang husto ng konsensiya ko. Nang panahong iyon, nakakita ako ng matatanda na nagpapaaraw sa may pintuan nila, katabi ang kanilang mga anak na nag-aalaga sa kanila, at naisip ko, “Hindi ko nasamahan ang nanay ko noong nagpapaaraw siya sa may pintuan. Hindi ko nagupitan ang kanyang kuko o ang kanyang buhok.” Kapag nagluluto ng masarap na pagkain ang sister na nagpatuloy sa akin, naisip ko rin, “Hindi ko nalutuan ng ganito ang nanay ko, at hindi na ako magkakaroon pa ng pagkakataon.” Noong Spring Festival, nakita ko na ang lahat ng tao ay nagmamadaling makauwi sa mga bayang kinalakhan nila. Kasama pa nilang lumuwas ang mga anak nila para dalawin ang mga matanda. Binilang ko kung ilang taon na simula noong huling samahan ko ang nanay ko. Noong panahong iyon, wala akong gana at direksyon. Kahit na ginagawa ko ang tungkulin ko, tuwing may libre akong oras, iniisip ko ang nanay ko at nadarama ko ang pagkakautang ko sa kanya. Hindi matahimik ang puso ko kapag binabasa ko ang mga salita ng Diyos, at lagi akong inaantok. Naging pabaya na ako at iniraraos ko na lang ang tungkulin ko, at ayaw kong makipag-usap sa mga kapatid na katuwang ko. Kapag pinag-aaralan namin ang mga propesyonal na kasanayan, lumilipad ang utak ko. Kapag kinukumusta ng lider ang gawain, ni ayaw kong sumagot, at kahit na sumagot ako, pabasta-basta na lang akong nagsasalita. Hindi ko masyadong pinagtuunan ang tungkulin ko. Nagpakalugmok ako, at walang naging mga resulta sa tungkulin ko. Ginusto ko pa ngang maghanap ng trabaho kahit na may tungkulin ako, dahil ayaw kong ubusin ang oras ko sa pagugol ng sarili ko.

Kalaunan, napagtanto kong mapanganib na magpatuloy ako nang ganito, at dali-dali akong nagdasal at nagbasa ng mga salita ng Diyos. Binasa ko ang mga salita ng Diyos na nagsasabing: “Ang pagkakasakit ng iyong mga magulang ay isang malaking dagok na para sa iyo, kaya’t ang pagpanaw ng iyong mga magulang ay magiging mas higit na malaking dagok. Kung gayon, bago pa ito mangyari, paano mo dapat lutasin ang hindi inaasahang dagok na idinudulot nito sa iyo, upang hindi ito makaapekto o makasagabal sa paggampan mo sa iyong tungkulin o sa landas na iyong tinatahak? Una, tingnan natin kung tungkol saan nga ba ang kamatayan, at kung tungkol saan ang pagpanaw—hindi ba’t ibig sabihin nito ay lilisan na ang isang tao sa mundong ito? (Oo.) Nangangahulugan ito na ang buhay na taglay ng isang tao, na mayroong pisikal na presensiya, ay hiwalay sa materyal na mundo na nakikita ng mga tao, at naglalaho ito. Ang taong iyon ay nagpapatuloy na mabuhay sa ibang mundo, nang may ibang anyo. Ang paglisan ng buhay ng iyong mga magulang ay nangangahulugan na ang relasyon mo sa kanila sa mundong ito ay natunaw, naglaho, at nagwakas na. Nabubuhay na sila sa ibang mundo, nang may ibang anyo. Kung ano ang magiging takbo ng kanilang buhay sa kabilang mundo, kung babalik man sila sa mundong ito, muli kang makakatagpo, o magkakaroon ng anumang uri ng ugnayan sa laman o emosyonal na koneksiyon sa iyo, ito ay inorden ng Diyos, at wala itong kinalaman sa iyo. Sa kabuuan, ang pagpanaw nila ay nangangahulugan na ang kanilang mga misyon sa mundong ito ay tapos na, at ganap na itong nagwakas. Ang kanilang mga misyon sa buhay na ito at sa mundong ito ay natapos na, kaya ang relasyon mo sa kanila ay natapos na rin. … Ang pagpanaw ng iyong mga magulang ay ang magiging huling balitang maririnig mo tungkol sa kanila sa mundong ito, at ang mga huling pagsubok na makikita o maririnig mo tungkol sa kanilang mga karanasan ng pagkasilang, pagtanda, pagkakasakit, at pagkamatay sa buhay nila, iyon na ang lahat. Ang pagkamatay nila ay walang kukunin o ibibigay na anuman sa iyo, sila ay simpleng mamamatay, ang kanilang mga paglalakbay bilang tao ay matatapos na. Kaya, pagdating sa kanilang pagpanaw, hindi mahalaga kung ito ay aksidenteng pagkamatay, normal na pagkamatay, pagkamatay dahil sa sakit, at iba pa, sa ano’t anuman, kung hindi dahil sa kataas-taasang kapangyarihan at mga pagsasaayos ng Diyos, walang tao o puwersa ang maaaring bumawi sa buhay nila. Ang kanilang pagpanaw ay nangangahulugan lamang ng katapusan ng kanilang pisikal na buhay. Kung nangungulila at nananabik ka sa kanila, o nahihiya ka sa iyong sarili dahil sa iyong mga damdamin, hindi mo dapat maramdaman ang alinman sa mga bagay na ito, at hindi kinakailangang maramdaman mo ang mga ito. Nilisan na nila ang mundong ito, kaya ang mangulila sa kanila ay hindi na kinakailangan, hindi ba? Kung iniisip mo na: ‘Nangulila ba sa akin ang mga magulang ko sa lahat ng taong iyon? Gaano pa ba sila nagdusa dahil wala ako sa kanilang tabi para magpakita ng pagiging mabuting anak sa kanila sa loob ng napakaraming taon? Sa lahat ng taong ito, palagi kong ninanais na sana ay makasama ko sila nang ilang araw, hindi ko akalain na napakaaga nilang mamamatay. Nalulungkot at nakokonsensiya ako.’ Hindi mo kinakailangang mag-isip nang ganito, walang kinalaman sa iyo ang kanilang pagkamatay. Bakit walang kinalaman sa iyo ang mga ito? Dahil, kahit na ipinakita mo sa kanila ang pagiging mabuting anak o sinamahan mo sila, hindi ito ang obligasyon o gampanin na ibinigay sa iyo ng Diyos. Inorden na ng Diyos kung gaano kaganda ang kapalaran at kung gaano karami ang pagdurusa na mararanasan ng iyong mga magulang mula sa iyo—wala itong anumang kinalaman sa iyo. Hindi sila mabubuhay nang mas matagal dahil lang sa kasama mo sila, at hindi sila mabubuhay nang mas maikli dahil lang sa malayo ka sa kanila at hindi mo sila madalas na nakakasama. Inorden na ng Diyos kung gaano katagal sila mabubuhay, at wala itong kinalaman sa iyo. Kaya, kung mabalitaan mo na pumanaw na ang iyong mga magulang habang ikaw ay buhay pa, hindi mo kailangang makonsensiya. Dapat mong harapin ang bagay na ito sa tamang paraan at tanggapin ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 17). Nang binasa ko ang mga salita ng Diyos, lubos akong naantig, lalo na nang mabasa ko na “Inorden na ng Diyos kung gaano kaganda ang kapalaran at kung gaano karami ang pagdurusa na mararanasan ng iyong mga magulang mula sa iyo—wala itong anumang kinalaman sa iyo.” Kahit ano pa mang pagdurusa ang tiniis ng nanay ko sa buhay niya, at kahit paano pa siya namatay sa huli, lahat iyon ay inorden ng Diyos. Kahit pa malapit ako sa kanya at naalagaan ko siya araw-araw, hindi ko siya matutulungang maibsan ang pisikal niyang karamdaman, lalong hindi ko siya mapapanatiling buhay. Ang kapanganakan, pagtanda, karamdaman, at kamatayan ay mga kautusan ng pag-iral na inorden ng Diyos para sa tao; kailangan harapin iyon ng bawat tao at walang makalalabag sa mga iyon. Alam kong hindi ako dapat mamuhay nang inuusig ng aking konsensiya. Dapat kong panatilihin ang isang makatwirang saloobin at tanggapin ang kataas-taasang kapangyarihan at mga pagsasaayos ng Diyos at dapat akong magpasakop sa mga ito. Napakatanda na ng nanay ko, at normal ang pagpanaw niya. Ang pagpanaw niya ay nangangahulugang tapos na ang misyon niya sa mundong ito. Higit 20 taon na siyang may sakit, at maraming tao na may gayunding karamdaman ang namatay pagkatapos lang ng ilang taon. Ang mabuhay siya nang gayon katagal at marinig niya ang mga salitang binigkas ng Diyos ay biyaya at pagpapala na ng Diyos. Nang tanggapin ko ito, medyo gumaan ang puso ko, at hindi ko na nararamdaman ang paninisi sa sarili at panunupil dahil sa pagpanaw ng nanay ko.

Isang araw sa isang pagtitipon, binasa ko ang isang sipi ng mga salita ng Diyos: “Tinatalikuran ng ilang tao ang kanilang mga pamilya dahil sumasampalataya sila sa Diyos at gumaganap ng kanilang mga tungkulin. Nagiging tanyag sila dahil dito at madalas na hinahalughog ng pamahalaan ang mga bahay nila, nililigalig ang kanilang mga magulang, at pinagbabantaan pa nga ang mga ito upang isuko sila. Pinag-uusapan sila ng lahat ng kapitbahay nila, sinasabing, ‘Walang konsensiya ang taong ito. Wala siyang pakialam sa kanyang matatandang magulang. Bukod sa hindi siya mabuting anak sa kanyang mga magulang, nagdudulot pa siya ng napakaraming problema sa mga mga ito. Isa siyang hindi mabuting anak!’ Naaayon ba sa katotohanan ang alinman sa mga salitang ito? (Hindi.) Ngunit hindi ba’t itinuturing na tama ang mga salitang ito sa mga mata ng mga walang pananampalataya? Sa mga walang pananampalataya, iniisip nilang ito ang pinakalehitimo at pinakamakatwirang paraan ng pagtingin dito, at na naaayon ito sa etika ng tao, at alinsunod sa mga pamantayan ng pag-asal ng tao. Gaano man karaming paksa ang kalakip ng mga pamantayang ito, katulad ng kung paano magpakita ng pagkamabuting anak sa mga magulang, kung paano sila aalagaan sa kanilang pagtanda at isasaayos ang kanilang mga libing, o kung gaano kalaki ang isusukli sa kanila, at naaayon man ang mga pamantayang ito sa katotohanan o hindi, sa mga mata ng mga walang pananampalataya, mga positibong bagay ang mga ito, positibong enerhiya ang mga ito, tama ang mga ito, at itinuturing ang mga ito na hindi mapipintasan sa lahat ng grupo ng mga tao. Sa mga walang pananampalataya, ang mga ito ang mga pamantayang dapat ipamuhay ng mga tao, at kailangan mong gawin ang mga bagay na ito upang maging isang sapat na mabuting tao sa kanilang mga puso. Bago mo sampalatayanan ang Diyos at maunawaan ang katotohanan, hindi ba’t matibay mo ring pinaniwalaan na ang gayong asal ay pagiging isang mabuting tao? (Oo.) Dagdag pa, ginamit mo rin ang mga bagay na ito upang suriin at pigilan ang sarili mo, at hiningi mo sa sarili mong maging ganitong uri ng tao. Kung ninais mong maging isang mabuting tao, tiyak na isinama mo ang mga bagay na ito sa mga pamantayan mo ng pag-asal: kung paano maging mabuting anak sa iyong mga magulang, kung paano mabawasan ang pag-aalala nila, kung paano sila bibigyan ng karangalan at papuri, at kung paano bibigyan ng kaluwalhatian ang iyong mga ninuno. Ang mga ito ang mga pamantayan ng pag-asal sa iyong puso at ang direksyon ng iyong pag-asal. Gayunpaman, pagkatapos mong pakinggan ang mga salita ng Diyos at ang Kanyang mga sermon, nagsimulang magbago ang iyong pananaw, at naunawaan mong kailangang mong talikdan ang lahat ng bagay upang gampanan ang iyong tungkulin bilang isang nilikha, at na hinihingi ng Diyos sa mga taong umasal sa ganitong paraan. Bago ka nakatiyak na ang pagganap sa iyong tungkulin bilang isang nilikha ang katotohanan, inakala mong dapat kang maging mabuting anak sa iyong mga magulang, ngunit pakiramdam mo rin ay dapat mong gampanan ang iyong tungkulin bilang isang nilikha, at nagtalo ang kalooban mo. Sa pamamagitan ng patuloy na pagdidilig at pagpapastol ng mga salita ng Diyos, unti-unti mong naunawaan ang katotohanan, at saka mo napagtantong ang pagganap sa iyong tungkulin bilang isang nililkha ay ganap na likas at may katwiran” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Talagang inilantad ng Diyos ang mga kaisipang nasa utak ko. Inakala ko na kung mabuting anak ang mga tao sa kanilang mga magulang, inaalagaan ang mga ito kapag matanda na, at inaasikaso ang libing ng mga ito, kung gayon ay mapagpahalaga sila sa kanilang obligasyon; mabubuti silang tao. Kung hindi mabuting anak ang isang tao, wala siyang konsensiya at hindi siya mabuting tao. Hinuhusgahan ko kung mabuti o masama ang isang tao batay sa mga etika, katangian, at moralidad. Hinding-hindi ito naaayon sa mga salita ng Diyos, ni sa katotohanan. Itinuring kong positibong bagay ang tradisyonal na kultura, iniisip ko na dahil pinalaki ako ng nanay ko, dapat ko siyang alagaan sa pagtanda niya. Dahil hindi ko naalagaan ang mga magulang ko habang ginagampanan ko ang aking tungkulin, at dahil nadamay ang nanay ko sa problema ko nang maaresto at mabilanggo ako, inisip kong wala akong konsensiya, walang pagkatao. Nakikita ko na ngayon na kapareho sa mga hindi mananampalataya ang pananaw ko; pananaw ito ng mga walang pananampalataya. Inisip ko ang mga disipulong sumunod sa Panginoong Jesus, pati na rin ang mga misyonaryo. Naglakbay sila sa malalayong lugar para ipalaganap ang ebanghelyo ng Diyos. Sa paningin ng mga tao, walang-awa at walang pagkatao ang pagsasantabi nila sa kanilang mga magulang at pamilya. Subalit silang nagpapalaganap sa ebanghelyo at nagsasakatuparan sa kanilang mga tungkulin, ang mga taong totoong may konsensiya at pagkatao. Tulad ng sinasabi ng mga salita ng Diyos: “Maaaring napakabait mo at tapat ka sa iyong mga kamag-anak, kaibigan, asawa, anak, at magulang, at hindi ka nagsasamantala sa iba kailanman, ngunit kung hindi mo kayang umayon kay Cristo, kung hindi mo magawang makihalubilo sa Kanya nang maayos, kahit gugulin mo pa ang iyong lahat-lahat sa pagtulong sa iyong mga kapitbahay o sa masusing pag-aalaga sa iyong ama, ina, at mga miyembro ng inyong sambahayan, sasabihin Ko na masama ka pa ring tao, at bukod dito ay puno ka ng mga tusong panlilinlang” (Ang Salita, Vol. I. Ang Pagpapakita at Gawain ng Diyos. Yaong mga Hindi Kaayon ni Cristo ay Tiyak na mga Kalaban ng Diyos). Mula sa mga salita ng Diyos, nakita ko na gaano man alagaan ng isang tao ang kanyang mga kapamilya, kung hindi niya maisasagawa ang katotohanan, magagawa nang maayos ang tungkulin niya, o kung hindi siya magiging kaayon ni Cristo, kung gayon ay masama siyang tao. Matapos pumanaw ang nanay ko, lagi akong nagdadalamhati, at hindi ko inisip kung paano gawin nang maayos ang tungkulin ko, pinagsisihan ko pa ngang ginugol ko ang lahat ng oras ko sa paggawa nito. Napakaraming taon ko nang nananampalataya sa Diyos, pero ang pananaw ko sa mga bagay-bagay ay pareho pa rin sa mga hindi mananampalataya. Ako ay isang walang pananampalataya. Napakalungkot ko, at, umiiyak akong nanalangin at nagsisi sa Diyos, ipinahayag ko ang kahandaan kong baligtarin ang mga pananaw ko at huwag nang mamuhay sa negatibong kalagayang ito.

Isang araw, nagbasa pa ako ng mga salita ng Diyos: “Pagdating sa pangangasiwa sa mga ekspektasyon ng mga magulang, malinaw ba kung anong mga prinsipyo ang dapat sundin at anong mga pasanin ang dapat bitiwan? (Oo.) Kung gayon, ano ba mismo ang mga pasanin na dinadala ng mga tao rito? Dapat silang makinig sa kanilang mga magulang at hayaan ang kanilang mga magulang na magkaroon ng magandang pamumuhay; lahat ng ginagawa ng kanilang mga magulang ay para sa kanilang sariling kabutihan; at dapat nilang gawin ang sinasabi ng kanilang mga magulang upang maging mabuting anak. Dagdag pa rito, bilang mga taong nasa hustong gulang, dapat nilang gawin ang mga bagay-bagay para sa kanilang mga magulang, suklian ang kabutihan ng kanilang mga magulang, maging mabuting anak sa mga ito, samahan ang mga ito, huwag iparamdam ang lungkot o pagkabigo sa mga ito, huwag biguin ang mga ito, at gawin ang lahat ng kanilang makakaya para bawasan ang paghihirap ng kanilang mga magulang o tuluyang alisin ito. Kung hindi mo ito makakamit, ikaw ay walang utang na loob, hindi mabuting anak, karapat-dapat kang tamaan ng kidlat at itaboy ng iba, at isa kang masamang tao. Ito ba ang iyong mga pasanin? (Oo.) Dahil ang mga bagay na ito ay ang mga pasanin ng mga tao, dapat tanggapin ng mga tao ang katotohanan at harapin nang maayos ang mga ito. Tanging sa pagtanggap sa katotohanan mabibitiwan at mababago ang mga pasanin at maling kaisipan at pananaw na ito. Kung hindi mo tatanggapin ang katotohanan, may iba pa bang landas para sa iyo? (Wala.) Kaya, ito man ay pagbitiw sa mga pasanin ng pamilya o ng laman, lahat ay nagsisimula sa pagtanggap sa tamang kaisipan at pananaw at sa pagtanggap ng katotohanan. Habang sinisimulan mong tanggapin ang katotohanan, itong mga maling kaisipan at pananaw sa loob mo ay unti-unting matitibag, makikilatis, at malinaw na mauunawaan, at pagkatapos ay unti-unting maitatakwil ang mga ito. Sa proseso ng pagtitibag, pagkikilatis, at pagkatapos ay pagbibitiw at pagtatakwil sa mga maling kaisipan at pananaw na ito, unti-unti mong babaguhin ang iyong saloobin at pagharap sa mga bagay na ito. Unti-unting hihina ang mga kaisipan na nagmumula sa iyong konsensiya at mga damdamin bilang tao; hindi ka na guguluhin o gagapusin ng mga ito sa kailaliman ng iyong isipan, hindi na kokontrolin o iimpluwensiyahan ang iyong buhay, o panghihimasukan ang paggampan mo sa tungkulin. Halimbawa, kung tinanggap mo ang mga tamang kaisipan at pananaw at tinanggap ang aspektong ito ng katotohanan, kapag narinig mo ang balita ng pagkamatay ng iyong mga magulang, iiyak ka lamang para sa kanila nang hindi iniisip ang tungkol sa kung paanong sa mga taong ito ay hindi mo nasuklian ang kanilang kabutihan sa pagpapalaki sa iyo, kung paanong pinahirapan mo sila nang husto, kung paano mo sila hindi binayaran ni katiting, o kung paanong hindi mo sila hinayaang magkaroon ng magandang pamumuhay. Hindi mo na sisisihin ang iyong sarili sa mga bagay na ito—sa halip, magpapakita ka ng normal na mga ekspresyon na nagmumula sa mga pangangailangan ng normal na damdamin ng tao; iiyak ka at dadanas ng kaunting pangungulila sa kanila. Hindi magtatagal, magiging natural at normal ang mga bagay na ito, at agad na isusubsob ang iyong sarili sa isang normal na buhay at paggampan ng iyong mga tungkulin; hindi ka na mababagabag sa bagay na ito. Ngunit kung hindi mo tatanggapin ang mga katotohanang ito, kapag nabalitaan mong namatay ang iyong mga magulang, walang humpay kang iiyak. Makakaramdam ka ng awa para sa iyong mga magulang, na hindi naging madali ang buong buhay nila, at na nagpalaki sila ng isang hindi mabuting anak katulad mo; nang magkasakit sila, hindi mo sila pinaglingkuran sa tabi ng kanilang higaan, at nang mamatay sila, hindi ka umiyak sa kanilang libing o nagluksa; binigo mo sila, nadismaya sila sa iyo, at hindi mo sila binigyan ng magandang buhay. Mamumuhay ka nang matagal nang may ganitong pakiramdam ng pagkakonsensiya, at sa tuwing naiisip mo ito, iiyak ka at makakaramdam ng kirot sa puso mo. Sa tuwing nahaharap ka sa mga kaugnay na sitwasyon o mga tao, pangyayari, at bagay, magkakaroon ka ng emosyonal na reaksiyon; maaaring kasama-kasama mo ang pakiramdam na ito ng pagkakonsensiya sa buong buhay mo. Ano ang dahilan nito? Ito ay dahil hindi mo kailanman tinanggap ang katotohanan o ang mga tamang kaisipan at pananaw bilang buhay mo; sa halip, patuloy na nangingibabaw sa iyo ang iyong mga dating kaisipan at pananaw, naiimpluwensiyahan ang iyong buhay. Kaya, sa natitirang bahagi ng iyong buhay ay mamumuhay ka sa pasakit dahil sa pagpanaw ng iyong mga magulang. Ang tuloy-tuloy na pagdurusang ito ay magkakaroon ng mga kahihinatnan na higit pa sa kaunting pisikal na pagkabahala; maaapektuhan nito ang iyong buhay, ang iyong saloobin sa paggampan sa iyong mga tungkulin, ang iyong saloobin sa gawain ng iglesia, ang iyong saloobin sa Diyos, pati na ang iyong saloobin sa sinumang tao o bagay na nakakaapekto sa iyong kaluluwa. Maaaring masiraan at panghinaan ka rin ng loob tungkol sa mas maraming bagay-bagay, maging malungkot at walang gana, mawalan ng pananalig sa buhay, mawalan ng sigasig at motibasyon sa anumang bagay, at iba pa. Sa kalaunan, hindi lamang nito maaapektuhan ang iyong simpleng pang-araw-araw na buhay; maaapektuhan din nito ang iyong saloobin sa paggampan ng iyong mga tungkulin at ang landas na tinatahak mo sa buhay. Ito ay lubhang mapanganib. Ang kahihinatnan ng panganib na ito ay maaari na hindi mo magagampanan nang sapat ang iyong mga tungkulin bilang isang nilikha, at maaaring titigil ka pa nga sa kalagitnaan ng paggampan ng iyong mga tungkulin o magkikimkim ng isang mapanlaban na lagay ng loob at saloobin tungo sa mga tungkuling ginagampanan mo. Sa madaling salita, hindi maiiwasang lalala ang ganitong sitwasyon sa paglipas ng panahon at magdudulot ng pagbabago sa iyong lagay ng loob, mga emosyon, at mentalidad tungo sa masamang direksiyon” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 16). Naisip ko kung paanong sa loob ng maraming taong ito na nananalig ako sa Diyos, palagi kong itinuring ang mga tradisyonal na kasabihang “Ang paggalang sa magulang ay isang katangiang dapat taglayin nang higit sa lahat” at “Huwag maglakbay nang malayo habang nabubuhay pa ang iyong mga magulang” bilang mga positibong bagay, bilang mga pamantayan sa aking pag-asal. Kapag hindi ko maalagaan ang nanay ko dahil ginagawa ko ang tungkulin ko, kahit na umalis ako ng bahay para gawin ang tungkulin ko, lagi ko siyang inaalala, at nakadarama ako ng pagkakautang sa kanya dahil hindi ko siya naaalagaan. Pagkatapos kong mabalitaang pumanaw na ang nanay ko, namuhay ako nang sinisisi ang sarili at nang nasasaktan dahil hindi ko siya naalagaan sa kanyang pagtanda at hindi ko naasikaso ang libing niya. Pinalaki ako ng nanay ko, pero bukod sa hindi ko siya naalagaan, hindi ko pa siya nakita sa huling pagkakataon bago siya mamatay. Pakiramdam ko ay wala akong konsensiya at pagkatao, at naisip kong susumpain at pupulaan ako ng iba. Ang dahilan kung bakit labis akong nasasaktan sa pagkawala ng aking ina ay dahil itinuring ko ang mga kasabihang “Ang paggalang sa magulang ay isang katangiang dapat taglayin nang higit sa lahat” at “Alagaan mo ang iyong mga magulang sa kanilang pagtanda at asikasuhin mo ang kanilang libing” bilang mga katotohanang dapat kong sundin. Dahil hindi ko nasunod ang mga kasabihang ito, labis akong nakonsensiya, hindi ko mapatawad ang sarili ko, at naging pasibo ako sa tungkulin ko. Iniligaw ako ng mga tradisyonal na kuru-kurong ito. Nang nabalitaan ko ang pagpanaw ng nanay ko, hindi ako makapagpasakop sa kataas-taasang kapangyarihan at mga pagsasaayos ng Diyos, namumuhay ako sa kalagayan ng kalungkutan, panghihinayang at paninisi sa sarili, naging negatibo at pabaya na ako sa tungkulin ko. Nang hindi ko namamalayan, sumasalungat na pala ako sa Diyos at naging kaaway na Niya. Pagkatapos nito, binasa ko ang isa pang sipi ng mga salita ng Diyos at natutuhan ko kung paano dapat ituring ang mga magulang ko. Sinasabi ng mga salita ng Diyos: “May ilang taong gustong gampanan ang kanilang mga tungkulin ngunit pakiramdam din nila ay dapat nilang igalang ang kanilang mga magulang, na may kaakibat na mga damdamin. Kung patuloy mo lang na pupungusan ang iyong mga damdamin, sasabihin sa sarili mong huwag isipin ang mga magulang at pamilya mo, at isipin lang ang Diyos at tumuon sa katotohanan, ngunit hindi mo pa rin mapigilang isipin ang iyong mga magulang, hindi nito malulutas ang pundamental na problema. Upang malutas ang problemang ito, kailangan mong suriin ang mga bagay na inakala mong tama, pati na ang mga kasabihan, kaalaman, at teoryang minana mo at na naaayon sa mga kuru-kuro ng tao. Dagdag pa rito, kapag nakikitungo sa iyong mga magulang, tinutupad mo man ang iyong mga obligasyon bilang isang anak na alagaan sila, dapat ay ganap itong nakabatay sa iyong mga personal na kalagayan at sa mga pamamatnugot ng Diyos. Hindi ba’t lubos nitong naipaliliwanag ang usapin? Kapag iniiwanan ng ilang tao ang kanilang mga magulang, pakiramdam nila ay malaki ang utang na loob nila sa kanilang mga magulang at na wala silang ginagawa para sa mga ito. Ngunit kapag kasama naman nila ito sa bahay, hindi talaga sila mabubuting anak sa kanilang mga magulang, at hindi nila tinutupad ang alinman sa kanilang mga obligasyon. Isa ba itong tunay na mabuting anak? Pagsasabi ito ng mga walang kabuluhang salita. Anuman ang gawin, isipin, o planuhin mo, hindi mahalaga ang mga bagay na iyon. Ang mahalaga ay kung kaya mong unawain at tunay na paniwalaan na ang lahat ng nilikha ay nasa mga kamay ng Diyos. Taglay ng ilang magulang ang pagpapala at tadhanang makapagtamasa ng kaligayahan sa tahanan at ng saya ng isang malaki at masaganang pamilya. Kataas-taasang kapangyarihan ito ng Diyos, at isa itong pagpapalang ibinibigay ng Diyos sa kanila. May ilang magulang na walang ganitong kapalaran; hindi ito isinaayos ng Diyos para sa kanila. Hindi sila pinagpalang matamasa ang pagkakaroon ng isang masayang pamilya, o matamasa ang pananatili ng kanilang mga anak sa piling nila. Pamamatnugot ito ng Diyos at hindi ito maipipilit ng mga tao. Anuman ang mangyari, sa huli, pagdating sa pagiging mabuting anak, kahit papaano ay dapat na magkaroon ang mga tao ng mentalidad ng pagpapasakop. Kung pinahihintulutan ng kapaligiran at may paraan ka upang gawin ito, maaari mong pakitaan ng pagiging mabuting anak ang iyong mga magulang. Kung hindi pinahihintulutan ng kapaligiran at wala kang paraan, huwag mong subukang ipilit ito—ano ang tawag dito? (Pagpapasakop.) Pagpapasakop ang tawag dito. Paano ba nagkakaroon ng ganitong pagpapasakop? Ano ba ang batayan ng pagpapasakop? Ito ay nakabatay sa lahat ng bagay na ito na isinasaayos ng Diyos at pinamamahalaan ng Diyos. Bagama’t maaaring naisin ng mga taong pumili, hindi nila magagawa iyon, wala silang karapatang pumili, at dapat silang magpasakop. Kapag nararamdaman mong dapat magpasakop ang mga tao at na ang lahat ng bagay ay pinamamatnugutan ng Diyos, hindi ba’t mas nagiging kalmado ang iyong puso? (Oo.) Kung gayon ay makararamdam pa rin ba ng pang-uusig ang iyong konsensiya? Hindi na ito palaging makararamdam ng pang-uusig, at hindi na mangingibabaw sa iyo ang ideya ng hindi pagiging mabuting anak sa iyong mga magulang. Paminsan-minsan, maaari mo pa rin itong maisip dahil ang mga ito ay normal na kaisipan o likas na damdaming nakapaloob sa pagkatao, at walang sinumang makaiiwas sa mga ito” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Napakalinaw ng pagkakasabi ng Diyos tungkol sa mga prinsipyo ng pagsasagawa ng pagturing sa mga magulang. Dapat ay pangunahin iyong nakabatay sa mga kalagayan at abilidad ng isang tao. Kung tinutulutan ng mga kalagayan at sapat ang mga abilidad ng isang tao, maaari niyang tuparin ang kanyang responsabilidad at maging mabuting anak sa kanyang mga magulang. Gayunpaman, dapat pa ring magpasakop ang isang tao sa pamamatnugot at mga pagsasaayos ng Diyos. Sa mga nakalipas na taon, hindi ko man naalagaan ang nanay ko ay hindi ibig sabihing ayaw kong alagaan siya o ayaw kong tuparin ang responsabilidad ko. Dahil ito sa palagi akong pinaghahahanap ng mga pulis. Hindi ko nga matiyak ang sarili kong kaligtasan, kaya paano ko pa maaalagaan ang nanay ko? Hindi ako nagalit sa Partido Komunista, bagkus ay sinisi ko pa ang Diyos. Nakita kong talagang nalito ako sa mga bagay-bagay at hindi ko masabi kung alin ang tama sa mali; hindi ako mapaliwanagan! Madalas kong nadarama na hindi ko naalagaan ang nanay ko, at hindi ko siya natulungang mamuhay nang masaya at hindi ko siya nakalinga sa pagtanda niya at hindi ko naasikaso ang libing niya, kaya pakiramdam ko ay may pagkakautang ako sa kanya. Inisip ko na kung naalagaan ko ang nanay ko, namuhay sana siya nang masaya. Sa realidad, maling pananaw ito. Nagmumula ang kasiyahan ng tao sa pag-aalaga, pagprotekta, at pagpapala ng Diyos. Hindi masaya ang isang tao dahil lamang sa inaalagaan siya ng kanyang mga anak sa pagtanda niya. Nagdusa nang maraming taon ang nanay ko dahil sa hemiplegia, at masakit ang buong katawan niya. Dati, kapag nasa bahay ako para alagaan siya, ako ang kumakausap sa doktor at bumibili ng gamot ng nanay ko. Kahit na sinusubukan kong mapagamot siya at inaalagaan ko siya, hindi nito naibsan kahit kaunti ang sakit na nararamdaman niya. Inorden ng Diyos kung gaano katinding pagdurusa ang dapat tiisin ng nanay ko. Ngayon, pumanaw na ang nanay ko, na ibig sabihin ay dumating na ang oras niya. Hindi na siya nagdurusa dahil sa pisikal na karamdaman. Mabuting bagay ito, at dapat akong magpasakop sa kataas-taasang kapangyarihan at mga pagsasaayos ng Diyos Gayunpaman, hindi ko hinanap ang katotohanan sa usaping ito o hindi ako nagpasakop sa mga pagtatakda ng Diyos. Negatibo at pabaya ako sa tungkulin ko, at salungat sa Diyos ang diwa ng pag-uugali ko; wala man lang akong pagkatao o katwiran!

Binasa ko ang isa pang sipi ng mga salita ng Diyos na mas nagbigay linaw pa sa kung paano ituring ang mga magulang. Sinasabi ng mga salita ng Diyos: “Sa panlabas, tila ang iyong mga magulang ang nagluwal ng iyong pisikal na buhay, at na ang iyong mga magulang ang nagbigay sa iyo ng buhay. Ngunit, kung titingnan natin ito mula sa perspektiba ng Diyos, at mula sa ugat ng usaping ito, ang iyong pisikal na buhay ay hindi binigay sa iyo ng iyong mga magulang, dahil hindi kayang lumikha ng mga tao ng buhay. Sa simpleng pananalita, walang tao ang makakalikha ng hininga ng tao. Ang dahilan kung bakit nagiging tao ang laman ng bawat tao ay dahil taglay nila ang hiningang iyon. Ang buhay ng tao ay nakasalalay sa hiningang ito, at ito ang tanda ng isang buhay na tao. Ang mga tao ay may ganitong hininga at buhay, at ang pinagmulan at ugat ng mga bagay na ito ay hindi ang kanilang mga magulang. Sadyang nilikha ang mga tao sa pamamagitan ng pagsilang sa kanila ng kanilang mga magulang—sa pinaka-ugat, ang Diyos ang nagbibigay sa mga tao ng mga bagay na ito. Samakatuwid, hindi ang mga magulang mo ang mga tagapamahala ng iyong buhay o ng iyong kapalaran, ang Tagapamahala ng iyong buhay ay ang Diyos. Nilikha ng Diyos ang sangkatauhan, nilikha Niya ang buhay ng sangkatauhan, at binigyan Niya ng hininga ng buhay ang sangkatauhan, na siyang pinagmulan ng buhay ng tao. Samakatuwid, hindi ba’t ang linyang ‘Hindi ang mga magulang mo ang mga tagapamahala ng iyong buhay o ng iyong kapalaran’ ay madaling unawain? Ang hininga mo ay hindi binigay sa iyo ng iyong mga magulang, at lalong hindi binigay sa iyo ng iyong mga magulang ang karugtong nito. Ang Diyos ang nangangasiwa at namumuno sa bawat araw ng iyong buhay. Ang iyong mga magulang ay hindi makapagpapasya kung ano ang magiging takbo ng bawat araw sa iyong buhay, kung ang bawat araw ay magiging masaya at maayos, kung sino ang makakasalamuha mo araw-araw, o kung sa anong kapaligiran ka mamumuhay sa bawat araw. Sadya lamang na pinangangasiwaan ka ng Diyos sa pamamagitan ng iyong mga magulang—ang iyong mga magulang ang mga taong ipinadala ng Diyos para mag-alaga sa iyo. Nang ipinanganak ka, hindi ang iyong mga magulang ang nagbigay sa iyo ng buhay, kaya’t sila ba ang nagbigay sa iyo ng buhay na nagpapahintulot sa iyo na mabuhay hanggang ngayon? Hindi rin. Ang pinagmulan ng iyong buhay ay ang Diyos pa rin, at hindi ang iyong mga magulang” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 17). Napakalinaw ng mga salita ng Diyos—ang Diyos ang pinagmumulan ng buhay ng tao. Kahit na ang nanay ko ang nagsilang sa akin, ang Diyos ang nagkaloob sa akin ng buhay ko. Kung walang pagpapala at pagtutustos ng Diyos, hindi ako mapapalaki ng nanay ko. Ginamit ng Diyos ang nanay ko para palakihin ako, para dalhin ako sa harap ng Diyos, at para alisin ang pagkabalisa ko sa problema sa bahay. Gaano man karami ang ginugol ng nanay ko para sa akin, nagmula ang lahat ng ito sa ipinagkaloob sa akin ng Diyos. Pero, pinagbaligtad ko ang mga bagay-bagay, naniwala akong masyadong gumugol para sa akin ang nanay ko at lagi kong gustong suklian ang mga magulang ko, kaya binalewala ko ang kataas-taasang kapangyarihan at mga pagtatakda ng Diyos. Sa realidad, kahit gaano man ang ginugol ng nanay ko, tinutupad lang niya ang responsabilidad niya bilang isang ina, na siyang pagsasaayos at kataas-taasang kapangyarihan din ng Diyos. Ang Diyos ang Siyang dapat kong pasalamatan. Naunawaan ko rin na mayroon akong sariling misyon sa mundong ito, iyon ay ang gawin ang tungkulin ko bilang isang nilikha, hindi ang suklian ang kabaitan ng nanay ko. Nang mapagtanto ko ito, hindi na ko nakonsensiya, hindi ko na sinisi ang sarili ko at hindi na ako nakadama ng pagkakautang. Napatahimik ko na ang aking puso at nagawa ko na ang aking tungkulin. Gabay ng liwanag ang mga salita ng Diyos. Kung hindi dahil sa maagap na kaliwanagan at paggabay ng mga salita ng Diyos, hindi ko pa rin makikilatis ang mga kasabihang “Ang paggalang sa magulang ay isang katangiang dapat taglayin nang higit sa lahat” at “Huwag maglakbay nang malayo habang nabubuhay pa ang iyong mga magulang” na itinanim sa akin ni Satanas, at makadarama pa rin ako ng pagkakautang sa aking ina, pagdurusahan ko ang pinsala ni Satanas. Ngayon, nakikita ko na nang malinaw sa wakas, na ang tradisyonal na kultura ay isang reaksyonaryong panlilinlang na lumalaban sa Diyos, at na ang mga kaisipan at pananaw na ito ay sobrang nakakaligaw. Ang mga salita ng Diyos ang naglayo sa akin mula sa mga satanikong panlilinlang na ito, at nagsanhi na ituring ko nang tama ang pagpanaw ng aking nanay. Gumaan at malaya na ang puso ko! Salamat sa Diyos sa pagliligtas sa akin!


35. Hindi Mabuburang Pagsisisi

Ni Pan Li, Tsina

Isang araw noong Nobyembre 2020, nabalitaan ko na isang lider ng iglesia na nagngangalang Zhao Jun ang naaresto ng mga pulis. Dahil medyo pamilyar ako sasitwasyon sa iglesia ni Zhao Jun, sinabihan ako ng akingnakatataas na lider na pumuntaroon para unawain kung ano baang nangyari, kung paano naaresto si Zhao Jun, at para gawin nangnapapanahon ang gawain ng pangangasiwa sa kinahinatnan. Nang matanggap ko ang pagtatalagang ito, medyonatakot ako, iniisip na, “Dahil kaaaresto lang kay Zhao Jun, magigingnapakamapanganib para sa akin na pumunta ngayon sa iglesiangiyon. Kapag nahuli ako ng mga pulisna nagmamanman sa amingiglesia, ano ang mangyayari saakin? Hindi ba’t papunta ako sa isangbitag?” Pero naisip ko kung paanongnakauugnayan ni Zhao Jun ang maraming tao at ang mganagpapatuloy na pamilya at manganganib silang lahat dahil naaresto na si Zhao Jun. Alam ko na dapat kong sabihanang lahat para makapag-ingatkaagad. Dahil nakapagpasya na ako, agad akong pumunta sa iglesiapara sabihan ang mga kapatid. Nang sumunod na araw, nalaman ko na may nangyari sadalawang nagpapatuloy napamilya na dinalaw ko noongnakaraang gabi. Hindi nagtagal pagkaalis ko, sinalakay ang bahay noongisang pamilya at kapwa naarestoang mag-asawa noong isa pang pamilya. Kung medyo huli akong umalis, baka naaresto rin ako. Noong Disyembre, mayroonpang sunud-sunod namalawakang pang-aaresto saiba’t ibang iglesia. Ang sister na naging kaparehako, kasama ang mahigit satatlumpung kapatid, kabilang na ang mga lider at manggagawa, ay sunud-sunodna naaresto. Isa itong napakamapanganib nasitwasyon at napakahalaga na sabihan ko ang ibang mga kapatid nanasasailalim sa mga natatagongpanganib, na kailangan nilangmagtago at ilipat ang mga aklatng mga salita ng Diyos sa ibapara maingatan. Nang panahong iyon, nawalanna kami ng ugnayan sa ilangiglesia, walang mga angkop na tahananpara pagtaguan ng mga aklat ng mga salita ng Diyos at ng pag-aari ng iglesia, at walang matutuluyang mgaligtas na matitirahang bahay ang ilan naming kapatid. Dahil nahaharap ako sa gayonkahirap na sitwasyon, medyonanghina ako, natakot at nabahala. Para bang maaari akongmaaresto anumang oras. Naisip ko, “Paano kung maaresto ako at bugbugin ako hanggangmamatay ako sa gayon kabatangedad?” Buong araw na nakakunot ang noo ko dahil sa pag-aalala at parang napakabagal ng paglipasng mga araw. Patuloy kong iniisip kung kailan matatapos ang sitwasyong ito. Nang panahong iyon, nabalitaanko na ilang sampu-sampungespesyal na mga pulis mula saprobinsya ang dumating na may partikular na layongarestuhin ang mgamananampalataya. Lalo pa akong kinabahan at natakot, iniisip na, “Tinutugis na akopara arestuhin, kaya hindi ba’t parang isinusukoko na ang sarili ko sa mga puliskung ililipat ko ang mga aklat? Kung susundan at aarestuhinnila ako, siguradong hindi akobasta pakakawalan ng mgapulis. Puwedeng patayin ng CCP nangwalang pananagutan ang mgamananampalataya—kung aarestuhin nila ako, bubugbugin kaya nila akohanggang mamatay ako? Nananampalataya ako sa Diyos, tinalikuran at ginugol ko ang sarili ko sa loob ng maraming taon, para lamang mabugboghanggang mamatay? Makakamtan ko pa rin ba ang kaligtasan? Kung hindi na, hindi ba’tmagiging walang saysay ang maraming taon ko ng pagdurusa? Kung mahahatulan ako ng ilangtaong pagkakabilanggo, paano ko kakayanin ang buhaysa kulungan?” Hindi ko makayanang isipin ang buhay sa kulungan, kung saanmas mabuti pang mamatay nalang kaysa sa mabuhay sagayong mga kondisyon. Namuhay ako sa palagiang takotat hindi ako nangahas namaglipat ng mga aklat, kaya sumulat ako kay Brother Li Yi, hinihiling sa kanyang ilipat ang mga aklat sa lalong madalingpanahon. Gayumpaman, hindi akonakatanggap ng sagot mula sakanya pagkatapos kong sumulatng ilang liham. Ilang araw pa ang lumipas at hindi pa rin naililipat ang mgaaklat. Nag-aalala ako na baka sisihinako ng aking nakatataas na liderdahil iresponsable ako sa akingtungkulin, kaya hiniling ko sa lider namagtalaga ng iba para mangasiwa ng kinahinatnan. Para pagtakpan ang personal kong mga layunin at motibo, sinabi ko na mababa ang aking tayog, na wala akong karanasan saganitong uri ng sitwasyon, at para sa ilang aspekto ng gawain, kailangan kongmakipagtalakayan at kumonsulta sa iba. Magbibigay-daan ito na isipinng lider na ginagawa ko ang lahat ng makakaya ko para gawin ang tungkulin ko, at nanagdadala ako ng pasanin sagawain ng iglesia. Sa ganoong paraan, hindi akosisisihin ng lider kahit pa lumitaw ang mga problema. Pagkatapos na pagkataposniyon, itinalaga ng aking lider si Sister Yun Qing para makatuwang ko sapangangasiwa ng kinahinatnan.

Pagkatapos niyon, naging mas tensyonado ang sitwasyon sapaglipas ng mga araw—sunud-sunod na dumating ang mga balita na naaresto ang mgakapatid at nabalitaan ko rin na nakakuhaang mga pulis ng impormasyontungkol sa maraming kapatid. Sumulat ako ng mga liham samga lider ng grupo nainuudyukan silang ipaalam salahat ng kapatid na magtagokaagad, pero hindi ko talaga magawangalalahanin ang kaligtasan ng mga kapatid. Lubos akongnababahala at natatakot, nag-aalalang isang araw salalong madaling panahon, maaaresto rin ako, kaya nabigo akong gumawa ng ilang detalyadong gawain, hindi ko nasabihan ang mgataong kailangang magtago, nadapat ay ginawa ko at, dahil doon, naaresto ang isang sister na nagngangalang Wang Lan. Kalaunan, pinauwi na siya at namatay siya sa loob ng sampung oras. Labis akong nakonsensiya—kung mas nagsikap pa ako nangkaunti at ginawa ko ang responsabilidad ko para sabihan nang napapanahonsi Wang Lan na kailanganniyang magtago, maaaring hindi siya naaresto at namatay. Ako ang responsable sapagkakaaresto kay Wang Lan at walang maidadahilan dito.

Hindi nagtagal pagkataposnoon, lumapit sa akin ang nakatataas kong lider na dalaang isang ulat na isinulat ng mga kapatid tungkol sa akin, na inilalantad kung paanong sapinakamahalagang panahon, nabigo akong protektahan ang mga kapatid, na hindi ko inilipatkaagad ang mga aklat ng mgasalita ng Diyos, na makasarili at kasuklam-suklam kong pinrotektahan ang sarili ko, at na hindi ko pinrotektahan at pinanatili ang gawain ng iglesia. Pagkatapos ay nagpatuloy ang lider na tanggalin ako noon din. Napagtanto ko na namumuhayako sa kaduwagan nangpanahong iyon at nabigo akonggumawa ng tunay na gawain. Nararapat akong tanggalin. Sa kalagitnaan ng mgadebosyonal at pagninilay ko, nabasa ko ang siping ito ng mgasalita ng Diyos: “Ang unang pundamental na bagay na dapat gawin ng mga lider at manggagawa ay ang panatilihing nababantayan nang tama ang iba’t ibang materyal na aytem ng sambahayan ng Diyos, ang magsagawa ng wastong pagsusuri at magbantay para sa sambahayan ng Diyos, hindi hayaan ang anumang aytem na masira, masayang, o magamit sa maling paraan ng masasamang tao. Ito ang pinakamababang bagay na dapat nilang gawin. Sa sandaling mahirang ka bilang isang lider o manggagawa, itinuturing ka ng sambahayan ng Diyos bilang katiwala nito: Kasama ka na sa mga namamahala, at ang gampaning pinapasan mo ay mas mabigat kaysa sa pinapasan ng iba. Nagdadala ka ng isang malaking responsabilidad. Kaya ang bawat saloobin mo, ang bawat kilos mo, ang bawat plano mo sa pangangasiwa ng mga isyu, at ang bawat pamamaraan mo sa paglutas ng mga problema, ay kinasasangkutan lahat ng mga interes ng sambahayan ng Diyos. Kung ni hindi mo isinasaalang-alang ang mga interes ng sambahayan ng Diyos o isinasapuso ang mga iyon, hindi ka angkop na maging isang tagapangasiwa ng Kanyang sambahayan. … Kaya, pagdating sa pagpili ng mga lider at manggagawa, kung titingnan ito mula sa perspektiba ng pagkatao, ano ang pangunahing bagay na dapat taglay nila? Dapat ay mayroon silang konsensiya at pagpapahalaga sa katarungan, at dapat ay wasto ang mga motibo nila. Dapat munang makapasa sa pamantayan ang pagkatao nila. Gaano mang kakayahan sa gawain ang taglay nila, o anumang antas ng kakayahan ang taglay nila, ang mga ganoong klaseng tao ay magiging mga tagapangasiwang pasok sa pamantayan kung maglilingkod sila bilang mga superbisor. Kahit papaano man lang, magagawa nilang itaguyod ang mga interes ng sambahayan ng Diyos at ang mga interes ng lahat ng kapatid. Siguradong hindi nila ipagkakanulo ang mga interes ng mga kapatid ni ng mga nasa sambahayan ng Diyos. Kapag malapit nang mapahamak o mapinsala ang mga interes ng sambahayan ng Diyos at ang mga kapatid, pinag-isipan na nila ito nang maaga, at sila ang mauunang pumrotekta sa mga ito, kahit pa ang paggawa niyon ay makakaapekto sa kaligtasan nila, o mangangailangan na sila ay magbayad ng halaga o magdusa. Lahat ito ay mga bagay na kayang gawin ng mga taong may konsensiya at katwiran. Ang ilang huwad na lider at manggagawa ay nagmamadaling humanap ng ligtas na lugar na mapagtataguan kapag nahaharap sila sa mapapanganib na sitwasyon, pero pagdating sa mahahalagang aytem ng sambahayan ng Diyos—ang mga libro ng mga salita ng Diyos, mga cell phone, computer, at iba pa—wala silang pakialam sa mga ito ni tinatanong nila ang tungkol sa mga ito. Kung nag-aalala sila kung paano maaapektuhan ng pagkaaresto nila ang kabuuan ng gawain ng iglesia, puwede naman silang magpadala ng ibang mga tao para pangasiwaan ang mga ito—pero ang mga huwad na lider na ito ay nagtatago lang alang-alang sa kanila mismong kaligtasan. Takot na takot sila, at para matiyak ang kanilang kaligtasan, hindi nila ginagawa kung ano ang kaya nila. Kaya maraming pagkakataon kung saan ang kapabayaan, kawalan ng aksyon, at pagiging iresponsable ng mga huwad na lider ay nagdudulot na masamsam at makuha ng malaking pulang dragon ang iba’t ibang aytem ng sambahayan ng Diyos at handog sa Diyos kapag nagkakaroon ng mapapanganib na sitwasyon, na nagdudulot ng mga seryosong kawalan. Kapag ang mga sitwasyong iyon ay nagsisimula pa lang mangyari sa iglesia, ang unang dapat isipin ng mga lider at manggagawa ay ang ilagay sa mga angkop na lugar ang mga kagamitan at materyal na aytem ng sambahayan ng Diyos, ang ipagkatiwala ang mga iyon sa mga angkop na tao para mapamahalaan; hinding-hindi dapat hayaan ang malaking pulang dragon na kunin ang mga iyon. Pero walang gayong mga iniisip kailanman ang mga huwad na lider; kailanman ay hindi nila inuuna ang mga interes ng sambahayan ng Diyos, sa halip inuuna nila ang sarili nilang kaligtasan. Ang kabiguan ng mga huwad na lider na gumawa ng tunay na gawain ay madalas na nagdudulot na magdusa ng kawalan o pinsala ang iba’t ibang mahalagang aytem ng sambahayan ng Diyos. Hindi ba’t isa itong seryosong kapabayaan sa tungkulin sa bahagi ng mga huwad na lider?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (11)). Malinaw na inilarawan ng mgasalita ng Diyos ang mgaresponsabilidad ng isang lider. Ang isang lider ay dapat na may pagkatao at pagpapahalaga sakatarungan at dapat namapagkakatiwalaan. Sa mga kritikal na oras, dapatpalaging protektahan ng mgalider ang mga kapatid at ingatan ang mga aklat ng mgasalita ng Diyos, kahit namangahulugan pa ito ng pagdanas ng pagdurusa at pagkokompromiso ng kanilangsariling mga personal na interes. Lubhang makasarili at kasuklam-suklam ang mgahuwad na lider at kahit napaminsan-minsan aynagasagawa sila ng gawain, iyon ay laging ang gawaing masgusto nila. Sa lahat ng bagay, isinasaalang-alang nila ang kanilang sarilingmga interes at hindi kailanmaninisip talaga ang mga interes ngsambahayan ng Diyos. May mahinang karakter ang gayong mga tao at kinasusuklaman sila ng Diyos. Kung ikukumpara, nakita kongwala akong pinagkaiba sa mgahuwad na lider na inilantad ng mga salita ng Diyos. Noong magsimulang mangyariang mga pang-aaresto sa iglesia, ipinasa ko sa ibang tao ang mapanganib na gawain, hinilingkay Li Yi na ilipat ang mgaaklat, at noong hindi siya tumugon samga liham ko sa oras, akomismo ay hindi agad inilipatang mga aklat, sa halip ay sumulat ako sa akingnakatataas na lider naipinapaliwanag na may maliitakong tayog at hinihiling salider na magtalaga ng ibang taopara gawin ang gawaing iyon. Nagdahilan ako para protektahan ang sarili ko at ipinasa sa iba ang mapanganib na gawain upang hindi isapalaran ang sariliko. Habang palala nang palala ang aming kapaligiran, parang ayaw ko lang pumasoksa mga detalye ng pangangasiwa sa mgakinahinatnan, sa halip iniraraos ko lang ito at kumikilos na parang gumagawaako, iniuutos sa iba ang gawainmula sa itaas, at ipinapasa sa mga lider ng grupo ang lahat ng gawain ng pangangasiwa sa mgakinahintnan, kaya napilitansilang magpakita at lutasin ang mga sitwasyon nang sila lang. Nang marinig ko nananganganib na maaresto si Wang Lan, dapat nagsulat akokaagad ng liham para paalalahanan siyang magtago. Kung ginawa ko iyon, marahilay hindi siya naaresto at namatay. Pero namumuhay ako sa takot at pagkakimi at hindi sinabihanang mga tao na dapat ay ginawako. Naging negatibo at mahina ang ilang kapatid, pero hindi akonakipagbahaginan at sumuportasa kanila. Isinaalang-alang ko kung paanoprotektahan ang mga interes ko mula sa pagkapinsala sa lahat ng sitwasyon at hindi inisip ni kaunti ang gawain ng iglesia. Napakamakasarili at kasuklam-suklam ko! Bilang isang lider ng iglesia, responsabilidad ko naprotektahan ang hinirang namga tao ng Diyos at ang mgainteres ng sambahayan ng Diyos, pero umatras ako sa akingtungkulin sa pinakamahalagangoras. Makasarili, kasuklam-suklamako, nagmalasakit lang sa sariliko at wala kahit katiting nakonsensiya o katwiran. Bilang resulta, naaresto at pinahirapan hanggang mamatayang aking sister, naantala ang gawain ng iglesia, at nakagawa ako ng isangwalang hanggangpagsalangsang.

Kalaunan, nabasa ko ang sipingito ng mga salita ng Diyos: “Hindi maliit na usapin ang paggawa ng tungkulin; lubos na nabubunyag ang mga tao sa paggampan nila ng tungkulin nila, at itinatakda ng Diyos ang mga kalalabasan ng mga tao batay sa tuloy-tuloy na pagganap nila habang ginagawa ang tungkulin nila. Ano ang ibig sabihin kung hindi ginagawa nang maayos ng isang tao ang tungkulin niya? Nangangahulugan ito na hindi niya tinatanggap ang katotohanan o hindi siya tunay na nagsisisi, at itinitiwalag siya ng Diyos. Kapag natanggal ang mga huwad na lider at huwad na manggagawa, ano ang kinakatawan nito? Ito ang saloobin ng sambahayan ng Diyos sa gayong mga tao at, siyempre, kinakatawan din nito ang saloobin ng Diyos sa gayong mga tao. Kung gayon, ano ang saloobin ng Diyos sa mga walang silbing tao na gaya ng mga ito? Itinataboy, kinokondena, at itinitiwalag sila ng Diyos. Kaya, gusto pa rin ba ninyong magpasasa sa mga pakinabang ng katayuan at maging isang huwad na lider?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Pagkatapos basahin ang mgasalita ng Diyos, dumaloy saaking mukha ang mga luha. Nakita ko na isang tanda ng poot ng Diyos ang pagkakatanggal sa akin at nadama ko na hindi nalalabagang matuwid na disposisyon ng Diyos. Sa pagbabalik-tanaw ko kung paanong palaging una kongisinaalang-alang ang sarili kongkaligtasan, hindi pinrotektahan ang gawainng iglesia, hindi isinaalang-alang ang kaligtasan ng akingmga kapatid, na humantong sa mga hindi namaibabalik na kahihinatnan, labis akong nagsisi. Kahit hindi ako napahamak, hindi ko natupad ang mgaresponsabilidad ko, nakagawa ako ng isangpagsalangsang na hindi ko kailanman magagawang punan at nagdulot sa Diyos para kamuhian at kasuklaman ako. Sarili kong kasalanan na iniulatako ng aking mga kapatid. Noong panahong iyon, madalasakong umiyak habang iniisip ito at kinamuhian ko ang akingsarili dahil sa pagigingnapakagahaman ko sa buhay at sa takot na mamatay. Tuwing nababanggit ito, nakadadama ako ng kirot sapuso ko at nadama kong may pagkakautang ako sa Diyos at saaking mga kapatid. Kinamuhian ko ang sarili kodahil hindi ako naiiba sa isanghayop at inisip ko na walangparusa mula sa Diyos ang masyadong mabigat para saakin.

Pagkatapos niyon, nagsimulaakong maghanap upangmaunawaan kung bakit palagi kong sinusubukang protektahanang sarili ko kapag naharap akosa mahihirap na sitwasyon. Nabasa ko ang siping ito ng mga salita ng Diyos: “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katitinding damdamin? Bakit ka nasisiyahan sa mga di-matutuwid na bagay na iyon? Bakit gusto mo ang mga kasamaang iyon? Ano ang batayan ng pagkahilig mo sa mga ganoong bagay? Saan nagmumula ang mga bagay na ito? Bakit ka masayang-masaya na tanggapin ang mga ito? Sa ngayon, naunawaan na ninyong lahat na ang pangunahing dahilan sa likod ng lahat ng bagay na ito ay dahil nasa kalooban ng tao ang lason ni Satanas. Kaya, ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Sa pamamagitan ng pagbabasang mga salita ng Diyos, napagtanto ko na ang satanikong lason na “Ang bawattao para sa kanyang sarili at bahala na ang iba” ay malalimna nag-ugat sa kaibuturan ko at naging pamantayan ko kung paano ako kumilos bilang isangtao. Kapag naharap sa mgapanganib, patuloy kongpinrotektahan ang sarili ko at hindi nagpakita ng pag-aalalapara sa mga interes ng sambahayan ng Diyos, nag-aalala lamang kung paanoko maiiwasang maaresto at ipinapasa sa ibang tao ang mapanganib na gawain. Ang naiisip ko lang ay tungkolsa sarili kong kaligtasan, wala akong ganang gawin ang gawain ng pangangasiwa sakinahinatnan, at hindi ko tinupad ang mgaresponsabilidad ko. Dahil lamang sa ibang kapatidna nauwing naglipat sa mgaaklat ng mga salita ng Diyos saoras kaya hindi nakompromiso ang mga interes ng iglesia. Namumuhay ako ayon sa mgalason ni Satanas at naging labis na makasarili, kasuklam-suklam at ganap nawalang pagkatao. Sa bawat pagkakataon, nabigoakong isagawa ang katotohanan, wala ni katiting na katapatan saaking tungkulin at namuhi at nasuklam ang Diyos sa pag-uugali ko. Kung hindi pa rin ako nagsisi at nagbago, mawawala ko ang pagkakataon kong maligtas. Noon ko napagtanto kung gaanokalalim ang katiwalian ng akingdisposisyon at na paraan ng pagliligtas ng Diyos sa akin ang pagtatanggalna ito.

Pagkatapos ay nabasa ko ang siping ito ng mga salita ng Diyos: “Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Binitay ba sila nang naaayon sa batas para sa mga krimen nila? Hindi. Ipinapalaganap nila ang ebanghelyo ng Panginoon, pero hindi ito tinanggap ng mga tao ng mundo, at sa halip ay kinondena, binugbog, at pinagalitan sila, at pinatay pa nga sila—ganyan kung paano sila minartir. … Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinalabasan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kinalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang nagkatawang-taong laman ng Diyos, na ang gawain ng pagtutubos sa buong sangkatauhan na ginawa Niya ay nagpapahintulot sa sangkatauhang ito na patuloy na mabuhay—hindi nagbabago ang katunayang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Malinaw na ipinaliliwanag ng mga salita ng Diyos ang ibigsabihin ng pagiging martir para sa Diyos. Tapat sa Diyos hanggang sakamatayan ang mga apostol at disipulo ng Panginoong Jesus at isinuko ang kanilangmahahalagang buhay para maipalaganap ang ebanghelyong Diyos. Ginamit nila ang kanilangbuhay para patotohanan ang Panginoong Jesus bilang Diyosat magpatotoo sa gawain ng pagtutubos ng Diyos sasangkatauhan. Sa ngalan ng pagpapalaganap saebanghelyo ng Panginoong Jesus, binato si Esteban hanggang samamatay at ipinako sa krus si Pedro nangpabaligtad. Bagama’t namatay ang kanilanglaman, makabuluhan at kagalang-galang ang kanilangkamatayan. Pinuri ng Diyos kung paano nilaginamit ang kanilang sarilingbuhay para patotohanan Siya. Ngayon ay nahaharap ang mgamiyembro ng iglesia samatinding pang-uusig at mga pang-aaresto at sinasaktan at pinahihirapan ang mga kapatid kapag naaaresto, pero hindi sila sumuko kay Satanas at gugustuhing mabilanggokaysa ipagkanulo ang Diyos. Tungkol kay Wang Lan, piniliniyang mamatay sa halip namaging isang Hudas. Sa kabaligtaran, sa sitwasyongiyon ay isinaalang-alang ko lang ang sarili kong kaligtasan, inuna ang sarili kong buhaykaysa ibang bagay, wala kahit katiting na katapatansa aking tungkulin at hinditinupad ang mgaresponsabilidad ko. Bagama’t hindi ako naaresto at naingatan ang buhay ko, hindinaman ako nagpatotoo at isang kahihiyan ang mabuhay. Labis akong nakokonsensiya at ayaw ko nang patuloy namamuhay ng gayong isangwalang dangal na pag-iral. Napagtanto ko rin na ginagamit ng Diyos ang malaking pulang dragon para magserbisyo at matukoy kung sino ang isangtunay mananampalataya at kung sino ang isang huwad namananampalataya, kung sino ang nagpapatotoo at kung sinong hindi at pagkatapos ay pinagbubukod-bukod sila ayon sa kanilang uri. Ito ang karunungan ng gawainng Diyos. Pagkatapos ko itong matanto, naging determinado akonggawin nang maayos ang tungkulin ko at manindigan saaking patotoo tungkol sa Diyos. Nanalangin ako sa Diyos, nanagsasabing, “O Diyos, nagingnapakamakasarili ko at kasuklam-suklam. Dahil nasindak akong maarestoat mapahirapan, hindi ko pinrotektahan ang gawain ng iglesia at nakagawa ako ng isangwalang hanggangpagsalangsang. Mula ngayon, anumangsitwasyon ang kaharapin ko, isasapalaran ko ang aking buhayupang panatilihin ang mgainteres ng iglesia. Hindi na akomamumuhay ng isang walangdangal na pag-iral. Handa kong ilagay ang buhayko sa Iyong mga kamay at magpasakop sa Iyong kataas-taasang kapangyarihan at mgapagsasaayos.”

Makalipas ang ilang buwan, muli akong napili bilang isanglider ng iglesia. Ilang araw pa lang pagkataposkong gawin ang tungkulin ko, nakatanggap ako ng isang lihammula sa aking nakatataas nalider na nagsasabing nakakuha ang CCP ng litrato ko mula sapagrerekord ng closed-circuit television. Pinayuhan ako ng lider natumigil sa pagpapakita ng akingmukha sa publiko maliban nalang kung talagangkinakailangan. Pagkatanggap ko sa liham, medyo nag-alala ako, pero hindinito naimpluwensiyahan kung paano ko ginawa ang tungkulinko. Kung hinihingi ng gawain nalumabas ako, magbabalat-kayo ako nang kaunti at pagkataposay lalabas para gawin ang tungkulin ko. Hindi nagtagal pagkataposniyon, maraming kapatid saaking iglesia ang naaresto at kinailangan ko mulingpangasiwaan ang kinahinatnan. Napagtanto ko na sinusubok akong Diyos. Sa kabila ng medyo pagkabalisaat pag-aalala, naisip ko ang tungkol sa kung paanong noon ay makasarili at kasuklam-suklam ako, ipinasa sa ibang tao ang mapanganib na gawain, ay nag-iwan ng permanentengmantsa sa aking talaan sa Diyosnaging katatawanan ni Satanas—ngayong nahaharap sakasalukuyang sitwasyon, kailangan kong magsisi at tumigil mamuhay nang gaya ng dati. Tahimik akong nanalangin sa Diyos, sinasabi sa Kanyanghanda akong magtiwala sa Kanya para pangasiwaan ang mga kinahinatnan sa lalongmadaling panahon. Pagkatapos noon, gumawa ako kaagad ng mgadetalyadong pagsasaayos sagrupo ng mga lider para mailipat ang mga libro ng mgasalita ng Diyos at matagumpay na nailipatkaagad ng mga kapatid ang lahat ng aklat. Sa pagsasagawa nang ganito, mas napanatag ako at alam ko na galing sa Diyosang katahimikang ito. Makalipas ang dalawangbuwan, mahigit sa sampungkapatid ang naaresto, kabilang na ang isang dating lider ng iglesia. Naharap man sa ganitongsitwasyon, hindi ako tumuon sapagpapanatili ng sarili kongkaligtasan gaya ng ginawa ko noon, sa halip ay nagtitiwala ako sa Diyos para pangasiwaan ko ang kinahinatnan, protektahan ang aking mgakapatid at iwasang makompromiso ang mga interes ng sambahayan ng Diyos. Kumonsulta ako sa mgakatrabaho ko kung paano pinakamabilis namasasabihan ang mga kapatidpara magtago at ilipat ang mgaaklat. Sa pakikipagtulungan ng mgakapatid, matagumpay na nailipatlahat ang mga aklat. Nang marinig ko ang magandang balita, napakasayako at nagpasalamat sa Diyospara sa gabay Niya! Naalala ko kung paanong, noon, pinrotektahan ko ang sarili kongmga interes sa bawat punto, umatras sa aking tungkulin at nabunyag bilang isang huwadna lider. Sa pagkakataong ito, sa wakas ay hindi ako napigilan ng akingtakot sa kamatayan at nagawa kong isagawa ang katotohanan at tuparin ang mgaresponsabilidad ko. Dahil lahat sa mga salita ng Diyos kaya nagawa ko ang pagbabagong ito.


36. Paano Ko Nilutas ang Pagkasupil

Ni Gu Nian, Tsina

Noon, isang aytem ng gawain lang sa iglesia ang ginagawa ko, at hindi mabigat ang gawain at medyo madali ito, kaya pakiramdam ko ay medyo mabuti na gumawa ng tungkulin nang ganito. Kalaunan, nahalal ako bilang superbisor ng ebanghelyo. Nakita ko na maraming gampaning kailangang subaybayan bawat araw ang sister na katuwang ko. Kailangan niyang magbigay ng napapanahong pagbabahagi para lutasin ang mga problema o mga kalagayan at paghihirap ng mga kapatid kapag may natutuklasan na mga ganito, maglinang ng mga manggagawa ng ebangheyo, regular na magbigay ng mga buod ng gawain, at iba pa. Punung-puno ang kanyang pang-araw-araw na iskedyul. Napapagod na ang utak ko sa panonood lang sa kanya. “Ganito ba ang magiging kalagayan ng tungkulin ko sa hinaharap? Dahil sa napakaraming detalyadong gampanin, hindi ba’t kailangang tuloy-tuloy na umandar ng utak ko araw-araw? Dagdag pa rito, kapag lumilitaw ang mga problema, kailangan kong hanapin ang katotohanan para lutasin kaagad ang mga iyon. Pero mababaw ang buhay pagpasok ko, at wala akong katotohanan tungkol sa pangangaral ng ebanghelyo. Para akuin ang tungkuling ito, hindi ko alam kung gaanong pagdurusa ang kakailanganing tiisin ng aking laman!” Nakadama ako ng sobrang presyur, at mayroon lang kaunting kasigasigan na aktibong gampanan ang darating na gawain.

Isang gabi pagkatapos ng gawain, nakadama ako ng kahungkagan sa loob ko at hindi maipaliwanag ang inis ko. Sa pag-iisip ko tungkol sa mga hirap at problemang kakaharapin ko sa paparating na gawain, medyo nakadama ako ng pagkasupil at bigat ng loob. Napagtanto ko na hindi tama ang kalagayan ko, kaya nanalangin ako sa Diyos, “O Diyos, hindi mapanatag ang puso ko, nakakaramdam ako ng pagkasupil at pagkairita, at hindi normal ang kalagayan ko. O Diyos, idinadalangin kong gabayan Mo ako palabas ng kalagayang ito. Amen!” Pagkatapos manalangin, binuksan ko ang aklat ng mga salita ng Diyos at binasa ko ang mga salitang ito ng Diyos: “Kung palaging naghahangad ng pisikal na kasiyahan at kaginhawahan ang mga tao, at ayaw nilang magdusa, kung gayon, maging ang katiting na pisikal na pagdurusa at dagdag na pagod, o ang pagdurusa nang medyo higit kaysa sa iba ay magpaparamdam sa kanila ng pagkapigil. Isa ito sa mga sanhi ng pagkapigil. Kung hindi ituturing ng mga tao ang kaunting pisikal na pagdurusa bilang isang malaking bagay, at hindi sila maghahangad ng pisikal na kaginhawahan, sa halip ay hahangarin nila ang katotohanan at hahangaring tuparin ang kanilang mga tungkulin upang mapalugod ang Diyos, kadalasan ay hindi sila makadarama ng pisikal na pagdurusa. Kahit pa minsan ay mararamdaman nilang medyo abala, pagod, o patang-pata sila, pagkatapos nilang makatulog nang kaunti at magising nang may panibagong sigla, magpapatuloy sila sa kanilang gawain. Magtutuon sila sa kanilang mga tungkulin at sa kanilang gawain; hindi nila ituturing ang kaunting pisikal na pagkapagod na malaking isyu. Subalit, kapag umuusbong ang isang problema sa pag-iisip ng mga tao at palagi silang naghahangad ng pisikal na kaginhawahan, anumang oras na medyo maagrabyado o hindi makuntento ang kanilang katawan ay uusbong ang ilang negatibong emosyon sa kanila. Kaya, bakit laging nakukulong sa negatibong emosyong ito na pagkapigil ang ganitong uri ng tao, na palaging gustong gawin ang gusto niya at bigyang-layaw ang kanyang laman at magpakasaya sa buhay, sa tuwing hindi siya kontento? (Ito ay dahil naghahangad siya ng kaginhawahan at pisikal na kasiyahan.) Totoo iyan sa ilang tao” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). “Sa lipunan, sino ang mga taong hindi nag-aasikaso ng kanilang nauukol na gawain? Sila ang mga walang ginagawa, ang mga hangal, tamad, basagulero, sanggano, at tambay—mga ganyang tao. Ayaw nilang matuto ng anumang kasanayan o abilidad, at ayaw nilang pumasok sa mga seryosong propesyon o maghanap ng trabahong makapagbibigay-kakayahan sa kanila na maitawid ang kanilang pamumuhay, ang tanging gusto nila ay magpalaboy-laboy at iraos lang ang kanilang mga araw. Sila ang mga batugan at palaboy ng lipunan. Pumupuslit sila sa iglesia, at gusto pa rin nilang umani nang hindi nagtatanim at magpasarap sa buhay, at gustong magkamit ng mga pagpapala. Ang gayong mga tao ay mga oportunista. Ang mga oportunistang ito ay hindi kailanman handang gumawa ng kanilang mga tungkulin. Kung hindi masusunod ang gusto nila, kahit bahagya lang, pakiramdam nila ay napipigilan sila. Palagi nilang ninanais na makapamuhay nang malaya; ayaw nilang gumampan ng anumang uri ng gawain, pero gusto pa rin nilang kumain ng masasarap na pagkain at magsuot ng magagandang kasuotan, at kumain ng anumang naisin nila at matulog kailan man nila gusto. Ayaw nilang magtiis ng ni katiting na paghihirap at nagnanais lang sila ng buhay na mapagpalayaw. Labis pa ngang nakakapagod sa mga taong ito ang mabuhay; nagagapos sila ng mga negatibong emosyon. Madalas silang nakakaramdaman ng pagkapagod at pagkalito dahil hindi nila magawa ang gusto nila. Ayaw nilang asikasuhin ang kanilang marapat na gawain o pangasiwaan ang mga marapat na usapin; ayaw nilang manatili sa isang trabaho at paulit-ulit itong gawin mula simula hanggang katapusan, na tratuhin ito bilang isang gawain na nakaatang sa kanila at sarili nilang tungkulin, bilang kanilang obligasyon at responsabilidad, at ayaw nila itong gawin nang maayos at na magbunga ng mga resulta, nakakamit ang pinakamagandang bisa na maaari. Hindi sila kailanman nag-isip nang ganyan. Gusto lang nilang kumilos nang pabasta-basta at na gamitin ang tungkulin nila bilang paraan para kumita ng ikabubuhay. Kapag nahaharap sila sa kaunting regulasyon o presyur, o kapag hiniling sa kanila na pumasan ng responsabilidad o kapag medyo mas mataas ang pamantayan sa kanila, nagiging hindi sila komportable, at pakiramdam nila ay pinipigilan sila—lumilitaw ang negatibong emosyong ito sa kalooban nila. Pakiramdam nila, ang pamumuhay sa kapaligiran ng buhay iglesia ay nagpapahirap at nakapipigil” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Lubos akong nakadama ng bigat ng loob at pagkabahala sa pagninilay-nilay ko ng mga salita ng Diyos. Nakita ko na sa mga mata ng Diyos, ang mga palaging naghahanap ng kaginhawahan sa kanilang tungkulin at nahuhulog sa kalagayan ng pagkasupil kapag nagdurusa nang kaunti ay mga taong hindi inaasikaso nang maayos ang kanilang gawain at mga oportunistang palihim na nakapasok sa sambahayan ng Diyos. Sa pagninilay-nilay ko sa aking kalagayan at sa kung ano ang nabunyag tungkol sa akin sa panahong ito, napagtanto ko na ako mismo ang klase ng taong inilantad ng Diyos. Hindi ko pa opisyal na natatanggap ang isang gampanin; nakita ko lamang ang sister na katuwang ko na maraming pinapangasiwaang gampanin. Kailangan niyang magsikap, mag-isip mabuti, at pigain ang utak niya bawat araw, at kailangan niya ring lutasin ang mga kalagayan at problema ng mga kapatid sa pamamagitan ng pagkikipagbahaginan sa katotohanan. Nabagabag ako dahil parang napakaabala at nakakapagod ang lahat ng iyon. Noong isipin ko kung paanong kailangan ko mismong akuin ang responsabilidad para sa mga detalyadong gampaning ito, nakadama ako ng pagkasupil at bigat ng loob, at ayaw kong akuin ang pasaning ito. Pero alam ko na agarang layunin ng Diyos ang pagpapalaganap ng ebanghelyo ng kaharian ng Diyos, at na ang lahat ng may konsensiya at katwiran na naghahangad sa katotohanan ay isinasaalang-alang ang layunin ng Diyos, aktuwal na nagtitiis ng pagdurusa at nagbabayad ng halaga, at nag-aambag ng kanilang bahagi rito. Ngayong tinanggap ko na ang tungkuling ito, kailangan kong isaalang-alang kung paano aakuin ang gawaing ito sa lalong madaling panahon, gaya ng paglilinang sa mga tao, paglutas sa kanilang mga kalagayan at paghihirap, pagwawasto sa mga problema at paglihis sa gawain, at iba pa. Ito ay mga gampaning hindi ko pa nakaharap dati, kaya kailangan kong maunawaan ang mga ito at maging pamilyar sa mga ito nang paunti-unti. Pero wala ako ng mga positibong pagsasagawang iyon, at buong araw akong nag-alala na lalong magdurusa ang laman ko, na nagdulot na mahulog ako sa isang kalagayan ng pagkasupil. Napapabayaan ko talaga ang aking wastong gawain! Masyado akong nakonsensiya dahil sa mga kaisipang ito, kaya lumapit ako sa harap ng Diyos para manalangin, hinihingi sa Diyos na bigyan ako ng pakiramdam ng pasanin at ng determinasyon na magtiis ng pagdurusa para kayanin kong akuin ang gawaing ito.

Sa simula, medyo aktibo ako, ginagawang pamilyar ang sarili ko sa iba’t ibang prinsipyo at sinasangkapan ang sarili ko ng katotohanan ng pangangaral ng ebanghelyo para lutasin ang mga problema. Bagaman mahirap ito, sa pamamagitan ng pananalangin at pagtitiwala sa Diyos, nagawa kong magkamit nang kaunti, at bawat araw ay medyo nakasisiya. Pero makalipas ang ilang panahon, natuklasan ko na higit sa inaasahan ko ang mga detalyadong gampanin. Noong dumating na ang oras para ibuod ang gawain, nakita ko na napakaraming problema na kailangang lutasin, at nalula ako. Halimbawa, hindi naarok ng mga manggagawa sa ebanghelyo ang mga prinsipyo ng kanilang mga tungkulin, hindi nila alam kung paano sagutin ang mga tanong ng mga potensyal na tatanggap ng ebanghelyo, hindi maganda ang kalagayan ng ilang tao, at iba pa. Kailangan ng matinding pag-iisip para lutasin ang lahat ng isyung ito sa pamamagitan ng isa-isang pagbabahaginan. Bukod doon, halos wala akong karanasan, at ang paghahanap ng mga nauugnay na prinsipyo para lutasin ang mga isyung ito at paghahanap ng paraan para sagutin nang epektibo ang mga katanungan ng mga potensyal na tatanggap ng ebanghelyo ay nangailangan ng matinding pag-iisip! Nakadama ako ng matinding presyur, at habang nakatitig ako sa computer, hindi ko maiwasang isipin, “Mangangailangan ng masinsinang pagsasaalang-alang at sakripisyo para lutasin ang bawat problemang darating sa hinaharap. Napakahirap ng tungkuling ito para sa akin. Gusto ko lamang maging isang ordinaryong tagasunod. Hindi ba puwedeng tumutok lang ako sa pangangaral ng ebanghelyo at umako ng mas simpleng tungkulin?” Noong panahong iyon, tuwing umaga, kapag iminumulat ko ang aking mga mata, nalulula ako sa napakaraming gawaing pangangasiwaan, at maging sa mga panaginip ko, nagbabahagi ako para lutasin ang mga problema. Unti-unti, lalo akong nakaramdam ng pagkapagod sa tungkulin ko, labis na nawalan ng lakas ang puso ko, at lalong tumindi ang mga mapanupil na negatibong emosyon. Bawat araw, nag-aasam ako ng mas kakaunting gampanin at mas kakaunting problema para hindi na ako masyadong mapagod. Ilang sunod-sunod na araw na blangko ang isip ko buong araw, pinipilit lang ang sarili ko na gawin ang tungkulin ko. Maliit lang ang pagkaramdam ng puso ko sa pasanin, at palagi kong ipinagpapaliban ang mga problemang kailangang lutasin. Kapag sinusuri ang gawain, hindi ko matukoy ang anumang isyu; parang isang bloke ng kahoy ang utak ko, at napakababa ng aking kahusayan sa gawain. Kahit ang pananalangin at pagkain at pag-inom ng mga salita ng Diyos ay hindi nagdala ng kaliwanagan o liwanag, at talagang madilim ang espiritu ko. Napansin din ng mga kapatid na may mali sa kalagayan ko at tinanong nila ako, “Ano bang nangyayari sa kalagayan mo nitong mga nagdaang araw? Palagi kang inaantok at hindi ka masyadong aktibo sa pagbabahaginan sa mga pagtitipon.” Nang marinig kong sinabi nila ito, lalo akong nabagabag, at napaisip ako kung bakit ako naging ganito. Nawala ko na ba ang gawain ng Banal na Espiritu? Isinantabi at binalewala na ba ako ng Diyos? Kalaunan, sa pamamagitan ng paghahanap, sa wakas ay nagsimula akong magkaroon ng kaunting pagkaunawa sa kalagayan ko.

Binasa ko ang mga salitang ito ng Diyos: “Ang pagkakaroon ng mga negatibong emosyon ay nagpapatunay na mayroong problema, at kapag mayroong problema, dapat mo itong lutasin. Palaging may daan at landas para malutas ang mga problemang dapat lutasin—puwedeng-puwedeng malutas ang mga ito. Nakadepende lang ito sa kung kaya mong harapin ang problema at kung nais mo itong lutasin o hindi. Kung nais mo itong malutas, walang problema na napakahirap na hindi ito malulutas. Lumalapit ka sa Diyos at hinahanap mo ang katotohanan sa Kanyang mga salita, at nalulutas mo ang lahat ng suliranin. Gayumpaman, hindi ka lamang hindi matutulungan ng iyong kawalan ng pag-asa, pagkasira ng loob, depresyon, at pagpipigil na malutas ang iyong mga problema, sa kabaligtaran, maaari pa ngang mas lalong lumubha ang iyong mga problema, at lumala nang lumala. Naniniwala ba kayo rito? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). “Sa huli, ang nais Kong sabihin sa inyo ay: Huwag hayaan ang isang pansamantalang emosyon na makaapekto sa iyong panghabang-buhay na paghahangad sa katotohanan at makasira sa pag-asa mo para sa kaligtasan. Nauunawaan mo ba? (Oo.) Ang emosyon mong ito ay hindi lamang hindi positibo, kundi, para maging mas tumpak, sa katunayan, ito ay salungat sa Diyos at sa katotohanan. Maaaring isipin mo na ito ay isang emosyon sa loob ng normal na pagkatao, pero sa mga mata ng Diyos, hindi ito isang simpleng usapin ng emosyon, kundi isang paraan ng pagkontra sa Diyos. Ginagamit ng mga tao ang mga negatibong emosyong ito bilang paraan para labanan ang Diyos, ang mga salita ng Diyos, at ang katotohanan. Kaya, sapagkat handa kang hangarin ang katotohanan, dapat mong maingat na suriin ang iyong sarili upang makita kung inookupa ba ng mga negatibong emosyon ang puso mo, dahilan para patuloy mong mapagmatigas at hangal na kontrahin ang katotohanan at makipagkompetensiya sa Diyos. Kung, sa pamamagitan ng pagsusuri sa sarili, tunay mong napagtanto na nalilimitahan pa rin ang puso mo ng mga negatibong emosyon, kung gayon, hinihiling Ko sa iyo na bitiwan muna ang mga ito. Huwag nang gumawa ng mga palusot para panghawakan ang mga iyon, at higit pa rito, huwag ituring ang mga ito bilang normal na kalagayan ng pag-iisip, kung hindi, sisirain ng mga ito ang kinabukasan at hantungan mo, at sisirain ng mga ito ang pagkakataon at pag-asang mayroon ka sa paghahangad sa katotohanan at pagkamit ng kaligtasan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). Napakalinaw na nagsalita ang Diyos. Maaaring mukhang maliit na isyu ang mga negatibong emosyon, pero lubha nitong naaapektuhan ang paghahangad ng isang tao sa katotohanan at ang kanyang pagtupad sa tungkulin. Inakala ko dati na nakakaranas ng mga negatibong emosyon ang lahat, na mga paghahayag lamang ito ng mga kaisipan at ideya sa ilang kapaligiran, at na hindi ito isang malaking problema. Kaya nang makita ko na inilantad ng Diyos na maaaring magdulot ang mga negatibong emosyon na labanan ng isang tao ang katotohanan at ang Diyos, at na makasisira ang mga ito sa pagkakataong maligtas ng taong iyon, wala ako gaanong tunay na karanasan o pagkaunawa sa aking puso. Sa pagninilay-nilay ko sa nabunyag tungkol sa akin sa panahong ito, nagsimula akong maantig. Nang makita ko ang maraming gawain at kung gaano karami ang mga proyekto, inisip ko na magdadala ng pagdurusa at pagkapagod sa laman ko ang pagtupad sa tungkuling ito, at nakadama ako ng pagkasupil at bigat ng loob, hindi ko madamang malaya ako. Noong talagang sinubaybayan ko ang tungkuling ito, nalaman kong napakaraming partikular na gampaning pangangasiwaan, at maraming problema ang kailangang malutas sa pamamagitan ng pagbabahaginan sa katotohanan. Pero wala akong karanasan sa gawaing ito, at naisip ko na upang mapangasiwaan nang maayos ang bawat gampanin, kakailanganing magdusa ng aking laman. Lubha akong nabagabag dahil dito, palaging lumilitaw ang mga negatibong emosyon. Bawat araw ay pinipilit ko lang ang sarili ko na gawin ang tungkulin ko, at sa puso ko ay wala akong tunay na pagkaramdam sa pasanin. Nagmalasakit ako sa laman, nagpakalugmok sa mga mapanupil na emosyon, at mahina at pasibo ako sa aking tungkulin. Sa diwa, ito ay naging pagbubulalas ko ng kawalan ng kasiyahan at pagiging masuwayin sa kapaligirang isinaayos ng Diyos. Paglaban ito sa katotohanan at sa Diyos, at pagsalungat sa Diyos. Sinisiyasat ng Diyos ang kaibuturan ng puso ng mga tao at dahil sa saloobin ko sa aking tungkulin ay kinapootan ako ng Diyos. Nawala ko ang gawain ng Banal na Espiritu sa tungkulin ko. Ito ay pagsapit sa akin ng matuwid na disposisyon ng Diyos. Labis akong natakot nang matanto ko ito, at alam ko na kailangan kong lutasin sa lalong madaling panahon ang mga negatibo kong emosyon.

Kalaunan, binasa ko ang mga salitang ito ng Diyos: “Ano ba talaga ang layon mo, kung hindi mo tinatanggap ang katotohanan—lalo nang hindi mo isinasagawa ang katotohanan—at iniraraos lang ang mga bagay sa sambahayan ng Diyos? Nais mo bang gawing tahanan mo ng pagreretiro ang sambahayan ng Diyos, o isang bahay-kawanggawa? Kung oo, nagkakamali ka—ang sambahayan ng Diyos ay hindi nag-aalaga ng mga palamunin, ng mga walang silbi. Sinumang masama ang pagkatao, na hindi handang gumampan sa kanyang tungkulin, na hindi akmang gumampan ng isang tungkulin, ay dapat paalisin lahat; lahat ng hindi mananampalataya na hindi talaga tinatanggap ang katotohanan ay dapat itiwalag. Nauunawaan ng ilang tao ang katotohanan pero hindi nila ito maisagawa sa paggampan nila sa kanilang mga tungkulin. Kapag may nakikita silang problema, hindi nila ito nilulutas, at kahit alam nilang responsabilidad nila ito, hindi nila ibinubuhos ang lahat ng makakaya nila. Kung hindi mo man lang isinasakatuparan ang mga responsabilidad na kaya mong gawin, anong halaga o epekto ang maidudulot ng paggampan mo sa iyong tungkulin? Makabuluhan bang manampalataya sa Diyos sa ganitong paraan? Ang isang taong nakakaunawa ng katotohanan pero hindi ito kayang isagawa, na hindi kayang pasanin ang mga paghihirap na marapat niyang pasanin—ang gayong tao ay hindi angkop na gumampan ng tungkulin. Ang ilang taong gumagampan sa isang tungkulin ay ginagawa lamang iyon para mapakain sila. Sila ay mga pulubi. Iniisip nila na kung gagawa sila ng kaunting gampanin sa sambahayan ng Diyos, malilibre na ang kanilang tirahan at pagkain, na tutustusan sila at hindi na nila kailangan pang magtrabaho. Saan ka makakahanap ng ganoon kagandang oportunidad? Hindi tinutustusan ng sambahayan ng Diyos ang mga tambay. Kung ang isang taong hindi man lamang nagsasagawa ng katotohanan, at palaging pabasta-basta sa paggampan ng kanyang tungkulin, ay nagsasabi na nananampalataya siya sa Diyos, kikilalanin ba siya ng Diyos? Lahat ng gayong tao ay mga hindi mananampalataya at, ang tingin sa kanila ng Diyos ay mga taong gumagawa ng masama” (Ang Salita, Vol. III. Ang mga Diskurso ni Cristo ng mga Huling Araw. Para Magampanan Nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). “Ngayon, hindi mo pinaniniwalaan ang mga salitang Aking sinasabi, at hindi mo binibigyang-pansin ang mga iyon; kapag dumating na ang araw para ang gawaing ito ay lumaganap, at nakita mo ang kabuuan nito, magsisisi ka, at sa sandaling yaon ikaw ay matitigilan. Mayroong mga pagpapala, gayunman ay hindi mo alam kung paano magtamasa sa mga yaon, at naroon ang katotohanan, gayunman ay hindi mo ito hinahabol. Hindi ba’t nagdadala ka ng problema sa iyong sarili? Ngayon, bagaman magsisimula pa lamang ang susunod na hakbang sa gawain ng Diyos, walang anumang karagdagan tungkol sa mga hinihingi sa iyo at sa kung ano ang ipinasasabuhay sa iyo. Napakarami ng gawain, at napakaraming katotohanan; ang mga yaon ba ay hindi karapat-dapat na malaman mo? Hindi ba kayang gisingin ng pagkastigo at paghatol ang iyong espiritu? Hindi ba kaya ng pagkastigo at paghatol na tulutan kang kamuhian ang iyong sarili? Kontento ka na ba sa pamumuhay sa ilalim ng impluwensiya ni Satanas, nang may kapayapaan at kagalakan, at kaunting makalamang kaginhawahan? Hindi ba’t ikaw ang pinakamababa sa lahat ng tao? Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakasasa sa laman at nasisiyahan kay Satanas. Umaasa ka na ang iyong pananalig sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahangad ang mga bagay na iyon na walang-halaga, at hindi mo pinahahalagahan ang buhay, sa halip ay inuuna mo ang iyong sariling malabis na kaisipan bago ang katotohanan. Ikaw ay napakawalang-halaga!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Habang pinag-iisipan ko ang mga salita ng Diyos, nadama kong lubos akong hinatulan. Kinapopootan ng Diyos ang mga palaging naghahanap ng kaginhawahan at kasiyahan ng laman. Ang gayong mga tao ay hindi nagtitiis ng mga pagdurusa o nagbabayad ng halaga sa kanilang tungkulin, at imposibleng matupad nila ang kanilang responsabilidad o tunay na maigugol ang kanilang mga sarili para sa Diyos. Palagi kong hinangad ang buhay na may kaginhawahan ng laman, namuhay ako ayon sa mga satanikong lason na “Maigsi ang buhay, kaya magpakasaya habang kaya mo,” “Magpakasaya ka na ngayon, bukas ka na mag-alala,” at “Maikli ang buhay, tratuhin mo nang maayos ang sarili mo.” Naniwala ako na puno ng mga alalahanin at kalungkutan ang buhay sa mundong ito, at na hindi dapat mas pahirapan ng isang tao ang kanyang sarili, kundi dapat niyang matutuhang magpakasaya sa buhay at tratuhin nang maayos ang kanyang sarili. Pagkatapos manampalataya sa Diyos, alam ko nang ang paghahangad sa katotohanan at paggawa sa tungkulin ng isang tao ang tamang landas sa buhay, at na para makamit ang katotohanan, dapat magtiis ng pagdurusa at magbayad ng halaga ang isang tao. Pero noong napili ako bilang isang superbisor at kinailangan kong magpasan ng mas maraming responsabilidad, ang isipin na kailangan ko lalong magdusa para magampanan ko nang maayos ang gawain, at hindi ko magagawang mamuhay ng isang maginhawa at madaling buhay, ay nagdulot sa akin na makadama ng pagkasupil at bigat ng loob. Nang makita ko ang dumaming gawain, nakadama ako ng pagkadismaya, paglaban, at napuno ako ng pagrereklamo, at ipinagpaliban ko pa nga ang paglutas sa mga problemang kaya ko namang lutasin. Nakita ko na ako mismo ang klase ng taong inilantad ng Diyos: isang taong ayaw gawin ang kanyang mga tungkulin, isang pabigat, at isang walang silbing tao na gusto ng kaalwanan at namumuhi sa gawain. Naisip ko kung gaano karaming kapatid na nangangaral ng ebanghelyo ang nagtiis ng pang-aabuso at pamamahiya mula sa mga relihiyosong tao, pati na rin ng pang-uusig at pag-aresto ng malaking pulang dragon, at naharap pa nga sa panganib na mamatay. Naglaan ng lakas ang ilan sa kanila para sangkapan ng katotohanan ang mga sarili nila para lutasin ang mga isyu ng mga potensyal na tatanggap ng ebanghelyo, paulit-ulit na nakikipagbahaginan para tugunan ang mga kuru-kuro ng mga relihiyosong tao. Gaano man ito kahirap, hindi sila umatras o sumuko, handang isaalang-alang ang mga layunin ng Diyos at ipangaral ang ebanghelyo sa mas maraming tao. Ito ang dapat gawin ng mga taong talagang may pagkatao. Kung titingnan ang sarili ko, ang saloobin ko sa aking tungkulin ay partikular na walang pagpipitagan at tamad, na para bang ang pagpili sa akin na maging superbisor ay sadyang ginawa para subukan akong pahirapan, at gusto ko lang maging malaya sa pagdurusa o pagpapakapagod at manghuthot sa sambahayan ng Diyos at iraos lang ang mga araw. Hindi nararapat gumawa ng isang tungkulin ang isang taong gaya ko na may gayong pagkatao. Talagang makasarili at kasuklam-suklam ako! Ang totoo, binigyan ng Diyos ng pasanin ang bawat tao ayon sa aktuwal na tayog nila, ginagamit ang tungkulin nila para punan ang kakulangan nila at tulungan silang matamo ang katotohanan. Kung babalikan noong unang simulan ko ang tungkuling ito, naharap ako sa mga paghihirap at problema sa gawain, at sa pamamagitan ng pananalangin at pagtitiwala sa Diyos para hanapin ang mga katotohanang prinsipyo, mayroon akong kaunting nakamit. Kalaunan, nang magkaroon ng mga isyu sa mga kalagayan o gawain nila ang mga manggagawa ng ebanghelyo, sa pamamagitan ng pakikipagbahaginan sa kanila para lutasin ang mga problemang ito, nagkaroon din ako ng kaunting pagsulong, na isang bagay na hindi makakamit sa isang maginhawang kapaligiran. Pero sa ilalim ng impluwensiya ng mga lason ni Satanas, hinangad ko ang mga walang kabuluhan at napakabababang bagay, palaging iniisip na umiwas sa aking tungkulin para maprotektahan ang mga interes ng aking laman, namumuhay sa mga negatibong emosyon at nilalabanan ang Diyos. Talagang mapaghimagsik ako at hindi ko makita ang kaibhan ng tama at mali! Kung magpapatuloy akong mamuhay para sa laman, siguradong sisirain ko ang pagkakataon kong makamit ang katotohanan sa pamamagitan ng paggawa sa tungkulin ko. Nang matanto ko ito, lubos akong nakonsensiya at sinisi ang aking sarili, at nanalangin ako sa Diyos nang lumuluha, “O Diyos, mali ako. Ginawa Kang nasusuklam at dismayado ng saloobin ko sa aking tungkulin. Nabigo ko ang layunin Mo. O Diyos, ayaw ko nang maging mapaghimagsik laban sa Iyo, at handa akong maghimasik laban sa aking laman at tanggapin ang responsabilidad na ito.”

Kalaunan, binasa ko ang mga salitang ito ng Diyos: “Ang mga tunay na nananampalataya sa Diyos ay lahat ng mga indibidwal na nag-aasikaso ng kanilang nauukol na gawain, lahat sila ay handang gampanan ang kanilang mga tungkulin, kaya nilang magpasan ng isang gawain at gawin iyon nang maayos ayon sa kanilang kakayahan at sa mga patakaran ng sambahayan ng Diyos. Siyempre, sa simula ng paggawa, maaaring wala kang malinaw na ideya kung ano ang gagawin o hindi mo maarok ang mga prinsipyo, at maaaring medyo nakakapagod ito. Gayumpaman, kung may determinasyon kang gawin ang iyong bahagi, handang hanapin ang mga katotohanang prinsipyo, at kayang makamtan ang magkakasundong pakikipagtulungan sa iba, kung gayon, ang paggampan mo sa tungkulin ay likas na magbubunga ng mga resulta, at kasabay nito ay madali mong maisasagawa ang katotohanan at maiwawaksi ang iyong mga tiwaling disposisyon, at magiging pasok sa pamantayan ang paggampan mo sa tungkulin. Kaya, kailangan mong magbayad ng kaunting halaga. Kapag mayroon kang udyok na maging sutil, dapat kang manalangin sa Diyos, na nagsusumamo sa Kanya na disiplinahin ka, at dapat kang maghimagsik laban sa laman at pigilan ang iyong sarili, unti-unting mabawasan ang iyong makasariling mga pagnanais. Dapat kang humingi ng tulong ng Diyos sa mahahalagang bagay, sa mahahalagang oras, at sa mahahalagang gampanin. Kung tunay kang may paninindigan, dapat mong hilingin sa Diyos na ituwid at disiplinahin ka, at na bigyang-liwanag ka upang maunawaan mo ang katotohanan, sa ganoong paraan ay makakukuha ka ng mas magagandang resulta. Kung tunay kang may determinasyon, at lumalapit ka sa Diyos para magdasal at magsumamo, bibigyang-liwanag ka ng Diyos; babaguhin Niya ang iyong kalagayan at mga iniisip. Kung gagawa nang kaunti ang Banal na Espiritu, aantigin ka nang kaunti, at bibigyang-liwanag ka nang kaunti, magbabago ang iyong puso, at magbabago ang iyong kalagayan. … Kung kaya mong sumailalim sa ganoong pagbabago, sasalubungin ka ng sambahayan ng Diyos para mamalagi ka, para matupad mo ang iyong tungkulin, para magawa mo ang iyong misyon, at para lubusan mong matapos ang gawaing mayroon ka. Siyempre, ang mga taong taglay ang mga negatibong emosyong ito ay matutulungan lamang gamit ang isang mapagmahal na puso. Kung paulit-ulit na tatanggi ang isang tao na tanggapin ang katotohanan at mananatili siyang hindi nagsisisi sa kabila ng paulit-ulit na paalala, dapat na tayong mamaalam sa kanya. Pero kung ang isang tao ay talagang handang magbago, na baguhin ang kanyang sarili, at baligtarin ang kanyang direksyon, mainit natin siyang tinatanggap na manatili. Hangga’t tunay siyang handang manatili at baguhin ang dati niyang mga pagtingin at pamamaraan ng pamumuhay, at nagagawa niyang unti-unting sumailalim sa pagbabago habang ginagampanan niya ang kanyang tungkulin, at humuhusay siya sa tungkulin niya habang tumatagal siya sa paggawa nito, tinatanggap natin ang ganitong mga tao para manatili at umaasa tayong patuloy silang huhusay. Nagpapahayag din tayo ng isang mabuting kahilingan para sa kanila: Hinihiling natin na makaalis sila sa kanilang mga negatibong emosyon, na hindi na sila maigapos ng mga iyon o mabalot ng anino ng mga iyon, at na sa halip ay maasikaso nila ang kanilang nauukol na gawain at matahak ang tamang landas, ikinikilos at isinasabuhay ang dapat gawin ng mga normal na tao ayon sa Kanyang mga hinihingi, at matatag na tinutupad ang kanilang mga tungkulin sa sambahayan ng Diyos ayon sa Kanyang mga hinihingi, hindi na tinatangay ng agos ng buhay. Hinihiling natin na magkaroon sila ng mga kinabukasang may pag-asa, at na hindi na nila gawin kung ano ang gusto nila, o magtuon na lang sa paghahanap ng sarap at kasiyahan ng laman, kundi sa halip ay lalong pag-isipan ang mga bagay na may kinalaman sa paggampan ng kanilang mga tungkulin, sa landas na tinatahak nila sa buhay, at sa pagsasabuhay ng normal na pagkatao. Buong-puso nating hinihiling na makapamuhay sila nang masaya, malaya, at may liberasyon sa sambahayan ng Diyos, nakararanas ng pang-araw-araw na kapayapaan at kaligayahan, at nakadarama ng init at kasiyahan sa kanilang buhay rito. Hindi ba’t ito ang pinakadakilang kahilingan? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Dahil nakikita ko ang pagsisikap ng Diyos na mapamalagi sila at ang hiling Niya para sa mga naipit sa kalagayan ng pagkasupil, nakadama ako ng init at lubos akong naantig at nahikayat. Umaasa ang Diyos na magawa kong umasal ayon sa mga hinihingi Niya, isabuhay ang normal na pagkatao, magawa ang gawain na nararapat kong gawin, at isakatuparan ang tungkulin ko ayon sa mga katotohanang prinsipyo. Napagtanto ko rin na upang maging isang tao na may pagkatao at tahakin ang tamang landas sa buhay, dapat magkaroon ng pagpapasya ang isang tao na hangarin ang mga positibong bagay, sadyang maghimagsik laban sa laman kapag nahaharap sa mga suliranin at problema sa paggawa ng kanyang tungkulin, at aktuwal na magbayad ng halaga upang lutasin ang mga isyu, at sa gayon ay magpasan ng mga responsabilidad ng isang taong nasa hustong gulang. Dagdag pa rito, bago gawin sa bawat araw ang kanyang tungkulin, dapat manalangin sa Diyos ang isang tao nang may sinserong puso at tanggapin ang Kanyang pagsisiyasat. Kapag napansin kong gusto kong magpakita ng pagsasaalang-alang sa laman at balewalain ang tungkulin ko, dapat kong hilingin sa Diyos na sawayin at disiplinahin ako at dapat kong pagsikapang gawin ang tungkulin ko nang buong puso at lakas ko. Sa pamumuhay lamang nang ganito ako magtataglay ng wangis ng tao. Pagkatapos kong maunawaan ang mga bagay na ito, gusto ko nang magsagawa ayon sa mga salita ng Diyos at pumasok sa mga ito. Mula noon, sa bawat gampaning sangkot ako, ipinagkakatiwala ko ito sa Diyos at umaasa ako sa Kanya, at aktuwal akong nagbabayad ng halaga sa pamamagitan ng pagsasaliksik ng mga materyal, pananalangin, at paghahanap, pinagninilayan kung paano makipagbahaginan para magkamit ng magagandang resulta. Kapag nahaharap ako sa mga bagay na hindi ko nauunawaan o hindi ko kayang pangasiwaan, ipinararating ko ito sa aking mga kapatid. Unti-unting nalulutas ang mga problemang lumilitaw sa aking tungkulin. Bagama’t katulad ng dati ang dami ng gawain sa aking tungkulin, hindi na ako nakakaramdam ng pagkasupil, sa halip nakita kong sulit na maglaan ng pagsisikap at magbayad ng halaga para gawin nang maayos ang tungkulin ko. Naranasan ko rin na makaramdam ng kagalakan at kasiyahan sa puso ko, at nagkaroon ako ng ilang tunay na kasanayan sa aking gawain. Sa tingin ko, talagang napakabuting mamuhay ayon sa mga salita ng Diyos, at na namumuhay ako ng isang makabuluhan at marangal na buhay!


37. Ayon Ba sa Katotohanan Ang Pananaw na “Dapat Kilalanin ang Pagsisikap, Kahit Hindi ang Merito, ng Isang Tao”?

Ni Enyu, Tsina

Noong unang bahagi ng Agosto 2022, tinapos namin ang isa sa mga pagtitipon namin at sinabi ni Sister Wang Jin na, “nakabukod si Zhang Min para magnilay-nilay sa bahay nila.” Nang marinig ko ito, itinanong ko, “Anong nangyayari?” Sinabi ni Wang Jin, “Tuwing tinutukoy ng mga kapatid ang mga problema na lumilitaw sa tungkulin ni Zhang Min, palagi siyang tumatanggi na tanggapin iyon, at nagdadahilan pa siya at ipinagtatanggol ang sarili niya. Gumawa siya ng eksena, nag-iiiyak at nagwawala, ibinubunton pa niya sa tungkulin niya ang kanyang pagkadismaya. Kaya hindi makapagpatuloy nang normal ang gawain at nagsanhi ito ng pagkagambala at kaguluhan sa buhay iglesia. Kung hindi siya magninilay-nilay at hindi niya susubukang kilalanin ang sarili niya at sa halip ay tatangkain pa rin niyang ipagtanggol ang sarili niya, maaari siyang paalisin.” Pero nang marinig ko ito, sobra akong nagulat. Akala ko, noon pa man ay tinalikuran at ginugol na ni Zhang Min ang sarili niya sa loob ng maraming taon ng pananampalataya niya sa Diyos, at kapag nagdidilig siya ng mga baguhan, mapagmahal at mabait siya. Kahit gabing-gabi na, tuwing may problema ang isang baguhan, gagawin niya ang lahat ng makakaya niya para makipagbahaginan dito at lutasin ang problema nito, at hindi niya iiwan ang tungkulin niya kahit na may kaganapan sa pamilya niya. Kahit na hindi niya tinatanggap ang katotohanan sa ngayon, maaaring hindi pa lang niya ito napagtatanto. Kung unti-unti niyang susubukang pagbulayan at pagnilayan at kilalanin ito, hindi ba’t magiging mabuti iyon? Hindi siya nararapat na paalisin. Kung pinaalis ang isang taong gaya niya, kung gayon, dahil walang sinabi ang pagtalikod at paggugol ko sa sarili kumpara sa kanya, hindi ba’t sa huli ay ititiwalag din ako? Noong panahong iyon, tuwing naiisip ko ito, nagiging negatibo ang kalagayan ko, at wala akong lakas kapag ginagawa ko ang tungkulin ko.

Kalaunan, sa isang pagtitipon, dumalo si Wang Yu, na aming lider ng iglesia, para tingnan ang mga materyales sa pag-aalis kay Zhang Min, at sinabi ko ang aking mga kuru-kuro at kalituhan, “Inabandona ni Zhang Min ang pamilya niya at binitiwan ang kanyang propesyon para gampanan ang tungkulin niya sa loob ng maraming taon; nararapat siyang kilalanin dahil sa kanyang pagsisikap, kahit hindi na nang dahil sa merito. Bakit siya pinapaalis? Kung hindi niya matatamo ang kaligtasan sa pamamagitan ng paggawa sa kanyang tungkulin sa ganitong paraan, kung gayon, dahil hindi naman ako nagdurusa at nagbabayad ng halaga nang gaya ng sa kanya, hindi ba’t dapat din akong itiwalag?” Dahil nakita ni Wang Yu na nagkaroon ako ng mga kuru-kuro, matiyaga siyang nakipagbahaginan sa akin, sabi niya, “Ang nakikita mo ay kung paano ginagawa ni Zhang Min ang mga bagay-bagay sa panlabas; hindi mo pa nakita kung ano ang talagang saloobin niya sa katotohanan. Ayon sa ebalwasyon ng mga kapatid, kapag may mga nangyayari kay Zhang Min, hindi niya kailanman tinatanggap ang anumang bagay mula sa Diyos at palagi siyang sobrang mag-analisa sa mga tao at bagay. Nakipagbahaginan ang mga kapatid sa kanya at maraming beses siyang tinulungan ng mga ito, pero hindi man lang niya tinanggap ang katotohanan kahit kaunti, pinangatwiran at pinagtanggol niya ang kanyang sarili, at ibinunton pa nga niya ang pagkadismaya niya sa kanyang tungkulin.” At nagbigay ng halimbawa ang lider, sinabi nito, “May isang pagkakataon na tinukoy ng superbisor ang isa sa mga problema ni Zhang Min sa pagdidilig sa mga baguhan. Hindi ito tinanggap ni Zhang Min at inakala nito na sadya siyang pinupunterya ng superbisor. Nagalit si Zhang Min at sinabi niya, ‘Hindi ko na kayang gawin pa ang tungkuling ito; humanap ka ng ibang gagawa nito!’ Pagkatapos ay umalis si Zhang Min habang umiiyak.” Sinabi ng lider na ito ang naging mga pagpapamalas ni Zhang Min, at na tuwing nasasangkot ang pagpapahalaga niya sa sarili at sa katayuan, gumagawa siya ng eksena, at walang makaawat sa kanya. Kahit ang superbisor niya ay napipigilan niya. Ang mga pag-uugali niyang ito ay malubhang nagulo ang buhay iglesia at naapektuhan ang gawain ng pagdidilig. Bagama’t ginagawa ni Zhang Min ang tungkulin niya sa loob ng mga taong ito ng kanyang pananampalataya sa Diyos hindi man lang niya hinangad ang katotohanan, at kapag may mga nangyayari sa kanya, hindi niya kailanman tinanggap ang mga iyon mula sa Diyos, hindi rin siya kailanman nagnilay sa kanyang sarili at natuto ng mga bagong aral. Siya ay isang hindi mananampalataya. Kasunod nito, binasa ni Wang Yu ang isang sipi ng mga salita ng Diyos: “Nakabatay sa kanilang pag-uugali ang pamantayang ginagamit ng mga tao upang hatulan ang ibang mga tao; matuwid yaong ang asal ay mabuti, habang masama yaong ang asal ay karumal-dumal. Ang pamantayan ng Diyos sa paghatol sa mga tao ay batay sa kung nagpapasakop ba o hindi sa Kanya ang kanilang diwa; matuwid na tao ang nagpapasakop sa Diyos, samantalang ang hindi nagpapasakop ay kaaway at isang masamang tao, mabuti man o masama ang pag-uugali ng taong ito at kung tama man o mali ang kanyang pananalita” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Pagkatapos ay nagbahagi siya at sinabi, “Hinuhusgahan ng mga tao ang iba base sa mga panlabas ng mga ito. Kung mukhang mabuti ang pag-uugali ng isang tao, mabuting tao na ito, at kung mukhang masama, masamang tao na ito. Tinitingnan ng Diyos ang mga tao batay sa kalikasang diwa nila at sa saloobin nila sa katotohanan. Tinitingnan ng Diyos kung kaya bang magpasakop ng mga tao sa Kanya at sa katotohanan, hindi sa kung gaano sila mukhang tumatalikod, nagdurusa, at gumagawa sa panlabas.” Sa pamamagitan ng pagbabahaging ito, napagnilayan ko na ang dahilan kaya ako nalungkot para kay Zhang Min noong pinaalis siya ay dahil nakita ko lang ang mga panlabas niya. Nakita ko na nagawa niyang abandonahin ang pamilya niya, bitiwan ang propesyon niya, tiisin ang pagdurusa, at magbayad ng halaga, at kapag nahaharap sa mga problema ang mga baguhan, hindi siya nag-aatubiling naglaan ng oras para makipagbahaginan sa kanila, kaya naniwala akong isa siyang taong naghahangad sa katotohanan. Gayunman, hindi ko tiningnan kung nagagawa ba niyang tanggapin ang katotohanan o magpasakop dito kapag may nangyayari sa kanya o kung ano ba ang mga resultang nakamit sa kanyang tungkulin. Akala ko ay masyadong mahigpit ang mga hinihingi sa kanya ng sambahayan ng Diyos, at na hindi dapat siya pinaalis. Pero lumabas na hindi ko makilatis ang mga tao at bagay, napakamangmang ko.

Kalaunan, noong nakipagtipon ako sa isang maliit na grupo, nalaman ko na tungkol sa pag-aalis kay Zhang Min, may pananaw din ang mga kapatid na “Dapat kilalanin ang isang tao dahil sa pagsisikap nito, kahit hindi dahil sa merito.” Nang pinagtuunan ko ang problemang ito, natuklasan ko ang ilang sipi ng mga salita ng Diyos para basahin. Sabi ng Makapangyarihang Diyos: “Hindi hinangad ni Pablo ang katotohanan. Nanalig lang siya sa Diyos dahil naghangad siya ng isang kinabukasan at hantungan para sa kanyang laman. Hinangad lang niyang magtamo ng mga gantimpala at isang korona. Napakaraming sinabi ng Diyos, dinisiplina, binigyan ng kaliwanagan at tinanglawan siya nang husto, pero hindi siya nagpasakop sa Diyos o tumanggap sa katotohanan. Palagi siyang naghihimagsik laban sa Diyos at nilalabanan ang Diyos, at sa huli, siya ay naging isang anticristo at nakondena at naparusahan. Nagsisilbing halimbawa si Pablo ng kung ano ang hindi dapat na gawin. … Ayon sa mga kuru-kuro at imahinasyon ng tao, naiisip ng mga tao na, ‘Hindi dapat tinrato ng Diyos si Pablo nang ganoon. Napakarami nang nagawa at pinagdusahan ni Pablo. Dagdag pa rito, siya ay tapat at masugid sa Diyos. Bakit siya tatratuhin ng Diyos nang ganoon?’ Tama bang sabihin ito ng mga tao? Nakaayon ba ito sa katotohanan? Sa papaanong paraan naging lubhang tapat o masugid si Pablo sa Diyos? Hindi ba nila binabaluktot ang mga katunayan? Naging tapat at masugid si Pablo sa pagtatamo ng mga pagpapala para sa kanyang sarili. Katapatan at debosyon ba iyon sa Diyos? Kapag hindi nauunawaan ng mga tao ang katotohanan, hindi malinaw na nakikita ang diwa ng isang problema, at bulag na nagsasalita batay sa kanilang mga damdamin, hindi ba’t naghihimagsik sila laban sa Diyos at lumalaban sa Kanya? Hindi na nakapagtatakang kinagigiliwan ng lahat si Pablo! Ang mga kay Satanas ay palaging giliw na giliw kay Satanas, at nagsasalita pa nga para kay Satanas batay sa kanilang mga damdamin. Nangangahulugan ito na bagama’t tila humiwalay ang mga tao mula kay Satanas, nananatili silang magkaugnay. Sa katunayan, kapag nagsasalita ang mga tao para kay Satanas, nagsasalita rin sila para sa kanilang sarili. Nakikisimpatiya ang mga tao kay Pablo dahil katulad nila siya, at sila ay nasa landas na pareho ng sa kanya. Ayon sa sentido kumon ng tao, hindi dapat tinrato ng Diyos nang ganoon si Pablo, pero ang ginawa Niya ay ang kabaligtaran mismo ng sentido kumon ng tao. Ito ang matuwid na disposisyon ng Diyos, at ito ang katotohanan. Kung magsasalita ang isang tao alinsunod sa sentido kumon ng tao, maaari niyang sabihin, ‘Kahit pa walang masyadong nakamit si Pablo, nagtrabaho at nagsikap naman siya nang mabuti. Dapat ay napagbigyan man lamang siya alang-alang sa bilang ng mga taon na nagdusa siya. Kahit pa isa lamang siyang trabahador, ayos lang ito. Hindi siya dapat pinarusahan o napunta sa impiyerno.’ Ito ang sentido kumon at ang mga damdamin ng tao—hindi ito ang katotohanan. Ano ang pinakakaibig-ibig na aspekto ng Diyos? Na wala Siya ng sentido kumon ng tao. Lahat ng ginagawa Niya ay alinsunod sa katotohanan at sa Kanyang diwa. Nagpapakita Siya ng matuwid na disposisyon. Walang pakialam ang Diyos sa iyong mga personal na kagustuhan, ni sa mga obhetibong katunayan ng kung ano ang iyong mga nagawa. Itinatakda at tinutukoy ng Diyos kung anong uri ka ng tao batay sa kung ano ang iyong ginagawa, kung ano ang ibinubunyag mo, at ang landas na tinatahak mo, at pagkatapos ay iniaakma ang pinakanararapat na saloobin sa iyo. Ganito nangyari ang kinalabasan ni Pablo. Kung titingnan ang kaso ni Pablo, tila walang pagmamahal ang Diyos. Sina Pedro at Pablo ay kapwa mga nilikha, pero habang sinang-ayunan at pinagpala ng Diyos si Pedro, inilantad, masusing sinuri, hinatulan, at kinondena naman Niya si Pablo. Hindi mo makita ang pagmamahal ng Diyos sa paraan ng pagpapasya Niya sa kinalabasan ni Pablo. Kaya, batay sa nangyari kay Pablo, masasabi mo bang hindi nagmamahal ang Diyos? Hindi, hindi mo masasabi iyon, dahil dinisiplina siya ng Diyos nang maraming beses, tinanglawan siya, binigyan siya ng maraming pagkakataon para magsisi, pero mariing tumanggi si Pablo at tinahak niya ang landas ng paglaban sa Diyos. Kaya sa huli, kinondena at pinarusahan siya ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pag-unawa Lamang sa Katotohanan Malalaman ng Isang Tao ang mga Gawa ng Diyos). “Sa huli ay sasabihin ng ilang tao, ‘Napakarami kong nagawang gawain para sa Iyo, at bagama’t maaaring wala akong nagawang naging tanyag, naging masigasig pa rin ako sa aking mga pagsisikap. Hindi Mo ba ako maaaring papasukin na lamang sa langit para kainin ang bunga ng buhay?’ Kailangan mong malaman kung anong uri ng mga tao ang Aking nais; yaong mga hindi dalisay ay hindi pinapayagang makapasok sa kaharian, yaong mga hindi dalisay ay hindi pinahihintulutang dungisan ang banal na lupain. Bagama’t maaaring marami kang nagawang gawain, at gumawa ka sa loob ng maraming taon, sa huli kung kalunus-lunos pa rin ang iyong karumihan, hindi katanggap-tanggap sa batas ng Langit na nais mong pumasok sa Aking kaharian! Mula sa pundasyon ng mundo hanggang ngayon, hindi Ako kailanman nakapag-alok ng madaling daan patungo sa Aking kaharian para sa mga sumisipsip sa Akin. Ito ay isang panuntunan sa langit, at walang sinumang makasusuway rito! Kailangan mong hangarin ang buhay. Ngayon, yaong mga gagawing perpekto ay kauri ni Pedro: Sila yaong mga naghahangad ng mga pagbabago sa kanilang sariling disposisyon, at handang magpatotoo sa Diyos at tuparin ang kanilang tungkulin bilang isang nilikha. Ang ganitong mga tao lamang ang gagawing perpekto. Kung umaasa ka lang sa mga gantimpala, at hindi mo hinahangad na baguhin ang iyong sariling disposisyon sa buhay, lahat ng iyong pagsisikap ay mawawalan ng saysay—at ito ay isang katotohanang hindi mababago!” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). “Pinagpapasyahan Ko ang hantungan ng bawat tao hindi batay sa gulang, katandaan, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Ito ay isang di-nababagong katotohanan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Mula sa mga salita ng Diyos, nakita ko na ang disposisyon ng Diyos ay matuwid at banal. Kung ano ang kalalabasan ng isang tao at kung maliligtas ba ito o hindi ay hindi nakadepende kung gaano karaming gawain ang mukhang ginagawa niya o kung gaano niyang mukhang tinatalikuran at ginugugol ang sarili niya. Ang mahalaga ay kung hinahangad ba ng taong ito ang katotohanan o hindi, at kung binabago ba nito ang buhay disposisyon niya o hindi. Kung pinagtutuunan lamang niya ang pagsisikap nang husto at hindi niya hinahangad ang pagbabago sa buhay disposisyon niya, kung magkagayon, sa huli, hindi niya magagawang manindigan at kailangan siyang itiwalag sa malao’t madali. Katulad ito ni Pablo noong Kapanahunan ng Biyaya. Siya ay gumawa sa loob ng maraming taon, nagtiis ng maraming pagdurusa, nagtamo ng ilang tao habang ipinalalaganap ang ebanghelyo, at nagtatag ng maraming iglesia, pero ang paggugugol niya ng kanyang sarili ay para lamang magkamit ng mga gantimpala at korona, at ang layunin niya ay ang makipagtransaksyon sa Diyos. Dagdag pa rito, ang kalikasan ni Pablo ay sobrang mapagmataas at palalo, at wala siyang pagsasaalang-alang sa kahit kanino, nagpatotoo pa nga siya na namuhay siya nang katulad ng ginawa ni Cristo. Tinahak ni Pablo ang landas ng anticristo na lumalaban sa Diyos, at sa huli, sinalungat niya ang disposisyon ng Diyos at pinarusahan siya ng Diyos. Nagkamali rin ako noong pagdating sa pagpapaalis kay Zhang Min. Naniwala akong nagsikap si Zhang Min at inabandona niya ang pamilya niya at binitiwan ang kanyang propesyon para gawin ang tungkulin niya, at na dapat siyang kilalanin sa pagsisikap niya kahit hindi na dahil sa kanyang merito, o kahit papaano ay dahil sa kung gaano siya kapagod, at sa pinakamababa, dapat na mabigyan siya ng pagkakataong magsisi. Ngayon, kung titingnan ang patuloy niyang mga ipinamamalas, nakita kong hindi niya tinanggap kahit kaunti ang katotohanan at tutol siya sa katotohanan, at sa tuwing may nangyayari sa kanya, basta’t makakanti nito ang pagpapahalaga niya sa sarili at ang katayuan niya, gumagawa siya ng eksena. Bukod sa hindi niya tinanggap ang mga patnubay at tulong ng mga kapatid, siya rin ay labis na nakakagulo, nagmumura at nagsasalita nang walang kabuluhan, at binubunton niya ang pagkadismaya niya sa kanyang tungkulin. Hindi siya katulad ng isang taong nananampalataya sa Diyos. Noong inilantad at tinukoy ng mga kapatid ang mga problema niya, inakala niyang sinasadya nilang ipahiya siya, at minsan, pakiramdam niya ay naaagrabyado siya kaya binabalewala niya ang lider, na naging dahilan kaya hindi maipatupad ng lider ang gawain. Dahil nasa iglesia siya, nagdala siya ng kaguluhan sa mga kapatid at sa gawain, at masasabing mas lamang ang mga negatibo sa mga positibo. Ang pagpapaalis sa kanya ng iglesia ay ganap na nagbunyag sa katuwiran ng Diyos. Gayunman, hindi ko hinusgahan ang isyung ito batay sa mga katotohanang prinsipyo. Nang marinig ko na pinaalis si Zhang Min, mali ang naging pagkaunawa ko sa Diyos at ipinagtanggol ko si Zhang Min. Nakita ko na wala akong katotohanan at hindi ko alam kung paano kilatisin ang mga tao, at na pwede kong labanan ang Diyos anumang oras.

Kalaunan, nabasa ko ang isa pang sipi ng mga salita ng Diyos. Sabi ng Makapangyarihang Diyos: “Ang mga taong nanggugulo nang wala sa katwiran ay maaaring hindi gumagawa ng anumang lubos na mapanlinlang o masamang gawa, ngunit sa sandaling masangkot ang kanilang mga interes, reputasyon, o dignidad, agad silang sumasabog sa galit, nagwawala, kumikilos nang barbariko, at nagbabanta pa nga na sasaktan ang kanilang sarili. Sabihin mo sa Akin, kung ang gayong kakatwa at barbarikong tao ay lilitaw sa isang pamilya, hindi ba’t magdurusa ang buong pamilya? Ang tahanan ay mababalot ng hindi kaaya-aya at mapanglaw na atmospera, mapupuno ng mga iyak at hiyaw, kaya magiging napakahirap nang manirahan dito. May mga gayong tao ang ilang iglesia; bagamat maaaring hindi halata kapag normal ang lahat ng bagay-bagay, hindi mo alam kung kailan sila sasabog at magbubunyag ng kanilang sarili. Kabilang sa mga pangunahing pagpapamalas ng mga gayong tao ang pagwawala, paglilitanya ng mga argumentong katawa-tawa, at hayagang pagmumura, at iba pa. Kahit na isang beses lang sa isang buwan o tuwing kalahating taon nangyayari ang mga pag-uugaling ito, nagdudulot ang mga ito ng matinding pagkabagabag at paghihirap, nagdudulot ng iba't ibang antas ng panggugulo sa buhay-iglesia ng karamihan sa mga tao. Kung talagang nakumpirma na ang isang tao ay nabibilang sa kategoryang ito, kailangang agaran siyang pangasiwaan at paalisin sa iglesia. Maaaring sabihin ng ilan, ‘Hindi naman gumagawa ng talagang masama ang mga taong ito. Hindi sila maaaring ituring na masasamang tao; dapat silang pagtiisan at pagpasensyahan.’ Sabihin Mo sa Akin, ayos lang ba na hindi pangasiwaan ang mga gayong tao? (Hindi.) Bakit hindi? (Dahil nagdudulot ng malaking abala at pagkayamot ang mga kilos nila sa karamihan ng mga tao, at nagdudulot din ng mga kaguluhan sa buhay-iglesia.) Mula sa kongklusyong ito, malinaw na iyong mga gumugulo sa buhay-iglesia, kahit na hindi sila masasamang tao o mga anticristo, ay hindi dapat manatili sa iglesia. Dahil hindi nagmamahal sa katotohanan ang mga gayong tao, bagkus ay tumututol sila sa katotohanan, kahit ilang taon na silang nananampalataya sa Diyos o kahit ilang sermon ang naririnig nila, hindi nila tatanggapin ang katotohanan. Kapag gumawa sila ng masama at pinungusan sila, nagwawala sila at naglilitanya nang walang saysay. Kahit may isang taong nagbabahagi sa kanila ng katotohanan, hindi nila ito tinatanggap. Walang sinuman ang may kayang pangatwiranan sila. Kahit kapag nagbabahagi Ako ng katotohanan sa kanila, maaaring nananahimik lang sila sa panlabas pero sa loob-loob nila ay hindi nila ito tinatanggap. Kapag nahaharap sa aktuwal na sitwasyon, kumikilos pa rin sila gaya ng nakagawian nila. Hindi sila nakikinig sa Aking mga salita, kaya mas lalong hindi nila tatanggapin ang inyong payo. Bagamat hindi gumagawa ng malalaking kasamaan ang mga taong ito, hindi nila tinatanggap ang katotohanan kahit kaunti. Kung titingnan ang kanilang kalikasang diwa, bukod sa wala silang konsensiya at katwiran, nagdudulot din sila ng walang kwentang abala at sila ay nagiging hindi makatwiran. Makakamit ba ng mga gayong tao ang pagliligtas ng Diyos? Tiyak na hindi! Ang mga hinding-hindi tumatanggap sa katotohanan ay katumbas ng mga hindi mananampalataya, sila ay mga alipores ni Satanas. Kapag hindi nasusunod ang kanilang gusto, nagwawala sila, patuloy na naglilitanya ng mga kakatwang argumento, at hindi sila nakikinig sa katotohanan kahit paano ito ibahagi. Ang mga gayong tao ay mga nangugulo nang wala sa katwiran, ganap na mga diyablo at masasamang espiritu; mas masahol pa sila sa mga hayop! Sila ay katulad ng mga taong wala sa katinuan, at hindi nila kailanman kayang tunay na magsisi. Habang mas matagal silang nananatili sa iglesia, mas dumarami ang kanilang kuru-kuro tungkol sa Diyos, mas dumarami ang kanilang mga di-makatwirang hinihingi sa sambahayan ng Diyos, at mas lumalaki ang kaguluhan at pinsalang idinudulot nila sa buhay-iglesia. Ito ay nakakaapekto sa buhay pagpasok ng mga hinirang ng Diyos at sa normal na pag-usad ng gawain ng iglesia. Ang kanilang pamiminsala sa gawain ng iglesia ay hindi mas mababa kaysa sa pamiminsala ng masasamang tao; dapat maaga pa lang ay alisin na sila sa iglesia. Sinasabi ng ilan, ‘Hindi ba’t medyo nagiging barbariko lang sila? Wala pa sila sa punto ng pagiging masama, kaya hindi ba’t mas mabuti kung tatratuhin sila nang may pagmamahal? Kung papanatilihin natin sila, baka magbago sila at maligtas.’ Sinasabi Ko sa iyo, imposible iyon! Walang ‘baka’ rito—ang mga taong ito ay talagang hindi maliligtas. Ito ay dahil hindi nila kayang maunawaan ang katotohanan, lalong hindi nila kayang tanggapin ito; wala silang konsensiya at katwiran, hindi normal ang proseso ng kanilang pag-iisip, at ni wala sila ng pinakasimpleng sentido komun na kinakailangan para maging tao. Sila ay mga taong wala sa katinuan. Talagang hindi inililigtas ng Diyos ang mga gayong tao” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 26). Mula sa mga salita ng Diyos, nakita ko na bagama’t walang ginagawang malaking kasamaan ang mga taong labis na nanggugulo, tuwing may isang bagay na nasasangkot ang kanilang mga interes, gumagawa sila ng eksena at nagsasabi ng mga huwad na pangangatwiran. Gaano man magbahagi sa kanila ang isang tao tungkol sa katotohanan, hindi nila ito tinatanggap, at malubha nilang ginugulo ang buhay iglesia. Dagdag pa, ang mga gayong tao na labis na nakakagulo ay walang konsensiya at katwiran ng normal na pagkatao, at kahit na gaano man karaming taon na silang nananampalataya sa Diyos, hindi nila maunawaan ang kahit isang katiting na katotohanan. Hindi inililigtas ng Diyos ang gayong mga tao. Si Zhang Min ay ganitong klaseng tao. Basta’t nakakanti ang mga interes niya, lilikha siya ng gulo at gagawa ng malaking eksena, ang isang maayos na pagtitipon ay ginagawa niyang magulo. Nagiging imposible para sa iba na kumalma at pagbahaginan ang mga salita ng Diyos. Ang ganitong mga uri ng tao ay dapat na pangasiwaan nang napapanahon para maprotektahan ang buhay iglesia. Sa katunayan, alam na alam ng mga taong may katiting na konsensiya at katwiran na ang mapaalis ay hindi aksidente, at pakakalmahin nila ang kanilang puso para wastong mapagnilayan ang kanilang sarili at matuto ng mga aral mula roon. Kahit na hindi sila nakakaunawa sa oras na iyon, kahit papaano ay hindi nila ipagkakalat ang mga kuru-kuro nila at ipapahayag ang mga emosyon nila; ang mga taong ganito ay may katiting na may-takot-sa-Diyos na puso at may pagkakataon pang magsisi. Pero nang nangyari kay Zhang Min ang bagay na ito, hindi siya naghanap sa katotohanan o nagnilay-nilay sa sarili, at sa halip ay puno siya ng mga kuru-kuro at maling pagkaunawa sa Diyos, hinuhusgahan niya na hindi matuwid ang Diyos, at tinatanong pa niya kung bakit binigyan ng Diyos ang iba ng pagkakataon samantalang siya ay hindi. Matapos paalisin, hindi pa rin niya pinagnilayan ang sarili niya, nagdadahilan siya at tumututol laban sa Diyos habang ibinubulalas ang kanyang pagkainis at galit, ipinagkakalat niya rin ang kanyang mga kuru-kuro at inililigaw ang mga tao. Dahil wala siyang ni katiting na saloobin ng pagsisisi, ang pagpapaalis sa kanya ay ganap na katuwiran ng Diyos!

Mula sa karanasang ito, naunawaan ko kung gaano kahalaga na makilatis ang diwa ng mga tao batay sa mga salita ng Diyos. Ang kasabihang “Dapat kilalanin ang isang tao dahil sa pagsisikap niya, kahit hindi dahil sa merito” ay isang panlilinlang at hindi alinsunod sa katotohanan. Ang mga hindi nakakaalam kung paano kilatisin ang iba batay sa mga salita ng Diyos ay maililigaw at ituturing pa ang mga hindi mananampalataya at ang masasamang tao bilang kanilang mga kapatid at ipagtatanggol pa ang mga ito. Ang pagtingin lamang sa mga tao at bagay ayon sa mga salita ng Diyos ang tumpak. Hindi na ako naaawa kay Zhang Min dahil pinaalis siya, at mas alerto na rin ako para matiyak na kapag pinupungusan, hinahatulan o kinakastigo ako, magagawa kong hanapin ang katotohanan, pagnilayan ang sarili ko, at manalig na anumang ginagawa ng Diyos ay matuwid. Ang katunayang may naaani akong mga gantimpala ay isang resultang nakakamit ng mga salita ng Diyos.


38. Bakit Hindi Ko Matanggap nang Matiwasay ang Aking Tungkulin

Ni Song Chuying, Tsina

Sa pagtatapos ng Marso 2023, hiniling sa akin ng mga lider na pangasiwaan ang gawain ng paglilinis ng iglesia. Nakadama ako ng matinding pressure noong sinabi nila ito sa akin, at naisip ko, “Mababaw ang pagkaunawa ko sa katotohanan at wala akong pagkilatis. Kung hindi ko kayang gumawa ng aktuwal na trabaho, baka hindi magtagal ay tanggalin ako. Sobrang nakakahiya iyon! Mas kaunti ang responsabilidad ng pagiging miyembro ng isang pangkat at may superbisor na magsusuri sa mga bagay-bagay, kaya mas maliit ang pagkakataong magkamali. Kapag naging superbisor ako, dadami ang trabaho, at sa oras na magkamali ako, maaantala ang trabaho, o mas malala pa, hahantong ito sa mga maling akusasyon at parusa. Magiging malaking pagsalangsang iyon! Ang paggawa ng tungkulin ay itinakda para maging isang paraan para maghanda ng mabubuting gawa, pero kung labis akong sasalangsang, magaan na kaparusahan na ang matanggal ako at mapahiya, at sa mas malalalang kaso, maaari akong mapatalsik sa iglesia. Maganda pa rin ba ang magiging kalalabasan at destinasyon ko kung magkaganoon?” Dahil iniisip ko ito, nagdahilan na lang ako para tanggihan ang tungkulin sa pamamagitan ng pagsasabing mababaw ang buhay pagpasok ko, at hindi ako angkop para sa tungkuling ito. Wala masyadong sinabi ang lider ngunit sinabihan niya akong magpatuloy sa paghahanap. Sa mga sumunod na araw, pinanghihinaan ako ng loob sa tuwing naiisip ko ang sinabi ng lider. Nagkataon din na noong mga panahong iyon, mayroon akong problema sa pagkilatis sa pag-uugali ng isang tao. Tumingin lang ako sa mabibigat na kinahinatnan ng masasama niyang kilos at tinukoy ko siya bilang isang masamang tao nang hindi sinusuri ang kanyang kalikasang diwa o kadalasang pag-uugali. Kalaunan ko lang napagtanto na bagama’t ang taong ito ay nakagawa ng masasamang bagay, hindi siya masamang tao. Ang pangyayaring ito ay mas nagpabigat pa ng puso ko. Ang pagkakamali kong ito ay muntik nang makapinsala ng isang tao at gumambala sa gawain ng pag-aalis. Talagang kulang ang pagkilatis ko. Kung naging superbisor ako at nagkamali ulit, hindi ba’t mas lalo lang akong sasalangsang? Naisip ko si Sister Lin Fang, ang kakatanggal lang na superbisor dahil hindi siya gumawa ng aktuwal na gawain at nabigo siya sa pangangasiwa at pagsusuri sa gawain. Ang dalawang superbisor na nauna sa kanya ay napatalsik mula sa iglesia dahil napakarami ng masasamang nagawa nila. Mas lalo ko pang naramdaman na ang pagiging isang superbisor ay masyadong mapanganib, at kung hindi ko magagawa nang maayos ang trabaho, tatanggalin lang ako o hindi magtatagal ay ititiwalag. Mas ligtas kung isang miyembro lang ako ng pangkat. Pero ang tahasang pagtanggi sa tungkulin ay hindi rin angkop, kaya nagdadalawang-isip ako. Sa mga sumunod na araw, patuloy kong pinag-isipan ang mga bagay na ito, pakiramdam ko ay naiipit ako masyado, at naapektuhan ang kalagayan ko. Nanalangin ako sa Diyos at humingi ng Kanyang gabay.

Sa isa sa aking mga debosyonal, nabasa ko ang artikulo ng patotoong batay sa karanasan, kung saan ang bida ay laging nagdadahilan at tumatanggi sa mga tungkulin dahil iniisip niya ang sarili niyang pride at mga interes, ngunit kalaunan, napagtanto niya na ang mga tungkulin ay bahagi ng kataas-taasang kapangyarihan at mga pagsasaayos ng Diyos, at na pinagmamasdan ng Diyos ang saloobin niya sa mga tungkulin, at kailangan niya munang magpasakop. Kailangan ko rin munang pumasok sa katotohanan ng pagpapasakop sa Diyos. Kaya, hinanap ko ang isang sipi ng salita ng Diyos na may kaugnayan dito. Nabasa ko na sinasabi sa mga salita ng Diyos: “Noong gumawa si Noe ayon sa tagubilin ng Diyos, hindi niya alam kung ano ang mga layunin ng Diyos. Hindi niya alam kung ano ang gustong maisakatuparan ng Diyos. Binigyan lang siya ng Diyos ng utos at binilinan siyang gumawa ng isang bagay, at nang walang gaanong paliwanag, nagpatuloy si Noe at ginawa ito. Hindi niya sinubukang alamin ang mga pagnanais ng Diyos nang palihim, ni hindi siya lumaban sa Diyos o nagpakita nang kawalang-katapatan. Humayo lamang siya at ginawa ito nang may malinis at simpleng puso. Anuman ang ipinagawa ng Diyos, ginawa niya, at ang pagpapasakop at pakikinig sa salita ng Diyos ang pananampalatayang naging pundasyon ng kanyang mga pagkilos. Ganito katapat at kasimple ang pagharap niya sa ipinagkatiwala ng Diyos. Ang kanyang diwa—ang diwa ng kanyang mga pagkilos ay pagpapasakop, hindi pagdadalawang-isip, hindi paglaban, at higit pa rito, hindi pag-iisip ng mga pansarili niyang kapakanan o pakinabang at kawalan. At higit pa, noong sinabi ng Diyos na gugunawin Niya ang mundo sa pamamagitan ng isang baha, hindi tinanong ni Noe kung kailan o kung anong mangyayari sa mga bagay-bagay, at tiyak na hindi tinanong ang Diyos kung paano Niya gugunawin ang mundo. Gumawa lang si Noe ayon sa tagubilin ng Diyos. Sa paano mang paraan nais ng Diyos na gawin ito at kung sa ano gawa ito, ginawa niya mismo ang hiningi ng Diyos at kaagad na sinimulan ang paggawa. Kumilos siya alinsunod sa mga tagubilin ng Diyos nang may saloobing nagnanais na magbigay-kasiyahan sa Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I). Sa pagbabasa ng mga salita ng Diyos, napagtanto ko na ang hinihingi ng Diyos sa mga tao ay ang magawang magpasakop sa anumang sitwasyon at ito ang katwirang dapat taglay ng mga nilikha. Nakita ko na busilak ang puso ni Noe sa kanyang pagharap sa atas ng Diyos. Sumunod lang siya at nagpasakop. Hindi na niya isinaalang-alang ang bilang ng mga paghihirap na maaari niyang harapin sa paggawa ng arka, o kung anong mga responsabilidad ang maaari niyang pasanin kung hindi ito magagawa nang maayos. Gusto lang niyang isaalang-alang ang mga layunin ng Diyos, upang magawa ang arka ayon sa hinihingi ng Diyos sa lalong madaling panahon, para maisakatuparan ang kalooban ng Diyos. Ngunit nang mabigyan ako ng tungkulin, nabalisa ang isipan ko, at paulit-ulit kong inisip ang mga paghihirap, kinabukasan, at hantungan ko. Naisip ko na masyadong mapanganib ang pagiging superbisor at malamang ay sumalangsang ako, at na kung marami akong magagawang pagsalangsang, hindi magiging maganda ang kalalabasan ko. Nang maisip ko ang mga ito, nakita ko na hindi ko talaga kayang magpasakop, at patuloy kong gustong magdahilan para iwasan ang tungkuling ito. Sa pag-iisip nito, nahiya talaga ako. Napakaraming taon na akong nananampalataya sa Diyos ngunit wala pa rin akong pangunahing pagpapasakop. Talagang walang-wala akong katotohanang realidad. Hindi ako pwedeng magpatuloy nang ganito. Bagama’t mayroon akong mga paghihirap at alalahanin, kailangan ko munang magpasakop at tanggapin ang tungkuling ito.

Kalaunan, nabasa ko ang isa pang sipi ng mga salita ng Diyos at nagkaroon ako ng kaunting pagkaunawa tungkol sa kalagayan ko. Sabi ng Diyos: “Batay sa saloobin ng mga anticristo sa Diyos, sa mga kapaligiran at mga tao, mga pangyayari, at mga bagay na isinaayos ng Diyos, sa pagbubunyag at pagdidisiplina ng Diyos sa kanila, at iba pa, mayroon ba silang kahit katiting na layunin na hanapin ang katotohanan? Mayroon ba silang kahit katiting na layunin na magpasakop sa Diyos? Mayroon ba silang kahit katiting na pananalig na ang lahat ng ito ay hindi aksidente kundi nasa ilalim ng kataas-taasang kapangyarihan ng Diyos? Mayroon ba silang ganitong pagka-unawa at kamalayan? Maliwanag na wala. Ang ugat ng pagiging mapagbantay nila ay masasabing nagmumula sa mga pagdududa nila tungkol sa Diyos. Ang ugat ng paghihinala nila sa Diyos ay masasabi ring nagmumula sa mga pagdududa nila tungkol sa Diyos. Dahil sa mga resulta ng pagsisiyasat nila sa Diyos, lalo silang nagiging mapaghinala sa Diyos, at kasabay nito, mas nagiging mapagbantay sila laban sa Diyos. Batay sa iba’t ibang kaisipan at pananaw na nabubuo mula sa pag-iisip ng mga anticristo, pati na rin sa iba’t ibang pamamaraan at pag-uugali na nabubuo sa pangingibabaw ng mga kaisipan at pananaw na ito, sadyang hindi makatwiran ang mga taong ito; hindi nila kayang maunawaan ang katotohanan, hindi nila kayang magkaroon ng tunay na pananalig sa Diyos, hindi nila kayang lubusang manampalataya at kilalanin ang pag-iral ng Diyos, at hindi nila kayang manampalataya at kilalanin na may kataas-taasang kapangyarihan ang Diyos sa lahat ng nilikha, na may kataas-taasan Siyang kapangyarihan sa lahat ng bagay. Ang lahat ng ito ay bunga ng kanilang buktot na disposisyong diwa” (Ang Salita, Vol. IV. Paglalantad sa mga Anticristo. Ikalimang Ekskorsus). Mula sa mga salita ng Diyos nakita ko na ang mga anticristo ay hindi nananampalataya sa katuwiran ng Diyos kapag may nangyayaring mga bagay. Sa halip na hanapin ang katotohanan upang malaman ang disposisyon ng Diyos, gumagamit sila ng mga kuru-kuro ng tao, mga imahinasyon, at mga satanikong pilosopiya para suriin ang gawain ng Diyos at ang mga sitwasyong isinasaayos Niya. Samakatwid, nagiging maingat sila at hindi nila nauunawaan ang Diyos. Ang buktot na kalikasan ng anticristo ang nagdulot nito. Sa pagsusuri ko sa aking sarili sa liwanag ng mga salita ng Diyos, nakita kong kapareho nito ang kalagayan ko. Nang makita kong tinanggal at itiniwalag ang naunang tatlong superbisor, hindi ko hinanap ang katotohanan, hindi isinaalang-alang kung bakit sila nabigo, o kaya ay nagkaroon ng pagkilatis at natuto ng mga aral mula sa mga pagkakamali nila. Sa halip, naging maingat ako, namuhay sa mga satanikong pilosopiya gaya ng “Sa pag-iingat nagmumula ang kaligtasan,” at “Kapag mas malaki sila, mas mahirap kapag sila’y nahulog.” Pakiramdam ko ay masyadong mapanganib ang pagiging superbisor, at kung magdulot ko ang anumang mga maling akusasyon at parusa, ito ay magiging isang malaking pagsalangsang, at hindi ako magkakaroon ng mabuting kalalabasan o hantungan. Naisip ko na kailangan kong protektahan ang sarili ko para maiwasan ang mga panganib, kaya nagpatuloy ako sa pagdadahilan para maiwasan ang tungkuling ito. Kalaunan, tinanong ko ang aking sarili, “Ano ang mga layunin ng Diyos sa pagbibigay sa akin ng tungkuling ito? Ang pangangasiwa sa gawaing pag-aalis ay nagpapasan ng mabibigat na responsabilidad, ngunit magagawa kong makilala ang iba’t ibang uri ng mga masamang tao, anticristo, at hindi mananampalataya, na makatutulong sa akin para sa mabilis na pag-usad sa pagkilatis sa mga tao. Gayundin, kabilang sa pagiging superbisor ang pag-aasikaso sa maraming problema, at ito ang magtutulak sa akin para hanapin ang mga katotohanang prinsipyo na may kaugnayan dito at sangkapan ang aking sarili ng katotohanan, na isang magandang pagkakataon para makapagsanay. Pero sa halip na hanapin ang katotohanan sa bagay na ito, lagi kong naiisip na ang pagiging superbisor ay nangangahulugan ng pagpasan ng mas mabibigat na responsabilidad at na mas madali akong mabubunyag at matitiwalag, kaya puno ako ng paghihinala at pag-iingat sa Diyos. Sinugatan ko talaga ang puso ng Diyos!”

Pagkatapos ay naisip ko ang isang sipi ng mga salita ng Diyos: “Na ang Diyos ay matuwid at patas sa lahat. Hindi tinitingnan ng Diyos kung ano ka dati o ang iyong kasalukuyang tayog, tinitingnan Niya kung hinahangad mo ang katotohanan at kung tinatahak mo ang landas ng paghahangad sa katotohanan. … Hinahayaan ka ng Diyos na madapa, mabigo, at gumawa ng mga pagkakamali. Bibigyan ka ng Diyos ng mga pagkakataon at oras upang maunawaan ang katotohanan, isagawa ang katotohanan, unti-unting maunawaan ang Kanyang mga layunin, gawin ang lahat nang naaayon sa Kanyang mga layunin, tunay na magpasakop sa Diyos, at makamit ang katotohanang realidad na hinihingi ng Diyos na taglayin ng mga tao. Gayunpaman, sino ang taong pinakakinasusuklaman ng Diyos? Ito ay ang taong kahit na alam niya ang katotohanan sa kanyang puso, tumatanggi siyang tanggapin ito, lalo na ang isagawa ito. Sa halip, namumuhay pa rin siya sa mga pilosopiya ni Satanas, ngunit itinuturing ang kanyang sarili na mabuti at mapagpasakop sa Diyos habang naghahangad din na iligaw ang iba at magkaroon ng posisyon sa sambahayan ng Diyos. Pinakakinasusuklaman ng Diyos ang ganitong uri ng tao, siya ay isang anticristo. Bagaman lahat ng tao ay may tiwaling disposisyon, ang mga kilos na ito ay may ibang kalikasan. Hindi ito ordinaryong tiwaling disposisyon o normal na pagbubunyag ng katiwalian; sa halip, sinasadya at mapagmatigas mong nilalabanan ang Diyos hanggang sa huli. Alam mo na may Diyos, nananalig ka sa Diyos, ngunit sadya mong pinipiling labanan Siya. Hindi ito pagkakaroon ng mga kuru-kuro tungkol sa Diyos at problema ng maling pagkaunawa; sa halip ay sinasadya mong labanan ang Diyos hanggang sa huli. Maililigtas ba ng Diyos ang isang tulad nito? Hindi ka ililigtas ng Diyos. Ikaw ay kaaway ng Diyos, samakatuwid, ikaw ay isang diyablo at isang Satanas. Maililigtas pa ba ng Diyos ang mga diyablo at mga Satanas?” (Ang Salita, Vol. III. Ang mga Diskurso ni Cristo ng mga Huling Araw. Sa Pananalig sa Diyos, ang Pinakamahalaga ay Isagawa at Danasin ang Kanyang mga Salita). Mula sa mga salita ng Diyos, nakita ko na patas ang Diyos sa mga tao. Hindi itinitiwalag ng Diyos ang mga tao dahil sa panandaliang pagkakamali o kabiguan, ngunit ibinubunyag at itinitiwalag ang mga tao kapag paulit-ulit nilang tinatanggihan ang katotohanan at matigas ang ulo na nilalabanan Siya. Naisip ko kung paano ako humantong sa paggawa ng mga pagkakamali sa pagkilatis ng mga tao dahil sa kakulangan ko sa pagkaunawa, ngunit walang naghanap na papanagutin ako o pigilan akong gawin ang tungkuling ito dahil dito. Ginagamit ng Diyos ang mga pagkakamali ko para sangkapan ako ng katotohanang may kaugnayan sa pagkilatis ng masasamang tao para makabawi sa mga pagkukulang ko. Mas pinag-isipan ko kung bakit nabigo si Lin Fang. Kamakailan lang, narinig ko siyang magsalita tungkol sa mga mali niyang layunin sa kanyang tungkulin. Nang makita niya ang hindi magagandang resulta sa gawain, ipinasa niya ang gawin sa kanyang kapatid, at hindi siya mismo ang umako ng responsabilidad. Nang magbahaginan ang mga nakatataas na pinuno at itinama siya, nagdahilan lang siya at sinubukang ipagtanggol ang kanyang sarili, at tumangging pagnilayan at kilalanin ang kanyang sarili tungkol sa mga isyung ito. Si Lin Fang ay tinanggal hindi dahil sa kanyang mga pagkakamali, kundi higit sa lahat, dahil sa pagtanggi niyang tanggapin ang katotohanan at sa pagiging iresponsable. May dalawa pang ibang superbisor. Ang isa ay may mayabang na disposisyon, autokratiko at laging gustong nasa kanya ang lahat ng awtoridad, at kapag hindi nakinig ang iba sa kanya, susubukan niyang pigilan at pahirapan sila. Ang isa pang superbisor ay patuloy na naghahangad ng reputasyon at katayuan, pinipigilan at hindi isinasama ang mga opinyong salungat. Dumaan sila pareho sa landas ng isang anticristo at pinatalsik sila dahil sa maraming masasamang bagay na ginawa nila. Nakita ko na makatuwiran ang Diyos at na hindi Niya tinatanggal o pinapaalis ang mga tao dahil lamang sa pagkakamaling nagawa nila sa kanilang tungkulin, kundi ayon sa pag-uugali ng mga tao patungkol sa katotohanan ng Diyos, at sa landas na tinatahak nila. Mula sa palagian nilang pag-uugali, malinaw na ang kalikasang diwa nila ay tumututol at namumuhi sa katotohanan, at ang reputasyon at katayuan lang ang hinangad nila at hindi nila pinangalagaan ang gawain ng iglesya, na humantong sa pagbubunyag at pagtitiwalag sa kanila ng Diyos. Ngunit naisip ko na ang mga may katayuan o malaking responsabilidad ay ang mas malamang na mabunyag at matiwalag, habang ang isang ordinaryong kapatid, na mas kaunti ang tungkulin, ang gagawa ng mas kaunting pagsalangsang dahil mas kaunti ang mga bagay na kasangkot, at dahil dito ay makaiiwas sila sa pagkabunyag at pagkatiwalag. Ngunit mga kuru-kuro at imahinasyon ko lang ang mga ito. Lagi akong nakabantay laban sa Diyos at umiiwas sa tungkulin ko. Kahit na wala akong nagawang pagsalangsang, kung hindi ko hinangad ang katotohanan, hindi malilinis o mababago ang tiwali kong disposisyon, at hindi ko matatanggap ang kaligtasan, at sa huli, wala pa rin akong magandang kalalabasan. Habang iniisip ito, naging handa akong tanggapin ang tungkuling ito. Pinahihintulutan ng Diyos ang mga paglihis at mga isyu sa tungkulin ng isang tao, at basta kayang hanapin ng isang tao ang katotohanan pagkatapos, pagnilayan ang kanyang sarili, at mabilis na iwasto ang mga paglihis na ito, patuloy silang gagabayan ng Diyos. Noong pinag-isipan ko ito, nakita ko na medyo matagal ko nang ginagawa ang gawain ng paglilinis, at naunawaan ko na ang ilang prinsipyo sa pagkilatis. Kagyat na nangangailangan ang gawain ng iglesia ng mga tao upang makipagtulungan, kaya kinailangan kong isaalang-alang ang mga layunin ng Diyos at gawin ang aking makakaya para makipagtulungan, dahil ito ang katwiran at pagpapasakop na dapat taglay ko. Ngunit ang isip ko ay puno lamang ng mga kaisipan ng sarili kong mga interes, kalalabasan, at hantungan. Masyado akong naging makasarili at kasuklam-suklam!

Kalaunan, nagbasa pa ako ng mga salita ng Diyos: “Sa anong paraan mali ang pagturing sa paghahangad ng mga pagpapala bilang layunin? Ganap itong sumasalungat sa katotohanan, at hindi ito naaayon sa layunin ng Diyos na magligtas ng mga tao. Dahil ang mapagpala ay hindi isang naaangkop na layuning dapat hangarin ng mga tao, ano ang isang naaangkop na layunin? Ang paghahangad ng katotohanan, ang paghahangad ng mga pagbabago sa disposisyon, at ang magawang magpasakop sa lahat ng pamamatnugot at pagsasaayos ng Diyos: ito ang mga layuning dapat hangarin ng mga tao. Sabihin natin, halimbawa, na ang mapungusan ay nagdudulot sa iyong magkaroon ng mga kuru-kuro at maling pagkaunawa, at hindi mo na magawang magpasakop. Bakit hindi mo magawang magpasakop? Dahil pakiramdam mo ay nakuwestiyon ang iyong hantungan o ang iyong pangarap na mapagpala. Nagiging negatibo ka at sumasama ang loob mo, at gusto mong sukuan ang iyong tungkulin. Ano ang dahilan nito? May problema sa iyong hangarin. Kaya paano ito dapat lutasin? Kinakailangan na agad mong talikuran ang mga maling ideyang ito, at na agad mong hanapin ang katotohanan para lutasin ang problema ng iyong tiwaling disposisyon. Dapat mong sabihin sa iyong sarili, ‘Hindi ako dapat sumuko, dapat ko pa ring magawa nang mabuti ang tungkuling dapat gawin ng isang nilikha, at isantabi ang aking pagnanais na mapagpala.’ Kapag binitiwan mo ang pagnanais na mapagpala at tinahak mo ang landas ng paghahangad sa katotohanan, mawawala ang bigat na pasan mo sa iyong mga balikat. At magagawa mo pa rin bang maging negatibo? Kahit na may mga pagkakataon pa rin na negatibo ka, hindi mo ito hinahayaang limitahan ka, at sa puso mo, patuloy kang nagdarasal at nakikibaka, binabago ang layunin ng iyong paghahangad mula sa paghahangad na mapagpala at magkaroon ng hantungan, ay nagiging paghahangad sa katotohanan, at iniisip mo, ‘Ang paghahangad sa katotohanan ay ang tungkulin ng isang nilikha. Para maunawaan ang ilang partikular na katotohanan ngayon—wala nang mas dakilang pag-aani, ito ang pinakadakilang pagpapala sa lahat. Kahit na ayaw sa akin ng Diyos, at wala akong magandang hantungan, at gumuho ang aking mga pag-asa na mapagpala, gagawin ko pa rin ang aking tungkulin nang maayos, obligado akong gawin iyon. Anuman ang dahilan, hindi ko ito hahayaang makaapekto sa wasto kong paggampan sa aking tungkulin, hindi ko ito hahayaang maapektuhan ang pagsasakatuparan ko sa atas ng Diyos; ito ang prinsipyong sinusunod ko sa aking pagkilos.’ At sa pamamagitan nito, hindi ba’t nadaig mo ang mga paglilimita ng laman?” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o nagdurusa ng kasawian. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang pagtanggap ng mga pagpapala ay tumutukoy sa kapag nagawang perpekto at nagtamasa ng mga biyaya ng Diyos ang isang tao matapos magdanas ng paghatol. Ang magdusa sa kasawian ay tumutukoy sa kapag ang disposisyon ng isang tao ay hindi nagbago matapos siyang magdanas ng pagkastigo at paghatol; hindi niya nadanas na magawang perpekto kundi maparusahan. Ngunit nakatatanggap man sila ng mga pagpapala o nagdurusa sa kasawian, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gawin ang iyong tungkulin para lamang makatanggap ng mga pagpapala, at hindi ka dapat tumangging kumilos dahil sa takot na magdusa ng kasawian. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang paghihimagsik. Sa pamamagitan ng proseso ng paggawa ng kanyang tungkulin unti-unting nagbabago ang tao, at sa pamamagitan ng prosesong ito niya ipinamamalas ang kanyang katapatan. Sa gayon, kapag mas nagagawa mo ang iyong tungkulin, mas maraming katotohanan kang matatanggap, at magiging mas totoo ang iyong pagpapahayag. Yaong mga pabasta-basta sa kanilang tungkulin at hindi hinahanap ang katotohanan ay ititiwalag sa bandang huli, sapagkat ang gayong mga tao ay hindi ginagawa ang kanilang tungkulin sa pagsasagawa ng katotohanan, at hindi isinasagawa ang katotohanan sa paggampan ng kanilang tungkulin. Sila yaong mga nananatiling hindi nagbabago at magdurusa sa kasawian. Hindi lamang marumi ang kanilang mga pagpapahayag, kundi buktot ang lahat ng kanilang ipinapahayag” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Mula sa mga salita ng Diyos, nakita ko na nakatatanggap man ng mga pagpapala ang isang tao o dumaranas ng kasawian, ganap na likas at may katwiran para sa isang nilikha na gawin niya ang kanyang tungkulin. Dahil sumusunod ang mga tao sa Diyos, dapat nilang tuparin ang kanilang mga responsabilidad, dahil ito ang paraan para mamuhay ng isang mahalaga at makabuluhang buhay. Ang mga layunin ng Diyos ay para makapasok ang mga tao sa katotohanang realidad sa pamamagitan ng kanilang tungkulin. Sa pagsasagawa ng tungkulin ng isang tao, maraming mga tiwaling disposisyon ang mabubunyag, at maraming pagkukulang ang masisiwalat. Sa pamamagitan ng pagkakataong ito, mahahanap ng isang tao ang katotohanan at mapagninilayan niya ang kanyang sarili, at nang sa gayon ay maging malinis siya at mabago. Bagama’t humaharap ako ngayon sa mga paghihirap sa pagsasanay bilang isang superbisor, mas makakaasa ako sa Diyos, makapagtutuon sa paghahanap sa katotohanan, makagagawa ng mga tungkulin ko ayon sa mga prinsipyo, makapagsasagawa ng aking mga responsabilidad, at makapagpapakita ng aking katapatan. Kung pagkatapos ng panahon ng pagsasanay, mauwi ako sa pagkakalipat dahil sa hindi sapat na kakayahan ko, hindi ako manghihinayang.

Sa pagsulong, habang ginawa ko ang tungkulin ng isang superbisor, harapin ko man ang mga paghihirap o lumihis sa aking mga tungkulin, nakita ko ito bilang isang magandang pagkakataon para makamit ang katotohanan, makipagbahaginan at maibuod ang mga bagay na ito kasama ang mga kapatid ko, at mahanap ang mga may kaugnayang katotohanang prinsipyo. Unti-unting naging malinaw ang mga katotohanang hindi ko naunawaan dati, at nakausad ako nang kaunti. Hindi na ako nagbabantay laban sa Diyos, at gusto ko lamang na matutunan talaga ang mga aral sa bawat sitwasyong isinasaayos ng Diyos. Nagpapasalamat ako sa Diyos sa pagpapahintulot Niya sa akin na magkamit ng mga tunay na pakinabang at makakuha ng ilang aktuwal na kaalaman.


39. Hindi Madali ang Paglutas sa Pagiging Mapagmataas

Ni Lucas, Timog Korea

Noong 2020, ang gawain ng ebanghelyo ng aming iglesia ay hindi nagkaroon ng magagandang resulta, kaya tinanggal ang diyakono ng ebanghelyo, at ako ang hinirang bilang kapalit. Nang marinig ko ang balitang ito, ako ay parehong nabahala at natuwa, iniisip ko na, “Sapagkat pinili ako ng mga kapatid, ibig sabihin nito ay may potensyal ako. Ilang taon na akong nagpapalaganap ng ebanghelyo, subalit hindi pa ako naging diyakono ng ebanghelyo noon. Ngayong sa wakas ay mayroon na akong pagkakataon, kailangan kong magsikap at ipakita sa lahat ang aking mga kakayahan.” Sa mga sumunod na araw, nakipagtulungan ako sa mga kapatid sa pagpapalaganap ng ebanghelyo, patuloy na binubuod at itinatama ang mga paglihis mula sa naunang gawain, at madalas akong lumapit sa ibang tao upang makipagbahaginan tungkol sa mga isyung hindi ko nauunawaan. Makalipas ang ilang panahon, nagpakita ng malaking pag-unlad ang gawain ng ebanghelyo. Hinikayat kami ng mga lider na ipagpatuloy ang mabuting gawain at pinuri ako ng mga kapatid sa pagiging mapamaraan at pagkakaroon ng mahusay na kakayahan. Labis kong ipinagmamalaki ang sarili ko. Naisip ko, “Dahil ako ang nagdala ng pagbabago sa gawain ng ebanghelyo, tila tunay na mas mahusay ang aking kakayahan kaysa sa dating diyakono ng ebanghelyo.” Lubos akong nasiyahan sa aking sarili, na para bang ako ang naging saligan ng gawain ng ebanghelyo ng iglesia, at na hindi ako kayang palitan. Unti-unti, lalo akong naging higit na mapagmataas, ipinagsawalang-bahala ko ang mga suhestiyon ng mga kapatid at ginawa ko ang lahat ng desisyon nang mag-isa. Kapag tinatalakay ang gawain, madalas ay sinasang-ayunan ng lahat ang mga desisyon, ngunit nauudlot pagdating sa akin. Palagi kong iniisip na tama ang aking sariling mga ideya, at nagpilit akong balewalain ang kanilang mga pananaw at sundin lamang ang sa akin. Isang beses, nangangaral kami sa isang pastor na mula sa isang relihiyosong denominasyon, at nang malaman ito ng dating diyakono ng ebanghelyo, nagbabala siya sa akin na ang taong ito ay mayroong mayabang na disposisyon at medyo baluktot na pang-unawa, kaya mahirap para sa kanya na tanggapin ang tunay na daan, kaya naman iminungkahi niyang mangaral muna ako sa iba. Ngunit tumanggi akong makinig, iniisip ko na, “Ang pastor na ito ay matagal nang nananampalataya sa Panginoon at marami nang relihiyosong kuru-kuro, kaya normal lamang kung hindi niya agad matanggap ang katotohanan. Bukod pa rito, tinanggal ka na, nagpapatunay na sa tungkuling ito ay mas mababa ang kakayahan mo kaysa sa akin. Ngayon na ako na ang diyakono ng ebanghelyo at may malawak na akong karanasan sa pangangaral, naniniwala akong sa pagkakataong ito ay magtatagumpay ako!” Ngunit sa hindi inaasahan, pagkatapos ng ilang araw na pagbabahaginan, marami pa ring kuru-kuro ang pastor. Sa puntong ito, iminungkahi ng lider at ng mga nakikipagtulungang kapatid na, “Mas mabuti pang tumigil muna at maghanap na lang ng iba, at mangaral sa ibang mga may potensyal na tatanggap ng ebanghelyo.” Nadismaya ako nang marinig ito, iniisip ko na, “Hindi ba’t kinukuwestiyon nito ang mga abilidad ko sa gawain? Hindi ba’t magmumukha akong walang kakayahan kung mangangaral ako sa iba ngayon?” Binalewala ko rin ang payo ng lider, iniisip na, “Bagamat ikaw ay isang lider at mas matagal mo nang ginagampanan ang iyong tungkulin kaysa sa akin, mas magaling pa rin ako pagdating sa propesyunal na kasanayan at praktikal na karanasan. Maaaring hindi rin angkop ang iyong mga suhestiyon.” Kaya nagpatuloy akong makipagbahaginan sa pastor. Sa huli, hindi lamang tinanggihan ng pastor ang ebanghelyo, kundi isinara pa ang sarili niyang iglesia at pinigilan ang mga mananampalataya sa pagsisiyasat sa tunay na daan. Nabigla ako. Hindi ko na sinubukang makipagtalo nang mailantad at mapungusan ako ng lider, at masunurin kong inamin na ako ay naging labis na mapagmataas, at na nakahadlang at nakagambala ako sa gawain ng ebanghelyo. Gayumpaman, hindi ako ginising ng kabiguang ito, at sa kaibuturan ay naramdaman ko na isang maliit na pagkabigo lamang ito, at hindi ito sumasalamin sa aking mga abilidad sa gawain, kaya nagpakabait lamang ako ng ilang araw, at pagkatapos noon, bumalik din ako sa aking mga dating gawi, hindi nakikipagtulungan sa iba sa aking mga tungkulin. Kapag hindi sinusunod ng iba ang aking mga suhestiyon sa mga talakayan sa gawain, hindi ako natutuwa at madalas akong nagpapakita ng masamang ugali. Sa paglipas ng panahon, naapektuhan ko na ang lahat at namuhay sila nang napipigilan. Patuloy rin na bumaba ang mga resulta ng aming mga tungkulin. Paulit-ulit akong pinungusan ng lider dahil sa aking mapagmataas na disposisyon, at mahigpit niya akong hinimay at isiniwalat, ngunit pagkatapos ng bawat pagpungos, panandalian ko lamang nakokontrol ang aking sarili, at sa paglipas ng panahon, bumabalik ang mga nakasanayan kong gawi. Kalaunan, nakita ng lider na labis na mapagmataas ang aking disposisyon, na kumikilos ako nang pabasta-basta sa aking mga tungkulin, hindi ako tumatanggap ng pagpupungos, at nagiging sagabal ako sa gawain ng iglesia, kaya naman tinanggal nila ako.

Batid na batid ko na ang pagkakatanggal sa akin ay ang matuwid na disposisyon ng Diyos na dumating sa akin at kailangan ko itong tanggapin at sundin, ngunit medyo nasiraan ako ng loob. Nang maisip ko kung paanong sa nakalipas na anim na buwan, sa kabila ng maraming pagpupungos na aking hinarap, hindi gaanong nagbago ang aking mga tiwaling disposisyon, napagtanto ko na hindi ako isang tao na naghangad ng katotohanan, at maaaring kailanman ay hindi na magbago ang aking tiwaling disposisyon. Isang araw, habang kumakain, nakita ako ng dalawang brother. Nalaman nila na tinanggal ako sa iglesia, kaya ibinahagi nila ang kanilang sariling mga karanasan upang suportahan at tulungan ako. Sinabi nila na sila man ay naging mayabang, mapagmagaling, at pabasta-basta sa kanilang mga tungkulin noon, at tanging pagkatapos nilang matanggal, saka lang sila lumapit sa Diyos upang magnilay sa kanilang mga sarili at magkaroon ng pagkaunawa sa katotohanan ng kanilang katiwalian. Lubos silang nagsisi at namuhi sa kanilang mga sarili, at ayaw na nilang mamuhay ayon sa kanilang satanikong disposisyon. Pagkatapos ng kanilang mga karanasan, napagtanto nila na kung wala ang paghatol, pagkastigo, pagtuwid, at pagdisiplina ng Diyos, hindi nila makikilala ang kanilang sarili o makapagsisisi sa Diyos. Labis akong naantig sa tapat na pagbabahagi ng mga kapatid, at alam ko na ito ang Diyos na humihikayat at tumutulong sa akin sa pamamagitan ng mga brother. Hindi na ako dapat maging negatibo. Kailangan kong magnilay sa aking sarili at maghangad ng pagbabago sa aking disposisyon.

Mula noon, sinadya kong magbasa ng mas marami pang mga salita ng Diyos at nagnilay sa aking mga gawain at pag-uugali. Nagbasa ako ng dalawang sipi ng mga salita ng Diyos: “Hindi kailanman naghahanap ng katotohanan ang ilang tao habang ginagampanan ang kanilang mga tungkulin. Ginagawa lamang nila kung anong gusto nila, kumikilos ayon sa kanilang sariling mga imahinasyon, at palaging pabasta-basta at padalos-dalos. Hindi talaga sila tumatahak sa landas ng pagsasagawa ng katotohanan. Ano ang ibig sabihin ng pagiging ‘pabasta-basta at padalos-dalos’? Nangangahulugan ito ng pagkilos sa anumang paraan na sa tingin mo ay naaangkop kapag nahaharap sa isang isyu, nang walang anumang proseso ng pag-iisip o paghahanap. Walang masasabi ang sinumang iba pa na makakaantig sa puso mo o magpapabago ng isip mo. Ni hindi mo matanggap kapag ibinabahagi sa iyo ang katotohanan, kumakapit ka sa sarili mong mga opinyon, hindi ka nakikinig kapag may sinasabing anumang tama ang ibang mga tao, naniniwala ka na ikaw ang tama, at kumakapit ka sa sarili mong mga ideya. Kahit tama ang iniisip mo, dapat mo ring isaalang-alang ang mga opinyon ng ibang mga tao. At kung hindi mo talaga gagawin ito, hindi ba ito pagiging masyadong mapagmagaling? Hindi madali para sa mga taong masyadong mapagmagaling at matigas ang ulo na tanggapin ang katotohanan. Kapag gumawa ka ng mali at pinuna ka ng iba na sinasabing, ‘Hindi mo ito ginagawa ayon sa katotohanan!’ sumasagot ka, ‘Kahit hindi, ganito ko pa rin gagawin ito,’at pagkatapos ay naghahanap ka ng dahilan para isipin nila na tama ito. Kapag sinaway ka nila, na sinasabing, ‘Ang pagkilos mo nang ganito ay nakakagambala, at makakapinsala ito sa gawain ng iglesia,’ hindi ka lamang hindi nakikinig, kundi patuloy ka pang nagpapalusot: ‘Palagay ko ito ang tamang paraan, kaya gagawin ko ito sa ganitong paraan.’ Anong disposisyon ito? (Kayabangan.) Kayabangan ito. Ang mayabang na kalikasan ay ginagawa kang mapagmatigas. Kung mayroon kang mayabang na kalikasan, kikilos ka nang basta-basta at padalos-dalos, nang hindi iniintindi ang sinasabi ninuman” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Maraming tao ang nakikita Kong lumalaki ang ulo kapag nagpapakita sila ng talento sa kanilang tungkulin. Kapag nagpapakita sila ng ilang kakayahan, iniisip nilang sila ay talagang kahanga-hanga, at pagkatapos ay mabubuhay sila sa mga kakayahang ito at hindi na pagbubutihin pa ang sarili. Hindi sila nakikinig sa iba anuman ang sabihin ng mga ito, iniisip na ang maliliit na bagay na ito na taglay nila ay ang katotohanan, at sila ang pinakamataas. Anong disposisyon ito? Ito ay isang mapagmataas na disposisyon. Kulang na kulang sila sa katwiran. Magagawa ba ng isang tao nang maayos ang kanyang tungkulin kapag siya ay may mapagmataas na disposisyon? Magagawa ba niyang magpasakop sa Diyos at sundin ang Diyos hanggang sa wakas? Mas mahirap pa ito. … May mga taong palaging nagpapakitang-gilas. Kapag nakikita ng iba na hindi ito kaaya-aya, pinupuna nilang mayabang ang mga ito. Ngunit hindi nila ito tinatanggap; iniisip pa rin nilang sila ay may talento at may kakayahan. Anong disposisyon ito? Masyado silang mapagmataas at mapagmagaling. Ang mga tao bang ganito kayabang at kamapagmagaling ay may kakayahang mauhaw sa katotohanan? Kaya ba nilang hangarin ang katotohanan? Kung hindi nila kailanman makikilala ang kanilang sarili, at hindi nila iwinawaksi ang kanilang tiwaling disposisyon, magagampanan ba nila nang maayos ang kanilang tungkulin? Tiyak na hindi” (Ang Salita, Vol. III. Ang mga Diskurso ni Cristo ng mga Huling Araw. Ang Pag-unawa sa Disposisyon ng Isang Tao ang Pundasyon ng Pagbabago Nito). Pagkatapos basahin ang mga salita ng Diyos, para bang piniga ang aking puso. Isiniwalat ng mga salita ng Diyos ang aking tunay na kalagayan. Labis akong naging mapagmataas at matigas ang ulo, isinasagawa ko ang aking mga tungkulin nang hindi naghahangad ng katotohanan, at ginagawa ko ang mga bagay-bagay ayon sa aking sariling haka-haka at kagustuhan, ginagawa kung anuman ang nais ko. Dahil lamang sa may kaunti akong karanasan mula sa pangangaral ng ebanghelyo sa mahabang panahon at nagkamit ng ilang mga resulta, nasiyahan na ako sa aking sarili at itinuring ko ang mga ito bilang personal na kapital, iniisip ko na mayroon akong pinakamahusay na kakayahan sa grupo at mas tama ang aking paghusga kaysa sa iba, kaya kumilos ako nang pabasta-basta ayon sa aking sariling kalooban, at anuman ang sabihin ng iba, palagi akong may sariling teoretikal na batayan upang pasinungalingan sila, na para bang ako lamang ang mayroong ideya, habang ang iba ay mga mangmang, at walang malasakit na karaniwang tao lamang. Nasaan ang aking katwiran bilang isang normal na tao? Naaalala ko noong nangangaral ako ng ebanghelyo sa relihiyosong pastor na iyon, nagbigay ng mga suhestiyon ang lider at ang mga nakikipagtulungang kapatid, sinabi nila na ang taong iyon ay mayabang at may baluktot na pang-unawa, kaya mahirap para sa kanya na tanggapin ang katotohanan, at iminungkahi nila na mangaral muna ako sa iba. Ngunit pakiramdam ko ay mayroon akong karanasan at kaya kong husgahan nang wasto ang mga tao, kaya kumilos lamang ako ayon sa aking kagustuhan. Sa huli, napatunayan na wala akong pagkilatis sa mga tao at hindi ko sinunod ang mga prinsipyo sa pagpapangaral ng ebanghelyo, na lubos na nakaapekto sa gawain ng ebanghelyo. Ngunit sa harap ng gayong malinaw na kabiguan, hindi pa rin ako nagnilay nang wasto sa aking sarili, at itinuring ko lamang ito bilang isang panandaliang pagkakamali. Naging napakamanhid ko! Ngayon, sa pagbabasa ng mga salita ng Diyos, nagsimula kong makita nang mas malinaw ang aking mga problema. Ang aking kabiguan ay dahil sa pagiging labis na mayabang at mapagmagaling, at sa pagkakaroon ng mataas na pagtingin sa aking sarili. Kung mayroon sana akong kaunting katwiran at kaalaman sa sarili, at kung hinangad ko ang katotohanan, nakinig sa mga suhestiyon ng mga kapatid, at nakipagtulungan sa lahat, hindi ko sana nagawa ang mga pagkakamaling ito na nakagambala at nakagulo sa gawain ng ebanghelyo. Habang lalo ko itong iniisip, lalo kong kinamumuhian ang aking sarili. Paano ako nagkaroon ng labis na tiwala sa aking sarili? Binasa ko ang salita ng Diyos na nagsasabi na: “Ang mga tao bang ganito kayabang at kamapagmagaling ay may kakayahang mauhaw sa katotohanan? Kaya ba nilang hangarin ang katotohanan? Kung hindi nila kailanman makikilala ang kanilang sarili, at hindi nila iwinawaksi ang kanilang tiwaling disposisyon, magagampanan ba nila nang maayos ang kanilang tungkulin? Tiyak na hindi.” Nagsimula kong maunawaan na tunay na hindi magagampanan nang mabuti ng isang mapagmataas na tao ang kanyang tungkulin. Dahil hindi ko hinangad ang katotohanan sa aking puso, kapag nahaharap ako sa mga bagay-bagay, imposible sa aking aktibong hangarin ang katotohanan. Kahit na panandalian kong magawa ang ilang gawain, kung hindi ko babaguhin ang aking satanikong disposisyon, wala akong magagawa kundi maghimagsik at labanan lamang ang Diyos. Bagamat mababaw ang pagkaunawa ko sa aking sarili, labis pa rin akong nagpapasalamat. Ito ay isang bagay na hindi ko napagtanto bago ako natanggal, at taos-puso akong nagpasalamat sa Diyos para sa Kanyang pagbibigay-liwanag, paggabay, pagtutuwid, at pagdidisiplina.

Sa mga sumunod na araw, nagsimula akong tumutok sa pakikipagtulungan sa mga kapatid sa aking tungkulin at sa higit pang pagpasok sa mga prinsipyo. Ngunit sa hindi inaasahan, sa paglipas ng panahon, nagsimulang bumalik ang mga dati kong problema. Sa partikular, kapag sigurado akong tama ako, at kapag hindi tinatanggap ng mga kapatid ang aking mga suhestiyon, biglang nagiging mainitin ang aking ulo at hindi ko mapigilang makipagtalo sa kanila. Palagi kong nais kumbinsihin ang lahat na gawin ang mga bagay sa pamamaraan ko, at kapag nabigo ako, sumasama ang aking loob. Kalaunan, nakita ko na may merito rin ang ibang mga pananaw, at mapupuno ako ng pagsisisi. Ang paulit-ulit na pamumuhay sa gapos ng tiwaling disposisyon, ay nagdulot sa akin ng labis na pagkabalisa. Nanalangin ako sa Diyos tungkol dito, humihiling bigyang-liwanag at gabayan Niya ako. Pagkatapos, natagpuan ko upang kainin at inumin ang mga salita ng Diyos na isinisiwalat ang likas na kayabangan ng tao. Ayon sa mga salita ng Diyos: “Ang pagiging mayabang at mapagmatuwid ay ang pinakakapansin-pansing satanikong disposisyon ng tao, at kung hindi tinatanggap ng mga tao ang katotohanan, hinding-hindi nila malilinis ito. Ang lahat ng tao ay may mayabang at mapagmatuwid na disposisyon, at palaging palalo. Anuman ang iniisip nila, o ang sinasabi nila, o kung paano man nila nakikita ang mga bagay-bagay, palagi nilang iniisip na tama ang sarili nilang mga pananaw at saloobin, at na hindi kasingganda o kasingtama ng kanilang sinasabi ang sinasabi ng iba. Palagi silang kumakapit sa sarili nilang mga opinyon, at kahit sino pa ang magsalita, hindi sila makikinig dito. Tama man ang sinasabi ng iba, o naaayon sa katotohanan, hindi nila ito tatanggapin; magmumukha lamang silang nakikinig pero hindi talaga nila tatanggapin ang ideya, at pagdating ng panahon na kailangan nang kumilos, gagawin pa rin nila ang mga bagay-bagay sa sarili nilang paraan, palaging iniisip na tama at makatwiran ang sinasabi nila. Posible na tama at makatwiran nga ang sinasabi mo, o na tama at walang mali ang ginawa mo, ngunit anong uri ng disposisyon ang naibunyag mo? Hindi ba’t iyon ay kayabangan at pagmamatuwid? Kung hindi mo iwawaksi ang mayabang at mapagmatuwid na disposisyong ito, hindi ba nito maaapektuhan ang pagganap mo sa iyong tungkulin? Hindi ba nito maaapektuhan ang pagsasagawa mo sa katotohanan? Kung hindi mo lulutasin ang iyong mayabang at mapagmatuwid na disposisyon, hindi ba ito magdudulot sa iyo ng malulubhang dagok sa hinaharap? Siguradong makararanas ka ng mga dagok, hindi ito maiiwasan. Sabihin mo sa Akin, nakikita ba ng Diyos ang gayong pag-uugali ng tao? Higit pa rito ang kayang makita ng Diyos! Hindi lamang sinusuri ng Diyos ang kaibuturan ng puso ng mga tao, pinagmamasdan din Niya ang bawat salita at gawa ng mga ito sa lahat ng oras at lugar. Ano ang sasabihin ng Diyos kapag nakita Niya ang pag-uugali mong ito? Sasabihin ng Diyos: ‘Mapagmatigas ka! Kauna-unawa na maaaring kumapit ka sa sarili mong mga ideya kapag hindi mo alam na nagkakamali ka, ngunit kapag malinaw sa iyo na nagkakamali ka at kumakapit ka pa rin sa iyong mga ideya, at mamamatay ka muna bago magsisi, isa ka talagang mapagmatigas na hangal, at may problema ka. Kung, kahit sino pa ang nagmumungkahi, palagi kang mayroong negatibo, mapanlaban na saloobin tungkol dito, at hindi mo tinatanggap ang kahit katiting na katotohanan, at kung ang puso mo ay lubusang mapanlaban, sarado, at mapagwalang-bahala, ikaw ay sobrang katawa-tawa, isa kang hangal na tao! Masyado kang mahirap pakitunguhan!’ Sa anong paraan ka mahirap pakitunguhan? Mahirap kang pakitunguhan dahil ang ipinapakita mo ay hindi isang maling diskarte, o maling pag-uugali, kundi isang pagbubunyag ng iyong disposisyon. Isang pagbubunyag ng anong disposisyon? Isang disposisyon kung saan tutol ka sa katotohanan, at napopoot sa katotohanan. Sa sandaling nakilala ka bilang isang taong napopoot sa katotohanan, sa mga mata ng Diyos, may problema ka, at itataboy at babalewalain ka Niya” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Pagkatapos kong basahin ang mga salita ng Diyos, para bang piniga ang aking puso, nakita ko na ako mismo ang uri ng taong inilalarawan ng Diyos na hindi nagpapatalo, mapagmatigas, at mayabang. Ang isang tao na may normal na pangangatwiran ay nagiging mas maingat pagkaraan ng ilang pagkabigo at paglalantad, at kapag naharap sa mga bagay, higit silang nag-iisip at naghahanap pa, at hindi na nagtatangkang ipilit nang ipilit ang kanilang mga opinyon. Ngunit ang isang tao na mayabang, mapagmagaling at hindi makatwiran, gaano man karaming kabiguan ang kanilang hinaharap, hindi maaabot ng mga bagay na ito ang kanilang puso, at sa kaibuturan nila, pakiramdam nila ay tama pa rin sila. Hindi nila kayang pabayaan ang kanilang mga sarili upang makinig sa mga opinyon ng iba, at kahit na alam nilang tama ang iba, ipagpipilitan pa rin nila ang kanilang mga sariling pananaw. Sadyang ganitong klaseng tao ako noon. Nang balikan ko ang aking panahon bilang diyakono ng ebanghelyo, kung sigurado ako sa isang bagay, walang makapagpapabago ng aking mga pananaw, at kahit noong inamin kong tama ang iba, nahirapan akong magpasakop agad. Lagi kong iniisip na, “Tama ka, ngunit mas tama ako. Mas matibay ang aking pangangatwiran kaysa sa iyo, at mas wasto at malalim ang aking mga pananaw. Bakit ako makikinig sa iyo?” Kaya madalas akong pilit na nakikipagtalo sa lahat; hindi alintana kung tama o mali sila, basta hindi ito ayon sa aking kagustuhan, hindi ko ito matatanggap. Hindi ba’t inuuna ko lamang ang sarili ko? Palagi kong nais na magpasakop at makinig sa akin ang mga tao, at tinitingnan ko ang aking sarili bilang mataas at dakila. Hindi ko ba itinuturing ang aking mga opinyon bilang katotohanan? Dati, inamin ko lamang na hindi ko minahal at hinanap ang katotohanan, ngunit ngayon, pagkatapos kong basahin ang sinasabi ng Diyos, tungkol sa kung paanong ang mga tao ay palaging hindi nagpapatalo, mapagmatigas, at mayabang, hindi tumatanggap ng mga salita ng iba, nabatid ko na ang mga ganitong tao ay tutol sa katotohanan. Sa mga sandaling iyon, napagtanto ko na ang problema ko ay napakalala. Ang mga suhestiyon na ibinigay sa akin ng mga kapatid ay ginawa nang may pagpapahalaga sa responsabilidad para sa gawain ng sambahayan ng Diyos, at kung tinanggap ko lamang ang mga ito at nagsikap akong hanapin ang katotohanan kasama ang lahat, naging kapaki-pakinabang sana ito para sa akin at sa gawain ng iglesia. Ngunit hindi ko alam ang tama sa mali, kaya hindi lamang sa hindi ko tinanggap ang mga bagay na ito, kundi binigyang-diin ko pa ang pagiging tama ko, at inutusan ko ang lahat na makinig sa akin, na tila ba ang pagtanggap sa mga suhestiyon ng iba ay pagmumukhain akong walang kakayahan, mangmang, at walang halaga. Napagtanto ko na hindi ko mahal ang mga positibong bagay o tinatanggap man lang ang katotohanan. Sa pilit kong pagkapit sa aking sarili sa ganitong paraan, hindi ko kinayang makipagtulungan sa kahit kanino. Hindi ba’t sa huli ay ititiwalag ako ng Diyos at tatanggihan ng lahat?

Pagkatapos, nagbasa pa ako ng mga salita ng Diyos: “Maaaring ikaw ang pinakamaalam tungkol sa iyong propesyon at nangunguna pagdating sa kasanayan, ngunit ito ay isang kaloob na ibinigay sa iyo ng Diyos, at dapat mo itong gamitin upang magampanan ang iyong tungkulin at mapakinabangan ang iyong mga kalakasan. Gaano ka man kasanay o katalentado, hindi mo kakayaning mag-isa ang gawain; mas mabisang nagagampanan ang isang tungkulin kung ang bawat isa ay kayang unawain ang mga kasanayan at kaalaman ng isang propesyon. Ayon nga sa kasabihan, ‘Ang isang taong may kakayahan ay nangangailangan ng suporta ng tatlo pang tao.’ Gaano man kahusay ang isang indibidwal, kung wala ang tulong ng iba, hindi ito sapat. Samakatuwid, walang sinuman ang dapat maging mapagmataas at walang sinuman ang dapat maghangad na kumilos o magdesisyon nang mag-isa. Dapat maghimagsik ang mga tao laban sa laman, isantabi ang kanilang sariling mga ideya at opinyon, at makipagtulungan nang maayos sa lahat” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Mula sa mga salita ng Diyos, napagtanto ko na ang bawat isa sa ating mga personal na karanasan, pagkaunawa, at pananaw ay napakalimitado. Nais ng Diyos na ipakita natin ang bahagi ng pagkataong taglay natin, hindi upang tayo ay maghangad na maging mataas o maging perpektong tao na mag-isang pinapasan ang lahat ng gawain. Gaano man kagaling ang isang tao, limitado pa rin ang kanyang mga abilidad, at minsan, nanganganib siyang gumawa ayon sa sarili niyang kagustuhan at makagambala sa gawain ng iglesia. Tanging kapag gumagawa nang magkakasama ang mga kapatid nang may iisang puso at isipan, maayos na nagtutulungan, sama-samang umaasa sa Diyos upang hanapin ang katotohanan at matamo ang kaliwanagan at patnubay ng Banal na Espiritu, na bawat isa ay inilalabas ang sarili nilang mga kalakasan, doon lang mas nagbubunga ng mabubuting resulta ang mga tungkulin. Pagkatapos kong mapagtanto ang mga bagay na ito, sinimulan kong ituon ang aking pansin sa pakikinig sa mga opinyon ng iba at pagkatuto sa kanilang mga kalakasan. Nang binago ko ang aking pananaw, nakita ko na ang mga kapatid sa paligid ko ay may kanya-kanyang lakas na hindi ko taglay. Ang ilang mga kapatid ay nakatutok sa pag-unawa sa layunin ng Diyos at sa paghahanap ng katotohanan kapag nahaharap sa mga bagay, natututo ng aral mula sa mabubuti at masasamang sitwasyon; ang ilan ay masigasig at responsable sa kanilang mga tungkulin, at nagsusumikap sa mga prinsipyo; ang ilan ay maaaring may katamtamang kakayahan, ngunit sila ay mapagpakumbaba at handang matuto mula sa iba, at kaya nilang tanggapin ang gabay at tulong ng iba, at kaya naman, umuunlad sila sa paglipas ng panahon. Sa kabaligtaran, kahit na mayroon akong ilang kaloob at kakayahan, hindi ko tinutukan ang pagdarasal sa Diyos o paghahanap sa mga katotohanang prinsipyo kapag nahaharap sa mga bagay, at ang tanging pinagtuunan ko ay ang pagsusumikap sa aking gawain. Nagtiwala ako sa aking sariling talino at kaalaman upang suriin ang tama at mali, gumagawa batay sa mga kaloob at kakayahan, kaya bihira kong makita ang paggabay ng Diyos. Sa pagtangkilik ko sa aking mga kaloob, nakahikayat ako ng ilang mga tao habang nagpapahayag ng ebanghelyo, ngunit hindi ko ipinagkaloob ang kaluwalhatian sa Diyos. Sa halip, ipinatong ko ang korona sa aking ulo, iniisip na ang lahat ng ito ay dulot ng aking sariling abilidad at kakayahan. Bilang resulta, lalong naging mapagmataas ang aking disposisyon, at binalewala ko ang iba at hindi ko binigyan ng puwang ang Diyos sa aking puso. Araw-araw, ako ay nagmukhang abala, subalit wala akong pang-unawa sa aking tiwaling disposisyon, at wala akong pag-usad sa buhay pagpasok, at sa bandang huli, nawala ang pagpapala at gabay ng Diyos sa aking mga tungkulin. Nakita ko na ang hindi pagpapasakop sa katotohanan at ang palaging pagiging mapagmataas at matigas ang ulo ay isang malaking pagkatalo!

Pagkalipas ng ilang mga araw, natagpuan ko ang isang parte ng pagbabahagi ng Diyos, at mas binigyang-linaw nito ang mga bagay sa aking puso. Sabi ng Diyos: “Para magkamit ang mga tao ng tuloy-tuloy na paglago sa buhay at magtamo ng pagbabago sa kanilang buhay disposisyon, dapat silang makaranas ng paghusga, pagkastigo, at pagpupungos habang ginagawa ang tungkulin nila; sa sandaling marating nila ang punto ng tunay na pagkakilala sa sarili nila, nagsisimula silang magbago. Gaano kapartikular itong nararanasan? Una sa lahat, nararanasan ito sa pamamagitan ng pagkakaroon ng mentalidad ng pagpapasakop sa lahat ng bagay na nangyayari sa iyo. Ang pagkakaroon ng mentalidad ng pagpapasakop ang unang pagsubok na dapat lampasan at ang unang kondisyong dapat matugunan ng mga tao. Napakahalaga nito. … Bagama’t nananampalataya sa Diyos ang mga tao, masyadong mababaw ang pagkaunawa nila sa katotohanan, at hindi pa rin nila napagtatanto na kapag humarap sila sa Diyos ay dapat marunong silang lumugar. Ano ang kabilang sa pagkaalam na ilugar ang sarili? Gaano ka man kaimportanteng tao, gaano man kataas ang posisyon mo, o gaano man kahusay ang mga kakayahan mo, hangga’t isa kang nilikha, ang unang tuntunin kapag humaharap sa Diyos ay ang magpasakop sa Diyos, magpasakop sa Lumikha. Sinasabi ng ilang tao, ‘Nagkamit na ako ng mga dakilang merito noon.’ Kung gayon, dapat ka bang magpasakop sa Diyos? Kahit na nagkamit ka na ng mga dakilang merito, isa ka pa ring nilikha. Ang Diyos ang Lumikha. Ang pangunahin mong responsabilidad ay magpasakop sa Diyos. Anuman ang sabihin ng Diyos, dapat kang lubos na magpasakop, hindi ka dapat magkaroon ng mga sarili mong pagpili. Ito ba ang pinakamataas na katotohanan? Ito ang pinakamataas na katotohanan, at ito rin ang pinakapangunahing katotohanan. Gayumpaman, ang karamihan ng tao, kahit sampu o dalawampung taon na silang nananampalataya sa Diyos, ay hindi pa rin nauunawaan ang pangunahing katotohanang ito ng pagpapasakop sa Diyos. Ano ang problema rito? Kung hindi man lang nauunawaan ng mga tao na ang pinakamahalagang katotohanan sa pananampalataya sa Diyos ay ang magpasakop sa Diyos, anong mga katotohanan ang maaari nilang maunawaan? Kilala mo kung sino ang Lumikha, at handa kang humarap sa Kanya, pero hindi mo alam na ang pagpapasakop sa Diyos ay responsabilidad mo, obligasyon mo, at tungkulin mo, iyon ang katwiran at likas na gawing dapat mong taglayin bilang isang tao. Kung hindi mo nauunawaan kahit ang pinakapangunahing katotohanan ng pananampalataya sa Diyos, hindi ba’t walang kabuluhang sabihin mo na nauunawaan mo ang katotohanan? Ang nauunawaan mo ay pawang walang kabuluhang doktrina; kaya nagagawa mong siyasatin ang Diyos, magkaroon ng mga kuru-kuro at maling pagkaunawa tungkol sa Diyos, maging mapaghinala, manghusga, makipagtalo, at kumontra sa Diyos—lumilitaw ang lahat ng pagbubunyag ng katiwalian at kilos na ito ng paglaban sa Diyos. Kung hindi nauunawaan ng mga tao ang katotohanan ng pagpapasakop sa Diyos, hindi malulutas ang iba’t ibang tiwaling disposisyong ibinubunyag nila” (Pagbabahagi ng Diyos). Habang nagninilay sa mga salita ng Diyos, ako ay labis na naantig. Sa realidad, hindi ba’t ang mga tao, mga pangyayari, at mga bagay na hindi umaayon sa ating mga nais sa araw-araw—kabilang na ang magkakaibang mga opinyon at suhestiyon mula sa mga kapatid, pagpupungos, pamumuna at pananaway, pati ang mga paghihirap, pagsubok, at pagkabigo sa ating mga tungkulin, ay nasa ilalim lahat ng kataas-taasang kapangyarihan at mga pagsasaayos ng Diyos? Bilang isang mananampalataya, kapag humaharap sa mga bagay-bagay, ang unang hakbang na dapat kong gawin ay sumunod at hanapin ang katotohanan upang matuto ng mga aral mula sa mga ito. Subalit itinuring ko bilang mga problema at hadlang ang mga bagay na hindi umaayon sa aking mga kagustuhan, at ang una kong pakiramdam ay sa paglaban, kawalan ng pasensiya, at pagtangging tumanggap, at hindi ko isinaalang-alang kung bakit hindi sinuportahan ng iba ang aking mga pananaw, o kung ang aking mga pananaw ba ay tumutugma sa katotohanan. Kahit na kung minsan ay tinatanggap ko ang mga suhestiyon ng iba nang labag sa aking kalooban, nararamdaman ko pa rin na tila napagkakaitan ako at naiiwan na walang ibang pagpipilian, wala kahit ang pinakapayak na saloobin ng pagsunod. Sa aking mga tungkulin, lagi akong kumikilos ayon sa aking mapagmataas na disposisyon, kumikilos nang padalos-dalos at nagdedesisyon nang mag-isa, na hindi binibigyan ng puwang ang Diyos sa aking puso at walang ganap na pagsunod sa Kanya. Paano ako naging iba sa isang walang pananampalataya? Kinailangan kong matutong magpasakop sa Diyos at sa katotohanan sa lahat ng bagay, at isantabi ang aking sariling mga layunin habang ginagawa ang pagsunod upang mabago ang aking mapagmataas na disposisyon.

Kalaunan, kapag gumagawa ako kasama ang mga kapatid, kusa kong itinutuon ang aking pansin sa pagpasok sa katotohanan ng pagsunod sa Diyos at sa maayos na pakikipagtulungan sa iba, at kapag humaharap sa mga bagay, hindi alintana kung ang mga ito ay naaayon sa aking mga kagustuhan o hindi, sinanay kong tanggapin muna ang mga ito mula sa Diyos at panatilihin ang saloobin ng pagsunod. Tumigil na akong magmadali sa paghuhusga sa mga suhestiyon mula sa mga kapatid, at tinalakay at hinanap muna ang opinyon ng bawat isa. Sa tuwing napag-uusapan ang mga gawain, kapag nakita ko na hindi naaayon sa aking pananaw ang mga suhestiyon ng mga kapatid, bagamat nababahala ako, sa pamamagitan ng pagdarasal sa Diyos at paghiling sa kanya na panatilihin muna ako sa kalagayan ng pagpapasakop, nakikita ko ang merito ng kanilang mga suhestiyon. Bagamat hindi pa perpekto at detalyado ang mga suhestiyon, patuloy naming tinatalakay at pinagbabahaginan ang paksa, at habang nakikipagbahaginan ang bawat isa, mas lumilinaw nang lumilinaw ang aking puso. Naranasan ko na ang pagpapasakop sa kototohanan at pagkilos nang naaayon sa salita ng Diyos sa lahat ng bagay ay tunay na nagpapahintulot upang makita ng isang tao ang gabay at mga gawa ng Diyos, at ang pagsasagawa sa ganitong paraan ay nagdadala ng kaliwanagan at kasiyahan sa puso, at nakatutulong din sa pagkatuto mula sa kalakasan ng iba. Ibang-iba ito mula sa pagiging matigas ang ulo at mapagmagaling ko noon. Ang maliit na pagbabagong ito ay nagbigay sa akin ng pananalig, at hindi ko na hinuhusgahan ang aking sarili. Naniniwala ako na hangga’t handa akong magbayad ng halaga at magsikap para sa katotohanan, tiyak na magbabago ang aking tiwaling disposisyon. Salamat sa Diyos sa Kanyang pagliligtas!


40. Pagdaranas ng Pagkatanggal

Ni Bingqi, Tsina

Noong 2022, inayos ng lider ng iglesia na magdilig ako ng ilang bagong mananampalataya na medyo mahusay ang kakayahan. Sa loob-loob ko ay natuwa ako rito, nadarama na sa mataas na pagtingin sa akin ng mga lider kaya pinili nila ako para sa tungkuling ito sa dami ng ibang mga tagadilig, nangangahulugan ito na ginagawa ko nang mabuti ang aking tungkulin. Pagkalipas ng dalawang buwan, may bagong sister na nagngangalang Chen Dan ang sumali sa aming pangkat. Medyo mahusay ang kakayahan niya, may abilidad siyang umarok, at mabilis ang kanyang naging pag-usad. Sa pagdidilig sa mga bagong mananampalataya, nagbabahagi siya ng katotohanan nang malinaw at puspusan, at mayroon din siyang abilidad na ipahayag nang mabuti ang kanyang sarili gamit ang salita, at nagbabahagi siya nang maliwanag at organisado. Agad akong nakaramdam ng krisis, iniisip na, “May mahusay na kakayahan si Chen Dan at napakabilis niyang umuusad. Kung magpapatuloy ito, hindi ba at malalampasan niya ako? Kung magawa niya, mangangahulugan ito na hindi ako kasinggaling niya, at anong dignidad na lang ang matitira sa akin kung ganoon?” Isinasaalang-alang ito, lihim kong napagpasyahan na magsikap na magsangkapan ng mga katotohanan sa aking sarili at mapagbuti ang abilidad kong magpahayag, determinadong hindi niya ako malampasan kahit ano ang mangyari. Gayumpaman, kahit gaano ko man subukan, napakaliit ng aking pag-usad. Sa paglutas sa mga problema, habang mas lalo kong ninanais na maayos na ipahayag ang aking sarili, mas lalo akong hindi maintindihan, ni hindi ko man lang magamit ang abilidad kong magpahayag na mayroon naman na ako. Ang makita si Chen Dan na makapagbahagi ng mga katotohanan para malutas ang mga problema ay labis na nagpapahina sa loob ko. Pagtagal-tagal, napili si Chen Dan na maging lider ng pangkat. Napuno ako ng inggit at pakiramdam ko, lubusang natapakan ang aking dangal. Ayaw ko sa kanya mula sa kaibuturan ng aking puso, nadarama na dahil sa presensiya niya kaya sobra akong napahiya. Pagkatapos noon, malungkot ako araw-araw, walang sigla sa aking tungkulin, at nagrereklamo pa sa Diyos na hindi ako nabigyan ng mahusay na kakayahan tulad ng sa kanya. Minsan, kapag may inayos na mga gampanin para sa akin si Chen Dan, hindi ako nakikipagtulungan at sinisimangutan ko siya. Nang tukuyin niya ang mga problema sa gawain ko ng pagdidilig, naging mapanglaban ako at nakapagbitaw ng masasakit na salita. Kalaunan, dalawa pang sister ang sumali sa aming pangkat. Nang makita ko silang humihingi ng tulong kay Chen Dan sa halip na sa akin, para akong sinampal sa mukha. Napakasama ng loob ko dahil dito, at isinisi ito sa pag-ungos niya sa akin, kaya lalong lumala ang pagkainggit ko sa kanya. Bilang lider ng pangkat, responsable si Chen Dan sa pag-aasikaso sa lahat ng magkakaibang mga gampanin. Nang matambakan siya ng gawain, humingi siya ng tulong sa akin upang linangin ang mga bagong mananampalataya. Naisip ko, “Kung maayos kong malilinang ang mga bagong mananampalataya, hindi ba at sa iyo mapupunta ang lahat ng pagkilala?” Kaya tumanggi ako at sinabi sa kanya na, “Ikaw ang lider ng pangkat, trabaho mo ang maglinang sa mga bagong mananampalataya.” Sa isang pagtitipon, ibinahagi ni Chen Dan na ang pagiging lider ng pangkat ay puno ng hamon at pinag-iisipan niyang magbitaw sa tungkuling ito. Nang marinig ko ito, sa halip na pagnilayan ko ang aking sarili, ikinatuwa ko pa ang mga paghihirap niya at sa loob ko ay kinutya ko siya, iniisip na, “Hindi ba dapat ay mas mahusay ka kaysa sa akin sa lahat ng bagay? Kaya ikaw dapat ang bahala sa lahat.” Ilang beses ko pa ngang inihain ang aking pagbibitiw. Sa huli, natanggal ako sa aking posisyon dahil nagdadala ng masamang impluwensiya sa pangkat ang pagkainggit ko sa mga abilidad ni Chen Dan.

Sa aking debosyonal, nabasa ko ang sipi ng mga salita ng Diyos: “Ang lantarang panunupil ng mga anticristo sa mga tao, pagbubukod sa mga tao, pambabatikos laban sa mga tao, at paglalantad sa mga problema ng mga tao ay pawang may pinupuntirya. Walang pag-aalinlangan, ginagamit nila ang mga kaparaanang tulad nito para puntiryahin ang mga naghahangad sa katotohanan at nakakakilatis sa kanila. Sa pagsira sa mga taong ito, nakakamit nila ang layon na patatagin ang sarili nilang posisyon. Ang pambabatikos at paghihiwalay sa mga tao nang ganito ay likas na mapaminsala. May kalupitan ang kanilang pananalita at paraan ng pagsasalita: paglalantad, pagkokondena, paninirang-puri, at panlalapastangan. Binabaluktot pa nila ang mga katunayan, nagsasabi ng mga positibong bagay na para bang negatibo ang mga iyon at ng negatibo na para bang positibo ang mga iyon. Ang pagbabaligtad ng itim at puti at paghahalo-halo ng tama at mali nang ganito ay isinasakatuparan ang layon ng mga anticristo na talunin ang mga tao at sirain ang reputasyon ng mga ito. Anong pag-iisip ang nag-uudyok sa pambabatikos at paghihiwalay na ito sa mga hindi sumasang-ayon? Kadalasan, nagmumula ito sa inggit. Sa isang malupit na disposisyon, ang inggit ay may kasamang matinding pagkamuhi; at dahil sa inggit nila, binabatikos at inihihiwalay ng mga anticristo ang mga tao. Sa sitwasyong katulad nito, kung ang mga anticristo ay malalantad, maiuulat, mawawalan ng katayuan, at lubos na mababatikos sa kanilang isipan; hindi sila magpapasakop ni matutuwa roon, at magiging mas madali pa nga na magkaroon sila ng determinasyong maghiganti. Ang paghihiganti ay isang uri ng pag-iisip, at isang uri din ito ng tiwaling disposisyon. Kapag nakikita ng mga anticristo na nakasisira sa kanila ang ginawa ng isang tao, na mas may kakayahan ang iba kaysa sa kanila, o na mas maganda o mas madunong ang mga pahayag at mungkahi ng isang tao kaysa sa kanila, at sumasang-ayon ang lahat sa mga pahayag at mungkahi ng taong iyon, nadarama ng mga anticristo na nanganganib ang kanilang posisyon, umuusbong ang inggit at pagkamuhi sa kanilang puso, at nambabatikos at naghihiganti sila. Kapag naghihiganti, karaniwan na ang mga anticristo ang unang umaatake sa kanilang pinupuntirya. Maagap sila sa pambabatikos at pagpapabagsak sa mga tao, hanggang sa magpasakop ang mga ito. Saka lamang nila madarama na nakapaglabas na sila ng galit. Ano ang iba pang mga pagpapamalas ng pambabatikos at paghihiwalay sa mga tao? (Paghamak sa iba.) Ang paghamak sa iba ay isa sa mga paraan ng pagpapamalas nito; gaano ka man kahusay sa paggawa ng iyong trabaho, hahamakin o kokondenahin ka pa rin ng mga anticristo, hanggang sa ikaw ay maging negatibo at mahina at hindi na makatayo. Pagkatapos ay matutuwa sila, at naisakatuparan na nila ang kanilang layon kung magkagayon” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). Inilantad ng Diyos na ang mga anticristo ay mayroong mga malupit na disposisyon, mainggiting mga puso at matinding pagnanais para sa katayuan. Sa oras na may isa sa paligid nila na tila mas magaling sa kanila at nagbabanta sa kanilang katayuan, lumalaki ang inggit ng mga anticristo at nakabubuo sila ng kaisipan ng paghihiganti. Upang mapanatili ang kanilang katayuan, maaari silang gumamit ng iba’t ibang taktika upang supilin at ibukod ang mga hindi sumasang-ayon. Naalala ko na noong kadarating pa lang ni Chen Dan, nang makita kong mayroon siyang mahusay na kakayahan at nahigitan niya ako sa lahat ng aspekto, at na ang mga bagong miyembro ng pangkat ay nahahatak sa kanya at mataas ang tingin sa kanya, masama ang loob ko, naniniwala na si Chen Dan ang dahilan ng pagkakapahiya ko, kaya ang inggit at sama ng loob na naipon ko laban sa kanya ay hindi napigilang sumabog. Kalaunan, nang may isinaayos na ilang gampanin si Chen Dan para sa akin, hindi ako nakipagtulungan, at sinimangutan ko siya, at kinausap ko siya sa pabalang na tono, na nakaapekto rin sa kalagayan niya. Minsan, kapag tinatalakay namin ang mga problema, alam ko naman na naaayon sa mga prinsipyo ang sinabi ni Chen Dan, pero sinasadya kong ipilit ang sarili kong mga pananaw at hindi binibitawan ang mga ito, at inuudyukan ko pa ang iba na kampihan ako laban sa kanya, na nagdudulot ng pagkaantala sa gawain. Alam kong maraming gawain at na si Chen Dan, dahil bago sa papel ng lider ng pangkat, ay tiyak na humarap sa maraming pagsubok, pero dahil sa inggit, sinasadya kong maging sagabal sa pamamagitan ng hindi paggawa ng aking mga tungkulin upang mapahirapan siya, gusto kong pabagsakin siya. Sa pagninilay ko sa mga asal na ito, napagtanto ko na para lang din akong isang anticristo, na may napakatinding pagnanais sa katayuan, at napagtanto ko na kapag may isang taong nagbanta sa aking posisyon, nakadarama ako ng inggit at pagkamapaghiganti at tuluyan kong ipinagsawalang-bahala ang gawain ng iglesia, at napagtanto ko na malupit at walang pagkatao ang disposisyon ko. Naalala ko na noong magsimula akong magsanay para sa tungkuling ito, espesyal na nagsaayos ang mga lider ng tao na gagabay at tutulong sa amin upang mabilis naming maintindihan ang mga prinsipyo at magampanan ang aming mga tungkulin nang mabuti. Itinaguyod at nilinang ako ng iglesia sa ganitong paraan, ngunit hindi ko sinunod ang tamang daan at hinangad ko ang kasikatan at pakinabang, sinusubukan ang bawat paraan upang ibukod ang mga hindi sang-ayon sa akin at guluhin ang gawain ng iglesia. Ang sama ko talaga!

Pagkatapos, may nabasa akong isa pang sipi ng salita ng Diyos: “Kung sabihin ng isang tao na mahal niya ang katotohanan at hinahangad niya ang katotohanan, subalit sa diwa, ang layong hinahangad niya ay gawing tanyag ang sarili, magpakitang-gilas, gawing mataas ang tingin ng mga tao sa kanya, makamit ang kanyang sariling mga interes, at ang pagganap ng kanyang tungkulin ay hindi upang magpasakop o bigyang-kaluguran ang Diyos, at sa halip ay upang magtamo ng kasikatan, pakinabang, at katayuan, kung gayon ay hindi lehitimo ang kanyang paghahangad. At kung ganoon ang kaso, pagdating sa gawain ng iglesia, balakid ba ang kanyang mga kilos, o nakakatulong ba ang mga ito upang maisulong iyon? Malinaw na balakid ang mga ito; hindi napapasulong ng mga ito ang gawain ng iglesia. Ang ilang tao ay nagkukunwaring gumagawa ng gawain ng iglesia subalit naghahangad naman ng sarili nilang kasikatan, pakinabang, at katayuan, nagpapatakbo ng sarili nilang operasyon, bumubuo ng sarili nilang maliit na grupo, ng sarili nilang munting kaharian—ginagawa ba ng ganitong uri ng tao ang kanyang tungkulin? Lahat ng gawaing ginagawa nila, sa esensya, ay nakakagambala, nakakagulo, at nakakapinsala sa gawain ng iglesia. Ano ang kahihinatnan ng paghahangad nila ng kasikatan, pakinabang, at katayuan? Una, naaapektuhan nito kung paano kinakain at iniinom ng mga taong hinirang ng Diyos ang salita ng Diyos nang normal at paano nila nauunawaan ang katotohanan, hinahadlangan nito ang kanilang buhay pagpasok, pinipigilan silang pumasok sa tamang landas ng pananalig sa Diyos, at inaakay sila patungo sa maling landas—na nakakapinsala sa mga taong hinirang, at dinadala sila sa kapahamakan. At ano ang ginagawa nito sa gawain ng iglesia sa huli? Ito ay panggugulo, pamiminsala, at pagbuwag. Ito ang kahihinatnang idinudulot ng paghahangad ng mga tao sa kasikatan, pakinabang, at katayuan. Kapag ginagawa nila ang kanilang tungkulin sa ganitong paraan, hindi ba ito masasabing pagtahak sa landas ng isang anticristo? Kapag hinihingi ng Diyos na isantabi ng mga tao ang kasikatan, pakinabang, at katayuan, hindi naman sa pinagkakaitan Niya ang mga tao ng karapatang mamili; bagkus, ito ay dahil habang hinahangad ang kasikatan, pakinabang, at katayuan, nagagambala at nagugulo ng mga tao ang gawain ng iglesia at ang buhay pagpasok ng mga taong hinirang ng Diyos, at maaari pa ngang makaimpluwensiya sa pagkain at pag-inom ng maraming tao ng mga salita ng Diyos, sa pag-unawa nila sa katotohanan, at sa pagkamit nila ng kaligtasan ng Diyos. Ito ay isang katunayang hindi mapag-aalinlanganan. Kapag hinahangad ng mga tao ang sarili nilang kasikatan, pakinabang, at katayuan, siguradong hindi nila hahangarin ang katotohanan at hindi nila matapat na tutuparin ang kanilang tungkulin. Magsasalita at kikilos lamang sila alang-alang sa kasikatan, pakinabang, at katayuan, at lahat ng gawaing ginagawa nila, nang wala ni katiting na eksepsyon, ay alang-alang sa mga bagay na iyon. Ang umasal at kumilos sa gayong paraan ay walang pagdududang pagtahak sa landas ng mga anticristo; ito ay isang paggambala at panggugulo sa gawain ng Diyos, at lahat ng iba’t ibang kahihinatnan nito ay nakakahadlang sa pagpapalaganap ng ebanghelyo ng kaharian at sa pagsasakatuparan sa kalooban ng Diyos sa loob ng iglesia. Kaya, maaaring sabihin ng isang tao nang may katiyakan na ang landas na tinatahak ng mga naghahangad ng kasikatan, pakinabang, at katayuan ay ang landas ng paglaban sa Diyos. Ito ay sadyang paglaban sa Kanya, pagkontra sa Kanya—ito ay ang makipagtulungan kay Satanas sa paglaban sa Diyos at pagsalungat sa Kanya. Ito ang kalikasan ng paghahangad ng mga tao sa kasikatan, pakinabang, at katayuan. Ang mali sa mga taong naghahangad ng pansarili nilang mga interes ay ang hinahangad nila ang mga mithiin ni Satanas, at ang mga ito ay masasama at mga hindi makatarungang layon. Kapag hinahangad ng mga tao ang mga personal na interes gaya ng kasikatan, pakinabang, at katayuan, hindi nila namamalayang nagiging kasangkapan na pala sila ni Satanas, nagagamit na sila ni Satanas, at, higit pa rito, nagiging kinatawan sila ni Satanas. Isang negatibong papel ang ginagampanan nila sa iglesia; sa gawain ng iglesia, at sa normal na buhay iglesia at normal na paghahangad ng mga taong hinirang ng Diyos, ang epekto nila ay mang-abala at maminsala; mayroon silang masama at negatibong epekto” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Iniisip ko dati na ang paghahangad ng reputasyon at katayuan ay ang pagkabigo lang ng isang tao na hangarin ang katotohanan, at na magdudulot lang ito ng mga kawalan sa buhay ng isang tao nang hindi nakaaapekto sa iba. Noon pa man ay itinuring ko ito na maliit na pagbubunyag ng katiwalian, iniisip na lahat ay mayroong ganitong uri ng katiwalian at na hindi ito mababago sa isang kisapmata; kailangan itong gawin nang paunti-unti. Hindi ko naintindihan kung bakit poot na poot ang Diyos sa paghahangad sa reputasyon at katayuan. Pagkatapos basahin ang siping ito ng mga salita ng Diyos, napagtanto ko na ang paghahangad ng reputasyon at katayuan ay hindi lang nakasisira sa buhay ng isang tao kundi nakagugulo rin ito sa gawain ng iglesia. Si Chen Dan ang lider ng pangkat, at dapat sana ay sinuportahan at tinulungan ko siya sa kanyang gawain. Subalit, bunga ng inggit, sinadya kong hindi tumulong sa mga isinaayos niyang gawain at pinahirapan ko siya, na nakaapekto sa gawain ng pagdidilig. Kapag tinatalakay ang mga problema, kahit pa alam ko na tama ang pagbabahagi niya, natakot ako na magmumukha akong mas mababa sa kanya at mawawalan ako ng kahihiyan sa pakikinig sa kanya. Kaya naman, matigas kong pinanghawakan ang sarili kong mga pananaw, na nagresulta sa pagkaantala ng gawain. Sinadya ko pa ngang maging sagabal, magprotesta, at tumangging makipagtulungan kahit sa mga bagay na kaya kong gawin, ipinapasa ang gawain kay Chen Dan upang gipitin siya. Sa panlabas, tila nakikipagkompetensiya ako sa iba para sa kasikatan at pakinabang, pero ang totoo, nilalabanan ko ang Diyos. Tinutugunan ko ang aking banidad kapalit ng pagkaantala ng gawain sa iglesia. Ngayon ko lang naintindihan na maraming anticristo ang napatalsik hindi dahil hinangad nila ang reputasyon at katayuan o dahil may mga tiwaling disposisyon sila, kundi nang dahil sa paghahangad ng kasikatan at katayuan, ginagawa nila ang lahat upang supilin ang iba at pahirapan ang iba, ginugulo ang gawain ng sambahayan ng Diyos at gumagawa ng masasamang gawain. Sa kalikasan nito, ang mga kilos ko ay katulad ng sa mga anticristo. Kung hindi ako nagsisi, sa huli ay mapatatalsik ako sa iglesia dahil sa maraming masamang gawa ko. Sa pagninilay ko rito ay natakot ako. Nang oras na iyon, bahagya akong nasiraan ng loob, iniisip kung may pag-asa pa ako upang maligtas pagkatapos ng maraming kasamaang nagawa ko, at kung ginagamit ba ng Diyos ang sitwasyong ito upang ibunyag at itiwalag ako.

Kalaunan, may nabasa akong sipi ng mga salita ng Diyos: “Ngayon ay hindi lamang ninyo nagagawang makita ang Diyos, kundi ang mas mahalaga, natanggap ninyo ang pagkastigo at paghatol, natanggap ninyo itong napakalalim na pagliligtas, ibig sabihin, natanggap ninyo ang pinakadakilang pagmamahal ng Diyos. Sa lahat ng Kanyang ginagawa, totoong mapagmahal ang Diyos sa inyo. Wala Siyang masamang layon. Dahil sa inyong mga kasalanan kaya Niya kayo hinahatulan, upang pagnilayan ninyo ang inyong sarili at tanggapin ang napakalaking pagliligtas na ito. Lahat ng ito ay ginagawa para gawing ganap ang tao. Mula simula hanggang wakas, ginagawa na ng Diyos ang Kanyang buong makakaya upang iligtas ang tao, at wala Siyang hangaring ganap na wasakin sa Kanyang sariling mga kamay ang mga taong Kanyang nilikha. Ngayon, naparito Siya sa inyo upang gumawa; hindi ba ito mas maituturing na pagliligtas? Kung kinamuhian Niya kayo, gagawa pa ba Siya ng gayon kalaking gawain upang personal kayong gabayan? Bakit Niya kailangang magdusa nang gayon? Hindi kayo kinamumuhian ng Diyos o wala Siyang anumang masamang layon sa inyo. Dapat ninyong malaman na ang pagmamahal ng Diyos ang pinakatotoo. Dahil lamang sa mapaghimagsik ang mga tao kaya Niya sila kailangang iligtas sa pamamagitan ng paghatol; kung hindi dahil dito, imposible silang mailigtas” (Ang Salita, Vol. I. Ang Pagpapakita at Gawain ng Diyos. Ang Katotohanang Nakapaloob sa Gawain ng Paglupig (4)). Pagkatapos mabasa ang mga salita ng Diyos, labis akong naantig at napagtanto ko kung gaano ako naging hindi makatwiran. Ang pagkakatanggal ko ngayong araw ay dahil naghangad ako ng kasikatan at pakinabang, at dahil hindi ako lumakad sa tamang daan, kundi gumawa ako ng masama at ginulo ko ang gawain ng iglesia. Anupa’t dapat kong tanggapin ang pagdidisiplina at pagtutuwid, sa halip na unawain ko nang mali ang layunin ng Diyos. Pinagnilayan ko rin kung bakit ako nakagawa ng gayong masasamang gawa. Maliban sa pagkakaroon ng matinding pagnanasa sa reputasyon at katayuan, walang-wala ako ng puso na may-takot-sa-Diyos. Sa tuwing may nangyayari na nagbabanta sa aking reputasyon at katayuan, nakasanayan kong kumilos nang pabalang, gumawa ng masama at lumaban sa Diyos. May nabasa rin akong isa pang sipi ng mga salita ng Diyos: “Kaya kung mayroong isang taong may takot sa Diyos na puso, paano siya kikilos? (Hindi siya kikilos nang walang ingat o sutil.) Ang dalawang salitang ito ay medyo angkop. Kaya paano mo isasagawa ang hindi pagkilos nang walang ingat at sutil? (Dapat tayong magkaroon ng pusong naghahanap.) Kapag nahaharap sa isang problema, totoong naghahanap ng sagot ang ilang tao mula sa iba, pero kapag nagsasalita ang ibang tao ayon sa katotohanan, hindi nila iyon tinatanggap, hindi sila makasunod, at sa puso nila, iniisip nilang, ‘Hindi hamak na mas magaling ako kaysa sa kanya. Kung makikinig ako sa mungkahi niya sa pagkakataong ito, hindi ba magmumukhang mas magaling siya sa akin? Hindi, hindi ako maaaring makinig sa kanya tungkol sa bagay na ito. Gagawin ko na lang ito sa aking paraan.’ Pagkatapos ay nakakahanap sila ng dahilan at palusot para kontrahin ang pananaw ng ibang tao. Anong uri ng disposisyon ito kapag may nakita ang isang tao na mas mahusay kaysa sa kanya at sinusubukan niya itong pabagsakin, nagkakalat ng mga tsismis tungkol dito, o gumagamit ng mga kasuklam-suklam na paraan para siraan ito at isabotahe ang reputasyon nito—inaapakan pa maging ang pagkatao nito—para maprotektahan niya ang sarili niyang puwang sa isip ng mga tao? Hindi lang ito kayabangan at kapalaluan, ito ay disposisyon ni Satanas, ito ay isang mapaminsalang disposisyon. Mapanira at buktot na nagagawa ng taong ito na batikusin at ihiwalay ang mga taong mas mahusay at mas malakas kaysa sa kanya. At ipinapakita ng hindi niya pagtigil hanggang sa mapabagsak ang mga tao kung gaano siya kademonyo! Dahil namumuhay siya ayon sa disposisyon ni Satanas, malamang na maliitin niya ang mga tao, subukang isangkalan sila, at pahirapan sila. Hindi ba ito paggawa ng masama? At habang namumuhay nang ganito, iniisip pa rin niyang maayos ang lagay niya, na mabuti siyang tao—subalit kapag may nakita siya na taong mas magaling kaysa sa kanya, malamang na pahirapan niya ito, na tapak-tapakan niya ito. Ano ang isyu rito? Hindi ba’t ang mga taong kayang gumawa ng ganoong masasamang gawa ay mga imoral at matitigas ang ulo? Ang mga gayong tao ay iniisip lamang ang sarili nilang mga interes, isinasaalang-alang lamang nila ang sarili nilang damdamin, at ang tanging nais nila ay matupad ang sarili nilang mga pagnanais, ambisyon, at pakay. Wala silang pakialam kung gaano kalaking pinsala ang idinudulot nila sa gawain ng iglesia, at mas gugustuhin nilang isakripisyo ang mga interes ng sambahayan ng Diyos para maprotektahan ang kanilang katayuan sa isipan ng mga tao at ang sarili nilang reputasyon. Hindi ba’t ang mga taong gaya nito ay mapagmataas at nag-aakalang mas matuwid sila kaysa sa iba, mga makasarili at ubod ng sama? Ang gayong mga tao ay hindi lamang mapagmataas at nag-aakalang mas matuwid sila kaysa sa iba, labis din silang makasarili at ubod ng sama. Hinding-hindi sila mapagsaalang-alang sa mga layunin ng Diyos. Mayroon bang may-takot-sa-Diyos na puso ang gayong mga tao? Wala man lang silang may-takot-sa-Diyos na puso. Ito ang dahilan kung bakit wala silang pakundangan kung kumilos at ginagawa nila ang anumang gusto nila, nang walang nadaramang anumang pagsisisi, walang anumang pangamba, walang anumang pagkabalisa o pag-aalala, at hindi iniisip ang mga ibubunga nito. Ito ang madalas nilang ginagawa, at kung paano sila palaging kumikilos. Ano ang kalikasan ng ganoong pag-uugali? Sa mas magaang na salita, ang mga gayong tao ay napakamainggitin at may napakalakas na paghahangad para sa pansariling reputasyon at katayuan; sila ay napakamapanlinlang at mapanira. Sa mas masakit na pananalita, ang diwa ng problema ay ang gayong mga tao ay wala man lang may-takot-sa-Diyos na puso. Hindi sila natatakot sa Diyos, naniniwala sila na sila ang pinakamahalaga, at itinuturing nila ang bawat aspekto ng kanilang sarili bilang mas mataas kaysa sa Diyos at mas mataas kaysa sa katotohanan. Sa kanilang puso, ang Diyos ay hindi karapat-dapat banggitin at hindi mahalaga, at wala man lang anumang katayuan ang Diyos sa kanilang puso. Maisasagawa ba ang katotohanan ng mga walang puwang ang Diyos sa puso nila, at ng mga walang may-takot-sa-Diyos na puso? Hinding-hindi. Kaya, kapag karaniwan ay masaya silang kumikilos at pinananatiling abala ang kanilang sarili at gumugugol ng matinding lakas, ano ang ginagawa nila? Sinasabi pa ng mga taong ito na tinalikuran na nila ang lahat upang gumugol para sa Diyos at nagdusa na sila nang malaki, ngunit ang totoo, ang motibo, prinsipyo, at layon ng lahat ng kilos nila ay para sa sarili nilang katayuan at prestihiyo, para maprotektahan ang lahat ng interes nila. Masasabi ba ninyo o hindi ninyo masasabing masama ang ganitong uri ng tao? Anong uri ng mga tao ang naniniwala sa Diyos sa loob ng maraming taon, subalit wala namang may-takot-sa-Diyos na puso? Hindi ba’t mapagmataas sila? Hindi ba’t mga Satanas sila? At anong mga bagay ang pinakawalang may-takot-sa-Diyos na puso? Bukod sa mga halimaw, ito ay ang masama at ang mga anticristo, ang kauri ng mga diyablo at ni Satanas” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos). Sa pagbabasa sa mga salita ng Diyos, nasaktan ako nang husto sa aking puso at nakita ko na ako mismo ang uri ng tao na inilantad Niya, ang uri ng tao na walang puso na may-takot-sa-Diyos. Sinabi ng Diyos na tanging mga hayop, masasamang tao, mga anticristo, mga demonyo at si Satanas ang talagang walang puso na may-takot-sa-Diyos, at ramdam ko ang pagkasuklam at pagkamuhi ng Diyos sa ganitong mga tao. Sa pag-iisip ko rito, kahit naniniwala ako sa Diyos, walang lugar para sa Kanya sa aking puso; lagi kong inuuna ang sarili kong reputasyon at katayuan, maging hanggang sa pagsupil at pagbubukod sa iba sa anumang paraan. Nang makita ko na may mas mahusay na kakayahan si Chen Dan kaysa sa akin, nainggit ako at ikinumpara ko ang sarili ko sa kanya sa lahat ng bagay. Pagkatapos maging lider ng pangkat ni Chen Dan, pakiramdam ko ay nakasisira sa dangal ko ang pagsasaayos niya ng gampanin para sa akin dahil mas matagal kong ginagawa ang gawain ng pagdidilig kaysa sa kanya. Kaya, sinadya kong tumangging makipagtulungan sa kanya at pinahirapan ko siya. Kahit sa mga talakayan, lagi kong pinangangalagaan ang kahihiyan ko sa pamamagitan ng pagtanggi sa naaangkop niyang mga suhestiyon, dahil sa takot na sa pakikinig sa kanya ay magmukha akong mas mababa. Sa huli, nang makita kong nahigitan niya ako sa lahat ng aspekto at hindi ko na siya mahihigitan pa, pakiramdam ko ay wala nang posibilidad na mapansin ako sa pangkat, kaya sadya na akong naging mapansagabal at tumanggi akong gawin ang aking tungkulin. Ibinunyag nito na wala akong takot sa Diyos sa aking puso at wala akong pagkatao. Kung nagkaroon man lang sana ako ng kahit katiting na takot sa Diyos sa aking puso, hindi sana ako nakagawa ng gayon kasamang gawain, o nangahas na ibunton ang mga sama ng loob ko sa gawain ng iglesia. Hindi lang ako nabigong gawin nang taos-puso ang mga tungkulin ko, kundi naabala ko rin ang iba sa paggawa ng kanilang mga tungkulin at nagulo ko ang gawain ng iglesia. Paano nito hindi mapupukaw ang pagkasuklam ng Diyos? Ang pagkakatanggal na ito ay resulta ng matuwid na disposisyon ng Diyos na dumating sa akin—ako ang may gusto nito. Nakaramdam ako ng matinding panghihinayang at pagsisisi sa sarili, at tahimik akong nanalangin sa Diyos, nagkumpisal, at nagsisi.

Kasunod ay sinubukan kong tuklasin kung paano ko malulutas ang aking problema sa pagiging mainggitin sa mga taong may talento at mahusay, at kung paano ko haharapin ang ambisyon ko sa paghahangad ng reputasyon at katayuan. Isang araw, nabasa ko ang mga salita ng Diyos: “Ang mga kaloob at kakayahan na taglay ng tao nang ipanganak sila ay ibinigay ng Diyos. Matagal nang paunang itinalaga ng Diyos ang mga ito. Kung ginawa kang hangal ng Diyos, kung gayon ay may katuturan sa iyong kahangalan; kung ginawa ka Niyang matalino, kung gayon ay may katuturan sa iyong katalinuhan. Anumang talento ang ibinibigay ng Diyos sa iyo, anuman ang iyong mga kalakasan, gaano man kataas ang iyong IQ, lahat ng ito ay may layon para sa Diyos. Ang lahat ng bagay na ito ay pauna nang itinalaga ng Diyos. Ang papel na ginagampanan mo sa iyong buhay at ang tungkuling ginagawa mo ay matagal na panahon nang paunang itinalaga ng Diyos. Nakikita ng ilang tao na ang iba ay nagtataglay ng mga kalakasan na wala sa kanila at hindi sila nasisiyahan. Gusto nilang baguhin ang mga bagay-bagay sa pamamagitan ng ibayong pag-aaral, ibayong pagtuklas, at pagiging mas masikap. Ngunit may limitasyon ang maaaring matamo ng kanilang sigasig, at hindi nila mahihigitan ang mga may kaloob at kadalubhasaan. Gaano ka man lumaban, wala itong saysay. Inorden ng Diyos kung magiging ano ka, at walang magagawa ang sinuman para baguhin ito. Saan ka man magaling, doon ka dapat magsumikap. Anuman ang tungkuling nababagay sa iyo ay ang tungkulin na dapat mong gampanan. Huwag mong subukang ipilit ang iyong sarili sa mga larangang hindi saklaw ng iyong mga kasanayan at huwag mainggit sa iba. May kanya-kanyang tungkulin ang bawat tao. Huwag mong isiping magagawa mo ang lahat nang mabuti, o na mas perpekto ka o mas mahusay kaysa sa iba, na palaging gustong palitan ang iba at ibida ang sarili. Isa itong tiwaling disposisyon. … Kapag may ganoon kang disposisyon, palagi mong sinisikap na pigilan ang iba, palagi mong sinusubukang maungusan ang iba, palagi mong minamanipula ang iba, palaging sinusubukang may makuha sa mga tao. Labis kang naiinggit, wala kang sinusunod, at palagi mong sinusubukan na mamukod-tangi sa lahat. Magiging problema ito; ganito kumilos si Satanas. Kung talagang nais mong maging isang katanggap-tanggap na nilikha ng Diyos, huwag mo nang hangarin ang iyong sariling mga pangarap. Masama ang subukang maging higit pa at mas mahusay kaysa sa kung ano ka para makamit ang iyong mga pakay. Dapat kang matutong magpasakop sa mga pamamatnugot at pagsasaayos ng Diyos, at dapat kang tumindig sa posisyon na dapat okupahin ng tao; ito lamang ang pagpapakita ng katwiran” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Pagkatapos mabasa ang mga salita ng Diyos, naantig ang puso ko. Napagtanto ko na sa tuwing may nakakaharap akong mga tao na may mahusay na kakayahan, mahilig akong mainggit at ikumpara ang sarili ko sa kanila, hindi mapigilang hangarin ang reputasyon at katayuan. Nag-ugat ang pag-uugaling ito sa sarili kong mapagmataas na disposisyon, gustong mahigitan ang iba sa lahat ng bagay. Gayumpaman, ang mga kaloob at kakayahang mayroon ako ay itinalaga ng Diyos, at may magandang layunin ang Diyos dito. Ang mapagmataas kong disposisyon ang dahilan kaya lagi akong naghahangad ng reputasyon at katayuan, at kung tunay na mayroon akong mahusay na kakayahan, sino’ng nakaaalam kung gaano ako magiging mapagmataas? Maaaring mapatalsik ako sa iglesia dahil sa masasamang nagawa ko at sa pagsunod sa daan ng anticristo. Ang itinadhana ng Diyos na pangkaraniwang kakayahan ko ay isang paraan ng proteksyon sa akin. Idagdag pa, hindi hinihingi ng Diyos sa atin na maging superhero tayo o dakilang mga tao at maging mas mataas sa iba sa lahat ng bagay. Ang pinahahalagahan ng Diyos ay iyong tayo, ayon sa ating mga tayog at kakayahan, ay lubos na magamit ang ating mga kayang gawin, tumutuon sa maayos na pagtupad sa ating mga tungkulin nang may tapat na puso. May mas mahusay na kakayahan si Chen Dan, at tungkulin niyang tumulong pangunahan ang kabuuang gawain bilang lider ng pangkat. Dapat sana ay sinuportahan ko at nakipagtulungan ako sa kanya, natuto sa kanyang mga kalakasan at gumawa nang nakikiisa sa kanya, upang natupad ko nang mas maayos ang aking mga tungkulin. Mahusay man o hindi ang aming kakayahan, ang layunin ng lahat ay ang magampanan nang mabuti ang aming tungkulin, at iyon ang pinakamahalagang bagay. Ang palagi kong pagkukumpara at pakikipagkumpetensiya sa iba, sa totoo lang ay panlalaban sa Diyos at hindi pagpapasakop sa kataas-taasang kapangyarihan at pagsasaayos ng Diyos, at dinala lang ako nito upang masadlak sa mga pagpapahirap ni Satanas. Sa pagninilay ko sa kung paanong hindi ko pinahalagahan ang pagkakataon na gawin ang mga tungkulin ko, at sa halip, tumuon ako sa pakikipag-away at pakikipagkumpetensiya sa iba, may panghihinayang akong naramdaman.

Pagkalipas ng ilang buwan, isinaayos ng mga lider na gumawa ako kasama si Chen Dan at ng iba pa. Noong una, medyo nag-alala ako, natatakot na baka maglantad akong muli ng mga tiwaling disposisyon. Gayumpaman, alam ko ring isinaayos ng Diyos ang sitwasyong ito at isang pagkakataon ito para sa akin upang magsisi; hindi ko gustong biguin ang Diyos, kaya kailangan ko itong harapin. Sinadya kong magdasal pa sa Diyos, humihingi ng proteksyon upang makapamuhay ako sa Kanyang presensya, at palagi kong pinaaalalahanan ang aking sarili na huwag maghangad ng kasikatan at pakinabang, o ikumpara ang sarili ko sa iba. Naalala ko minsan na napansin ko ang isang sister na malaki ang pag-usad, at nawalan agad ako ng kumpiyansa at nabalisa ako, natatakot na mahigitan ako ng sister at ako ang maging pinakamahina ang kakayahan sa pangkat at mawalan ng kahihiyan. Agad kong napagtanto na ikinukumpara ko na naman ang aking sarili sa iba at sadya akong nagdasal sa Diyos sa puso ko. Naisip ko ang mga salita ng Diyos na nabasa ko dati: “Kung talagang nais mong gawin nang maayos ang iyong tungkulin, kailangan mo munang makita ang tamang lugar para sa iyo, at gawin pagkaraan ang iyong makakaya nang buong puso, nang buong pag-iisip, nang buong lakas, at gawin ang lahat ng makakaya mo. Ito ay pasok sa pamantayan, at ang gayong pagganap sa tungkulin ay may antas ng kadalisayan. Ito ang dapat gawin ng isang tunay na nilikha. Una, dapat mong maunawaan kung ano ang tunay na nilikha: Ang isang nomal na nilikha ay hindi isang mahigit pa sa tao, kundi isang tao na namumuhay sa lupa nang praktikal; hindi talaga siya ekstraordinaryo at katangi-tangi, sa halip ay katulad lamang ng ordinaryong tao. Kung palagi mong ninanais na mahigitan ang iba, mailuklok nang mataas sa iba, ikaw ay pinamumunuan ng mayabang na disposisyon ni Satanas, at ito ay kahibangan na dinulot ng ambisyon mo. Ang totoo ay hindi mo ito matatamo, at imposible para sa iyo na magawa ito. Hindi ka binigyan ng Diyos ng gayong talento o kasanayan, at hindi ka rin Niya binigyan ng gayong diwa. Huwag mong kalimutan na ikaw ay isang karaniwang kasapi ng sangkatauhan, hindi naiiba sa iba sa anumang paraan; sadya lang na maaaring naiiba ang iyong anyo, pamilya, at pinagmulang pamilya, at maaaring may mga pagkakaiba sa iyong mga kalakasan at kaloob. Ngunit huwag mong kalimutan ito: Gaano ka man natatangi, ito ay nasa ganitong maliliit na bagay lamang, at ang iyong tiwaling disposisyon ay katulad ng sa iba. Ang saloobin na dapat mayroon ka at ang mga prinsipyo na dapat mong panghawakan sa pagtupad ng iyong tungkulin ay katulad ng taglay ng iba. Tanging sa kanilang mga kalakasan at kaloob nagkakaiba ang mga tao” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Tinulungan ako ng mga salita ng Diyos na maunawaan na isa akong ordinaryong nilikha, isang normal na tao. Normal na may mga bagay akong hindi alam o larangan kung saan hindi ako kasinggaling ng iba. Hindi naman dahil sa nauna akong magsagawa ng pagdidilig sa mga bagong mananampalataya, ibig sabihin ay dapat na mas mahusay na ako sa iba sa lahat ng aspekto. Ang pag-iisip sa ganitong paraan ay mapagmataas at hindi makatwiran. Hinihingi ng Diyos na maging normal na tao ako, na gawin ko ang makakaya ko nang may pag-iingat, at magamit ko nang lubos ang mga kakayahan ko ayon sa aking tayog at kakayahan. Bukod dito, binigyan ng Diyos ang bawat isa ng magkakaibang kakayahan at kalakasan. Sa paggawa ng magkakasama, mapupunan natin ang kalakasan at kahinaan ng bawat isa, makapagtutulungan nang maayos, na kapaki-pakinabang sa tungkulin. Kung may mga kakayahan ang sister na wala ako, dapat akong matuto mula sa kanya, at maging ito ay paraan ng Diyos na mapunan ang mga kakulangan ko. Nagdulot sa akin ng maginhawang pakiramdam ang pagkakatanto sa layunin ng Diyos, at unti-unti akong mas nakatuon sa aking mga tungkulin. Nang makaharap kong muli si Chen Dan, nagawa ko nang suportahan ang gawain niya at nakipagtulungan ako nang maayos sa kanya. Kung nahaharap ako sa mga bagay na hindi ko maintindihan, handa akong isantabi ang aking dangal at humingi ng payo mula sa kanya. Sa pagsasagawa sa ganitong paraan, naging magaan at maginhawa ang pakiramdam ko, at nagkaroon din ako ng kaunting pag-usad sa paggampan ko sa aking mga tungkulin. Nagpapasalamat ako sa Diyos para dito!


41. Naging Hudas ang Pamunuan Pagkatapos Maaresto

Ni An Qing, Tsina

Noong Hulyo 4, 2018, si Ding Jie, ang lider na nakapareha ko, ay nasundan at naaresto. Noong marinig ko ang balita, balisang-balisa ako. Napakalupit ng mga pamamaraan ng pulisya sa pagpapahirap sa mga tao: kakayanin niya kaya ito? At nakaugnayan ko siya nang madalas, hindi kaya minamanmanan na rin ako? Sa pag-iisip ko nito, medyo natakot ako. Makalipas ang ilang araw, nakatanggap ako ng liham mula sa aming bayan. Sinabi nito na pumunta sa bahay namin ang mga pulis para arestuhin ako at sinabihan din ang mga taga-nayon na maging alerto sa akin. Si Sister Li Qing na mula sa aming nayon ay naaresto, at tinutugis pa rin ng mga pulis ang dalawa niyang anak na babae. Isang sampal sa akin ang balitang ito. Inaaresto ng mga pulis ang mga kapatid sa lahat ng lugar, at naging isang tao ako na walang tirahan. Dahil nakikita ko kung gaano kalawak ang pagkilos ng mga pulis para arestuhin ang mga mananampalataya sa Diyos, galit na galit ako. Kasabay nito, nag-aalala ako na kung nasa ilalim na ako ng pagmamanman ng mga pulis, hindi na magiging ligtas pa rito para sa akin. Kung maaresto ako ng mga pulis, hindi ba’t pahihirapan ako? Kakayanin ko ba ito? Habang lalo akong nag-iisip, lalo akong natatakot. Ginugol ko ang ilang sumunod na araw na nasa kalagayan ng pagkatakot.

Hindi nagtagal, nabalitaan kong hindi nakayanan ni Ding Jie ang pagpapahirap at ipinagkanulo ang mga kapatid, pati na ang dalawang tahanan na nag-iingat sa mga aklat ng mga salita ng Diyos. Noon, nauna nang nailipat ang mga aklat, pero naaresto ang sister mula sa nag-iingat na pamilya, at kinuha ng mga pulis ang nakaimpok na 300,000 yuan mula sa bahay ng isa pang sister. Sinamahan pa ni Ding Jie ang mga pulis sa pag-aresto sa mga kapatid. Mahigit sa 10 lider at diyakono ang sunud-sunod na inaresto. Ni-raid ang bahay ng ilang kapatid, at maraming kapatid ang umalis ng bahay at nagtago. Hindi pa nagtagal ay isa pang lider na si Xia Yu, ang inaresto. Dahil hindi niya makayanang tiisin ang mga pananakot at pagbabanta ng mga pulis at pagpapahirap nila, at natakot siyang mahatulang makulong, sa huli, ipinagkanulo niya ang mga kapatid at ang pera ng iglesia. Nang marinig ko ang balitang ito, nagulat ako at hindi ako nangahas maniwalang totoo ito. Talagang hinahangad ng mga lider na ito ang katotohanan bago pa ito; paano sila naging mga traydor? Nanampalataya sa Diyos sa loob ng maraming taon sina Ding Jie at Xia Yu. Tinalikuran nila ang kanilang mga pamilya, inabandona ang kanilang mga propesyon, at ibinuhos ang lahat ng oras nila sa paggawa sa kanilang mga tungkulin. Paano man sila usigin at hadlangan ng kanilang mga pamilya, patuloy silang nanampalataya sa Diyos, at nagawa nilang magtiis ng pagdurusa at magbayad ng halaga kapag ginagawa ang kanilang mga tungkulin. Paanong bigla na lang silang naging Hudas lahat? Hindi ko talaga maintindihan ito. Mga lider sila, at kadalasang medyo mahusay ang pakikipagbahaginan nila sa mga kapatid. Nauunawaan dapat nila ang mas maraming katotohanan at mas may tayog kaysa sa mga kapatid, pero kahit ang ilang ordinaryong kapatid ay kayang manindigan sa kanilang patotoo. Bilang mga lider, paano silang nagkaroon ng mas mababang tayog kaysa sa mga ordinaryong kapatid? Paanong basta na lang nila ipinagkanulo ang Diyos? Itinuon ko sa aking sarili ang mga iniisip ko. Pagdating sa pagtalikod at paggugol, wala akong nagawang mas higit sa kanila. Binitiwan nila ang kanilang trabaho, ang kanilang mga magulang, at ang kanilang mga anak, at piniling gawin ang kanilang mga tungkulin, samantalang kapag ginagawa ko ang aking tungkulin, madalas pa rin akong napipigilan ng mga pagmamahal. Ni hindi sila makapanindigan. Kung maaresto ako at ikulong ng mga pulis, magagawa ko bang makapanindigan sa aking patotoo? Kung ipinagkanulo ko ang Diyos gaya nila dahil hindi kayang matiis ng aking laman ang pasakit at takot akong makulong, kung gayon, hindi ba’t magkakaroon ako ng masamang kalalabasan at kahahantungan? Hindi ba’t magiging walang saysay ang mga taon ng pananampalataya ko sa Diyos? Hindi ko maiwasang mag-alala para sa sarili ko. Hindi ko naunawaan kung bakit nagdusa ng gayong katinding pang-uusig ang iglesia, at kung bakit napakaraming kapatid ang inaresto. Bumagsak nang lahat ang matatayog na mandirigma na nasa isip ko. Nang panahong iyon, sirang-sira ang loob ko. Bawat araw, bakas sa mukha ko ang pag-aalala, at nagbubuntong-hininga ako dahil sa kawalan ng pag-asa. Kapag binabasa ko ang mga salita ng Diyos, hindi ko isinasapuso ang mga iyon, at wala akong lakas kapag nagtitipon o gumagawa ng aking tungkulin.

Nakita ng isang sister na medyo sira ang loob ko, at pinaalalahanan ako, “Hindi ka puwedeng magpatuloy na may pagkanegatibo nang gaya nito. Kailangan mong matuto mula sa mga kapatid na naninindigan sa kanilang patotoo, magbasa pa ng mga salita ng Diyos, at matuto ng mas maraming aral.” Kinailangan ng paalala ng sister na ito para malaman ko kung gaano ako kahina. Naranasan ng mga kapatid ang pang-uusig ng mga pulis at nagtiis ng napakatinding pagdurusa, at alam pa rin nilang magtiwala sa Diyos at matuto ng mga aral. Bakit hindi ko alam hanapin ang layunin ng Diyos? Habang naghahanap, nabasa ko ang isang sipi ng mga salita ng Diyos: “Kaya paano matatahak ang huling bahagi ng landas? Sa mga panahon ng iyong pagdanas ng matinding paghihirap, kailangan mong tiisin ang lahat ng hirap, at kailangan mong gustuhing magdusa; sa paraang ito mo lamang matatahak na mabuti ang bahaging ito ng landas. Akala mo ba napakadaling tahakin ng bahaging ito ng landas? Dapat mong malaman kung anong tungkulin ang dapat mong tuparin; kailangan ninyong dagdagan ang inyong kakayahan at sangkapan ang inyong sarili ng sapat na katotohanan. Hindi natatapos ang gawaing ito sa loob ng isa o dalawang araw, at hindi ito kasindali ng inaakala mo! Ang pagtahak sa huling bahagi ng landas ay nakasalalay sa uri ng pananampalataya at kagustuhang taglay mo talaga. Marahil ay hindi mo makita ang Banal na Espiritu na gumagawa sa iyo, o marahil ay hindi mo nagagawang matuklasan ang gawain ng Banal na Espiritu sa iglesia, kaya negatibo ka at puno ng kawalang-pag-asa sa landas na iyong tatahakin. Partikular na, ang dakilang mga mandirigma noong araw ay bumagsak na lahat—hindi ba lahat ng ito ay isang dagok sa iyo? Paano mo dapat tingnan ang mga bagay na ito? Mayroon ka bang pananampalataya, o wala? Lubos mo bang nauunawaan ang gawain ngayon, o hindi? Ang mga bagay na ito ay maaaring matukoy kung kaya mong tahakin nang husto ang huling bahagi ng landas” (Ang Salita, Vol. I. Ang Pagpapakita at Gawain ng Diyos. Paano Mo Dapat Tahakin ang Huling Bahagi ng Landas). Pagkatapos kong basahin ang mga salita ng Diyos, naunawaan ko na ang pang-uusig at pagsubok na pinagdusahan natin ngayon ay isang aral na isinaayos ng Diyos para sa bawat isa sa atin. Hindi madaling sundan ang huling bahagi ng landas na ito, kaya kailangan nating magkaroon ng matinding pananalig at masangkapan ng mas marami pang katotohanan. Nakita ko na maraming kapatid ang inaresto, bumagsak ang matatayog na mandirigma na nasa tabi ko, at maraming kapatid ang tumakas sa iba’t ibang dako, kaya naging pesimista ako at nadismaya, at nawalan ako ng pananalig. Hindi ba’t nasa gitna ako mismo ng tusong pakana ni Satanas? Anuman ang ginagawa ng Diyos, naglalaman ang lahat ng ito ng Kanyang masusing pagsasaalang-alang, pero hindi ko hinanap ang layunin ng Diyos at namuhay ako sa sarili kong mga kuru-kuro at imahinasyon, itinuturing nang may pagkanegatibo ang nangyari. Hindi ito naaayon sa layunin ng Diyos! Nanalangin ako sa Diyos, “O Diyos ko, hindi ko nauunawaan kung bakit nahaharap ang iglesia sa gayong malulubhang sitwasyon, at kung bakit Mo kami pinahintulutang magdusa ng mga walang habas na pang-aaresto at pang-uusig ng Partido Komunista. O Diyos ko, pakigabayan Mo akong maunawaan ang layunin Mo at gabayan Mo ako palabas sa kalagayan ng maling pagkaunawa at pagkasira ng loob.”

Habang naghahanap, nabasa ko ang isang sipi ng mga salita ng Diyos na lubhang pumukaw sa akin. Sabi ng Makapangyarihang Diyos: “Ang lahat ng ginagawa ng Diyos ay kinakailangan, at may pambihirang kabuluhan, dahil ang lahat ng ginagawa Niya sa tao ay may kinalaman sa Kanyang pamamahala at pagliligtas sa sangkatauhan. Natural lamang na ang gawaing ginawa ng Diyos kay Job ay hindi naiiba, kahit na si Job ay perpekto at matuwid sa paningin ng Diyos. Sa madaling salita, kahit ano pa ang ginagawa ng Diyos o ang paraan na ginagamit Niya para gawin ito, kahit ano pa ang halaga, o ang Kanyang nilalayon, ang pakay ng Kanyang mga kilos ay hindi nagbabago. Ang Kanyang pakay ay upang ipasok sa tao ang mga salita ng Diyos, pati na rin ang mga kinakailangan at ang mga layunin ng Diyos para sa tao; sa madaling salita, ito ay upang ipasok sa tao ang lahat ng pinaniniwalaan ng Diyos na positibo alinsunod sa Kanyang mga hakbang, na nagbibigay sa tao ng pagkaunawa sa puso ng Diyos at pagkaintindi sa diwa ng Diyos, at nagpapahintulot sa kanya na magpasakop sa kataas-taasang kapangyarihan at mga pagsasaayos ng Diyos, at nang sa gayon ay magkaroon ng daan upang matamo ng tao ang pagkakaroon ng takot sa Diyos at paglayo sa kasamaan—ang lahat ng ito ay isang aspeto ng pakay ng Diyos sa lahat ng Kanyang ginagawa. Ang isa pang aspeto ay, dahil si Satanas ang mapaghahambinganan at nagsisilbing gamit-pangserbisyo sa gawain ng Diyos, ang tao ay madalas na ibinibigay kay Satanas; paraan ito na ginagamit ng Diyos upang makita ng mga tao ang kasamaan, kapangitan, at pagiging kasuklam-suklam ni Satanas sa gitna ng mga pagtukso at pag-atake nito, na nagiging dahilan upang kamuhian ng mga tao si Satanas at magawang malaman at makilala ang mga bagay na negatibo. Ang prosesong ito ay nagbibigay-daan sa kanila upang unti-unti nilang mapalaya ang kanilang mga sarili mula sa pamamahala ni Satanas, at mula sa mga paratang, panggugulo, at pag-atake nito—hanggang, salamat sa mga salita ng Diyos, ang kanilang kaalaman sa Diyos, pagpapasakop sa Diyos, ang kanilang pananampalataya sa Diyos at takot sa Diyos, ay magdala sa kanila ng tagumpay laban sa mga pag-atake at paratang ni Satanas; doon lamang sila ganap na maiaadya mula sa kapangyarihan ni Satanas. Ang paglaya ng mga tao ay nangangahulugan na si Satanas ay natalo, ito ay nangangahulugan na hindi na sila pagkain sa bibig ni Satanas—na sa halip na lunukin sila, pinakawalan sila ni Satanas. Ito ay sa kadahilanang ang mga gayong tao ay matuwid, may pananampalataya, may pagpapasakop, at may takot sa Diyos, at dahil tuluyan silang kumakawala kay Satanas. Nagdadala sila ng kahihiyan kay Satanas, ginagawa nilang duwag si Satanas, at tuluyan nilang tinatalo si Satanas. Ang kanilang matibay na paniniwala sa pagsunod sa Diyos, at ang pagpapasakop at takot nila sa Diyos ang tumatalo kay Satanas, at nagiging dahilan kung bakit ganap silang isinusuko ni Satanas. Ang mga taong tulad nito lamang ang tunay na nakamtan ng Diyos, at ito ang tunay na obhektibo ng Diyos sa pagliligtas sa tao. Kung nais nilang mailigtas, at nais nilang ganap na makamit ng Diyos, ang lahat ng sumusunod sa Diyos ay dapat humarap sa mga maliliit at malalaking tukso at pag-atake na galing kay Satanas. Ang mga taong nangingibabaw sa mga tukso at pag-atake na ito at nagagawang ganap na talunin si Satanas ay ang mga nailigtas ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Pagkatapos kong basahin ang mga salita ng Diyos, naunawaan ko na ang gawain ng Diyos ay ang iligtas ang mga tao sa kasalanan at impluwensiya ni Satanas, na sa huli ay dinadala sila sa Kanyang kaharian. Hindi kontento rito si Satanas at ang mga diyablong hari, at walang habas nilang inaaresto at inuusig ang hinirang na mga tao ng Diyos, sinasalungat sa bawat paraan ang Diyos at inuubos ang lahat ng paraan ng paghadlang sa gawain ng Diyos. Inaakusahan at inaatake nila ang bawat taong sumusunod sa Diyos, sinusubukang ipatatwa ang Diyos sa mga tao, ipagkanulo Siya, at maparusahan sa impiyerno kasama nila. Sa gitna ng iba’t ibang panunukso at pag-atake ni Satanas, ang hinirang na mga tao ng Diyos na nagagawang magtiwala sa Diyos, manindigan sa kanilang patotoo, at ipahiya si Satanas ay ang mga puwedeng maligtas. Samantala, ang mga ipinagkakanulo ang Diyos at nakikipagkompromiso at sumusuko kay Satanas ay naiwawala ang pagliligtas ng Diyos at nabubunyag at itinitiwalag. Nang nauunawaan ko na ang aspektong ito ng katotohanan, biglang sumigla at umaliwalas ang puso ko. Ang pagdurusa sa pang-aaresto at pang-uusig mula sa rehimen ni Satanas ay isang kinakailangang proseso ng pagkakamit ng kaligtasan. Ang pagiging duwag at takot ko at pag-iisip na takasan ang gayong kapaligiran ay walang silbi; ang dapat kong gawin ay ang masangkapan ng mas maraming katotohanan at manindigan sa aking patotoo tungkol sa Diyos.

Pagkatapos niyon, nagbasa pa ako ng mga salita ng Diyos: “Sa bansa ng malaking pulang dragon, nagawa Ko na ang isang yugto ng gawain na hindi maarok ng mga tao, na dahilan upang umindayog sila sa hangin, pagkatapos ay marami ang tahimik na natatangay ng ihip ng hangin. Tunay na ito ang ‘giikan’ na malapit Ko nang linisin; ito ang kinasasabikan Ko at ito rin ang plano Ko. Sapagkat maraming masasamang nakapasok habang gumagawa Ako, ngunit hindi Ako nagmamadaling itaboy sila. Bagkus, ikakalat Ko sila pagdating ng tamang panahon. Pagkatapos lamang noon Ako magiging bukal ng buhay, na nagtutulot sa mga tunay na nagmamahal sa Akin na matanggap mula sa Akin ang bunga ng puno ng igos at ang halimuyak ng liryo. Sa lupain kung saan pansamantalang naninirahan si Satanas, ang lupain ng alikabok, walang nananatiling purong ginto, buhangin lamang, kaya nga, sa pagtugon sa mga sitwasyong ito, ginagawa Ko ang yugtong ito ng gawain. Dapat mong malaman na ang natatamo Ko ay puro at dalisay na ginto, hindi buhangin. Paano makakapanatili ang masasama sa Aking sambahayan? Paano Ko matutulutan ang mga soro na maging mga parasito sa Aking paraiso? Ginagamit Ko ang lahat ng maiisip na pamamaraan para itaboy ang mga ito. Bago mabunyag ang Aking mga layunin, walang nakakaalam sa gagawin Ko. Para masamantala ang pagkakataong ito, itinataboy Ko ang masasama, at napipilitan silang umalis sa Aking harapan. Ito ang ginagawa Ko sa masasama, ngunit darating pa rin ang araw na maglilingkod sila sa Akin” (Ang Salita, Vol. I. Ang Pagpapakita at Gawain ng Diyos. Dumadagundong ang Pitong Kulog—Nagpopropesiya na ang Ebanghelyo ng Kaharian ay Lalaganap sa Buong Sansinukob). Mula sa mga salita ng Diyos, naunawaan ko ito: Isang gamit-panserbisyo sa gawain ng Diyos ang malaking pulang dragon. Ginagamit ng Diyos ang mga pang-aaresto at pang-uusig ng malaking pulang dragon bilang serbisyo upang gawing perpekto ang Kanyang hinirang na mga tao, habang ibinubunyag din ang masasamang tao at hindi mananampalataya, pinaghihiwa-hiwalay ang mga tao ayon sa kanilang mga uri. Napakamakapangyarihan-sa-lahat at napakatalino ng gawain ng Diyos! Ginagamit Niya ang walang habas na pang-uusig at mga pang-aaresto ng malaking pulang dragon para maperpekto ang mga tao, ibunyag sila, at itiwalag sila. Ang mga trigo, mga damo, ang mga tunay na mananampalataya at ang mga huwad na mananampalataya—lahat sila ay isa-isa Niyang ibinubunyag sa gitna ng masalimuot na kapaligirang ito. Para sa mga tunay na nananampalataya sa Diyos at nagmamahal sa katotohanan, kahit na magtiis sila ng pagdurusa at kahit na mamatay sila, susundan pa rin nila ang Diyos hanggang sa dulo at maninindigan sa kanilang patotoo tungkol sa Kanya. Ang mga taong hindi tunay na nananampalataya sa Diyos at walang pagkatao ay makikipagkompromiso at susuko kay Satanas sa lahat ng klase ng sitwasyon. Ang gayong mga tao ay ang mga mismong damo na ibinubunyag ng Diyos sa Kanyang gawain ng mga huling araw; sila ang maititiwalag. Naisip ko ang isang batang brother na kasama ng mga inaresto. Pinaso ng mga pulis ang katawan niya gamit ang dulo ng sigarilyo, at sunud-sunod siyang binuhusan ng tasa ng kumukulong tubig. Napakakahindik-hindik nito, pero sa lahat ng pagpapahirap na iyon, hindi niya ipinagkanulo ang Diyos. Hinarap niya ang pagmamanipula sa isip ng pulisya at ginamit ang katotohanan para pabulaanan sila. Mas gugustuhin niyang makulong kaysa sa magsalita ng kahit isang parirala ng pagtatatwa o pagkakanulo sa Diyos. May isa ring sister na hinubaran, at kinoryente ng mga pulis sa isang madilim na kuwarto gamit ang mga pangkoryenteng baton hanggang sa puntong tila mas mabuti pang mamatay kaysa mabuhay pero mas gugustuhin niyang mamatay kaysa ipagkanulo ang Diyos. Pagkatapos maaresto, maraming kapatid ang mas gugustuhing mamatay kaysa ipagkanulo ang Diyos. Mayroon silang matunog na patotoo tungkol sa Diyos at ipinahiya nila si Satanas. Bagama’t inaresto sila at nagdusa ng pang-uusig, at nagtiis ng ilang pagdurusa ang kanilang laman, pagkatapos nilang makita ang mga gawa ng Diyos, naperpekto ang kanilang pananalig. Nakita kong nagamit ang karunungan ng Diyos batay sa tusong pakana ni Satanas. Ginamit ng malaking pulang dragon ang lahat ng uri pamamaraan para usigin ang mga mananampalataya sa Diyos sa isang walang saysay na pagtatangkang pilitin ang mga taong ipagkanulo at itatwa Siya, pero ginamit ng Diyos ang gayong kapaligiran para maperpekto ang isang grupo ng tao upang gawing mga mananagumpay, upang gawing mahuhusay na sundalo ng kaharian, habang ibinubunyag at itinitiwalag din iyong mga hindi mananampalataya at masasamang tao na naghahanap ng tinapay para mabusog. Akala ko, bago naaresto sina Ding Jie at Xia Yu ay kaya nilang talikuran at gugulin ang kanilang sarili, paulit-ulit na sinasabing dapat manindigan ang isang tao sa kanyang patotoo tungkol sa Diyos. Sa labas, mukha silang mga taong taos-pusong nanampalataya sa Diyos, pero sa sandaling naharap na sila sa pagkaaresto at pagpapahirap, pinrotektahan nila ang kanilang sariling buhay at ipinagkanulo ang Diyos, pinagtaksilan ang mga kapatid, at naging mga kampon pa nga ng Partido Komunista. Sila mismo ang klase ng masasamang taong ibinunyag ng Diyos. Noon, kung may nagsabing masasamang tao sila at ipagkakanulo ang Diyos, hinding-hindi ako maniniwala rito. Pero nang mabunyag na ang mga katunayan, nakita ko nang malinaw ang kalikasang diwa nila. Pawang mga salita at doktrina ang karaniwan nilang sinasabi, pawang mga hungkag na teorya. Naisip ko muli ang tungkol sa sarili ko. Noon, nagpasya ako sa harap ng Diyos na gaano man kasalimuot ang mga sitwasyon, palagi akong magpupursige sa pagtupad sa aking tungkulin at pagpapalugod sa Kanya, at akala ko ay mataas ang tayog ko. Pero nang maharap ako sa panganib at mga kapighatian, namuhay ako sa kalagayan ng pagkatakot at pangamba at nawala ang aking pananalig kung saan sa wakas ay napagtanto ko na nakaaawa sa liit ang tayog ko.

Kalaunan, inisip ko kung paano nabigo sina Ding Jie at Xia Yu. Napagtanto ko na kinailangan kong matuto ng isang aral mula sa kanilang kabiguan. Bakit ko inisip na sobrang nakakagulat at mahirap tanggapin ang kanilang pagiging Hudas at pagkakanulo sa Diyos? Sa metikuloso kong pag-iisip nito, nakita ko na may isang maling pananaw sa loob ko. Inakala ko na dahil mga lider sila, tinalikuran nila ang kanilang mga pamilya at inabandona ang kanilang mga propesyon para gawin ang kanilang mga tungkulin, at ang mga pagbabahagi nila ay karaniwang napakahuhusay, na siguradong nauunawaan nila ang katotohanan at may realidad, na mas mataas ang kanilang tayog kaysa sa mga kapatid, at na hindi nila ganoon kadaling ipagkakanulo ang Diyos. Nakita kong mali ang pamantayan ko sa panghuhusga sa kanila. Nabasa ko ang isang sipi ng mga salita ng Diyos: “Kapag ang isang tao ay nahalal ng mga kapatid na maging lider, o itinaas ng ranggo ng sambahayan ng Diyos para gawin ang isang gawain o gampanan ang isang tungkulin, hindi ito nangangahulugan na mayroon siyang espesyal na katayuan o posisyon, o na ang mga katotohanang nauunawaan niya ay mas malalim at mas marami kaysa sa ibang mga tao—lalo nang hindi ito nangangahulugan na ang taong ito ay nagpapasakop sa Diyos, at hindi Siya pagtataksilan. Tiyak na hindi rin ito nangangahulugan na kilala niya ang Diyos, at may takot siya sa Diyos. Sa katunayan, hindi niya natamo ang anuman dito; ang pagtaas ng ranggo at paglilinang ay pagtataasng ranggo at paglilinang lamang sa prangkang salita, at hindi katumbas nito na pauna na siyang itinalaga at sinang-ayunan ng Diyos. Ang pagtaas ng kanyang ranggo at paglilinang sa kanya ay nangangahulugan lamang na itinaas na siya ng ranggo, at naghihintay na malinang. At ang huling kalalabasan ng paglilinang na ito ay depende sa kung hinahangad ng taong ito ang katotohanan, at kung kaya niyang piliin ang landas ng paghahangad ng katotohanan. Samakatwid, kapag itinaas ng ranggo at nilinang ang isang tao sa iglesia para maging lider, itinataas lamang siya ng ranggo at nililinang sa literal na paraan; hindi ito nangangahulugan na isa na siyang lider na pasok sa pamantayan, o isang mahusay na lider, na kaya na niyang gampanan ang gawain ng isang lider, at kayang gawin ang tunay na gawain—hindi ganoon” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Mula sa mga salita ng Diyos, napagtanto ko ito: Kapag hinirang ang isang tao upang maging isang lider, pagkakataon lamang ito para sa pagsasanay. Hindi talaga ito nangangahulugan na nauunawaan niya ang katotohanan at na may realidad siya. Dagdag pa, kung kaya ba niyang makapanindigan sa dulo o hindi, ay matutukoy ng kanyang kalikasang diwa at ng landas na tinatahak niya. Wala itong kinalaman sa kung lider ba siya o hindi. Gaano man kataas ang katayuan ng isang tao, gaano man siya mukhang tumatalikod at gumugugol, at gaano man siya kasigasig at nagagawang magtiis ng pagdurusa, kapag may mga nangyari sa kanya, at pinoprotektahan lang niya ang personal niyang mga interes, walang lugar sa puso niya para sa Diyos, at kaya niyang ipagkanulo ang Diyos anumang oras o lugar, kung gayon, wala siyang katotohanang realidad. Noon, naniwala akong ang mga lider at manggagawa na alam kung paano makipagbahaginan sa iba ay nagpapakita na naunawaan nila ang mga layunin ng Diyos at ang mga hinihingi Niya, na mas mataas ang kanilang mga tayog kaysa sa mga kapatid, at na kaya nilang manindigan kapag naharap sa mga pagsubok. Ang lahat ng ito ay mga kuru-kuro at imahinasyon ko. Ngayon, naunawaan ko na kung may katotohanang realidad man ang isang tao ay pangunahing nakadepende sa kung ang kaalaman bang ibinabahagi niya ay ang mismong isinasabuhay niya. Gaano man kaganda ang mga salitang lumalabas sa bibig niya, kung hindi naman niya kayang isabuhay ang mga ito, kung gayon ay mga doktrina lamang ang ibinabahagi niya; hindi ito praktikal, at hindi niya tunay na nauunawaan ang katotohanan. Hindi katumbas ng pagkakaroon ng katotohanang realidad ang pagkakaroon ng katayuan, at ang pagiging isang lider at pagkakaroon ng katayuan ay hindi nangangahulugang kaya ng isang taong makilala at magpasakop sa Diyos, lalo pa ang mahalin ang Diyos at magkaroon ng pagkatao. Kapag hinuhusgahan ang isang tao, hindi dapat tumingin sa kung gaano kataas o kababa ang katayuan nito, kundi dapat tingnan kung ano talaga ang isinasabuhay nito. Kung kaya ng isang tao na magpasakop sa Diyos, maging tapat sa Diyos, at tunay na kilala niya ang Diyos kapag may nangyari sa kanya, at kaya niyang ibigay ang kanyang buhay at paluguran ang Diyos sa kritikal na sandali, ibig sabihin nito ay may katotohanang realidad siya. Sa labas, mukhang magagawang talikuran at gugulin nina Ding Jie at Xia Yu ang kanilang sarili, pero noong naharap sa panganib, inisip lang nila ang kanilang mga interes at isinaalang-alang lamang ang sarili nilang kaligtasan, at hindi kayang maging tapat sa Diyos at pangalagaan ang mga interes ng sambahayan ng Diyos. Hindi talaga sila mga taong tunay na naghangad ng katotohanan. Kung kaya nilang talikuran at gugulin ang kanilang sarili, tiisin ang paghihirap, at bayaran ang halaga, ito ay dahil sa nakontrol sila ng kanilang mga layunin na makatanggap ng mga pagpapala; gusto nilang magkamit ng mga pakinabang mula sa Diyos. Nang maharap na sila sa mga sitwasyon na kinasasangkutan ng kanilang mga personal na interes, nagawa nilang talikuran ang Diyos nang wala ni katiting na pag-aalinlangan. Hindi talaga sila mga taong tunay na nanampalataya sa Diyos. Hindi ginawa nang taos-puso ang kanilang pagtalikod at paggugugol; sa halip, nakikipagtransaksyon sila sa Diyos. Dagdag pa, may isa pang dahilan kaya ipinagkanulo nila ang Diyos, at iyon ay masyado nilang pinahalagahan ang kanilang laman, ayaw magtiis ng pagdurusa ng pagkakakulong, at natakot sa kamatayan. Kaya naman, naging Hudas sila. Nang mapagtanto ko ang dahilan kung bakit sila nabigo, naisip ko kung paanong duwag din ako at natakot din na isang araw ay maaresto at hindi makayang tiisin ang pagpapahirap at ipagkanulo ang Diyos. Kaya, tahimik akong nanalangin sa Diyos, “O Diyos ko, pakigabayan Mo ako sa mga katotohanang dapat kong isangkap sa sarili ko para hindi Kita ipagkanulo.”

Habang naghahanap, nabasa ko ang siping ito ng mga salita ng Diyos: “May nangyari na kinakailangan kang magtiis ng hirap, kung kailan dapat mong maunawaan kung ano ang mga layunin ng Diyos at kung paano mo dapat isaalang-alang ang Kanyang mga layunin. Hindi mo dapat bigyang-kasiyahan ang iyong sarili: Isantabi mo muna ang iyong sarili. Wala nang mas kasuklam-suklam pa kaysa sa laman. Kailangan mong sikapin na mabigyan-kasiyahan ang Diyos, at dapat mong tuparin ang iyong tungkulin. Dahil sa gayong mga kaisipan, dadalhan ka ng Diyos ng natatanging kaliwanagan sa bagay na ito, at makakahanap din ng kaginhawahan ang puso mo. Maliit man o malaki, kapag may nangyayari sa iyo, dapat mo munang isantabi ang iyong sarili at ituring ang laman bilang ang pinakamababa sa lahat ng bagay. Habang mas binibigyang-kasiyahan mo ang laman, mas kumikilos ito nang walang permiso; kung bibigyang-kasiyahan mo ito ngayon, higit pa ang hihingin nito sa susunod. Habang nagpapatuloy ito, lalo pang napapamahal sa mga tao ang laman. Ang laman ay laging mayroong maluluhong pagnanasa, palagi nitong hinihingi sa iyo na bigyan ito ng kasiyahan at palugurin ito sa kalooban mo, maging ito man ay sa mga bagay na iyong kinakain, iyong sinusuot, o sa pag-init ng ulo mo, o pagpapabuyo sa mga sarili mong kahinaan at katamaran…. Habang lalo mong binibigyang-kasiyahan ang laman, mas tumitindi ang mga pagnanasa nito, at mas nagiging mapagpasasa ang laman, hanggang umabot sa puntong ang laman ng mga tao ay nagkikimkim na ng mas malalalim pang mga kuru-kuro, at naghihimagsik laban sa Diyos, at dinadakila ang sarili nito, at nagiging mapagduda sa gawain ng Diyos. Habang lalo mong binibigyang-kasiyahan ang laman, mas tumitindi ang mga kahinaan ng laman; palagi mong mararamdaman na walang sinumang nakikisimpatiya sa iyong mga kahinaan, lagi kang maniniwalang sumusobra na ang Diyos, at sasabihin mong: ‘Paano ba naging sobrang malupit ang Diyos? Bakit hindi Niya lubayan ang mga tao?’ Kapag binibigyang-kasiyahan ng mga tao ang laman at labis itong minamahal, sinisira nila ang kanilang sarili” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Mula sa mga salita ng Diyos, naunawaan ko na nabibilang kay Satanas ang laman. Masyado na tayong nagawang tiwali ni Satanas, at namumuhay tayong lahat ayon sa satanikong lason na “Ang bawat tao para sa kanyang sarili, bahala na ang iba.” Sa pamumuhay nang ganito, isinasaalang-alang lamang ng isang tao ang kanyang sarili, at iniisip muna ang kanyang sariling mga interes sa anumang ginagawa niya. Para hindi magtiis ng pagdurusa ang kanyang laman, kaya niyang gawin ang mga bagay na lumalabag sa sarili niyang konsensiya at sumasalungat sa pagkatao. Katulad ng kapag ang mga tao ay naaresto ng Partido Komunista at naharap sa lahat ng uri ng pagpapahirap at pagkakakulong, kung palagi nilang iniisip ang kanilang laman na hindi masyadong nagdurusa, o hindi nabubugbog at hindi nakukulong, magagawa nilang pagtaksilan ang kanilang mga kapatid at ipagkanulo ang Diyos. Sa huli, natugunan ang kanilang makalaman na mga interes, pero wasak na ang kanilang buhay, at nawala na nila magpakailanman ang pagliligtas ng Diyos at mahuhulog sa impiyerno kasama ni Satanas para maparusahan. Sa pagninilay ko sa aking sarili, napagtanto ko na masyado kong pinahalagahan ang laman ko, palaging gustong maginhawang manampalataya sa Diyos at ayaw magtiis ng anumang pagdurusa ang aking laman. Kapag maginhawa ang kapaligiran, kaya ko pa ring gawin ang tungkulin ko, pero kapag naharap na sa mga pang-aaresto at pang-uusig, nagiging duwag at takot ako, nangangambang maaresto at pahirapan ako, at na makulong ako. Namuhay ako sa sindak araw-araw. Ginagamit ni Satanas ang pagkamaibigin ko sa aking laman at ang pagtanggi kong magtiis ng pagdurusa upang pilitin akong ipagkanulo ang Diyos. Naisip ko ang Panginoong Jesus na nagpakita at gumawa noong nagkatawang-tao Siya. Nang malaman Niyang ipapako Siya sa krus, bagama’t nasa pasakit Siya at mahina nang panahong iyon, nagawa pa rin Niyang magpasakop sa kalooban ng Diyos, magtiis ng lahat ng uri ng kahihiyan, pasakit, pangungutya, at paninirang-puri, mahagupit, magsuot ng isang koronang tinik, lumakad nang paunti-unti papunta sa lugar kung saan Siya ipapako sa krus at sa huli ay maipako sa krus. Sa ikalawang pagkakataon na naging tao ang Diyos, naharap Siya sa bawat posibleng uri ng pagtugis at pang-uusig mula sa Partido Komunista, at sa gayong kapaligiran, ipinahayag pa rin Niya ang katotohanan at ginampanan ang gawain ng pagliligtas sa sangkatauhan. Upang mailigtas ang sangkatauhan, tiniis ng Diyos ang lahat ng pagdurusang ito nang wala ni isang salita ng pagrereklamo. Napakadakila ng pagmamahal ng Diyos para sa sangkatauhan! Samantala, nananampalataya ako sa Diyos para maligtas ako, at kapag magtitiis ako ng kaunting pagdurusa, sisisihin ko at hindi ko mauunawaan ang Diyos. Talagang labis akong makasarili, kasuklam-suklam, at walang pagkatao!

Kalaunan, nakita ko sa mga salita ng Diyos ang isang landas ng pagsasagawa. Sabi ng Makapangyarihang Diyos: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, panatilihin mo ang iyong pagmamahal nang hindi hinahayaang manlamig o maglaho. Anuman ang gawin ng Diyos, kailangang hayaan mo Siyang mamatnugot ayon sa gusto Niya at maging handa kang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong maging handang magtiis ng sakit ng pagsuko sa minamahal mo, at maging handang tumangis para palugurin ang Diyos. Ito lamang ang tunay na pagmamahal at pananampalataya. Anuman ang aktuwal mong tayog, kailangan mo munang magkaroon kapwa ng kahandaang dumanas ng paghihirap at ng tunay na pananampalataya, at kailangan ka ring magkaroon ng kahandaang maghimagsik laban sa laman. Dapat ay handa kang personal na magtiis ng mga paghihirap at na magdusa ng mga kawalan sa iyong mga personal na interes upang matugunan ang mga layunin ng Diyos. Dapat ay may kakayahan ka ring makaramdam ng pagsisi sa puso mo: Noong araw, hindi mo nagawang mapalugod ang Diyos, at ngayon, maaari kang magsisi sa iyong sarili. Hindi ka dapat magkulang sa anuman sa mga bagay na ito—sa pamamagitan ng mga bagay na ito, gagawin kang perpekto ng Diyos. Kung hindi mo matutugunan ang mga kinakailangang ito, hindi ka magagawang perpekto” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Sa pagbubulay-bulay ko sa mga salita ng Diyos, naunawaan ko ito: Ang ginagawa ng Diyos sa mga huling araw ay ang gawain ng paghahatol at pagdadalisay sa tao. Ginagamit Niya ang lahat ng uri ng miserableng kapaligiran upang subukin at pinuhin tayo, para magkamit tayo ng kaalaman sa ating mga tiwaling disposisyon at sa ating mga maling layunin, para sa huli, makapaghimagsik tayo sa laban sa ating laman, mabitiwan ang ating magagarbong pagnanais sa loob natin, makapagpasakop sa Diyos anuman ang ginagawa Niya, at maging handang tiisin ang paghihirap ng laman at piliing paluguran ang Diyos; ang gayong mga tao lamang ang mapeperpekto Niya. Ginagamit ng Diyos ang lahat ng uri ng miserableng kapaligiran upang pinuhin ang kalooban ng tao upang magtiis ng pagdurusa at gawing perpekto ang pananalig, pagmamahal, at tunay na pagpapasakop sa Diyos ng tao. Hindi kayang makamit ng mga tao ang gayong mga katotohanang realidad sa magiginhawang kapaligiran. Katulad lang ito ng kung paanong sa pagdanas sa kapaligiran ng mga pang-aaresto at pang-uusig ng Partido Komunista sa pagkakataong ito ay malinaw na naipakita sa akin ang aking tunay na tayog. Nakita ko na wala akong pananalig sa Diyos, at nagkamit din ako ng kaunting kaalaman sa aking makasarili at kasuklam-suklam na tiwaling disposisyon. Naunawaan ko na ginamit ng Diyos ang mga walang habas na pang-aaresto at pang-uusig ng Partido Komunista upang maperpekto ang isang grupo ng tao upang maging mga mananagumpay, at ginamit din ito upang ibunyag at itiwalag ang mga hindi mananampalataya at masasamang tao. Nakita ko na ginamit ang karunungan ng Diyos batay sa tusong pakana ni Satanas. Ito ang mga katotohanang hindi ko makakamit sa isang maginhawang kapaligiran.

Sa pamamagitan ng karanasang ito, nakita ko nang mas malinaw ang buktot na kalikasan ng paglaban sa Diyos ng Partido Komunista. Lumitaw sa puso ko ang pagkamuhi para dito, at mas naging determinado akong sundan ang Diyos. Handa rin akong gawin nang maayos ang tungkulin ko para ipahiya si Satanas. Naisip ko ang mga liriko ng awit na “Patotoo ng Buhay”: “Balang araw maaari akong mahuli dahil sa pagpapatotoo sa Diyos, alam ko sa puso ko na ang pagdurusang ito’y alang-alang sa katuwiran. Kung mamatay ako sa isang kisapmata, ipagmamalaki ko pa rin na kaya kong sundan si Cristo at patotohanan Siya sa buhay na ito. Kung hindi ako mabubuhay para makita ang paglawak ng ebanghelyo ng kaharian, mag-aalay pa rin ako ng magagandang hangarin. Kung hindi ko makikita ang araw na magkakatotoo ang kaharian ngunit kaya kong pahiyain si Satanas ngayon, sa gayon puso ko’y mapupuspos, mapupuspos ng galak at kapayapaan” (Sundan ang Kordero at Kumanta ng mga Bagong Awitin). Habang tahimik kong kinakanta ang awit na ito, tumangis ako ng mga luha ng emosyon, at determinado akong sundan ang Diyos hanggang sa huli.


42. Alam Ko Na Ngayon ang Mga Benepisyo ng Pagsusulat ng Mga Artikulo ng Patotoong Batay sa Karanasan

Ni Guang Chun, Tsina

Taong 2020 noon, at isa akong lider sa iglesia. Nakita kong nagsulat ng ilang magagandang artikulo ng patotoong batay sa karanasan ang ilang kapatid, at nainggit ako sa kanila. Gayunpaman, hindi ko masyadong pinahalagahan ang pagsusulat ng mga artikulong ito, lagi kong inaakala na mga tao lang na may kakayahan at kasanayan sa pagsusulat ang makakagawa ng magagandang artikulo. Maliit lang ang kakayahan ko, at mababaw ang pang-unawa ko sa katotohanan. Para sa akin, aksaya lang ng oras ang pagsusulat ng mga artikulo, at mas mainam na gamitin ko na lang ang oras na iyon para gumawa ng mas maraming trabaho. Kung hindi maayos ang paggawa ko, magmumukhang wala akong pagpapahalaga sa pasanin, at papangit ang tingin sa akin ng mga kapatid. Bukod pa diyan, personal na bagay ang pagsusulat ng mga artikulo, at nasa akin na kung gagawin ko ba iyon o hindi. Mas makakabuting magtrabaho ako at makipagtipon pa para purihin ng mga kapatid ko ang pagpapahalaga ko sa pasanin. Samakatuwid, ayokong magbigay ng oras para sa pagsusulat ng mga artikulo. Ganyan lang ako, bawat araw ay nakatuon lang sa gawain at sa pagtitipon kasama ng mga kapatid ko. Kapag may nangyayari sa akin, bihira akong magnilay sa sarili ko. Minsan, nagagawa kong kilalanin kung anong uri ng tiwaling disposisyon ang naipakita ko, pero hindi ko hinahanap ang katotohanan para malutas iyon. Sinabi ng mga kapatid na nakapareha ko na hindi ako nakatuon sa buhay pagpasok, pero hindi ko tinanggap iyon at nangatwiran ako sa kanila. Pagkatapos, kahit abala ako sa mga pagtitipon araw-araw, dahil hindi ko binigyan ng halaga ang pagninilay sa sarili, ang pag-unawa sa sarili, o ang paghahanap sa katotohanan, wala akong kahit anong buhay pagpasok, at sa mga pagtitipon, nakakapagsalita lang ako ng ilang doktrina o mga salita ng pangangaral at pagpapalakas ng loob, pero hindi ko kayang lumutas ng mga aktuwal na isyu. Isang beses, sinabi ng isang superbisor na hindi niya kayang gumawa ng aktuwal na trabaho, na nabubuhay siya sa isang negatibong kalagayan at ayaw na niyang gumawa ng mga tungkulin sa pangangasiwa. Hindi ko nakita nang malinaw ang pinakadahilan ng kanyang pagkanegatibo at hindi ko alam kung paano iyon lulutasin. Nalutas lang iyon nang hindi nagtagal ay nakabahaginan niya ang kapatid na naging partner ko. Iniisip ko pa noon na ang pagiging aktibo at ang higit pang pakikipagtipon ay nangangahulugan na may pagpapahalaga ako sa pasanin. Hindi ako makapanahimik at makapagnilay tungkol sa kalagayan ko. Pagkatapos ng ilang panahon, naging hungkag ang puso ko, at wala akong anumang nakamit.

Isang beses, tinanong ako ng kapatid ko kung nagsulat na ba ako ng mga artikulo ng patotoong batay sa karanasan. Nagbahaginan kami, sinabi niya na ang pagsusulat ng mga artikulo ay makakapag-udyok sa atin na patahimikin ang puso natin at hanapin ang katotohanan, para makamit natin ang buhay pagpasok. Kalaunan, nabasa ko ang isang sipi ng mga salita ng Diyos na nagpabago ng saloobin ko pagdating sa pagsusulat ng mga artikulo ng patotoo. Sabi ng Diyos: “Ang natanggap ninyo ay hindi lamang ang Aking katotohanan, ang Aking daan, at ang Aking buhay, kundi isang pangitain at pahayag na higit pa kaysa kay Juan. Naunawaan ninyo ang higit na maraming misteryo, at nasaksihan na rin ang Aking tunay na mukha; higit pa ang natanggap ninyo sa Aking paghatol at higit pa ang nalalaman ninyo tungkol sa Aking matuwid na disposisyon. Kung kaya, kahit na ipinanganak kayo sa mga huling araw, ang inyong pang-unawa ay sa nauna at nakalipas, at naranasan na rin ninyo ang mga bagay sa kasalukuyan, at ang lahat ng ito ay personal Kong ginawa. Hindi labis ang hinihingi Ko sa inyo, sapagkat napakarami Ko nang naibigay sa inyo, at marami na ang nakita ninyo sa Akin. Samakatuwid, hinihiling Ko sa inyong magpatotoo para sa Akin sa mga banal ng mga nagdaang kapanahunan, at ito lamang ang nais ng Aking puso” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Sa iilang taon ng pananalig sa Diyos, naunawaan ko ang ilang katotohanan, nagkaroon ako ng ilang kaalaman tungkol sa tiwaling disposisyon ko, at nabago ang pananaw ko sa ilang bagay. Ito ang bunga ng paggawa ng Diyos sa akin. Sa pagsusulat tungkol sa mga natamo ko, magpapatotoo ako sa Diyos; responsabilidad ko ito, bukod pa sa tungkulin ko rin. Dapat tratuhin ko ito na isang obligasyon; na nakaayon sa layunin ng Diyos. Pero, hindi ko itinuring kailanman na isang tungkulin ang pagsusulat ng patotoong batay sa karanasan. Sa halip, inisip ko ito bilang isang bagay na opsyonal, at tiningnan ko ito nang may malaking pagwawalang-bahala. Hindi talaga ako maagap. Naranasan ko ang paggawa ng Diyos; kung hindi ko isusulat ang aking mga karanasan at patotoo sa Diyos, tatakpan ko ang Kanyang biyaya at mga pagpapala at mawawalan ako ng konsensiya at katwiran.

Pagkatapos niyon, nagkaroon ako ng malabong kamalayan na ang pag-ayaw kong sumulat ng mga artikulo ng patotoong batay sa karanasan at magpatotoo sa Diyos ay isang pagpapamalas ng hindi pagmamahal sa katotohanan. Sa oras na iyon, naisip ko ang isang sipi ng mga salita ng Diyos, na hinanap ko at binasa. Sabi ng Makapangyarihang Diyos: “Ang pinakanakikitang kalagayan ng mga taong tutol sa katotohanan ay na hindi sila interesado sa katotohanan at sa mga positibong bagay, nasusuklam at namumuhi pa nga sila sa mga ito, at gustong-gusto nilang sumunod sa mga kalakaran. Hindi nila tinatanggap sa kanilang puso ang mga bagay na minamahal ng Diyos at ang mga hinihingi ng Diyos na gawin ng mga tao. Sa halip, wala silang pakialam at wala silang interes sa mga ito, at madalas pa ngang kinamumuhian ng ilang tao ang mga pamantayan at prinsipyong hinihingi ng Diyos sa mga tao. Nasusuklam sila sa mga positibong bagay, at palagi silang nakadarama sa puso nila ng paglaban, pagtutol, at labis na pagkasuklam sa mga ito. Ito ang pangunahing pagpapamalas ng pagiging tutol sa katotohanan. … Maraming taong nananalig sa Diyos ang gustong gumawa ng gawain para sa Kanya at masiglang magpakaabala para sa Kanya, at pagdating sa paggamit ng kanilang mga kaloob at kalakasan, pagbibigay-layaw sa kanilang mga kagustuhan at pagpapakitang-gilas, hindi sila nauubusan ng enerhiya. Pero kung hihilingin mo sa kanila na isagawa ang katotohanan at kumilos nang ayon sa mga katotohanang prinsipyo, nawawalan sila ng enerhiya, at nawawalan sila ng sigla. Kapag hindi sila pinapayagang magpakitang-gilas, nawawalan sila ng gana at nasisiraan ng loob. Bakit sila may enerhiya para sa pagpapakitang-gilas? At bakit sila walang enerhiya para sa pagsasagawa ng katotohanan? Ano ang problema rito? Gusto ng lahat ng tao na maging natatangi; nagnanasa silang lahat ng hungkag na kaluwalhatian. Ang lahat ay may hindi maubos-ubos na enerhiya pagdating sa pananalig sa Diyos alang-alang sa pagtatamo ng mga pagpapala at gantimpala, kaya bakit sila nawawalan ng gana, bakit sila nasisiraan ng loob pagdating sa pagsasagawa ng katotohanan at paghihimagsik laban sa laman? Bakit ito nangyayari? Pinatutunayan nito na may karumihan ang puso ng mga tao. Nananalig sila sa Diyos para lang magtamo ng mga pagpapala—sa madaling salita, ginagawa nila ito para makapasok sa kaharian ng langit. Kapag walang hahangaring mga pagpapala o pakinabang, nawawalan ng gana at nasisiraan ng loob ang mga tao, at wala silang kasigla-sigla. Ang lahat ng ito ay bunga ng isang tiwaling disposisyon na tutol sa katotohanan. Kapag nakokontrol ng disposisyong ito, ayaw ng mga taong piliin ang landas ng paghahangad sa katotohanan, tinatahak nila ang sarili nilang daan, at pinipili nila ang maling landas—alam na alam naman nilang maling hangarin ang katanyagan, pakinabang, at katayuan pero hindi pa rin nila kayang mabuhay nang wala ang mga ito o na isantabi ang mga ito, at hinahangad pa rin nila ang mga ito, tinatahak ang landas ni Satanas. Sa ganitong sitwasyon, hindi ang Diyos ang sinusunod nila, kundi si Satanas. Ang lahat ng ginagawa nila ay pagseserbisyo kay Satanas, at sila ay mga alipin ni Satanas” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Inilantad ng Diyos na ang mga taong tumatanggi sa katotohanan ay mas gusto ang mga negatibong bagay kaysa mga positibong bagay. Ganoon ako dati. Kung magiging aktibo ako at makakagawa nang higit pa para maipakita sa mga kapatid ko na may pagpapahalaga ako sa pasanin, o kung makakapagpakitang-gilas ako at magiging mataas ang tingin sa akin ng nakatataas na lider, ilalagay ko roon ang walang limitasyong pagsisikap ko, hindi ako mag-aalinlangang gumugol ng gaano mang panahon o lakas. Sa kabilang banda, pagdating sa pagsusulat ng mga artikulo ng patotoong batay sa karanasan, kahit alam na alam kong nakaayon ito sa layunin ng Diyos at kapaki-pakinabang sa aking buhay pagpasok, inakala kong iaantala nito ang gawain ko, at talagang sumalungat ako roon. Maghahanap din ako ng mga dahilan at magpapalusot, sinasabing abala ako sa gawain at walang oras para magsulat. Ang katotohanan, hindi sa wala akong oras, kundi tumatanggi sa katotohanan ang aking kalikasan. Ayaw kong magsulat ng mga artikulo, ni magsikap na hangarin ang katotohanan. Nakita ko na napakalamig ng saloobin ko sa katotohanan, at na namuhi, sumalungat, at tumanggi ako sa mga positibong bagay. Lumalakad ako sa maling landas na sumasalungat sa mga hinihingi ng Diyos. Nang maunawaan ko ito, natakot ako, at ginusto kong mag-iba ng landas at magbago.

Nagnilay rin ako at naunawaan kong ang pag-ayaw kong sumulat ng mga artikulo ay naimpluwensiyahan ng isang nakalilinlang na pananaw ko; inakala ko na hindi ako mahusay na manunulat at hindi ko kayang magsulat ng magagandang artikulo ng patotoo. Ngayon nakikita ko nang ito ay isang maling pananaw. Kapag nagsusulat ng mga artikulo, hindi mahalaga kung gaano kagaling na manunulat ang isang tao. Hindi makapagsusulat ng magandang artikulo ng patotoo ang isang tao dahil lang gumagamit siya ng mabulaklak na pananalita. Ang mahalaga ay kung may tunay siyang karanasan at pang-unawa. Kung walang karanasan, makakapagsulat lang ang isang tao ng mga hungkag na doktrina kahit gaano pa siya kahusay sa pagsusulat. Nang maunawaan ko ito, nagbago nang malaki ang pag-iisip ko, at lumapit ako sa Diyos at nanalangin sa Kanya, “O Diyos, palagi kong pinapahalagahan ang panlabas na pagiging aktibo at paggawa, at hindi pa ako lumapit sa Iyo para tahimik na pag-isipan ang mga salita Mo. Nag-aksaya ako ng maraming oras, hindi ko hinangad ang katotohanan. Mula ngayon, handa na akong maging tahimik sa harap Mo at hanapin ang katotohanan at lutasin ang mga problema.”

Pagkatapos, nagbasa pa ako ng mga salita ng Diyos: “Hinggil sa gawain, naniniwala ang tao na ang gawain ay pumaroo’t parito para sa Diyos, mangaral sa lahat ng dako, at gumugol para sa Kanyang kapakanan. Bagama’t ang paniniwalang ito ay tama, masyado itong may pinapanigan; ang hinihiling ng Diyos sa tao ay hindi lamang ang magparoo’t parito para sa Diyos; higit pa rito, ang gawaing ito ay may kinalaman sa ministeryo at pagtustos sa loob ng espiritu. Maraming kapatid, kahit pagkaraan nitong lahat ng taon ng karanasan, ang hindi nakaisip na gumawa para sa Diyos, dahil ang gawaing iniisip ng tao ay hindi tumutugma sa hinihiling ng Diyos. Samakatuwid, hindi interesado ang tao sa anupamang patungkol sa gawain, at ito mismo ang dahilan kaya medyo may pinapanigan din ang pagpasok ng tao. Dapat ninyong simulang lahat ang inyong pagpasok sa paggawa para sa Diyos, upang mas mainam ninyong maranasan ang lahat ng aspeto ng karanasan. Ito ang dapat ninyong pasukin. Ang gawain ay tumutukoy hindi sa pagparoo’t parito para sa Diyos, kundi sa kung ang buhay ng tao at ang isinasabuhay ng tao ay nagbibigay ng kasiyahan sa Diyos. Ang gawain ay tumutukoy sa paggamit ng tao ng kanilang katapatan sa Diyos at sa kanilang kaalaman sa Diyos upang magpatotoo tungkol sa Diyos, at magministeryo din sa tao. Ito ang responsibilidad ng tao at ito ang dapat maunawaan ng lahat ng tao. Maaaring sabihin ng isang tao na ang pagpasok ninyo ang inyong gawain, at na naghahangad kayong pumasok sa panahon ng inyong paggawa para sa Diyos. Ang pagdanas sa gawain ng Diyos ay hindi lamang nangangahulugan na marunong kayong kumain at uminom ng Kanyang salita; ang mas mahalaga, kailangan ninyong malaman kung paano magpatotoo tungkol sa Diyos at makapaglingkod sa Diyos at makapagministeryo at makapaglaan sa tao. Ito ang gawain, at ito rin ang inyong pagpasok; ito ang dapat isakatuparan ng bawat tao. Marami ang nakatuon lamang sa pagparoo’t parito para sa Diyos at pangangaral sa lahat ng dako, subalit hindi pinapansin ang kanilang personal na karanasan at kinaliligtaan ang kanilang pagpasok sa espirituwal na buhay. Ito ang dahilan kaya yaong mga naglilingkod sa Diyos ay naging yaong mga lumalaban sa Diyos” (Ang Salita, Vol. I. Ang Pagpapakita at Gawain ng Diyos. Gawain at Pagpasok 2). Pagkatapos basahin ang mga salita ng Diyos, naunawaan ko na kailangang magkaroon ng karanasan sa buhay ang isang tao para talagang magampanan niya ang gawain sa iglesia. Kapag ang isang tao ay nagbabahagi tungkol sa katotohanan at lumulutas ng mga aktuwal na problema, doon lang siya gumagawa ng aktuwal na gawain, at kapag nagbubunga ng mga resulta ang kanyang gawain, doon lang siya tunay na gumaganap ng tungkulin niya. Noon, naniwala ako na kung magiging aktibo ako at mas makikipagtipon sa mga kapatid, ibig sabihin niyon ay gumagawa ako ng aktuwal na gawain. Mali ang pananaw na ito at hindi talaga umaayon sa mga salita ng Diyos. Sa lahat ng panahon na nakipagtipon ako at nakipagbahaginan sa mga kapatid, palaging hindi ko makita ang pinakadahilan ng problema kapag hinaharap ko ang kanilang mga kalagayan at paghihirap. Hindi ko maituro ang pinakabuod ng suliranin, nagsasabi lang ako ng ilang salita at doktrina para payuhan sila o kaya binibigyan ko sila ng mga panuntunan kung paano kumilos, ganap na hindi maipakita ang landas sa pagsasagawa. Kahit gaano pa ako makipagbahaginan, hindi ito praktikal at hindi nito malulutas ang mga problema ng mga kapatid. Hindi alam ng mga kapatid kung paano maranasan ang gawain ng Diyos, at namumuhay lang sila sa loob ng kanilang mga tiwaling disposisyon kapag kumakaharap ng mga problema. Hindi nila mapigilang maging negatibo at mahina, at nagpatuloy lang sa pag-iral ang mga problema sa gawain nila. Paano ito matatawag na pagtupad sa aking tungkulin? Pareho kong niloloko at dinaraya ang Diyos at ang mga kapatid. Sa panahong ito ko lang sa wakas nakita nang malinaw na ang mababaw na pagpapahalaga sa pasanin ay hindi tunay na pagpapahalaga sa pasanin. Ang paggawa at pagiging aktibo nang higit pa ay hindi nangangahulugan na tapat na ginagawa ng isang tao ang kanyang tungkulin, o na gumagawa siya ng aktuwal na trabaho. Ang pagkakaroon ng tunay na pagpapahalaga sa pasanin patungkol sa tungkulin ay hindi nangangahulugan ng pagiging aktibo sa lahat ng lugar. Sa halip, nangangahulugan ito ng espirituwal na pagtustos sa buhay, pagtuon sa pagdanas ng gawain ng Diyos sa tungkulin ng isang tao at ang paghahanap sa katotohanan kapag may nangyayaring mga bagay, at pagsubok na kilalanin kung ano ang kakulangan ng isang tao at hanapin ang mga prinsipyo sa pagsasagawa, pagkatapos ay paggamit ng kaalamang galing sa karanasan para malutas ang mga aktuwal na problema at isyu ng mga kapatid. Ito lamang ang makatutulong sa isang tao na magkamit ng magandang resulta sa kanyang tungkulin, at ito lang ang nagbibigay-aral at kapaki-pakinabang sa buhay pagpasok ng iba. Naunawaan ko na rin na ang pagsusulat ng mga artikulo ng patotoong batay sa karanasan ay maaaring mag-udyok sa akin na patahimikin ang aking puso, pag-isipan ang mga salita ng Diyos, at magnilay sa sarili. Kapag naunawaan ko na ang mas maraming katotohanan at nagkaroon na ako ng kaalaman tungkol sa aking mga tiwaling disposisyon habang natututunang lutasin ang mga iyon, saka ko lang makikita nang malinaw at malulutas ang mga kalagayan at problema ng mga kapatid. Para magawa ko nang maayos ang tungkulin ko, kailangan kong pahalagahan ang buhay pagpasok, at ang pagsusulat ng mga artikulo ay napakagandang landas para hangarin ang katotohanan. Lalo na bilang isang lider, kailangan kong higit pang pagtuunan ang paghahangad sa katotohanan at pagkukusang magsulat ng mga artikulong nagpapatotoo sa Diyos. Doon ko lang magagawa nang maayos ang aking tungkulin. Dahil alam kong hindi opsyonal na bagay ang pagsusulat ng mga artikulo ng patotoo, wala akong dahilan para hindi magsulat ng mga iyon.

Naisip ko ang isa pang sipi ng mga salita ng Diyos: “Gaano man karami ang mga tao na nasa isang iglesia, ang lider ang pinuno. Ano ang ginagampanang papel ng lider na ito sa mga miyembro? Pinamumunuan niya ang lahat ng hinirang sa iglesia. Ano ang epekto niya sa buong iglesia? Kung tumahak ang lider na ito sa maling landas, susundan ng mga taong hinirang ng Diyos sa iglesia ang lider tungo sa maling landas, na magkakaroon ng malaking epekto sa kanilang lahat. Halimbawa si Pablo. Pinamunuan niya ang marami sa mga iglesiang itinatag niya at ang mga taong hinirang ng Diyos. Noong naligaw si Pablo, naligaw rin ang mga iglesia at ang mga taong hinirang ng Diyos na pinamunuan niya. Kaya, kapag naliligaw ang mga lider, hindi lang sila ang naaapektuhan, kundi ang mga iglesia at ang mga taong hinirang ng Diyos na pinamumunuan nila ay naaapektuhan din. Kung ang isang lider ay isang tamang tao, na lumalakad sa tamang landas at hinahangad at isinasagawa ang katotohanan, ang mga taong pinamumunuan niya ay maayos na kakain at iinom ng mga salita ng Diyos at maayos na hahangarin ang katotohanan, at, kasabay nito, ang karanasan sa buhay at pagsulong ng lider ay makikita ng iba, at makakaapekto sa iba. Kaya, ano ang tamang landas na dapat lakaran ng isang lider? Ito ang kakayahang pangunahan ang iba tungo sa pagkaunawa ng katotohanan at sa pagpasok sa katotohanan, at akayin ang iba sa harapan ng Diyos” (Ang Salita, Vol. IV. Paglalantad sa mga Anticristo. Unang Aytem: Sinisikap Nilang Kumbinsihin ang mga Tao). Sa pagbabasa ng mga salita ng Diyos, malalim kong naunawaan na bilang isang lider at manggagawa, napakahalaga ng landas na sinusundan ko. Kung hindi ako magtutuon sa paghahangad sa katotohanan sa aking tungkulin at hahangarin ko lang ang mataas na pagtingin sa akin ng mga tao, ang pagiging aktibo at abala para sa reputasyon at katayuan at ang pag-asa sa aking talino at mga kaloob para gumawa at mangaral, hindi rin pahahalagahan ng mga kapatid na pinamumunuan ko ang buhay pagpasok at mabubuhay lang sila sa kalagayan ng paggawa ng gawain. Bilang isang lider, hindi lang personal na bagay ang hindi pagkakaroon ng buhay pagpasok; makakaapekto rin ito at magdudulot ng panganib sa buhay ng maraming kapatid. Nang maunawaan ko ito, nakaramdam ako ng lungkot at paninisi sa sarili, at nanalangin ako sa Diyos, “O Diyos, hindi ko hinahangad ang katotohanan at naglalakad ako sa maling landas. Naging pabaya ako at nabigo ako sa gawain ko bilang isang lider. May pagkakautang ako sa mga kapatid, at nahihiya ako sa paraan ko ng pag-aasikaso sa gawaing ibinigay Mo. O Diyos! Handa akong mag-iba ng landas; hinihingi kong gabayan Mo ako para malakaran ko ang landas patungo sa paghahangad sa katotohanan.”

Pagkatapos, nakipagbahaginan ako sa mga kapatid tungkol sa layunin ng Diyos, at tungkol din sa sarili kong karanasan at pagkaunawa. Kalaunan, medyo bumuti ang kalagayan ng mga kapatid. May ilan sa kanilang nagsimulang magnilay sa sarili at sinubukang kilalanin ang sarili nila kapag nagkakaroon sila ng mga problema at paghihirap sa kanilang mga tungkulin, natutong makahanap ng isang landas mula sa mga salita ng Diyos at hindi mabuhay sa loob ng isang kalagayan ng pagiging negatibo. Unti-unti silang nagkamit ng ilang resulta sa kanilang mga tungkulin. Pagkakita sa kinalabasang ito, naramdaman ko na ito ay paggawa at paggabay ng Banal na Espiritu, na ito ay resulta ng pagsasagawa ayon sa mga salita ng Diyos. Naunawaan ko rin na kung gusto ng isang tao na gawin nang maayos ang tungkulin niya, napakaimportante ng pagtutuon sa paghahangad sa katotohanan at ang pagkakaroon ng buhay pagpasok. Mula noon, nagsimula akong pahalagahan ang paghahanap sa katotohanan. Kapag may nararanasan at nauunawaan akong isang bagay, nagsasanay akong magsulat tungkol doon. Kalaunan, nakapagsulat ako ng ilang artikulo ng patotoo batay sa karanasan at pakiramdam ko ay may ilan na akong natamo. Sa ilang artikulo, inasinta ko ang mga nakalilinlang na pananaw at hinanap ko ang katotohanan para maunawaan ito. Kapag nakakapanahimik ako sa harapan ng Diyos at napag-iisipan ko ang Kanyang mga salita, nagagawa kong maunawaan kung ano ang mali sa nakalilinlang na pananaw na ito. Kasabay nito, nakikita ko nang malinaw na ang nakalilinlang na pananaw na ito ay humahadlang sa akin na magsagawa ng katotohanan at nakakaapekto rin sa gawain. Sa ibang mga artikulo, pinagnilayan ko sa sarili ko ang tiwaling disposisyon na naipakita ko tungkol sa isang partikular na bagay. Mula sa inilantad ng mga salita ng Diyos, nakita ko na makasarili ako at kasuklam-suklam at hindi nabubuhay na gaya ng tunay na tao, at pakiramdam ko ay masyado na akong nagawang tiwali ni Satanas. Gayundin, noon ay hindi ako nagtuon sa buhay pagpasok at hindi ko malutas ang mga problema ng mga kapatid. Pero, pagkatapos kong magsanay magsulat ng mga artikulo nang ilang panahon, unti-unti kong naunawaan ang ilang katotohanan. May ilang problema na mas malinaw ko nang nakikita, at kapaki-pakinabang para sa mga kapatid kapag nakikipagbahaginan ako tungkol sa mga iyon.

Sa pagninilay ko sa saloobin ko tungkol sa pagsusulat ng mga artikulo ng patotoo, nakita ko na hindi ako isang tao na naghahangad sa katotohanan, na hindi ko pinahalagahan ang aking buhay pagpasok, at na marami akong maling pananaw na pumipigil sa akin na hangarin ang katotohanan. Dahil sa lahat ng ito, nagtuon lang ako sa paggawa ng gawain habang ginagampanan ko ang aking tungkulin, at lumalakad ako sa landas ng pagtatrabaho. Sa paggawa nito, hindi ko matatamo ang katotohanan gaano man ako kaabala sa panlabas. Naunawaan ko rin kung ano ang kahulugan ng tunay na pagganap sa tungkulin at kung paano magsagawa para magkaroon ng tunay na pagpapahalaga sa pasanin sa aking tungkulin. Naunawaan ko rin na ang pagsusulat ng mga artikulo ng patotoong batay sa karanasan ay isang napakagandang landas sa paghahangad sa katotohanan. Ang pagkakaroon ko ngayon ng mga ganitong pagkaunawa at natamo ay ganap na dahil sa paggawa at paggabay ng Diyos.


43. Natutuhan Ko Kung Paano Kilatisin ang Iba Batay sa Mga Salita ng Diyos

Ni Xiao Wei, Tsina

Noong 2017, ginagawa ko sa iglesia ang tungkuling nakabatay sa teksto. Sa isang pagtitipon, nabalitaan kong tinanggal si Chen Xia, at na itinuring siyang isang anticristo, at hinahanda na ang mga materyal para sa pagpapatalsik sa kanya. Nang marinig ko ang balitang ito, gulung-gulo ako at hindi ko kayang kumalma—hindi ko ito basta matanggap. Nakilala ko si Chen Xia pagkatapos naming parehong matagpuan ang Panginoon, at magkasama naming ginawa ang mga tungkulin namin pagkatapos tanggapin ang gawain ng Diyos ng mga huling araw. Napakasigasig noon ni Chen Xia. Humadlang ang asawa niya sa daan ng kanyang pananalig, at nagbuhos siya ng maraming luha rito. Kalaunan, diniborsyo niya ang kanyang asawa. Pagkatapos ng diborsyo, ipinagpatuloy niyang gawin ang kanyang mga tungkulin nang may matinding pagpapahalaga sa pasanin. Partikular na kapansin-pansin sa akin kung gaano kahilig ni Chen Xia ang pagbabasa ng mga salita ng Diyos, at nang makipagtulungan ako sa kanya, gumigising siya nang madaling araw sa taglamig para basahin ang mga salita ng Diyos. Kokopyahin pa niya sa isang notebook ang mahahalagang sipi mula sa mga salita ng Diyos at kukunin ang mga iyon para basahin tuwing may oras siya. Madalas niyang sabihin sa akin, “Kailangan nating magbasa pa ng mga salita ng Diyos at pagsikapan ang mga ito, kung hindi, hindi natin magagawa nang maayos ang ating mga tungkulin.” Naisip ko, “Napakahilig niyang magbasa ng mga salita ng Diyos, kaya isa siyang taong naghahangad ng katotohanan.” At sa puso ko ay hinangaan ko siya, iniisip na hindi lamang niya nagawang magsakripisyo at gawin ang mga tungkulin niya, kundi nagawa rin niyang pagsikapan nang lubos ang pagbabasa sa mga salita ng Diyos, at na sa bagay na ito, talagang hindi ako maikukumpara sa kanya at kailangan kong matuto mula sa kanya. Pagkatapos niyon, tuwing nahaharap ako sa mga paghihirap o may hindi naunawaan, gusto kong hanapin ang pagbabahagi niya at marinig ang mga pananaw at payo niya. Kalaunan, noong itinalaga si Chen Xia sa ibang lugar para gawin ang mga tungkulin niya, nakadama ako ng tunay na kawalan, inisip ko kung paanong noong isang taon lamang ay inaayos niya ang mga materyal para sa pagpapaalis sa mga tao. Kaunting panahon pa lang ang nakalilipas mula noon, at ngayon ay pinatatalsik siya? May pagkakamali kaya? Pero naisip ko kung paanong may mga prinsipyo ang iglesia para sa pagpapaalis sa mga tao, at na hindi sila maghahanda ng mga materyal para sa pagpapatalsik sa kanya nang walang dahilan. Patuloy na hindi mapakali ang puso ko at hindi ako makatutok sa pagtitipon. Hiniling ng lider na magsulat ako ng isang ebalwasyon kay Chen Xia, at pabasta-basta akong sumang-ayon nang hindi ipinapahayag ang mga tunay kong kaisipan.

Nang makauwi ako at inisip si Chen Xia, nabagabag ako, naisip ko, “Napakadedikado ni Chen Xia, at isinakripisyo niya ang kanyang pamilya at propesyon para gawin ang mga tungkulin niya. Lubos na pagsisikap ang ibinigay niya sa mga salita ng Diyos, pero ngayon ay pinatatalsik siya. Hindi pa ako nagdusa o naggugol ng sarili ko gaya niya, ni nakagawa nang ganoon karami sa aking mga tungkulin, at siguradong hindi pa ako nag-ukol ng ganoong pagsisikap para sa mga salita ng Diyos. Ibig sabihin ba nito ay baka mauwi ako sa pagkakatiwalag at mapatalsik din?” Pinahina ng mga kaisipang ito ang motibasyon ko sa aking mga tungkulin. Nang makita ko ang mga sister na tinatalakay ang gawain, ayaw kong sumali. Sa tingin ko ay walang saysay na sobrang magsikap o magbayad ng halaga, dahil sa huli, sino ang nakaaalam kung ano ang kalalabasan ko? Kaya, sa panahong iyon, nawala ko ang aking pagpapahalaga sa pasanin sa aking mga tungkulin.

Kalaunan, napagtanto kong mali ang kalagayan ko, kaya nanalangin ako at hinanap ang Diyos tungkol dito. Binasa ko ang mga salita ng Diyos: “Maraming kaisipan, ideya, at kalagayan sa loob ng mga tao na madalas ay nakakaimpluwensiya sa ilan nilang mga opinyon, perspektiba, at pananaw. Kung kaya mong lutasin isa-isa ang mga kaisipan, ideya at kalagayang ito sa pamamagitan ng paghahangad sa katotohanan, hindi maaapektuhan ng mga ito ang relasyon mo sa Diyos. Maaaring may maliit kang tayog ngayon, na may mababaw na pagkaunawa sa katotohanan, at dahil kakapanampalataya mo pa lamang sa Diyos o dahil sa iba’t iba pang mga dahilan, hindi pa marami ang nauunawaan mong katotohanan—pero dapat mong maintindihan ang isang prinsipyo: Dapat akong magpasakop sa lahat ng bagay na ginagawa ng Diyos, mukha man itong mabuti o masama sa labas, tama o mali, at kung umaayon man ito o hindi sa kuru-kuro ng tao. Wala akong karapatang punahin, timbangin, suriin, o aralin kung tama ba ito o mali. Ang dapat kong gawin ay tuparin ang tungkulin ko bilang isang nilikha at pagkatapos ay isagawa ang mga katotohanan na nauunawaan ko, para pasiyahin ang Diyos at hindi lumihis mula sa tunay na daan” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kataas-taasang Kapangyarihan ng Diyos). “Sa totoong buhay, dapat mo munang isipin kung aling mga katotohanan ang nauugnay sa mga tao, pangyayari, at bagay na iyong nakaharap na; matatagpuan mo sa mga katotohanang ito ang mga layunin ng Diyos at maiuugnay kung ano ang iyong nakaharap na sa Kanyang mga layunin. Kung hindi mo nalalaman kung aling mga aspeto ng katotohanan ang nauugnay sa mga bagay na iyong nakaharap na subalit sa halip ay dumiretso sa paghahanap sa mga layunin ng Diyos, isang bulag na pamamaraan ito na hindi makapagkakamit ng mga resulta. Kung nais mong hanapin ang katotohanan at maunawaan ang mga layunin ng Diyos, kailangan mo munang tingnan kung anong uri ng mga bagay ang nangyari na sa iyo, sa aling mga aspeto ng katotohanan nauugnay ang mga ito, at hanapin ang partikular na katotohanan sa salita ng Diyos na nauugnay sa kung anong naranasan mo na. At pagkatapos ay hanapin mo ang landas ng pagsasagawa na naaayon para sa iyo sa katotohanang iyon; sa ganitong paraan ay makakamit mo ang isang di-tuwirang pagkaunawa sa mga layunin ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo III). Mula sa mga salita ng Diyos, naunawaan ko na kapag nahaharap sa mga bagay na hindi umaayon sa aking mga kuru-kuro, kailangan kong magpanatili ng isang puso na may takot sa Diyos, at magpasakop muna at hindi magreklamo sa Diyos, at na kailangan kong makita kung sa aling aspekto ng mga katotohanang prinsipyo ito nauugnay, at hanapin ang katotohanan mula rito upang maunawaan ang mga layunin ng Diyos. Nagsimula kong pagnilayan ang sarili ko. Nang mabalitaan ko ang tungkol sa pagpapatalsik kay Chen Xia, hindi ko man lang hinanap ang katotohanan. Inakala ko na dahil isinakripisyo niya ang kanyang pamilya at propesyon para gawin ang mga tungkulin niya at sobrang pinagsikapan ang mga salita ng Diyos, at nagserbisyo pa bilang isang lider at manggagawa, siya ay isang taong naghangad ng katotohanan, kaya pakiramdam ko ay naagrabyado ako para sa kanya, at nagkimkim ng mga pagrereklamo at maling pagkaunawa sa Diyos, at nawalan ng interes sa aking mga tungkulin. Napagtanto ko na wala talaga akong puso na may takot sa Diyos, at nang maharap ako sa mga usaping hindi naaayon sa mga kuru-kuro ko, nakaramdam ako ng paglaban at nagreklamo ako, at hindi ko talaga hinanap ang katotohanan. Napakamapanganib ng kalagayan ko! Kalaunan, nabalitaan ko na habang ginagawa ang gampanin ng pag-aayos ng mga materyal para sa pagpapaalis sa mga tao, madalas niyang suhulan ang mga kapatid gamit ang maliliit na pabor para makipagkompetensiya sa lider ng pangkat para sa katayuan, at na naghasik din siya ng alitan para magkaroon ng mga negatibong pananaw ang mga kapatid ukol sa lider ng pangkat. Madalas niyang sabihin sa harap ng lahat na walang buhay pagpasok ang lider ng pangkat, hindi raw nito kayang kumilatis ng mga tao, at walang gawain ng Banal na Espiritu, sinasabi ang mga ito para siraan ang lider ng pangkat. Madalas niyang pinalalaki ang mga pagbubunyag ng katiwalian ng mga kapatid para pintasan sila na nagpahina sa kasigasigan ng lahat para sa kanilang mga tungkulin. Maraming beses na nakipagbahaginan sa kanya ang mga lider at kapatid para tulungan siya, pero hindi talaga niya kilala ang kanyang sarili at iginiit ang pagtatanggol sa mga kilos niya. Pagkatapos kong mabalitaan ang mga pag-uugali niya, napagtanto ko na may mga isyu si Chen Xia, at naalala ko ang pag-uugali niya noong nakikipagtulungan ako sa kanya. Noong halalan ng iglesia nang 2012, parehong nahalal bilang mga lider sina Chen Xia at Wang Hui. Bagama’t medyo may mas mahinang kakayahan si Wang Hui, may pagpapahalaga siya sa pasanin para sa kanyang mga tungkulin at nagawa niyang lutasin ang ilang isyu. Gayumpaman, palaging gusto ni Chen Xia na ibang sister ang mahalal dahil mas nakikinig sa kanya ang sister na iyon. Para makamit ang layon niyang ito, ginamit ni Chen Xia ang mga pagkukulang ni Wang Hui at ginawang malaking usapin ang mga ito, minamaliit si Wang Hui sa harap ng mga kapatid sa pagsasabing hindi siya angkop na maging isang lider dahil sa kanyang mahinang kakayahan. Sinabi pa niya nang harapan kay Wang Hui na magbitiw dahil sa kawalan nito ng kakayahan. Nang makita ni Chen Xia na hindi pa nagbibitiw si Wang Hui, nagsimula siyang gumawa ng gulo sa harap ng mga kapatid, sinasabing masyadong nakakapit si Wang Hui sa posisyon nito, at na atubili itong bitiwan iyon sa kabila ng kawalan nito ng kakayahan. Nailihis ni Chen Xia ang ilang kapatid at kumampi ang mga ito sa kanya, sinasabing hindi angkop si Wang Hui sa pamumuno at nagtawag siya ng isa pang eleksyon. Lumikha ito ng gulo sa iglesia, at naiwan sa isang negatibong kalagayan si Wang Hui. Gayundin, sa panahon ni Chen Xia bilang lider noong 2013, napansin ng isang brother na kumilos ang pamunuan laban sa mga prinsipyo habang ginagawa ang kanilang mga tungkulin at nagmungkahi ang brother, pero nang malaman ito ni Chen Xia, sinabi niya sa kapareha niya na dapat nilang bantayan ang brother na iyon at itala ang lahat ng sinabi nito, dahil magsisilbi itong ebidensiya kapag nag-ayos ng mga materyal para paalisin ito kalaunan. Kinondena pa ni Chen Xia ang brother na ito sa panghuhusga sa pamunuan at panggugulo sa gawain ng iglesia. Takot ang mga kapatid na magbigay ng mungkahi sa mga lider pagkatapos itong marinig, dahil takot silang baka makondena at patalsikin sila. Kalaunan, tinanggal si Chen Xia dahil nakipagkompetensiya siya para sa kasikatan at pakinabang, at isinagawa ang gawain nang hindi kinokonsulta ang mga katrabaho niya, madalas na binabalewala ang mga mungkahi ng mga katrabaho niya at kumikilos sa awtoridad niya, na nakapinsala sa gawain ng iglesia.

Sa pagkukumpara ko sa maraming pag-uugali ni Chen Xia, patuloy kong hinanap ang mga salita ng Diyos. Binasa ko ang mga salita ng Diyos: “Paano inihihiwalay at binabatikos ng mga anticristo ang mga naghahangad ng katotohanan? Madalas silang gumagamit ng mga pamamaraang nakikita ng iba bilang makatwiran at akma, gumagamit pa nga sila ng mga debate tungkol sa katotohanan para makakuha ng bentaha, para batikusin, kondenahin, at iligaw ang ibang tao. Halimbawa, iniisip ng isang anticristo na kapag ang kapareha niya ay mga taong naghahangad ng katotohanan, maaari itong maging banta sa kanyang katayuan, kaya magbibigay ang anticristo ng matatayog na sermon at magtatalakay ng mga espirituwal na teorya para iligaw ang mga tao at pataasin ang tingin ng mga ito sa kanya. Sa ganoong paraan, puwede niyang maliitin at supilin ang kanyang mga kapareha at katrabaho, at iparamdam sa mga tao na bagama’t ang mga kapareha ng kanilang lider ay mga taong naghahangad sa katotohanan, hindi sila kapantay ng kanilang lider pagdating sa kakayahan at abilidad. May mga tao pa ngang nagsasabing, ‘Matatayog ang mga sermon ng aming lider, at walang makakapantay roon.’ Para sa isang anticristo, sukdulang kasiya-siya na marinig ang ganoong komento. Iniisip niya, ‘Kapareha kita, wala ka bang ilang katotohanang realidad? Bakit hindi ka makapagsalita nang mahusay at may kataasan gaya ko? Lubos ka nang napahiya ngayon. Wala kang abilidad, pero naglalakas-loob kang makipagkompetensiya sa akin!’ Iyon ang iniisip ng anticristo. Ano ang mithiin ng anticristo? Sinusubukan niya ang lahat ng posibleng paraan para supilin at maliitin ang ibang tao, at para unahin ang kanyang sarili bago ang iba. … Ang mga pinakakinamumuhian ng isang anticristo sa iglesia ay ang mga taong naghahangad sa katotohanan, lalo na iyong mga may pagpapahalaga sa katarungan na maglalakas-loob na maglantad at magsumbong ng huwad na lider at anticristo. Itinuturing ng isang anticristo ang mga ganoong tao bilang karayom sa kanyang mga mata, bilang tinik sa kanyang dibdib. Kung may makita siyang tao na naghahangad sa katotohanan at gumaganap sa tungkulin nito nang maluwag sa kalooban, umuusbong ang pagkainis at pagkamuhi sa kanyang puso, na wala ni katiting na pag-ibig. Hindi lang hindi tutulong at hindi susuporta ang isang anticristo sa mga taong naghahangad sa katotohanan, ano pa man ang kanilang paghihirap o gaano man sila kahina o kanegatibo—hindi niya ito palalampasin lang. Sa halip, patago niyang ikatutuwa ito. At kung may nagparatang o naglantad sa kanya, sasamantalahin niya ang pagkakataong saktan ang taong iyon kapag ito ay mahina, aakusahan niya ito ng lahat ng uri ng pagkakasala upang turuan ito ng leksiyon, upang kondenahin ito, upang maipit ito, at sa huli, upang gawin itong napakanegatibo na hindi na nito magampanan pa ang tungkulin nito. Pagkatapos ay ipagmamalaki ng anticristo ang kanyang sarili at magsisimula siyang magalak sa kamalasan ng taong iyon. Sa ganitong uri ng bagay pinakamahusay ang mga anticristo; ang paghiwalay, pagbatikos, at pagkondena sa mga taong naghahangad sa katotohanan ang kanilang pinakamagaling na kadalubhasaan. … Bilang pagbubuod, batay sa mga pagpapamalas na ito ng mga anticristo, maaari nating matukoy na hindi nila ginagampanan ang tungkulin ng pamumuno, dahil hindi nila inaakay ang mga tao para kumain at uminom ng mga salita ng Diyos o makipagbahaginan tungkol sa katotohanan, at hindi nila dinidiligan o tinutustusan ang mga tao, para hayaan silang makamit ang katotohanan. Sa halip, ginagambala at ginugulo nila ang buhay iglesia, nilalansag at winawasak ang gawain ng iglesia, at hinahadlangan ang mga tao sa landas ng paghahangad sa katotohanan at pagkakamit ng kaligtasan. Nais nilang iligaw ang mga taong hinirang ng Diyos at magdulot sa mga ito na mawalan ng pagkakataong mapagkalooban ng kaligtasan. Ito ang pangunahing layon na nais matupad ng mga anticristo sa paggambala at panggugulo sa gawain ng iglesia” (Ang Salita, Vol. IV. Paglalantad sa mga Anticristo. Ikatlong Aytem: Inihihiwalay at Binabatikos Nila ang mga Naghahangad sa Katotohanan). Inilalantad ng Diyos na ninanasa ng mga anticristo na mamuno sa iglesia, ginagamit ang mga doktrina at salita para iligaw ang mga walang pagkilatis, at na hindi sila titigil na atakihin at ibukod ang mga naghahangad ng katotohanan. Kinamumuhian pa nga nila ang mga nagmumungkahi sa kanila. Tinatrato nilang balakid ang mga taong ito, sinusunggaban ang kanilang mga kakulangan at mga pagbubunyag ng katiwalian at pinalalaki ang mga ito, sinasadyang hamakin at husgahan sila at binabansagan sila nang hindi patas. Nagdudulot ito para maisantabi at masupil ang mga kapatid na ito, hanggang sa tuluyan silang maging napakanegatibo na hindi nila magawa ang kanilang mga tungkulin. Sa ganito ay nakakamit ang mga layon ng mga anticristo, pinahihintulutan silang magkaroon ng kapangyarihan sa iglesia ayon sa gusto nila. Ganitong-ganito kumilos si Chen Xia. Ninasa niyang mamuno sa iglesia, sadyang sinusunggaban ang mga pagkukulang ni Wang Hui para maliitin, husgahan, at atakihin ito, sa pagtatangkang pagbitiwin ito sa kahihiyan, inililigaw ang mga kapatid para kumampi sa kanya laban kay Wang Hui sa kanyang mga pagtatangkang gawin iyon. Noong magsilbi bilang isang lider ng iglesia si Chen Xia, kung may nagbibigay ng mga mungkahi na nakaaapekto sa posisyon niya, hahanap siya ng mga paraan para pahirapan ang mga ito, binabansagan sila nang may hindi patas na mga akusasyon sa pagtatangka ni Chen Xia na paalisin sila. Matapos ilipat sa kanyang bagong tungkulin, para palitan ang lider ng pangkat, madalas niyang sunggaban ang mga pagbubunyag ng katiwalian ng lider ng pangkat para maliitin, husgahan, at atakihin ito, inililigaw ang mga tao para kumampi sa kanya upang ibukod ang lider ng pangkat. Lubha nitong ginulo ang gawain. Nang makita ko ang walang awang ambisyon ni Chen Xia para sa katayuan, nakita ko kung gaano talaga katraydor, katuso, at kamalisyoso ang mga salita at kilos niya. Hinimay ng mga lider ang diwa ng kanyang mga kilos at ang mga kahihinatnang dinala ng mga ito, pero tumanggi siyang tanggapin ito at nagpatuloy lamang na makipagtalo at bigyang-katwiran ang sarili niya. Hindi lamang ito basta personal na alitan; sa halip, sa ganito ay gumagawa siya ng kasamaan at lumalaban sa Diyos, at sinasalungat ang Diyos hanggang sa dulo! Napagtanto ko na malubha ang mga problema ni Chen Xia, at na isa siyang anticristong nanggulo sa gawain ng iglesia. Nang mapagtanto ko ito, masyado akong nabagabag. Nakita ko kung gaano ako naging hangal at bulag, at kung gaano kagulo ang isip ko at walang pagkilatis, talagang nanindigan ako para sa anticristong ito, at ang pamumuhay ko sa kalagayan ng pagkanegatibo at maling pagkaunawa ay nag-antala ng mga tungkulin ko. Nanalangin ako sa Diyos para sa pagsisisi at iniulat ang masasamang gawa ni Chen Xia sa iglesia. Sa huli, batay sa mga prinsipyo, tinukoy ng lahat na isang anticristo si Chen Xia, at pinatalsik siya mula sa iglesia.

Kalaunan, madalas kong pagnilayan ang usaping ito, iniisip na, “Nakipag-ugnayan ako kay Chen Xia sa loob ng maraming taon, kaya paanong ganap na wala akong pagkilatis sa kanya? Inakala ko pa ngang isa siyang taong naghangad ng katotohanan at tiningala at sinamba ko siya.” Sa aking paghahanap, nabasa ko ang dalawang sipi ng mga salita ng Diyos kung saan nakita ko ang dahilan sa likod nito. Sabi ng Makapangyarihang Diyos: “Nagagawa ng ilang tao na magtiis ng mga paghihirap, magsakripisyo, magpakita ng mabuting asal, maging medyo kagalang-galang, at magalak sa paghanga ng iba. Masasabi ba ninyo na maituturing na pagsasagawa ng katotohanan ang ganitong klase ng ipinapakitang pag-uugali? Matutukoy kaya ng isang tao na natutugunan ng gayong mga tao ang mga layunin ng Diyos? Bakit paulit-ulit na nakakakita ang mga tao ng gayong mga indibiduwal at iniisip nila na napapalugod nila ang Diyos, na tumatahak sila sa landas ng pagsasagawa ng katotohanan, at sinusundan ang daan ng Diyos? Bakit ganito ang iniisip ng ilang tao? Isa lamang ang paliwanag para dito. Ano ang paliwanag na iyon? Na para sa napakaraming tao, ang ilang katanungan—tulad ng ano ang ibig sabihin ng isagawa ang katotohanan, ano ang ibig sabihin ng palugurin ang Diyos, at ano ang ibig sabihin ng tunay na taglayin ang katotohanang realidad—ay hindi gaanong malinaw. Sa gayon, may ilang tao na madalas mailigaw ng mga tao na sa tingin ay mukhang espirituwal, marangal, matayog, at dakila. Tungkol naman sa mga taong mahusay bumigkas ng mga salita at doktrina, at ang pananalita at mga kilos ay tila karapat-dapat sa paghanga, yaong mga nalilinlang ng mga ito ay hindi natingnan kailanman ang diwa ng kanilang mga kilos, ang mga prinsipyo sa likod ng kanilang mga gawa, o kung ano ang kanilang mga mithiin. Bukod pa riyan, hindi nila natingnan kailanman kung tunay na nagpapasakop sa Diyos ang mga taong ito, ni hindi nila natukoy kailanman kung tunay na may takot sa Diyos ang mga taong ito o wala at umiiwas sila sa kasamaan o hindi. Hindi nila nahiwatigan kailanman ang pagkataong diwa ng mga taong ito. Sa halip, simula sa unang hakbang ng pagkilala sa kanila, unti-unti na nilang hinangaan at iginalang ang mga taong ito, at sa huli, naging mga idolo nila ang mga taong ito. Bukod pa riyan, sa isipan ng ilang tao, ang mga idolong sinasamba nila—at pinaniniwalaan nila na kayang iwan ang kanilang pamilya at trabaho, at tila paimbabaw na nagagawang magsakripisyo—ang mga tunay na nagpapalugod sa Diyos at talagang magtatamo ng magagandang kahihinatnan at hantungan. Sa kanilang isipan, ang mga idolong ito ang mga taong pinupuri ng Diyos” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). “Ano ang pagkakaiba ng pagsisikap ng mga anticristo sa mga salita ng Diyos at ng pagsisikap ng mga naghahangad sa katotohanan? (Magkaiba ang layunin at mithiin. Pinagsisikapan ng mga anticristo ang mga salita ng Diyos para sa kanilang sariling kapakinabangan at katayuan, para matugunan ang kanilang mga personal na ambisyon.) Ano ang pagsisikap ng mga anticristo sa mga salita ng Diyos? Kinakabisado nila ang bahagi ng mga salita ng Diyos na umaayon sa kanilang mga kuru-kuro, natututunan nilang ipaliwanag ang mga salita ng Diyos gamit ang wika ng tao, at isinusulat ang mga espirituwal na tala at kabatiran. Sinasala, binubuod, at inoorganisa nila ang iba’t ibang pahayag ng Diyos, tulad ng mga pinaniniwalaan ng mga tao na umaayon sa mga kuru-kuro ng tao, iyong madaling mahiwatig na may tono ng pagsasalita ng Diyos, ilang salita tungkol sa mga hiwaga, at ilang salita ng Diyos na popular at madalas na ipinapangaral sa iglesia sa loob ng isang panahon. Bukod sa pagkakabisado, pag-oorganisa, pagbubuod, at pagsusulat ng mga kabatiran, siyempre, may iba pa, kabilang na ang ilang kakaibang aktibidad. Magbabayad ng anumang halaga ang mga anticristo upang magtamo ng katayuan matugunan ang kanilang ambisyon, at makamit ang mithiin nilang makontrol ang iglesia at maging diyos. Madalas silang nagpapakapuyat sa pagtatrabaho at gumigising nang madaling-araw, gumagawa nang dis-oras ng gabi at ineensayo ang kanilang mga sermon sa madaling araw, at itinatala rin nila ang matatalinong bagay na sinasabi ng iba, para lamang sangkapan ang kanilang sarili ng mga doktrinang kailangan nila para makapagbigay ng matatayog na sermon. Araw-araw nilang pinag-iisipan kung paano ipapahayag ang matataas na sermong ito, pinagmumuni-munihan kung alin sa mga salita ng Diyos ang pinakakapaki-pakinabang, at ang makapagpapahanga at makaaani ng papuri mula sa mga hinirang na tao ng Diyos, at pagkatapos ay kinakabisado nila ang mga salitang iyon. Pagkatapos ay pag-iisipan nila kung paano bigyang kahulugan ang mga salitang iyon sa paraang naipapakita ang kanilang dunong at katalinuhan. Upang talagang maikintal ang salita ng Diyos sa puso nila, sinisikap nilang makinig sa salita Niya nang ilang beses pa. Ginagawa nila ang lahat ng ito nang may pagsisikap katulad ng mga estudyanteng iyon na nakikipagkompetensiya para makapasok sa kolehiyo. Kapag may isang taong nagbibigay ng mabuting sermon, o may isang nagbibigay ng kaunting pagtanglaw, o may isang nagbibigay ng ilang teorya, titipunin at pagsasama-samahin ito ng isang anticristo at gagawin niya itong sarili niyang sermon. Walang tindi ng pagsisikap ang masyadong malaki para sa isang anticristo. Ano, kung gayon, ang motibo at intensyon sa likod ng pagsisikap niyang ito? Ito ay ang magawang ipangaral ang mga salita ng Diyos, ang masabi ang mga ito nang malinaw at walang kahirap-hirap, ang magkaroon ng kadalubhasaan sa mga ito, nang sa gayon ay makita ng iba na mas espirituwal ang anticristo kaysa sa kanila, mas mapagpahalaga sa mga salita ng Diyos, at mas mapagmahal sa Diyos. Sa ganitong paraan, maaaring makuha ng isang anticristo ang paghanga at pagsamba ng ilan sa mga taong nasa paligid nila. Pakiramdam ng isang anticristo ay may katuturang gawin ang bagay na ito at sulit ang kahit ano pang pagsisikap, sakripisyo, o paghihirap para rito” (Ang Salita, Vol. IV. Paglalantad sa mga Anticristo. Ikasampung Aytem (Ikapitong Bahagi)). Pagkatapos basahin ang mga salita ng Diyos, napagtanto kong mataas ang tingin ko kay Chen Xia at inakala kong hinangad niya ang katotohanan dahil kumapit ako sa maling pananaw. Tiningnan ko ang mga nagsakripisyo, naggugol ng kanilang sarili, at nagpunyagi, at ang mga nagbigay nang lubos na pagsisikap sa pagbabasa ng mga salita ng Diyos, bilang mga taong may mga realidad at mga tunay na naghangad ng katotohanan. Nauunawaan ko na ngayon na ang paggawa lamang ng tungkulin ng isang tao, pagsasakripisyo, paggugugol ng sarili, pagdurusa, at pagbabayad ng halaga ay mabubuting ugali lamang, at hindi ibig sabihin niyon na tunay na hinahangad o isinasagawa ng isang tao ang katotohanan. Napagtanto ko rin na ang paglalagay ng lubos na pagsisikap sa pagbabasa ng mga salita ng Diyos ay hindi nangangahulugang pinahahalagahan ng isang tao ang mga salita ng Diyos o minamahal ang katotohanan. Dapat itong suriin batay sa mga layunin ng isang tao sa kanyang mga kilos, kung isinasagawa ba niya ang mga salita ng Diyos, at kung nagbago ba ang disposisyon niya. Pagkatapos matagpuan ang Diyos, ginawa ni Chen Xia ang mga tungkulin niya sa iglesia at nagawang magtiis ng mga paghihirap, pero ang mga sakripisyo at paggugugol niya ay hindi para isagawa ang katotohanan upang tugunan ang Diyos, sa halip, hinangad niya ang reputasyon at katayuan para makamit ang paghanga at pagsamba ng iba. Noong panahon ng sobrang taglamig, gumigising si Chen Xia bago magbukang-liwayway upang basahin ang mga salita ng Diyos, minsan ay nagpupuyat pa para basahin, kopyahin, at isaulo ang mga salita ng Diyos. Lubos niyang pinagsikapan ang mga salita ang Diyos, pero ang nakapailalim na motibasyon niya ay para pa rin sa kapakanan ng kanyang posisyon niya. Ginamit niya ang mga salita ng Diyos bilang kasangkapan upang magkamit ng reputasyon at katayuan, ginagamit ang mga pagkakataon nag ibahagi ang mga salita ng Diyos para umani ng paghanga at pagsamba ng mga kapatid. Napakarami niyang binasang salita ng Diyos, pero hindi siya nagpakita ng mga tanda ng pagsasagawa sa mga ito o pag-aayos ng kanyang tiwaling disposisyon. Sa halip, palagi niyang hinangad ang reputasyon at katayuan, madalas na pinangangaralan at pinipigilan ang iba sa mapagmataas na pamamaraan. Kapag tinukoy ng iba ang mga isyu niya, hindi niya tatanggapin ang sinabi nila at susubukang supilin at pahirapan sila. Kitang-kita na hindi niya binasa ang mga salita ng Diyos para isagawa ang katotohanan, kung hindi, paanong nabasa niya ang napakaraming salita ng Diyos nang walang kahit anong pagbabago sa disposisyon niya? Sa halip, unti-unti siyang naging mayabang at mas lalong tumindi ang paghahangad niya sa reputasyon at katayuan. Ganap nitong ibinunyag ang diwa ng pagtutol at pagkamuhi sa katotohanan ni Chen Xia. Ang mga tunay na nagmamahal sa katotohanan ay nagpapahalaga at nagsasagawa ng mga salita ng Diyos. Gaya ni Pedro, madalas niyang pagnilayan ang mga salita ng Diyos at isinama ito sa kanyang tunay na buhay, at nagawa niyang mahigpit na isagawa at pumasok ayon sa mga salita ng Diyos sa mga bagay na nakaharap niya, at sa huli, nagbago ang buhay disposisyon niya. Mula rito, nakita ko na para masuri kung naghahangad ba ng katotohanan ang isang tao, hindi tayo puwedeng basta tumingin lang sa kanyang mga panlabas na sakripisyo at paggugugol, kung gaano karaming salita ng Diyos ang binasa niya, o kung kaya ba niyang makipagbahaginan sa iba, at na dapat nating pangunahing pagtuunan kung kaya ba niyang isagawa ang mga salita ng Diyos sa mga sitwasyong kinakaharap niya, pagtuunan ang paghahanap sa katotohanan, pagninilay-nilay at pagkilala sa kanyang sarili, at kung mayroon ba siyang buhay pagpasok. Nakita ko lamang ang kitang-kitang abilidad ni Chen Xia na magsakripisyo, gugulin ang sarili niya, at magsumikap sa pagbabasa ng mga salita ng Diyos, kaya sinamba ko siya, iniidolo ko pa nga siya sa puso ko. Noong mabalitaan ko ang pagpapatalsik sa kanya mula sa iglesia, gusto ko siyang ipagtanggol. Nakita ko na hindi ko naunawaan ang katotohanan at nabigong suriin ang mga tao ayon sa mga salita ng Diyos. Naging napakahangal ko!

Tinanong ko rin ang sarili ko, “Bakit kaya nang mabalitaan ko na patatalsikin si Chen Xia, naging napakanegatibo at mahina ako, at tumigil pa nga ako sa kagustuhang gawin ang mga tungkulin ko?” Kalaunan, binasa ko ang mga salita ng Diyos: “Sa sandaling ang mga kuru-kuro at imahinasyon ng mga tao ay maging ang mga prinsipyo at pamantayan ng pagtingin nila sa mga tao at bagay at ng pag-asal at pagkilos nila, kung gayon, paano man sila manampalataya sa Diyos, o paano man sila maghangad, at gaano mang paghihirap ang pagdusahan nila o gaano mang halaga ang bayaran nila, mawawalan ng saysay ang lahat ng ito. Hangga’t ang isang tao ay namumuhay ayon sa mga kuru-kuro at imahinasyon niya, ang taong ito ay lumalaban sa Diyos at mapanlaban sa Kanya; wala siyang tunay na pagpapasakop sa mga kapaligirang isinaayos ng Diyos o sa mga hinihingi ng Diyos. Sa huli, kung gayon, magiging lubhang kalunos-lunos ang kalalabasan niya. Kung maraming taon ka nang nananampalataya sa Diyos, at ginugol mo ang sarili mo para sa Kanya, nagpapakaabala ka at nagbabayad ng malaking halaga, pero ang simula at pinagmulan ng lahat ng ginagawa mo ay ang sarili mong mga kuru-kuro at imahinasyon, hindi ka tunay na tumatanggap at nagpapasakop sa Diyos. … Katulad lang ito mismo ng ipinamalas ni Pablo: Marami siyang ginawang gawain at nagpakaabala siya nang husto, ipinangangaral niya ang ebanghelyo sa malaking bahagi ng Europa, pero gaano mang paghihirap ang pinagdusahan niya at gaano mang halaga ang ibinayad niya, o gaano man siya nagpakaabala, hindi siya kailanman nagkaroon ng mga kaisipan at pananaw na naaayon sa katotohanan, hindi niya kailanman tinanggap ang katotohanan, at hindi siya kailanman nagkaroon ng saloobin at tunay na karanasan ng pagpapasakop sa Diyos—palagi siyang namumuhay sa loob ng sarili niyang mga kuru-kuro at imahinasyon. Ano ang kanyang partikular na karanasan at imahinasyon? Ito ay na kapag natapos na niya ang takbo at nakipagbaka na ng mabuting pakikibaka, may putong ng katuwirang nakahanda para sa kanya—ito ang kuru-kuro at imahinasyon ni Pablo. Ano ang partikular na teoretikal na batayan ng kanyang kuru-kuro at imahinasyon? Na tutukuyin ng Diyos ang kalalabasan ng isang tao batay sa dami ng pagpapakaabalang ginawa niya, sa halagang ibinayad niya, at kung gaano karaming paghihirap ang pinagdusahan niya. Sa ganoon lamang na teoretikal na batayan ng kanyang kuru-kuro at imahinasyon na hindi namalayan ni Pablo na tumahak siya sa landas ng mga anticristo. Bilang resulta, nang marating niya ang dulo ng daan, wala siyang anumang pagkaunawa sa kanyang pag-uugali at mga pagpapamalas ng paglaban sa Diyos o sa kanyang diwa ng paglaban sa Diyos, lalong wala siyang anumang pagsisisi. Pinanghawakan pa rin niya ang kanyang orihinal na kuru-kuro at imahinasyon habang nananampalataya sa Diyos, at hindi lang sa wala siyang ni katiting na pagpapasakop sa Diyos, kundi sa kabaligtaran, naniwala siyang mas may karapatan siyang makatanggap ng mabuting kalalabasan at hantungan mula sa Diyos bilang kapalit. Ang ‘bilang kapalit’ ay magandang pakinggan, sibilisadong paraan ng paglalarawan nito, pero sa katunayan ay hindi ito isang palitan, ni isang transaksiyon—direkta niyang hinihingi sa Diyos ang mga bagay na ito, malinaw na hinihingi ang mga ito sa Diyos. Paano niya hiningi ang mga ito sa Diyos? Tulad lang ng sinabi niya, ‘Natapos ko na ang aking takbo, nakipagbaka na ako ng mabuting pakikibaka—sa akin na ngayon ang putong ng kaluwalhatian. Ito ang nararapat sa akin at ito ang dapat na ibigay ng diyos sa akin.’ Ang landas na tinahak ni Pablo ay isang landas ng paglaban sa Diyos, na nagdala sa kanya sa pagwasak, at ang huling kinalabasang sumapit sa kanya ay ang pagpaparusa. Hindi ito maihihiwalay mula sa kanyang kuru-kuro at imahinasyon tungkol sa Diyos” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 2). Nakadama ako ng pagkanegatibo nang mabalitaan ko na pinatalsik ng iglesia si Chen Xia, dahil pinanghawakan ko ang isang nakalilinlang na pananaw. Inakala ko na ang mga gumugugol ng kanilang sarili at nagsasakripisyo nang marami at nagsikap, ay tatanggap ng isang magandang kalalabasan at destinasyon mula sa Diyos. Kaya nang makita ko na bagama’t nagsakripisyo at nagdusa si Chen Xia, at kahit na pagkatapos ng maraming taon ng paggawa sa kanyang tungkulin, sa huli ay pinatalsik pa rin siya ng iglesia, hindi ko talaga ito maunawaan. Naisip ko rin kung paanong hindi ako nagsakripisyo nang gaya sa kanya, at na hindi pa ako nakagawa ng kasing dami ng tungkuling nagawa niya, kaya sa tingin ko, sa malao’t madali ay maititiwalag din ako, at naging napakanegatibo ko, na ayaw ko nang magbayad ng halaga o gugulin ang sarili ko. Napagtanto ko na pagkatapos ng mga taong ito ng pananampalataya sa Diyos, namumuhay pa rin ako sa mga kuru-kuro at imahinasyon ng tao. Itinatakda ng Diyos ang kalalabasan ng isang tao hindi batay sa kung gaano siya katagal nang nananampalataya, kung gaano karaming doktrina ang kaya niyang ipangaral, kung gaano karaming gawain ang nagawa niya, kung gaano siya nagdusa, o kung gaano sa salita ng Diyos ang naisaulo niya, kundi sa halip ay kung hinahangad ba niya ang katotohanan, kung nagbago ba ang kanyang tiwaling disposisyon, at kung ang layunin ba niya sa kanyang mga tungkulin at pagdurusa ay para tugunan ang Diyos. Kung hindi talaga isinasagawa ng isang tao ang mga salita ng Diyos at ginagawa lamang ang kanyang mga tungkulin para subukan at makipagtawaran sa Diyos, kung gayon, kahit pa kayang magsakripisyo ng gayong tao, gugulin ang kanyang sarili, at magsikap, sa huli, kung hindi man lang nagbago ang kanyang buhay disposisyon, at lantaran siyang lumalaban sa Diyos, sasalungatin niya ang disposisyon ng Diyos. Gaya ni Pablo, nagbayad siya ng malaking halaga at sobrang ginugol ang kanyang sarili, pero hindi niya ito ginawa para magtamo ng katotohanan o para kamtin ang isang pagbabago sa kanyang disposisyon, kundi sa halip ay matamo ang mga pagpapala at isang korona. Samakatuwid, kahit pagkatapos ng maraming taon ng paggawa, hindi man lang nagbago ang kanyang mayabang, palalo, at naghahanap ng pakinabang na kalikasan, at sa huli, ginamit pa niya ang kanyang pagsisikap bilang kapital upang humingi ng isang matuwid na korona mula sa Diyos, hayagan Siyang tinutuligsa. Sinalungat nito ang disposisyon ng Diyos at humantong sa kaparusahan kay Pablo. Gusto ko ring ipagpalit para sa isang magandang hantungan ang pagdurusa at paggugol ko, at nang makita ko na wala akong maaasahang mga pagpapala, ni ayaw kong gawin ang mga tungkulin ko. Hindi ba’t katulad ng kay Pablo ang mga pananaw ko sa paghahangad? Ganap na makatwiran at likas para sa mga nilikha na gawin ang kanilang mga tungkulin. Hindi ako tumayo sa posisyon ko bilang isang nilikha para gawin nang taimtim ang mga tungkulin ko. Sa halip, gusto kong gamitin ang pagdurusa at paggugol ko sa aking mga tungkulin para matamo ang isang magandang kalalabasan at hantungan, at nang madama kong hindi ko makuha ang mga bagay na ito, inakala kong hindi matuwid ang Diyos. Sa ganito, nilalabanan ko ang Diyos at sinasalungat ang disposisyon Niya. Sa kalikasan ay napakalala ng problemang ito. Kung hindi ko binago ang pananaw ko, maititiwalag din ako ng Diyos! Ang pagkaunawa rito ay nagpadama sa akin ng labis na pagsisi at pagkakonsensiya, at gusto kong magsisi sa Diyos.

Kalaunan, binasa ko ang mga salita ng Diyos: “Bilang isang nilikha, dapat hangaring tuparin ng tao ang tungkulin ng isang nilikha, at hangaring mahalin ang Diyos nang hindi pumipili ng iba pa, sapagkat ang Diyos ay karapat-dapat sa pagmamahal ng tao. Yaong mga naghahangad na mahalin ang Diyos ay hindi dapat maghangad ng anumang personal na mga pakinabang o hangarin yaong personal nilang inaasam; ito ang pinakatamang paraan ng paghahangad. Kung hinahangad mo ang katotohanan, kung isinasagawa mo ang katotohanan, at kung nagtatamo ka ng pagbabago sa iyong disposisyon, tama ang landas na iyong tinatahak. Kung hinahangad mo ang mga pagpapala ng laman, at isinasagawa mo ang katotohanan ng sarili mong mga kuru-kuro, at kung walang pagbabago sa iyong disposisyon, at hindi ka mapagpasakop kailanman sa Diyos na nasa katawang-tao, at nabubuhay ka pa rin sa kalabuan, siguradong dadalhin ka sa impiyerno ng iyong hinahangad, sapagkat ang landas na iyong tinatahak ay ang landas ng kabiguan. Kung gagawin kang perpekto o ititiwalag ay depende sa iyong sariling paghahangad, na ibig ding sabihin ay ang tagumpay o kabiguan ay depende sa landas na tinatahak ng tao” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Nagbalik-tanaw ako noong nanampalataya ako sa Diyos para lang hanapin ang mga pagpapala. Sa madaling salita, hinahangad ko ang personal na pakinabang at isang magandang hantungan, at sa huli, hindi ako magkakamit ng anumang katotohanan, at hindi magbabago ang disposisyon ko, kaya ititiwalag pa rin ako ng Diyos. Ngayon ay nakikita ko na mali ang landas na hinahangad ko dati, at na ang tamang landas sa pananampalataya sa Diyos ay ang hangaring mahalin ang Diyos, ang gawin ang mga tungkulin ng isang nilikha, ang hangarin ang katotohanan sa aking mga tungkulin, at ang iwaksi ang aking tiwaling disposisyon. Ito ay mahalaga at makabuluhan. Katulad lang ito ng landas na tinahak ni Pedro. Tumuon siya sa pagsasagawa ng mga salita ng Diyos sa lahat ng bagay, at tinanggap niya ang paghatol at pagkastigo ng Diyos, nagkamit ng pagkaunawa sa kanyang tiwaling disposisyon, at sa huli, isinabuhay niya ang realidad ng pagmamahal sa Diyos. Sa pagninilay-nilay ko rito, naunawaan ko na kung matanggap man ng isang tao ang mga pagpapala o hindi ay hindi dapat maging layon ng pananampalataya sa Diyos, at na ang pagkaunawa sa katotohanan at pagwawaksi sa katiwalian ng isang tao sa kanyang mga tungkulin ay ang pinakamakabuluhan at ang tamang landas. Ipinatanto sa akin ng karanasang ito na napakahalaga na tingnan ang mga tao at usapin batay sa mga katotohanang prinsipyo!


44. Mga Aralin na Natutuhan sa Pakikipagtulungan

Ni Lu Qiming, Tsina

Matagal ko nang ginagawa ang aking tungkulin ng pagrerekord ng mga himno sa iglesia, at talagang maganda ang kalidad ng mga nairekord na himno. Madalas na pinupuri ng mga kapatid ang gawain ko. Mabilis na lumipas ang mahigit sa sampung taon, napansin ko na marami sa mga himnong pinakinggan nila ay nirekord ko, kaya nagmamalaki ako. Kalaunan, isinaayos ng iglesia na makipagtulungan ako kay Brother Li Ming. Lubos siyang interesado sa pagrerekord ng mga himno at alam niya ang ilang kasanayan. Sa simula, masigasig ako sa pakikipagtulungan kay Li Ming, at magkasundung-magkasundo kami. Sinubukan kong ituro sa kanya ang mga pamamaraan sa pagrerekord na alam ko. Pagkatapos matutuhan ni Li Ming ang ilang bagong pamamaraansa pagrerekord, iminungkahi niya ang paggamit sa mga bagong pamamaraang ito na magbubunga ng mas magagandang resulta, at sumang-ayon din sa kanya ang mga lider ng iglesia na subukan ito. Naisip ko, “Ginagawa ko na sa loob ng maraming taon ang tungkuling ito ng pagrerekord at may kaunti akong pagkaunawa sa mga pamamaraan na sinasabi mo. Medyo nahirapan pa nga ako sa mga bagong pamamaraan, ilang araw ka pa lang dito at gusto mo nang gumamit ng mga bagong pamamaraan sa pagrerekord? Hindi ba’t masyado kang mayabang? Bukod dito, komplikado ang mga bagong pamamaraan na ito at hindi isang bagay na puwedeng matutuhan nang mabilis. Sa tingin ko ay nag-aaksaya ka lang ng oras mo.” Hindi ko sineryoso ang bagay na ito. Matapos mahirapan si Li Ming sa mga bagong pamamaraan sa loob ng ilang araw, hindi masyadong magaganda ang mga unang pagrerekord, at nadama rin ng mga kapatid na hindi kasiya-siya ang mga resulta. Kaya naisip ko na hindi epektibo ang mga bagong pamamaraan na ito at nagpatuloy akong gamitin ang dating mga pamamaraan para sa pagrerekord.

Nagulat ko, paglipas ng ilang panahon, malaki na ang hinusay ng mga himnong inirekord ni Li Ming gamit ang mga bagong pamamaraan. Lumikha ito sa loob ko ng isang pakiramdam ng krisis, at naisip ko, “May bentahe ang mga pamamaraan ng pagrerekord ni Li Ming. Bagama’t medyo magiging mahirap ito sa simula, nagbubunga ito ng mas magagandang resulta para sa pagrerekord ng mga himno, at sinasang-ayunan ito ng karamihan sa mga kapatid. Bukod dito, mabilis na humuhusay ang mga kasanayan ni Li Ming sa larangang ito. Kung magsasanay siya rito nang ilang panahon pa at maging eksperto sa mga bagong pamamaraang ito, hindi ba’t hahanga at tutuon ang lahat sa kanya? Pagkatapos ay mawawalan ako ng katayuan sa isip ng mga tao, at hindi ko na magagawa pang iparamdam ang presensiya ko! Bukod doon, hindi kaya sasabihin ng mga kapatid na inirerekord ko ang mga himno gaya pa rin ng dati sa loob ng maraming taon nang walang anumang pagsulong, samantalang dalawang buwan pa lang naririto si Li Ming at nakagawa na siya ng pagbabago, na nagbubunga ng mas magagandang resulta kaysa sa akin? Iisipin nilang mas may kakayahan si Li Ming! At siguradong hahamakin nila ako? Ano na ang mangyayari sa reputasyon ko kung gayon? Ginagawa ko na ang tungkuling ito ng pagrerekord sa loob ng maraming taon; hindi ko puwedeng hayaang napakabilis akong lampasan ni Li Ming. Hindi ko ito matatanggap. Anuman ang mangyari, hindi ko puwedeng hayaang madaig niya ako.” Para maiwasang mahigitan ni Li Ming, nagsimula akong gumising nang maaga at magpuyat para pag-aralan ang mga dating pamamaraan. Nang bumuti ang mga pagrerekord at sang-ayunan ng nakararami sa mga kapatid, mas napanatag ako, iniisip na, “Sa pagkakataong ito, naipakita ko sa mga kapatid na mas magaling pa rin ako kaysa sa iyo; kulang ka pa, kaya sumuko ka na lang.” Pero kalaunan, nakita ko na pinag-aaralan pa rin ni Li Ming ang mga bagong pamamaraan, na nagdulot para medyo kabahan ako. Nag-alala ako na kung magtagumpay siya, papalitan niya ako, kaya naisip ko, “Sana hindi ka sumulong; mas maganda kung mabigo ang pagsasaliksik mo! Nang sa ganoon, mapapanatili ko ang katayuan ko at hindi mahahamak.” Palagi akong nag-aalala na mapalitan ni Li Ming, kaya sa isip ko ay nagsimula akong dumistansya sa kanya at nagkaroon ng pagtangi laban sa kanya, unti-unting naging hindi maganda ang tingin ko sa kanya, at lalong lumamig ang saloobin ko sa kanya. Minsan, kapag nakikita kong masigasig at masayang tinatalakay ni Li Ming ang tungkol sa kanyang mga bagong pamamaraan, galit na naiisip ko, “Sentro ka na naman ng atensyon ngayon!” Kalaunan, noong makita kong kinailangan ni Li Ming ng tulong sa pagsasaliksik niya sa mga bagong pamamaraan, ayaw kong makisangkot, sabik na sabik na umaasang mabibigo siya. Minsan nakadama ako ng kaunting pagsisisi, iniisip na, “Hindi talaga ako nakikipagtulungan sa kanya; hindi ba’t panonood lamang ito nang walang ginagawa habang nahihirapan siya?” Pero ang katiting na pagkakonsensiyang ito ay mabilis na nasupil ng aking tiwaling disposisyon. Kalaunan, para pasukuin si Li Ming sa pagsasaliksik niya sa mga bagong pamamaraan, nagsimula akong magdahilan, sadyang sinasabi ang mga bagay gaya ng, “Medyo apurahan ngayon ang gawain ng pagrerekord ng mga himno, at umuubos ng napakaraming oras ang pagsasaliksik mo sa mga bagong pamamaraan. Siguro dapat tumigil ka na.” Gayumpaman, hindi siya naapektuhan ng aking mga salita at nagpatuloy sa kanyang masusing pananaliksik.

Isang araw, nagbunyag ng isang mayabang na disposisyon si Li Ming, iginigiit ang sarili niyang pamamaraan, at pinungusan siya. Palihim akong natuwa, iniisip na, “Tingnan mo, iyan ang mangyayari kapag nagpapakitang-gilas ka! Ilang araw ka pa lang nandito, at dahil lamang may kaunti kang alam, akala mo ay makapupunta ka rito at makapagpapasikat, ipinapakita kung gaano ka katalino. Ngayong napungusan ka na, kakalma ka na!” Nang panahong iyon, unti-unting lumalaki ang inis ko kay Li Ming. Kapag nagtutulungan kami sa aming mga tungkulin, halos hindi kami nag-uusap, at kung mag-usap man, dahil sa kinakailangan lang. Mayroong malaking emosyonal na distansya sa pagitan namin. Napagtanto ko na nahulog ako sa paghahanap sa kasikatan at katayuan, pero hindi ko ito mabitiwan. Hindi mailarawan ang emosyonal na kaguluhang naranasan ko nang panahong iyon—bawat araw, pagod ang pakiramdam ko, naliligalig ang espiritu ko, at hinang-hina ako. Dahil sa kawalan namin ng matiwasay na pagtutulungan, ang epekto ay hindi maaayos na mga nairekord na himno, na nakaapekto rin sa pag-usad ng aming gawain. Nagdulot sa akin ng matinding pagkabagabag ang pagharap sa mga resultang ito, pero pakiramdam ko ay naipit ako at hindi ko alam kung paano babaguhin ang sitwasyon. Nang panahong iyon, madalas sumasagi sa isip ko ang isang sipi ng mga salita ng Diyos: “Kung sa buhay mo ay hindi ka nagdurusa para sa katotohanan o naghahangad na makamit ito, maaari kayang ninanais mong maramdaman ang panghihinayang sa oras na malapit ka nang mamatay? Kung gayon, bakit ka naniniwala sa Diyos? … Ano ang iyong makakamit sa pamumuhay para sa kapakanan ng iyong laman at pakikipaglaban para sa kapakinabangan at kasikatan?” (Ang Salita, Vol. I. Ang Pagpapakita at Gawain ng Diyos. Dapat Kang Mamuhay Para sa Katotohanan Yamang Naniniwala Ka sa Diyos). Paulit-ulit kong pinagnilayan ang mga salita ng Diyos at inisip na, “Totoo nga, bakit ba ako nanampalataya sa Diyos sa loob ng maraming taon? Para lamang ba ito makipagkompetensiya sa aking kapatid para sa kasikatan at pakinabang? Ano ba ang makukuha ko sa huli sa pananampalataya sa Diyos nang ganito? Sa panahong ito, nakikipagkompetensiya ako sa aking kapatid para sa kasikatan at pakinabang, nahuhulog sa kadiliman at naiwawala ang gawain ng Banal na Espiritu, na nagreresulta sa pasakit at pahirap. Pagkasuklam at pagkamuhi ito ng Diyos sa akin. Ano ang saysay ng paggawa sa aking tungkulin sa ganitong paraan?” Nanalangin ako sa Diyos, na nagsasabing, “O Diyos, namumuhay ako sa paghahangad sa kasikatan at pakinabang, at napakasakit nito. Pakiusap, ilabas Mo ako sa kalagayang ito, para makagawa ako nang matiwasay kasama ng aking kapatid, nang kaisa sa puso at isipan, para matupad nang maayos ang mga tungkulin namin.”

Kalaunan, nakita ko ang isang sipi ng mga salita ng Diyos: “Bawat isa sa inyo ay nakaakyat na sa tugatog ng maraming tao; nakaakyat na kayo upang maging mga ninuno ng masa. Masyado kayong padalos-dalos, at naghuhuramentado kayo sa gitna ng lahat ng uod, na naghahanap ng isang maginhawang lugar at nagtatangkang lamunin ang mga uod na mas maliliit kaysa sa inyo. Malisyoso kayo at masama sa inyong puso, na higit pa maging sa mga multo na lumubog na sa pusod ng dagat. Naninirahan kayo sa ilalim ng dumi, ginagambala ang mga uod mula ibabaw hanggang ilalim hanggang sa mawalan na ng kapayapaan ang mga ito, nag-aaway sandali at pagkatapos ay kumakalma. Hindi ninyo alam ang inyong lugar, subalit nilalabanan pa rin ninyo ang isa’t isa sa dumi. Ano ang mapapala ninyo sa ganyang sagupaan? Kung totoong mayroon kayong pusong may takot sa Akin, paano ninyo naaatim na mag-away-away sa Aking likuran? Gaano man kataas ang iyong katayuan, hindi ba’t isa ka pa ring mabahong maliit na uod sa dumi? Magagawa mo bang magpatubo ng mga pakpak at maging isang kalapati sa himpapawid?” (Ang Salita, Vol. I. Ang Pagpapakita at Gawain ng Diyos. Kapag ang mga Dahong Nalalaglag ay Bumalik sa mga Ugat Nito, Pagsisisihan Mo ang Lahat ng Kasamaang Nagawa Mo). Pagkatapos basahin ang mga salita ng Diyos, nagkamit ako ng kaunting kabatiran sa aking sarili. Dati, naniwala ako na nagawa ko ang tungkulin ko ng pagrerekord ng mga himno sa loob ng maraming taon, na nagtataglay ako ng espesyal na husay at natatangi ako. Mataas ang tingin ko sa sarili, naniniwala na nararapat hangaan ng iba ang kaunti kong kasanayan, at palagi kong pinahahalagahan ang sarili ko at mataas ang aking pagturing dito. Noong simula kong makatrabaho si Li Ming, hindi ko pa siya hinangaan noong una. Pero noong umusad siya nang kaunti gamit ang mga bagong pamamaraan at nagkamit ng pagsang-ayon ng mga kapatid, nagsimula akong mag-alala na baka madaig niya ako sa hinaharap. Para mapanatili ang katayuan ko sa isipan ng mga kapatid, nagsimula kong tingnan si Li Ming bilang isang katunggali at palihim na nakipagkompetensiya sa kanya. Sa kabila ng kaalaman kong may limitadong potensyal sa pagsulong ang mga lumang pamamaraan ko ng pagrerekord, ayaw kong sukuan ang sarili ko at matutuhan ang mga bagong pamamaraan. Kalaunan, nang makita kong unti-unting gumagaling si Li Ming sa mga bagong pamamaraan at na sinang-ayunan din ng ilang kapatid ang paggamit niyon, nangamba ako na baka mapalitan ako at nagsimula kong tingnan siya nang hindi maganda sa bawat aspekto, sabik na umaasa na mabibigo siya sa kanyang pananaliksik. Noong pungusan siya, natuwa ako roon, nagdiriwang sa kasawian niya. Gayundin, tuwing nahaharap siya sa mga paghihirap, hindi ako nag-alok ng tulong at sinubukan ko pa ngang pigilan ang pagkapositibo niya sa kanyang pananaliksik sa pagsasabi ng mga mapanuyang pahayag, umaasang susuko siya, na makapagsisiguro sa aking katayuan. Tumuon ako sa pakikipagkompetensiya para sa kasikatan at pakinabang, nag-alala lamang sa pagpapanatili ng aking katayuan at na hindi ako mapalitan. Sa katunayan, gaano man karaming espesyal na talento ang tinataglay ng isang tao, o gaano kahusay ang kanyang abilidad, sa mga mata ng Diyos, maliit na nilikha lamang siya na walang maipagmamalaki o maipagyayabang. Pero, sa aking katiting na kasanayan, naging palalo ako, iniisip na naiiba ako sa iba, at palaging naghahanap ng isang posisyon sa puso ng mga tao para matamasa ang kanilang paghanga. Naging napakayabang at walang katwiran ko!

Kalaunan, nabasa ko ang isa pang sipi ng mga salita ng Diyos: “Malupit na sangkatauhan! Ang pang-iintriga at pagpapakana, ang pag-aagawan at paghahablutan sa isa’t isa, ang pagkukumahog para sa reputasyon at kayamanan, ang pagpapatayan—kailan ba ito matatapos? Bagama’t nakapagsalita na ang Diyos ng daang-libong mga salita, walang isa man ang natatauhan. Ang mga tao ay kumikilos para sa kapakanan ng kanilang mga pamilya, mga anak na lalaki at babae, para sa kanilang mga propesyon, inaasahan, katayuan, karangyaan, at kayamanan, para sa pagkain, damit, at sa laman. Ngunit mayroon bang sinuman na ang mga pagkilos ay talagang para sa kapakanan ng Diyos? Kahit sa gitna ng mga kumikilos para sa Diyos, kaunti lamang ang nakakakilala sa Diyos. Ilan ang hindi kumikilos para sa kapakanan ng kanilang sariling mga interes? Ilan ang hindi nang-aapi at nagtatakwil ng iba para sa pagpapanatili ng kanilang sariling katayuan?” (Ang Salita, Vol. I. Ang Pagpapakita at Gawain ng Diyos. Ang Masama ay Tiyak na Parurusahan). Tumagos sa puso ko ang mga salita ng Diyos na gaya ng isang matalim na espada. Sa Kanyang mga salita ng paghatol at pagkastigo, nakita ko na alang-alang sa pagprotekta sa aking katayuan, binalewala ko ang mga interes ng iglesia, sinupil at itinaboy si Li Ming, at nagbalak ng pakana at pakikipagkompetensiya para sa kasikatan at pakinabang, nang walang anumang lugar sa puso ko para sa Diyos. Sa paninilay-nilay ko noong kararating pa lang ni Li Ming, nagawa ko pang tulungan siya nang may pagmamahal at nakasundo siya nang matiwasay. Pero kalaunan, dahil nakita kong pinaghuhusayan niya ang mga bagong pamamaraan, natakot akong malalampasan niya ako at na maiwawala ko ang katayuang nakamit ko sa isipan ng mga kapatid sa loob ng ilang taon. Nagdulot ito na sumama ang loob ko at itaboy siya, sabik na umaasang mabibigo siya sa kanyang pananaliksik. Umiwas din akong makipag-usap sa kanya, sinusubukan pa ang bawat posibleng paraan para mapabagsak siya, at pinipigilan ang kasigasigan niya. Talagang may hangaring maminsala ang kalikasan ko! Lubos na pinagtitibay ng pagrerekord ng mga himno ang buhay ng mga kapatid at mahalaga ito sa pagpapalaganap ng ebanghelyo at pagpapatotoo tungkol sa Diyos. Lipas na ang mga lumang pamamaraan ng pagrerekord na ginagamit ko, at puwedeng magbunga ng mas magagandang resulta sa pagrerekord ng mga himno ang paggamit ng mga bagong pamamaraan, na magiging kapaki-pakinabang sa gawain ng ebanghelyo. Dahil wala akong nakitang mas magandang solusyon, matiwasay dapat akong nakipagtulungan kay Li Ming sa pagsasaliksik ng mga bagong pamamaraan nang may kaisang isipan. Gayumpaman, hindi ko isinaalang-alang ang mga interes ng sambahayan ng Diyos at sinira pa nga ang gayong mahalagang gawain para protektahan ang aking reputasyon at katayuan. Ipinakita nito na wala ako kahit isang kapirasong pagkatao, at walang kahit isang kapirasong konsensiya at katwiran—lubha akong makasarili! Sa pamamagitan ng patuloy na pakikipagkompetensiya at paggawa ng mga pakana laban kay Li Ming, ginulo ko ang gawain ng pagrerekord ng himno, nabulag ng paghahangad ko sa kasikatan, pakinabang, at katayuan, at ginawa ang mga bagay na lumalaban sa Diyos. Ginawa kong lugar ng digmaan ang lugar kung saan ko ginagawa ang aking tungkulin, at itinuring ang tungkulin ko bilang isang kasangkapan upang tiyakin ang aking katayuan at kabuhayan. Talagang kinasusuklaman at kinapopootan ito ng Diyos! Naisip ko si Pablo, na nakipagkompetensiya rin para sa kasikatan at pakinabang. Noong ipinagkatiwala ng Diyos kay Pedro ang responsabilidad ng pagpapastol sa mga iglesia, talagang iginalang at sinuportahan ng mga kapatid si Pedro, nainggit si Pablo, sinadyang maliitin si Pedro at nagpatotoo tungkol sa kanyang sarili. Nakamit ni Pablo ang pagsamba at paghanga ng mga tao, tinutupad ang kanyang pagnanais para sa kasikatan at katayuan, pero nasa mali siyang landas, inaakay ang mga tao sa kanyang sarili, at sa huli ay itiniwalag at pinarusahan siya ng Diyos. Katulad ng kay Pablo ang pananaw ko sa paghahangad, at ang landas na sinusundan ko, at kung magpapatuloy ako nang ganito nang hindi nagsisisi, haharap din ako sa parehong kaparusahan! Kung kumapit pa rin ako nang mahigpit sa reputasyon at katayuan, magiging lubos na kahangalan iyon at nakakaawa!

Kalaunan, mas nagbasa pa ako ng mga salita ng Diyos: “Mula pa sa simula ng gawain Niya sa buong sansinukob, ang Diyos ay nagtalaga na ng maraming tao upang paglingkuran Siya, kabilang na ang mga taong may iba’t ibang kalagayan sa buhay. Ang layunin Niya ay tugunan ang Kanyang mga layunin at tapusin nang maayos ang Kanyang gawain sa lupa; ito ang layunin ng Diyos sa pagpili ng mga taong maglilingkod sa Kanya. Dapat maunawaan ng bawat taong naglilingkod sa Diyos ang layunin Niya. Sa pamamagitan ng gawain Niyang ito, mas nakikita ng mga tao ang karunungan at ang walang hanggang kapangyarihan ng Diyos, at ang mga prinsipyo ng Kanyang gawain sa lupa” (Ang Salita, Vol. I. Ang Pagpapakita at Gawain ng Diyos. Kailangang Maalis ang Paglilingkod na Pangrelihiyon). Mula sa mga salita ng Diyos, naunawaan ko na pinipili ng Diyos ang lahat ng klase ng tao para ipalaganap ang Kanyang gawain ng ebanghelyo, at galing sa Diyos ang mga kaloob at talento ng mga tao. Itinatalaga ng Diyos ang mga tao sa mga tiyak na tungkulin at binibigyan sila ng mga tumutugmang talento, para epektibo nilang magamit ang mga espesyalidad nila sa paggawa ng kanilang mga tungkulin, na kapaki-pakinabang sa gawain ng sambahayan ng Diyos. May talento si Li Ming sa pananaliksik ng mga bagong pamamaraan, habang may kaunti akong teknikal na karanasan. Kataas-taasang kapangyarihan at pagsasaayos ng Diyos na magawa namin nang magkasama ang mga tungkulin, at gusto Niyang punan namin ang mga kalakasan at kahinaan ng isa’t isa at matiwasay na magtulungan upang matupad nang maayos ang mga tungkulin namin. Ito ang layunin ng Diyos. Nang malaman ko ito, ayaw ko nang mamuhay sa aking tiwaling disposisyon. Habang humuhusay ang mga kasanayan ni Li Ming, napansin ko na unti-unting mas gumaganda ang mga resulta ng pagrerekord gamit ang mga bagong pamamaraan, at kinilala ko na ang paggamit sa mga bagong pamamaraan na ito ay mas kapaki-pakinabang para sa gawain ng sambahayan ng Diyos. Handa kong isantabi ang pride ko at matuto kay Li Ming. Gayumpaman, naisip ko rin, “Ilang taon ko nang ginagawa ang tungkuling ito, at mataas ang tingin sa akin ng mga kapatid. Pero si Li Ming, na kararating lang dito, ay may mga nagawang pambihirang tagumpay sa pamamaraan. Kung magpapakumbaba ako para matuto mula sa kanya, ano na lang ang iisipin ng mga kapatid sa akin? Sobrang nakakahiya iyon!” Sobra akong naasiwa dahil sa kaisipang ito, at nahirapan akong bitiwan ang kayabangan ko, napagtatantong masyado akong nakakapit sa katayuan ko. Sa pagninilay-nilay ko kung paanong dumating si Cristo sa lupa nang may pagpapakumbaba at pagiging tago at hindi kailanman itinaas ang Sarili Niya sa pamamagitan ng Kanyang katayuan, o nagpakitang-gilas. Napagtanto ko na ang katiting kong kasanayan at nakamit ay nagdulot para maging masyado akong mapagmataas, naghahanap ng paghanga ng iba. Wala akong kamalayan sa sarili at napakayabang ko. Ibinigay ng Diyos ang mga kasanayan at talentong taglay ko, at wala akong maipagmamalaki. Kung hindi ako handang magpakumbaba at matuto mula sa brother, hindi rin ako huhusay sa teknikal. Kaya, nanalangin ako sa Diyos, “O Diyos, handa kong isantabi ang pride at katayuan ko para matuto mula kay Li Ming. Pakiusap, bigyan Mo ako ng lakas na maging bukas at matiwasay na makipagtulungan sa brother.”

Isang araw, kami lang ni Li Ming ang nasa recording studio, at nagkusa akong hayagang ibahagi sa kanya ang kalagayan ko. Sinabi ko kung paano ako nakipagkompetensiya sa kanya para sa kasikatan at pakinabang. Ibinahagi rin sa akin ni Li Ming ang kanyang kalagayan. Pagkatapos naming mag-usap, nawala ang balakid sa puso ko, at nakadama ako ng higit na ginhawa, na para bang nawala ang pader sa pagitan namin. Nabasa ko rin ang dalawang sipi ng mga salita ng Diyos, na nagbigay sa akin ng ilang praktikal na gabay kung paano matiwasay na makipagtulungan sa ating paggawa ng mga tungkulin sa hinaharap. Sabi ng Makapangyarihang Diyos: “Maging kayo man ay mas bata o mas matandang kapatid na lalaki o babae, nalalaman ninyo ang tungkulin na dapat ninyong gampanan. Yaong mga nasa kanilang kabataan ay hindi mapagmataas; yaong mga mas matatanda ay hindi negatibo, ni umuurong. Higit pa, nakakaya nilang gamitin ang lakas ng bawa’t isa upang mapunan ang kanilang mga kahinaan, at nagagawa nilang maglingkod sa isa’t isa, nang walang pagtatangi. Isang tulay ng pagkakaibigan ang nabubuo sa pagitan ng mas bata at mas matatandang kapatid na lalaki at babae, at dahil sa pag-ibig ng Diyos nagagawa ninyong mas mabuting maintindihan ang isa’t isa. Hindi hinahamak ng mga nakababatang kapatid na lalaki at babae ang mga mas matandang kapatid na lalaki at babae, at ang mga nakatatandang kapatid na lalaki at babae ay hindi mapagmagaling: Hindi ba’t matiwasay na pagtutulungan ito? Kung lahat kayo ay mayroong ganitong paninindigan, kung gayon ang kalooban ng Diyos ay tiyak na maisasakautuparan sa inyong henerasyon” (Ang Salita, Vol. I. Ang Pagpapakita at Gawain ng Diyos. Tungkol sa Pagganap ng Bawat Isa sa Kanilang Tungkulin). “Kailangan kayong magtulungan nang maayos para sa layunin ng gawain ng Diyos, para sa kapakinabangan ng iglesia, at upang hikayating sumulong ang inyong mga kapatid. Dapat kang makipag-ugnayan sa iba, na bawat isa ay pinupunan ang pagkukulang ng iba at humahantong sa mas magandang resulta ng gawain, upang magpakita ng pagsasaalang-alang sa mga layunin ng Diyos. Ito ang tunay na pagtutulungan, at ang mga gumagawa lamang nito ang magtatamo ng tunay na pagpasok” (Ang Salita, Vol. I. Ang Pagpapakita at Gawain ng Diyos. Maglingkod Gaya ng Ginawa ng mga Israelita). Ang layunin ng Diyos ay hindi para magmagaling ang nakatatanda o kumapit sa mga lipas na bagay, at hindi maging mapagmataas ang nakababata. Dapat silang matiwasay na magtulungan para tuparin nang maayos ang kanilang mga tungkulin. Bagama’t matagal ko nang ginagawa ang tungkuling ito, hindi ako masyadong sumulong sa teknolohiya sa pagrerekord. Interesado si Li Ming sa pagsasaliksik sa bagong teknolohiya at nagkaroon na ng kaunting tagumpay. May mga kasanayan siya na wala ako, kaya ang pakikipagtulungan sa kanya ay makapupuno sa mga pagkukulang ko at magiging kapaki-pakinabang sa aming mga tungkulin. Dapat kong ibaba ang sarili ko at matuto ng mga bagong pamamaraan sa kanya, nagtutulungan para isagawa nang maayos ang aming mga tungkulin. Pagkatapos niyon, natuto ako at nagsaliksik ng bagong teknolohiya kasama ni Li Ming. Sa gabay ng Diyos, mas luminaw ang pag-iisip namin habang pinag-aaralan ang mga kasanayan, at mabilis na naayos ang ilang problema na dating mahirap lutasin.

Sa pamamagitan ng yugtong ito ng karanasan, lubos kong nadama na lubhang masakit ang pamumuhay para sa kasikatan at katayuan, na humahantong sa kadiliman sa aking puso at ng hindi maipaliwanag na pagdurusa na hindi matatakasan. Nakita ko kung gaano ako kalalim na nagawang tiwali ni Satanas, may isang malakas na pagnanais para sa katayuan, at napakayabang ko. Kasabay nito, naranasan ko rin na matuwid at banal, at hindi masasalungat ang disposisyon ng Diyos, dahil sinabi ng Diyos: “Nagpapakita Ako sa banal na kaharian, at itinatago ang Aking Sarili mula sa lupain ng karumihan” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 29). Noong namuhay ako sa tiwaling disposisyon ng pagpupunyagi para sa kasikatan at pakinabang, hinamak ako ng Diyos at nagtago Siya sa akin, at namuhay ako sa kadiliman, lubhang nagdurusa sa kaluluwa ko. Gayumpaman, noong tanggapin ko ang paghatol at pagkastigo ng mga salita ng Diyos at handang isantabi ang pride at katayuan ko para makipagtulungan kay Li Ming, nakita ko ang gawain at gabay ng Banal na Espiritu. Nagdala sa akin ng kaginhawahan at kalayaan ang mga salita ng Diyos. At nadama ko mula sa kaibuturan ng puso ko, kung gaano kahanga-hangang isagawa ang katotohanan at mamuhay ayon sa mga salita ng Diyos!


45. Hindi Ko na Pinipili ang Aking mga Tungkulin Batay sa Kagustuhan

Ni Chen Miao, Tsina

Noong 2006, tinanggap ko ang gawain ng Diyos sa mga huling araw. Mula noon, nagseserbisyo na ako bilang lider at manggagawa sa iglesia. Bagama’t abala at pagod ako araw-araw, wala akong reklamo, dahil naniniwala ako na ang pamumuno at pangangasiwa ay mga papel para sa mga naghahangad ng katotohanan, at na pinahahalagahan ng mga kapatid ang mga gumagawa ng mga tungkuling ito. Noong 2018, tinanggap ko ang tungkuling nakabatay sa teksto. Napakasaya ko, at pakiramdam ko ay tiyak na magaling ako, kung hindi, hindi sana ako mapipili para sa isang gayon kahalagang tungkulin. Pagkalipas ng ilang araw, nakipagkita sa akin ang isang nakatataas na lider at sinabi, “Nahaharap sa mga pang-aaresto ng CCP ang iglesia; ang kapaligiran ay may tensiyon sa lahat ng dako, at apurahan tayong nangangailangan ng mga tao na aako sa tungkulin ng pangangasiwa sa mga pangkalahatang gampanin. Napag-usapan na namin at gusto namin na kayo ng mister mo ang gumampan sa tungkuling ito.” Nang marinig ko ang mga sinabi ng lider, pakiramdam ko ay para bang umuugong ang ulo ko. Halos hindi ako makapaniwala sa narinig ko, iniisip ko, “Bakit nila ako itinatalaga na mangasiwa sa mga pangkalahatang gampanin? Nagkamali ba ang lider? Hindi ba’t mabigat na pisikal na trabaho lang ang pangangasiwa sa mga pangkalahatang gampanin? Napakaaba naman ng tungkuling ito! Ano na lang ang iisipin ng mga kapatid tungkol sa akin kung malalaman nila?” Habang mas pinag-iisipan ko ito, mas nakararamdam ako ng paglaban, at gusto kong sabihin sa lider na ayaw kong tanggapin ang tungkuling ito, pero kung isasaalang-alang na batay sa mga pangangailangan ng gawain ang pagsasaayos ng iglesia, wala akong magawa kundi mabigat sa loob na sumang-ayon. Habang pauwi, gulong-gulo ang isip ko: “Mula nang manampalataya ako sa Diyos, palagi na akong nagseserbisyo bilang lider at manggagawa, o gumagampan sa tungkuling nakabatay sa teksto, at kapwa mas prestihiyosong pakinggan ang mga tungkuling iyon kumpara sa tungkulin ng mga pangkalahatang gampanin. Ang paggawa sa mabigat, marumi at nakapapagod na gawaing iyon ay malayo sa pagiging prestihiyoso ng tungkuling nakabatay sa teksto na kasalukuyan kong ginagawa, at kung malalaman ito ng mga sister sa pangkat, hindi ba’t siguradong mamaliitin nila ako, sasabihin na hindi ko siguro hinahangad ang katotohanan kaya ako humantong sa ganitong tungkulin?” Pag-uwi ko, nanghihina at walang lakas akong humiga sa kama, pero pilit akong ngumingiti kapag nakahaharap ang mga sister, takot na hayagang magbahagi tungkol sa kalagayan ko, pinangangambahan na baka maliitin nila ako kapag nalaman nila na ginagawa ko ang tungkulin ng pangangasiwa sa mga pangkalahatang gampanin.

Pagkalipas ng ilang araw, opisyal na inako namin ng mister ko ang tungkulin ng pangangasiwa sa mga pangkalahatang gampanin. Sa mga unang araw, tinulungan naming lumipat sa bagong bahay ang mga kapatid na nanganganib. Gumigising kami ng mister ko bandang alas tres ng umaga para tumulong sa mga paglipat, tumatakbo pataas at pababa ng hagdan, at pagod na pagod kami sa bawat araw, may mahapding likod at nananakit na baywang, at pag-uwi namin sa gabi, ni ayaw kong kumain, masyadong nanghihina para bumangon mula sa kama. Pagkatapos ng isang linggong paggawa sa gawaing ito mula madaling araw hanggang dapit-hapon, nagsimula akong magreklamo, “Mabigat na pisikal na trabaho lang ito. Sa mundo, ang mga trabahong ito ay ginagawa lang ng mga taong walang kaalaman, walang natutuhan o walang kasanayan, at hindi ko kailanman inakala na mahuhulog ako sa ganitong antas pagkatapos ng lahat ng taong ito ng pananampalataya sa Diyos, na magagawa ko lang ang mga gampaning pinakahindi-kapansin-pansin at sobrang matrabaho. Dati kong ginagawa ang gawaing nakabatay sa teksto, nakaupo sa harap ng kompyuter, nagsusuot ng malilinis na damit at protektado mula sa hangin at ulan, pero ngayon, pinagpapawisan nang husto at araw-araw akong pagod na pagod! Parang langit at lupa ang ipinagkaiba!” Araw-araw kong ginagawa ang tungkulin ko nang may pagsuko, kasama ang napakababang pagbasak ng kalagayan ko, natutulala na parang isang naglalakad na bangkay, na may matinding pagdurusa sa loob.

Sa aking pasakit, lumapit ako sa Diyos at nagdasal, “O, Diyos, isinaayos ng mga lider na pangasiwaan ko ang mga pangkalahatang gampanin, pero hindi ko kayang magpasakop. Pakiramdam ko, mababa ang tungkuling ito at mamaliitin ako ng mga tao dahil dito. Hindi ko nauunawaan ang layunin Mo. Pakiusap, bigyang-liwanag at gabayan Mo po ako na matuto ng aral mula rito.” Pagkatapos magdasal, nabasa ko ang dalawang sipi ng mga salita ng Diyos: “May ilang taong madalas nakararamdam na nakatataas sila sa loob ng sambahayan ng Diyos. Sa anong mga paraan? Ano ang nagdudulot sa kanilang maramdaman na nakatataas sila sa mga paraang ito? Halimbawa, may ilang taong marunong magsalita ng wikang banyaga, at iniisip nilang ibig sabihin nito ay may kaloob na sila at bihasa, at na kung wala sila sa sambahayan ng Diyos, malamang na magiging mahirap na palawakin ang gawain nito. Ang resulta, gusto nilang tingalain sila ng mga tao saanman sila magpunta. Anong paraan ang ginagamit ng ganitong uri ng mga tao kapag may nakikilala silang iba? Sa puso nila, itinatakda nila ang lahat ng uri ng ranggo sa mga taong gumaganap ng iba’t ibang tungkulin sa sambahayan ng Diyos. Ang mga lider ang nasa itaas, ang mga taong may mga espesyal na talento ang pumapangalawa, pagkatapos ay ang mga taong may mga karaniwang talento, at ang nasa dulo ay ang mga taong gumaganap sa lahat ng uri ng tungkuling pansuporta. May ilang taong itinuturing ang kakayahang gumanap ng mga importante at espesyal na tungkulin bilang kapital, at itinuturing itong pagkakaroon ng mga katotohanang realidad. Ano ang problema rito? Hindi ba’t katawa-tawa ito? Ang pagganap sa ilang espesyal na tungkulin ay nagdudulot sa kanilang maging mapagmataas at hambog, at hinahamak nila ang lahat ng tao. Kapag may nakikilala silang tao, ang unang bagay na palagi nilang ginagawa ay tanungin kung ano ang tungkuling ginagampanan nito. Kung karaniwang tungkulin ang ginagampanan ng taong ito, hinahamak nila ito, at iniisip na hindi karapat-dapat ang taong ito sa atensyon nila. Kapag gustong makipagbahaginan sa kanila ng taong ito, sinasabi lang nilang pumapayag sila, pero iniisip nila sa loob-loob nila, ‘Gusto mong makipagbahaginan sa akin? Pangkaraniwang tao ka lang. Tingnan mo nga ang tungkuling ginagampanan mo—paano ka naging karapat-dapat na makipag-usap sa akin?’ Kung ang tungkuling ginagampanan ng taong ito ay mas mahalaga sa tungkulin nila, binobola at kinaiinggitan nila ito. Kapag nakakakita sila ng mga lider o manggagawa, sunud-sunuran sila at binobola nila ang mga ito. May prinsipyo ba sila sa paraan ng pakikitungo nila sa mga tao? (Wala. Pinakikitunguhan nila ang mga tao ayon sa tungkuling ginagampanan ng mga ito, at ayon sa iba’t ibang ranggong itinatakda nila.) Niraranggo nila ang mga tao ayon sa karanasan at tagal ng mga ito sa iglesia, at ayon sa mga talento at kaloob ng mga ito” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). “Anuman ang tungkulin mo, huwag mong diskriminahin kung ano ang mataas at mababa. Ipagpalagay na sinasabi mong, ‘Bagama’t ang gampaning ito ay isang atas mula sa Diyos at ang gawain ng sambahayan ng Diyos, kung gagawin ko ito, baka maging mababa ang tingin ng mga tao sa akin. Ang iba ay may gawain na tinutulutan silang mamukod-tangi. Ibinigay sa akin ang gampaning ito, na hindi ako hinahayaang mamukod-tangi kundi pinapagugol ako ng sarili ko nang hindi nakikita, hindi ito patas! Hindi ko gagawin ang tungkuling ito. Ang tungkulin ko ay dapat iyong mamukod-tangi ako sa iba at tinutulutan akong magkapangalan—at kahit na hindi ako magkapangalan o mamukod-tangi, dapat pa rin akong makinabang dito at maging pisikal na maginhawa.’ Ito ba ay katanggap-tanggap na saloobin? Ang pagiging maselan ay hindi pagtanggap sa mga bagay mula sa Diyos; ito ay pagpili ayon sa iyong mga sariling kagustuhan. Hindi ito pagtanggap ng iyong tungkulin; ito ay pagtanggi sa iyong tungkulin, isang pagpapamalas sa iyong paghihimagsik laban sa Diyos. Ang ganoong pagkamaselan ay nahahaluan ng mga pansarili mong kagustuhan at pagnanais. Kapag isinasaalang-alang mo ang iyong sariling pakinabang, ang iyong reputasyon, at iba pa, ang saloobin mo sa iyong tungkulin ay hindi mapagpasakop” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Matapos basahin ang mga salita ng Diyos, naunawaan ko na hindi tama ang perspektiba ko sa tungkulin, at na ikinategorya ko ang mga tungkulin sa sambahayan ng Diyos sa iba’t ibang antas. Inakala ko na ang pagiging isang lider at manggagawa o isang superbisor ng pangkat sa sambahayan ng Diyos ay nangangahulugan na may mahusay na kakayahan at matatag na paghahangad sa katotohanan ang taong iyon, at pahahalagahan ng mga kapatid ang gayong mga tao, samantalang ang mga may tungkulin ng pangangasiwa sa mga pangkalahatang gampanin ay may mahinang kakayahan at walang pagkaunawa sa katotohanan, at ang paggawa ng gayong tungkulin ay itinuturing na mas mababa at hindi nagbibigay-daanpara makapagpakitang-gilas ang isang tao. Kaya naman, hinanap-hanap ko ang mga tungkuling nagawa ko dati, noong tinitingala pa ako ng mga kapatid, at palagi akong nakakaramdam ng pagiging nakatataas kaysa sa iba, na dahilan para lubos akong ganahan sa tungkulin ko, handang talikuran ang pamilya at propesyon ko, at magdusa at igugol ang sarili ko. Ngayon, nang italaga sa akin ang tungkulin ng pangangasiwa sa mga pangkalahatang gampanin, pakiramdam ko ay parang ibinaba ako ng posisyon, at na mas mababa ako sa harap ng mga kapatid. Lalo na kapag mahirap at sobrang nakapapagod ang tungkulin, nagrereklamo ako sa loob-loob ko, at pakiramdam ko, hindi patas ang gayong pagsasaayos ng mga lider at nakasisira ito ng aking integridad, at gusto kong iwasan na lang ang responsabilidad na ito. Sa puntong ito, nakita ko na ang pagpili ko ng tungkulin ay nakabatay sa kung magbibigay ba ito sa akin ng pagkakataon para makapagpakitang-gilas at makinabang, at na hindi ko isinaalang-alang ang gawain ng iglesia kahit kaunti. Pagkatapos manampalataya sa Diyos sa loob ng maraming taon, hindi ko pa rin tinitingnan ang mga bagay-bagay ayon sa mga salita ng Diyos, sa halip, hinati-hati ko ang mga tungkulin sa iba’t ibang antas. Hindi naiiba ang perspektiba ko sa isang hindi mananampalataya. Nang mapagtanto ko ito, nabalisa at nakonsensiya ako.

Kalaunan, marami pa akong nabasang salita ng Diyos: “Sa sambahayan ng Diyos, palaging nababanggit ang pagtanggap sa atas ng Diyos at pagganap nang maayos sa tungkulin ng isang tao. Paano nabubuo ang tungkulin? Sa malawak na pananalita, nabubuo ito bilang bunga ng gawaing pamamahala ng Diyos na naghahatid ng kaligtasan sa sangkatauhan; sa partikular na pananalita, habang nahahayag sa sangkatauhan ang gawain ng pamamahala ng Diyos, lumilitaw ang sari-saring gawain na nangangailangan na makipagtulungan ang mga tao at tapusin ito. Dahil dito, umusbong ang mga responsabilidad at mga misyon na dapat tuparin ng mga tao, at ang mga responsabilidad at mga misyon na ito ang mga tungkuling iginagawad ng Diyos sa sangkatauhan. Sa sambahayan ng Diyos, ang iba’t ibang gampanin na nangangailangan ng pakikipagtulungan ng mga tao ay ang mga tungkuling dapat nilang gampanan. Kaya’t may mga pagkakaiba ba sa pagitan ng mga tungkulin kung ang pag-uusapan ay kung alin ang higit na mabuti at higit na masama, mataas at mababa, malaki at maliit? Hindi umiiral ang ganoong mga pagkakaiba; hangga’t ang isang bagay ay may kinalaman sa gawain ng pamamahala ng Diyos, isang pangangailangan sa gawain ng Kanyang sambahayan, at kinakailangan sa pagpapalaganap ng ebanghelyo ng Diyos, ito ay tungkulin ng isang tao. Ito ang pinagmulan at kahulugan ng tungkulin” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). “Anong saloobin ang dapat mayroon ka sa iyong tungkulin? Una, hindi mo ito dapat suriin, sinusubukang tukuyin kung sino ang nagtalaga nito sa iyo; sa halip, dapat mo itong tanggapin mula sa Diyos, bilang isang tungkuling ipinagkatiwala sa iyo ng Diyos, at dapat mong sundin ang mga pamamatnugot at pagsasaayos ng Diyos, at tanggapin ang iyong tungkulin mula sa Diyos. Ikalawa, huwag mong diskriminahin kung ano ang mataas at mababa, at huwag mong abalahin ang sarili mo tungkol sa kalikasan nito, kung tinutulutan ka man nitong mamukod-tangi o hindi, kung ito man ay ginagawa sa harap ng publiko o nang hindi nakikita. Huwag mong isaalang-alang ang mga bagay na ito. Mayroon pang ibang saloobin: pagpapasakop at aktibong pakikipagtulungan” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Matapos basahin ang mga salita ng Diyos, bigla akong nagkaroon ng kaunting liwanag sa puso ko, at naunawaan ko na sa sambahayan ng Diyos, walang pagkakaiba sa pagitan ng mataas o mababa, marangal o abang mga tungkulin. Anuman ang tungkuling ginagampanan, lahat ito ay pagtupad sa papel at tungkulin ng isang tao, at lahat ito ay paggampan sa tungkulin ng isang nilikha. Isinasaayos ng iglesia kung sinong tao ang gagampan sa isang partikular na tungkulin batay sa tayog at kakayahan ng bawat tao, at ayon sa mga pangangailangan ng gawain ng iglesia. Anuman ang tungkulin, lahat ng ito ay ginagawa para ipalaganap ang ebanghelyo. Itinalaga sa akin ng mga lider ang tungkulin ng pangangasiwa sa mga pangkalahatang gampanin, at pagsasaayos ng matitirahan ng mga kapatid, inoorganisa nang maayos ang buhay nila para magawa nila ang kanilang mga tungkulin nang may payapang isip, na kinakailangan din para sa gawain. Para itong isang makina, bawat parte ay may kanya-kanyang papel, at kung nawawala ang anumang parte, hindi gagana ang makina. Katulad ito sa sambahayan ng Diyos, ang bawat tungkulin ay kailangang-kailangan, at walang mga antas-antas pagdating sa mga tungkulin. Higit pa rito, hindi nasusukat sa uri ng tungkuling ginagampanan kung ang isang tao ay nagtataglay ba ng katotohanang realidad. Dati, noong ginagawa ko ang tungkulin ng isang lider at manggagawa, madalas akong makipagbahaginan sa mga kapatid sa mga pagtitipon, pero nang lumipat ako sa isang bagong tungkulin, hindi ko kayang magpasakop, at sinukat ko ito gamit ang perspektiba ng isang walang pananampalataya, ibinubunyag ang aking kahabag-habag na kawalan ng katotohanan. Sinasabi ng Diyos na ang anumang tungkuling may kaugnayan sa Kanyang plano ng pamamahala ay isang tungkulin, na walang pagkakaiba sa pagitan ng mataas o mababa, marangal o abang mga tungkulin, at na ang lahat ay mga responsabilidad na hindi maaaring iwasan ng isang tao. Gayumpaman, itinuring ko ang sarili ko bilang isang mataas na tao, at inisip ko na sayang lang ang mga talento ko nang italaga akong mangasiwa ng mga pangkalahatang gampanin. Naging negatibo, masuwayin, at ginusto ko pa ngang iwasan ito. Paano masasabing ginagawa ko ang tungkulin ko? Ang diwa ng Diyos ay napakabanal at napakarangal, pero tiniis Niya ang lahat ng pagdurusa para maging tao at ipahayag ang katotohanan, tahimik na nagtatrabaho para sa kaligtasan ng sangkatauhan. Sa pagninilay-nilay ko sa aking sarili, noong nagdusa ako ng kaunting pisikal na paghihirap, walang tigil akong nagreklamo at nagkamali ako ng pagkaunawa. Ang saloobin kong ito sa aking tungkulin ay talagang kawalan ng pagkatao at tunay na nakasasakit sa Diyos! Nakaramdam ako ng labis na pagkakautang sa Diyos at pinagsisihan ko ang aking mapaghimagsik na pag-uugali. Hindi ko na puwedeng piliin ang tungkulin ko batay sa sarili kong mga kagustuhan at pagnanais. Nang magpasakop ako, nagbago ang pag-iisip ko sa aking tungkulin, at sa puso ko, pakiramdam ko ay hindi na ako gaanong nahihirapan at pagod. Ibinunyag ng pagsasaayos ng Diyos ng mga sitwasyon ang mga mali kong pananaw, at ito ang pagmamahal at pagliligtas ng Diyos sa akin.

Pagkatapos kong gawin ang tungkulin ng pangangsiwa ng mga pangkalahatang gampanin sa loob ng anim na buwan, akala ko nagbago na ang mga pananaw ko, at na hindi na ako naghahangad ng katayuan o reputasyon, pero nang lumitaw ang isang sitwasyon, muli akong ibinunyag nito. Isang araw, dumating ang lider para talakayin ang tungkol sa pagtatalaga sa akin at sa mister ko sa mga tungkulin ng pagpapatuloy sa bahay. Dahil iniwan akong may utang ng dati kong kawalan ng pagpapasakop sa tungkulin ng pangangasiwa sa mga pangkalahatang gampanin, alam ko na hindi ako puwedeng maging mapaghimagsik sa pagkakataong ito, kaya sumang-ayon ako, at hindi nagtagal, umupa kami ng isang bahay. Gayumpaman, habang iginugugol ang aming araw nang namumuhay kasama ang mga kapatid at nakikita silang lahat na gumagawa ng mga tungkuling nakabatay sa teksto, medyo nakaramdam ako ng pait at kalungkutan, iniisip ko, “Noon, ginagawa ko rin ang tungkulin ko sa harap ng kompyuter, pero ngayon, araw-araw akong nakayuko sa kusina, naghahanda ng mga gulay at nagluluto.” Pakiramdam ko ay masyado akong mababa kumpara sa kanila. Habang iniisip ito, namumuo ang mga luha sa mga mata ko. Isang araw, dumating ang lider sa bahay namin para talakayin ang gawain kasama ang mga kapatid, at umalis siya nang hindi tinatanong ang tungkol sa kalagayan ko, na mas lalong nagpasama ng loob ko. Nagbalik-tanaw ako noong gumagawa pa ako ng mga tungkuling nakabatay sa teksto. Pinahalagahan ako ng mga lider, pero ngayon, mga kaldero at kawali na lang ang kinakaharap ko sa buong araw, at tila hinding-hindi ako magkakaroon ng pagkakataong mamukod-tangi. Habang mas iniisip ko ito, mas lalo itong nagiging masakit, at pakiramdam ko, walang kabuluhan ang buhay. Napagtanto ko na hindi tama ang kalagayan ko, kaya agad kong hinanap ang mga salita ng Diyos para basahin. Binasa ko ang isang sipi ng mga salita ng Diyos: “Sa malakas na udyok ng isang tiwaling satanikong disposisyon, ano ang mga mithiin, inaasahan, ambisyon, at layon at direksyon sa buhay ng mga tao? Hindi ba sumasalungat ang mga ito sa mga positibong bagay? Halimbawa, palaging nais ng mga tao na maging sikat o maging mga kilalang tao; hinihiling nilang magtamo ng malaking kasikatan at katanyagan, at magdala ng karangalan sa mga ninuno nila. Mga positibong bagay ba ang mga ito? Lubhang hindi kaayon ang mga ito ng mga positibong bagay; higit pa roon, taliwas ang mga ito sa batas ng kataas-taasang kapangyarihan ng Diyos sa pamamahala sa kapalaran ng sangkatauhan. Bakit Ko sinasabi iyan? Anong uri ng tao ang nais ng Diyos? Nais ba Niya ng isang dakilang tao, isang kilalang tao, isang maharlikang tao, o isang taong yumayanig sa mundo? (Hindi.) Kaya, kung gayon, anong uri ng tao ang nais ng Diyos? (Isang taong matatag na nakatapak ang mga paa sa lupa na tumutupad sa tungkulin ng isang nilikha.) Oo, at ano pa? (Gusto ng Diyos ang isang matapat na tao na may takot sa Kanya at umiiwas sa kasamaan, at nagpapasakop sa Kanya.) (Isang taong nakikiisa sa Diyos sa lahat ng bagay, na nagsusumikap mahalin ang Diyos.) Tama rin ang mga sagot na iyon. Ito ay sinumang may parehong puso at isip sa Diyos. Sinasabi ba saanman sa mga salita ng Diyos na dapat panatilihin ng mga tao ang kanilang posisyon bilang tao? (Oo.) Ano ang sinasabi nito? (‘Bilang isang bahagi ng nilikhang sangkatauhan, kailangang panatilihin ng isang tao ang kanyang sariling posisyon, at umasal sa maayos na paraan. Matapat na bantayan kung ano ang ipinagkatiwala sa iyo ng Lumikha. Huwag kumilos nang wala sa lugar, o gawin ang mga bagay-bagay na labas sa saklaw ng iyong kakayahan o na kasuklam-suklam sa Diyos. Huwag subukang maging dakilang tao, o maging superman, o maging bantog na indibidwal, at huwag maghangad na maging Diyos. Ito ang hindi dapat naisin ng tao. Katawa-tawa ang paghahangad na maging dakila o superman. Ang paghahangad na maging Diyos ay lalo pang mas kahiya-hiya; ito ay karima-rimarim, at kasuklam-suklam. Ang mahalaga, at ang dapat na panghawakan ng mga nilikha nang higit pa sa anumang mga bagay, ay ang maging tunay na nilikha; ito lamang ang tanging layon na dapat hangarin ng lahat ng tao’ (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I).) Yamang alam ninyo kung ano ang hinihingi ng mga salita ng Diyos sa mga tao, nagagawa ba ninyong sumunod sa mga hinihingi ng Diyos sa paghahangad ninyo sa asal ng tao? Gusto ba ninyo palaging ibuka ang inyong mga pakpak at lumipad, nais ba ninyong lumipad nang mag-isa, na maging isang agila sa halip na isang munting ibon? Anong disposisyon ito? Ito ba ang prinsipyo ng pag-uugali ng tao? Ang inyong paghahangad sa pag-uugali ng tao ay dapat batay sa mga salita ng Diyos; ang mga salita ng Diyos lamang ang katotohanan. … Ano ba ang palaging nagpapanais sa mga tao na maging malaya sa kataas-taasang kapangyarihan ng Diyos, at palaging nagpapanais sa kanilang kontrolin ang sarili nilang kapalaran at planuhin ang sarili nilang hinaharap, at nagpapanais na kontrolin ang kanilang mga kinabukasan, direksyon, at layon sa buhay? Saan nanggagaling ang simulang ito? (Sa isang tiwaling satanikong disposisyon.) Ano kung gayon ang idinudulot ng tiwaling satanikong disposisyon sa mga tao? (Pagsalungat sa Diyos.) Ano ang dumarating sa mga taong sumasalungat sa Diyos? (Pasakit.) Pasakit? Ito ay pagkawasak! Ang pasakit ay wala pa sa kalahati nito. Ang nakikita mismo ng iyong mga mata ay pasakit, pagiging negatibo, at kahinaan, at paglaban at mga reklamo—ano ang kalalabasan nito? Pagkalipol! Hindi ito maliit na bagay, at hindi ito biro” (Ang Salita, Vol. III. Ang mga Diskurso ni Cristo ng mga Huling Araw. Malulutas Lamang ang Isang Tiwaling Disposisyon sa Pagtanggap ng Katotohanan). Sa pagninilay-nilay sa mga salita ng Diyos, napagtanto ko na ang dahilan kung bakit palagi kong gustong gawin ang tungkulin ng isang lider at manggagawa at hangarin ang paghanga at pagpapahalaga ng iba ay dahil kontrolado ako ng pagnanais ko para sa reputasyon at katayuan. Sa pamumuhay ayon sa “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” “Nagsusumikap ang tao na umangat; dumadaloy ang tubig pababa,” “Kailangang tiisin ang pinakamatinding hirap para maging pinakadakila sa mga tao,” at iba pang gayong mga satanikong lason, napagkamalan kong mga positibong bagay ang kasikatan at kabantugan, at ang paghahangad ng pagiging nakatataas, naniniwala ako na may halaga ang pamumuhay sa ganitong paraan, at iniisip ko na ang maliitin ng iba ay nangangahulugan ng pamumuhay nang walang tagumpay at pagiging mas mababa. Pinagnilayan ko ang panahon na matapos akong makasal. Bagama’t may matatag na trabaho kami ng mister ko at maayos naman ang buhay, ambisyosa ako at ayaw kong mamuhay nang pangkaraniwan. Gusto kong mapabuti ang buhay ko at makamit ang paghanga mula sa mga kamag-anak at kasamahan. Upang makamit ito, may sideline pa kami na trabaho ng mister ko kasabay ng aming mga regular na trabaho, nag-aalaga ng manok at nagtatanim ng mga gulay, at nagtatrabaho kami mula madaling araw hanggang dapit-hapon. Sa paglipas ng panahon, bumuti ang buhay namin, at pinuri ng mga kamag-anak at kasamahan ang kakayahan ko, kaya tuwang-tuwa ako at pakiramdam ko ay hindi naging walang saysay ang buhay ko. Pagkatapos pumasok sa iglesia, naghangad pa rin ako ng reputasyon at pagiging nakatataas, naniniwala na sa pagiging lider at manggagawa, o isang superbisor ng pangkat, hahangaan ako ng mga kapatid. Kapag natutugunan ang pagnanais ko para sa reputasyon, mga pakinabang, at katayuan, kaya kong tiisin ang anumang paghihirap, pero pagdating sa paggawa ng mga tungkulin tulad ng pangangasiwa ng mga pangkalahatang gampanin o pagpapatira sa bahay, pakiramdam ko ay hindi ito bagay sa akin, at napuno ang puso ko ng paglaban at mga reklamo, at wala akong pagpapasakop. Hindi ko isinaalang-alang kung paano itaguyod ang gawain ng iglesia, at nagbunyag ako ng isang satanikong disposisyon ng pagkontra sa Diyos. Nang mapagtanto ko ito, labis akong natakot at lumapit ako sa Diyos para magdasal, “O Diyos, mali ang mga pananaw ko sa paghahangad, at sa mga taong ito ng pananampalataya ko sa Iyo, hindi ko sinusunod ang landas ng paghahangad sa katotohanan, sa halip, ginagawa ko ang mga tungkulin ko para tugunan ang sarili kong pagnanais para sa reputasyon at katayuan, at hindi ko taos-pusong ginagawa ang tungkulin ko bilang nilikha. Diyos ko, handa po akong magsisi, at hinihiling ko sa Iyo na gabayan ako para maunawaan ko ang katotohanan at maitama ang mga mali kong pananaw sa paghahangad.” Pagkatapos, nagnilay ako, at napagtanto ko na kapaki-pakinabang para sa aking buhay pagpasok ang paggawa ng tungkuling ito. Bagama’t nakapagserbisyo ako bilang lider at manggagawa sa loob ng maraming taon, hindi ko hinangad ang katotohanan, at marami akong nakalilinlang na pananaw na nanatiling hindi nagbabago. Ang paglipat sa ibang tungkulin ay nagpilit sa akin na pagnilayan at kilalanin ang aking sarili, na naglalaman ng pagmamahal at pagliligtas ng Diyos sa akin. Nang maunawaan ko ito, nagsisi at nakonsensiya ako, at gusto ko lang na hayaan ang Diyos na pamatnugutan ako ayon sa nais Niya, at taos-pusong makipagtulungan nang may pusong naghahanap at nagpapasakop sa anumang tungkulin.

Kalaunan, nagbasa pa ako ng mga salita ng Diyos: “Pantay-pantay ang lahat sa harap ng katotohanan, at walang pagkakaiba ng edad o pagiging mababa at marangal sa mga gumagawa ng tungkulin nila sa sambahayan ng Diyos. Pantay-pantay ang lahat sa tungkulin nila, iba-iba lang ang gawain nila. Wala silang pagkakaiba batay sa kung sino ang may senyoridad. Sa harap ng katotohanan, dapat magtaglay ang lahat ng mapagpakumbaba, mapagpasakop, at tumatanggap na puso. Dapat taglayin ng mga tao ang ganitong katwiran at saloobin” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). “Sa huli, kung magtatamo man ng kaligtasan ang mga tao ay hindi nakasalalay sa kung anong tungkulin ang ginagawa nila, kundi kung kaya ba nilang maunawaan at makamit ang katotohanan, at kung, sa huli, ay kaya ba nilang lubos na magpasakop sa Diyos, magpasailalim sa Kanyang pamamatnugot, hindi isaalang-alang ang kanilang hinaharap at tadhana, at maging isang karapat-dapat na nilikha. Matuwid at banal ang Diyos, at ang mga ito ang pamantayan na ginagamit Niya upang sukatin ang buong sangkatauhan. Hindi nababago ang mga pamantayang ito, at dapat mo itong tandaan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, nakita ko ang matuwid na disposisyon ng Diyos. Sa mata ng Diyos, lahat tayo ay mga nilikha at pantay-pantay. Hindi pinapaboran ng Diyos ang isang tao dahil lamang isa siyang lider, o minamaliit ang isang tao dahil nangangasiwa siya ng mga pangkalahatang gampanin. Ipinapahayag ng Diyos ang katotohanan, nagtutustos para sa bawat tao, at hangga’t nauuhaw at naghahangad sa katotohanan ang mga tao, lahat ay may parehong pagkakataon para maligtas. Hindi itinatakda ng Diyos ang kalalabasan ng isang tao batay sa uri ng tungkuling ginagawa niya, kundi ayon sa kanyang diwa at sa landas na tinatahak niya. Kung hindi hinahangad ng isang tao ang katotohanan, hindi isinasagawa ang mga salita ng Diyos, at hindi nagbabago ang kanyang disposisyon, kahit pa isa siyang lider at manggagawa, sa huli ay matitiwalag siya. Sa puntong ito, naunawaan ko rin na gaano man kataas ang katayuan ko o gaano man karami ang mga taong humahanga sa akin, hindi ako maliligtas ng mga bagay na ito. Sa pamamagitan lamang ng paghahangad sa katotohanan at paghahanap ng pagbabago sa disposisyon ayon sa layunin ng Diyos mayroong pagkakataon para maligtas. Nang maunawaan ko ang mga bagay na ito, nakaramdam ako ng pagpapalaya sa puso ko, at mula noon, ang hiling ko lang ay gawin nang maayos ang tungkulin ko bumawi sa pagkakautang ko sa Diyos. Kapag ginagawa ko ang tungkulin ko pagkatapos nito, hindi ko na pinagtutuunan kung ano ang tingin sa akin ng mga kapatid, kundi iniisip ko na kung paano masiguro ang seguridad ng bahay at maayos na mapatira ang mga kapatid, para mapayapa nilang magawa ang kanilang mga tungkulin. Dagdag pa rito, habang ginagawa ang tungkuling pagpapatira sa bahay, tumuon ako sa pagninilay-nilay sa aking mga kaisipan at katiwalian na ibinubunyag sa mga pang-araw-araw ko na pakikisalamuha sa mga tao, pangyayari at bagay, at hinanap ko ang mga salita ng Diyos para lutasin ang mga ito, binibigyang-pansin ang pagsusulat ng mga talang pangdebosyonal, at pagsasanay sa pagsulat ng mga artikulo ng patotoong batay sa karanasan, at naging lubos na makabuluhan ang bawat araw. Ang pagkastigo at paghatol ng mga salita ng Diyos ang nagtuwid sa mga nakalilinlang kong pananaw, at ang pagbabagong mayroon ako ngayon ay resulta ng gawain ng Diyos. Salamat sa Diyos!


46. Pagpupursige sa Pagpapalaganap ng Ebanghelyo sa Gitna ng Matinding Pagdurusa

Ni Yi Ting, Tsina

Noong Hunyo 2022, sinabi ng lider na ang isang iglesia ay sinalakay kamakailan lang ng CCP, at ngayon ay hindi epektibo ang gawain nila ng ebanghelyo, kaya gusto ng lider na papuntahin ako roon bilang isang superbisor. Binanggit din ng lider na lima o anim na manggagawa sa ebanghelyo ang naaresto, at kailangang mabilis na linangin ang mga bagong tauhan. Medyo nag-alala ako, iniisip na, “Tinutugis na ako ng CCP, at dalawang beses na akong muntik mahuli. Kapag pumunta ako roon at inilantad ang sarili ko, mamanmanan ba ako at huhulihin ng mga pulis? Kapag naaresto ako, pinahirapan, binugbog hanggang mamatay, o hindi ko nakayanan ang pamimilit at panunuhol ng pulisya, at ipinagkanulo ko ang Diyos, ganap na magwawakas ang paglalakbay ko sa pananalig sa Diyos.” Habang iniisip ito, ayokong sumang-ayon, pero para bang nakokonsensiya ako, iniisip na, “Nananampalataya ako sa Diyos sa loob ng maraming taon, pero pagdating sa ganito, palagi ko pa ring isinasaalang-alang ang sarili kong mga interes. Tunay akong mapaghimagsik! Hindi ko maaaring patuloy na protektahan ang sarili kong mga interes.” Dahil dito, nagpasakop ako at tinanggap ang tungkuling ito.

Pagkarating sa iglesia, nalaman kong hindi epektibo ang gawain ng ebanghelyo dahil ang lahat ng manggagawa sa ebanghelyo ay namumuhay sa isang kalagayan ng pagkakimi. Mabilis kong natagpuan ang ilan sa mga salita ng Diyos para ibahagi sa mga kapatid, tinutulungan silang maunawaan ang mga katotohanan gaya ng awtoridad ng Diyos, na nasa kamay ng Diyos ang buhay at kamatayan ng tao, at na ang pagpapalaganap ng ebanghelyo ang aming misyon. Matapos marinig ito, lumakas ang pananalig ng lahat, nakilala nila ang kanilang kababaan at pagkamakasarili, nakaramdam sila ng pagsisisi, at handang baguhin ang mga bagay-bagay at maayos na makipagtulungan sa gawain ng ebanghelyo. Labis ang pasasalamat ko sa Diyos. Paglipas ng ilang panahon, bumuti ang gawain ng ebanghelyo. Pero di-inaasahan, makalipas ang limang buwan, ilang kapatid pa ang natunton at naaresto. Inimbestigahan din ng pulisya ang sister na tinutuluyan namin sa aming mga pagtitipon. Pagkatapos, nagpadala ng liham ang lider na sinasabing naaresto ang lahat ng mga katrabaho na nakakausap ko kailan lang, at nasa panganib din ako ngayon, at kailangan ko nang umalis kaagad. Pagkatapos mabasa ang liham, medyo nataranta ako, iniisip na, “Kailan lang, halos palagi kong kasa-kasama ang mga katrabahong ito, nagpapalaganap kami ng ebanghelyo. Ngayong naaresto na silang lahat, kung susuriin ng mga pulis ang kanilang surveillance records, siguradong mahahanap nila ako. Kailangan kong magtago! Hindi ko hahayaang mahuli ako ng pulisya!” Naisip ko kung paano taon-taon na pumupunta ang mga pulis sa bahay ko para magtanong tungkol sa kung saan-saan ako nagpupunta, at na kung talagang mahuhuli nila ako ngayon, siguradong hindi nila ako pakakawalan. Kung hindi ko makakayang tiisin ang pagpapahirap at pamimilit nila at maipagkanulo ko ang Diyos, sa huli, hindi lang katawan ko ang mapaparusahan, kundi mapupunta rin ang kaluluwa ko sa impiyerno. Kaya naisip ko na ang pinakamahalaga ay ang magtago at protektahan muna ang sarili ko. Mabilis kong ipinasa ang lahat ng follow-up na gawain sa lider, kahit na alam kong may mga potensyal na tatanggap ng ebanghelyo na nangangailangan ng pangangaral ko at may mga baguhan na nangangailangan ng pagdidilig ko, pinilit kong hindi isipin ang mga ito.

Kalaunan, nabalitaan ko na maraming kapatid ang nagpapalaganap ng ebanghelyo at ginagampanan ang kanilang mga tungkulin, at tiningnan ko ang sarili ko, na sa takot na arestuhin ay hindi nangahas na ipalaganap ang ebanghelyo o magpatotoo sa Diyos. Tinanong ko ang aking sarili kung hindi ba ako isa sa masasamang damo na nabunyag sa panahon ng matinding pagdurusa? Habang mas lalo ko itong iniisip, mas lalong sumasama ang loob ko. Hindi ako makakain o makatulog, at nagmuni-muni ako, “Bakit ako nananampalataya sa Diyos? Kasalukuyan na akong namumuhay ng isang kahabag-habag na buhay para maiwasang maaresto ng mga pulis, at sa panahong kailangang palawakin ang ebanghelyo, hindi ako nagpursige at wala ako kahit anong patotoo. Tunay kong pinababayaan ang aking tungkulin!” Binasa ko ang mga salita ng Diyos: “Ang nais Ko ay ang iyong katapatan at pagpapasakop ngayon, ang iyong pag-ibig at patotoo ngayon. Kahit na hindi mo pa alam sa sandaling ito kung ano ang patotoo o kung ano ang pag-ibig, dapat mong ibigay sa Akin ang iyong lahat-lahat, at ibigay sa Akin ang tanging kayamanan na mayroon ka: ang iyong katapatan at pagpapasakop. Dapat mong malaman na ang patotoo ng Aking paggapi kay Satanas ay nasa katapatan at pagpapasakop ng tao, gayundin ang patotoo sa Aking ganap na paglupig sa tao. Ang tungkulin ng iyong pananampalataya sa Akin ay ang magpatotoo sa Akin, maging tapat sa Akin lamang, at maging mapagpasakop hanggang sa huli. Bago Ko simulan ang susunod na hakbang ng Aking gawain, paano ka magpapatotoo sa Akin? Papaano ka magiging tapat at mapagpasakop sa Akin? Itinatalaga mo ba ang iyong buong katapatan sa iyong tungkulin o basta ka na lang susuko? Mas nanaisin mo bang magpasakop sa bawat pagsasaayos Ko (maging ito man ay kamatayan o pagkawasak), o tumakas sa kalagitnaan upang maiwasan ang Aking pagkastigo? Kinakastigo kita upang ikaw ay magpatotoo sa Akin, at maging tapat at mapagpasakop sa Akin. Higit pa rito, ang pagkastigo sa kasalukuyan ay upang ilantad ang susunod na hakbang ng Aking gawain at upang pahintulutang sumulong nang walang hadlang ang gawain. Kaya itinatagubilin Ko sa iyo na maging matalino at huwag tratuhin ang iyong buhay o ang kahalagahan ng iyong pag-iral na parang walang kabuluhang buhangin. Malalaman mo bang tiyak kung ano ang darating na gawain Ko? Alam mo ba kung paano Ako gagawa sa mga darating na araw at kung paano malalantad ang Aking gawain? Dapat mong malaman ang kabuluhan ng iyong karanasan sa Aking gawain, at bukod pa rito, ang kabuluhan ng iyong pananampalataya sa Akin” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Bigla akong pinukaw ng mga salita ng Diyos. Totoo, gusto ng Diyos ang katapatan at pagpapasakop ng mga tao, at nangangailangan din ng katapatan ng mga tao ang pagtalo kay Satanas. Pero pagkatapos malaman na inaresto ang mga katrabaho ko, nag-alala akong susuriin ng mga pulis ang surveillance records nila at mahahanap nila ako, kaya nagtago ako, isinaalang-alang ang sarili kong kaligtasan, at isinantabi ko ang mga potensyal na tatanggap ng ebanghelyo nang walang pakialam o anumang pagpapahalaga sa responsabilidad. Labis na lumubha ang kalamidad, pero hindi pa nakakarinig ng ebanghelyo ng Diyos ang ilan sa mga potensyal na tatanggap ng ebanghelyo, at hindi pa napapalagay sa iglesia ang mga baguhan at nanganganib nang umalis, pero inabandona ko sila nang walang anumang pakialam. Tunay na hindi ako karapat-dapat pagkatiwalaan. Palagi kong sinasabi na dapat akong maging tapat sa Diyos, pero nang maharap sa mga katunayan, nabunyag ako. Kasinungalingan ang mga sinabi ko noon para linlangin ang Diyos. Gusto ng Diyos ng mga taong kayang makinig sa mga salita Niya, at yaong kayang maging tapat sa Diyos sa lahat ng oras, pero inabandona ko ang tungkulin ko at nagtago ako noong naharap sa kaunting panganib, walang pakialam kung maaapektuhan ang buhay ng mga baguhan. Nakita ko na wala akong katapatan o patotoo sa gitna ng matinding pagdurusa at mga pagsubok. Isa akong kabiguan sa Diyos! Naisip ko si Job, na ninakawan ng mga tulisan ng napakarami niyang kayamanan sa loob lang ng isang gabi, at napuno ng mga pigsa, na may asawang hinimok pa siya para abandonahin ang Diyos, pero mas pinili niya pang isumpa ang kanyang sarili kaysa sisihin ang Diyos sa gayong masasakit na pisikal at mental na mga pagsubok, at nanindigan siya sa kanyang patotoo, na pinapahiya at tinatalo si Satanas sa dulo. Naisip ko rin si Abraham, na sa sariling niyang mga kamay ay nagtaas ng kutsilyo para patayin ang kanyang anak na lalaki para ialay sa Diyos, na nagpapakita ng ganap na pagpapasakop sa Diyos. Kung ikukumpara, wala akong katapatan o pagpapasakop. Kinailangan kong magsisi sa Diyos, sundin ang mga halimbawa nina Job at Abraham, at kahit mahuli ako, pahirapan, at mawalan ng buhay, kailangan kong manindigan sa aking patotoo at hiyain si Satanas. Dahil sa mga bagay na ito, nagkaroon ako ng pananalig at lakas, at mabilis akong sumulat sa lider, sinasabi na maaari akong lumipat sa ibang iglesia para ipalaganap ang ebanghelyo.

Kalaunan, pumunta ako sa Shu Guang Church. Pero makalipas ang isang buwan, umabot sa Shu Guang Church ang mga kuko ng malaking pulang dragon, at sa isang iglap ay inaresto ang isang dosenang kapatid. Pagkatapos ay nabalitaan kong may isang nagkanulo sa amin bilang isang Hudas, at ginamit ng mga pulis ang litrato ng isang sister para ituro siya ng Hudas. Naisip ko kung gaano ko kadalas kasama ang kapatid na ito, at kung nasa pulisya na ang litrato niya, hindi ba’t may litrato ko na rin sila? Kung natunton siya ng mga pulis, madadamay rin ako. Napagtanto ko rin na dahil hindi ako lokal, mas mabigat ang magiging hatol sa akin kung mahuhuli ako, kaya dapat kong iwasan ang paglabas-labas, kung hindi ay baka ako na ang susunod na mahuli. Kaya, tumigil ako sa pagpunta sa iglesia para makipagtulungan sa gawain ng ebanghelyo. Kalaunan, bigla kong naalala kung paano noong nakaraan, dahil naaresto ang mga katrabaho ko sa iglesia ay nagtago ako sa takot nang mahigit dalawampung araw, na inaantala ang gawain. Kung magtatago ako sa tuwing may kahit maliit na senyales ng kaguluhan, paano ko mapapalaganap ang ebanghelyo? Sa pag-iisip nito, napuno ng kasalanan ang konsensiya ko. Kapag nakakaharap ang matinding pagdurusa, hindi ko iniisip kung paano poprotektahan ang gawain ng iglesia, kundi ang sarili ko lang na kaligtasan. Tunay akong naging makasarili at kasuklam-suklam! Kalaunan, nagsimula akong makipagkita sa mga kapatid, para makipagbahaginan sa kanila kung paano maging tapat at magampanan nang maayos ang aming mga tungkulin.

Pagkalipas ng panahon, marami-rami pang iglesia ang sinalakay ng CCP, at nagsimula na ring magmanman ang mga pulis sa bahay kung saan kami nagtitipon. Dahil walang angkop na lugar para magtipon, nagkikita-kita kami sa mga pansamantalang lokasyon, puwedeng sa mga bahay na matagal nang abandonado o sa malapit sa mga sementeryo. Isang araw, nang magtagpo-tagpo kaming muli sa isang lumang bahay, isang sister ang nagmamadaling lumapit at nagsabing, “Hindi na ligtas ang lugar na ito. Kahapon, mahigit limampung pulis ang dumating para maghalughog sa mga bahay-bahay, at ilang bahay na nagtatago ng mga aklat ng mga salita ng Diyos ang hinalughog. Hinaharang at iniinspeksyon pa rin ng mga pulis ang mga sasakyan sa kalsada!” Nang marinig ko ito, nagsimulang kumabog ang puso ko na parang may naghahabulang mga kabayo, at naisip ko, “Nagbanta ang CCP na kung mahuli nila ang mga mananampalataya, bubugbugin nila ang mga ito hanggang kamatayan at mamamatay nang hindi nakakaganti, kaya nangangahulugan ng halos tiyak na kamatayan ang mahulog sa mga kamay nila! Matagal na akong tinutugis ng CCP, kaya kapag nahuli nila ako, siguradong bubugbugin nila ako hanggang mamatay ako.” Sa pag-iisip ng ganito, umatras uli ako at hindi nangahas na ipalaganap ang ebanghelyo. Kalaunan, nabasa ko ang mga salita ng Diyos: “Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Binitay ba sila nang naaayon sa batas para sa mga krimen nila? Hindi. Sila ay kinondena, binugbog, binulyawan, at pinatay dahil ipinalalaganap nila ang ebanghelyo ng Panginoon at tinanggihan ng mga tao ng mundo—ganyan kung paano sila minartir. … Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinahinatnan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kalalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang katawang-tao ng Diyos, na ang gawain ng pagtubos na ginawa Niya para sa buong sangkatauhan ay nagpapahintulot sa sangkatauhan na patuloy na mabuhay—hindi nagbabago ang katotohanang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinaka-karapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad ng isang tao sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipalaganap ang Kanyang ebanghelyo? Sadyang hindi kinakailangang gawin mo ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang iyong obligasyon” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Nagbigay sa akin ng pananalig ang pagbabasa ng mga salita ng Diyos. Ang tadhana ng bawat tao ay itinakda ng kataas-taasang kapangyarihan ng Diyos, at anumang mga pangyayari ang harapin ko sa pagpapalaganap ng ebanghelyo, dapat kong itaguyod ang tungkulin ko bilang isang nilikha. Naisip ko ang mga disipulo ng Panginoong Jesus na nagtiis ng maraming pag-uusig at matinding pagdurusa para ipalaganap ang ebanghelyo ng kaharian ng langit, at sa huli ay naging martir para sa Panginoon. Ang ilan ay ipinako sa krus, ang ilan ay ipinahila sa kabayo, at ang ilan ay binato hanggang mamatay, pero hindi nila kailanman inabandona ang kanilang misyon o mga responsabilidad. Namatay man ang kanilang mga katawan, pero nasa mga kamay naman ng Diyos ang kanilang mga kaluluwa, at ang halaga ng kanilang buhay na ibinayad nila sa pagpapalaganap ng ebanghelyo ay nagkamit ng pagsang-ayon ng Diyos. Pagkatapos, naalala ko ang mga salita ng Panginoong Jesus: “At huwag kayong mangatakot sa mga nagsisipatay ng katawan, datapuwat hindi nangakakapatay sa kaluluwa: kundi bagkus ang katakutan ninyo’y Siyang makapupuksa sa kaluluwa at sa katawan sa impiyerno” (Mateo 10:28). Nasa kamay ng Diyos ang buhay, kamatayan, kinabukasan, at tadhana ko. Kahit na hulihin ako ng pulisya at bugbugin hanggang mamatay, hindi nila mawawakasan ang aking kaluluwa. Hindi nakakatakot ang kamatayan ng katawan, ang nakakatakot ay ang marinig ang tungkol sa panganib at magtago sa takot para sa aking buhay, hindi mangahas na gampanan ang aking tungkulin, at sa gayon ay mawala ang aking patotoo sa pamamagitan ng pamumuhay sa ganitong kaawa-awang paraan. Sa pamumuhay nang ganito, kahit na hindi ako mahuli, matitiwalag pa rin ako kapag natapos na ang gawain ng Diyos. Nang maunawaan ito, hindi na ako napigilan ng takot sa kamatayan.

Isang araw, nabasa ko ang isa pang sipi ng mga salita ng Diyos: “Bukod sa pagsasaalang-alang sa sarili nilang seguridad, ano pa ang iniisip ng ilang partikular na anticristo? Sinasabi nila, ‘Ngayon, hindi maganda ang kapaligiran natin, kaya, huwag na nating gaanong ipakita ang ating mukha at bawasan na rin ang pagpapalaganap ng ebanghelyo. Sa ganitong paraan, mas maliit ang tsansa natin na mahuli, at hindi masisira ang gawain ng iglesia. Kung iiwasan natin na mahuli tayo, hindi tayo magiging Hudas, at magagawa nating manatili sa hinaharap, hindi ba?’ Hindi ba’t mayroong mga anticristo na gumagamit ng mga gayong dahilan para ilihis ang kanilang mga kapatid? … Anong mga prinsipyo ang sinusunod nila? Sinasabi ng mga taong ito, ‘Ang isang tusong kuneho ay may tatlong lungga. Para mabantayan ang sarili mula sa atake ng maninila, kailangang maghanda ng kuneho ng tatlong lungga na mapagtataguan. Kung nahaharap sa panganib ang isang tao at kinakailangang tumakas, pero walang mapagtataguan, katanggap-tanggap ba iyon? Dapat tayong matuto mula sa mga kuneho! Ang mga nilikhang hayop ng Diyos ay may ganitong kakayahan na manatiling buhay, at dapat matuto ang mga tao mula sa mga ito.’ Simula nang umako ng mga tungkulin ng pamumuno ang mga anticristo, napagtanto nila ang doktrinang ito, at naniwala pa nga sila na nauunawaan na nila ang katotohanan. Sa katunayan, lubha silang natatakot. Sa sandaling mabalitaan nila ang tungkol sa isang lider na naiulat sa pulis dahil hindi ligtas ang lugar na tinitirhan ng mga ito, o ang tungkol sa isang lider na tinarget ng mga espiya ng malaking pulang dragon, at pagkatapos ay nahuli at nasentensiyahan dahil masyado itong madalas lumabas para gawin ang tungkulin nito at nakipag-ugnayan ito sa napakaraming tao, at kung paano nauwi ang mga taong ito sa pagkakaaresto at pagkakasentensiya, sila ay agad na natatakot. Iniisip nila, ‘Hala! Ako na ba ang susunod na huhulihin? Dapat akong matuto mula rito. Hindi ako dapat masyadong aktibo. Kung maiiwasan ko ang ilang gawain ng iglesia, hindi ko ito gagawin. Kung maiiwasan kong ipakita ang aking mukha, hindi ko ito ipapakita. Babawasan ko ang gawain ko hangga’t maaari, iiwasang lumabas, iiwasang makipag-ugnayan sa kahit sino, at tiyakin na walang nakakaalam na ako ay isang lider. Sa panahon ngayon, sino ang kayang mag-alala para sa iba? Ang pananatiling buhay pa lang ay malaking hamon na!’ Simula nang tanggapin ang tungkulin ng pagiging lider, bukod sa pagdadala ng isang bag at pagtatago, wala silang ginagawang anumang gawain. Sila ay nababalisa, palaging natatakot na mahuli at masentensiyahan. Ipagpalagay na may narinig silang nagsabi ng, ‘Kung mahuhuli ka nila, papatayin ka! Kung hindi ka naging lider, kung isa ka lang ordinaryong mananampalataya, maaaring palalayain ka nila pagkatapos lang magbayad ng kaunting multa, pero dahil lider ka, hindi natin ito masasabi. Masyado itong mapanganib! Ang ilang lider o manggagawa na nahuli ay tumangging magbigay ng anumang impormasyon at binugbog sila ng mga pulis hanggang mamatay.’ Kapag nababalitaan nila na may isang taong binugbog hanggang mamatay, lalong tumitindi ang kanilang pangamba, at mas lalo silang natatakot na magtrabaho. Araw-araw, ang iniisip lang nila ay ang kung paano maiiwasang mahuli, paano maiiwasang magpakita ng kanilang mukha, paano maiiwasang masubaybayan, at paano maiiwasang makipag-ugnayan sa kanilang mga kapatid. Pinipiga nila ang kanilang utak sa kakaisip tungkol sa mga bagay na ito at tuluyan nang nakakalimutan ang kanilang mga tungkulin. Mga tapat na tao ba ang mga ito? Kaya bang pangasiwaan ng mga ganitong tao ang anumang gawain? (Hindi, hindi nila kaya.) Ang mga ganitong tao ay sadyang mahina ang loob, at talagang hindi natin sila maaaring bansagan na mga anticristo batay lang sa pagpapamalas na ito, pero ano ang kalikasan ng pagpapamalas na ito? Ang diwa ng pagpapamalas na ito ay katulad ng sa isang hindi mananampalataya. Hindi sila naniniwala na kayang protektahan ng Diyos ang seguridad ng mga tao, at lalong hindi sila naniniwala na ang pag-aalay ng sarili sa paggugol para sa Diyos ay isang paglalaan ng sarili sa katotohanan, at na isa itong bagay na sinasang-ayunan ng Diyos. Wala silang takot sa Diyos sa kanilang puso; kay Satanas lang sila natatakot at sa mga buktot na partidong pampulitika. Hindi sila naniniwala sa pag-iral ng Diyos, hindi sila naniniwala na ang lahat ng bagay ay nasa mga kamay ng Diyos, at lalong hindi sila naniniwala na sasang-ayunan ng Diyos ang isang taong gumugugol ng lahat para sa Kanya, at alang-alang sa pagsunod sa Kanyang daan, at pagtapos sa Kanyang atas. Hindi nila nakikita ang alinman dito. Ano ang pinaniniwalaan nila? Naniniwala sila na kung mahuhulog sila sa mga kamay ng malaking pulang dragon, mapapahamak ang sarili nila, maaaring masentensiyahan sila o manganib na mawalan ng buhay. Sa puso nila, iniisip lang nila ang kanilang sariling seguridad at hindi ang gawain ng iglesia. Hindi ba’t mga hindi mananampalataya ang mga ito? (Oo, ganoon sila.) Ano ang sinasabi ng Bibliya? ‘Ang mawalan ng buhay dahil sa Akin ay makasusumpong niyaon’ (Mateo 10:39). Naniniwala ba sila sa mga salitang ito? (Hindi, hindi sila naniniwala.) Kung hihilingin sa kanila na sumuong sila sa panganib habang ginagawa nila ang kanilang tungkulin, gugustuhin nilang magtago at hindi magpakita kahit kanino—gugustuhin nilang maging hindi-nakikita. Ganito kalaki ang kanilang takot. Hindi sila naniniwala na ang Diyos ang sandigan ng tao, na ang lahat ng bagay ay nasa mga kamay ng Diyos, na kung talagang may mangyayaring hindi maganda o mahuhuli sila, ito ay pinahihintulutan ng Diyos, at na dapat magkaroon ng pusong nagpapasakop ang mga tao. Ang mga taong ito ay hindi nagtataglay ng ganitong puso, ganitong pang-unawa, o kahandaan. Tunay ba silang nananampalataya sa Diyos? (Hindi.) Hindi ba’t ang diwa ng pagpapamalas na ito ay katulad ng sa isang hindi mananampalataya? (Oo.) Ganoon iyon. Ang mga ganitong tao ay sobrang mahina ang loob, labis na natatakot, at takot sa pisikal na paghihirap at takot na may masamang mangyari sa kanila. Natatakot sila na parang mga matatakuting ibon at hindi na nila magampanan ang kanilang gawain” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilalantad ng Diyos na ang mga anticristo ay partikular na makasarili at kasuklam-suklam, at hindi talaga nananampalataya sa kataas-taasang kapangyarihan ng Diyos. Kapag may nangyayari sa kanila, palagi nilang isinasaalang-alang ang sarili nilang kaligtasan, mga kinabukasan, at mga destinasyon. Wala sa kanilang mga puso ang mga responsabilidad at misyon ng isang nilikha. Kapag nahaharap sila sa panganib sa kanilang pananalig, nagtatago sila. Wala silang pakialam sa gawain ng iglesia o buhay pagpasok ng mga kapatid, ni hindi nila isinasaalang-alang man lang ang mga interes ng sambahayan ng Diyos. Sa pagmumuni-muni ko sa aking sarili, nakita ko na kasingmakasarili at kasingkasuklam-suklam ako gaya ng isang anticristo. Kapag walang panganib, kaya kong magdusa at gugulin ang sarili sa aking tungkulin, pero kapag dumating ang tunay na panganib at paghihirap, nagtatago ako na parang pagong sa kahit maliit na senyales ng kaguluhan, gustong itago ang aking sarili sa isang ligtas na lugar kung saan walang makakakita sa akin, at ganap na binabalewala ang mga baguhan at ang mga potensyal na tatanggap ng ebanghelyo. Kalaunan, nalaman kong ipinagkanulo kami ng isang Hudas, at muli kong isinaalang-alang ang sarili kong kaligtasan. Nag-alala ako na dahil hindi ako lokal, mabubugbog ako hanggang mamatay o malulumpo kapag nahuli ako, o baka hindi ko matiis ang pagpapahirap at ipagkanulo ko ang iglesia, na mawawala ang pagkakataon ko ng kaligtasan, kaya ayokong lumabas para ipangaral ang ebanghelyo. Hindi ko nakilala ang kataas-taasang kapangyarihan ng Diyos, at kapag nahaharap sa panganib, pinipilit kong huwag isipin ang aking mga tungkulin. Hindi ko man lang pinrotektahan ang mga interes ng sambahayan ng Diyos at namuhay ako nang ganap sa isang kalagayan ng pagkakimi, takot, at pangangalaga sa sarili. Naging isang makasarili at kasuklam-suklam akong hindi mananampalataya! Nang mapagtanto ko ang mga bagay na ito, mas lalo akong nakaramdam ng pagsisisi. Naisip ko, “Anumang sitwasyon ang makaharap ko sa susunod, dapat kong gampanan nang maayos ang aking tungkulin.”

Pagkatapos nito, mas lumala ang ginagawang pag-aresto ng pulisya at inilipat ako ng nakatataas na pamunuan sa isa pang iglesia. Dalawang buwan lamang matapos akong dumating sa iglesia na iyon, napansin kong may nakalagay na tracker sa electric bike ko. Naisip ko, “Natunton ba ako ng mga pulis dito sa pamamagitan ng pagsuri sa mga surveillance record sa daan? Kung gayon, wala na akong paraan para tumakas!” Muli akong napuno ng takot, takot na baka kapag lumabas ako ay aarestuhin ako ng pulisya. Pero naalala ko ang mga salita ng Diyos noong nakaraan, at alam kong hindi ko maaaring abandonahin ang tungkulin ko para protektahang muli ang aking sarili, dahil mawawalan ako ng patotoo. Nagbasa pa ako ng mga salita ng Diyos: “Kahit gaano pa ‘kalakas’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga paraan para gawing tiwali at akitin nito ang tao, kahit gaano pa kagaling ang mga pandaraya at mga pakana nito sa pananakot ng tao, kahit gaano pa pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman naghari o kumontrol ng anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang sumailalim sa kapamahalaan ng Diyos, kundi, higit pa rito ay kailangang magpasakop sa lahat ng atas at kautusan ng Diyos. Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos. Sa mga mata ng Diyos, mas mababa pa si Satanas sa mga liryo ng kabundukan, sa mga ibon na lumilipad sa himpapawid, sa mga isda sa karagatan, at sa mga uod sa lupa. Ang papel nito sa lahat ng bagay ay para pagsilbihan ang lahat ng bagay, at para pagsilbihan ang sangkatauhan, at para pagsilbihan ang gawain ng Diyos at ang Kanyang plano ng pamamahala” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). May kataas-taasang kapangyarihan ang Diyos sa lahat ng bagay. Walang tao, pangyayari, at bagay ang makahihigit sa awtoridad ng Diyos. Gaano man kalaganap at kalupit si Satanas, hindi ito maaaring lumampas sa mga limitasyong itinakda para dito ng Diyos. Kung walang pahintulot ng Diyos, hindi ito mangangahas na lumampas sa mga limitasyon, at lalong hindi makakapinsala sa atin. Kasangkapan lamang si Satanas sa kamay ng Diyos, na naglilingkod para gawing perpekto ang mga hinirang ng Diyos! Pinagnilayan ko ang mga taon na ginugol ko sa halos araw-araw na pagpapalaganap ng ebanghelyo, tumatalilis sa mga surveillance camera nang hindi nahuhuli. Isang beses, sa isang bahay kung saan may pagtitipon, kumatok ang pulisya, pero hindi namin binuksan ang pinto, at makalipas ang isa’t kalahating oras, nagbalatkayo kami bago lumabas, hindi kami nakilala ng pulisya na nasa labas, at nagawa naming makatakas. Nakita ko na kung walang pahintulot ng Diyos, hindi ako mahuhuli ng pulisya. Nang mapagtanto ko ito, napagpasyahan ko na kung pinahintulutan ng Diyos na maaresto ako, magpapasakop ako sa Kanyang mga pamamatnugot at pagsasaayos at ibibigay ko ang buhay ko para magpatotoo para sa Kanya.

Kalaunan, nabasa ko ang isang himno ng salita ng Diyos na pinamagatang “Ang Pinakamakabuluhang Buhay.” “Isa kang nilikha—mangyari pa ay dapat mong sambahin ang Diyos at mamuhay nang makahulugan. Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. Kayo ay mga taong patuloy na naghahanap sa tamang landas, yaong mga naghahangad ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa 2). Sa pagmumuni-muni sa himnong ito, nakadama ako ng katiyakan sa aking puso. Para sa isang nilikha, ang magawang tuparin ang tungkulin ng isang tao ang pinakamakahulugan at pinakamahalagang bagay, at ginugunita ito ng Diyos. Ang pagdaan sa paulit-ulit na mga pag-uusig at matinding pagdurusa ay nagbigay-daan sa akin para tunay na makita ang pagkamakapangyarihan-sa-lahat ng Diyos at kataas-taasang kapangyarihan Niya at magkaroon ng pananalig sa Kanya, para makilatis ang masamang diwa ng malaking pulang dragon, at maunawaan ang sarili kong makasariling kalikasan. Higit sa lahat, natutuhan ko kung paano harapin ang kamatayan. Ito ang mga bagay na hindi ko matatamo sa isang komportableng kapaligiran. Salamat sa Diyos!


47. Isang Pagninilay sa Pagiging Pabaya

Ni Yihan, Tsina

Noong Disyembre 2021, nagsimula akong magsanay ng mga pagsisiyasat ng video. Sa simula, buong puso akong nag-aral at nag-isip-isip. Sa tuwing may kinakaharap akong isang bagay na nakalilito, naghahanap ako ng mga solusyon sa sister na nakikipagtulungan sa akin. Madalas din niyang tinatalakay sa akin ang mga isyung natukoy niya sa mga video. Ibubuod ko ang aking mga pagkukulang at paglilihis sa bawat pagkakataon, pagkatapos ay susubukan kong hanapin at matutunan ang mga kaugnay na prinsipyo. Habang nagtatalakay ang pangkat tungkol sa mga prinsipyo, nakikinig akong mabuti sa pagbabahagi ng lahat at maingat ko itong pinag-iisipan upang mapunan ang aking mga kakulangan. Matapos ang ilang sandali ng pagsasagawa nang tulad nito, may nagawa akong ilang pagsulong sa aking pang-espesyalistang kasanayan at nagawa kong pangasiwaan ang ilang gampanin. Nagsimula akong maging kontento, inaakalang naarok ko na ang ilang prinsipyo. Mula noon, bihira na akong magkusang mag-aral. Kapag nagbabahaginan ng mga prinsipyo at nagtatalakay ng mga isyu kasama ang ibang miyembro ng pangkat, hindi na ako taimtim na nag-iisip tulad ng dati, ni hindi ako nakatuon sa pagbubuod ng mga suliranin sa gawain. Naging pasibo ang pagharap ko sa paggawa ng aking tungkulin.

Naaalala ko na sa isang pagkakataon, bago pa lamang ang ilang kapatid sa kanilang mga tungkulin, at maraming isyu sa mga video na isinumite nila. Kinailangan kong makipagbahaginan sa kanila at sagutin sila nang isa-isa upang matugunan ang mga isyung ito. Ilang nakalihis na kaisipan ang pumasok sa puso ko: “Kung maingat kong susuriin ang bawat video at hahanapin ang mga kaugnay na prinsipyo upang ibahagi at sumagot sa kanila, gugugol ito ng napakaraming oras at pagsusumikap. Kailan ko pa matatapos ang pagproseso sa napakaraming video? Marahil dapat madalian ko lamang na ituro ang mga isyu nila at hayaang madiskubre nila sa sarili nila kung paano lulutasin ang kanilang mga suliranin. Sa ganitong paraan, hindi ko kailangang masyadong magsikap.” Kaya, tinukoy ko na lamang ang mga suliranin sa mga video at ipinahiwatig ang pangkalahatang direksiyon para sa paggawa ng mga pagbabago. Sa isa pang pagkakataon, sinuri ko ang isang video at natuklasan ang ilang isyu rito. Ngunit hindi ako sigurado sa mga ito, kaya tinalakay ko ito sa sister na nakikipagtulungan sa akin. Sinabi niya na wala siyang nakitang anumang suliranin, ngunit nababagabag pa rin ako tungkol dito. Matapos kong mag-isip nang ilang sandali, hindi pa rin ako nakatitiyak kung mga suliranin nga ba ang mga iyon. Pagkatapos ay napag-isipan kong maging pabaya, iniisip na, “Marahil ay dapat hayaan ko na lamang ito na ganito. Mas naaarok ng sister ang mga prinsipyo kaysa sa akin. Maging siya ay nagsasabing ayos lamang ito, kaya wala dapat maging anumang problema. Hindi ko kailangang gumugol ng mas maraming oras para pag-isipan ito. Saka, pakiramdam ko lamang ito. Paano kung mali ako tungkol dito at maantala ang gawain?” Sa kaisipang iyon, itinigil ko ang pag-iisip tungkol doon at ang paghahanap ng kasagutan. Pagkatapos ay isinumite ko na lamang ang video nang walang binabago rito. Makaraan ang ilang araw, itinuro ng aming superbisor na may ilang isyu sa video at na kailangang ayusin ang mga ito. Kasunod nito, sunud-sunod na iniulat ng mga kapatid ko na negatibo ang pakiramdam nila matapos basahin ang mga mungkahi namin. Naisip nila na napakaraming suliranin sa mga video na ginawa nila, at hindi nila alam kung paano lulutasin ang mga iyon. Kinakaharap ang mga nalantad na isyung ito, ganap akong nalito. Gayunpaman, naalala kong ang mga tao, pangyayari, at bagay na nakahaharap ko sa araw-araw ay isinaayos ng Diyos at nakapailalim sa Kanyang kataas-taasang kapangyarihan. Ang pagkakaharap ko sa mga pangyayaring ito ay hindi walang dahilan. Siguradong may mga aral akong matutunan, kaya nanalangin ako sa Diyos at hinangad ang gabay Niya.

Habang nagdedebosyonal, nabasa ko ang mga siping ito ng mga salita ng Diyos: “Isang bagay sa loob ng isang tiwaling disposisyon ang pagharap sa mga bagay-bagay nang walang galang at iresponsable: Kasalaulaan ang madalas na tawag ng mga tao rito. Sa lahat ng bagay na kanilang ginagawa, ginagawa nila ito sa puntong ‘tama lang iyan’ at ‘puwede na’; ito ay isang saloobin ng ‘siguro,’ ‘posible,’ at ‘malamang’; ginagawa nila ang mga bagay-bagay nang pabasta-basta, nasisiyahan na silang gumawa sa pinakamababang paraan, at nasisiyahang gumawa nang walang kaplanu-plano; wala silang nakikitang dahilan para seryosohin ang mga bagay-bagay o maging metikuloso, at lalong wala silang nakikitang dahilan para hanapin ang mga katotohanang prinsipyo. Hindi ba ito isang bagay na nasa loob ng isang tiwaling disposisyon? Pagpapamalas ba ito ng normal na pagkatao? Hindi. Tama lamang na tawagin itong kayabangan, at angkop na angkop ding tawagin itong bulok—ngunit para maunawaan ito nang malinaw, ang tanging salitang puwede na ay ‘salaula.’ Karamihan ng mga tao ay may kasalaulaan sa loob nila, iba-iba lamang ang antas. Sa lahat ng bagay, nais nilang gawin ang mga bagay-bagay sa pabasta-basta at walang ingat na paraan, at may bakas ng panlilinlang sa lahat ng ginagawa nila. Dinadaya nila ang iba tuwing may pagkakataon sila, nilalaktawan ang ilang hakbang hangga’t kaya nila, nagtitipid ng oras kapag kaya nila. Iniisip nila sa kanilang sarili, ‘Hangga’t maiiwasan kong mabunyag, at walang idinudulot na mga problema, at hindi ako pinananagot, mairaraos ko ito. Hindi ko kailangang gumawa ng isang napakagandang trabaho, masyadong abala iyon!’ Ang gayong mga tao ay walang natututuhang kasanayan, at hindi sila nagsisikap o nagdurusa at nagbabayad ng halaga sa pag-aaral nila. Gusto lang nilang mababaw na matutunan ang isang paksa at pagkatapos ay tinatawag ang sarili nila na bihasa roon, naniniwala na natutuhan na nila ang lahat ng dapat malaman, at pagkatapos ay umaasa sila rito upang iraos lang ang gawain. Hindi ba ito ang saloobin ng mga tao sa ibang mga tao, pangyayari, at bagay? Maganda ba ang ganitong pag-uugali? Hindi. Sa madaling salita, ito ay ang ‘makaraos lang.’ Ang gayong kasalaulaan ay umiiral sa lahat ng tiwaling sangkatauhan. Ang mga taong may kasalaulaan sa kanilang pagkatao ay may pananaw at saloobing ‘makaraos lang’ sa anumang bagay na ginagawa nila. Nagagawa ba nang tama ng gayong mga tao ang kanilang tungkulin? Hindi. Nagagawa ba nila ang mga bagay-bagay nang may prinsipyo? Lalong malamang na hindi” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). “Paano masasabi ng isang tao ang kaibahan sa pagitan ng marangal at mababang-uri na mga tao? Tingnan lamang ang kanilang pag-uugali at ang kanilang ikinikilos sa mga tungkulin, at tingnan kung paano sila kumikilos kapag nagkakaroon ng mga problema. Ang mga taong may integridad at dignidad ay metikuloso, matapat at masipag sa kanilang mga kilos, at handa silang magbayad ng halaga. Ang mga taong walang integridad at dignidad ay walang ingat at padaskol kumilos, laging nanloloko, laging gustong magpabasta-basta. Anumang pamamaraan ang inaaral nila, hindi nila ito masigasig na pinag-aaralan, hindi nila ito matutunan, at gaano man katagal nila itong pag-aralan, nananatili silang lubos na mangmang. Ito ang mga taong mababa ang karakter” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). “Dinadaya nila ang iba kapag kaya nila,” “nang walang integridad at dignidad,” at “mababang karakter”—tumagos sa puso ko ang bawat salita sa mga pangungusap na iyon. Pinagnilayan ko ang aking pag-uugali sa paggawa ng tungkulin ko. Hindi ba eksakto ang paggampan ko sa inilantad ng Diyos? Noong mapansin kong napakaraming isyu sa mga video na ginawa ng mga kapatid, hindi ko pinag-isipan kung paano sila tutulungang lutasin ang mga isyung ito, o ginabayan silang maunawaan ang katotohanan at pumasok sa mga prinsipyo. Sa halip, ang pangunahing pagsasaalang-alang ko ay kung paano mababawasan ang ibibigay kong pagsusumikap. Naisip ko na kung maingat kong sinuri ang bawat video at detalyadong tumugon, magiging masyado itong nakaaabala at mangangailangan ng masusing pag-iisip. Kaya, mabilisan ko lamang binanggit ang mga suliranin sa mga video, ngunit hindi ko ibinahagi sa kanila ang tungkol sa mga prinsipyo o tinukoy ang mga praktikal na solusyon. Bilang resulta, negatibo ang naging pakiramdam ng mga kapatid matapos basahin ang mga mungkahi ko. Hindi ba ako nakagambala sa paggawa ko nito? Kapag sinusuri ang ibang video na iyon, naramdaman kong may ilang isyu roon, ngunit ayaw kong pag-isipan nang masikap ang mga ito dahil hindi ako sigurado. Gumawa pa nga ako ng mga palusot para sa sarili ko, iniisip na maaaring hindi kailangang humantong sa anumang resulta ang pagbubulay-bulay. Mas naarok ng sister ang mga prinsipyo kaysa sa akin. Kahit siya ay sinabing ayos lamang ito, kaya wala dapat maging anumang malalaking suliranin. Hindi talaga ako nagsumikap na hanapin ang sagot bago ipinagpalagay na ang pagbubulay-bulay ay maaaring hindi humantong sa anumang mga resulta. Hindi ba naging madaya ako at nagpakatamad lamang? Tunay nga akong naging mapanlinlang! Ang pag-uugali kong ito sa aking tungkulin ay gaya ng inilantad ng Diyos: “Hangga’t maiiwasan kong mabunyag, at walang idinudulot na mga problema, at hindi ako pinananagot, mairaraos ko ito. Hindi ko kailangang gumawa ng isang napakagandang trabaho, masyadong abala iyon!” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Ganap na inilarawan ako ng mga salitang iyon. Lumipas ang bawat araw na nakalutang ang isip ko. Nakuntento na akong iwasan ang hirap ng katawan at iniraraos lamang ang lahat. Hindi ko kailanman inisip ang mga paghihirap ng aking mga kapatid o kung mabisa ba ang paggawa ko ng aking tungkulin sa ganitong paraan. Kung mairaraos ko lamang ang isang bagay, ganoon nga ang ginagawa ko, nang hindi nagpapakita ng katapatan sa tungkulin ko. Sa gayong pag-uugali, ako ay naging ganap na hindi mapagkakatiwalaan, tulad ng inilalarawan ng Diyos, “nang walang integridad at dignidad,” at “mga taong mababa ang karakter.” Talagang hindi ito isang pagmamalabis. Labis akong nabalisa at nagsisi ako nang taos, kaya nanalangin ako sa Diyos, “O Diyos, napakawalang-galang at ganap na iresponsable ang aking pag-uugali sa tungkulin ko. Hindi ko na nais pang mamuhay sa mababang buhay na ito. Handa akong maghimagsik laban sa aking laman, maging masikap at taimtim, at magbayad ng halaga upang magawa ko nang maayos ang aking tungkulin.”

Pagkatapos manalangin, binasa ko ang ilang salita ng Diyos at nakamit ko ang mas mabuting pagkaunawa sa mga hinihingi Niya. Sabi ng Diyos: “Kapag gumagawa ng tungkulin, kailangang matutunan ng isang tao na maging maingat, masusi, metikuloso, at responsable, at gawin ito nang matatag, ibig sabihin, sa pamamagitan ng pagtanim ng isang paa sa unahan ng isa. Dapat ibuhos ng isang tao ang kanyang buong lakas para gawin nang maayos ang tungkuling iyon, hanggang sa masiyahan siya sa kung paano niya ginampanan ito. Kung hindi nauunawaan ng isang tao ang katotohanan, dapat niyang hanapin ang mga prinsipyo, at kumilos ayon sa mga ito at ayon sa mga hinihingi ng Diyos; dapat handa siyang higit na magsikap na gawin nang maayos ang kanyang tungkulin, at hindi niya kailanman ito dapat gawin nang pabasta-basta. Sa ganitong paraan lang ng pagsasagawa makakaramdam ng kapayapaan sa kanyang puso ang isang tao, nang hindi sinusumbatan ng kanyang konsensiya” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Hinihingi ng Diyos na maging matatag tayo sa ating mga tungkulin, pinananatili ang isang matapat at responsableng pag-uugali sa lahat ng ginagawa natin, hinahangad ang mga katotohanang prinsipyo, at ginagawa ang pinakamakakaya natin. Napagtanto kong hindi na ako maaaring maging pabaya. Kinailangan kong isagawa ang mga hinihingi ng Diyos, maingat na sinusuri ang bawat video at nagbibigay ng detalyado at batay sa prinsipyo na gabay sa mga isyu. Bagaman nangangailangan ito ng kaunti pang pisikal na pagdurusa at pag-iisip, kung humantong ito sa mas mabubuting resulta sa aking tungkulin, kung gayon ay sulit ito. Pagkatapos niyon, habang patuloy kong sinusuri at tinutugon ang mga isyu ng aking mga kapatid, pinag-isipan ko kung paano ipahahayag ang sarili ko upang makamit ang pinakamaiinam na resulta. Sa pamamagitan ng pagpapatupad ng pamamaraang ito, hindi ako gaanong nakaramdam ng pagod, at nagawa kong makapasok nang mas malalim sa mga prinsipyo. Gayunpaman, dahil sa aking lubhang tiwaling disposisyon at malabis na pagnanasa para sa pisikal na ginhawa, natukso pa rin akong piliin ang mas madaling paraan at naging pabaya kapag may kinaharap na kumplikadong suliranin.

Minsan, habang sinusuri ang isang video, napansin ko ang ilang nakapaloob na isyu na mapanghamon tugunan. Naisip ko, “Kung magbibigay ako ng mga mungkahi, kailangan ko munang mag-aral at magsaliksik upang makahanap ng isang pambihirang tagumpay. Magiging nakaaabala ito. Iniisip ko pa lamang ito ay sumasakit na ang ulo ko! Kung gugugulin ko rito ang lahat ng oras na iyon at hindi ko pa rin ito maisip, hindi ba ito isang pag-aaksaya ng pagsusumikap? Hayaan na nga ito. Pagtutuunan ko muna sa ngayon ang ibang video at haharapin ang mga ito kalaunan kapag may oras na ako.” Pagkatapos ng ilang panahon, napansin ng aming mga lider ang pagbaba ng pagiging epektibo ng aming gawaing pangvideo, at siniyasat muli ang mga video na isinumite ng mga kapatid sa nakaraang tatlong buwan. Napag-alaman nilang marami-raming video ang hindi natugunan, at na hindi namin ito maagap na napangasiwaan o naglaan ng gabay para sa mga kapatid upang baguhin ang mga ito nang naaayon sa mga prinsipyo, na nagdudulot ng matitinding pagkaantala sa gawaing pangvideo. Nang makita ko ang resultang ito, natigilan ako. Hindi ba ang lahat ng ito ay dulot ng aking walang pag-iingat at pabayang pagharap sa tungkulin ko? Hindi ko mailarawan ang damdamin sa puso ko. Para ba itong isang batong dumadagan sa dibdib ko, na nagpapakapos sa aking hininga. Nang maglaon, binasa ko ang siping ito ng mga salita ng Diyos: “Lubhang mahalaga kung paano mo itinuturing ang mga atas ng Diyos, at isa itong napakaseryosong bagay. Kung hindi mo kayang tapusin ang ipinagkatiwala ng Diyos sa mga tao, hindi ka angkop na mamuhay sa Kanyang presensiya at dapat kang parusahan. Ito ay talagang natural at makatuwiran na dapat tapusin ng mga tao ang anumang atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung hindi mo sineseryoso ang mga atas ng Diyos, ipinagkakanulo mo Siya sa pinakamalalang paraan. Sa ganito, mas kahabag-habag ka pa kaysa kay Hudas, at dapat na sumpain” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Sa pagbabasa ng mga salitang ito ng Diyos, naramdaman ko ang matuwid na disposisyon ng Diyos. Kung hinarap ko ang aking tungkulin nang may kaswal na pag-uugali—palaging pabaya at madaya, at nagpapakatamad—ipinahiwatig nito ang isang seryosong pagkakanulo sa Diyos, at magiging hindi ako karapat-dapat sa presensiya ng Diyos at nararapat sa akin ang sumpa at kaparusahan. Natakot ako, nararamdamang nasa mapanganib na posisyon ako. Sa pag-iisip tungkol sa pagsasaayos ng iglesia para suriin ko ang mga video, umaasa na ibibigay ko ang aking buong puso at lakas sa gawain at gagawin ito nang maayos. Ngunit naging madaya ako sa aking mga tungkulin at naghahanap ng mga paraan upang magpakatamad. Kapag may nakahaharap akong mga isyu na hindi ko naunawaan o hindi naarok, nabigo akong masikap na pag-isipan ang mga ito. Bagkus, kapag may kinaharap na mga isyu na nangangailangan ng matinding pagsusumikap at pag-iisip, pinili kong iligtas ang sarili ko sa gusot at isasantabi ang mga video, nabibigong agarang gumawa ng pananaliksik at pag-aaral, o humanap ng mga nauukol na prinsipyo upang gabayan ang ibang miyembro ng pangkat. Hindi ko natupad ang aking mga responsabilidad. Ganap na nahadlangan ng ginawa ko ang gawaing pangvideo. Sa pag-alala sa unang pagkakataon na hinawakan ko ang tungkuling ito, nagpasya ako sa harap ng Diyos na pahahalagahan ang pagkakataong gawin ang tungkuling ito at magiging tapat upang suklian ang pagmamahal ng Diyos. Ngunit ngayon, kung mairaraos ko lamang, ginawa ko na iyon nang walang anumang pagpapahalaga sa responsabilidad. Hindi ba ito lantarang panlilinlang sa Diyos? Tunay ngang nabigo ko ang Diyos at hindi ako mapagkakatiwalaan! Sa pag-iisip tungkol dito, naramdaman ko ang panghihinayang at paninisi sa sarili, at lalong lumaki ang pagkakautang ko sa Diyos. Umiyak ako habang nananalangin sa Diyos, “O Diyos, hinadlangan at ginambala lamang ng mga kilos ko ang gawain. Handa akong magsisi at itama ang pag-uugali ko sa aking tungkulin. Pakiusap, gabayan Mo ako.”

Kalaunan, nagsimula akong mag-isip. Noong una, ninais kong gumawa nang maayos sa aking tungkulin, ngunit paanong humantong ito sa ganito? Habang naghahanap ng mga kasagutan, nakita ko ang mga siping ito ng mga salita ng Diyos: “Ang mga taong tamad ay walang anumang nagagawa. Para ibuod ito sa dalawang salita, sila ay mga walang silbing tao; mayroon silang matinding kapansanan. Gaano man kahusay ang kakayahan ng mga taong tamad, paimbabaw lamang iyon; kahit na may mahusay silang kakayahan, wala itong silbi. Masyado silang tamad—alam nila ang dapat nilang gawin, ngunit hindi nila ito ginagawa, at kahit alam nila na may problema, hindi nila hinahanap ang katotohanan para lutasin ito, at bagama’t alam nila kung anong mga paghihirap ang dapat nilang danasin para maging epektibo ang gawain, ayaw nilang tiisin ang mga karapat-dapat na paghihirap na ito—kaya, hindi sila makapagkamit ng anumang mga katotohanan, at hindi sila gumagawa ng anumang tunay na gawain. Ayaw nilang tiisin ang mga paghihirap na dapat tinitiis ng mga tao; ang alam lamang nila ay magpakasasa sa kaginhawahan, magtamasa ng mga panahon ng kagalakan at paglilibang, at magtamasa ng malaya at maluwag na buhay. Hindi ba’t walang silbi sila? Ang mga taong hindi kayang tiisin ang paghihirap ay hindi karapat-dapat na mabuhay. Iyong mga palaging nagnanais na mamuhay ng buhay ng isang parasito ay mga taong walang konsensiya o katwiran; mga hayop sila, at ang mga gayong tao ay hindi angkop kahit na gumampan ng trabaho. Dahil hindi nila kayang tiisin ang paghihirap, kahit na kapag gumagampan sila ng trabaho, hindi nila ito magawa nang maayos, at kung nais nilang makamit ang katotohanan, mas lalong wala silang pag-asang makamit iyon. Ang isang taong hindi kayang magdusa at hindi nagmamahal sa katotohanan ay isang walang silbing tao; ni hindi siya kalipikadong gumampan ng trabaho. Isa siyang hayop, na wala ni katiting na pagkatao. Dapat itiwalag ang gayong mga tao; ito lang ang naaayon sa mga layunin ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). “Sapat na ba sa iyo na mamuhay sa ilalim ng impluwensiya ni Satanas, may kapayapaan at kagalakan, at kaunting makalamang kaginhawahan? Hindi ba’t ikaw ang pinakamababa sa lahat ng tao? Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakasasa sa laman at nasisiyahan kay Satanas. Umaasa ka na ang iyong pananalig sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahangad ang mga bagay na walang-halaga, at hindi mo pinahahalagahan ang buhay, sa halip ay inuuna mo ang iyong sariling matataas na kaisipan bago ang katotohanan. Ikaw nga ay walang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat niyaong hindi naghahangad sa katotohanan, at sa halip ay iniibig ang laman, ay mga hayop? Ang mga patay na walang mga espiritu ay hindi ba lumalakad na mga bangkay? Gaano na karaming salita ang nasambit sa gitna ninyo? Kaunting trabaho lamang ba ang nagawa sa gitna ninyo? Gaano na karami ang naipagkaloob Ko sa inyo? Kaya bakit hindi mo ito nakamit? Ano ang iyong mairereklamo? Hindi ba’t wala kang natamo dahil sa iyong labis na pag-ibig sa laman? At hindi ba’t dahil ito sa ang iyong mga kaisipan ay masyadong mataas? Hindi ba’t dahil ito sa ikaw ay napakahangal? Kung hindi mo kayang matamo ang mga pagpapalang ito, masisisi mo ba ang Diyos sa hindi pagliligtas sa iyo? … Ibinibigay Ko sa iyo ang tunay na daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga naniniwala sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tunay na daan, gayunman ay hindi mo ito nakamtan: Wala kang pag-aari. Handa ka bang magpatuloy sa ganitong buhay, ang buhay ng isang baboy? Ano nga ba ang kahalagahan ng mga gayong tao na nabubuhay? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi ka naghahangad ng anumang layon; hindi ba’t ang iyong buhay ang pinakahamak sa lahat? Mayroon ka bang lakas ng loob na tumingin sa Diyos? Kung magpapatuloy ka sa pagdanas nang ganito, hindi ba’t wala kang matatamo? Ang tunay na daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahangad” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Noong dati, hindi ko kailanman iniugnay ang sarili ko sa mga terminong tulad ng “basura” o “parasitiko,” lalo na ang isipin na sa mga mata ng Diyos, ang pag-uugali ko ay maaaring itulad sa isang naglalakad na bangkay, na walang pinagkaiba sa pagitan ko at sa mga baboy at aso. Nakadudurog ng puso at nakalulungkot ang pagkakatantong ito. Ngunit ang inilantad ng mga salita ng Diyos ay ang eksaktong pag-uugali ko. Itinuring ko ang kasiyahan ng pisikal na kaginhawaan bilang layon ko, palaging hinahangad na mamuhay ng isang madali at maalwang buhay. Kapag may nakakaharap akong mga paghihirap sa tungkulin ko kung saan kailangang magsumikap ako at magbayad ng halaga, nauwi ako sa pagkatuso at katamaran. Iniraraos ko lamang o kaya binabalewala ko ang mga video at iniiwan ang mga iyon nang hindi natutugunan, ginagawa ang kahit ano para hindi makapagbigay ng matinding pagsusumikap. Nabigo akong tuparin ang mga responsabilidad ko, na naging sanhi ng mga pagkaantala sa gawain. Hindi ba talagang basura ako at isang parasitiko na nabubuhay lamang sa iba? Nalaglag ako sa kalagayang ito dahil nalason at naimpluwensiyahan ako ng mga satanikong lason gaya ng “Maigsi ang buhay; magpakasaya habang kaya,” “Magpakasaya ka na ngayon,” at “Bigyang-kasiyahan ang sarili habang buhay ka pa.” Ang mga nakalalasong ideolohiyang ito ang nagbunsod sa akin para unahin nang higit sa lahat ang pisikal na kaginhawaan ko, tinitiyak lamang na hindi ako pagod na pagod o nahihirapan. Tungkol naman sa kung natupad ko ba ang aking mga responsabilidad at obligasyon, o kung sinang-ayunan ba ng Diyos kung paano ko isinagawa ang tungkulin ko, wala akong naging pakialam doon. Ang pamumuhay sa mga lasong ito ang nagdulot para ako ay lalong maging makasarili at lumubha, walang anumang determinasyon para maghangad ng mga positibong bagay. Bagaman ginawa ng paraang ito na mas maalwan ang buhay para sa akin, nagresulta ito ng kawalan ng paglago o kapakinabangan. Bagkus, hinadlangan nito ang gawain, na nagresulta sa pagsalangsang. Katumbas ng pagsira sa sarili ko ang pagpapakasasa sa pisikal na kaginhawaan!

Kalaunan, napili akong maging isang lider ng pangkat. Sa panahon na iyon, dalawang sister ang kasisimula pa lamang na magsanay sa paggawa ng mga video. Bukod sa paggawa ko mismo ng mga video, kinailangan kong gabayan ang gawain nila at pamahalaan ang kabuuang gawain ng grupo. Kung minsan, kapag nakikita kong masalimuot ang mga suliranin sa ilang video, naiisip kong muli na bumaling sa mga madaliang paraan. Naisip ko, “Kung hahangarin ko ang mga prinsipyo sa bawat suliranin at pag-iisipan ito, mangangailangan ito ng maraming pag-iisip. Kailan ko kaya matatapos ang lahat ng mga gampaning ito? Pagod na pagod na ako sa pag-iisip pa lamang nito. Sobra-sobrang gusot ito! Marahil ay hindi ako dapat maging sobrang metikuloso. Basta mukhang katanggap-tanggap, sapat na iyon.” Napagtanto ko na muli akong naghahangad ng pisikal na kaginhawaan. Inalala ko ang pag-uugali ni Noe sa kanyang tungkulin, naghanap ako ng mga kaugnay na salita ng Diyos. Sabi ng Makapangyarihang Diyos: “Mula nang ipagkatiwala ng Diyos ang pagbuo ng arka kay Noe, kailanman ay hindi inisip ni Noe sa kanyang sarili, ‘Kailan wawasakin ng Diyos ang mundo? Kailan Niya ibibigay sa akin ang hudyat na gagawin Niya iyon?’ Sa halip na pagnilayan ang mga bagay na iyon, isinapuso ni Noe ang bawat bagay na sinabi sa kanya ng Diyos, at pagkatapos ay isinagawa niya ang bawat isa. Matapos tanggapin ang ipinagkatiwala sa kanya ng Diyos, nagsimula na si Noe na isagawa at ipatupad ang pagbuo ng arka na sinabi ng Diyos bilang ang pinakamahalagang bagay sa kanyang buhay, nang walang kahit katiting na tanda ng pagiging walang ingat. Nagdaan ang mga araw, lumipas ang mga taon, araw-araw, taun-taon. Hindi kailanman sinusubaybayan ng Diyos si Noe, hindi siya pinagmamadali, ngunit sa buong panahong ito, nagtiyaga si Noe sa mahalagang gawaing ipinagkatiwala sa kanya ng Diyos. Bawat salita at pariralang binigkas ng Diyos ay nakakintal sa puso ni Noe na parang mga salitang nakaukit sa tapyas na bato. Hindi alintana ang mga pagbabago sa mundo sa labas, ang pangungutya ng mga tao sa paligid niya, ang kaakibat na hirap, o ang mga paghihirap na dinanas niya, nagtiyaga siya, sa lahat ng ito, sa ipinagkatiwala sa kanya ng Diyos, nang hindi kailanman nawawalan ng pag-asa o nag-iisip na sumuko. Ang mga salita ng Diyos ay nakakintal sa puso ni Noe, at ang mga ito ang kanyang naging pang-araw-araw na realidad. … Sa puso ni Noe, ang mga salita ng Diyos ang pinakamataas na tagubilin na dapat niyang sundin at isagawa, at ang mga ito ang kanyang panghabambuhay na direksyon at layon. Kaya, anuman ang sinabi sa kanya ng Diyos, anuman ang ipinagawa sa kanya ng Diyos, ang iniutos sa kanyang gawin, ganap na tinanggap ito ni Noe, at isinapuso niya ito; itinuring niya ito bilang ang pinakamahalagang bagay sa kanyang buhay, at mahusay itong pinangasiwaan. Hindi lamang niya ito hindi kinalimutan, hindi lamang niya ito isinapuso, kundi isinakatuparan niya ito sa kanyang pang-araw-araw na buhay, ginagamit ang kanyang buhay para tanggapin at isagawa ang atas ng Diyos. At sa ganitong paraan, sa paisa-isang tabla, nabuo ang arka. Bawat galaw ni Noe, bawat araw niya, ay inilaan sa mga salita at utos ng Diyos. Maaaring hindi mukhang nagsagawa si Noe ng isang napakadakilang gawain, ngunit sa mga mata ng Diyos, lahat ng ginawa ni Noe, maging ang bawat hakbang na kanyang ginawa para may makamit, bawat kayod na isinagawa ng kanyang kamay—lahat ng iyon ay mahalaga, at nararapat tandaan, at nararapat tularan ng sangkatauhang ito” (Ang Salita, Vol. IV. Paglalantad sa mga Anticristo. Ikalawang Ekskorsus: Kung Paano Nakinig Sina Noe at Abraham sa mga Salita ng Diyos at Sumunod sa Kanya (Unang Bahagi)). Napahiya ako sa pag-uugali ni Noe sa kanyang tungkulin. Kahit na gaano kahirap buoin ang arka o kung ano man ang mga sakripisyong hinihingi nito, may isa lamang layon sa isip ni Noe: ang tuparin ang atas ng Diyos upang matugunan Siya. Upang makamit ang layong ito, tunay na nagtiis si Noe ng hirap at nagbayad ng halaga, nangangalap ng lahat ng kinakailangang materyales at binubuo ang arka bawat piraso gamit ang isang martilyo at pait, na nagpatuloy sa loob ng 120 taon. Labis akong napukaw ng karanasan ni Noe. Hindi ko na kayang maghanap pa ng kaginhawaan at tratuhin ang aking tungkulin nang pabasta-basta. Kailangan kong manalangin at umasa sa Diyos at tularan ang pag-uugali ni Noe sa tungkulin niya. Kahit na anong mga paghihirap o ang halaga sa paggawa ng tungkulin ko, kailangan kong gawin ang aking makakaya upang makipagtulungan. Pagkatapos, dinala ko ang aking kalagayan sa harap ng Diyos sa mga panalangin. Minsan kapag nakakita ako ng napakaraming isyu sa ilang video, maingat ko munang pag-iisipan ang mga ito sa pamamagitan ng paglalapat ng mga prinsipyo at pagtatalakay ng mga ito sa aking katuwang na sister, at pagkatapos ay makikipag-usap kami sa aming mga kapatid. Kapag may kinaharap na mga masalimuot na suliranin sa ilang video, sa halip na balewalain ang mga ito, maghahanap ako ng impormasyon upang matuto at maghangad ng mga pambihirang tagumpay, ginagawa ang makakaya ko upang makipagbahaginan sa mga kapatid tungkol sa mga landas ng pagsasagawa. Sa pamamahala ng kabuuang gawain, sinubukan ko rin ang pinakamakakaya ko para mapaunlakan ang lahat ng aspekto, nakikipag-usap sa katuwang kong sister upang matugunan ang anumang mga paglihis o suliranin na kinaharap namin sa gawain. Matapos ang isang panahon ng pakikipagtutulungan sa ganitong paraan, ako at ang sister na ito ay parehong nakagawa ng kaunting pagsulong. Dati, mayroon lamang akong paimbabaw na pagkaunawa sa ilang prinsipyo. Ngunit sa pamamagitan ng pagbabahaginan kasama ang mga kapatid ko, nakamit ko ang mas malalalim na kabatiran sa mga suliraning ito, na nakatulong sa akin para mapabuti ang mga pang-espesyalistang kasanayan ko. Naramdaman ko rin ang isang mas higit na pagpapahalaga sa pasanin sa aking tungkulin kaysa dati. Noon ko lamang napagtanto na sa pamamagitan ng proseso ng paggawa ng aming mga tungkulin, binibigyang-liwanag at ginagabayan tayo ng Diyos upang maunawaan ang mga katotohanang prinsipyo nang paunti-unti, binibigyan tayo ng mga pasanin at pagkakataon para sa pagsasagawa. Bagaman maaaring magdusa nang kaunti ang ating laman, sa huli, tayo ang mga makikinabang mula rito. Salamat sa Diyos!


48. Ang Kabayaran ng Pagpapaimbabaw

Ni Flora, USA

Noong Hunyo 2021, nahalal ako bilang isang lider ng iglesia. Noong panahong iyon, sa totoo lang ay talagang hindi ito inaasahan dahil napakabata ko pa kumpara sa ibang mga lider, at dahil lubhang mababaw ang buhay pagpasok ko, hindi ko alam kung magagawa kong pangasiwaan ang tungkuling ito. Pero nang makita ko kung gaano karaming kapatid ang bumoto sa akin, naramdaman ko na sang-ayon ang lahat sa akin, kaya tinanggap ko ang tungkulin. Aktibo kong sinangkapan ang sarili ko ng mga katotohanang prinsipyo, at kapag nakakatagpo ako ng mga problemang hindi ko nauunawaan, agad akong humihingi ng tulong sa iba, at kaya, unti-unti akong nagkaroon ng mas mabuting pagkaunawa sa kung paano gawin ang gawain ng iglesia. Isang araw, sinabi sa akin ng isang sister na nakatuwang ko, “Sinabi ng nakatataas na lider na nakatuon ka sa pag-usad at nagagawa mong aktibong lagpasan ang mga paghihirap. Napakaganda niyon.” Talagang natuwa ako na marinig ito, at hindi ko inasahan na makatanggap ng gayong papuri mula sa pamunuan, at tila sa mga mata nila, isa akong taong naghahangad sa katotohanan at positibo sa hinaharap, at nagpasya akong patuloy na magsikap. Pero hindi nagtagal pagkatapos nito, nagsimulang sumulpot nang sunod-sunod ang mga problema sa gawain ko. Hindi gumagawa ng tunay na gawain ang mga superbisor na pinili ko, at hindi ko patuloy na sinubaybayan o pinamahalaan ang gawain nila, na nagdulot ng malulubhang kawalan sa gawain. Pinungusan ako ng lider dahil sa pagiging iresponsable sa tungkulin ko, tinatawag akong isang “taong nakatuon lang sa mga papeles” na hindi nagprotekta sa gawain ng iglesia. Nakaramdam ako ng kaunting pagkakonsensiya sa aking kapabayaan at nag-alala ako kung ano ang iisipin ng lider sa akin, at kung iisipin ba niya na hindi ko sinunod ang mga prinsipyo sa pagpili ko ng mga tauhan, at kung tatanggalin ba niya ako dahil hindi ako angkop sa pamumuno. Ano na lang ang iisipin sa akin ng mga kapatid kung sakaling tatanggalin talaga ako? Sasabihin ba nila na nagkamali sila sa pagpili sa akin bilang lider? Talagang nasiraan ako ng loob. Inisip ko kung paanong tinawag ako ng lider na isang taong nakatuon lang sa mga papeles na iresponsable sa kanyang tungkulin. Ayaw kong manatili sa ganitong bansag, kaya inisip ko, na siguro kung gagampan ako nang maayos simula noon, baka magbago ang pagsusuri ng lider tungkol sa akin at magkakaroon ng panibagong respeto sa akin ang mga kapatid. Baka sabihin nila na kahit matapos akong pungusan, hindi ako sumuko sa pagkanegatibo, sa halip, nagpatuloy akong gawin nang normal ang tungkulin ko, na nagpapakita na isa akong taong naghahangad ng katotohanan. Sa ganitong paraan, mapapanatili ang reputasyon ko bilang isang taong nakatuon sa pag-usad at may motibasyon. Isinasaisip ang mga bagay na ito, sinikap kong lutasin ang mga problema sa gawain ko sa lalong madaling panahon.

Kalaunan, madalas na tanungin ng nakatataas na lider ang tungkol sa gawain ko, pero hindi ko na ginawa ang mga bagay nang kasingtuwiran tulad ng dati. Imbes na lapitan kaagad ang lider kung nakakatagpo ako ng anumang problema o paghihirap, ngayon, natatakot ako na may matutuklasan siyang iba na hindi ko nagawa nang maayos. Isang beses, kinailangan naming maghanap ng isang taong mangangasiwa sa mga pangkalahatang gampanin. Ang una kong naisip ay si Sister Khloe, na talagang bihasa sa pangangasiwa ng mga pangkalahatang gampanin, kayang protektahan ang mga interes ng iglesia kapag may mga nangyayari, at handang maghirap sa mga tungkulin niya nang hindi natatakot na mahapo. Pero naalala ko na tinanggal siya noon bilang superbisor dahil sa mayabang niyang disposisyon at kawalan ng kakayahang makipagtulungan sa iba. Kung muli ko siyang ipo-promote at ganoon pa rin ang magiging asal niya, iisipin kaya ng lider na wala akong pagkilatis at nakikita ko lang ang mga tao batay sa kanilang panlabas na anyo? Nanatili akong hindi sigurado kung makakaya na ba ni Khloe na gumampan muli ng isang papel sa pangangasiwa, pero masyado akong natatakot na humingi ng patnubay mula sa lider, at nanatiling hindi natatapos ang proseso sa pagpili ng superbisor. Mayroon ding usapin tungkol sa lider ng iglesia na si Harlow. Anim na kapatid ang nagtipon-tipon para iulat siya dahil sa sobrang kayabangan, at sa paggamit ng posisyon niya para hamakin at supilin ang mga tao. Nilapitan ko ang mga lider ng pangkat at mga superbisor para siyasatin ang usapin. Napag-alaman ko na tunay ngang mayabang si Harlow at mahilig siyang sermunan ang iba pero sinabi rin ng ilan na ginagawa niya iyon dahil nilalabag ng mga kapatid ang mga prinsipyo. Sa mga nakikitang magkakaibang pagsusuring ito, hindi ko malinaw na makita ang mga bagay-bagay. Naisip kong humingi ng patnubay mula sa nakatataas na lider, pero naalala ko na sunod-sunod na akong nakagawa ng ilang pagkakamali sa pagkilatis sa mga tao, kung paanong nagbahagi ang lider ng maraming prinsipyo sa akin, pero ngayon, nahaharap sa isang sitwasyon, hindi ko pa rin makilatis ang mga tao, at naisip ko kung iisipin ba niya na mahina ang kakayahan ko, na hindi ko maunawaan ang mga prinsipyo kahit gaano pa ibahagi ang mga ito, at hindi ako angkop na maging lider. Nag-alinlangan ako, iniisip na dapat muna akong mas mag-obserba at tatanggalin lang siya kapag lubos ko nang naunawaan ang sitwasyon.

Isang araw, nakatuklas ang lider ng mga isyu sa pagpili ko ng taong mangangasiwa sa mga pangkalahatang gampanin at ibinahagi niya ang mga prinsipyo ng pangangasiwa sa gayong mga usapin. Sabi niya, “Ang pagkakatanggal noon ay hindi nangangahulugang hindi na maaaring maging superbisor muli ang isang tao, nakasalalay ito sa kanyang pagsisisi. Higit pa rito, iba ang pagpili ng superbisor para sa pangkalahatang gawain kaysa sa pagpili ng lider ng iglesia. Ang pokus ay hindi sa kanyang paghahangad sa katotohanan, kundi sa kung siya ba ang tamang tao na kayang magtaguyod sa gawain ng iglesia. Dagdag pa rito, kung iniisip ng karamihan sa mga tao na mayroon silang talento para dito, puwede silang magsanay. Kung hindi ka sigurado, puwede mong hilingin sa ibang mga kapatid na makipagtulungan sa kanya.” Pagkatapos ng pagbabahagi niya, pinungusan din niya ako dahil sa napakatagal na pagpapaliban sa isyu, nang hindi naghahanap ng mga solusyon, sinasabi na masyado akong nagiging makasarili at hindi pinoprotektahan ang gawain ng iglesia. Hindi ko inasahan na habang mas sinisikap kong magpanggap at itago ang mga bagay-bagay, mas maraming problema ang nalalantad. Nang hindi namamalayan, sinimulan kong higit na bigyang-pansin ang tono at ekspresyon ng mga tao. Kapag kinakausap ako ng lider, sinusubukan kong hulaan mula sa tono ng kanyang boses kung lumalala ba ang impresyon niya sa akin, kung sinusuri ba niya ang pagiging angkop ko bilang lider, at kung hihinto ba siya sa pagbibigay sa akin ng mga responsabilidad. Sa aking pagtataka, makalipas ang isang buwan, isinaayos ng lider na pangasiwaan ko ang gawaing pangvideo. Naisip ko, “Kung hindi ko huhusayan sa pagkakataong ito, baka talagang tatanggalin na ako. Kailangan kong samantalahin ang pagkakataong ito at gumampan nang maayos.” Gayumpaman, hindi ako pamilyar sa gawaing pangvideo, at nang lumitaw ang mga problema, hindi ko alam kung paano lulutasin ang mga ito. Nang tanungin ng lider ang kalagayan ng gawain, masyado akong kinabahan, natatakot na baka may mapansin siyang bagay na hindi ko nagawa nang maayos. Kaya, kapag nag-uulat tungkol sa gawain, inuulat ko lang ang magagandang balita at hindi ang masasamang balita, binibigyang-diin ang mga parte ng pag-usad, at sinasabi ko na nagsusumikap ako sa mga solusyon para sa mga parte na hindi umuusad. Noong panahong iyon, nakaramdam ako ng matinding presyur. Ilang beses kong naisip na magtapat sa lider na hindi ko kayang pangasiwaan ang trabaho, pero nag-alala ako na kung gagawin ko iyon, tuluyang mawawala ang tanging positibo kong katangian ng pagiging isang taong nakatuon sa pag-usad sa paningin ng iba. Bago ko namalayan, anim na buwan na ang lumipas, at naantala nang anim na buwan ang gawaing dapat sana ay natapos sa lang sa loob ng isang buwan. Lumala nang lumala ang kalagayan ko. Kapag kumakain at umiinom ng mga salita ng Diyos, hindi ako nakakatanggap ng anumang liwanag at palagi akong inaantok, at parang hindi nakakonekta sa Diyos ang mga dasal ko. Walang tigil ang naramdaman kong nerbiyos at pagkabalisa.

Isang beses, mas malalim ang pangunguwestiyon sa akin ng lider, natuklasan niya ang mga isyung ito, at tinanggal ako. Sabi niya, “Hindi mo hinahangad ang katotohanan, at masyado kang banidoso. Mas gusto mong gawin ang tungkulin mo nang mag-isa, hindi kailanman komukonsulta o naghahanap sa iba, at masyado kang nag-aalala sa reputasyon at katayuan mo! Batay sa iyong palagiang pag-uugali, hindi ka na puwedeng magpatuloy bilang lider.” Sa sandaling iyon na tinanggal ako, malinaw sa akin na ang matuwid na disposisyon ng Diyos ay nasa akin, at sarili ko lang ang dapat sisihin. Hindi nagtagal, nalaman ko na nag-aamok si Harlow sa iglesia, bumubuo ng mga pangkat, at sinusupil at pinahihirapan ang mga hindi sumusunod sa kanya. Naging magulo ang iglesia, at hindi organisado ang mga tao, at sa huli, ibinukod siya dahil sa masama niyang pagkatao. Nahaharap sa resultang ito, lubos akong hindi mapanatag. Dahil nabigo akong maagap na makita nang malinaw ang mga isyu niya at maghanap ng patnubay, naiwan sa posisyon ng pamumuno ang isang masamang tao, pinipinsala ang mga kapatid sa loob ng napakahabang panahon at lubhang ginugulo ang gawain ng iglesia. Habang pinagninilayan kung gaano ko kasamang ginawa ang mga tungkulin ko, napuno ako ng pagkakonsensiya at labis na nahihiyang harapin ang mga kapatid. Paulit-ulit kong tinatanong ang sarili ko: Paano ako humantong sa ganito? Lumuhod ako sa harap ng Diyos sa panalangin, hinihiling sa Kanya na bigyang-liwanag at gabayan ako kung paano tunay na pagnilayan at unawain ang lahat ng nagawa ko.

Kalaunan, habang binabasa ko ang ilang salita ng Diyos, nagsimula akong magkaroon ng kaunting pagkaunawa sa kalagayan ko. Sabi ng Makapangyarihang Diyos: “Kung kayo ay isang lider o manggagawa, natatakot ba kayong tanungin at pangasiwaan ng sambahayan ng Diyos ang inyong gawain? Natatakot ba kayong matuklasan ng sambahayan ng Diyos ang mga kapabayaan at kamalian sa inyong gawain at pungusan kayo? Natatakot ba kayo na kapag nalaman na ng Itaas ang inyong tunay na kakayahan at tayog, maiiba ang tingin nila sa inyo at hindi kayo isasaalang-alang na taasan ng ranggo? Kung may ganito kang mga kinatatakutan, pinatutunayan nito na hindi para sa kapakanan ng gawain ng iglesia ang mga motibasyon mo, gumagawa ka alang-alang sa reputasyon at katayuan, na nagpapatunay na may disposisyon ka ng isang anticristo. Kung may disposisyon ka ng isang anticristo, malamang na tahakin mo ang landas ng mga anticristo, at gawin ang lahat ng kasamaang inihasik ng mga anticristo. Kung, sa iyong puso, hindi ka natatakot na pangasiwaan ng sambahayan ng Diyos ang iyong gawain, at nagagawa mong magbigay ng mga tunay na sagot sa mga katanungan at pag-uusisa ng Itaas, nang walang itinatagong anuman, at sinasabi kung ano ang nalalaman mo, kung gayon tama man o mali ang sinasabi mo, kahit ano pang katiwalian ang naibunyag mo—kahit naibunyag mo pa ang disposisyon ng isang anticristo—siguradong hindi ka tutukuyin na isang anticristo. Ang susi ay kung nagagawa mo bang alamin ang sarili mong disposisyon ng isang anticristo, at kung nagagawa mo bang hanapin ang katotohanan upang malutas ang problemang ito. Kung isa kang taong tinatanggap ang katotohanan, maaayos ang iyong anticristong disposisyon. Kung alam na alam mo na mayroon kang disposisyon ng isang anticristo pero hindi mo hinahanap ang katotohanan para lutasin ito, kung sinusubukan mo pang pagtakpan o pagsinungalingan ang mga problemang nagaganap at iwasan ang responsabilidad, at kung hindi mo tinatanggap ang katotohanan kapag isinasailalim ka sa pagpupungos, kung gayon ay isa itong seryosong problema, at wala kang ipinagkaiba sa isang anticristo. Nababatid na may disposisyon ka ng isang anticristo, bakit hindi ka nangangahas na harapin ito? Bakit hindi mo ito maharap nang tapatan at sabihing, ‘Kung magtatanong ang Itaas tungkol sa aking gawain, sasabihin ko ang lahat ng alam ko, at kahit malantad pa ang masasamang bagay na nagawa ko, at hindi na ako gamitin ng Itaas sa sandaling malaman nila, at mawalan ako ng katayuan, sasabihin ko pa rin nang malinaw ang kailangan kong sabihin’? Ang takot mong pangasiwaan at kuwestiyunin ang gawain mo ng sambahayan ng Diyos ay nagpapatunay na mas pinahahalagahan mo ang iyong katayuan kaysa sa katotohanan. Hindi ba ito ang disposisyon ng isang anticristo? Ang pagpapahalaga sa katayuan nang higit sa lahat ay disposisyon ng isang anticristo” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Inilantad ng salita ng Diyos ang kalagayan ko. Ang pangunahing dahilan kung bakit ako natakot sa pangangasiwa at pagtatanong ng lider tungkol sa gawain ko ay ang pag-aalala ko para sa aking reputasyon at posisyon. Natakot ako na matutuklasan ng lider ang mga problema sa gawain ko at tatanggalin niya ako, at natakot akong mawala ang posisyon ko. Kaya, kapag nahaharap sa mga paglihis at mga problema sa gawain ko, ginagawa ko ang lahat ng makakaya ko para itago ang mga ito, at hangga’t maaari kong mapanatili ang posisyon ko, mas pinipili kong gumamit ng panlilinlang at ipagpaliban ang gawain. Inilantad ng labis kong pagmamahal sa aking posisyon ang anticristong disposisyon ko. Pakiramdam ko, maganda ang tingin sa akin ng mga kapatid at ng lider, kaya, ninais kong gumampan nang maayos sa lahat ng aspekto para mapanatili ang posisyon ko bilang lider. Dahil sa pagiging iresponsable ko sa tungkulin ko, at kawalan ng mga prinsipyo sa pagpili ng mga tao, pinungusan ako nang ilang beses. Pagkatapos niyon, nagsimula akong mag-isip-isip na baka masabi ng lider na hindi sapat ang kakayahan ko at tatanggalin niya ako, dahilan para mawalan ako ng posisyon. Ito ang ugat ng aking pangamba. Kaya, nagsimula akong magpanggap at pagtakpan ang sarili ko. Kapag sinusubaybayan ng lider ang gawain at mayroon siya ng ilang katanungan, pinag-iisipan ko nang ilang beses ang mga tugon ko bago sumagot, sinusubukang bawasan ang pagkakalantad ng mga problema. Inuulat ko ang mga pag-usad sa gawain ko pero itinatago ko ang mga isyu. Kapag nakakatagpo ako ng mga tao o mga usaping hindi malinaw sa akin, hindi ako naghahanap ng patnubay, sa halip, nagpapanggap ako para isipin ng lider na kaya kong mangasiwa at lumutas ng mga aktuwal na isyu. At kahit naaantala ang ilang gawain at hindi makapagpatuloy, nagpapanggap pa rin ako at hindi naghahanap ng patnubay, para lang protektahan ang katayuan ko. Dahil nabulag ako sa aking pag-aalala para sa reputasyon at katayuan, sunod-sunod na pagkakamali ang nagawa ko, na nagiging dahilan para maantala at hindi makausad nang normal ang maraming gawain. Naalala ko ang mga salita ng Diyos na nagsasabing: “Bakit hindi mo ito maharap nang tapatan at sabihing, ‘Kung magtatanong ang Itaas tungkol sa aking gawain, sasabihin ko ang lahat ng alam ko, at kahit malantad pa ang masasamang bagay na nagawa ko, at hindi na ako gamitin ng Itaas sa sandaling malaman nila, at mawalan ako ng katayuan, sasabihin ko pa rin nang malinaw ang kailangan kong sabihin’? Ang takot mong pangasiwaan at kuwestiyunin ang gawain mo ng sambahayan ng Diyos ay nagpapatunay na mas pinahahalagahan mo ang iyong katayuan kaysa sa katotohanan. Hindi ba ito ang disposisyon ng isang anticristo? Ang pagpapahalaga sa katayuan nang higit sa lahat ay disposisyon ng isang anticristo.” Nahaharap sa paglalantad ng mga salita ng Diyos, pakiramdam ko ay lubha akong kinondena. Tinuturuan tayo ng Diyos na kapag nag-uulat tayo ng gawain, dapat tayong magsalita nang matapat, kahit ano pa ang mga problema. Kahit na ibig sabihin nito ay mawala ang ating katayuan, dapat tayong magsalita nang malinaw tungkol sa mga isyu at hindi itago ang mga ito, at matapat na iulat ang mga problema. Gayumpaman, kabaligtaran mismo ang mga kilos ko. Mas ginusto kong masinungaling, magpanggap, at manlinlang, isinasakripisyo ang integridad ko para protektahan ang reputasyon at katayuan ko. Lubos akong nakumbinsi ng mga salita ng Diyos, ipinapakita sa akin na ang tunay kong hinahangad at pinahahalagahan ay ang reputasyon at katayuan lamang.

Kalaunan, nabasa ko ang isa pang sipi ng mga salita ng Diyos: “Likas na buktot ang mga anticristo; wala silang isang puso ng pagkamatapat, ng pagmamahal sa katotohanan, o ng pagmamahal sa mga positibong bagay. Madalas silang namumuhay sa madidilim na sulok—hindi sila kumikilos nang may saloobin ng pagkamatapat, hindi sila nagsasalita nang tapat, at nagkikimkim sila ng buktot at mapanlinlang na puso kapwa sa ibang tao at sa Diyos. Gusto nilang linlangin ang iba, at linlangin pati ang Diyos. Hindi nila tatanggapin ang pangangasiwa ng iba, lalo na ang pagsisiyasat ng Diyos. … Pagkatapos makakuha ng katayuan ang isang taong tulad niyon, mas lalo siyang nagiging malihim sa kanyang pag-uugali kapag kasama ng ibang tao. Gusto niyang protektahan ang kanyang mga ambisyon, reputasyon, imahe at pangalan, ang kanyang katayuan at dignidad, at iba pa. Iyon ang dahilan kung bakit ayaw niyang maging tapat tungkol sa kung paano niya ginagawa ang mga bagay-bagay o sa kanyang mga motibo sa paggawa ng mga bagay-bagay. Kahit kapag siya ay nagkakamali, nagpapakita ng tiwaling disposisyon, o kapag mali ang mga motibo at intensiyon sa likod ng kanyang mga kilos, ayaw niyang magtapat at hayaang malaman ng iba ang tungkol dito, at kadalasan siyang nagpapanggap na inosente at perpekto para linlangin ang mga kapatid. At sa Itaas at sa Diyos, magagandang pakinggang bagay lang ang kanyang sinasabi, at madalas siyang gumagamit ng mga mapanlinlang na taktika at kasinungalingan para mapanatili ang kanyang relasyon sa Itaas. Kapag nag-uulat siya ng kanyang gawain sa Itaas, at nakikipag-usap sa Itaas, hindi siya kailanman nagsasalita ng anumang hindi maganda, para walang makatuklas ng anuman sa kanyang mga kahinaan. Hindi niya kailanman babanggitin kung ano ang ginawa niya sa ibaba, ang anuman sa mga isyu na lumitaw sa iglesia, ang mga problema o kapintasan sa kanyang gawain, o ang mga bagay na hindi niya maunawaan o makilatis. Hindi siya kailanman nagtatanong o naghahanap sa Itaas tungkol sa mga bagay na ito, at sa halip ay nagpapakita lang siya ng imahe at anyo ng kahusayan sa gawain, ng kakayahan na lubos na pasanin ang kanyang gawain. Hindi niya iniuulat sa Itaas ang anuman sa mga problema na umiiral sa iglesia, at kahit gaano pa kagulo ang mga bagay-bagay sa iglesia, ang laki ng mga depektong lumabas sa kanyang gawain, o kung ano ang eksaktong ginagawa niya sa ibaba, paulit-ulit niyang pinagtatakpan ang lahat ng iyon, sinisikap na hindi kailanman malaman ng Itaas o marinig ang anumang balita tungkol sa mga bagay na ito, umaabot pa nga hanggang sa paglilipat ng mga tao na konektado sa mga usaping ito o sa nakakaalam ng katotohanan tungkol sa kanya sa malalayong lugar sa pagsisikap na maitago kung ano ang talagang nangyayari. Anong uri ng pagsasagawa ang mga ito? Anong klaseng pag-uugali ito? Ito ba ang uri ng pagpapamalas na dapat mayroon ang isang tao na naghahangad sa katotohanan? Napakalinaw na hindi ito. Ito ay pag-uugali ng isang demonyo. Gagawin ng mga anticristo ang lahat ng kanilang makakaya para itago, para pagtakpan ang anumang bagay na maaaring magkaroon ng epekto sa kanilang katayuan o reputasyon, itinatago ang mga bagay na ito mula sa ibang tao at mula sa Diyos. Ito ay panlilinlang sa mga nasa itaas at ibaba nila” (Ang Salita, Vol. IV. Paglalantad sa mga Anticristo. Ikalabing-isang Aytem). Hinihimay ng Diyos ang buktot na kalikasan ng mga anticristo. Pagdating sa sarili nilang katayuan at reputasyon, kahit nakagawa ng mga pagkakamali o kasamaan, labis pa ring nagsusumikap ang mga anticristo para magpanggap, manlinlang, at magpakita ng mga huwad na anyo sa iba. Pareho nilang nililinlang ang mga nakatataas at mga nasa ibaba nila, hindi kailanman hinahanap ang katotohanan para lutasin o iwasto ang mga bagay-bagay, hindi rin nagninilay-nilay o nagsisisi. Simula nang mapungusan ako, nagsimula akong maghinala na masama ang impresyon sa akin ng lider. Pagkatapos niyon, nagsasalita man ako, kumikilos, o nag-uulat ng gawain, ang pangunahing inaalala ko ay kung paano mapapanatili ang reputasyon at katayuan ko. Kapag hindi ko makilatis ang mga tao at hindi ko alam kung paano pangangasiwaan nang wasto ang mga sitwasyon, hindi ako naghahanap ng tulong o hindi ko ito inuulat sa lider, sa halip, binabalewala ko ang mga isyu at isinasantabi ang mga ito, na nakaaantala sa gawain. Nang magkaroon ng mga suliranin sa gawaing pangvideo at hindi ko alam kung paano magpatuloy, hindi pa rin ako humingi ng patnubay o matapat na nag-ulat sa lider tungkol sa mga problema o sa totoong sitwasyon. Ang pinakamadalas na tumatakbo sa isipan ko ay na, bilang isang lider, kung hindi ko malulutas ang mga problemang ito, baka matanggal ako. Kaya, gaano man kahalaga ang gawain, patuloy kong pinrotektahan ang reputasyon at katayuan ko, gumagamit ng iba’t ibang panlilinlang para ipakita na may kakayahan akong lumutas ng mga problema, na nakaantala sa gawaing pangvideo nang hanggang anim na buwan. Sa diwa, lantaran akong nagsisinungaling, at nanlilinlang sa kapwa mga nasa itaas at ibaba ko. Nakita ko na tunay na buktot at mapanlinlang ang disposisyon ko! Pinagnilayan ko ang mga dati kong karanasan sa gawain sa mundo. Sa tuwing darating ang mga lider para inspeksiyunin ang gawain at suriin ang mga katangi-tanging yunit, sa sandaling malaman namin kung ano ang iniinspeksiyon, nag-oovertime kami para magdagdag ng iba’t ibang pekeng materyal para pumasa sa inspeksiyon, at binubura namin ang lahat ng bakas ng mga parteng hindi nagampanan nang maayos o may mga naiulat na isyu. Sa ganitong paraan, karaniwan kaming nakakalusot sa mga inspeksiyon at nakakatanggap ng titulong “Katangi-tanging Yunit.” Sa ilalim ng impluwensiya ng gayong masamang kalakaran, hindi na nakatuon ang mga tao sa pagsasalita o paggawa ng mga bagay-bagay nang matapat; nililinlang nila ang isa’t isa at gumagamit sila ng anumang paraan na magagamit nila para makamit ang kanilang mga layon. Noong hindi ko pa tinatanggap ang gawain ng Diyos sa mga huling araw, hindi ko makilatis ang mga positibo at negatibong bagay. Umayon ako sa masasamang kalakaran ng mundo at namuhay nang walang anumang wangis ng tao. Ngayon, kahit pagkatapos tumanggap sa gawain ng Diyos sa mga huling araw sa loob ng maraming taon, kumain at uminom nang labis sa salita ng Diyos, at naunawaan ang ilang batayan ng pagiging tao, gumagamit pa rin ako ng panlilinlang at huwad na pagpapakita sa aking mga tungkulin para mapanatili ang aking reputasyon at katayuan, inuulat lang ang mabubuting bagay at hindi isinasama ang masasama, na sadyang pagkakasala, at panlilinlang at pagkontra sa Diyos. Habang pinagninilayan ito, napuno ako ng takot. Noon, kapag nababalitaan ko ang tungkol sa paglalantad ng Diyos sa pag-uugali ng mga anticristo, palagi ko silang iniuugnay sa mga gumawa ng maraming kasamaan at na mga halatang anticristo, hindi kailanman seryosong nakikilala ang sarili ko sa mga salitang iyon. Ngayon, sa pamamagitan ng paglalantad ng mga salita ng Diyos at sa paghahayag ng mga katunayan, nakita ko na tunay ngang taglay ko ang disposisyon at mga pag-uugali ng isang anticristo. Agad akong nagdasal sa Diyos sa puso ko, hinihiling na magsisi at magbago, at hindi na nagnanais na umasal nang ganito.

Kalaunan, nabasa ko ang ilang sipi ng mga salita ng Diyos, na nagbigay sa akin ng karagdagang pang-unawa tungkol sa mga isyu ko at ng isang landas ng pagsasagawa. Sabi ng Makapangyarihang Diyos: “May ilang tao na itinataas ng ranggo at nililinang ng iglesia, tumatanggap ng magandang pagkakataon na magsanay. Mabuting bagay ito. Masasabi na itinaas at biniyayaan sila ng Diyos. Kaya, paano nila dapat gawin ang kanilang tungkulin? Ang unang prinsipyo na dapat nilang sundin ay ang maunawaan ang katotohanan—kapag hindi nila nauunawaan ang katotohanan, dapat nilang hanapin ang katotohanan, at kung hindi pa rin nila nauunawaan matapos ang paghahanap nang mag-isa, maaari silang humanap ng isang taong nakauunawa sa katotohanan para makipagbahaginan at maghanap kasama niya, na magiging dahilan para mas mapabilis at tama sa oras ang paglutas sa problema. Kung tututok ka lang sa paggugol ng mas maraming oras sa pagbabasa ng mga salita ng Diyos nang mag-isa, at sa paggugol ng mas maraming oras sa pagninilay sa mga salitang ito, para makamit ang pagkaunawa sa katotohanan at malutas ang problema, napakabagal nito; ayon nga sa kasabihan, ‘Ang mga mabagal na lunas ay hindi kayang tumugon sa mga agarang pangangailangan.’ Pagdating sa katotohanan, kung nais mong umunlad kaagad, dapat mong matutuhan kung paano magtrabaho nang matiwasay kasama ng iba, at magtanong ng mas maraming katanungan at mas maghanap pa. Saka lamang mabilis na lalago ang iyong buhay, at magagawa mong malutas ang mga problema sa oras, nang walang anumang pagkaantala sa alinman. Dahil katataas pa lang ng ranggo mo at nasa probasyon ka pa rin, at hindi mo tunay na nauunawaan ang katotohanan o taglay ang katotohanang realidad—dahil wala ka pa rin ng tayog na ito—huwag mong isipin na ang pagkakataas ng iyong ranggo ay nangangahulugang taglay mo na ang katotohanang realidad; hindi iyon ganoon. Ito ay dahil lang may nadarama kang pasanin sa gawain at nagtataglay ka ng kakayahan ng isang lider kaya ka napiling itaas ng ranggo at linangin. Kailangan may ganito kang katwiran. Kung, matapos kang itaas ng ranggo at maging lider o manggagawa, nagsimula kang igiit ang iyong katayuan, at maniwala na isa kang taong naghahangad sa katotohanan at na taglay mo ang katotohanang realidad—at kung, kahit ano pa ang mga problemang mayroon ang mga kapatid, nagkukunwari kang nauunawaan mo, at na espirituwal ka—kung gayon ay isa itong kahangalan, at katulad ito ng kapaimbabawan ng mga Pariseo. Dapat magsalita at kumilos ka nang totoo. Kapag hindi mo nauunawaan, maaari ka namang magtanong sa iba o maghanap ng pagbabahagi mula sa Itaas—walang nakakahiya tungkol sa alinman dito. Kahit hindi ka magtanong, malalaman pa rin ng Itaas ang totoo mong tayog, at malalaman na wala sa iyo ang katotohanang realidad. Ang marapat mong gawin ay ang maghanap at makipagbahaginan; ito ang katwiran na dapat makita sa normal na pagkatao, at ang prinsipyo na dapat sundin ng mga lider at manggagawa. Hindi ito isang bagay na dapat ikahiya. Kung iniisip mo na kapag naging lider ka na ay nakakahiyang hindi mo nauunawaan ang mga prinsipyo, o ang palaging magtanong sa ibang tao o sa Itaas, at kung natatakot kang mamaliitin ka ng ibang tao, at kaya nagkukunwari ka dahil dito, nagpapanggap na nauunawaan mo ang lahat, na alam mo ang lahat, na mayroon kang kakayahan sa gawain, na kaya mong gawin ang anumang gawain ng iglesia, at hindi mo kailangan ang kahit sino para magpaalala o magbahagi sa iyo, o kahit sino para tustusan o suportahan ka, mapanganib ito, at masyado kang mayabang at mapagmagaling, masyadong walang katwiran. Ni hindi mo nga alam ang sarili mong katangian—hindi ba’t dahil dito ay isa kang taong magulo ang isip? Ang gayong mga tao ay hindi talaga natutugunan ang mga pamantayan ng pagtataas ng ranggo at paglinang ng sambahayan ng Diyos, at sa malao’t madali ay tatanggalin at ititiwalag sila” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). “Sinasabi rin ng ilan, ‘Kapag nakakaranas tayo ng mga paghihirap o isyu, kailangan muna nating magbulay nang ilang araw, at saka lang ito iulat kung talagang wala tayong mahanap na solusyon.’ Maaaring tila may kaunting katwiran iyong mga nagsasabi nito, pero hindi ba’t malamang na makakapagdulot ng mga pagkaantala ang ilang araw ng pagbubulay na ito? Makakasiguro ka ba na makakalutas sa isyu ang ilang araw ng pagbubulay? Magagarantiya mo ba na hindi ito magdudulot ng karagdagang pagkaantala? Sinasabi ng iba, ‘Kung agad nating iuulat ang isang isyu, hindi ba’t iisipin ng Itaas na hindi man lang natin kayang makilatis ang maliit na isyung ito? Hindi ba’t tatawagin nila tayong mga hangal at mangmang, at pupungusan tayo?’ Mali silang sabihin ito—iulat mo man o hindi ang isyu, kitang-kita na ang kalidad ng kakayahan mo; alam ng Itaas ang lahat ng ito. Sa tingin mo ba ay pahahalagahan ka ng Itaas kung hindi mo iuulat ang isang isyu? Kung talagang iuulat mo ang isyu, at hindi ito nagdulot ng mga pagkaantala sa mga makabuluhang usapin, hindi ka papanagutin ng sambahayan ng Diyos. Gayumpaman, kung hindi mo ito iuulat at hahantong ito sa mga pagkaantala, direkta kang mananagot, at agad kang tatanggalin, hindi na muling gagamitin kailanman. Ituturing ka rin ng mga hinirang ng Diyos bilang isang mangmang, hangal, mahina ang isipan, at nahihibang, at kamumuhian ka nila, at habambuhay ka nilang kasusuklaman. … Sa puntong ito, dapat malinaw nang nauunawaan ng lahat sa inyo ang ganitong mga uri ng mga problema, tama ba? Kapag nakakaranas kayo ng mga isyung hindi ninyo kayang pangasiwaan, iulat ang mga ito kaagad at makipagbahaginan sa grupo ng mga tagapagpasya para makahanap ng mga solusyon. Kung hindi kayang pangasiwaan ng grupo ng mga tagapagpasya ang mga ito, agad itong iulat sa Itaas; huwag mag-alala sa kung ano-anong bagay, ang pinakamahalaga ay ang magawang lutasin kaagad ang isyu” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 7). Ginising ako ng mga salita ng Diyos. Sa sambahayan ng Diyos, ang pagiging lider ay isang usapin lang ng pagsasagawa at paglilinang. Kaya, kapag nahaharap sa mga kalituhan at suliranin sa mga tungkulin, kailangang makipagtulungan at makipagtalakayan sa iba ang isang tao, at humingi ng tulong sa mga nakatataas para hindi maantala ang gawain. Kung palaging inilalagay ng isang tao ang sarili niya sa isang pedestal, iniisip na ang mapili bilang isang lider ay nangangahulugan na dapat nauunawaan niya ang mga katotohanang prinsipyo at may kakayahan siyang lutasin ang mga problema, at nagpapanggap siya at tumatangging maghanap kahit nahaharap siya sa mga isyung hindi niya nauunawaan, kung gayon, walang katwiran ang gayong tao at labis niyang pinoprotektahan ang kanyang reputasyon at katayuan, at madali niyang maaantala ang gawain ng iglesia. Isa akong buhay na halimbawa nito. Alam ko na mababaw ang pagkaunawa ko sa katotohanan at na marami akong kakulangan, pero inakala ko na dahil napili ako bilang lider, dapat mas mahusay kong nauunawaan ang mga katotohanang prinsipyo kaysa sa mga kapatid at na dapat mas maabilidad ako kaysa sa kanila sa paglutas ng mga problema, at na sa ganitong paraan, maaaring makuha ang loob ng mga kapatid at sang-ayunan ako ng nakatataas na lider. Nang panghawakan ko ang maling pananaw na ito, hindi ko maiwasang magpanggap. Kapag lumilitaw ang mga problema sa mga tungkulin ko na hindi ko alam kung paano lutasin, hindi ako kailanman makapagsalita at makahingi ng tulong, natatakot na pagmumukhain ako nitong walang kakayahan at magiging kahiya-hiya, kaya palagi kong sinisikap na lutasin ang mga problema nang mag-isa. Naipit ako sa kumunoy ng reputasyon at katayuan, na parang nanlabo ang isipan ko. Nagpatuloy akong magpanggap at manlinlang, na lubhang nakaantala sa gawain ng iglesia. Habang pinagninilayan ito, binigyan ko ang sarili ko ng ilang malalakas na sampal sa mukha at nakaramdam ako ng labis na pagsisisi at pagkakonsensiya. Pagkatapos, nabasa ko ang siping ito ng mga salita ng Diyos: “Anuman ang mga kalituhan o paghihirap na nararanasan mo sa gawain mo, hangga’t nakakaapekto ang mga ito sa mga hinirang ng Diyos sa paggampan sa mga tungkulin nila o nakakahadlang sa normal na pag-usad ng gawain ng iglesia, dapat malutas kaagad ang mga isyu. Kung hindi mo kayang lutasin ang isang isyu nang mag-isa, dapat kang humingi ng tulong sa ilang taong nakakaunawa sa katotohanan para makasama sila sa paglutas nito. Kung kahit ito ay hindi gagana, dapat mong isulong ang isyu at iulat ito sa Itaas para makahanap ng solusyon. Ito ang responsabilidad at obligasyon ng mga lider at manggagawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 7). Mula sa mga salita ng Diyos, naunawaan ko ang isang prinsipyo. Sa mga bagay na kaugnay sa gawain ng iglesia at sa mga tungkulin, anuman ang sitwasyon, basta’t nakakaapekto sa mga tungkulin ng hinirang na mga tao ng Diyos ang isang problema o nakakahadlang sa normal na pag-usad ng gawain ng iglesia, dapat itong malutas sa tamang oras. Sa mga bagay na hindi natin nauunawaan, dapat tayong komunsulta sa mga taong may alam at humanap ng mga solusyon sa lalong madaling panahon. Gayumpaman, palagi kong pinaniniwalaan na nagsisiyasat ako at aktibo kong nilulutas ang mga problemang ito kapag nahaharap sa mga ito, pero hindi ko kailanman isinaalang-alang kung kaya ko ba talagang lutasin ang mga ito, o kung kaya ko man, gaano katagal ito aabutin, o kung maaantala ba nito ang gawain. Hindi ko isinaalang-alang ang mga aspektong ito, at hindi namalayang nakaligtaan ko ang pinakamainam na pagkakataon na harapin ang mga isyu. Hindi ito aktibong paggampan sa gawain, lalong hindi ito direktang pagharap sa mga suliranin. Malinaw na ito ay paggawa nang nagsasarili at walang pakundangan, na hindi pagiging responsable sa gawain at lubha nitong naantala ang gawain ng iglesia. Tunay akong kakatwa at hangal! Sa katunayan, kapag nag-uusisa ang mga lider tungkol sa gawain o nagatatanong kung mayroon tayong anumang isyu, ito ay dahil umaasa silang maglalahad tayo ng mga tunay na problema at makikipagbahaginan. Makakatulong ito sa atin na maunawaan ang katotohanan, maarok ang mga prinsipyo, at unti-unting matutuhan kung paano pangasiwaan ang aktuwal na gawain. Napakapositibong bagay nito! Habang mas pinag-iisipan ko ito, mas pinagsisihan ko ang mga nagawa ko. Kung nakilala ko lang ang diwa at mga kahihinatnan ng pagpapanggap ko at binago ito nang mas maaga, hindi sana ako nakapagdulot ng labis na kawalan sa gawain, at hindi ko sana napalampas ang napakaraming pagkakataon na makamit ang katotohanan.

Minsan, isinaayos ng lider na pangasiwaan ko ang gawain ng pagpipinta at maraming beses siyang nagbahagi tungkol sa mga prinsipyo at kinakailangan. Pakiramdam ko ay na intindihan ko nang mabuti ang mga bagay na iyon sa oras na iyon, pero noong nagsimula na talaga akong gumawa, napagtanto ko na hindi ko na intindihan ang ilang detalye at hindi ko alam kung paano magpatuloy. Nabalisa na naman ako. Noong makipagbahaginan sa akin ang lider, mariin kong kinumpirma ang pagkaunawa ko, pero ngayong aktuwal ko nang ginagawa ang trabaho, hindi ko alam kung ano ang ginagawa ko. Ano ang gagawin ko? Gusto kong tanungin muli ang lider, pero naisip ko kung sasabihin ba ng lider na, “Kahit napakadetalyado akong nagbahagi at ilang beses kong inulit ang mga bagay-bagay, bakit hindi mo pa rin na iintindihan? Tila wala ka talagang kakayahan!” Kaya, muli na naman akong hindi naglakas-loob na humingi ng tulong sa lider. Lumipas ang tatlong araw, at labis na akong nababalisa, kaya lumuhod ako para magdasal sa Diyos at sinabi ko sa Kanya ang tungkol sa kalagayan ko. Pagkatapos magdasal, naisip ko ang karanasan ko sa mga nakaraang kabiguan at naalala ko ang mga salitang ito ng Diyos: “Anuman ang mga kalituhan o paghihirap na nararanasan mo sa gawain mo, hangga’t nakakaapekto ang mga ito sa mga hinirang ng Diyos sa paggampan sa mga tungkulin nila o nakakahadlang sa normal na pag-usad ng gawain ng iglesia, dapat malutas kaagad ang mga isyu. Kung hindi mo kayang lutasin ang isang isyu nang mag-isa, dapat kang humingi ng tulong sa ilang taong nakakaunawa sa katotohanan para makasama sila sa paglutas nito. Kung kahit ito ay hindi gagana, dapat mong isulong ang isyu at iulat ito sa Itaas para makahanap ng solusyon. Ito ang responsabilidad at obligasyon ng mga lider at manggagawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 7). Ipinaalala sa akin ng mga salita ng Diyos na kung hindi ko hahangarin kaagad na makaunawa, sa paglipas ng mga araw, kung hindi matatapos sa oras ang gawain, maaantala ang pag-usad. Nang mapagtanto ito, nagpasya akong maging matapat at hindi pagtakpan ang aking sarili o magpanggap, kahit ano pa ang magiging tingin sa akin ng lider. Pagkatapos, humingi ako ng tulong sa lider, at muli niyang ibinahagi ang lahat, at agad na nalutas ang problema. Nag-alay ako ng dasal ng pasasalamat at papuri sa Diyos. Tunay na masarap at nakakapagpalaya ang pagsasagawa sa ganitong paraan.

Sa pagninilay-nilay sa karanasang ito, lubos akong nagpapasalamat sa Diyos sa pagsasaayos Niya ng napakaraming sitwasyon para pagdaanan ko. Bagama’t marami itong ibinunyag na mga katiwalian ko, ang mga ito ang pinakamagagandang pagkakataon para maunawaan ko ang sarili ko. Sa pamamagitan ng paglalantad, pagbibigay-liwanag, at patnubay ng mga salita ng Diyos, mas naunawaan ko ang aking sarili, natuto ako ng ilang aral, at nakatuklas ng ilang paraan kung paano tuparin nang maayos ang mga tungkulin ko. Pinasasalamatan ko ang Diyos mula sa kaibuturan ng aking puso.


49. Ibang Uri ng Pagpapala

Ni Tao Liang, Tsina

Mayroon akong hepatitis B magmula pa noong bata ako. Naghanap ako ng lahat ng klase ng doktor at gamot at gumastos ako nang malaki para makapagpagamot, pero hindi pa rin ito gumaling. Sa huli, walang magawang sinabi ng doktor sa akin, “Malaking problema para sa mga doktor saanman ang sakit na ito; wala na tayong magagawa.” Lubos akong nawalan ng pag-asa. Laking gulat ko, mahigit isang taon matapos kong tanggapin ang gawain ng Makapangyarihang Diyos sa mga huling araw, himalang gumaling ako. Noong panahong iyon, tiningnan ng doktor ang mga resulta ng pagsusuri sa akin at sinabi niyang kusang bumalik sa normal ang lahat ng importanteng lebel ko, at na hindi ko na kakailanganing uminom ng kahit anong gamot sa hinaharap. Hindi na kailangang sabihin pa, napakasaya ko nang marinig ko ito, at alam ko sa puso ko na inalis na ng Diyos ang karamdaman kong ito. Puno ako ng pasasalamat at papuri para sa Diyos, at naisip ko, “Talagang biniyayaan at pinagpala ako ng Diyos. Kailangan kong masigasig na gugulin ang sarili ko para sa Kanya at suklian ang pagmamahal Niya sa pamamagitan ng paggawa ng tungkulin ko.” Naisip ko rin, “Kasisimula ko pa lang manampalataya sa Diyos at wala pa akong nagagawang kahit ano para sa Kanya, pero biniyayaan na Niya ako at masyado akong pinaboran. Kung mas gugugulin ko ang sarili ko para sa Kanya sa hinaharap, hindi kaya higit na biyaya at pagpapala ang ipagkakaloob Niya sa akin? Siguro magagawa ko ring makamit ang pagliligtas at mabubuhay pa rin ako kapag natapos na ang gawain ng Diyos!” Dahil doon, binitiwan ko ang trabaho kong may malaking suweldo at ginawa ko ang tungkulin ko sa iglesia nang buong oras. Pagkatapos niyon, napili ako para maging isang lider ng iglesia, at mas lalo pa akong ginanahang talikuran at gugulin ang sarili ko. Araw-araw akong nagpakaabala sa iglesia, gumagawa mula bukang-liwayway hanggang dapit-hapon. Nagpalaganap ako ng ebanghelyo at diniligan ang mga baguhan, wala na nga akong oras para bantayan ang anak ko. Kahit noong naospital ang asawa ko at dalawang beses kinailangang operahan ang tatay ko nang malayo sa bahay, hindi ako nagbigay ng oras para alagaan sila. Hindi ako naunawaan ng mga kapamilya ko at nagreklamo sila sa akin, pero hindi natinag ang determinasyon kong gawin ang aking tungkulin. Naisip ko na kung titiisin ko ang pagdurusang ito at magbabayad ako ng halaga, papansinin ito ng Diyos at hindi ako tatratuhin nang di-makatarungan.

Noong magsimula ang 2015, madalas kong nararamdaman na kulang sa enerhiya ang buong katawan ko. Kahit na kapag umaakyat ako hanggang sa ikalimang palapag nang walang anumang buhat, kailangan kong magpahinga bago umakyat. Kapag umuuwi ako pagkatapos ng mga pagtitipon, gusto ko lang mahiga at wala akong ganang gawin ang kahit na ano. Pumunta ako sa ospital para magpasuri, at sinabi ng doktor na hindi gumagana nang normal ang atay ko. Kung hindi ako magpapagamot kaagad, puwede itong maging cirrhosis sa atay at ascites, at kung patuloy itong lalala, maaari itong maging cancer. Nang marinig ko ang mga sinabi ng doktor, nanigas ako. Naisip ko, “Paano ito nangyari? Noong nagpasuri ako dati, hindi ba’t sinabi ng doktor na magaling na ang sakit ko? Bakit lumala na naman ito?” Bigla kong naalala na may nabalitaan akong isang taong nagkaroon ng cancer sa atay at namatay. Takot na takot ako, nag-aalala ako na dahil napakalala ng sakit ko, baka mamamatay na rin ako. Naisip ko, “Kung mamamatay ako ngayon, makakamit ko pa rin ba ang kaligtasan?” Noong oras na iyon, sobrang nasaktan ang puso ko. Gayumpaman, naisip ko rin na dahil isang lider naman ako ng iglesia ngayon, nagpapakaabala sa iglesia nang buong araw mula bukang-liwayway hanggang dapit-hapon, dapat akong alagaan at protektahan ng Diyos para hindi ako mamatay. Noong ilang araw na iyon, nagkataong nakita ko ang isang may-edad na sister na kakilala ko na nagsabing may leukemia siya maraming taon na ang nakalilipas at na talagang mataas ang mga palatandaan ng cancer niya. Sa pinakamahihinang sandali niya, madalas siyang umaawit ng mga himno ng mga salita ng Diyos, nagtatamo mula sa Kanyang mga salita ng kaunting pagkaunawa tungkol sa kataas-taasang kapangyarihan ng Diyos, at nagkakamit siya ng pananalig. Pinagnilayan din niya ang kanyang mga motibo at karumihan sa kanyang tungkulin, at nang magkamit siya ng kaunting pagkakilala sa sarili, nagsimulang unti-unting gumaling ang sakit niya. Nang marinig ko ang karanasan ng sister na ito, napagtanto ko na maaaring isang pagsubok mula sa Diyos ang karamdaman kong ito at maaaring sinusubok Niya ako. Talagang hindi ko Siya dapat sisihin; kailangan kong manindigan sa aking patotoo para sa Diyos. Marahil makikita ng Diyos na nagagawa ko pa ring magpatuloy sa tungkulin ko kahit na napakalala ng sakit ko, at magkagayon ay pagagalingin Niya ako. Kaya, pinili kong hindi manatili sa ospital at bumili lang ako ng ilang gamot, at pagkatapos, ipinagpatuloy ko ang paggawa ng tungkulin ko sa iglesia.

Noong Setyembre ng 2017, pumunta ako sa ospital para sa isa pang check-up, at sinabi sa akin ng doktor, “Nakakaranas ka ngayon ng unang yugto ng cirrhosis, at may mga bukol at cyst sa atay mo. Pinakamaganda kung magsasagawa tayo ng higit pang pagsusuri.” Nang marinig ko ang mga sinabi ng doktor, nagulo ang utak ko, at naisip ko, “May lahi kami ng sakit sa atay. Matagal nang namatay ang lolo ko dahil sa cancer sa atay, at kamamatay lang din ng tatay ko dahil naging cancerous ang mga bukol sa atay niya. Ngayon, may mga bukol na rin sa atay ko; malapit na rin ba akong mamatay?” Nang oras na iyon, sobrang takot na takot ako, iniisip ko, “Nasa trenta anyos lang ako; mamamatay na ba talaga ako? Hindi pa nga tapos ang gawain ng Diyos at nasa bingit na ako ng kamatayan. Hindi ba’t nangangahulugan iyon na ititiwalag ako ng Diyos at hindi ko makakamit ang kaligtasan?” Nang maisip ko ito, hindi ko na napigilan pang lumuha. Habang naglalakad ako pauwi, naalala ko ang mga taon ng pananampalataya ko sa Diyos. Iniwan ko ang trabaho kong mataas ang suweldo para gawin ang tungkulin ko at nagpakaabala ako sa iglesia mula bukang-liwayway hanggang dapit-hapon. Wala akong oras para alagaan ang anak ko, at ni ayaw ko ngang maantala sa tungkulin ko noong inoperahan ang asawa at tatay ko. Hindi ako naunawaan ng mga kapamilya ko at nagreklamo sila sa akin, pero nagpatuloy ako sa aking tungkulin. Sobra kong ginugol ang sarili ko sa mga nagdaang taong ito; bakit hindi ako inaalagaan o pinoprotektahan ng Diyos kundi hinayaan Niya pang lumala ang sakit ko? Dahil ba hindi ko ginawa nang maayos ang tungkulin ko kaya hindi ako pinapansin ng Diyos at hinahayaan na lang Niya akong mamatay? Hindi pa ako handang mamatay sa ganito kabatang edad; gusto kong maghintay hanggang sa matapos ang gawain ng Diyos para manatili akong buhay at makapasok ako sa kaharian!

Nang gabing iyon, pabiling-biling ako sa higaan, hindi ako makatulog. Nakita kong mahimbing na natutulog ang anak ko sa tabi ko, at sobra akong nalungkot at nabagabag. Hindi ko alam kung gaano ko pa siya katagal na makakasama, at parang puwede akong mamatay anumang oras. Nakaramdam ako ng labis na kalungkutan at kawalan ng magawa. Sa ilang araw na iyon, nakita ng kapatid na naging kapareha ko na di-maganda ang kalagayan ko at nagbahagi siya sa akin ng mga salita ng Diyos, pero pumasok lang ito sa isang tainga ko at lumabas sa kabila, at umaasa lang ako na aalisin ng Diyos ang karamdaman ko batay sa hindi ko pagbitiw sa tungkulin ko kahit na napakalala ng sakit ko. Nang panahong iyon, palagi akong labis na nasisiraan ng loob, lalo na nang makita ko na ang ilang kapatid sa palibot ko ay hindi tumalikod at gumugol ng kanilang sarili gaya ko pero malulusog pa rin sila at walang malalang sakit hindi gaya ko. Naisip kong maaaring ginagamit ito ng Diyos para ibunyag at itiwalag ako. Labis akong nasiraan ng loob hanggang sa antas na hindi gaya dati, hindi na ako kasingsigasig sa aking tungkulin. Kapag ginagawa ko ang aking tungkulin, kapag ginabi na o kapag medyo napagod ako, natatakot ako na baka sobrang napapagod ang katawan ko, at minsan, isinasantabi ko hanggang sa susunod na araw ang gawain na kaya ko namang matapos kung magmamadali ako. Naisip ko, “Ano pa ang dahilan para mas gugugulin ko pa ang sarili ko? Nagdusa ako at ginugol ko ang sarili ko sa loob ng mga taong ito, pero sa huli, hindi gumaling ang sakit ko, at kailangan ko pa ring mamatay balang araw.” Gusto ko pa ngang sabihin sa lider na bibitawan ko na ang tungkulin ko para makapagpagaling ako nang wasto, at kahit na hindi ko naman ginawa iyon, napalayo na ang puso ko sa Diyos. Wala akong masabi kapag nananalangin, at hindi ko na ganoon kadalas basahin ang mga salita ng Diyos. Kalaunan, inaresto ako ng Partido Komunista. Matapos akong palayain, minanmanan pa rin ako ng mga pulis, kaya kinailangan kong gumawa sa ibang bahagi ng bansa. Nakita ko ang mga walang pananampalataya na malulusog at nagagampanan ang kanilang gawain nang masigla, samantalang ako, maputla ang balat ko, malinaw na may sakit ako. Hindi ko mapigilang mangatwiran sa puso ko, iniisip na, “Sobra kong ginugol ang sarili ko para sa Diyos sa mga nagdaang taong ito. Kahit na noong inaresto ako ng Partido Komunista, hindi ko itinatwa ang pangalan ng Diyos at nanindigan ako sa aking patotoo. Bakit hindi ako inaalagaan ng Diyos, pinoprotektahan, at tinutulungang malampasan nang mabilis ang sakit ko?” Alam kong hindi ako dapat mangatwiran sa Diyos nang ganito, pero hindi ko hinanap ang katotohanan, at nagpatuloy ako sa loob ng mahabang panahon nang hindi nilulutas ang kalagayan ko.

Kalaunan, pinanood ko ang ilang video ng patotoong batay sa karanasan at nakita ko na nagawang pagnilayan ng ilang kapatid ang kanilang sarili at hinanap nila ang katotohanan sa gitna ng kanilang karamdaman at nagsulat pa nga sila tungkol sa mga natamo nila. Talagang nainggit ako sa kanila, at sobra akong naantig. Nakaranas din ako ng karamdaman, pero hindi ko pa nahanap ang katotohanan, at hanggang sa araw na iyon wala pa akong natamo. Lumapit ako sa Diyos at nanalangin, “O Diyos, gusto ko ring matuto ng mga aral sa gitna ng karamdamang ito gaya ng mga kapatid. Pakiusap gabayan Mo ako at tulungan Mo ako.” Isang araw, pinanood ko ang isang pelikula na pinamagatang Pag-aani ng Galak sa Gitna ng Paghihirap kung saan ang isang kapatid, sa gitna ng karamdaman niya, ay nalaman ang pagmamahal ng Diyos at naunawaan niya na ginagamit ng Diyos ang karamdaman niya para gawing perpekto at baguhin siya. Sa huli, dinadala siya ng karanasang ito sa pagsisisi at pagbabago. Sinasabi sa kanya ng kanyang nakababatang kapatid na, “Napakapinagpala mo! Para padaanin ka sa mga pagsubok at pinuhin ka sa ganitong paraan upang baguhin ka at gawing perpekto, siguradong mahal na mahal ka ng Diyos! Inggit na inggit ako! Kailan ako pagpapalain ng Diyos nang ganoon?” Sa pakikinig ko rito, talagang naantig ako, at nahiya rin ako. Palagi kong iniisip na ang pagkakaroon ng gayong malalang sakit ay nangangahulugang kinasusuklaman at kinamumuhian ako ng Diyos, na ginagamit Niya ang sakit na ito para ibunyag at itiwalag ako. Sa paghahambing ko rito sa pagkakaunawa ng kapatid, talagang ganap na katawa-tawa ang pananaw ko sa mga bagay-bagay! Sa mga debosyonal ko, binasa ko ang isang sipi ng mga salita ng Diyos: “Kung mahal ka ng Diyos, ipinapahayag Niya ito sa pamamagitan ng madalas na pagtutuwid, pagdidisiplina, at pagpupungos sa iyo. Maaaring lumipas ang iyong mga araw nang hindi komportable, sa gitna ng pagtutuwid at pagdidisiplina, ngunit sa sandaling maranasan mo ito, matutuklasan mong marami kang natutuhan, na mayroon kang kakayahang makakilala at talino pagdating sa pakikipag-ugnayan sa ibang mga tao, at may ilang katotohanan ka na ring nauunawaan. Kung ang pagmamahal ng Diyos ay tulad ng pagmamahal ng ina o ama, tulad ng naiisip mo, kung Siya ay napakaingat sa Kanyang pag-aalaga, at walang pasubali kung magbigay, matatamo mo ba ang mga bagay na ito? Hindi. Kaya, ang pagmamahal ng Diyos na maaarok ng mga tao ay iba sa tunay na pagmamahal ng Diyos na maaari nilang maranasan sa Kanyang gawain; dapat harapin ito ng mga tao nang ayon sa mga salita ng Diyos at hanapin ang katotohanan sa Kanyang mga salita para malaman kung ano ba ang tunay na pagmamahal. Kung hindi nila hinahanap ang katotohanan, paano biglang magkakaroon ng pagkaunawa ang isang tiwaling tao tungkol sa kung ano ba ang pagmamahal ng Diyos, kung ano ba ang layunin ng Kanyang gawain sa tao, at kung saan naroroon ang Kanyang masidhing layunin? Hindi kailanman mauunawaan ng mga tao ang mga bagay na ito. Ito ang pinakamalamang na maling pagkaunawang mayroon ang mga tao tungkol sa gawain ng Diyos, at ito ang aspekto ng diwa ng Diyos na pinakamahirap para sa mga tao na maunawaan. Dapat malalim at personal na maranasan ito ng mga tao at praktikal na makibahagi rito at pahalagahan ito para maunawaan nila ito. Karaniwan, kapag sinabi ng mga tao ang ‘pagmamahal,’ ibig nilang sabihin ay ang ibigay sa isang tao kung ano ang gusto nito, hindi ang bigyan ito ng isang mapait na bagay kapag gusto nito ay isang matamis, o kahit pa kung minsan ay nabigyan ito ng isang bagay na mapait, ito ay para gamutin ang isang karamdaman; sa madaling salita, kinapapalooban ito ng pagiging makasarili, ng mga damdamin, at ng laman ng tao; kinapapalooban ito ng mga layunin at motibasyon. Pero kahit ano pa ang gawin ng Diyos sa iyo, kahit gaano ka pa Niya hinahatulan at kinakastigo, itinutuwid at dinidisiplna, o pinupungusan, kahit magkaroon ka ng maling pagkaunawa sa Kanya, at kahit magreklamo ka tungkol sa Kanya sa iyong puso, patuloy na gagawa sa iyo ang Diyos nang buong tiyaga. Ano ang pinakalayon ng Diyos sa paggawa nito? Ginagamit Niya ang pamamaraang ito para gisingin ka, para isang araw ay maunawaan mo ang mga layunin ng Diyos. Pero kapag nakita ng Diyos ang kahihinatnang ito, ano ang nakamit Niya? Ang totoo, wala Siyang anumang nakamit. At bakit Ko sinasabi ito? Dahil ang lahat ng nasa iyo ay mula sa Diyos. Hindi kailangan ng Diyos na magkamit ng anuman. Ang kailangan lang Niya ay na maayos na sumunod ang mga tao at pumasok alinsunod sa kung ano ang mga hinihingi Niya habang ginagampanan Niya ang Kanyang gawain, ang maisabuhay ang katotohanang realidad sa huli, ang mamuhay nang may wangis ng tao, at hindi na malihis, madaya, at matukso pa ni Satanas, ang magawang maghimagsik laban kay Satanas, ang magpasakop at sumamba sa Diyos, at pagkatapos ay malulugod ang Diyos, at matatapos na ang Kanyang dakilang gawain” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananalig sa Diyos 1). Mula sa mga salita ng Diyos, naunawaan ko na iba ang pagmamahal ng Diyos sa pagmamahal ng ating mga magulang o kamag-anak na hindi lamang tayo masusing inaalagaan ng Diyos nang walang anumang prinsipyo at pinapayagan ang lahat ng bagay, ni hindi Niya pinoprotektahan lang ang mga tao at iniingatan sila mula sa sakit at sakuna. Lahat ng ito ay maling pagkaunawa ko sa pagmamahal ng Diyos. Hindi lamang ipinapakita ng Diyos ang pagmamahal Niya sa pamamagitan ng awa, kabaitan, at pagkakaloob ng biyaya sa mga tao. Ginagamit Niya rin ang paghatol at pagkastigo, ang mga pagsubok at pagpipino, at ang pagtutuwid at pagdidisiplina para tulungan ang mga tao na maunawaan ang katotohanan at maiwaksi ang kanilang mga tiwaling disposisyon, tinutulutan sila na sa huli ay maisabuhay ang wangis ng tao at mailigtas Niya. Pagkatapos kong basahin ang mga salita ng Diyos, sobrang nalungkot ako at labis na nagsisi. Matagal na akong nananampalataya sa Diyos, pero wala akong pang-unawang anupaman sa kung paano Niya minamahal at inililigtas ang mga tao. Gusto ko lamang na bigyan ako ng Diyos ng biyaya at mga pagpapala at protektahan ako mula sa sakit at sakuna, hindi tinatanggap ang mga pagsubok at pagpipino Niya o ang pagdadalisay at pagpeperpekto Niya. Sa loob ng dalawang buong taon, namuhay ako sa loob ng maling pagkaunawa ko sa Diyos, palaging sarado ang puso ko sa Kanya. Gayumpaman, hindi ako tinrato ng Diyos batay sa aking paghihimagsik at katiwalian, sa halip ay pinagpasensyahan Niya ang maling pagkaunawa at pagrerebelde ko at tahimik Siyang nanatili sa tabi ko, naghihintay sa araw na magigising ako. Ginamit Niya rin ang mga karanasan ng mga kapatid para tulungan at suportahan ako, ginagabayan ako palabas sa aking kalagayan ng maling pagkaunawa at pagkasira ng loob. Nang maunawaan ko ang layunin ng Diyos, naantig ng pagmamahal Niya ang puso ko, at hindi na ako manhid at mapagmatigas. Sising-sisi ako at naisip kong talagang may pagkakautang ako sa Diyos. Inilatag ng Diyos ang mga sitwasyong ito para ibunyag ang katiwalian ko, para dalisayin at iligtas ako, pero itinuring kong masama ang mabubuting kilos Niya at nagpatuloy ako sa maling pagkaunawa at pagrereklamo laban sa Kanya. Talagang masyado akong hindi makatwiran! Lumapit ako sa Diyos at nanalangin sa Kanya, hinihinging patawarin Niya ako, at sinasabing handa akong magsisi sa Kanya. Hiningi ko rin sa Kanya na bigyang-liwanag ako at gabayan ako para pagnilayan at subukan kong kilalanin ang sarili ko, at para matutuhan ko ang mga aral na dapat kong matutuhan mula sa karamdamang ito.

Isang araw, binasa ko ang mga salita ng Diyos: “Una, kapag ang mga tao ay nagsimulang maniwala sa Diyos, sino sa kanila ang walang sariling mga layunin, motibasyon, at ambisyon? Kahit na may isang bahagi sa kanila na naniniwala sa pag-iral ng Diyos, at nakakita sa pag-iral ng Diyos, ang kanilang paniniwala sa Diyos ay naglalaman pa rin ng ganoong mga motibasyon, at ang kanilang pangunahing layunin sa paniniwala sa Diyos ay ang pagtanggap ng Kanyang mga pagpapala at ng mga bagay na gusto nila. Sa mga karanasan ng tao sa kanilang buhay, madalas nilang naiisip sa kanilang sarili: ‘Isinuko ko ang aking pamilya at karera para sa Diyos, at ano ang ibinigay Niya sa akin? Dapat kong makita ang kabuuan nito, at siguraduhin ito—may natanggap ba ako na anumang pagpapala kamakailan? Marami ang ibinigay ko sa pagkakataong ito, ako ay tumakbo nang tumakbo, at labis na nagdusa—may ibinalik bang anumang pangako ang Diyos? Naalala ba Niya ang aking mabubuting gawa? Ano ang magiging katapusan ko? Maaari ko bang matanggap ang mga pagpapala ng Diyos? …’ Ang bawat tao ay madalas na gumagawa ng ganitong mga pagkalkula sa loob ng kanilang puso, at humihingi sila sa Diyos ng mga bagay na nagtataglay ng kanilang mga motibasyon, ambisyon, at transaksiyonal na pag-iisip. Ibig sabihin, sa kanyang puso, ang tao ay patuloy na sinusubukan ang Diyos, patuloy na gumagawa ng mga plano tungkol sa Diyos, at patuloy na nangangatwiran sa Diyos para sa kanyang sariling katapusan, at sinusubukang makakuha ng pahayag mula sa Diyos, tinitingnan kung maaaring ibigay o hindi ng Diyos ang kanyang nais. Kasabay ng paghahangad sa Diyos, hindi itinuturing ng tao ang Diyos bilang Diyos. Palagi niyang sinusubukang makipagtawaran sa Diyos, walang hinto sa paghingi sa Kanya, at pinipilit pa Siya sa bawat hakbang, tinatangkang humingi nang higit pa matapos mapagbigyan nang kaunti. Kasabay ng pagsisikap na makipagtawaran sa Diyos, ang tao ay nakikipagtalo rin sa Kanya, at mayroon pang mga tao na, kapag may dumarating na mga pagsubok sa kanila o kaya ay nalagay sila mismo sa ilang sitwasyon, madalas na sila ay nagiging mahina, negatibo, at pabaya sa kanilang trabaho, at puno ng mga reklamo tungkol sa Diyos. Magmula ng ang tao ay magsimulang maniwala sa Diyos, itinuturing ng tao ang Diyos na isang kornukopya, isang Swiss Army na lanseta, at itinuturing ang sarili niya na pinakamalaking pinagkakautangan ng Diyos, na para bang ang pagsisikap na makakuha ng mga pagpapala at pangako mula sa Diyos ay ang kanyang likas na karapatan at obligasyon, habang ang responsibilidad ng Diyos ay ang ingatan at pangalagaan ang tao at magbigay ng pangtustos sa kanya. Ganito ang pangunahing pagkaunawa sa ‘paniniwala sa Diyos,’ ng lahat ng taong naniniwala sa Diyos, at ito ang kanilang pinakamalalim na pagkaunawa sa konsepto ng paniniwala sa Diyos. Mula sa kalikasang diwa ng tao hanggang sa kanyang pansariling hangarin, wala sa mga ito ang may kinalaman sa takot sa Diyos. Hindi maaari na ang layunin ng tao sa paniniwala sa Diyos ay may kinalaman sa pagsamba sa Diyos. Ibig sabihin, hindi kailanman itinuring o naintindihan ng tao na ang paniniwala sa Diyos ay nangangailangan ng pagkakaroon ng takot sa Diyos, at pagsamba sa Diyos. Sa harap ng ganitong mga kalagayan, ang diwa ng tao ay halatang-halata. At ano ang diwa na ito? Ito ay ang puso ng tao na may masamang hangarin, nagkikimkim ng pagtataksil at panlilinlang, walang pagmamahal sa pagiging patas at pagiging matuwid, o sa mga bagay na positibo, at ito ay kamuhi-muhi at sakim. Ang puso ng tao ay hindi na magiging mas sarado pa sa Diyos; hindi pa talaga niya ito ibinigay sa Diyos. Hindi pa kailanman nakita ng Diyos ang tunay na puso ng tao, at hindi rin Siya kailanman sinamba ng tao. Gaano man kalaki ang halagang binabayaran ng Diyos, o gaano man karaming gawain ang Kanyang ginagawa, o gaano man karami ang binibigay Niya sa tao, ang tao ay nananatiling bulag dito, at lubos na walang malasakit. Hindi kailanman ibinigay ng tao ang kanyang puso sa Diyos, gusto niya lang na pangalagaan mismo ang kanyang puso, gumawa ng kanyang mga sariling desisyon—ang ibig sabihin ay hindi niya nais na sundan ang daan ng pagkakaroon ng takot sa Diyos at paglayo sa kasamaan, o magpasakop sa kataas-taasang kapangyarihan at mga pagsasaayos ng Diyos, at hindi niya rin gusto na sambahin ang Diyos bilang Diyos. Ganito ang kalagayan ng tao sa kasalukuyan” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Inilantad ng mga salita ng Diyos ang mga kasuklam-suklam na motibong nakatago sa pananalig ko sa Diyos sa loob ng maraming taon. Mula sa simula, ang gusto ko ay magkamit ng mga pagpapala at biyaya. Nagawa kong talikuran ang lahat ng bagay at gugulin ang sarili ko para sa Diyos dahil nakita kong pinagaling ng Diyos ang sakit ko sa atay, at nagalak ako na isiping nakakita ako ng Isang pinakamaaasahan ko. Nakita ko ang Diyos bilang isang dakilang doktor, isang kanlungan, at may kapalaluan kong tinangkang gamitin ang paimbabaw na pagtalikod at paggugol ng sarili ko para magtamo ng higit pang mga gantimpala at pagpapala mula sa Diyos, gaya ng pananatiling malusog at pagkakaroon ng magandang hantungan. Walang katapatan o pagpapasakop sa paggugol ko ng aking sarili, at lalong hindi ito para suklian ang pagmamahal ng Diyos at mapaluguran Siya. Ginamit at dinaya ko ang Diyos, nakipagtransaksyon ako sa Kanya. Namuhay ako sa pamamagitan ng mga satanikong kautusan gaya ng “Ang bawat tao para sa kanyang sarili at bahala na ang iba,” “Huwag tumulong kung walang gantimpala,” at “Dapat gantimpalaan ang isang tao batay sa ginugol niya.” Unti-unti akong naging makasarili at ganid, hinaharap ang bawat bagay batay sa sarili kong mga interes at kinukuwenta sa Diyos ang lahat ng bagay na ginawa ko, gaya ng pagbibilang kung gaano na ang tinalikuran ko at ang halagang ibinayad ko para sa Kanya at kung gaano karaming pagpapala ang ibinigay na Niya sa akin. Nang makita kong pinagaling ng Diyos ang sakit ko, naging masigla ako sa tungkulin ko at inisip kong sulit na talikuran ang anumang bagay para sa Diyos, at nang marinig kong sinasabi ng doktor na lalong lumala ang sakit ko, ginusto kong gawin nang maayos ang tungkulin ko para alisin ng Diyos ang sakit ko. Pero nang makita ko na pagkatapos kong gugulin ang sarili ko sa loob ng mga taong ito, bukod sa hindi gumagaling ang karamdaman ko, palala pa ito nang palala, nadama kong nawasak ang pagnanais ko para sa mga pagpapala, at ginamit ko kaagad bilang kapital ang mga taon ng paggugol ko ng sarili para mangatwiran at maningil sa Diyos. Nagreklamo ako tungkol sa Diyos sa pagiging di-makatuwiran sa akin, at hindi na ako kasingtapat nang dati sa tungkulin ko. Nagpaantala ako at hindi ko ibinigay ang buong pagsisikap ko, at gusto ko pa ngang iwan ang tungkulin ko at umuwi para magpagaling. Talagang wala akong konsensiya o katwiran! Naisip ko kung paano ako iniligtas ng Diyos mula sa buktot at madilim na mundong ito at kung paano Niya ako iniharap sa Kanya, ginagamit ang mga salita Niya para diligan, tustusan, at suportahan ako. Ginamit Niya rin ang sakit ko para ibunyag ang katiwalian ko, para dalisayin at baguhin ako. Sobrang masinsinang nagsikap ang Diyos sa akin at nagbayad ng gayong halaga para sa akin. Gayumpaman, matapos kong tamasahin ang pinakadakilang pagliligtas ng Diyos nang walang bayad sa loob ng maraming taong ito, bukod sa hindi ko inisip na suklian ang Diyos, binalewala ko pa ang lahat ng nakamit ko mula sa Kanya. Nang malaman kong nanganganib akong mamatay dahil sa sakit ko, kaagad akong lumaban sa Diyos at nagsimulang mangatwiran at maningil sa Kanya, nagrereklamo sa pagiging hindi Niya makatuwiran sa akin. Ilang taon na akong nananampalataya sa Diyos nang hindi man lang Siya tinatratong Diyos. Isa lang akong makasarili, kasuklam-suklam, at ubod ng samang tao na inuuna sa lahat ang pakinabang, at wala akong pagkatao o katwirang anupaman.

Minsan, binasa ko ang isang sipi ng mga salita ng Diyos mula sa isang video ng patotoong batay sa karanasan na talagang tumagos sa puso ko. Sabi ng Makapangyarihang Diyos: “Kahit paano man sila sinusubukan, ang katapatan ng mga taong nasa puso nila ang Diyos ay nananatiling hindi nagbabago; ngunit para sa mga taong walang Diyos sa kanilang puso, sa sandaling ang gawain ng Diyos ay hindi kapaki-pakinabang sa kanilang laman, binabago nila ang kanilang pananaw tungkol sa Diyos, at nililisan pa ang Diyos. Ganoon ang mga hindi maninindigan sa katapusan, na naghahanap lamang ng mga pagpapala ng Diyos at walang pagnanais na gumugol ng kanilang mga sarili para sa Diyos at ialay ang kanilang mga sarili sa Kanya. Ang uring ito ng mga hamak na tao ay patatalsikin lahat kapag natapos na ang gawain ng Diyos, at hindi sila karapat-dapat sa kahit na anong awa. Yaong mga walang pagkatao ay walang kakayahang mahalin ang Diyos nang tunay. Kapag ang paligid ay tiwasay at ligtas, o may pakinabang na matatamo, sila ay lubusang masunurin sa Diyos, ngunit sa sandaling ang kanilang ninanais ay nalagay sa alanganin o hindi nila nakuha, ay agad silang naghihimagsik. Kahit na pagkatapos lamang ng isang gabi, maaari silang magbago mula sa isang nakangiti at ‘mabait’ na tao tungo sa isang pangit at mabangis na mamamatay-tao, biglang itinuturing na mortal na kaaway ang kanilang tagapagpala kahapon nang walang pagkatugma o kadahilanan. Kung ang mga demonyong ito ay hindi napalayas, ang mga demonyong ito na papatay nang walang kurap, hindi ba sila magiging tagong panganib?” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Mula sa mga salita ng Diyos, naunawaan ko na kapag ang mga taong may mabuting pagkatao at may konsensiya at katwiran ay nakikita na ang lahat ng bagay na tinatamasa nila ay ipinagkaloob sa kanila ng Diyos nang walang bayad, magiging handa silang gawin ang kanilang mga tungkulin bilang mga nilikha para suklian ang pagmamahal ng Diyos. Sa kaibuturan nito, ito ay isang bagay na ganap na likas at may katwiran, gaya kung paanong kapag nagiging mabuting anak ang mga bata sa mga magulang nila, tinutupad nila ang kanilang mga responsabilidad at obligasyon at hindi dapat umasa sa kabayaran o maglatag ng mga kondisyon. Samantala, ang mga walang pagkatao ay nagpapasalamat at nagpupuri sa Diyos kapag nagkakamit sila ng mga interes at pakinabang mula sa Kanya, pero kapag nasisira ang pagnanais nilang magkamit ng mga pagpapala, lumalaban sila kaagad sa Diyos, nangangatwiran at sinisingil Siya at sumasalungat pa nga sa Kanya, tinatrato Siyang kaaway, at hayagang nagpoprotesta at kumakalaban sa Kanya. Sa pamamagitan ng inilantad ng mga salita ng Diyos, nakita kong ako mismo ang klase ng tao na walang pagkatao. Noong pinagaling ako dati ng Diyos, pinasalamatan ko Siya at handa akong talikuran at bitiwan ang lahat ng bagay, pero nang ma-diagnose ako na may cirrhosis at nanganganib na mamatay, lumaban kaagad ako sa Diyos at ginamit kong kapital ang maraming taon ko ng pagtalikod at paggugol ko ng aking sarili para kumpiyansang magtanong, “Bakit hindi ako inaalagaan at pinoprotektahan ng Diyos pagkatapos kong talikuran at sobrang gugulin ang sarili ko? Bakit Niya ginagawa ang kabaligtaran at pinalalala ang sakit ko? Bakit ganap na malulusog ang lahat ng taong hindi tinalikdan ang sarili at hindi masyadong gumugol ng sarili nila samantalang naiipit ako sa malubhang karamdamang ito? Bakit malulusog ang mga taong hindi nananampalataya sa Diyos pero heto ako na ginugugol ang sarili ko at tinatalikuran ang lahat ng ito samantalang hindi pa rin ako mabilis na pinapagaling ng Diyos? Gayundin, noong inaresto ako ng Partido Komunista, hindi ko itinatwa ang Diyos at nanindigan ako sa aking patotoo, kaya bakit hindi inaalis ng Diyos ang sakit ko?” Hindi ba’t nagprotesta ako sa Diyos at sumalungat sa Kanya? Ang hindi tuwirang kahulugan sa likod ng mga salita kong ito ay: “Sobra kong tinalikuran at ginugol ang sarili ko, kaya dapat pagkalooban ako ng Diyos ng mga pagpapala. Saka ko lang kikilalanin ang katuwiran ng Diyos. Kung hindi ako makakapagkamit ng mga pagpapala, hindi ko kikilalaning matuwid ang Diyos.” Pinupuwersa at hinihingi ko sa Diyos na bigyan ako ng mga pagpapala, at mayroong isang buktot, malupit na disposisyon dito. Sa diwa nito, walang pakundangan nitong sinusuway at kinakalaban ang Diyos. Hindi ko ba hinahanap ang kamatayan sa paggawa ko nito? Noon, nagpunta kung saan-saan si Pablo na ipinapalaganap ang ebanghelyo, nagtatayo ng mga iglesia, at gumagawa ng maraming gawain, pero ang motibo niya sa pagtalikod at paggugol ng sarili niya ay hindi para mapaluguran ang Diyos, at lalong hindi para gawin ang tungkulin niya bilang isang nilikha. Sa halip, gusto niyang gamitin ang paggugol niya ng kanyang sarili at ang kanyang paggawa para humingi ng korona ng katuwiran mula sa Diyos, para ipalit ang mga ito sa mga pagpapala ng kaharian ng langit. Itinaboy at kinondena ng Diyos ang pananaw niya sa paghahangad at ang landas na sinundan niya, at sa huli, bukod sa hindi siya nakapasok sa kaharian ng langit, pinadala siya sa impiyerno para tumanggap ng kaparusahang nararapat sa kanya. Banal at matuwid ang diwa ng Diyos, at hindi Niya tinutukoy ang mga kalalabasan ng mga tao batay sa kung gaano sila nagpapakaabala at naggugugol ng sarili nila. Sa halip, pinagpapasyahan Niya kung maliligtas ba sila batay sa kakayahan nilang mabago ang kanilang buhay disposisyon. Para sa isang gaya ko, na puno ng mga satanikong tiwaling disposisyon at walang pakundangang nangangatwiran, nagpoprotesta, at kumakalaban sa Diyos kapag hindi nagkakamit ng mga pagpapala, kapag hindi ko nararanasan ang paghatol at pagkastigo ng Diyos at ang Kanyang pagtutuwid at pagdidisiplina, paano ako posibleng magiging kuwalipikadong pumasok sa kaharian ng Diyos? Sa huli, siguradong ipadadala sa impiyerno ang gayong tao para tumanggap ng kaparusahan gaya ni Pablo! Sa oras na ito, naunawaan ko na ginamit ng Diyos ang karamdaman ko para ibalik ako agad mula sa maling landas ng paglaban sa Diyos at para tulungan akong pagnilayan at unawain ang sarili ko at para tahakin ko ang landas ng paghahangad sa katotohanan para hindi ko labanan ang Diyos at maparusahan ako sa huli. Habang nauunawaan ko ang taimtim na layunin ng Diyos, malalim kong nadama na ang karamdamang ito ay para protektahan ako ng Diyos, na iba itong uri ng pagpapala. Binasa ko pa ang mga salita ng Diyos: “Ang haba ng buhay ng lahat ng tao ay natukoy na ng Diyos noon pa man. Maaaring lumitaw na nakamamatay ang isang karamdaman mula sa pananaw ng isang doktor, ngunit sa pananaw ng Diyos, kung kailangan pa ring magpatuloy ang buhay mo at hindi mo pa oras, hindi ka maaaring mamatay kahit gusto mo. Kung nabigyan ka ng Diyos ng isang atas, at hindi pa tapos ang iyong misyon, hindi mo ikamamatay ang isang karamdaman na dapat ay nakamamatay—hindi ka pa kukuhain ng Diyos. Kahit hindi ka nagdarasal at naghahanap ng katotohanan, o hindi mo inaasikaso ang pagpapagamot sa iyong karamdaman, o kahit ipagpaliban mo ang iyong pagpapagamot, hindi ka mamamatay. Totoo ito lalo na sa mga taong nakatanggap ng atas mula sa Diyos: Kapag hindi pa tapos ang kanilang misyon, anumang karamdaman ang dumapo sa kanila, hindi sila dapat mamatay kaagad; dapat silang mabuhay hanggang sa huling sandali ng pagtatapos ng misyon” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na nasa mga kamay ng Diyos ang buhay at kamatayan ng tao. Matagal nang paunang itinakda ng Diyos kung gaano tatagal ang buhay ko; pauna na itong itinakda hanggang sa pinakasegundo. Kahit na ma-diagnose ako na may nakamamatay na sakit, o kung, sa mata ng mga tao, namatay ang lahat sa pamilya ko dahil sa cancer sa atay at na wala akong magagawa para takasan ito, pero sa pananaw ng Diyos ay hindi pa dumarating ang oras ko at hindi pa tapos ang misyon ko, kung gayon, hindi Niya ako hahayaang mamatay, at hindi ako mamamatay. Kung tapos na ang misyon ko at dumating na ang oras ko, kailangan ko nang mamatay kahit pa malusog ako at walang anumang sakit. May kaugnayan ito sa paunang pagtatakda ng Diyos at ganap na walang kinalaman sa sakit na nasa lahi namin. Dahil kinikilala ko na ang Diyos ang may kataas-taasang kapangyarihan kung mabubuhay ba o mamamatay ang mga tao, hindi na ako napipigilan ng kamatayan ‘di gaya dati. Handa kong ipagkatiwala sa Diyos ang buhay at kamatayan ko at magpasakop sa Kanyang kataas-taasang kapangyarihan at mga pagsasaayos, at mas naging magaan at malaya ang puso ko.

Kalaunan, nabasa ko ang isa pang sipi ng mga salita ng Diyos: “Kapag nahaharap ka sa karamdaman, maaari kang aktibong magpagamot, ngunit dapat mo rin itong harapin nang may positibong saloobin. Pagdating naman sa kung gaano kahusay magagamot ang iyong karamdaman at kung ito ba ay magagamot, at kung anuman ang mangyayari sa huli, dapat ka palaging magpasakop at hindi magreklamo. Ito ang saloobin na dapat mong taglayin, sapagkat ikaw ay isang nilalang at wala kang ibang pagpipilian. Hindi mo pwedeng sabihing, ‘Kung gagaling ako sa sakit na ito, saka ako maniniwala na iyon ay dakilang kapangyarihan ng Diyos, ngunit kung hindi ako gagaling, hindi ako masisiyahan sa Diyos. Bakit ba ako binigyan ng Diyos ng sakit na ito? Bakit ba hindi Niya pinagagaling ang sakit na ito? Bakit ba ako ang nagkasakit at hindi yung iba? Ayaw ko nito! Bakit ko ba kailangang mamatay nang maaga, sa ganitong murang edad? Bakit ba nakakapagpatuloy na mabuhay ang ibang tao? Bakit?’ Huwag mo nang itanong kung bakit, ito ay pangangasiwa ng Diyos. Walang dahilan, at hindi mo dapat itanong kung bakit. Ang pagtatanong kung bakit ay rebeldeng pananalita, at hindi ito dapat itanong ng isang nilikha. Huwag kang magtanong kung bakit, wala itong dahilan. Isinaayos at pinlano ng Diyos ang mga bagay nang ganito. Kung itatanong mo kung bakit, masasabi lamang na sobra kang rebelde, sobrang mapagmatigas. Kapag hindi ka nasisiyahan sa isang bagay, o hindi ginagawa ng Diyos ang nais mo o hindi ka Niya hinahayaan sa gusto mo, hindi ka nasisiyahan, naghihinanakit ka, at palagi mong itinatanong kung bakit. Kaya, tinatanong ka ng Diyos, ‘Bilang isang nilalang, bakit hindi mo ginampanan nang mabuti ang iyong tungkulin? Bakit hindi mo tapat na ginampanan ang iyong tungkulin?’ At paano ka sasagot? Sasabihin mo, ‘Walang dahilan, ganito lang talaga ako.’ Katanggap-tanggap ba iyon? (Hindi.) Katanggap-tanggap na pagsalitaan ka ng Diyos nang ganoon, ngunit hindi katanggap-tanggap na pagsalitaan mo ang Diyos nang ganoon. Ikaw ay nasa maling posisyon, at sobra kang wala sa katwiran. Anuman ang mga pagsubok na kinakaharap ng isang nilalang, ganap na natural at makatwiran na dapat kang magpasakop sa mga pagsasaayos at pangangasiwa ng Lumikha. Halimbawa, ipinanganak ka ng iyong mga magulang, pinalaki ka nila, at tinatawag mo silang ina at ama—ito ay ganap na natural at makatwiran, at ito ang nararapat; walang dahilan. Kaya, pinangangasiwaan ng Diyos ang lahat ng ito para sa iyo, at kung ikaw man ay nagtatamasa ng mga pagpapala o nagdurusa sa mga paghihirap, ito ay ganap ding natural at makatwiran, at wala kang magagawa sa usaping ito. Kung makapagpapasakop ka hanggang sa huli, makakamit mo ang kaligtasan gaya ni Pedro. Gayunpaman, kung sisisihin mo ang Diyos, tatalikuran ang Diyos, at pagtataksilan ang Diyos dahil sa pansamantalang karamdaman, ang lahat ng pagbitiw, paggugol, pagganap ng iyong tungkulin, at pagbabayad ng halaga na iyong ginawa noon ay mauuwi sa wala. Ito ay sapagkat ang lahat ng iyong nakaraang pagpapagal ay hindi naglatag ng anumang pundasyon para maayos mong magampanan ang tungkulin ng isang nilalang o para makatindig ka sa iyong wastong posisyon bilang isang nilalang, at hindi nito nabago ang anuman sa iyo. Pagkatapos, ito ay magiging dahilan upang pagtaksilan mo ang Diyos dahil sa iyong karamdaman, at ang iyong wakas ay magiging katulad ng kay Pablo, maparurusahan sa huli. Ang dahilan para sa determinasyong ito ay na ang lahat ng iyong ginawa noon ay upang makamit mo ang isang korona at makatanggap ka ng mga pagpapala. Kung, sa wakas na maharap ka sa karamdaman at kamatayan, ay nakapagpapasakop ka pa rin nang walang anumang reklamo, nagpapatunay ito na ang lahat ng iyong ginawa noon ay ginawa nang tapat at kusang-loob para sa Diyos. Ikaw ay mapagpasakop sa Diyos, at sa huli, ang iyong pagsunod ay magiging isang tanda ng perpektong pagwawakas ng iyong buhay ng pananampalataya sa Diyos, at ito ay pinupuri ng Diyos. Kaya nga, ang isang karamdaman ay maaaring magdulot sa iyo ng magandang wakas, o maaaring magdulot sa iyo ng masamang wakas; ang uri ng wakas na mararating mo ay nakasalalay sa landas na iyong sinusundan at sa iyong saloobin sa Diyos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Napakalinaw na sinasabi ng Diyos kung paano dapat magsagawa ang mga tao at kung anong klase ng landas ang dapat nilang piliin kapag nahaharap sila sa sakit. Kapag nagkasakit ang isang tao, puwede siyang magpagamot, at hindi hinihiling ng Diyos na makita ang mga taong namumuhay sa gitna ng karamdaman habang nakakaramdam ng lungkot, pagkabalisa, at pag-aalala dahil sa kalusugan nila, lalong hindi Niya gustong makita ang mga tao na hindi naghahangad ni katiting na katotohanan gaya ni Pablo, walang katwiran na dapat ay tinataglay ng isang nilikha at ginagamit ang maraming taon ng pagtalikod at paggugugol bilang kapital para makipagtransaksyon sa Diyos kapag nahaharap sa mga pagsubok at paghihirap, humihingi sa Kanya ng korona ng katuwiran at kumakalaban at nagpoprotesta sa Kanya para lang maparusahan sa huli dahil sa paglaban sa Kanya. Ang inaasahan ng Diyos ay iyong magawa nating maging gaya ni Job kapag naharap tayo sa karamdaman, naninindigan sa posisyon natin bilang mga nilikha, tinatanggap at nagpapasakop sa kataas-taasang kapangyarihan at mga pagsasaayos ng Diyos nang walang sarili nating mga desisyon at paghingi. Sa ganitong paraan lang magkakaroon ng katwiran at pagkatao ang isang tao. Sa pagninilay-nilay ko sa aking sarili sa panahon ng mga pagsubok ng karamdamang ito, naging negatibo ako, puno ng mga maling pagkaunawa at pagrereklamo, sinasalungat ko pa nga ang Diyos at kinakalaban ang kataas-taasang kapangyarihan at mga pamamatnugot Niya. Talagang masyado akong mapagmatigas at mapaghimagsik, at wala akong katwirang dapat ay taglay ng isang nilikha. Lumapit ako sa Diyos at nanalangin sa Kanya, “O Diyos, hindi ko hinangad ang katotohanan dati, palagi kong sinusubukang makipagtransaksyon sa Iyo para magkamit ng mga pagpapala. Ngayon, naunawaan ko na ang taimtim Mong layunin. Ginamit Mo ang karamdaman ko para dalisayin at baguhin ako, para baligtarin ang mga maling pananaw ko sa paghahangad. Handa akong magpasakop sa Iyong kataas-taasang kapangyarihan at mga pagsasaayos. Bagaman wala ako ng pagkatao ni Job, handa akong sundan ang halimbawa niya at manindigan sa patotoo ko para sa Iyo. Kung magpapatuloy akong magrereklamo sa Iyo, hinihingi kong sumpain Mo ako.” Pagkatapos niyon, nagawa ko nang tingnan nang tama ang karamdaman ko. Umiinom ako ng gamot kapag kailangan na, at hindi na ako sobrang napipigilan ng kondisyon ko at nagagawa ko na nang normal ang tungkulin ko.

Kalaunan, pumunta ako sa ospital para sa isa pang check-up, at sinabi ng doktor na medyo napaaga ang unang diagnosis sa cirrhosis at na hindi masyadong lumaki ang mga bukol sa atay ko. Sinabihan ako ng doktor na bumalik para sa regular na check-up para tuluy-tuloy nilang maobserbahan ang paglaki ng mga bukol. Gayumpaman, dahil may record ako sa pulis dahil sa pananampalataya sa Diyos at hindi ko maipakita ang ID ko, hindi ko nagawang pumunta sa ospital sa loob ng mahigit tatlong taon para magpasuri. Sa simula ng taong ito, tinulungan ako ng isang sister na nagtatrabaho sa ospital para masuri ako. Nang lumabas na ang mga resulta ng pagsusuri, sinabi ng doktor na ang paggana ng atay ko, pati na rin ang iba’t ibang lebel, ay normal. Nang marinig ko ito, labis akong nagpasalamat sa Diyos.

Habang nararanasan ko ang mga pagbubunyag ng sakit na ito, bagaman masyado akong nagdusa, nagkamit ako ng kaunting pang-unawa tungkol sa motibo ko ng pagkamit ng mga pagpapala sa aking pananalig sa Diyos pati na rin sa aking satanikong disposisyon ng kalupitan. Sa pamamagitan ng pagdanas ng paghatol at pagkastigo ng mga salita ng Diyos, medyo nagbago ang mga maling pananaw ko sa aking pananalig sa Diyos. Ngayon, kahit na hindi pa ganap na magaling ang sakit ko, nagagawa kong magpakita ng kaunting katwiran at handa akong magpasakop sa kataas-taasang kapangyarihan at mga pagsasaayos ng Diyos. Nagawa kong magbago sa maliit na paraang ito pawang dahil sa paghatol at pagkastigo ng mga salita ng Diyos. Salamat sa Diyos!


50. Sinira Ako ng Pagpapanggap

Ni Zheng Xinjing, Tsina

Minamahal kong Sister,

umaasa akong nasa mabuti kang kalagayan sa pagtanggap ng liham na ito!

Noong nakaraan ay sumulat ka upang magtanong tungkol sa mga natamo ko mula sa ginagawa kong mga tungkulin na malayo sa tahanan ko sa nakalipas na taon. May ilang bagay na talagang naranasan ko at nagtamo ako ng kaunting pagkaunawa sa tiwali kong disposisyon. Ngayon, gusto kong ibahagi ang isang karanasang napagdaanan ko noong nakaraang tag-araw.

Noong panahong iyon, nagtutulungan kami ni Mali sa tungkulin ng pagdidilig. Bagama’t kasisimula pa lamang ni Mali sa tungkuling ito, siya ay masigasig, sabik na matuto, at bukas lang na humihingi ng tulong kapag nakatagpo siya ng mga problemang hindi niya maunawaan. Sa una, medyo simple lang ang mga tanong ni Mali, at aktibo at handa kong sinagot ang mga ito. Hinangaan ako ni Mali, sinasabi niya na mayroon akong mahusay na pag-arok sa mga prinsipyo, na lubos kong ikinatuwa. Kalaunan, nang mas naging pamilyar na si Mali sa mga prinsipyo, nagtatanong siya ng mga tanong na hindi ko lubos na nauunawaan, at kahit na nagkaroon ako ng ilang opinyon, hindi ako sigurado kung tama ang mga ito. Natakot ako na kung mali ang maisagot ko, baka hamakin ako ni Mali, at isipin na hindi ko man lamang malinaw na makita ang ganoong mga isyu, at na hindi ko naunawaan ang katotohanan o ang mga prinsipyo, na ikinababahala ko sa tuwing nagtatanong siya. Mayroong ilang tanong na hindi malinaw sa akin, kaya nagpapanggap akong hindi ko naririnig dahil naka-headphones ako, sinasadyang tumutok sa computer ko at iginagalaw ang mouse na para bang abala ako sa gawain ko. Ang ibang mga sister, na nag-iisip na hindi ko iyon narinig o abala ako sa ibang bagay, ang siyang sumasagot sa mga tanong ni Mali. Noong panahong iyon, inakala kong napakatuso ko—sa ganitong paraan, hindi mapapansin ng iba ang mga pagkukulang ko, at hindi ko kailangang mag-alala na mapapahiya ako dahil sa pagbibigay ng maling sagot. Gayumpaman, nakaramdam din ako ng kaunting pagkakonsensiya. Noong nagtanong si Mali, totoong humihingi siya ng tulong, ngunit sinadya kong hindi siya pansinin. Hindi ba’t mapanlinlang ito? Bukod dito, kahit hindi ko nauunawaan ang isang bagay, dapat ay maging tapat ako at maghanap at makipagbahaginan sa iba tungkol sa mga solusyon, na kapwa makabubuti sa gawain at sa aking sariling pagpasok. Ngunit dahil sa takot na magkamali sa pagsasalita at mapahiya, pinili kong manatiling tahimik.

Sister, alam mo ba? Noong panahong iyon, pakiramdam ko ay napakamapagpaimbabaw ko, na araw-araw nagsusuot ng maskara at hindi nangahas na ipakita ang totoo kong sarili, natatakot na masiwalat ang mga isyu ko at maliitin ng iba.

Kalaunan, nakaranas din ako ng mga paghihirap sa tungkulin ko, at kapag may mga baguhan na nagtanong ng mga hindi ko alam kung paano lutasin, nakakaramdam ako ng pagkabalisa. Nais kong magbukas ng loob sa pakikipagbahaginan at humingi ng tulong sa mga kapatid, ngunit natakot ako na kapag ginawa ko iyon, baka isipin nilang hindi ko kayang lutasin ang ganoong mga simpleng problema at hindi ako nakaunawa ng katotohanan. Pinuri noon ni Mali ang pagkaarok ko sa mga prinsipyo, kaya baka isipin niyang nagkamali siya ng paghusga sa akin. Alam kong kung hindi ako magsasalita, ang mga isyu ng mga baguhan ay hindi malulutas, at ang kanilang buhay ay magdurusa! Ngunit nadama ko na mas mahirap ang pagbabahagi tungkol sa mga paghihirap ko. Nadama ko na ang maagap na pagbubunyag ng mga pagkukulang ko ay pagmumukhain akong mahina. Sa huli, hindi ko napilit ang sarili ko na magsalita. Dahil hindi ako nangahas na sabihin ang mga paghihirap ko, hindi nalutas ang mga problema ng mga baguhan, ang ilan ay tumigil pa nga sa pagdalo sa mga pagtitipon, at nadama kong kulang ako sa tungkulin ko. Napunta ako sa isang negatibong kalagayan, na naging labis na masakit para sa akin. Sa panahong iyon, labis kong hinangad na maipahayag nang malaya ang tungkol sa mga paghihirap at kalagayan ko nang walang anumang alalahanin. Tinanong ko ang sarili ko, “Bakit napakahirap magpahayag ng katotohanan at tungkol sa mga katunayan at kumilos sa isang tuwirang paraan?”

Minsan, pinag-uusapan namin ni Mali kung ang isang sister ay maaaring linangin upang magdilig sa mga baguhan, at ibinahagi ko ang pananaw ko. Pagkatapos, pinagnilayan ko ang mga prinsipyo at napagtanto ko na ang pananaw ko ay may kaunting pagkakamali at maaaring malito si Mali dahil dito. Medyo nataranta ako at napaisip, “Ano ang dapat kong gawin ngayon? Dapat ko bang itama ito? Kung wala akong sasabihin, hindi malalaman ni Mali na hindi tama ang pagkakaunawa ko sa mga prinsipyo, at hindi ako mapapahiya sa harap niya. Ngunit kung gagawin ko iyon, at sa huli ay nauwing nilinang namin ang isang taong hindi naman angkop, hindi ba’t pagiging iresponsable ito sa gawain at nakasasama sa mga kapatid?” Sa sandaling iyon, pakiramdam ko ay nakulong ako sa isang suliraning hindi kayang ayusin. Pagkatapos ay naisip ko ang mga salitang ito ng Diyos: “Ang mapagmukhang hangal ang sarili mo ay isang mabuting bagay. Tinutulungan ka nitong makita ang sarili mong mga kakulangan at ang pagmamahal mo sa banidad. Ipinapakita nito sa iyo kung saan naroon ang iyong mga problema at ipinauunawa nito sa iyo nang malinaw na ikaw ay hindi perpektong tao. Walang perpektong tao at napakanormal lang na mapagmukhang hangal ang sarili mo. Lahat ng tao ay nagdaranas ng mga pagkakataon kung kailan pinagmumukha nilang hangal ang kanilang sarili o napapahiya sila. Lahat ng tao ay nabibigo, nagdaranas ng mga problema, at may mga kahinaan. Ang mapagmukhang hangal ang iyong sarili ay hindi masama. … Maaari kang magmukhang hangal, maaaring magmukhang hangal ang iba, lahat ay maaaring magmukhang hangal—kalaunan ay matutuklasan mong pare-pareho lang ang lahat ng tao, ang lahat ay ordinaryong mga tao lang, lahat ay mortal, at walang sinuman ang nakahihigit sa iba, at walang sinuman ang mas magaling kaysa sa iba. Lahat ay maaaring magmukhang hangal paminsan-minsan, kaya walang sinuman ang puwedeng manghamak ng iba. Kapag naranasan mo na ang maraming kabiguan, unti-unti nang lalago ang iyong pagkatao; kaya sa tuwing mararanasan mong muli ang mga bagay na ito, hindi ka na mapipigilan pa, at ang mga ito ay hindi magkakaroon ng epekto sa normal na pagganap mo sa iyong tungkulin. Ang iyong pagkatao ay magiging normal, at kapag ang iyong pagkatao ay normal, ang iyong katwiran ay magiging normal din” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). Dahil sa mga salita ng Diyos, natanto ko na wala ni isa sa atin ang perpekto at na ang bawat isa ay may kani-kanyang pagkukulang. Laging may mga pagkakataong lumilihis o nagmumukha tayong hangal sa mga ginagawa natin at kung paano natin tingnan ang mga problema. Sadyang normal ang mga bagay na ito. Gayumpaman, hindi ko tiningnan ang sarili ko bilang isang ordinaryong tao at hindi ko magawang harapin nang tama ang sarili kong mga kahinaan at pagkukulang. Kahit na hindi ko lubos na naarok ang mga katotohanang prinsipyo at ang mga payo ko kay Mali ay naglalaman ng ilang paglihis at nagbigay ng maling gabay sa kanya, nag-atubili akong tapat na aminin ang mga pagkukulang ko, dahil natatakot akong isipin niya na hindi ko naunawaan ang katotohanan at hamakin niya ako. Upang hindi mapahiya, sinubukan kong itago ang mga problema ko, na isang kairesponsablehan sa gawain ng iglesia at sa buhay pagpasok ng mga kapatid. Tunay na mapanlinlang ako! Sa pagkatanto ko nito, inamin ko kay Mali ang tungkol sa tiwaling disposisyon na ibinunyag ko sa bagay na ito, itinama ang mga maling pananaw na ibinahagi ko noon, at pagkatapos ay iminungkahi na pumili kami muli ng mga tao ayon sa mga prinsipyo. Sister, bagaman napahiya ako sa pagkakataong ito, sa pamamagitan ng pagkilos ayon sa mga salita ng Diyos, hindi ko pinalala ang mga sitwasyon, at naging panatag ang konsensiya ko.

Kalaunan, habang ibinubuod ang gawain, nagtipon ako ng lakas ng loob upang ibahagi ang kalagayan ko at ang mga paghihirap na naranasan ko sa aking gawain. Binasa ng mga sister ang mga salita ng Diyos upang matulungan akong lutasin ang kalagayan ko. Sabi ng Makapangyarihang Diyos: “Anong klaseng disposisyon ito kapag ang mga tao ay palaging nagpapanggap, palaging pinagtatakpan ang kanilang sarili, palaging nagmamagaling upang maging mataas ang tingin sa kanila ng iba, at hindi makita ang kanilang mga pagkakamali o pagkukulang, kapag palagi nilang sinisikap na ipakita sa mga tao ang pinakamagandang aspekto nila? Ito ay kayabangan, pagkukunwari, pagpapaimbabaw, ito ang disposisyon ni Satanas, ito ay isang buktot na bagay” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). “Naniniwala ang mga anticristo na kung masyado silang magsasalita, palaging magpapahayag ng mga paniniwala nila at makikipagbahaginan sa iba, mahahalata sila ng lahat ng tao; iisipin nila na walang kalaliman ang anticristo, na isang ordinaryong tao lang ito, at hindi nila siya gagalangin. Ano ang ibig sabihin ng pagkawala ng paggalang sa anticristo? Ibig sabihin nito ay pagkawala ng kanilang iginagalang na katayuan sa puso ng iba, pagmumukhang pangkaraniwan, ignorante, at ordinaryo. Ito ang hindi nais makita ng mga anticristo. Samakatwid, kapag nakikita nila ang ibang tao sa iglesia na palaging nagtatapat at umaamin ng kanilang pagiging negatibo, paghihimagsik laban sa Diyos, mga pagkakamaling nagawa nila kahapon, o ang hindi matiis na sakit na nadarama nila sa hindi pagiging matapat ngayon, itinuturing ng anticristo ang mga taong ito na hangal at walang muwang, dahil hindi nila mismo kailanman inaamin ang mga ganitong bagay, itinatago nila ang mga kaisipan nila. Ang ilang tao ay hindi palaging nagsasalita dahil sa mahinang kakayahan o simpleng pag-iisip, dahil sa kakulangan ng mga komplikadong kaisipan, pero kapag hindi palaging nagsasalita ang mga anticristo, hindi ito para sa parehong dahilan; ito ay problema ng disposisyon. Madalang silang magsalita kapag nakikipagtagpo sa iba at hindi sila handang magpahayag ng mga pananaw nila sa mga usapin. Bakit hindi nila ipinapahayag ang mga pananaw nila? Una, tiyak na wala silang katotohanan at hindi nila makita nang malinaw ang mga bagay-bagay. Kapag nagsalita sila, puwede silang magkamali at mahalata mismo; natatakot sila na maging mababa ang pagtingin sa kanila, kaya nagpapanggap sila na tahimik at may malalim na kaunawaan, kaya nagiging mahirap para sa iba na timbangin sila, nagmumukha silang marunong at namumukod-tangi. Sa panlabas na ito, hindi nangangahas ang mga tao na maliitin ang anticristo, at dahil nakikita nilang mukhang kalmado at mahinahon ang panlabas ng mga anticristo, mas tumataas ang tingin nila sa mga ito at hindi sila nangangahas na insultuhin ang mga ito. Ito ang tuso at buktot na aspekto ng mga anticristo. Hindi sila handang ipahayag ang mga pananaw nila dahil ang karamihan sa mga pananaw nila ay hindi naaayon sa katotohanan, kundi pawang mga kuru-kuro at imahinasyon lang ng mga tao, hindi karapat-dapat na ilantad sa labas. Kaya, nananatili silang tahimik. Sa loob nila, nag-aasam silang makapagkamit ng kaunting liwanag na mailalabas nila para makapagkamit sila ng paghanga, pero dahil wala sila nito, tumatahimik sila at nagtatago tuwing ibinabahagi ang katotohanan, nagtatago sa dilim gaya ng isang multong naghihintay ng pagkakataon. Kapag nakita nila ang iba na nagsasalita ng liwanag, nag-iisip sila ng mga paraan para gawin itong kanila, ipinapahayag ito sa ibang paraan para magmayabang. Ganito katuso ang mga anticristo. Anuman ang gawin nila, nagsisikap silang mapansin at maging nakatataas, dahil doon lamang sila malulugod. Kung wala silang pagkakataon, hindi muna sila magpapapansin, at sasarilinin muna nila ang kanilang mga pananaw. Ito ang pagiging tuso ng mga anticristo” (Ang Salita, Vol. IV. Paglalantad sa mga Anticristo. Ikaanim na Aytem). Nakita ko ang pagbubunyag ng Diyos tungkol sa mga anticristo, na hindi nila nauunawaan ang katotohanan at kailanman ay hindi nila ibinunyag ang sarili nila sa pakikisalamuha sa iba, dahil natatakot silang masiwalat ang kanilang mga pagkukulang at kahinaan at mawala ang katayuan o reputasyon nila sa puso ng iba, kaya nagpapanggap silang malalim at marangal, ginagawa ang lahat upang maitago at maikubli ang kanilang sarili, kaya nagiging mahirap para sa iba na makita ang tunay na pagkatao nila. Kumikilos sila nang may panlilinlang at may isang buktot na disposisyon—ito ang kalikasang diwa ng isang anticristo. Ang aking kalagayan at asal ay katulad ng sa isang anticristo, at madalas kong ikubli ang sarili ko upang hindi mapahiya at maprotektahan ko ang aking katayuan. Sa pagbabalik-tanaw ko noong unang dumating si Mali, nagtanong siya ng mga medyo simpleng tanong, at ang pagsagot sa mga ito ay hindi nagsiwalat ng mga pagkukulang ko, kaya madali kong nasasagot at nakatatanggap ako ng papuri mula sa kanya. Habang natututuhan ni Mali ang ilang mga prinsipyo, nagsimula siyang magtanong ng mga hindi ko lubos na nauunawaan. Natakot ako na kung hindi tumpak ang mga sagot ko, makikilatis ng mga kapatid ang tunay na kalagayan ko at maiwawala ko ang pagtingin nila sa akin. Upang maiwasang mapahiya, ginamit ko ang taktika ng pag-iwas, nagkukunwaring abala o hindi narinig ang tanong upang itago ang mga pagkukulang ko, sinusubukan ko ring pagtakpan kapag may mga paglihis ang mga sagot ko. Kahit noong naharap ako sa mga paghihirap sa tungkulin ko at hindi ko malutas ang mga ito, na nagdulot ng mga pagkaantala sa gawain, at naging pasibo at mahina ako, patuloy kong iniwasan ang pagigiging bukas sa iba at paghingi ng tulong. Nabahala ako na kung malaman ng mga kapatid ang mga pagkukulang ko, maiisip nila na wala akong pagkaunawa sa katotohanan at hamakin nila ako. Ang aking hindi pagiging transparent sa gawain ko, ang patuloy na pagprotekta sa kahihiyan at reputasyon ko, at ang pagpapanggap na malalim at marangal ako, at ang pagbabalat-kayo upang iligaw ang iba—ang mga ito ay mga pagpapakita ng disposisyon ng isang anticristo! Sister, matapos kong basahin ang mga salita ng Diyos, napagtanto ko kung gaano mapagpaimbabaw at mapanlinlang ang kalikasan ko, at kung gaano kalubha ang anticristo kong disposisyon. Nakaramdam ako ng takot at pagkasuklam sa tiwali kong disposisyon, at nanalangin ako sa Diyos, “O Diyos, patuloy kong ikinukubli ang sarili ko upang mapanatili ang reputasyon at katayuan ko sa puso ng iba, at wala akong wangis ng tao, kaya kinamumuhian Mo ako. O, Diyos, napakalalim ng katiwalian ko. Idinadalangin ko na iligtas Mo ako at tulungan akong makilala ang sarili ko at maiwaksi ko ang aking tiwaling disposisyon.”

Isang araw, nabasa ko ang isang sipi ng mga salita ng Diyos, na nagbigay sa akin ng kaunting pagkaunawa tungkol sa ugat ng tiwaling disposisyon ko. Sabi ng Makapangyarihang Diyos: “Kapag madalas sabihin sa iyo ng mga nakatatanda sa pamilya na ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,’ ito ay para bigyan mo ng halaga ang pagkakaroon ng magandang reputasyon, pagkakaroon ng maipagmamalaking buhay, at hindi paggawa ng mga bagay na magdudulot sa iyo ng kahihiyan. Kung gayon, ginagabayan ba ng kasabihang ito ang mga tao sa positibo o negatibong paraan? Maaakay ka ba nito tungo sa katotohanan? Maaakay ka ba nito na maunawaan ang katotohanan? (Hindi.) May buong katiyakan mong masasabi na, ‘Hindi, hindi nito magagawa!’ Isipin mo, sinasabi ng Diyos na dapat umasal ang mga tao bilang matatapat na tao. Kapag sumalangsang ka, o may nagawa kang mali, o may nagawa kang isang bagay na naghihimagsik laban sa Diyos at sumusuway sa katotohanan, kailangan mong aminin ang iyong pagkakamali, maunawaan ang iyong sarili, at patuloy na suriin ang iyong sarili para tunay na makapagsisi, at pagkatapos ay kumilos nang naaayon sa mga salita ng Diyos. Kaya, kung aasal ang mga tao bilang matatapat na tao, sumasalungat ba iyon sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’? (Oo.) Paanong sumasalungat ito? Ang layon ng kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ ay para bigyang-halaga ng mga tao ang pagsasabuhay ng kanilang maliwanag at makulay na parte ng pagkatao at ang paggawa ng maraming bagay na magpapamukha sa kanilang kanais-nais sila—sa halip na gumawa ng mga bagay na masama o kahiya-hiya, o magpakita ng kanilang pangit na pagkatao—at upang maiwasan na mamuhay sila nang walang pagpapahalaga sa sarili o dignidad. Para sa kapakanan ng reputasyon ng isang tao, para sa pagpapahalaga sa sarili at karangalan, hindi puwedeng siraan ng isang tao ang lahat ng tungkol sa kanya, lalo na ang sabihin sa iba ang tungkol sa madilim na parte at mga kahiya-hiyang aspekto ng isang tao, dahil ang isang tao ay dapat mamuhay nang may pagpapahalaga sa sarili at dignidad. Upang magkaroon ng dignidad, kailangan ng isang tao ng magandang reputasyon, at para magkaroon ng magandang reputasyon, kailangang magkunwari ng isang tao at pagmukhaing kanais-nais ang sarili. Hindi ba’t sumasalungat ito sa pag-asal bilang isang matapat na tao? (Oo.) Kapag umasal ka bilang isang matapat na tao, ang mga ginagawa mo ay ganap na salungat sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.’ … Ngunit kapag hindi mo nauunawaan ang katotohanang ito, at hindi mo nauunawaan ang layunin ng Diyos, ang mga bagay na ikinokondisyon sa iyo ng iyong pamilya ay may tendensiyang mangibabaw. Kaya, kapag may nagagawa kang mali, pinagtatakpan mo ito at nagpapanggap ka, iniisip na, ‘Hindi ako puwedeng magsalita ng anumang tungkol dito, at hindi ko rin papayagan na may sabihing kahit ano ang sinumang nakakaalam ng tungkol dito. Kung magsasalita ang sinuman sa inyo, hindi ko kayo basta-bastang palalampasin. Ang reputasyon ko ang pangunahing priyoridad. Walang kabuluhan ang mabuhay kung hindi ito para sa sariling reputasyon, dahil mas mahalaga ito kaysa anupaman. Kung mawawalan ng reputasyon ang isang tao, mawawala ang lahat ng kanyang dignidad. Kaya’t hindi ka maaaring maging prangka, kailangan mong magpanggap, kailangan mong pagtakpan ang mga bagay-bagay, kung hindi, mawawalan ka ng reputasyon at dignidad, at mawawalan ng saysay ang buhay mo. Kung walang rumerespeto sa iyo, wala kang kuwenta at walang silbi kung gayon.’ Posible bang umasal bilang isang matapat na tao sa pamamagitan ng pagsasagawa sa ganitong paraan? Posible bang maging ganap na bukas at suriin ang iyong sarili? (Hindi.) Malinaw na sa paggawa nito, sumusunod ka sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ na ikinondisyon ng iyong pamilya sa iyo. Gayumpaman, kung bibitiwan mo ang kasabihang ito para mahangad ang katotohanan at maisagawa ang katotohanan, hindi ka na maaapektuhan nito, at hindi mo na ito magiging salawikain o prinsipyo sa paggawa ng mga bagay-bagay, at sa halip, ang gagawin mo ay ang mismong kabaligtaran ng kasabihang ito na ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.’ Hindi ka na mamumuhay para sa iyong reputasyon, o para sa iyong dignidad, kundi sa halip, mamumuhay ka para sa paghahangad sa katotohanan, at pag-asal bilang isang matapat na tao, at paghahangad na mapalugod ang Diyos at mamuhay bilang isang tunay na nilikha. Kung susundin mo ang prinsipyong ito, kakailanganin mong bitiwan ang mga epekto ng pagkokondisyon ng iyong pamilya sa iyo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 12). Sa pamamagitan ng pagsisiwalat ng mga salita ng Diyos, napagtanto ko na namuhay ako ayon sa kasabihang, “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” na itinuring kong gabay sa buhay ko. Mula pagkabata, itinuro sa akin ng mga magulang ko ang “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” na “Ang reputasyon ay mas mahalaga pa kaysa sa ginto,” at na “Hindi dapat mawala ang reputasyon, anuman ang mangyari.” Sa mahabang panahong naimpluwensiyahan ako ng mga magulang ko ng mga maling turo at ideya, nakita ko ang reputasyon bilang pinakamahalagang bagay, naniniwalang ang pamumuhay nang may dignidad at paggalang ay nangangahulugan ng pagkakaroon ng reputasyon at pagkamit ng paghanga at papuri ng mga tao. Naalala ko noong nasa paaralan ako, sa isang klase ng musika, sinabihan akong kumanta sa entablado. Sinabi ng kaklase ko na ang paraan ng pagkanta ko ay parang nagbabasa ng teksto. Naramdaman kong napahiya ako sa publiko, na para akong sinampal, at hinangad kong maglaho at lamunin ng lupa. Mula noon, hindi na ako muling umawit, upang hindi matuklasan ng iba na sintunado ako. Nang magsimula akong manampalataya sa Diyos, nalaman kong pinahahalagahan ng Diyos ang pagiging tapat, ngunit patuloy pa rin akong namuhay ayon sa satanikong pilosopiya na “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.” Sinukat ko ang kilos at salita ayon sa epekto nito sa reputasyon at katayuan ko. Kung ito ay magbubunyag ng mga pagkukulang ko at magdudulot ng kahihiyan, gagawin ko ang lahat upang maitago at maikubli ang sarili ko, mas pinipili pang maantala ang gawain ng iglesia at mapinsala ang mga kapatid, kaysa mapahiya. Naging tuso, mapanlinlang, at makasarili ako, at namuhay nang walang anumang tunay na wangis ng tao. Ang pagkakataong ibinigay ng Diyos sa akin upang gampanan ang mga tungkulin ko ay sinadya upang tulungan akong hanapin ang katotohanan at lutasin ang aktuwal na mga isyu. Sa kabila ng marami kong pagkukulang, kung kaya kong talikuran ang pagmamataas ko, magbukas ng sarili sa iba, at hanapin ang pagbabahaginan, magkakamit ako ang kaunting pagkaunawa at pagpasok sa katotohanan, at unti-unting mauunawaan nang lubos ang mga prinsipyo upang mahusay na magampanan ang mga tungkulin ko. Gayumpaman, labis akong nababahala sa reputasyon at katayuan ko. Kapag nahaharap sa mga paghihirap, hindi ako nagbubukas ng sarili sa iba, naghahanap, o hayagang nakikipagbahaginan tungkol sa mga maling pananaw ko, na nagreresulta sa mga hindi nalutas na isyu, kawalan ng pag-unlad sa katotohanan o mga prinsipyo, at maraming nasayang na pagkakataon upang makamit ang katotohanan. Mas pinahalagahan ko ang reputasyon ko nang higit sa anumang bagay, at hindi ko man lamang magawang magpahayag ng isang tapat na salita alang-alang sa aking reputasyon. Namuhay ako nang walang anumang dignidad, na hindi lamang nagpaantala sa buhay pagpasok ko kundi nakapinsala rin sa gawain ng iglesia. Ayaw ko nang mamuhay nang nakatali sa mga tiwaling disposisyon ko at nais kong isagawa ang katotohanan at maging isang tapat na tao.

Kalaunan, sa mga debosyonal ko, nabasa ko ang mga salita ng Diyos at natagpuan ko ang isang landas para maisagawa ito. Sabi ng Makapangyarihang Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at matapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Kung nais mong umasal bilang isang matapat na tao, huwag mong bigyang-importansiya ang pagpapahalaga sa sarili; ang pagpapahalaga sa sarili ng isang tao ay walang kabuluhan. Sa harap ng katotohanan, dapat ilantad ng isang tao ang sarili, hindi magkunwari o gumawa ng huwad na imahe. Dapat ihayag ng isang tao sa Diyos ang tunay niyang mga kaisipan, ang mga pagkakamaling nagawa niya, ang mga aspektong lumalabag sa mga katotohanang prinsipyo, at iba pa, at ilantad din ang mga bagay na ito sa mga kapatid. Hindi ito isang usapin ng pamumuhay para sa sariling reputasyon, sa halip, ito ay isang usapin ng pamumuhay para umasal bilang isang matapat na tao, pamumuhay para sa paghahangad sa katotohanan, pamumuhay para maging isang tunay na nilikha, at pamumuhay para palugurin ang Diyos, at para maligtas. … Hindi ka na mamumuhay para sa iyong reputasyon, o para sa iyong dignidad, kundi sa halip, mamumuhay ka para sa paghahangad sa katotohanan, at pag-asal bilang isang matapat na tao, at paghahangad na mapalugod ang Diyos at mamuhay bilang isang tunay na nilikha. Kung susundin mo ang prinsipyong ito, kakailanganin mong bitiwan ang mga epekto ng pagkokondisyon ng iyong pamilya sa iyo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 12). Ipinaunawa sa akin ng mga salita ng Diyos ang mga prinsipyo ng pagsasagawa kung paano umasal bilang isang tao. Gusto ng Diyos ang mga tapat na tao. Sa pakikisalamuha man sa iba o sa pagtupad ng mga tungkulin natin, hindi natin dapat ikubli o pagtakpan ang mga kakulangan at kahinaan natin alang-alang sa ating reputasyon at katayuan. Kahit na magkamali tayo o hindi natin maunawaan ang katotohanan at hindi makita nang malinaw ang mga bagay, hindi natin dapat itago o pagtakpan ito. Sa halip, dapat tayong maging bukas at tapat, aminin ang hindi natin malinaw na nauunawaan, at magpahayag ayon sa abot ng ating pagkaunawa. Kung ang mga mungkahi o pananaw na ating ibinabahagi ay may mga paglihis, dapat natin itong harapin nang mahinahon at tanggapin ang paggabay ng mga kapatid, sa halip na mamuhay alang-alang sa ating reputasyon. Ang pagbabahagi tungkol sa ating mga paghihirap at pagkukulang ay hindi isang kahiya-hiyang bagay, ni hindi rin ito tanda ng kahinaan. Ito ay isang pagpapamalas ng paghahanap sa katotohanan. Ang tamang pagharap sa ating mga pagkukulang at pagtalikod sa pagmamataas natin upang isagawa ang katotohanan ay nagdudulot sa atin ng pagiging tapat at nagpapabilis ng pagpasok natin sa katotohanang realidad. Matapos basahin ang mga salitang ito mula sa Diyos, naramdaman kong mayroon akong landas na isasagawa. Nanalangin ako sa Diyos, “O Diyos, hindi ako isang tapat na tao. Marami na akong nagawang mapagpaimbabaw at mapanlinlang na mga bagay upang hindi mapahiya, na nagpapagalit at nagpapasuklam sa Iyo. Nais kong magsisi, hangarin ang katotohanan, at maging isang tapat na tao.”

Isang araw, habang ginagawa ko ang tungkulin ko kasama ang ilang kapatid, nagtanong si Mali, naghahanap ng pagbabahaginan. Matapos makinig, naramdaman kong medyo mahirap ang tanong at hindi ako tiyak kung angkop ang pananaw ko. Nagsimula akong makaramdam muli ng kaba, iniisip ko, “Dapat ba akong sumagot o hindi? Kung hindi ako makasagot nang maayos, hindi ba ako mapapahiya? Dapat siguro ay hintayin ko na lamang ang ibang mga kapatid na sumagot.” Ngunit naisip ko rin, “Kung patuloy akong mananatiling tahimik, iiwas, at ikukubli ang sarili ko upang hindi mapahiya, mamumuhay pa rin ako ayon sa isang tiwaling disposisyon.” Naalala ko ang siping ito ng mga salita ng Diyos: “Kumusta ang inyong karanasan sa pagiging matapat na tao ngayon? Nagkamit ba kayo ng ilang resulta? (Minsan, naisasakatuparan kong maging matapat, ngunit minsan ay nakalilimutan ko.) Makalilimutan ba ninyong isagawa ang katotohanan? Kung nakalilimutan ninyo ito, anong uri ng problema ang inilalarawan niyan? Mahal ba ninyo ang katotohanan o hindi? Kung hindi ninyo mahal ang katotohanan, mahihirapan kayong pumasok sa katotohanang realidad. Dapat ninyong seryosohin ang pagsasagawa sa katotohanan at pagsasagawa sa pagiging isang matapat na tao. Dapat madalas ninyong pag-isipan kung paano maging isang matapat na tao at kung anong katwiran ang dapat ninyong taglayin. Hinihiling ng Diyos na maging matapat ang mga tao, at dapat nilang hangarin ang pagkamatapat bilang isang napakahalagang bagay. Dapat maging malinaw sa kanila at maunawaan nila kung anong mga katotohanan ang kailangan nilang taglayin at kung anong mga realidad ang kailangan nilang pasukin upang maging matapat na mga indibidwal at maisabuhay ang wangis ni Pedro, at dapat silang makahanap ng landas ng pagsasagawa. Saka lamang sila magkakaroon ng pag-asa na maging isang matapat na tao at isang taong mahal ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Landas ng Paglutas sa Isang Tiwaling Disposisyon). Tahimik akong nanalangin sa Diyos sa aking puso, sinabi ko sa Kanya na sa pagkakataong ito, hindi na ako mapipigilan ng pagmamataas ko. Kailangan kong maging bukas at tapat. Pagkatapos, nagsalita ako at ibinahagi ang mga pananaw at opinyon ko. Pagkatapos kong magsalita, nagdagdag naman ng kanilang mga saloobin ang iba pang mga sister batay sa aking ibinahagi. Sa pamamagitan ng pagbabahaginan ng lahat, nalutas ang problema ni Mali, at isang ngiti ang sumilay sa kanyang mukha. Sa sandaling iyon, nang magsalita ako sa pagbabahaginan, nakaramdam ako ng matinding ginhawa. Pakiramdam ko ay tuluyan na akong nakalaya mula sa mga hadlang ng kapalaluan at pagmamataas at nakagawa ng isang hakbang tungo sa pagiging isang tapat na tao. Kalaunan, nang lalo pang magtanong si Mali, natatakot pa rin akong magkamali at mapahiya. Tuwing napagtatanto ko ito, nananalangin ako sa Diyos para humingi ng tulong upang makapaghimagsik ako laban sa sarili ko, isantabi ang pagmamataas ko, at aktibong sagutin ang mga tanong ng sister. Minsan ay mali ang mga pananaw ko, o may mga problemang hindi ko lubos na maunawaan at hindi tumpak ang mga sagot ko, at ang mga sister ay mag-aalok ng karagdagang pagbabahaginan. Bagaman kung minsan ay naipadama nito sa akin ang kaunting pagkapahiya, ang matamang pakikinig sa kanilang pagbabahaginan ay naglinaw at nagpaunlad sa aking pagkaunawa. Kapag nakararanas ako ng mga paghihirap o problema sa tungkulin ko, humihingi rin ako ng pagbabahaginan mula sa mga kapatid. Hindi nila ako hinamak o minaliit. Sa halip, matiyaga nilang ibinahagi ang katotohanan upang tulungan ako. Naramdaman ko ang ginhawa at gaan na nagmula sa pagsasagawa ng katapatan, at natuklasan kong mas mabuting mamuhay sa ganitong paraan. Salamat sa Diyos!

Sister, iyan lamang ang lahat tungkol sa mga karanasan ko. Umaasa ako na isusulat mo rin sa akin ang tungkol sa iyong mga karanasan at mga natamo sa nakaraang taon.

Taos-puso,

Xinjing

Hunyo 10, 2023


51. Tungkol sa Pagbabalik ng Panginoon, Kanino Dapat Makinig ang Tao?

Ni Hanmei, Myanmar

Ano ang susi sa pagsalubong sa pagdating ng Panginoon? Sabi ng Panginoong Jesus, “Dinirinig ng Aking mga tupa ang Aking tinig” (Juan 10:27). “Datapuwa’t pagkahating gabi ay may sumigaw, Narito, ang kasintahang lalaki! Magsilabas kayo upang salubungin Siya” (Mateo 25:6). Prinopesiya ng Pahayag: “Narito Ako’y nakatayo sa pintuan at tumutuktok: kung ang sinuman ay duminig ng Aking tinig at magbukas ng pinto, Ako’y papasok sa kanya, at hahapong kasalo niya, at siya’y kasalo Ko” (Pahayag 3:20). “Ang may pakinig, ay makinig sa sinasabi ng Espiritu sa mga iglesia” (Pahayag 2:7). Pinapakita ng mga propesiyang ito na ang pakikinig sa tinig ng Diyos ang susi sa pagsalubong sa Panginoon. Ang pakikinig sa tinig Niya ang tanging paraan. Pero iniisip ng maraming mananampalataya na dahil alam ng mga pastor ang Biblia at lagi itong ipinapaliwanag, sila dapat ang maging bantay para sa ganito kahalagang bagay. Kaya pag nakakarinig sila ng patotoo na nagbalik na ang Panginoon, hindi nila ‘yon sinisiyasat at di pinapansin na ang mga salita ng Makapangyarihang Diyos ang katotohanan. Sa Diyos ba naniniwala ang gano’ng mga tao, o sa mga pastor? Kanino tayo dapat makinig tungkol sa pagdating ng Panginoon? Dapat ba tayong makinig sa tinig ng Diyos, o sa mga pastor? Hindi ko ito naunawaan sa pananalig ko no’n, bulag akong nakinig sa pastor ko at muntik nang ‘di masalubong ang pagbabalik ng Panginoon.

Nung June 2017, nakilala ko sa Facebook sina Sister Liu at Brother Duan mula sa Germany. Sa pag-uusap namin, nakita kong mapagkumbaba at maaasahan silang mga tao may dalisay na pag-unawa sa Biblia’t nakakapagturong pagbabahagi. Marami akong nakamit. Ah, nagkaro’n kami ng ilang pagtitipon at marami akong natutuhang katotohanan gaya ng kung ano ang tunay na pananalig at tunay na pagsisisi, ano ang pagsunod at pagpapasakop sa Diyos, ano ang pagsunod at pagpapasakop sa tao, ang diwa at ugat ng paglaban ng mga Fariseo sa Panginoong Jesus, pa’no dinggin ang tinig ng Diyos at salubungin ang Panginoon. Marami akong nakamit na panustos dito at pinasaya nito ang puso ko. Nasiyahan ako sa mga pagtitipong ito. Sa isa sa mga ‘yon, binasa ni Brother Duan ang ilang verse sa Biblia: “Sapagka’t gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwa’t kailangan muna Siyang magbata ng maraming bagay at itakwil ng lahing ito” (Lucas 17:24–25). Sinabi niyang sa mga huling araw, nagkakatawang-taong muli ang Panginoon bilang ang Anak ng tao para dumating at gumawa at matagal na ring natupad ang propesiyang ito. “Nagbalik na ang Panginoon bilang ang nagkatawang-taong Makapangyarihang Diyos, at gumagawa Siya ng gawain ng paghatol simula sa bahay ng Diyos. Ipinahayag na Niya ang mga katotohanang nagdadalisay at nagliligtas at para ‘yong malaking liwanag na nagniningning sa Silangan, at ito ang ‘kidlat’ mula sa Silangan.” Medyo nagulat ako nang marinig ko ito. “Nagbalik na ang Panginoong Jesus?” At naalala ko yung sinabi ng pastor, na’ng Kidlat ng Silanganan lang ang nagpapatotoong bumalik na’ng Diyos, at huwag paniwalaan ‘yon dahil ang Panginoong Jesus lang ang Cristo. Hindi ako mapakali at hindi ako makapagfocus sa pagbabahagi ni Brother Duan. Naisip ko, “Pinaglilingkuran ng pastor at mga elder ang Panginoon at alam nila ang Biblia. Alam dapat nila ang tungkol sa ganitong kahalagang bagay, kaya tatanungin ko muna sila tungkol dito.”

Pumunta ako sa iglesia at tinanong ko ang pastor. At sinabi niya sa’kin: “May kahulugan sa ipinapangaral nila pero ipinapatotoo nila na nagbalik na ang Panginoon bilang ang Makapangyarihang Diyos sa katawang-tao. Imposible ‘yon. Ang Panginoong Jesus lang ang Diyos na nagkatawang-tao, kaya naniniwala sila sa isang tao. Inaapi ng Komunistang Tsina ang iglesia nila at pagtataksil sa Panginoong Jesus ang paniniwala sa Kidlat ng Silanganan.” Nang marinig ko ‘yon, nagdulot ‘yon ng matinding takot sa akin. Naisip ko, kung gano’n pala ‘yon, nalihis na sa Panginoon sina Sister Liu at Brother Duan. Nagduda ako tungkol sa kanila at naging mas maingat, at ayoko nang makipagkita pa sa kanila. Pero nag-alangan ako nang maisip ko ang patotoo nila na nagbalik na ang Panginoong Jesus. Kung totoo ‘yon at hindi ko ‘yun siniyasat, tiyak na patatalsikin ako ng Panginoon, hindi ba? Ngunit, kung ang Makapangyarihang Diyos ang Diyos na nagkatawang-tao, ba’t ayaw ‘yong tanggapin ng pastor, at sinasabing naniniwala sila sa isang tao? Mas maraming alam at nauunawaan ang pastor tungkol sa Biblia kesa sa’kin kaya dapat akong lumayo sa kanila para makaiwas sa pagkaligaw. Pero nang makauwi ako, talagang balisa ako at hindi mapakali sa sarili ko. Miserable ako at talagang nalulungkot ako. Nanalangin ako sa Panginoon: “Panginoon, ngayon ay nakinig ako sa pastor at nagsimula na ‘kong magduda kina Sister Liu at Brother Duan. Takot na ‘kong siyasatin ang Kidlat ng Silanganan. Nananabik na ‘ko sa pagbabalik Mo, pero natatakot akong tahakin ang maling landas at pagtaksilan Ka. Hindi ko talaga alam ang dapat kong gawin. Patnubayan Mo ako para malaman ko ang tama sa mali.”

Unti-unti akong nagkamit ng kapayapaan matapos manalangin at biglang pumasok sa isip ko ang ibinahagi ni Sister Liu: Ang Diyos ang pinakamahalaga at dapat nakabatay sa mga salita Niya ang lahat, lalo na ang bagay na kasing-halaga ng pagsisiyasat ng tunay na daan. Kung nakikinig lang tayo, naniniwala at sumusunod sa mga tao sa lahat ng bagay, malilihis tayo sa landas ng Panginoon. Sinimulan kong magnilay sa sarili ko. Noong narinig kong nagbalik na ang Panginoon, hindi ko muna hinanap ang Kanyang kalooban o inalam ang sinasabi ng mga salita Niya rito o kung nagmula ba ito sa Diyos. Sa halip, sinamba ko ang pastor at nakinig sa kanya. Hindi ‘yon ang kalooban ng Panginoon. Sa mga pagtitipong nadaluhan ko kasama ang mga taga Ang Iglesia ng Makapangyarihang Diyos, nakakapagpaliwanag ang pagbabahagi nila at naaayon din ito sa Biblia at malinaw ang mga paliwanag nila sa kalooban ng Diyos. Napakaraming hindi ko alam ang naunawaan ko mula lang sa ilang pagtitipon at mas naging malapit ako sa Diyos at lumago ang pananampalataya ko. Nagmula ito sa Diyos at taglay ang gawain ng Banal na Espiritu. Pero hindi ko tiningnan kung taglay ba ng Iglesia ang gawain ng Banal na Espiritu o ang panustos ng katotohanan. Naisip ko lang na alam na alam ng pastor ang Biblia kaya naniwala ako na hindi pa nagbabalik ang Panginoon. Taglay ng Ang Iglesia ng Makapangyarihang Diyos ang katotohanan at gawain ng Banal na Espiritu pero hindi ko pa rin ‘yon siniyasat. Hindi ba’t pananalig ‘yon sa pastor? Pa’no ‘yon naging paniniwala o pagsunod sa Diyos? Naisip ko nang magpakita at gumawa ang Panginoong Jesus. Alam ng mga punong saserdote, eskriba’t Fariseong naglingkod sa Diyos sa templo ang mga Kasulatan at mga batas sa loob at labas pero hindi nila nakilala ang Panginoong Jesus bilang ang Mesiyas. Sa halip, mariin nila Siyang tinutulan at kinondena at ipinapako pa Siya sa krus. Natanto kong ang pagiging bihasa sa Biblia ay magkaiba sa pagkilala sa Diyos, at kung bulag kong pinakinggan ang pastor, sasalungat ‘yon sa kalooban ng Diyos. Nagpasya akong patuloy na dumalo sa mga pagtitipon kasama sina Sister Liu at Brother Duan at kung matiyak kong ang Makapangyarihang Diyos ang nagbalik na Panginoon, tatanggapin at susundan ko Siya.

Sa mga sumunod na pagtitipon ibinahagi ko sa kanila ang lahat ng mga pagkalito ko. Sabi ni Brother Duan, “Mayro’n bang basehan ang sinabi ng pastor mo, na Ang Iglesiang ito’y naniniwala sa tao? Nabasa na ba niya ang mga salita ng Makapangyarihang Diyos o siniyasat ang gawain Niya? Hindi ba siya natatakot na labanan ang Diyos sa pagkondena sa Iglesia nang ganito? Hinatulan ng mga Fariseo ang Panginoong Jesus bilang karaniwang tao lang. Hindi sila nakinig sa mga ipinahayag Niya, sa halip, nilabanan at kinondena Siya at nakipagsabwatan sa pagpapapako sa Kanya, nakakamit ang parusa ng Diyos. Hindi sinisiyasat ng mga pastor kung katotohanan ba ang mga salita ng Makapangyarihang Diyos, o kung yun ba ang tinig ng Diyos. Itinatanggi at kinokondena lang Siya. Hindi ba’t ‘yon din ang maling ginawa ng mga Fariseo? Kung ang Makapangyarihang Diyos talaga ang Diyos na nagkatawang-tao, at ang nagbalik na Panginoong Jesus, ay hindi matutukoy ng pagsang-ayon ng mundo ng relihiyon o ng pamahalaan. Dapat nating makita kung ang mga salita Niya ang katotohanan at kung ginagawa Niya ang gawain ng Diyos. Ito nga ang susi.” Para mas maipaliwanag ang pagkakatawang-tao binasahan niya ako ng mga salita ng Makapangyarihang Diyos. “Ang ‘pagkakatawang-tao’ ay ang pagpapakita ng Diyos sa katawang-tao; gumagawa ang Diyos sa gitna ng nilikhang sangkatauhan sa larawan ng katawang-tao. Kaya para magkatawang-tao ang Diyos, kailangan muna Siyang magkaroon ng katawang-tao, katawang-taong may normal na pagkatao; ito ang pinakapangunahing kinakailangan. Sa katunayan, ang implikasyon ng pagkakatawang-tao ng Diyos ay na ang Diyos ay buhay at gumagawa sa katawang-tao, na ang Diyos sa Kanyang pinakadiwa ay nagkatawang-tao, naging isang tao” (“Ang Diwa ng Katawang-taong Tinatahanan ng Diyos” sa Ang Salita ay Nagpapakita sa Katawang-tao). “Ang Diyos na nagkatawang-tao ay tinatawag na Cristo, at kaya ang Cristo na kayang magbigay ng katotohanan sa tao ay tinatawag na Diyos. Walang pagmamalabis rito, sapagkat taglay Niya ang diwa ng Diyos, at taglay Niya ang disposisyon ng Diyos, at karunungan sa Kanyang gawain, na hindi kayang abutin ng tao. Ang mga tumatawag sa sarili nila na Cristo, subalit hindi naman kayang gawin ang gawain ng Diyos, ay mga manlilinlang. Hindi lamang pagpapakita ng Diyos sa lupa si Cristo, kundi partikular din na katawang-taong tinaglay ng Diyos habang ginagawa at tinatapos Niya ang Kanyang gawain sa tao. Hindi maaaring palitan ang katawang-taong ito ng kahit na sinumang tao, kundi isang katawang-taong sapat na makakayanan ang gawain ng Diyos sa lupa, at maipapahayag ang disposisyon ng Diyos, at kakatawan nang mahusay sa Diyos, at makapagbigay ng buhay sa tao” (“Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan” sa Ang Salita ay Nagpapakita sa Katawang-tao). “Siya na Diyos na nagkatawang-tao ay magtataglay ng diwa ng Diyos, at Siya na Diyos na nagkatawang-tao ay magtataglay ng pahayag ng Diyos. Dahil ang Diyos ay naging tao, ilalahad Niya ang gawaing layon Niyang gawin, at dahil ang Diyos ay naging tao, ipapahayag Niya kung ano Siya, at magagawa Niyang ihatid ang katotohanan sa tao, pagkalooban siya ng buhay, at ituro ang daan para sa kanya. Ang katawang-tao na walang diwa ng Diyos ay tiyak na hindi ang Diyos na nagkatawang-tao; walang duda ito. Kung layon ng tao na magsiyasat kung ito ang katawang-tao ng Diyos, kailangan niyang patunayan ito mula sa disposisyon na Kanyang ipinapahayag at sa mga salitang Kanyang sinasambit. Ibig sabihin, patunayan kung ito nga ang katawang-tao ng Diyos o hindi, at kung ito nga ang tunay na daan o hindi, kailangan itong matukoy batay sa Kanyang diwa. Kaya nga, sa pagtukoy kung ito ang katawan ng Diyos na nagkatawang-tao, ang sagot ay nasa Kanyang diwa (Kanyang gawain, Kanyang mga pagbigkas, Kanyang disposisyon, at maraming iba pang aspeto), sa halip na sa panlabas na anyo. Kung ang susuriin lamang ng tao ay ang Kanyang panlabas na anyo, at dahil dito ay hindi napansin ang Kanyang diwa, ipinapakita niyan na ang tao ay mangmang at walang alam” (Paunang Salita sa Ang Salita ay Nagpapakita sa Katawang-tao).

Tapos, ibinahagi ito ni Brother Duan: “Ang Diyos na nagkatawang-tao’y ang Espiritu ng Diyos na balot ng laman. Siya’y nagiging karaniwang tao, gumagawa para iligtas ang sangkatauhan. Mukhang normal at karaniwan ang Diyos na nagkatawang-tao. Nagtataglay Siya ng normal na katauhan, kumakain at nagdadamit gaya ng iba, at may normal Siyang emosyon ng tao. Gayunpaman, banal ang Kanyang diwa. Kaya Niyang ipahayag ang katotohanan para sustenahan ang tao anumang oras o lugar. Ginagawa Niya ang gawain ng Diyos at ipinapahayag Niya ang disposisyon ng Diyos at kung ano’t meron Siya. Ito’y hindi kayang gawin ng sinumang nilikhang nilalang. Gaya rin ng Panginoong Jesus na mukhang isang karaniwang tao, ngunit ipinahayag ang katotohanan at dinala ang daan ng pagsisisi. Pinatawad Niya ang mga kasalanan ng tao at ipinahayag ang awa at pag-ibig ng Diyos. Nagpagaling siya, pinalayas ang mga demonyo, at nagsagawa ng tanda’t kababalaghan gaya ng pagpapakain sa limanlibo ng limang tinapay at dalawang isda, pagpapakalma sa dagat sa isang salita, pagpapabangon sa mga patay. Ipinakita Niya ang kapangyarihan at awtoridad ng Diyos. Sa huli, ipinako Siya sa krus na kumumpleto sa gawain Niya ng pagtubos sa sangkatauhan mula sa kasalanan. Nakikita natin sa gawain at mga salita ng Panginoon at mga disposisyong ipinahayag Niya na Siya ang Diyos na nagkatawang-tao—Siya ang Cristo. Muling naging tao ang Diyos sa mga huling araw bilang ang Makapangyarihang Diyos. Gaya ng Panginoong Jesus, mukha Siyang normal na tao mula sa panlabas. Nabubuhay Siya sa gitna ng sangkatauhan at hindi kahima-himala, ngunit ipinapahayag Niya ang mga katotohanang naglilinis at nagliligtas sa sangkatauhan. Ginagawa Niya ang paghatol ng Diyos para dalisayin at iligtas ang sangkatauhan sa kasalanan at ihatid tayo sa kaharian ng Diyos. Ibinubunyag ng mga salita ng Makapangyarihang Diyos ang mga hiwaga ng plano ng pamamahala ng Diyos para magligtas. Kasama ang katotohanan ng tatlong yugto ng gawain ng Diyos sa Kapanahunan ng Kautusan, Biyaya, at Kaharian at kung anong nakakamit no’n, ang mga misteryo ng mga pangalan ng Diyos at Kanyang pagkakatawang-tao, ang kahalagahan ng paghatol Niya sa mga huling araw, kung pa’no Niya tinatapos ang isang panahon at ‘binubukod ang tao ayon sa uri, mga katapusan ng iba’t ibang tao, kung pa’no matutupad sa lupa ang kaharian ni Cristo, at marami pa. Inihayag Niya rin ang katotohanan ng pagtitiwali sa’tin ni Satanas. at ang satanikong kalikasan natin, para makita natin ang ating Satanikong disposisyon gaya ng pagiging mapagmataas, at pagkamuhi sa katotohanan. Naibunyag Niya rin sa’tin ang matuwid, di-naaagrabyadong disposisyon ng Diyos at ipinakita sa’tin ang tiyak na landas para baguhin ang mga disposisyon natin. Sino pa ba ang makapagpapahayag ng katotohanan bukod sa Diyos? O makakahatol para maglinis at magligtas ng tao? O ang makapaghahayag ng matuwid, di-naaagrabayadong disposisyon ng Diyos? At sino pa ang makatutukoy sa mga katapusan ng tao? Ang Diyos lang sa katawang-tao ang makagagawa ng ganitong praktikal na gawain para sa kaligtasan ng sangkatauhan. Ang gawain at mga salita ng Makapangyarihang Diyos ay ginawa sa pundasyon ng pagtubos ng Panginoon. Isa itong mas bago, mas mataas na yugto ng gawain. Tinutupad nito ang mga propesiya ng Panginoon: ‘Mayroon pa Akong maraming bagay na sa inyo ay sasabihin, nguni’t ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). ‘Hindi Ako naparito upang humatol sa sanlibutan, kundi upang iligtas ang sanlibutan. Siya na nagtatakwil sa Akin, at hindi tumatanggap sa Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw’ (Juan 12:47–48). Ang katotohanang ipinahayag ng Makapangyarihang Diyos, ang gawain Niya ng paghatol, at ang mga disposisyong ipinapakita Niya’y nagpapatunay na ang Makapangyarihang Diyos ang Diyos sa katawang-tao, Siya ang nagbalik na Panginoong Jesus. Siya ang Cristo ng mga huling araw. Hindi tayo makakapagbase sa itsura sa pagtukoy kung Siya nga si Cristo. Ang susi ay kung ipinapahayag Niya ang katotohanan, kung kaya Niyang tubusin at iligtas ang sangkatauhan.”

Nakakapagpasigla sa’kin ang pagbabahagi ni Brother Duan. Ang pagkakatawang-tao ay ang Diyos sa langit na dinamitan ng laman ng isang karaniwang tao. Mukha lang Siyang gaya ng sinuman, ngunit taglay Niya ang diwa ng Diyos. Kaya Niyang ipahayag ang katotohanan at gawin ang gawain Niya. Isa itong bagay na hindi kayang gawin ng karaniwang tao. May pinaalala itong verse sa’kin: “Ang mga bagay ng Dios ay hindi nakikilala ng sinoman, maliban na ng Espiritu ng Dios” (1 Corinto 2:11). Sino pa kundi ang Diyos na nagkatawang-tao ang malinaw na makapagpapaliwanag ng mga hiwaga ng pagkakatawang-tao? Kung hindi babasahin ang mga katotohanan ng Makapangyarihang Diyos, puede mong mapagkamalang isang karaniwang tao si Cristo mula sa panlabas at puede mo nang matanggihan at malabanan ang Diyos!

Tapos, nagbahagi si Sister Liu. Sabi niya, “Tinutupad ng pagpapakita ng Makapangyarihang Diyos ang mga propesiya ng Biblia. Siya nga ang nagbalik na Panginoong Jesus. Maraming mananampalataya sa mga denominasyon ang nakabasa ng mga salita ng Makapangyarihang Diyos at nakita na iyon ang katotohanan at tinig ng Diyos, at bumaling sila sa Makapangyarihang Diyos. Niyanig ng gawain Niya at mga salita ang buong mundo ng relihiyon. Tiyak na narinig na ng mga pastor ang tungkol dito, kaya ba’t di nila sinisiyasat at binabasa ang mga salita ng Makapangyarihang Diyos? Ba’t nila pinipilit na labanan ‘yon? Alam ng mga Fariseo na nanggamot ang Panginoong Jesus, nagpalayas ng mga demonyo, nangaral at nagmula ‘yon sa Diyos, pero sadya nila Siyang itinanggi, sinasabing Isa Siyang Nazareno, anak ng isang karpintero. Mariin nila Siyang sinalungat at kinondena at nakipagsabwatan sa pamahalaang Romano para ipapako Siya sa krus. Tinanggihan at kinondena nila si Cristo. Sila ang mga kaaway Niya. Mga anticristo silang inilantad ng gawain ng Diyos. Nagpakita na ang Makapangyarihang Diyos sa mga huling araw at alam na ng mga pastor at elder na nagpapahayag Siya ng katotohanan para humatol. Hindi lang nila ayaw na siyasatin ‘yon, nagkakalat pa sila ng mga tsismis para itanggi ang Makapangyarihang Diyos. Sa mga iglesia nila, ikinakalat nila ang mga tsismis ng CCP na sinisiraan ang Ang Iglesia ng Makapangyarihang Diyos at nakikipagsanib sila sa ateistang Partido para labanan Siya. Ano’ng kaibahan nila sa mga Fariseo na lumaban sa Panginoong Jesus? Sabi sa Biblia, ‘Sapagka’t maraming mandaraya na nangagsilitaw sa sanlibutan, samakatuwid ay ang mga hindi nangagpapahayag na si Jesucristo ay napariritong nasa laman. Ito ang mandaraya at ang anticristo’ (2 Juan 1:7). ‘At ang bawa’t espiritung hindi ipinahahayag si Jesucristo, ay hindi sa Diyos: at ito ang sa anticristo, na inyong narinig na darating; at ngayo’y nasa sanlibutan na’ (1 Juan 4:3). Itinatanggi ng pastor si Cristo, at kinokondena ang Cristo ng mga huling araw. Hindi ba sila mga anticristong inilantad ng gawain ng Diyos?”

Sa wakas ay nalinawan din ang mga pangamba ko dahil sa pagbabahagi ni Sister Liu. Natanto kong walang alam ang mga pastor tungkol kay Cristo o sa pagkakatawang-tao. Naniniwala sila sa Panginoong Jesus, pero hindi nila alam ang diwa Niya. Nagbalik Siya para gumawa sa katawang-tao, nagpapahayag ng napakaraming katotohanan, pero ayaw nila ‘yong siyasatin o kilalanin man lang Siya. Siya’y kinokondena at sinasalungat nila. Mga kaaway sila ng Diyos! Hindi ko na sila pwedeng sundan sa halip ay dapat kong tanggapin ang gawain ng Makapangyarihang Diyos. Handa na akong sumunod sa Makapangyarihang Diyos ano man ang maaaring gawin ng pastor ko.

Nalaman ng pastor ko ang tungkol sa pananalig ko sa Makapangyarihang Diyos. Agad siyang nagwala sa galit, pinagalitan ako dahil sa paniniwala kong ito. Naniniwala raw ako sa tao at mali ‘yon, at sinabihan ang asawa kong subukang baguhin ang isip ko. Wala siyang alam sa kasinungalingan ng pastor, kaya hinadlangan niya ang pananampalataya ko. Talagang para siyang ibang tao no’n. Nagagalit siya kapag nalalaman niyang galing ako sa isang pagtitipon at pinabayaan niya ang negosyo namin para puwersahin akong bitawan ang pananalig ko. Talagang napakasakit ng ginawa niya sa’kin. Nung panahong iyon, sinubukan din akong pigilan ng asawa ng pastor. Ilang oras siyang nananatili sa bahay namin at hindi ako makapagbasa ng mga salita ng Diyos dahil kailangan ko siyang samahan. Hindi na ako makagawa ng gawaing-bahay. Nakakabagabag sa’kin ‘yon.

Talagang nagalit ako sa mga kilos ng pastor. Ayaw niyang siyasatin ang pagbabalik ng Panginoong Jesus at nilinlang niya ako para pigilin ako sa pagtanggap ng tunay na daan. Ginamit pa niya ang asawa ko para humadlang at mawala’ng pagliligtas sa’kin ng Diyos. Napakakasuklam-suklam! Naisip ko ang Panginoong Jesus habang inilalantad ang mga Fariseo: “Datapuwa’t sa aba ninyo, mga eskriba at mga Fariseo, mga mapagpaimbabaw! Sapagka’t sinasarhan ninyo ang kaharian ng langit laban sa mga tao: sapagka’t kayo’y hindi na nagsisipasok, at ang nagsisipasok man ay ayaw ninyong bayaang mangakapasok” (Mateo 23:13). Pakiramdam ko, gano’n din ang mga makabagong pastor at elder. Ayaw nilang pakinggan ang tinig ng Diyos at salubungin ang Panginoon, nanlilinlang sila para hadlangan ang mga gustong sumalubong sa Kanya. Gusto nila tayong mapunta sa impyerno, maparusahan at mailibing kasama nila. Sila ang mga balakid natin sa landas patungo sa kaharian. Mga anticristo’t demonyo silang lumalamon ng kaluluwa! Gaya ng sabi ng Makapangyarihang Diyos: “Mayroong mga nagbabasa ng Biblia sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layunin ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa kalooban ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang humahadlang sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila ay tila may ‘mahuhusay na konstitusyon,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (“Lahat ng Taong Hindi Nakakakilala sa Diyos ay mga Taong Sumasalungat sa Diyos” sa Ang Salita ay Nagpapakita sa Katawang-tao). Natanto ko ang hipokrito, galit sa katotohanang diwa ng pastor at mas naging ganado akong sumunod sa Makapangyarihang Diyos. Lagi kong iniidolo ang mga pastor, at hindi ko inakala na itong mga nakakaalam sa Biblia at naglilingkod sa Diyos ay mga anticristo na galit sa katotohanan na humahadlang sa pagpasok natin sa kaharian ng Diyos. Kung ‘di dahil sa paggawa ng Makapangyarihang Diyos sa katawang-tao, paglalantad sa masasamang lingkod at mga anticristo sa mga iglesiang ito, mawawasak ako ng pastor nang hindi ko man lang nalalaman. Sa awa’t kaligtasan ng Diyos ay natanggap ko ang gawain ng Makapangyarihang Diyos!

Matapos ‘yon, sumandal ako sa Diyos at tumayong saksi, at tumigil ang asawa ko sa paghadlang sa’kin. Ngayon, dumadalo ako sa mga pagtitipon kasama ang mga kapatid at ginagawa ang tungkulin ko sa iglesia. Puno ako ng kapayapaan at kagalakan. Salamat sa Makapangyarihang Diyos!


52. Pag-aaral na Tanggapin ang Paggabay at Pamamahala

Ni Lin Yuqian, Tsina

Noong Hunyo 2022, nahalal ako bilang lider ng pangkat na responsable para sa gawaing video. Pagkalipas ng ilang panahon, nasanay na ako sa gawain at nagawa kong subaybayan at maunawaan ang kalagayan ng mga miyembro ng pangkat at ang pag-usad ng gawain. Kahit na kulang pa ako sa aking mga kasanayan, pakiramdam ko ay kaya kong pangasiwaan ang gawain.

Isang araw, nalaman ng lider ang sitwasyon ng gawain ng pangkat. Nagkataong kamakailan ko lang naunawaan ang mga dahilan ng mabagal na pag-usad ng gawain, tulad ng kawalan ng malapit na pagtutulungan sa mga miyembro ng pangkat, mga pagtatalo-talo na nangangailangan ng maayos na komunikasyon at kung saan walang napagkasunduan, na kalaunan ay humantong sa pag-ulit ng gawain at mga pagkaantala sa pag-usad nito, at ilang masalimuot na proseso na nakapagpabagal din sa pag-usad. Matapos maunawaan ang mga sitwasyong ito, nakipagbahaginan ako at itinama ang mga ito, at iniulat ko sa lider ang mga sitwasyong ito. Akala ko, dahil may nagawa akong ilang aktuwal na gawain, pupurihin ako ng lider sa mabuting pagtatrabaho. Pero sa gulat ko, pagkatapos na pagkatapos kong magsalita, tinanong ako ng lider, “Bakit hindi maayos na nagtutulungan ang mga miyembro ng pangkat? Ano ang mga pangunahing problema nila?” Sa pagharap sa tanong na ito, hindi ko alam kung ano’ng isasagot dahil hindi ko talaga nauunawaan ang mga dahilan. Hindi ako sigurado kung saan sila nahihirapan; basta napapansin ko lang sa panlabas na hindi nila kayang magtulungan nang maayos. Pagkatapos, nagtanong pa ang lider ng ilan pang tanong, at hindi ko pa rin nasagot. Sinabi sa akin ng lider pagkatapos, “Pinakikinggan mo lang ba kahit ano ang sabihin sa iyo ng mga kapatid nang hindi inaalam ang ugat ng mga problema mula sa mga iniuulat nila? Kaya mo bang lutasin ang mga problemang gaya nito?” Nang marinig ko ang sinabi ng lider, napahiya ako. Hindi ko maiwasang isipin na, “Hindi ba’t ipinapahiwatig mo na hindi ko alam kung paano lumutas ng mga problema? Ang dating ay parang hindi ko kayang pamahalaan ang gawain.” Pagkatapos, tinukoy ng lider na mababaw ko lang tiningnan ang mga problema at hindi kayang lutasin ang pinag-ugatan ng mga ito, at nag-ugnay ng mga prinsipyo sa pagbabahagi sa akin, tinutulungan ako na maunawaan na sa paggawa ng gawain, kailangang matutuhan ng isang tao kung paano unawain ang mga pangunahin at pinakamahalagang mga isyu. Hindi ako masyadong kumbinsido: ginawa ko ang lahat ng makakaya ko upang tuklasin ang mga problema at makipag-usap sa mga miyembro ng pangkat, at hindi naman ito sa hindi ko alam kung paano pamahalaan ang gawain. Nakabusangot akong tumitig sa kompyuter, ayaw tumingin sa lider. Sa pagtipa, sadya kong nilalakasan ang pagpindot sa keyboard para ilabas ang pagkayamot ko, iniisip na, “Sinabi ito ng lider sa harap ng dalawang katrabaho ko, paano na lang ako titingnan ng iba? Bakit ang mga problema ko lang ang tinukoy niya? Perpekto bang nagagawa ng ibang mga katrabaho ko ang trabaho nila?” Pakiramdam ko, sa mga salita ng lider ay parang hindi pinahahalagahan ang lahat ng mga pagsisikap ko. Habang lalo ko itong naiisip, lalo akong nagagalit. Pakiramdam ko ay naging sobrang higpit sa akin ng lider.

Pagkatapos ng pagpupulong, nakaramdam ako ng matinding pagkapahiya nang muling maalala ang mga puna ng lider. Inakala kong tiyak na iisipin ng mga katrabaho ko na hindi ako magaling sa gawain ko, kaya medyo nainis ako at naisip ko na, “Mula ngayon, hindi ko na pagsusumikapang gawin ang tungkulin ko tutal wala rin namang makakikita nito! Sa susunod na magtanong ang lider, hindi na ako masyadong ganadong sasagot.” Masamang-masama ang loob ko, puno ng galit at pagdaramdam, at naiiyak pa. Kinagabihan, nakabasa ako ng isang pangungusap sa liham na isinulat ng isang katrabaho, “Kung tunay na gusto ng mga kapatid na gampanan nang maayos ang kanilang tungkulin, dapat ay handa silang tanggapin kapag sumusubaybay ang mga lider upang pangasiwaan ang gawain at agarang tinutukoy ang kanilang mga problema at paglihis.” Habang binabasa ang pangungusap na ito, hiyang-hiya ako. Nang maharap sa pangangasiwa at mga payo ng lider, hindi ako nalungkot dahil sa hindi ko nagampanan nang maayos ang tungkulin ko kundi nagalit dahil nagsalita ang lider nang hindi isinaalang-alang ang dangal ko. Sa paanong paraan ako naging isang tao na taos-pusong ginagampanan ang aking tungkulin? Lumapit ako sa Diyos at nanalangin, “Diyos ko, ngayong araw ay tinukoy ng lider ang mga problema ko, at nakaramdam ako ng paglaban. Alam ko na hindi ayon sa Iyong layunin ang saloobing ito, pero anong mga aral ang dapat kong matutuhan, at paano ko dapat pagnilayan at kilalanin ang aking sarili? Nawa’y bigyang-liwanag at gabayan Mo ako.”

Kinaumagahan, nabasa ko ang mga salitang ito ng Diyos: “Isang magandang bagay kung matatanggap mong pangasiwaan, obserbahan, at subukang unawain ka ng sambahayan ng Diyos. Makakatulong ito sa pagtupad mo sa iyong tungkulin, sa pagkakaroon mo ng kakayahang magawa ang iyong tungkulin nang pasok sa pamantayan at para matugunan ang mga layunin ng Diyos. Kapaki-pakinabang at nakakatulong ito sa iyo, nang wala talagang negatibong epekto. Kapag naunawaan mo na ang prinsipyong ito, dapat ba na hindi ka na makaramdam ng paglaban o pagbabantay laban sa pangangasiwa ng mga lider, manggagawa, at mga taong hinirang ng Diyos? Bagama’t paminsan-minsan ay sinusubukan kang unawain ng isang tao, inoobserbahan ka, at pinangangasiwaan ang gawain mo, hindi mo ito dapat personalin. Bakit Ko sinasabi ito? Dahil ang mga gampani waing nasa iyo ngayon, ang tungkuling ginagampanan mo, at anumang gawaing ginagawa mo ay hindi mga pribadong gawain o personal na trabaho ng sinumang tao; may kinalaman ang mga ito sa gawain ng sambahayan ng Diyos at may kaugnayan sa isang bahagi ng gawain ng Diyos. Samakatuwid, kapag may sinumang gumugugol ng kaunting oras para pangasiwaan o obserbahan ka, o umuunawa sa iyo nang malalim, sumusubok na kausapin ka nang masinsinan at tuklasin kung ano ang naging kalagayan mo sa panahong ito, at kapag medyo mabagsik pa kung minsan ang kanilang pag-uugali, at pinupungusan, dinidisiplina, at pinagsasabihan ka nila nang kaunti, lahat ng ito ay dahil tapat at responsable sila sa gawain ng sambahayan ng Diyos. Hindi ka dapat magkaroon ng anumang negatibong saloobin o emosyon tungkol dito. Ano ang ibig sabihin kung kaya mo itong tanggapin kapag pinapangasiwaan, inoobserbahan, at sinusubukan kang unawain ng iba? Na, sa puso mo, tinatanggap mo ang pagsisiyasat susuri ng Diyos. Kung hindi mo tinatanggap ang pangangasiwa, pag-oobserba, at pagtatangka ng mga tao na unawain ka—kung ayaw mong tanggapin ang lahat ng ito—magagawa mo bang tanggapin ang pagsisiyasatsusuri ng Diyos? Ang pagsisiyasatsusuri ng Diyos ay mas detalyado, malalim, at tumpak kaysa kapag sinusubukan ng mga tao na unawain ka; ang mga hinihingi ng Diyos ay mas partikular, mahirap, at malalim. Kung hindi mo matanggap ang pangangasiwa ng mga hinirang na tao ng Diyos, walang kabuluhang mga salita lamang ba ang sinasabi mo na kaya mong tanggapin ang pagsisiyasatsusuri ng Diyos? Para magawa mong tanggapin ang pagsisiyasatsusuri at pagsusuriisiyasat ng Diyos, dapat mo munang tanggapin ang pangangasiwa ng sambahayan ng Diyos, ng mga lider at manggagawa, o ng mga kapatid. … Isang magandang bagay na pinangangasiwaan ng isang lider ang gawain mo. Bakit? Dahil nangangahulugan ito na umaako siya ng responsabilidad para sa gawain ng iglesia; ito ang tungkulin niya, ang responsabilidad niya. Ang magawang tuparin ang responsabilidad na ito ay nagpapatunay na siya ay isang mahusay na lider, isang mabuting lider. Kung bibigyan ka ng ganap na kalayaan at mga karapatang pantao, at magagawa mo ang anumang gusto mo, masusunod ang mga pagnanais mo, at matatamasa ang buong kalayaan at demokrasya, at anuman ang ginawa mo o paano mo man ito ginawa, ang lider ay walang pakialam o hindi nangasiwa, hindi ka kailanman kinuwestiyon, hindi sinuri ang gawain mo, hindi nagsalita nang matuklasan ang mga isyu, at maaaring nanghikayat o nakipagkasundo lang sa iyo, maituturing ba siya na mabuting lider? Malinaw na hindi. Pinipinsala ka ng gayong lider. Kinukunsinti niya ang paggawa mo ng masama, pinapahintulutan kang lumabag sa mga prinsipyo at gawin ang nais mo—tinutulak ka niya patungo sa isang hukay ng apoy. Hindi ito isang lider na responsable at pasok sa pamantayan na lider. Sa kabilang banda, kung nagagawa ng isang lider na regular kang pangasiwaan, tukuyin ang mga isyu sa gawain mo, at maagap kang paalalahanan o sawayin at ilantad ka, at ituwid at tulungan ka sa iyong mga maling paghahangad at paglihis sa maagap na paggampan sa tungkulin mo, at, sa ilalim ng kanyang pangangasiwa, pagsaway, pagtustos, at pagtulong, nagbabago ang mali mong saloobin sa tungkulin mo, nagagawa mong iwaksi ang ilang kakatwang pananaw, unti-unting nababawasan ang sarili mong mga ideya at mga bagay na umuusbong mula sa pagkamainitin ng ulo, at nagagawa mong mahinahong tanggapin ang mga pahayag at pananaw na tama at ayon sa mga katotohanang prinsipyo, hindi ba’t kapaki-pakinabang ito para sa iyo? Napakalaki nga ng mga pakinabang!” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 7). Pinakalma ng mga salita ng Diyos ang puso ko. Napagtanto ko na ayaw ng Diyos na makita akong nagkikimkim ng labis na hinanakit. Sa halip, inaasam ng Diyos na magawa kong payapain ang sarili ko, pagnilayan muna ang mga paglihis at problema sa aking gawain, at tanggapin ang pangangasiwa at paggabay ng lider. Nabasa ko na sinabi ng Diyos na ang mga responsableng lider at manggagawa ay susubaybay at uunawa sa gawain ng bawat isa, tutuklasin ang mga problema at paglihis, at magbibigay ng paggabay at pagtutuwid sa tamang oras. Minsan, maaaring medyo mahigpit ang kanilang saloobin, at may kasama pang pagpuna at pagpupungos. Sa totoo lang, nagiging responsable lang sila sa gawain, at ito ay upang matiyak na nagagawa ito nang maayos. Ito ang dapat gawin ng isang pasok sa pamantayan na lider. Kapag humaharap sa pangangasiwa at paggabay ng lider, ang isang makatwirang tao ay dapat aktibong tanggapin ang mga ito. Gayumpaman, ang unang reaksiyon ko sa mga ito ay ang paglaban, at sinubukan ko pang ipagtanggol ang sarili ko sa puso ko upang hindi mapahiya. Sa paanong paraan ako mayroong tunay na saloobin ng pagtanggap? Habang pinagninilayan ko kung paanong kahahalal ko lang bilang lider ng pangkat at maraming mga pagkukulang, naunawaan ko na ang pangangasiwa, pagtatanong, at paggabay ng lider ay nangangahulugang nagiging responsable siya sa gawain. Tulad noong tinukoy ng lider na mababaw ko lang tiningnan ang mga isyu at hindi ko nauunawaan ang pinag-uugatan ng kawalan ng maayos na pagtutulungan sa mga miyembro ng pangkat, na nagdulot ng hindi ganap na paglutas sa mga problema. Sa masusing pagninilay, napagtanto ko na gayon nga ang nangyari. Mababaw pala ang pamamahala ko sa gawain at hindi ko nilulutas ang ugat ng mga problema, na natural na humantong sa hindi magagandang resulta. Dapat sana ay tinanggap ko nang maluwag sa loob ang paggabay ng lider at hindi lumaban dito o ipinagtanggol ang sarili ko. Nang maisip ko ito, wala na akong naramdaman pang paglaban sa lider. Pagkatapos, naalala ko na sinabi ng Diyos na dapat nating pagnilayan at kilalanin ang ating sarili sa bawat sitwasyong nararanasan natin, at tanging sa ganitong paraan lang tayo magkakaroon ng pag-usad at pagbabago. Kaya, sinadya ko na maghanap ng mga salitang may kaugnayan sa Diyos upang magmuni at magnilay tungkol sa sarili ko, habang tahimik din na nananalangin sa Diyos, hinihiling sa Kanya na bigyang-liwanag at gabayan ako sa pagkilala sa sarili ko.

Isang umaga sa aking mga debosyonal, nabasa ko ang isang sipi sa mga salita ng Diyos: “Kapag itinalaga ng Itaas ang ilang tao sa isang proyekto, lumilipas ang ilang panahon nang wala talagang anumang pag-usad. Hindi nila sinasabi sa Itaas kung ginagawa nila ito, o kung kumusta ito, o kung nagkaroon ba ng anumang nakaaabalang mga paghihirap o problema. Hindi sila nagbibigay ng feedback. Ang ilan sa gawain ay apurahan at hindi maaaring maantala, pero nagmamabagal sila, pinatatagal ito nang mahabang panahon nang hindi tinatapos ang gawain. Dapat nang magtanong ang Itaas. Kapag ginagawa ito ng Itaas, nakararamdam ng matinding pagkahiya ang mga taong iyon mula sa mga pagtatanong, at nilalabanan nila ang mga ito sa kanilang puso: ‘May sampung araw pa lang mula nang itinalaga sa akin ang trabahong ito. Hindi pa nga ako nasasanay, at agad, nagtatanong na ang Itaas. Masyado lang mataas ang hinihingi nila sa mga tao!’ Nandiyan sila, naghahanap ng mga pagkakamali sa mga pagtatanong. Ano ang problema rito? Sabihin mo sa Akin, hindi ba’t talagang normal para sa Itaas na magtanong? Bahagi nito ay ang pagnanais na higit na malaman ang tungkol sa kalagayan ng pag-usad ng gawain, pati na rin ang kung anong mga paghihirap ang nananatiling dapat lutasin; bukod pa riyan, ito ay isang pagnanais na higit pang malaman ang tungkol sa kung anong uri ng kakayahan mayroon ang mga taong itinalaga nila sa gawaing ito, at kung talagang malulutas ng mga ito ang mga problema at magagawa ang trabaho nang maayos. Gustong malaman ng Itaas kung ano talaga ang mga totoong nangyayari, at kadalasan, nagtatanong sila sa gayong mga kaganapan. Hindi ba’t isang bagay iyon na dapat nilang gawin? Nag-aalala ang Itaas na hindi mo alam kung paano lutasin ang mga problema at hindi mo kayang pangasiwaan ang trabaho. Kaya nagtatanong sila. Medyo palaban at nasusuklam ang ilang tao sa gayong mga pagtatanong. Ayaw nilang hayaang magtanong ang mga tao, at hangga’t ginagawa ito ng mga tao, lumalaban sila at may mga pag-aalinlangan, palaging nag-iisip, ‘Bakit palagi silang nagtatanong at naghahanap na mas marami pang malaman? Ito ba ay dahil wala silang tiwala sa akin at minamaliit nila ako? Kung wala silang tiwala sa akin, hindi nila ako dapat gamitin!’ Hindi nila kailanman nauunawaan ang mga pagtatanong at pangangasiwa ng Itaas, sa halip ay nilalabanan ang mga ito. May katwiran ba ang ganitong mga tao? Bakit hindi nila pinahihintulutan ang Itaas na magtanong at mangasiwa sa kanila? Saka bakit sila mapanlaban at mapanuway? Ano ang problema rito? Wala silang pakialam kung epektibo ang pagganap nila sa kanilang tungkulin o kung nakahahadlang ito sa pag-usad ng gawain. Hindi nila hinahanap ang mga katotohanang prinsipyo kapag ginagawa nila ang kanilang tungkulin, sa halip ay ginagawa nila ang anumang gustuhin nila. Hindi nila iniisip ang mga resulta o kahusayan ng gawain, at talagang hindi nila iniisip ang mga interes ng sambahayan ng Diyos, lalong hindi ang kung ano ang nilalayon at hinihingi ng Diyos. Ang pag-iisip nila ay, ‘May sarili akong mga paraan at nakagawian sa paggawa ng aking tungkulin. Huwag masyadong humingi sa akin o maging masyadong detalyado sa paghingi sa akin ng mga bagay-bagay. Sapat na na nagagawa ko ang aking tungkulin. Hindi ako puwedeng masyadong mapagod o magdusa nang sobra.’ Hindi nila nauunawaan ang mga katanungan at mga pagtatangka ng Itaas na malaman ang higit pa tungkol sa kanilang gawain. Ano ang kulang sa kawalan nilang ito ng pang-unawa? Hindi ba’t nawawala rito ang pagpapasakop? Hindi ba’t nawawala rito ang pagpapahalaga sa responsabilidad? Katapatan? Kung tunay silang responsable at tapat sa paggawa ng kanilang tungkulin, tatanggihan ba nila ang mga pagtatanong ng Itaas sa kanilang gawain? (Hindi.) Mauunawaan nila ito. Kung talagang hindi nila ito nauunawaan, iisa lang ang posibilidad: Nakikita nila ang kanilang tungkulin bilang bokasyon nila at kabuhayan nila, at sinasamantala nila ito, itinuturing ang tungkulin na kanilang ginagawa bilang isang kondisyon at pang-negosasyon para makakuha ng gantimpala sa lahat ng oras. Gagawa lang sila ng kaunting prestihiyosong gawain para makalusot sa Itaas, nang walang anumang pagtatangka na tanggapin ang atas ng Diyos bilang tungkulin nila at obligasyon nila. Kaya, kapag nagtatanong ang Itaas tungkol sa kanilang gawain o pinangangasiwaan ito, nagkakaroon sila ng nasusuklam at mapanlaban na balangkas ng pag-iisip. Hindi ba’t ganoon iyon? (Ganoon nga.) Saan nagmumula ang problemang ito? Ano ang diwa nito? Ito ay na mali ang kanilang saloobin sa proyektong gawain. Iniisip lang nila ang kaginhawahan at kasiyahan ng laman, ang kanilang sariling katayuan at karangalan, sa halip na isipin ang pagiging epektibo ng gawain at ang mga interes ng sambahayan ng Diyos. Hindi talaga nila hinahangad na kumilos ayon sa mga katotohanang prinsipyo. Kung mayroon talaga silang kaunting konsensiya at katwiran, mauunawaan nila ang mga pagtatanong at pangangasiwa ng Itaas. Masasabi nila, mula sa puso, ‘Mabuti na lang at nagtatanong ang Itaas. Kung hindi, palagi akong susunod sa sarili kong kalooban, na makahahadlang sa pagiging epektibo ng gawain, o masisira pa nga ito. Nagbabahagi ang Itaas at nagsusuri ng mga bagay-bagay, at talagang nakalutas ito ng mga aktuwal na problema—napakabuting bagay niyon!’ Ipapakita nito sa kanila na maging isang responsableng tao. Natatakot sila na kung gagawin nila ang gawain sa sarili nila, kung nagkaroon ng pagkakamali o aberya, at nagdulot ito ng kawalan sa gawain sa sambahayan ng Diyos na walang paraan para lunasan, iyon ay magiging isang responsabilidad na hindi nila makakayanan. Hindi ba’t pagpapahalaga iyon sa responsabilidad? (Ganoon nga.) Ito ay pagpapahalaga sa responsabilidad, at senyales ito na tinutupad nila ang kanilang katapatan” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Mula sa mga salita ng Diyos, nakita ko na iyong mga tunay na responsable at tapat sa kanilang tungkulin ay masayang tumanggap ng pangangasiwa at paggabay mula sa iba upang mapunan ang kanilang mga kakulangan at maibigay ang pinakamahusay nilang kakayanan sa maayos na paggampan sa kanilang tungkulin. Gayumpaman, iyong mga hindi tapat sa kanilang tungkulin ay laging isinasaalang-alang ang kanilang sariling kahihiyan at katayuan sa bawat sitwasyon. Kapag nangangasiwa o nagtatanong ang iba tungkol sa kanilang gawain, pakiramdam nila ay hindi sila pinahahalagahan ng iba o hindi sila binibigyan ng konsiderasyon, at nagiging mapanlaban at mapanalungat sila, walang ipinapakitang kahit anupamang saloobin ng pagtanggap sa katotohanan. Nang pagnilayan ko kung paano ako tumugon sa pangangasiwa ng lider, hindi ba’t nagpapahiwatig ito na wala akong katapatan? Nang iulat ko sa lider ang sitwasyon ng gawain ko, inakala ko na may nagawa akong ilang aktuwal na gawain, at na magkakaroon siya ng magandang pagtingin sa akin. Pero sa hindi inaasahan, natuklasan ng lider ang maraming problema sa gawaing sinusubaybayan ko at tinukoy na ang nakita ko lang ay ang mabababaw na isyu at hindi ko naunawaan ang mga ugat na problema upang makapagbahagi at malutas ang mga ito. Pakiramdam ko ay pinawawalang-saysay ng lider ang gawain ko, at naging mapanlaban ako at hindi nasiyahan. Lalo na nang maisip ko kung paanong mahigpit na tinanong ng lider ang gawain ko sa harap ng aking mga katrabaho at tinukoy ang aking mga problema at napahiya ako at nagalit nang husto. Sa puso ko ay patuloy kong ipinagtatanggol at binibigyang-katwiran ang sarili ko, sinusubukang hindi mapahiya, at naghinanakit pa. Sa katunayan, ang pangangasiwa at paggabay ng lider ay para tulungan akong magampanan nang maayos ang tungkulin ko, na kapaki-pakinabang para sa gawain ng iglesia. Pero wala akong kahit anong saloobin ng pagtanggap at pakiramdam ko pa nga ay sinasadya ng lider na maliitin at hamakin ako. Tanging ang kahihiyan at katayuan ko lang ang iniintindi ko, nang hindi man lang isinasaalang-alang ang gawain sa sambahayan ng Diyos. Hindi ako naging isang tao na tapat sa pagtupad ng kanyang tungkulin. Bukod pa rito, lubos akong naging mapagmataas at mapagmagaling, laging iniisip na ang gawaing nasa responsabilidad ko ay medyo maayos naman, at hindi kasingsama tulad ng sinabi ng lider. Kaya’t naging napakamapanlaban ko at sinasalungat ko ang may mabuting layuning paggabay at tulong ng lider, nang walang kahit anong saloobin ng paghahanap o pagtanggap. Talagang naging sobrang mapagmagaling at mapagmatigas ako, na nagbubunyag ng satanikong disposisyon ng pagtutol sa katotohanan. Paano ko matatanggap ang katotohanan at makakamit ito kung hindi ko man lang matanggap ang normal na paggabay ng iba habang ginagawa ko ang aking tungkulin? Matapos mapagtanto ang mga bagay na ito, sinuri ko ang mga isyung tinukoy ng lider, at sa tuwing tinatalakay namin ng mga miyembro ng pangkat ang tungkol sa gawain, sadya kong pinag-iisipan nang mabuti ang kalikasan at ugat ng mga problema na lumitaw. Pagkatapos ay tinutukoy ko ang mga solusyon sa mga tunay na isyung ito. Sinabi nila na ang ganitong uri ng pagbabahaginan ay epektibo at maaaring makalutas ng ilang mga problema. Nagpasaya sa akin ang makita ang resultang ito. Minsan, may mga bahagi pa rin sa gawain ko na hindi ko lubusang napag-isipan, at ang mga ito ay tinutukoy sa akin ng lider. Sadya akong tumanggap, nagbago, at nagkaroon ng kaunting pagpasok, at unti-unti kong naramdaman na may natutuhan ako.

Kinalaunan, naatasan akong pangasiwaan ang gawain ng ilan pang pangkat. Pagkalipas ng ilang buwan, isang araw ay tinanong ako ng lider tungkol sa sitwasyon ng gawain. May ilang detalye na hindi ko maipaliwanag nang malinaw. Pagkatapos ay mahigpit na sinabi sa akin ng lider, “Medyo matagal ka nang responsable sa mga pangkat na ito, pero ni hindi mo alam ang mga detalyeng ito. Hindi ba’t ito ay pagiging iresponsable at hindi paggawa ng aktuwal na gawain?” Nang marinig ko ang mga salita ng lider, naramdaman kong uminit ang mukha ko sa pagkapahiya. Kahit na alam kong nagsasabi ng totoo ang lider, nahirapan pa rin akong tanggapin ito, nag-aalala ako na mayroong masamang pananaw ang lider sa akin at sa kung ano ang iisipin ng mga katrabaho ko tungkol sa akin. Ngunit pagkatapos ay naalala ko ang mga salita ng Diyos na nabasa ko ilang panahon na ang nakararaan: “Kung mayroon talaga silang kaunting konsensiya at katwiran, mauunawaan nila ang mga pagtatanong at pangangasiwa ng Itaas. Masasabi nila, mula sa puso, ‘Mabuti na lang at nagtatanong ang Itaas. Kung hindi, palagi akong susunod sa sarili kong kalooban, na makahahadlang sa pagiging epektibo ng gawain, o masisira pa nga ito. Nagbabahagi ang Itaas at nagsusuri ng mga bagay-bagay, at talagang nakalutas ito ng mga aktuwal na problema—napakabuting bagay niyon!’ Ipapakita nito sa kanila na maging isang responsableng tao” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Habang pinagbubulayan ko ang mga salita ng Diyos, unti-unting napayapa ang puso ko. Ang mga pagtatanong ng lider sa gawain ko ay dahil sa kanyang responsabilidad para sa gawain; ako ang hindi nakaganap ng aktuwal na gawain. Anong dahilan ang mayroon ako para lumaban sa pagpuna at pagpupungos ng iba? Patuloy akong nag-aalala para sa kahihiyan ko, hindi ba’t sa ganito ay sinusubukan ko pa ring ipagtanggol ang sarili ko? Hindi ba’t sa ganito ay inuuna ko pa rin ang kahihiyan ko, bago ang gawain ng sambahayan ng Diyos? Kung iisipin, dahil ako ang responsable para sa gawain ng mga pangkat na ito, dapat ako ang may responsabilidad na akuin ang gawain. Pero ngayon, nang detalyado nang tinanong ng lider ang gawain, naging malinaw na hindi ko nauunawaan ang mga detalye ng mga gampaning ito at na wala akong ginawang aktuwal na gawain. Pero gusto ko pa ring hindi mapahiya at ayaw ko na isiwalat o punahin ako ng iba. Hindi ba’t ito ay hindi pa rin pagtanggap sa katotohanan? Nang mapagtanto ko ito, nakaramdam ako ng kaunting pagsisisi sa sarili at handa akong tanggapin ang paggabay ng lider upang itama ang mga problema ko. Pagkatapos, nagsimula akong magkusang makibahagi sa gawain ng pangkat at aktuwal na maunawaan ang mga tiyak na sitwasyon ng bawat aspekto nito. Ipinabatid ko sa mga miyembro ng pangkat ang mga problemang natukoy ko, at ipinahayag din nila ang pagpayag na agad na lutasin ang mga isyung ito. Sa pamamagitan ng aktuwal na pakikilahok sa gawain, marami akong natutuhan. Maingat kong pinagbulayan ang mga problemang umiral sa gawain at kalaunan ay nakaisip ako ng ilang ideya. Mas naging magaan ang pakiramdam ko sa pagsasanay sa ganitong paraan.

Sa pamamagitan ng karanasang ito, napagtanto ko na ang pagtanggap sa pangangasiwa at paggabay sa paggawa ng tungkulin ng isang tao ay isang saloobin ng pagiging responsable sa gawain ng iglesia. Marami pang mga paglihis at kapintasan sa aking tungkulin na nangangailangan ng pangangasiwa at paggabay ng lider. Kung aasa lang ako sa sarili ko, hindi ko magagampanan nang maayos ang maraming gampanin at maaaring makaantala pa sa gawain ng iglesia. Ang pangangasiwa at paggabay ng lider sa gawain ko ay hindi para gawing mahirap ang mga bagay para sa akin. Sa kabilang banda, ang mga ito ay kapaki-pakinabang sa akin para magampanan ko nang maayos ang tungkulin ko at makapagnilay at malaman ang mga kakulangan at kahinaan ko. Ngayon, kaya ko nang pakitunguhan nang tama ang pangangasiwa at paggabay mula sa mga kapatid at handa akong tanggapin ang mga ito, magnilay sa aking sarili, at iwasto ang aking mga paglihis.


53. Mga Pagpipilian sa Isang Mapanganib na Kapaligiran

Ni Xin Ming, Tsina

Pasado alas-10 ng gabi noong Abril 15, 2022, nakatanggap ako ng sulat mula sa lider na nagsasabing apat na kapatid mula sa iglesia sa bayang pinanggalingan ko ang naaresto. Nang makita ko ang mga pamilyar na pangalang ito, nabagabag ako nang husto sa aking puso. Nakasama ko na noon sa pagganap ng tungkulin ang isa sa mga sister, at pareho na kaming naimbestigahan ng mga pulis noon sa pamamagitan ng telepono. Madadawit din kaya ako sa pagkakaaresto niya? Nakaramdam ako ng kaunting takot. Pagkatapos, nabalitaan ko na lima pang kapatid ang naaresto, ang dalawa sa kanila ay mga lider ng iglesia. Noong tanghali ng ika-21, nakatanggap ako ng isa pang sulat mula sa lider na nagsasabing nawalan na sila ng komunikasyon sa iglesia sa bayang pinanggalingan ko at tinanong niya ako kung maaari ba akong bumalik doon para alamin ang sitwasyon, tingnan kung nasa panganib ba ang mga nakatagong aklat ng mga salita ng Diyos, at tingnan kung maaari ko bang ilipat ang mga ito sa ibang lugar. Pagkabasa ko ng sulat, nag-alala talaga ako nang husto. Kung masasamsam ng mga pulis ang mga aklat ng mga salita ng Diyos, magiging malaki itong kawalan. Ngunit sampung taon na ang nakararaan nang lisanin ko ang lokal na iglesia at hindi ko alam kung saan ba nakatago ang mga aklat. Bigla kong naisip ang nanay ko na palaging naroroon sa iglesia at malamang na alam niya ang sitwasyon. Pero isang makasariling kaisipan ang bigla na lang umusbong sa puso ko: “Kung sasabihin ko na kayang hanapin ng nanay ko ang bahay na kinaroroonan ng mga aklat, tiyak na isasaayos ng lider na pabalikin ako roon. Napakahigpit pa naman ng ginagawang panghuhuli ngayon ng Partido Komunista; kung babalik ako roon ngayon, hindi ba’t malalagay lang ako sa panganib? Kung maaaresto ako at makukulong, makakayanan ko kaya ang pagpapahirap? Maisip ko pa lang ang mga eksenang pinapahirapan ng mga pulis ang mga kapatid pagkaraan nilang maaresto ay natatakot na ako. Mas mabuti pang manatili na lang ako rito; masyadong mapanganib na bumalik!” Nang maisip ko ito, hindi ako sumagot kaagad sa lider na pumapayag akong bumalik. Pero bigla kong naisip kung paanong, sa loob ng maraming taon, ay tinamasa ko ang maraming biyaya mula sa Diyos at ang pagtutustos ng katotohanan nang wala man lang masyadong nagagawa para sa Diyos. Lalo na ngayon, hindi masyadong nagbunga ang mga pagsisikap ko sa pagganap ng aking mga tungkulin, at madalas akong namuhay ayon sa tiwali kong disposisyon. Masyado nang malaki ang pagkakautang ko sa Diyos. Ngayong naaresto at nawalan na ng komunikasyon ang maraming kapatid mula sa iglesia sa bayang pinanggalingan ko, hindi ako puwedeng maghintay na lamang at manuod, at hindi rin ako makakapayag na makuha ng malaking pulang dragon ang mga aklat ng mga salita ng Diyos. Sa pagkakataong ito, sumagi sa isip ko ang isang linya mula sa isang himno: “Dumating na ang panahon upang ipakita ang ating katapatan sa Diyos; magdurusa tayo sa pagpapatotoo sa Kanya.” Umaasa ang Diyos na sa mga panahon ng panganib at kagipitan, magagawa kong unahin ang mga interes ng sambahayan ng Diyos. Pero natatakot akong maaresto kung babalik ako roon, at ang iniisip ko lang ay ang sarili kong mga interes. Wala talaga akong katapatan sa Diyos, masyado akong makasarili! Nang maharap ang iglesia sa pag-uusig at kagipitan, sarili ko lamang ang iniintindi ko. Wala talaga akong kakonse-konsensiya! Nang kailanganin ako ng gawain ng iglesia, kung hindi ako maninindigan ngayon, siguradong makokonsensiya ako at pagsisisihan ko ito nang husto kalaunan. Hindi na ako puwedeng magpakaduwag; kailangan kong gawin ang lahat ng magagawa ko para protektahan ang mga aklat ng mga salita ng Diyos. Nang mapagtanto ko ito, sumulat kaagad ako sa lider, sinabi ko sa kanya na maaari akong bumalik at hanapin ang nanay ko para maunawaan ang sitwasyon.

Pagkaraan nito, pinuntahan ako ng lider at nakipagbahaginan siya nang detalyado sa akin kung paano ako makikipagtulungan sa sandaling makabalik na ako sa aming lugar. Paulit-ulit niya akong hinimok na huwag kontakin nang direkta ang mga kapatid sa iglesia o ang nanay ko kapag nakabalik na ako roon, dahil walang kasiguraduhan kung sila ba ay minamanmanan ng mga pulis. Sinabihan niya rin ako na alamin ko muna kung ligtas ba ang nanay ko bago ako makipagkita sa kanya para pag-usapan ang mga aklat ng mga salita ng Diyos. Noong panahong iyon, kinakabahan at natatakot ako. Natatakot akong maaresto ng mga pulis, at kinakabahan ako dahil hindi ko pa nararanasang malagay sa ganitong sitwasyon noon at hindi ko alam kung makakaya ko bang harapin ito nang maayos. Nang makaalis na ang lider, nagmadali akong magbasa ng mga salita ng Diyos. Sabi ng Diyos: “Hindi ka dapat matakot sa ganito at ganyan; gaano man karaming hirap at panganib ang maaari mong harapin, kaya mong manatiling hindi natitinag sa Aking harapan, hindi nahahadlangan ng anumang balakid, upang ang Aking kalooban ay maisagawa nang walang sagabal. Ito ang iyong tungkulin…. Kailangan mong tiisin ang lahat; para sa Akin, kailangan mong maging handang bitawan ang lahat ng pag-aari mo at gawin ang lahat ng iyong magagawa upang sumunod sa Akin, at maging handang magbayad ng anumang halaga. Ngayon ang panahon na susubukin kita: Ihahandog mo ba ang iyong katapatan sa Akin? Makasusunod ka ba sa Akin hanggang sa dulo ng daan nang may katapatan? Huwag matakot; sa suporta Ko, sino ang makakahadlang sa daang ito? Tandaan ito! Huwag kalimutan! Ang lahat ng nagaganap ay sa pamamagitan ng Aking kabutihang-loob, at ang lahat ay nasa ilalim ng Aking pagmamasid. Masusunod mo ba ang Aking salita sa lahat ng sinasabi at ginagawa mo? Kapag ang mga pagsubok ng apoy ay sumapit sa iyo, luluhod ka ba at tatawag? O yuyukod ka ba at hindi na kakayaning sumulong?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Nang mabasa ko ang mga salitang ito ng Diyos, na nagsasabing: “Ngayon ang panahon na susubukin kita: Ihahandog mo ba ang iyong katapatan sa Akin?” “Kapag ang mga pagsubok ng apoy ay sumapit sa iyo, luluhod ka ba at tatawag? O yuyukod ka ba at hindi na kakayaning sumulong?” pakiramdam ko ay parang malinaw na sinasabi sa akin ng Diyos na inilatag Niya ang mga kasalukuyang sitwasyon, na pagsubok ito para sa akin. Pakiramdam ko ay masusing sinisiyasat ng Diyos ang puso ko para tingnan kung uunahin ko ba ang sarili kong mga interes at kung matatakot at uurong ba ako sa panahon ng pag-uusig at kagipitan, o kung uunahin ko ba ang mga interes ng sambahayan ng Diyos at ililipat ko nang ligtas sa ibang lugar ang mga aklat ng mga salita ng Diyos. Pakiramdam ko rin ay umaasa ang Diyos na makakaganap sana ako nang mabuti. Ayaw kong biguin ang layunin ng Diyos, ni maging duwag na ang iniisip lang ay ang sarili kong kaligtasan, kaya agad akong lumuhod at nanalangin sa Diyos, “Diyos ko, masyadong mababa ang tayog ko; hindi pa ako kailanman nakaranas ng gayong mga sitwasyon noon, at lubha akong kinakabahan, natatakot na baka hindi ko magampanan nang maayos ang tungkuling ito. Diyos ko, pakigabayan Mo nawa ako at tulungan Mo ako na pakalmahin ang puso ko.” Pagkaraang makapanalangin, mas napanatag ang loob ko.

Pasado alas-8 na ng gabi nang makarating ako sa aming bayan. Habang naglalakad sa kalsada, hindi ako mapalagay, hindi ko alam kung ano na ang lagay ng mga kapatid, kung ligtas ba ang mga aklat ng mga salita ng Diyos, at kung may mangyayari ba sa akin na anumang sakuna. Sa puso ko, patuloy akong nakiusap sa Diyos na tulungan akong mapanatiling kalmado ang puso ko. Nang makarating na ako sa may pintuan ng nakababata kong kapatid, nag-atubili ako, dahil alam kong tutol ang kapatid ko sa aking pananalig sa Diyos. Nang pumanaw sa sakit ang tatay ko, hindi ako bumalik, at harap-harapang sinabi sa akin ng kapatid ko na, “Mula ngayon, hindi na kita kapatid.” Hindi ko alam kung tutulungan niya ako. Nabalutan na naman ng tensyon ang puso ko, at ilang minuto akong nanatiling nakatayo sa may pasilyo, walang lakas ng loob na pumasok. Tahimik akong nanalangin sa puso ko, at unti-unting mas napanatag ang loob ko at nagkaroon ako ng lakas ng loob na kumatok sa pinto. Laking gulat ko na hindi nagpakita ng anumang galit ang kapatid ko. Napag-alaman ko rin mula sa kanya na ligtas sa ngayon ang nanay ko. Noong araw na maaresto ang mga kapatid, nagkataon namang papalipat na siya sa isang bagong lugar, at ngayon walang nakakaalam kung saan siya naroroon. Pinuntahan ko kaagad ang nanay ko. Naisip ko, “Pitong taon na nanirahan ang nanay ko sa dati niyang bahay, at alam ng lahat ng kapatid sa iglesia kung saan siya nakatira. Napakadali lang kung tutuusin para sa mga pulis na mahanap siya, kaya mabuti na lang at lumipat na siya ng bahay—dahil kung hindi, baka hindi ko na siya nakontak. Hindi ba’t pamamatnugot at pagsasaayos ng Diyos na makalipat nang mas maaga ang nanay ko?” Sa pagkakataong ito, naramdaman kong napakababa ng tayog ko, at na wala akong kahit kaunting pananalig sa Diyos. Noong umpisa, hindi ako naglakas-loob na bumalik, sa takot na baka maaresto ako at na baka hindi ko mahanap ang bahay kung saan nakalagak ang mga aklat. Ngayon nakita ko na isinaayos ng Diyos ang lahat. Nang makita ko ang pagiging makapangyarihan sa lahat at ang kataas-taasang kapangyarihan ng Diyos, nagkaroon ako ng pananalig. Sinabi ng nanay ko na may alam siyang apat na bahay kung saan inilagak ang mga aklat ng mga salita ng Diyos dalawang taon na ang nakararaan, pero hindi niya alam kung may mga naging pagbabago na ba ngayon. Isang sister na nagngangalang Li Han ang namamahala sa bagay na ito, at mas mainam na sa kanya kumuha ng impormasyon. At saka, kung si Li Han ang magpapakilala sa amin, pagtitiwalaan kami ng mga nangangalaga sa mga aklat. Naisip ko, “Ang bahay ni Li Han ay isang tindahan, at alam ito ng halos lahat ng naarestong kapatid. Kung minamanmanan siya ng mga pulis, hindi kaya maaaresto rin kami ng nanay ko?” Ang mga pulis na iyon ay mga diyablong nananakit ng mga tao. Ang ilan sa mga inarestong kapatid ay binanlian ng kumukulong tubig, ang ilan ay hinubaran at kinuryente sa iba’t ibang bahagi ng kanilang katawan gamit ang mga batutang pangkuryente, at ang iba ay pinosasan at ibinitin nang patiwarik. Isipin ko lang ang malulupit na eksenang ito ay nangangatog na ako. Naisip ko na, “Kung maaaresto ako, hindi ba’t kakailanganin ko ring tiisin ang ganitong uri ng pagpapahirap? Kung babarilin nila ako at papatayin agad, ayos lang sana iyon, at mamamatay ako nang hindi na masyadong naghihirap. Baka maging martir pa ako, at maligtas ang kaluluwa ko. Pero ang mga diyablong ito ay ubod ng sama at malulupit. Pinipilit nila ang mga naarestong kapatid na itatwa ang Diyos at ipagkanulo ang mga lider ng iglesia at ang mga pondo ng iglesia. Kung tatanggi ang mga kapatid na magsalita, isasailalim sila sa iba’t ibang uri ng pagpapahirap, at kung hindi pa rin sila magsasalita, ikukulong at papahirapan sila ng mga ibang bilanggo. Gumagamit ang mga pulis ng iba’t ibang uri ng malulupit na pamamaraan, tunay ngang ginagawa nilang parang impiyerno sa lupa, kung saan ang mga tao ay hindi maaaring mabuhay ni mamatay at magdurusa sila ng matinding hirap! Hindi ako masyadong nakaranas ng pagdurusa sa buhay ko, at kahit sakit ng ulo lang o lagnat ay hindi na talaga ako mapakali. Paano ko kakayanin ang ganoong di-makataong pagpapahirap? Matanda na rin ang nanay ko, at kung maaaresto pa siya, magdurusa siya nang husto kahit pa nga hindi siya mamatay.” Nang maisip ko ito, sinabi ko sa nanay ko, “Kung minamanmanan ng mga pulis si Li Han, baka maaresto rin tayo. Sa tingin ko, hindi tayo dapat makipag-ugnayan kay Li Han.” Pagkarinig nito, hindi na ipinagpilitan pa ng nanay ko ang tungkol sa bagay na ito.

Gabing-gabi na nang matapos ang aming pag-uusap tungkol dito, at nang nakahiga na ako sa kama, hindi ako makatulog, iniisip na, “Hindi naman alam ng nanay ko kung saan mismo nakatago ang mga aklat, at kung bigla-bigla na lang kaming pupunta roon, ganoon lang bang kadali na ibibigay sa amin ng mga katiwalang pamilya ang mga aklat? Mas mainam nang makipag-ugnayan kami kay Li Han.” Napagtanto ko na ang pag-aatubili kong kontakin si Li Han ay dahil natatakot akong madawit dito at pinoprotektahan ko pa rin ang sarili kong mga interes, kaya hinanap ko kaagad ang mga salita ng Diyos para lutasin ang kalagayan ko. Nabasa ko ang sipi na ito mula sa mga salita ng Diyos: “Ang mga anticristo ay lubhang makasarili at kasuklam-suklam. Wala silang tunay na pananalig sa Diyos, lalong wala silang katapatan sa Diyos; kapag nahaharap sila sa isyu, sarili lamang nila ang kanilang pinoprotektahan at iniingatan. Para sa kanila, wala nang mas mahalaga pa kaysa sa sarili nilang seguridad. Hangga’t maaari silang mabuhay at hindi maaaresto, wala silang pakialam kung gaano kalaki ang pinsalang naidulot sa gawain ng iglesia. Labis na makasarili ang mga taong ito, hindi man lang nila iniisip ang mga kapatid, o ang gawain ng iglesia, sariling seguridad lamang nila ang kanilang iniisip. Sila ay mga anticristo. Kaya, kapag may gayong mga pangyayari sa mga tapat sa Diyos at sa may tunay na pananalig sa Diyos, paano nila hinaharap ito? Paanong naiiba sa ginagawa ng mga anticristo ang kanilang ginagawa? (Kapag nangyayari ang mga gayong bagay sa mga tapat sa Diyos, mag-iisip sila ng kahit anong paraan para mapangalagaan ang mga interes ng sambahayan ng Diyos, para maiwasan ang mga kawalan sa mga handog ng Diyos, at gagawa sila ng mga kinakailangang pagsasaayos para sa mga lider at manggagawa, at sa mga kapatid, upang mabawasan ang mga kawalan. Samantala, sinisiguro muna ng mga anticristo na protektado ang kanilang sarili. Hindi sila nag-aalala sa gawain ng iglesia o sa seguridad ng mga hinirang ng Diyos, at kapag nahaharap sa mga pang-aaresto ang iglesia, nagreresulta ito sa kawalan sa gawain ng iglesia.) Tinatalikuran ng mga anticristo ang gawain ng iglesia at ang mga handog ng Diyos, at hindi nila isinasaayos na pangasiwaan ng mga tao ang mga naiwang pinsala. Katulad ito ng pagpapahintulot sa malaking pulang dragon na kamkamin ang mga handog ng Diyos at ang Kanyang mga hinirang. Hindi ba’t isa itong lihim na pagkakanulo sa mga handog ng Diyos at sa Kanyang mga hinirang? Kapag malinaw na alam ng mga tapat sa Diyos na mapanganib ang isang kapaligiran, hinaharap pa rin nila ang panganib ng paggawa sa gawain ng pangangasiwa sa mga naiwang pinsala, at sinisikap nilang panatilihing kakaunti lang ang mga kawalan sa sambahayan ng Diyos bago sila mismo ang umatras. Hindi nila inuuna ang kanilang sariling seguridad. Sabihin mo sa Akin, sa buktot na bansang ito ng malaking pulang dragon, sino ang makatitiyak na walang anumang panganib sa pananampalataya sa Diyos at sa paggawa ng isang tungkulin? Anuman ang tungkuling akuin ng isang tao, may nakapaloob na panganib dito—gayumpaman, ang pagganap sa tungkulin ay iniatas ng Diyos, at habang sinusunod ang Diyos, dapat akuin ng isang tao ang panganib sa paggawa ng kanyang tungkulin. Dapat gumamit ng karunungan ang isang tao, at kailangan niyang gumamit ng mga hakbang para matiyak ang kanyang seguridad, ngunit hindi niya dapat unahin ang pansarili niyang seguridad. Dapat niyang isaalang-alang ang layunin ng Diyos, unahin ang gawain ng sambahayan ng Diyos, at unahin ang pagpapalaganap ng ebanghelyo. Ang pagkumpleto sa atas ng Diyos sa kanila ang pinakamahalaga, at ito ang prayoridad. Pangunahing prayoridad ng mga anticristo ang kanilang personal na seguridad; naniniwala sila na walang anumang kinalaman sa kanila ang iba pang bagay. Wala silang pakialam kapag may nangyayari sa ibang tao, kahit sino man ito. Hangga’t walang masamang nangyayari sa mismong mga anticristo, panatag ang pakiramdam nila. Wala silang anumang katapatan, na natutukoy sa kalikasang diwa ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Pagkatapos kong mabasa ang mga salita ng Diyos, nabagabag at nabalisa ako nang husto, iniisip ko na hinahatulan ako ng mga salita ng Diyos. Ang disposisyong ibinunyag ko ay parang gaya lang ng sa mga anticristo. Kapag nahaharap sa panganib at kagipitan, ang isinasaalang-alang lang ng mga anticristo ay ang sarili nilang kaligtasan at kung paano poprotektahan ang kanilang sarili, hindi sila nagpapakita ng katapatan sa Diyos at ipinagwawalang-bahala nila ang mga interes ng sambahayan ng Diyos at ang kaligtasan ng mga kapatid. Sobra silang makasarili at kasuklam-suklam. Ngayong nahaharap ang iglesia sa mga pang-aaresto, ang protektahan ang mga aklat ng mga salita ng Diyos ang pinakamahalagang gampanin sa panahong ito ng panganib, at isang bagay ito na dapat gawin ng sinumang may konsensiya at pagkatao. Sa kritikal na puntong ito, ang iniintindi ko lamang ay ang maingatan ang sarili ko, hindi ko isinasaalang-alang kung paano ko ligtas at maingat na maililipat sa ibang lugar ang mga aklat. Nasaan ang katapatan ko sa Diyos? Kung magpapadalus-dalos ako, kung hindi ko mahahanap ang mga pinaglagakang bahay, o kung hindi nila ibibigay ang mga aklat sa amin, maaantala nito ang paglilipat ng mga aklat sa ibang lugar. Kung makukumpiska ng mga pulis ang mga aklat na ito dahil sa hindi nailipat ang mga ito sa tamang panahon, mananagot ako! Ang mga salita ng Diyos ang siyang nagtutustos sa buhay ng tao. Para maunawaan ang katotohanan, kilalanin mo ang iyong sarili, iwaksi mo ang mga tiwaling disposisyon, at kamtin mo ang kaligtasan, walang magagawa ang isang tao kung wala ang mga salita ng Diyos. Mas mahalaga pa nga ang mga salita ng Diyos kaysa sa buhay ng tao. Ibinubuwis ng mga kapatid ang kanilang mga buhay para maihatid ang mga salita ng Diyos sa iglesia nang sa gayon, mas maraming tao ang makabasa ng mga ito, makaunawa sa katotohanan, at makatamo sa pagliligtas ng Diyos. Tiyak na ibubuwis ng mga taong taos-pusong sumasampalataya sa Diyos ang kanilang buhay para protektahan ang mga aklat ng mga salita ng Diyos, pero sa napakahalagang sandaling ito, ang iniisip ko lang ay ang protektahan ang sarili ko. Habang lalo ko itong naiisip, lalo ko namang nararamdaman na wala talaga akong pagkatao. Naalala ko rin si Pedro, na nagtiis ng maraming pagdurusa at nabilanggo pa nga habang gumagawa at pinapastol ang iglesia para sa Panginoon. Sa panahon ng huling pang-uusig ng emperador ng Roma sa mga Kristiyano, nakatakas na mula sa lungsod si Pedro. Nang magpakita ang Panginoong Jesus Mismo kay Pedro, naunawaan ni Pedro na ang ibig sabihin nito ay gusto ng Panginoong Jesus na mapako siya sa krus, kaya nagpasakop siya at nagbalik sa Roma, kung saan sa bandang huli ay ipinako siya sa krus nang patiwarik, na nagpapatotoo ng matinding pagmamahal sa Diyos. Bagama’t hindi ako maikukumpara kay Pedro, ipinagkatiwala sa akin ng iglesia ang gampaning ito, at ito ay responsabilidad at tungkulin ko. Marapat lamang na magpakatapat ako sa Diyos, unahin ang mga interes ng sambahayan ng Diyos, makipagtulungan sa anumang paraan na kaya ko, at pagbutihin ang aking trabaho. Nang mapagtanto ko ito, nanalangin ako sa Diyos nang may pagsisisi.

Maaga pa kinabukasan, tinawagan ko ang isang sister para makausap si Li Han, at makipagkita sa kanya. Nang makita kami ni Li Han, sinabi niya nang may pag-aalala, “Ang isa sa mga taong naaresto ay naging isang Hudas. Ngayon isang sister mula sa isang katiwalang pamilya ang naaresto, at nasa panganib din ang iba pang mga pamilya. Umaasa kami na sana makarating ka kaagad at mailipat mo agad ang mga aklat.” Pagkarinig ko sa mga salita ni Li Han, napagtanto ko ang bigat ng sitwasyon at lalo pa akong nag-alala. Agad akong sumama kay Li Han para matukoy ang iba pang mga bahay na tagapag-ingat. Naging lubhang maingat kami sa daan, walang-tigil na inoobserbahan ang aming paligid, at patuloy akong nanalangin sa aking puso. Pagkatapos matukoy ang mga pamilya, nagpatawag ako ng sasakyan para maisakay at mailipat ang mga aklat. Laking gulat ko nang makarating na kami sa highway, nakita naming napakahigpit ng ginagawang pagsisiyasat ng mga pulis. Bawat sasakyan ay iniinspeksiyon nang ilang minuto bago ito paraanin, at may ilang opisyal ng kapulisan na nangmamando ng trapiko sa malapit. Nang makita ko ang sitwasyon, kinabahan na naman ako. Kung mahuhuli kami, hindi namin maililipat ang mga aklat. Patuloy akong nanalangin sa Diyos sa aking puso. Naalala ko ang mga salita ng Diyos na nagsasabing: “Ang anuman at ang lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito may kataas-taasang kapangyarihan ang Diyos sa lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Tunay ngang ang mga nabubuhay at di-nabubuhay ay kapwa nasa ilalim ng kataas-taasang kapangyarihan at pagsasaayos ng Diyos, at ang mga kaisipan at ideya ng mga hindi sumasampalataya sa Diyos ay nasa ilalim din ng Kanyang kontrol. Nasa mga kamay ng Diyos kung makakaraan ba kami ngayon nang walang problema, at kailangan kong manalig. Noong sandaling iyon, pinahinto ang aming sasakyan para sa inspeksiyon. Laking gulat ko na lang na kilala pala ng inspektor ang kapatid na nagmamaneho ng sasakyan at pinaraan na kami nang hindi na iniinspeksiyon. Nakita ko ang proteksiyon ng Diyos.

Pagkatapos nito, nagnilay-nilay ako sa aking sarili, iniisip na, “Bakit ba ako takot na takot na maaresto? Kung hindi ko lulutasin ang isyung ito, malamang na bumagsak na lang ako.” May nakita akong isang sipi ng mga salita ng Diyos: “Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa kasiyahan ng isang matiwasay na buhay-pamilya, at hindi mo dapat iwala ang dangal at integridad ng buong buhay mo alang-alang sa pansamantalang kasiyahan. Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan. Kung namumuhay ka ng gayong isang di-mahalaga at makamundong buhay, at wala kang anumang layong hahangarin, hindi ba’t pag-aaksaya ito sa iyong buhay? Ano ba ang iyong makakamtan mula sa ganitong paraan ng pamumuhay? Dapat mong talikuran ang lahat ng kasiyahan ng laman alang-alang sa isang katotohanan, at hindi mo dapat itapon ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Pagkatapos mabasa ang mga salita ng Diyos, napagtanto ko na ang pagdurusa para sa katotohanan ay ang pinakamahalagang bagay. Sa pamamagitan lamang ng paghihirap na matatamo ng isang tao ang katotohanan. Tingnan mo na lang, halimbawa, ang mga kapatid na nagtiis ng pagpapahirap. Naranasan nila ang pagpapahirap at di-makataong pang-aabuso, pero nagkaroon sila ng tunay na pagkaunawa at pagkamuhi sa pangit na mukha at masamang diwa ng Partido Komunista, at lalong tumibay ang kanilang mga puso sa pagsunod sa Diyos. Ang ilang kapatid, nang nasa bingit na ng kamatayan, ay tumawag sa Diyos at nasaksihan ang Kanyang kamangha-manghang proteksyon, nagkaroon sila ng totoong pagkaunawa sa pagkamakapangyarihan-sa-lahat at kataas-taasang kapangyarihan ng Diyos at nagkaroon sila ng tunay na pananalig. Bagama’t nagdusa sila nang matindi, nagbigay sila ng mga patotoo na nagtagumpay laban kay Satanas. Ang lahat ng bagay na ito ay hindi matatamo sa isang komportableng kapaligiran; lubhang naging makahulugan ang kanilang pagdurusa! Hindi ko naunawaan ang katotohanan o nalaman ang halaga at kabuluhan ng pagdurusa, laging natatakot sa pagdurusa ng laman at iniiwasan ang mga kapaligirang inilatag ng Diyos para sa akin. Hindi ba’t ito ay pagiging bulag at mangmang ko? Naisip ko rin ang sipi na ito mula sa mga salita ng Diyos: “Bilang mga miyembro ng sangkatauhan at tapat na mga Kristiyano, pananagutan at obligasyon nating lahat na ialay ang ating isipan at katawan para sa katuparan ng atas ng Diyos, dahil ang ating buong pagkatao ay nagmula sa Diyos, at ito ay umiiral salamat sa kataas-taasang kapangyarihan ng Diyos. Kung ang mga isipan at katawan natin ay hindi para sa atas ng Diyos at sa makatarungang kapakanan ng sangkatauhan, ang ating mga kaluluwa ay makakaramdam ng kahihiyan sa harap niyong mga namartir para sa atas ng Diyos, at lalong mas mahihiya sa harap ng Diyos, na naglaan sa atin ng lahat ng bagay” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang Namumuno sa Kapalaran ng Buong Sangkatauhan). Ang buhay ko ay bigay ng Diyos. Ang Diyos ang Siyang nagdala sa akin sa harapan Niya at nagbigay sa akin ng oportunidad na hangarin ang katotohanan at tumanggap ng kaligtasan. Bilang isang taong may konsensiya at katwiran, dapat akong mabuhay para sa Diyos. Ang ilipat ngayon sa ibang lugar ang mga aklat ng mga salita ng Diyos ay responsabilidad ko. Kahit pa nga maaresto talaga ako at magdusa nang pisikal, kailangan kong tuparin ang tungkulin ko. Naisip ko ang mga banal sa mga nagdaang panahon na inusig at naging martir dahil sa kanilang patotoo tungkol sa Diyos: Si Pedro ay ipinako sa krus nang patiwarik para sa Diyos, si Esteban ay binato hanggang sa mamatay, ang ilan ay pinatay sa pamamagitan ng espada, hinati ang katawan, o pinakuluan sa langis, at ang iba ay hinila ng limang kabayo hanggang sa magkaputul-putol ang katawan. Itinalaga nilang lahat ang kanilang sarili para sa ikabubuti ng sangkatauhan, na tinatandaan ng Diyos, at isang maluwalhating gawa. Kung maaaresto at makukulong ako dahil sa paglilipat ng mga aklat ng Diyos ngayon, magiging pagdurusa rin ito para sa katuwiran. Nang mapagtanto ko ito, nanindigan akong maghimagsik laban sa aking laman at handa akong gawin ang lahat ng magagawa ko para sa tungkuling ito.

Kalaunan, napag-alaman ko na ang isa sa mga naaresto ay naging isang Hudas at sinasamahan niya ang mga pulis sa pag-aresto sa mga kapatid. Tumaas ang bilang ng mga taong naaresto sa labinsiyam, at may listahan ang mga pulis at gumagamit sila ng mga litrato para tukuyin ng Hudas ang mga tao. Kinailangang magtago kaagad ang mga kapatid na ito. Nang mabalitaan ko ito, naisip ko, “Lumala na nang husto ang sitwasyon, mas malala pa kaysa sa iniisip ko. Kung aalis ako ngayon para ilipat ang mga aklat sa ibang lugar, malamang na talagang maaaresto ako. Makakaya ko ba ang gagawing pagpapahirap ng mga pulis?” Alam kong naging mahina na naman ang loob ko at na natakot ako, kaya lumuhod kaagad ako para manalangin, “Diyos ko, natakot na naman ako nang mabalitaan ko ang sitwasyon ng iglesia. Natatakot akong maaresto at magdusa nang pisikal. Diyos ko, pakigabayan at patnubayan Mo ako na huwag makapamuhay nang ayon sa makasarili at kasuklam-suklam kong tiwaling disposisyon at na matapos ko ang tungkuling ito.” Sa sandaling iyon, naalala ko ang mga salitang ito ng Diyos: “Habang nasa daan patungong Jerusalem, si Jesus ay nagdurusa, na para bang isang kutsilyo ang pinipilipit sa Kanyang puso, subalit wala Siya ni bahagya mang intensyon na hindi tuparin ang Kanyang salita; palaging mayroong isang makapangyarihang puwersang humihimok sa Kanya pasulong sa kung saan Siya ipapako sa krus. Sa huli, Siya ay ipinako sa krus at naging wangis ng makasalanang laman, tinatapos ang gawain ng pagtubos sa sangkatauhan. Nakawala Siya sa mga gapos ng kamatayan at ng Hades. Sa harap Niya, ang mortalidad, impiyerno, at Hades ay nawalan ng kapangyarihan, at nalupig Niya” (Ang Salita, Vol. I. Ang Pagpapakita at Gawain ng Diyos. Paano Maglingkod na Kaayon ng Kalooban ng Diyos). Nang pasanin ng Panginoong Jesus ang krus patungong Golgota, binugbog Siya nang husto, puro pasa ang Kanyang katawan, at duguan ang Kanyang mukha, labis Siyang nagdusa. Subalit, hindi Siya nagpakita ng anumang tanda ng panghihinayang. Para matubos ang buong sangkatauhan, pumayag Siyang tiisin ang mga pagdurusang ito at ipinako Siya sa krus. Sa bandang huli, napagtagumpayan Niya si Satanas at nakumpleto Niya ang gawain ng pagtubos sa buong sangkatauhan. Hindi umatras ang Panginoong Jesus, bagamat batid Niya ang matinding hirap na kinakailangan sa pagpapapako sa krus. Kahit pa mangahulugang magtitiis Mismo Siya ng hirap, ililigtas Niya ang sangkatauhan mula sa kasalanan. Nang mapag-isip-isip ko ito, nabigyan ako nito ng matinding inspirasyon. At nang makapagnilay-nilay ako sa aking sarili, napagtanto ko na lagi na lang akong umaatras sa harap ng panganib at kaligaligan, at lubhang naging mababang-uri at kasuklam-suklam ang pag-uugali ko! Ang sitwasyong kinakaharap ko ngayon ay isa ring pagsubok, para malaman kung pipiliin ko bang maging tapat sa Diyos o sa sarili ko sa napakahalagang sandaling ito. Hindi na ako maaaring maging makasarili pa at isaalang-alang lamang ang sarili kong laman; kailangan kong sundan ang halimbawa ng Panginoong Jesus, kahit mangahulugan pa ito na maaresto ako, makulong, o mapahirapan hanggang sa kamatayan, kailangan kong ilipat ang mga aklat ng mga salita ng Diyos. Ang mabigyan ng kaluguran ang Diyos, kahit minsan, ay may kabuluhan. Nang maisip ko ito, nakaramdam ako ng bugso ng lakas sa buong katawan ko, at sumigla akong makipagtulungan. Alam kong ang lahat ng ito ay bigay ng Diyos, at lubos akong nagpapasalamat.

Pagkaraan nito, maingat naming inilipat ang mga aklat mula sa tatlong bahay. Nang inililipat na namin ang mga aklat mula sa ikaapat na bahay, pasado hatinggabi na. May dalawang aso sa may kapitbahay na walang-tigil sa katatahol kapag nakarinig ng anumang kaluskos. Kabadong-kabado ako na para bang nasa lalamunan ko na ang puso ko, sa takot na baka madiskubre kami ng mga kapitbahay at isuplong kami sa mga pulis. Tumawag ako nang tumawag sa Diyos sa aking puso. Buti na lang, pagkatapos naming maikarga ang mga aklat sa sasakyan, hindi lumabas ang mga kapitbahay. Nang makita ko ang proteksyon ng Diyos, taos-puso ko Siyang pinasalamatan. Kaya, matagumpay at ligtas naming nailipat ang mga aklat mula sa apat na pinaglalagakang bahay nang walang anumang problema. Noong pabalik na kami, ibinahagi namin ang aming mga naging karanasan, at sukat na walang salitang makapagpapaliwanag sa kaligayahang naramdaman namin.

Sa pamamagitan ng karanasang ito, may naunawaan ako tungkol sa pagkamakapangyarihan-sa-lahat at kataas-taasang kapangyarihan ng Diyos. Mula sa paglipat ng nanay ko ng bahay noong araw na maaresto ang mga kapatid, hanggang sa pagtulong sa akin ng aking kapatid para maunawaan ang sitwasyon at makaraan nang ligtas sa mga checkpoint—ang lahat ng ito ay nasa ilalim ng kataas-taasang kapangyarihan at pagsasaayos ng Diyos. Ang ligtas na relokasyon ng mga aklat sa pagkakataong ito ay ganap na dahil sa patnubay ng Diyos. Kung wala ang kaliwanagan ng mga salita ng Diyos at ang lakas na ipinagkaloob ng Diyos, hindi ko sana nagawang maghimagsik laban sa aking laman at wala sana akong pananalig para makipagtulungan. Ang lahat ng ito ay bunga ng mga salita ng Diyos.


54. Nakapagpapasaya Ba Talaga Ang Pera?

Ni Michael, New Zealand

Noong walong taong gulang ako, nakaranas ang pamilya ko ng hindi inaasahang pangyayari. Mula noon, inasahan na namin ng aking ina ang isa’t isa upang mabuhay, at inuwi niya ako sa aming bahay sa probinsya. Noong panahon na iyon, kami ay lubos na naghihikahos. Ang ibang mga tao ay nakatira sa maraming palapag na mga bahay, samantalang kami ay nasa isang kubo na may baldosang bubong; sobrang hirap namin. Nainggit ako sa iba at nangarap ako na kikita ako nang malaki paglaki ko para magkaroon kami ng nanay ko ng seguridad sa pananalapi. Upang kumita ng pera, huminto ako sa pag-aaral pagkatapos ko ng high school. Noon, gusto ng mga kapatid na umanib ako sa iglesia at isabuhay ang buhay-iglesia. Gayunpaman, nag-alala ako na ang pagtitipon ay hahadlang sa pagkita ko ng pera. Medyo bata pa ako, at kailangan kong magpakasal at maghanapbuhay sa hinaharap. Kakailanganin ko ng pera para sa lahat ng gagawin ko. Kaya, tinanggihan ko ang mababait na salita at ang payo ng mga kapatid at determinadong tinahak ang landas ng paghahangad ng pera, katanyagan, at pakinabang.

Nagtrabaho ako sa konstruksyon at naging kargador din. Kalaunan, nag-aral ako ng marketing at nagnegosyo kasama ang ilang kamag-anak. Hindi naglaon, tuluy-tuloy ang paglago ng negosyo, at ang maliit na tindahan na aming sinimulan ay lumago at naging isang maliit na kompanya na may isang dosena o higit pang mga empleyado sa loob lamang ng ilang taon. Sa murang edad na iyon, naging amo ako at kumita ng pera. Bumuti ang kalagayang pinansyal ng aking pamilya, bumili ako ng bahay, at natutugunan ko ang lahat ng pangunahing gastusin sa buhay. Bagama’t palaki nang palaki ang kinikita ko at nasiyahan ang buhay kong makalaman, pero lalo akong naging malungkot. Para kumita ng pera, kinailangan kong magpakita ng kagalakan sa mga kliyente, binobola at pinupuri sila, at naging pang-araw-araw na gawain ko na ang pagsisinungaling at panloloko. Gagawin ko kahit ano upang pagsilbihan ang aking sariling mga interes at hindi talaga ako namuhay na parang tao. Dati, nakita ko na ang mga salita ng Diyos ay nagsasabi sa atin na maging mga tapat na tao. Sa tuwing naiisip ko ito, lubos akong nakokonsensiya. Higit pa rito, araw-araw ay inilalaan ko ang lahat ng aking oras at lakas sa negosyo, palagi kong pinapanatili ang magandang kalooban at saloobin sa mga kliyente. Kapag tinawag nila ako para ayusin ang isang bagay, aasikasuhin ko ito kaagad, na para bang sumusunod ako sa utos ng hari. Gayunpaman, kapag gusto ng aking ina na tulungan ko siya sa gawaing-bahay o makipagkuwentuhan sa kanya, palagi kong sinasabi sa kanya na abala ako at hinihiling ko na huwag niya akong istorbohin. Hindi ako dumalo sa mga pagtitipon, at halos hindi ako nanalangin. Ang aking kondisyon ay ganap na tulad ng isang hindi nananalig na walang pananampalataya. Dahil napakahalaga sa negosyo ang mga koneksyon, araw-araw kong iniisip kung paano mapanatili ang mga pakikipag-ugnayan sa mga kliyente. Kahit sino pa ang kaharap ko, hangga’t maaari silang magdala sa akin ng mga interes, pupurihin ko sila at magsasalita ng hindi tapat na mga salita upang pasayahin sila. Nainis ako sa pag-uugali kong ito. Lalo akong naging mapagkunwari at mapanlinlang, at talagang umabot na sa puntong nagiging mapanlinlang na ako. Lalo kong kinasuklaman ang aking sarili, at kinasusuklaman ko din ang paraang ito para mabuhay.

Makalipas ang ilang taon, nang kumakalat ang COVID sa buong bansa, nahawa ako, at sobrang sakit ng buo kong katawan. Ilang oras bago magsimula ang aking mga sintomas, puno ako ng lakas, abala sa iba’t ibang bagay sa negosyo, nang bigla, nawalan ako ng lakas para tumayo. Nakahiga ako sa kama, lahat ng kalamnan ko ay masakit, at parang sasabog ang ulo ko. Dahil mataas ang lagnat ko na hindi bumababa, nagbitak-bitak ang mga labi ko. Nagsusuka at nagtatae ako; masama ang pakiramdam ko, na parang mamamatay na ako. Doon ko naramdaman kung gaano karupok at kaliit ang tao. Sa oras na iyon, nagsimula akong magnilay, naisip ko, “Para saan ba ako nabubuhay nang ganito?” Ang mga nakaraang kaganapan ay lumitaw sa bawat eksena sa aking isipan tulad ng sa isang pelikula, at naisip ko, “Araw-araw, nag-iisip ako ng mga paraan para kumita ng mas maraming pera, nagsasalita ng kasinungalingan at nanlilinlang ng mga tao. Nabubuhay lang ba talaga ako para lang kumita ng pera at magtrabaho nang ganito? Ang lahat ba ay para lamang matugunan ang aking banidad at respeto sa sarili, upang maging mataas ang tingin sa akin ng mga tao? Para lang magpakasawa sa pagkain, inumin, at kasiyahan? Ito ba ang layunin ko sa buhay? Ito lang ba ang bumubuo sa buhay ko? Mamamatay na ba talaga ako nang ganito?” Sa pag-iisip nito, napuno ako ng matinding pagsisisi. Nagsisi ako na hindi ako nanampalataya nang maayos sa Diyos at hindi nagkaroon ng buhay-iglesia sa simula pa lang. Ako ay labis na nagsisi, at hindi ako papayag na mamatay nang ganito. Naisip ko ang mga salita ng Diyos na nabasa ko noon: “Darating ang lahat ng uri ng sakuna, sunud-sunod; daranas ng mga kalamidad ang lahat ng bansa at lugar: Ang salot, taggutom, baha, tagtuyot, at mga lindol ay nasa lahat ng dako. Ang mga sakunang ito ay hindi lamang nangyayari sa isa o dalawang lugar, ni matatapos ang mga iyon sa loob ng isa o dalawang araw; bagkus, kakalat ang mga iyon sa palawak nang palawak na lugar, at titindi nang titindi. Sa loob ng panahong ito, lilitaw nang sunud-sunod ang lahat ng uri ng mga salot na insekto, at mangyayari ang kababalaghan ng kanibalismo sa lahat ng dako. Ito ang Aking paghatol sa lahat ng bansa at mga bayan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 65). “Ginugugol ng mga tao ang kanilang mga buhay sa paghahanap ng salapi at katanyagan; mahigpit silang kumakapit sa mga dayaming ito, iniisip na ang mga ito ang tanging paraan nila ng suporta, na para bang kung mayroon sila nito ay maaari silang patuloy na mabuhay, na maaari silang malibre sa kamatayan. Subalit kapag malapit na silang mamatay doon lamang nila natatanto kung gaano kalayo ang mga bagay na ito sa kanila, kung gaano sila kahina sa harap ng kamatayan, kung gaano sila kadaling mabasag, kung gaano sila kalungkot at tila walang-kakayahan, at walang matatakbuhan. Natatanto nila na ang buhay ay hindi nabibili ng salapi at katanyagan, na gaano man kayaman ang isang tao, gaano man kataas ang kanyang posisyon, lahat ng tao ay pantay-pantay na mahihirap at walang halaga sa harap ng kamatayan. Natatanto nila na hindi nabibili ng pera ang buhay, na hindi mabubura ng katanyagan ang kamatayan, na alinman sa pera o katanyagan ay di-makapagpapahaba ng buhay ng isang tao nang kahit na isang minuto o kahit na isang segundo. Habang mas lalong ganito ang nararamdaman ng mga tao, lalo nilang ninanais na patuloy na mabuhay; habang mas nararamdaman ito ng mga tao, mas kinatatakutan nila ang pagsapit ng kamatayan. Tanging sa punto lang na ito nila tunay na napagtatanto na ang kanilang mga buhay ay hindi sa kanila, hindi sa kanila para kontrolin, at walang sinuman ang makapagsasabi kung siya ay mabubuhay o mamamatay—ang lahat ng ito ay wala sa kanyang kontrol” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Sa totoo lang, ilang beses ko nang nabasa ang mga salitang ito. Kahit na natatakot ako sa mga kalamidad, hangga’t hindi nangyayari ang mga ito sa akin, palagi kong nararamdaman na nasa malayo ang mga ito at nagpatuloy ako sa paghahangad ng kayamanan at paghahangad ng buhay na gusto ko tulad ng ginawa ko noon. Ngayon, nakahiga ako sa kama habang masakit ang aking buong katawan, walang magawa, at noon ko lang naunawaan na bagaman ang kayamanan ay maaaring magdulot sa mga tao ng ilang materyal na kasiyahan, ito ay tunay na walang silbi kapag nahaharap sa COVID. Sa wakas ay napagtanto ko na ako ay tunay na mangmang at bulag. Napakamapagmatigas ko talaga! Habang tinitingnan ito sa malapit, kahit na nananampalataya ako sa Diyos, lubos kong binalewala ang Kanyang mga salita at hindi ako kailanman tumigil sa aking paghahangad sa kayamanan, katanyagan, at pakinabang; ito ang naging tunay kong saloobin sa Diyos at sa Kanyang mga salita. Noong nahawaan ako ng COVID saka ko lang sinimulang pagnilayan ang sarili ko. Naisip ko ang sinabi ng Panginoong Jesus: “Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Sa wakas ay nagkaroon ako ng kaunting direktang pang-unawa sa kung ano ang ibig sabihin ng mga salitang ito. Ang isang tao ay talagang hindi maaaring gumamit ng pera upang bumili ng buhay! Nagawa kong bumangon sa kama at lumuhod para magdasal, “Makapangyarihang Diyos, ako ay napakamangmang at bulag. Sarili ko lang ang dapat sisihin kung bakit ako umabot sa puntong ito ng buhay ko. Iniligtas mo ako sa lahat ng oras na ito, gamit ang mga kapatid na paulit-ulit akong inanyayahan na makibahagi sa buhay-iglesia, ngunit hindi ko kailanman nais na tanggapin ito at tinanggihan ko ang Iyong pagliligtas. Diyos ko, sobra akong nagsisisi. Ngayon, nauunawaan ko nang hindi kayang bilhin ng pera ang kalusugan o ang buhay. Palagi kong hinahangad ang pera, at ginusto kong gamitin ito para mapabuti ang buhay ko, ngunit para kumita ng pera, nabuhay ako sa pisikal at emosyonal na pagkahapo, at muntik ko na itong ikamatay. Ayokong ipagpatuloy ang pamumuhay sa ganoong masakit na paraan. Ayokong ipagpatuloy ang pamumuhay na tulad ng isang ipokrito sa kapaligirang ito ng paglilinlangan na puno ng panloloko at kasinungalingan. Diyos ko, patawarin Mo sana ako at bigyan Mo pa ako ng isa pang pagkakataon. Pakiusap ay iligtas Mo ako!” Ganyan ako nanalangin at nagsisi. Kahit na ang sakit sa katawan ko ay hindi nabawasan kahit kaunti, sa pagkakataong iyon, kasing-init ng puso ko ang isang bata na niyayakap ng kanyang magulang.

Kinabukasan, nabalitaan ng nanay ko na nahawa ako at pumunta siya para alagaan ako. Binasahan niya ako maraming salita ng Makapangyarihang Diyos, at ang ilan sa mga ito ay nag-iwan ng malalim na impresyon sa akin. Sabi ng Makapangyarihang Diyos: “Ginagamit ni Satanas ang katanyagan at pakinabang upang kontrolin ang mga iniisip ng tao, hanggang sa ang tanging maisip ng mga tao ay katanyagan at pakinabang. Nagsusumikap sila para sa katanyagan at pakinabang, nagdaranas ng mga paghihirap para sa katanyagan at pakinabang, nagtitiis ng kahihiyan para sa katanyagan at pakinabang, nagsasakripisyo ng lahat ng mayroon sila para sa katanyagan at pakinabang, at maghuhusga o magpapasya para sa katanyagan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at hirap na hirap silang sumulong. Alang-alang sa katanyagan at pakinabang na ito, lumalayo ang sangkatauhan sa Diyos at nagtataksil sa Kanya at lalo silang nagiging masama. Sa ganitong paraan, samakatuwid, sunud-sunod na nawawasak ang mga henerasyon sa gitna ng katanyagan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Pilosopiya ni Satanas ang ‘Pera ang nagpapaikot sa mundo.’ Nangingibabaw ito sa buong sangkatauhan, sa bawat lipunan ng mga tao; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng hayagang pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? Marahil hindi nauunawaan ng mga tao ang kasabihang ito sa parehas na antas, ngunit ang lahat ay mayroong magkakaibang mga antas ng interpretasyon at pagkilala sa kasabihang ito batay sa mga bagay na nangyari sa kanilang paligid at sa kanilang mga sariling karanasan. Hindi ba’t ganito ang sitwasyon? Gaano man karami ang karanasan ng isang tao sa kasabihang ito, ano ang negatibong epekto na maaaring maidulot nito sa puso ng isang tao? Nabubunyag ang isang bagay sa pamamagitan ng disposisyon ng mga tao sa mundong ito, kasama na ang bawat isa sa inyo. Ano ito? Ito ay pagsamba sa salapi. Mahirap bang alisin ito mula sa puso ng isang tao? Napakahirap nito! Tila sadyang napakalalim ng pagtitiwali ni Satanas sa mga tao! Ginagamit ni Satanas ang salapi upang tuksuhin ang mga tao, at tiwaliin silang sumamba sa salapi at ipagpitagan ang mga materyal na bagay. At paano naipapamalas sa mga tao ang pagsambang ito sa salapi? Inaakala ba ninyo na hindi niyo kayang manatiling buhay sa mundong ito nang walang salapi, na ang kahit isang araw na walang salapi ay imposible? Ang katayuan ng mga tao ay base sa kung gaano karaming salapi ang mayroon sila, gayundin ang paggalang na karapat-dapat sa kanila. Ang mga likod ng mahihirap ay nakayuko sa hiya, habang nagpapakasasa ang mayayaman sa kanilang mataas na katayuan. Nakatayo sila nang tuwid at nagmamalaki, nagsasalita nang malakas at namumuhay nang may pagmamataas. Ano ba ang dinadala ng kasabihan at kalakarang ito sa mga tao? Hindi ba totoo na gagawin ng marami ang anumang sakripisyo para sa salapi? Hindi ba isinasakripisyo ng maraming tao ang kanilang dignidad at integridad sa paghahanap ng mas maraming salapi? Hindi ba marami ang mga taong nawawalan ng pagkakataon na gampanan ang kanilang tungkulin at sundin ang Diyos para lamang sa salapi? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Hindi ba’t masama si Satanas sa paggamit sa pamamaraang ito at sa kasabihang ito upang gawing tiwali ang tao hanggang sa ganitong antas? Hindi ba ito malisyosong pandaraya?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Sa pagbabasa ng mga salita ng Makapangyarihang Diyos, nadama ko na ang bawat pangungusap ay totoo. Ang mga salitang binigkas Niya ay tama, at tumama ito sa kaibuturan ng aking puso. Kapareho ako ng isiniwalat ng Diyos: laging sumasamba sa pera, kumikilos ayon sa ideya ng “pera ang pinakamataas sa lahat.” Naniniwala ako na kung may pera ako, makukuha ko ang lahat at magkakaroon ako ng mas mataas na antas ng pamumuhay, upang mamuhay ayon sa gusto ko at labis akong hahangaan ng iba, samantalang kung wala akong pera, wala akong magagawa. Sa pamamagitan ng isiniwalat ng mga salita ng Diyos, nakita ko ang kasamaan at kasuklam-suklam na mga motibo ni Satanas. Ginamit ni Satanas ang pera, katanyagan, at pakinabang upang kontrolin ang aking isip, na naging dahilan upang mawala ako sa kaibuturan ng mga bagay na ito at ginawa kong layunin at direksyon ng buhay ko ang paghahabol ng pera, sa gayo’y nagdulot sa akin na iwasan at ipagkanulo ang Diyos at lalo akong naging mapanlinlang, masama, at sakim, upang maisama ako kay Satanas na malipol sa huli. Sa nakaraan, palagi akong namumuhay ayon sa mga ideyang ikinintal sa akin ni Satanas, ang aking isip ay nakatuon lang sa pera, katanyagan, at pakinabang. Naniwala ako na walang magagawa ang mga tao kapag walang pera, at na ang mga may pera ay maaaring magtamasa ng isang mas magandang buhay at makakuha ng mas mataas na paghanga ng iba. Ang tila simpleng paniniwalang ito ay nagtali sa akin gamit ang hindi nakikitang mga tanikala, pinapanatili akong matatag na napapailalim sa kontrol ni Satanas, na walang bahid ng lakas ng loob para lumaban. Ganito ako nilinlang at ginawang tiwali ni Satanas. Alang-alang sa kapakanan ng pera, katanyagan, at pakinabang, ako ay naging hiwalay at walang puso, ginagawa ko ang mga bagay sa paano mang paraan, puno ng kasinungalingan at panloloko. Hindi na talaga ako nabubuhay na parang tao. Pagkatapos kumita ng kaunting pera, naglakbay ako sa iba’t ibang lugar, dahil gusto kong maibsan ang sakit na nararamdaman ko. Sa totoo lang, ito ay pansamantalang paraan lamang para gawing manhid ang aking sarili. Kahit na ibinuhos ko ang lahat ng aking lakas at oras sa trabaho, ninanais na pagyamanin ang aking buhay, hindi ko na maialis ang kalungkutan na nararamdaman ko sa loob ko. Ang mga salita ng Diyos ang gumising sa aking puso. Sinimulan kong suriing mabuti ang aking mga hinahangad, at hindi ko nais na patuloy na hangarin ang pera, katanyagan, at pakinabang. Ang mga bagay na ito ay hindi kasing-makapangyarihan kumpara sa aking inisip. Nang nakahiga ako sa kama, hindi na ako makabangon, ang mga materyal na kasiyahan at pera ay tila walang halaga. Hindi maililigtas ng pera ang buhay ng tao, at hindi ito ang ugat ng pag-iral ng tao. Hindi nito pinapalaya ang mga tao mula sa pasakit.

Pagkatapos, nagsimula akong maghanap kung paano ako dapat maghangad upang mabuhay ng isang buhay na may halaga at kahulugan. Noong panahong iyon, nabasa ko ang mga salitang ito ng Diyos: “Bilang isang normal na tao, na naghahangad na mahalin ang Diyos, ang pagpasok sa kaharian upang maging isa sa mga tao ng Diyos ang inyong tunay na hinaharap, at isang buhay na siyang pinakamahalaga at pinakamakabuluhan; walang sinuman ang higit na pinagpala kaysa sa inyo. Bakit Ko sinasabi ito? Sapagkat yaong mga hindi naniniwala sa Diyos ay nabubuhay para sa laman, at sila ay nabubuhay para kay Satanas, ngunit sa kasalukuyan kayo ay nabubuhay para sa Diyos, at nabubuhay upang sumunod sa kalooban ng Diyos. Kaya sinasabi Ko na ang inyong mga buhay ang pinakamakabuluhan. Ang grupo lamang ng mga taong ito, na pinili ng Diyos, ang magagawang isabuhay ang isang buhay na pinakamakabuluhan: Walang sino pa man sa lupa ang magagawang isabuhay ang isang buhay na may gayong halaga at kahulugan” (Ang Salita, Vol. I. Ang Pagpapakita at Gawain ng Diyos. Alamin ang Pinakabagong Gawain ng Diyos at Sumunod sa Kanyang mga Yapak). “Anuman ang tungkuling ginagampanan ng isang tao, ito ang pinakanararapat na bagay na magagawa nila, ang pinakamaganda at pinakamakatarungang bagay sa gitna ng sangkatauhan. Bilang mga nilikha, dapat gampanan ng mga tao ang kanilang tungkulin, at saka lamang sila makatatanggap ng pagsang-ayon ng Lumikha. Namumuhay ang mga nilalang sa ilalim ng kapangyarihan ng Lumikha, at tinatanggap nila ang lahat ng ibinibigay ng Diyos at lahat ng nagmumula sa Diyos, kaya dapat nilang tuparin ang kanilang mga responsibilidad at obligasyon. Ito ay ganap na natural at may katwiran, at inorden ng Diyos. Mula rito ay makikita na, ang paggampan ng mga tao sa tungkulin ng isang nilikha ay mas makatarungan, maganda, at marangal kaysa sa anumang iba pang bagay na nagawa habang namumuhay sa lupa; wala sa sangkatauhan ang mas makabuluhan o karapat-dapat, at walang nagdudulot ng mas malaking kabuluhan at halaga sa buhay ng isang nilikhang tao, kaysa sa paggampan sa tungkulin ng isang nilikha. Sa lupa, tanging ang grupo ng mga taong tunay at taos-pusong gumaganap ng tungkulin ng isang nilikha ang siyang mga nagpapasakop sa Lumikha. Hindi sumusunod sa mga makamundong kalakaran ang grupong ito; nagpapasakop sila sa pamumuno at pagpatnubay ng Diyos, nakikinig lamang sa mga salita ng Lumikha, tumatanggap sa mga katotohanang ipinapahayag ng Lumikha, at namumuhay ayon sa mga salita ng Lumikha. Ito ang pinakatunay, pinakamatunog na patotoo, at ito ang pinakamagandang patotoo ng pananalig sa Diyos. Ang matupad ng isang nilikha ang tungkulin ng isang nilikha, ang mabigyang-kasiyahan ang Lumikha, ay ang pinakamagandang bagay sa gitna ng sangkatauhan, at isa itong bagay na dapat ipalaganap bilang isang kuwento na pupuriin ng lahat ng tao. Anumang ipinagkakatiwala ng Lumikha sa mga nilikha ay dapat nilang tanggapin nang walang kondisyon; para sa sangkatauhan, ito ay isang usapin ng kapwa kaligayahan at pribilehiyo, at para sa lahat ng tumutupad sa tungkulin ng isang nilikha, wala nang ibang mas maganda o karapat-dapat sa pagpaparangal—ito ay isang positibong bagay” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Sa pamamagitan ng pagbabasa ng mga salita ng Diyos, nakahanap ako ng direksyon sa buhay. Naunawaan ko na bilang isang nilikha, dapat mabuhay ang tao upang hangarin ang katotohanan, upang matugunan ang mga layunin ng Diyos, at upang matamo ang pagsang-ayon ng Lumikha. Bilang isang nilikha, dapat gampanan ng isang tao ang kanyang tungkulin at gampanan ang kanyang responsabilidad; wala nang mas mahalaga o mas makabuluhan pa kaysa rito. Sa pagsunod kay Satanas at sa paghahangad ng pera, katanyagan, at pakinabang, hindi lamang hindi makakamit ng isang tao ang tunay na kaligayahan, lalo rin siyang magiging makasarili at gahaman. Sa huli, sila ay ganap na masisilo ni Satanas at mahuhulog sa walang katapusang pasakit. Ngayon, ang gawain ng Diyos sa mga huling araw ay malapit nang matapos; kung hindi ko pa rin kayang samantalahin ang pagkakataong ito na manampalataya sa Diyos nang maayos, ako ay tunay na napakamangmang. Ayaw kong patuloy na mapahamak ng mga ideyang itinanim sa akin ni Satanas, at nagpasya akong humiwalay sa buhay na ito ng pasakit. Sa ikatlong araw ko ng pagkaratay sa kama, nilalagnat pa rin ako, pero hindi naman na ako gaanong nakararamdam ng sakit. Sinabi ko sa aking ina, “Gusto kong dumalo sa mga pagtitipon.” Hindi nagtagal, nagsimula akong ipamuhay ang buhay-iglesia, at nagpasalamat ako sa Diyos sa aking puso. Binigyan ako ng Diyos ng isa pang pagkakataon para makabalik sa Kanyang sambahayan, at kinailangan kong pahalagahan ito nang maayos; hindi ko maaaring biguin ang Kanyang mga layunin.

Gayunpaman, may isang problema pa rin akong kinaharap. Mayroon akong ilang matagal nang kliyente sa aking negosyo, at kahit na hindi na ako desperadong nagsisikap na palawakin ang negosyo, ibinuhos ko pa rin ang aking lakas dito. Hindi ako mapakali sa mga pagtitipon, at hindi ko mapakalma ang aking puso sa harap ng Diyos. Pagkatapos ng mga pagtitipon, kukunin ko ang aking telepono at walang ibang makikita kundi mga hindi nasagot na tawag at mensahe mula sa mga kliyente. Sa bawat pagtitipon, naranasan ko ang lahat ng uri ng pang-iistorbo. Naalala ko na minsan, papunta ako sa isang pagtitipon nang kinailangan kong sagutin ang isang biglaang tawag mula sa isang kliyente na nangangailangan ng ilang mga produkto. Malapit na akong makarating sa lugar kung saan kami nagtitipon, ngunit, dahil sa pagpupumilit ng kliyente, pumunta ako sa lugar ng pagtitipon at ipinaalam sa mga kapatid na may nangyari, at saka nagmamadaling umalis. Naramdaman ko na masyado itong nakakasagabal sa mga pagtitipon, at ginusto kong bitawan na ang negosyo, ngunit lubos akong naguguluhan. Dati, nakikipagkita ako sa mga kliyente buong araw, gustong mapanatili ang aking mga ugnayan sa kanila sa anumang paraan na kinakailangan. Kapag huminto ako ngayon at sayangin ko ang lahat ng aking mga pagsisikap noon, talagang nakapanghihinayang ito. Nais kong dumalo sa mga pagtitipon, ngunit hindi ko mabitiwan ang pera, kaya’t nanalangin ako sa Diyos at hiniling sa Kanya na ipakita sa akin kung paano ito malalampasan.

Isang araw, nabasa ko ang isang sipi ng mga salita ng Diyos: “Kung maglalatag Ako ng kaunting pera sa harap ninyo ngayon mismo at bibigyan kayo ng kalayaang pumili—at hindi Ko kayo kokondenahin nang dahil sa pinili ninyo—pipiliin ng karamihan sa inyo ang pera at tatalikuran ang katotohanan. Ang mas mababait sa inyo ay tatalikuran ang pera at atubiling pipiliin ang katotohanan, habang yaong mga nag-aalangan ay susunggaban ang pera sa isang kamay at ang katotohanan sa kabilang kamay. Hindi ba kusang lalabas ang tunay ninyong kulay sa ganoon? Sa pagpili sa pagitan ng katotohanan at ng anumang bagay na matapat kayo, ito ang pipiliin ninyong lahat, at magiging pareho pa rin ang ugali ninyo. Hindi ba ganoon? Hindi ba marami sa inyo ang pabagu-bago ng pagpili sa pagitan ng tama at mali? Sa mga paligsahan sa pagitan ng positibo at ng negatibo, ng itim at ng puti, siguradong alam ninyo ang mga pagpiling nagawa ninyo sa pagitan ng pamilya at ng Diyos, ng mga anak at ng Diyos, ng kapayapaan at ng pagkagambala, ng kayamanan at ng kahirapan, ng katayuan at ng pagiging ordinaryo, ng masuportahan at ng maipagtabuyan, at iba pa. Sa pagitan ng tahimik na pamilya at ng watak-watak na pamilya, pinili ninyo ang una, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang una, at ayaw pa nga ninyong magbago ng isip; sa pagitan ng luho at ng kahirapan, pinili ninyo ang una; sa pagpili sa pagitan ng inyong mga anak at asawa at sa Akin, pinili ninyo ang una; at sa pagitan ng kuru-kuro at ng katotohanan, muli ninyong pinili ang una. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo. Talagang manghang-mangha Ako sa katigasan ng puso ninyo. Mukhang walang anumang idinulot sa Akin ang maraming taon ng dedikasyon at pagsisikap kundi ang inyong pagpapabaya at kawalang-pag-asa, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailantad sa harapan ng lahat. Ngunit patuloy ninyong hinahanap ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kahihinatnan? Napag-isipan na ba ninyo itong mabuti? Kung papipiliin kayong muli, ano kaya ang magiging saloobin ninyo? Ang una pa rin kaya? Bibiguin at palulungkutin pa rin kaya ninyo Ako nang husto? May kaunting pag-aalab pa rin kaya sa puso ninyo? Hindi pa rin kaya ninyo malalaman kung paano aaliwin ang puso Ko? Sa sandaling ito, ano ang pipiliin ninyo? Magpapasakop ba kayo sa Aking mga salita o tututol sa mga ito?” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Pagkatapos basahin ang mga salita ng Diyos, nakilala ko na tulad ng sinabi ng Diyos, ako ay isang tao na kumukuha ng pera sa isang kamay at ng katotohanan naman sa kabila. Bagama’t malinaw kong nakita na hindi maililigtas ng pera ang buhay ng tao, na hindi ito ang ugat ng pag-iral ng tao, at hindi nito kayang palayain ang mga tao mula sa pasakit, hindi ko pa rin nakayanan ang tukso nito. Kapag may negosyo akong naghihintay na gawin na sumabay sa oras ng pagtitipon, inuuna ko ang pera at hindi ako nakagawa ng tamang pagpili. Hindi ba’t naging matigas ang ulo ko at wala akong katwiran? Ako ay tulad ng isiniwalat ng mga salita ng Diyos: “Ngunit patuloy ninyong hinahanap ang madidilim at masasamang bagay, at ayaw ninyong pakawalan ang mga ito.” Ang puso ko ay mapagmatigas at sutil, kahit kaunti ay hindi ko naunawaan ang pagiging maalalahanin ng Diyos, at hindi ko lubos na naunawaan kung paano nagtiyaga ang Diyos sa paghihintay sa tao. Nais kong maniwala sa Diyos nang maayos; hindi ko na kayang mabigong mamuhay ayon sa Kanyang mga layunin. Gayunpaman, alam kong maliit ang tayog ko at hindi ko ito malalampasan nang mag-isa. Agad akong nanalangin sa Diyos, “Diyos ko! Gusto kong kumawala sa buhay na ito. Abala ako sa pagtatrabaho at pagkita ng pera sa buong araw, at hindi ko mabasa nang mahinahon ang Iyong mga salita at makipagtipon. Ang pamumuhay nang ganito ay seryosong nakaapekto sa aking buhay-iglesia. Diyos ko, pakiusap bigyan Mo ako ng paraan. Gusto ko talagang magbago; mangyaring bigyan Mo ako ng pananalig at lakas upang makawala sa buhay na ito ng pasakit.”

Kalaunan, sa isang pagtitipon, nabasa ko ang dalawang sipi ng mga salita ng Diyos na nakaantig nang malalim sa aking puso. Sinasabi ng mga salita ng Diyos: “Ang mga matang puno ng panlilinlang at pagkiling sa iba ay mga bagay na hindi dapat taglayin ng mga kabataan, at hindi dapat magsagawa ang mga kabataan ng mapanira at kasuklam-suklam na mga gawain. Hindi sila dapat mawalan ng mithiin, hangarin, at masigasig na pagnanasang pagbutihin ang sarili nila; hindi sila dapat panghinaan ng loob tungkol sa kanilang mga pag-asam, at ni hindi sila dapat mawalan ng pag-asa sa buhay o ng tiwala sa hinaharap; dapat silang magtiyagang magpatuloy sa daan ng katotohanan na pinili na nila ngayon—upang matanto ang kanilang naising gugulin ang kanilang buong buhay para sa Akin. Hindi sila dapat mawalan ng katotohanan, ni hindi sila dapat maging mapagpaimbabaw at makasalanan—dapat silang maging matatag sa wastong paninindigan. Hindi sila dapat magpatangay na lamang, kundi dapat silang magkaroon ng espiritung may tapang na magsakripisyo at makibaka para sa katarungan at katotohanan. Ang mga kabataan ay dapat magkaroon ng katapangang huwag sumuko sa pang-aapi ng mga puwersa ng kadiliman at baguhin ang kabuluhan ng kanilang pag-iral. Hindi dapat isuko ng mga kabataan ang kanilang sarili sa paghihirap, kundi dapat silang maging bukas at prangka, at mapagpatawad sa kanilang mga kapatid. … Hindi dapat mawalan ng paninindigan ang mga kabataan na gamitin ang pagkakilala sa mga isyu at maghanap ng katarungan at katotohanan. Dapat ninyong hangarin ang lahat ng bagay na maganda at mabuti, at dapat ninyong matamo ang realidad ng lahat ng positibong bagay. Dapat kayong maging responsable sa inyong buhay, at huwag ninyong maliitin ito” (Ang Salita, Vol. I. Ang Pagpapakita at Gawain ng Diyos. Mga Salita para sa mga Kabataan at Matatanda). “Gising, mga lalaking kapatid! Gising, mga babaeng kapatid! Hindi maaantala ang Aking araw; ang oras ay buhay, at ang samantalahin ang panahon ay nakapagliligtas ng buhay! Hindi na malayo ang oras! Kung hindi kayo makapasa sa pagsusulit sa pagpasok sa kolehiyo, maaari kayong mag-aral at kumuha muli ng pagsusulit kahit ilang ulit ninyo naisin. Gayunman, ang Aking araw ay hindi na maaantala. Tandaan! Tandaan! Hinihimok Ko kayo sa pamamagitan ng mabubuting salitang ito. Nagaganap ang katapusan ng mundo sa harap mismo ng inyong mga mata, at matuling nagsisilapit ang malalaking sakuna. Ano ang mas mahalaga: ang buhay ninyo, o ang inyong pagtulog, ang pagkain, inumin, at kasuotan? Dumating na ang oras para timbangin ninyo ang mga bagay na ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 30). Nang mabasa ang mga salitang ito ng Diyos, naantig ang puso ko, at naisip ko, “Ilang beses ko na itong napalampas, at hindi ko na maibabalik ang panahong iyon. Sa panahon ngayon, magulo ang sitwasyon sa lahat ng mga bansa, na may mga walang tigil na lindol, digmaan, pandemya, at iba pang mga sakuna na natural o kaya gawa ng tao. Hindi na ako magkakaroon ng maraming pagkakataon para hanapin ang katotohanan at sundan ang Diyos. Kung patuloy kong mapapalampas ito, baka mapalampas ko na ito habambuhay; baka hindi na ako magkaroon ng isa pang pagkakataon kahit kailan. Maghihintay ba talaga ako hanggang sa maharap ako sa kamatayan para manampalataya sa Diyos? Hindi ba ito magiging huli na? Ano ang mas mahalaga, ang pagkita ng pera o ang aking buhay? Oras na para timbangin ko ang lahat ng ito.” Nadama ko ang mga layunin at hinihingi ng Diyos para sa mga kabataan mula sa Kanyang mga salita na nagsasabing: “Ang mga kabataan ay dapat magkaroon ng katapangang huwag sumuko sa pang-aapi ng mga puwersa ng kadiliman at baguhin ang kabuluhan ng kanilang pag-iral” (Ang Salita, Vol. I. Ang Pagpapakita at Gawain ng Diyos. Mga Salita para sa mga Kabataan at Matatanda). Ang mga salita ng Diyos ay nagbigay sa akin ng pananalig at lakas. Hindi ko na maaaring ipagpatuloy ang ganitong pagiging matigas ang ulo at walang katwiran. Hindi ako dapat mabuhay para sa pera, katanyagan, at pakinabang; ang dapat kong gawin ay lumakad sa landas ng pananampalataya sa Diyos at paghahangad ng katotohanan. Kailangan ko nang ihinto ang nakaraan kong buhay, kaya nagpasya akong bitawan ang negosyong ito.

Pagkatapos niyon, nabanggit ko ang ideyang ito sa aking mga kamag-anak. Ginawa nila ang lahat para hikayatin akong huwag itong gawin, sinasabi nilang itataas nila ang bayad sa akin sa pagtatapos ng taon at ang buwanang sahod ko. Sa ganoong paraan, kikita ako ng higit sa 10,000 yuan bawat buwan, at kapag idinagdag ang bayad sa pagtatapos ng taon, kikita ako ng halos 200,000 yuan sa isang taon. Medyo malaki na ito para sa isang tao na nasa isang maliit na bayan. Sobra akong natutukso, at kahit na ito ay isang kaakit-akit na alok, nakapagdesisyon na ako. Hindi ko na gustong mabuhay sa ganitong buhay ng pagkuha ng pera sa isang kamay at ng katotohanan sa kabila. Kalaunan, nagbasa pa ako ng mga salita ng Diyos: “Kung ikaw ay may mataas na katayuan, may marangal na reputasyon, may saganang kaalaman, nagmamay-ari ng napakaraming ari-arian, at suportado ng maraming tao, subalit hindi ka napipigilan ng mga bagay na ito na lumapit sa Diyos upang tanggapin ang Kanyang pagtawag at ang Kanyang atas, at gawin kung ano ang hinihingi ng Diyos sa iyo, ang lahat ng iyong ginagawa ay magiging pinakamakabuluhan sa lupa at pinakamakatarungan na gawain ng sangkatauhan. Kung tatanggihan mo ang tawag ng Diyos para sa kapakanan ng katayuan at sarili mong mga mithiin, lahat ng iyong gagawin ay susumpain at kamumuhian pa ng Diyos” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang Namumuno sa Kapalaran ng Buong Sangkatauhan). Dati, nabubuhay ako para sa aking laman at para kay Satanas, na nakatuon lamang sa pera, katanyagan, at pakinabang. Dahil dito, lalo akong naging masama at tiwali, palayo ako nang palayo sa Diyos at ginugol ko ang bawat araw bilang isang naglalakad na bangkay. Ngayon, gusto kong baguhin ang aking paraan ng pamumuhay at buong pusong sumunod sa Diyos.

Kalaunan, hinimok ako ng aking mga kamag-anak na manatili muli, at alam kong ginagamit sila ni Satanas para pigilan ako sa pagharap sa Diyos, nanalangin ako sa Diyos at hiniling sa Kanya na ipakita sa akin ang daan palabas, “Diyos ko, hindi ko nais na patuloy na hangarin ang pera, katanyagan, at pakinabang at lumakad sa maling landas. Gusto kong mamuhay ng isang buhay na may kahulugan at halaga. Pakigabayan Mo ako at bigyan ako ng pananampalataya upang madaig ang tuksong ito mula kay Satanas!” Naunawaan ko na ito ang paraan ni Satanas ng pag-akit at pagkumbinsi sa akin, kaya natatawang sinabi ko sa mga kamag-anak ko, “Alam kong mabuti ang inyong mga hangarin, pero gusto kong makipagsapalaran sa mundo habang bata pa ako at hindi laging umaasa sa mga kamag-anak at kaibigan. Nakapagdesisyon na ako; tatayo na ako sa sarili kong mga paa.” Nakita ng aking mga kamag-anak na nakapagdesisyon na ako, at iginalang nila ang aking desisyon. Naunawaan ko na ito ang pagpapakita sa akin ng Diyos ng isang paraan, at kinuha ko ang pagkakataong ito para bitawan ang aking trabaho. Pagkatapos niyon, nagawa kong manampalataya sa Diyos at dumalo sa mga pagtitipon nang may kapayapaan ng isip, at sinimulang gawin ang aking tungkulin. Kapag nakikisalamuha ako sa mga kapatid, hindi ko na kinailangan pang magsuot ng maskara at magkunwari tulad noong nagnenegosyo ako. Sa iglesia, kaya kong alisin ang lahat ng pasanin at mga pagkukunwari. Kung mayroon akong anumang isyu, maaari akong manalangin sa Diyos, at maaari kong buksan ang aking puso sa mga kapatid at makipag-usap sa kanila, at tutulungan nila ako nang tapat at buong puso. Naramdaman ko kung gaano katotoo at kabait ang mga kapatid, at nakaramdam ako ng pagmamahal. Ito ang mga bagay na hindi ko kailanman naramdaman noon. Napakasaya kong namumuhay nang ganoon, at ang gayong kapayapaan at kagalakan ay mga bagay na hindi mabibili ng kahit gaano karaming pera! Ngayon, nakahanap na ako ng simple at ordinaryong trabaho, at ang pagkakaroon lang ng mga damit at pagkain ay sapat na para sa akin. Inilalagay ko ang aking oras at lakas sa kung ano ang pinakamakabuluhan at mahalaga: paghahangad ng katotohanan at paggawa ng aking tungkulin nang maayos. Salamat sa Diyos sa pagpahintulot Niyang magkaroon ako ng COVID at sa paggising ng manhid kong puso, at sa pagtulong sa akin para makita ko nang malinaw ang landas at direksyon ng aking buhay at magawa ko ang pinakatamang pagpili.


55. Hindi Ko na Hinahangad nang Walang Humpay ang Katayuan

Ni Li Jing, Tsina

Noon, isa akong taong may matinding pagnanais para sa karangalan at katayuan. Simula pagkabata, hinangad ko nang mamukod-tangi at maging mas nakatataas. Gaya ng kasabihan, “Mas nakatataas ang mga opisyal kaysa sa karaniwang tao,” kahit pa ang pinakamababang opisyal ay itinuturing na mas mataas kaysa sa mga karaniwang tao. Naniwala ako na ang pagkakaroon ng opisyal na posisyon ay nangangahulugan ng pagkakaroon ng kapangyarihan, ng pagiging nirerespeto at iginagalang saan ka man pumunta. Noong bata pa ako, ginawa ko ang lahat ng klase ng marumi at nakakapagod na gawain sa nayon para lamang magkaroon ng opisyal na posisyon. Kahit gabing-gabi na ay nagtatrabaho pa ako sa bukirin, gaya ng isang di-kilalang bayani. Pero dahil sa aking mababang pinag-aralan, gaano man ako magsikap, naging lider lang ako ng Women’s Federation sa nayon.

Noong 1999, tinanggap ko ang gawain ng Diyos sa mga huling araw at ginawa ko ang aking tungkulin ng pangangaral ng ebanghelyo sa iglesia. Nang makita ko ang mga nakakataas na lider sa mga pagtitipon na pinalilibutan ng mga kapatid na nagtatanong sa kanila ng kung anu-ano, sobra akong nainggit: Masarap maging isang lider; pinalilibutan ito ng lahat saan man ito magpunta, napakaluwalhati! Kapag tapos na ang gawain ng Diyos sa hinaharap, ang mga lider na ito ay siguradong ililigtas ng Diyos. Dapat akong masigasig na maghangad; kung magiging lider ako sa sambahayan ng Diyos, hindi lang magiging mataas ang tingin sa akin ng mga kapatid, magkakaroon din ako ng mas maraming pagkakataon para sa pagliligtas at pagpeperpekto. Basta’t masipag akong naghahangad at gumagawa nang maayos sa tungkulin ko, siguradong magkakaroon ako ng pagkakataong maging isang lider. Noong panahong iyon, bago pa lamang na lumalaganap ang ebanghelyo sa lugar namin, at karamihan sa mga taong tumanggap sa ebanghelyo ay mga kapatid mula sa aming dating simbahan. Sa sandaling guluhin sila ng mga pastor o nagiging negatibo sila o nahaharap sa paghihirap, tinutulungan ko sila agad. Tinitingala ako ng lahat ng kapatid, lumalapit sila sa akin sa tuwing may mga suliranin sila. Bagama’t hindi pa kami nakapagtatag ng iglesia noong panahong iyon, at wala pang pamunuan sa iglesia, ang ginawa ko ay ang gawain ng pamumuno. Sinabi rin ng mga kapatid na kasama kong tumanggap sa gawain ng Diyos sa mga huling araw, “Kung walang ibang mahihirang para sa pagkapinuno sa hinaharap, siguradong si Li Jing ang hihirangin.” Natuwa ako nang marinig ko ito, iniisip ko, “Sa mga kapatid na kasama kong tumanggap, walang mas magaling kaysa sa akin, at walang mas gumugol ng kanilang sarili kaysa sa akin, sinusuportahan din ako ng mga kapatid, kaya kapag oras na para maghalal ng pinuno, siguradong pipiliin ako ng lahat.” Noong ikalawang bahagi ng 1999, dumating ang mga nakatataas na lider sa lugar namin para sa isang pagtitipon, sinasabi nila na gusto nilang magtatag ng isang iglesia at maghalal ng isang lider ng iglesia. Napakasaya ko, inakala kong sigurado nang ako ang hihiranging lider ng iglesia. Sa pagtitipon na iyon, puno ako ng kumpiyansa habang naghihintay sa anunsyo ng resulta ng eleksyon ng nakatataas na pamunuan. Pero hindi inaasahan na si Sister Liu Qing ang hinirang bilang lider, at hinirang ako bilang diyakono ng ebanghelyo. Nang marinig ko ang resulta, parang binuhusan ng malamig na tubig ang puso ko, biglang nanlamig ang kaibuturan ko, nalungkot ako, at naisip ko, “Buong araw akong abalang nangangaral ng ebanghelyo, nagdidilig ng mga bagong mananampalataya, at nagho-host ng mga kapatid, abala ako sa lahat ng bagay, pero hindi man lang ako nahirang bilang lider, hindi ba’t walang saysay ang lahat ng gawaing ito? Ngayong hindi ako nahirang bilang lider, siguradong sasabihin ng mga kapatid na hindi ako kasinggaling ni Liu Qing, may mukha pa ba akong maihaharap?” Pagkatapos ng pagtitipon at nang nakauwi na ako sa bahay, habang mas lalo kong iniisip ang tungkol doon, mas lalo kong nararamdaman na naagrabyado ako, at tumulo ang luha ko nang hindi ko namamalayan. Sa puso ko ay naiingit ako kay Liu Qing: Dati, sa denominasyon natin, ni hindi ka nga kasingsigasig ko, kaya bakit ka naging kwalipikadong maging isang lider? Minsan, tinanong ako ni Liu Qing tungkol sa pagdidilig sa mga bagong mananampalataya, at galit na galit ako, iniisip ko, “Lider ka pero wala kang nauunawaan? Kung hindi mo ito kaya, bakit hindi mo sinabi nang mas maaga?” Nayayamot akong sumagot, “Hindi ba’t ikaw ang lider? Ikaw ang mag-isip.” Walang magawang sinabi ni Liu Qing, “Tinanong ko sa iyo ang mga katanungang ito dahil hindi ko nauunawaan.” Nang marinig kong sinabi niya iyon, medyo nakonsensiya ako sa puso ko, kaya ibinaba ko ang tono ko at sinabi ko sa kanya kung ano ang gagawin. Dahil hindi ako nahirang bilang lider, palagi kong nadarama sa puso ko na nawalan ako, at wala akong mahugot na kasigasigan para sa mga tungkulin ko. Dati, kapag sinusubaybayan ko ang gawain ng ebanghelyo, aktibo kong hinahanap ang mga kapatid para maunawaan ang sitwasyon ng mga potensyal na tatanggap ng ebanghelyo, at nakikipagtuwangan ako sa kanila para ipalaganap ang ebanghelyo, pero ngayon, kahit na walang mga potensyal na tatanggap sa ebanghelyo, hindi ko sila aktibong hinahanap. Minsan kapag mag-isa ako sa bahay, iniisip ko, “Ako ang nagho-host at nagpapalaganap ng ebanghelyo, pero sa huli, hindi man lang ako hinirang bilang isang lider. May pag-asa pa ba para sa kaligtasan sa hinaharap?” Habang mas iniisip ko ito, mas lalo akong nagiging negatibo, at nanalangin ako sa Diyos tungkol sa kalagayan ko, “Diyos ko, hindi ako naging lider, at wala talaga akong motibasyong gawin ang tungkulin ko; hindi komportable ang puso ko. Pero hindi ko alam kung paano baguhin ang kalagayang ito. Pakiusap, akayin Mo akong maunawaan ang layunin Mo.”

Isang umaga sa aking debosyon, nabasa ko ang mga salitang ito ng Diyos: “Minamahal Ko ang lahat ng tunay na nagnanais sa Akin. Kung kayo ay magtutuon ng pansin sa pagmamahal sa Akin, tiyak na pagpapalain Ko kayo nang labis-labis. Nauunawaan ba ninyo ang Aking mga hangarin? Sa Aking sambahayan, walang pagkakaiba sa pagitan ng mataas at mababang katayuan. Ang bawat isa ay Aking anak, at Ako ang inyong Ama, ang inyong Diyos. Ako ay pinakamataas at walang katulad. Ako ang nagkokontrol sa sansinukob at sa lahat ng bagay!” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 31). “Ikaw ay dapat ‘maglingkod sa Akin nang may pagpapakumbaba at nang nakakubli’ sa Aking sambahayan. Ang pariralang ito ay dapat na magsilbi bilang iyong panuntunan. Huwag kang maging isang dahon sa isang puno, kundi maging ugat ng puno at mag-ugat nang malalim sa buhay. Pumasok sa tunay na karanasan ng buhay, mamuhay sa Aking mga salita, lalo pa Akong hanapin sa bawat bagay, at lumapit sa Akin at makipagbahagian sa Akin. Huwag bigyang-pansin ang anumang panlabas na mga bagay, at huwag papigil sa sinumang tao, kaganapan, o bagay, ngunit makipagbahagian lamang sa espirituwal na mga tao tungkol sa kung ano Ako. Unawain ang Aking mga hangarin, hayaan ang Aking buhay na dumaloy sa iyo, at isabuhay ang Aking mga salita at tugunan ang Aking mga hinihingi” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 31). Pagkatapos kong basahin ang mga salita ng Diyos, naunawaan ko na sa sambahayan ng Diyos, walang pagkakaiba ang mataas o mababang katayuan. Ang layunin ng Diyos ay para hangarin natin ang katotohanan, para tahimik na gawin ang mga tungkulin natin upang mapalugod Siya. Ayaw ng Diyos na hangarin natin ang katayuan, kundi ang hangarin ang katotohanan at kamtin ang buhay. Ang pagkamit sa katayuan ay isang uri ng panlabas na kaluwalhatian, pero ito ay walang kabuluhan at hungkag. Katulad lang ng mga dahon, na bagama’t maganda ay nalalagas naman kapag taglagas; ng mga bulaklak, na bagama’t maganda at pinupuri ng mga tao, pero kapag hindi namumunga ang mga ito ay wala itong buhay. Noon pa man ay gusto ko nang maging isang lider, para suportahan, hangaan, pakinggan, at tingalain ng mga tao, para magkaroon ako ng katayuan sa puso nila, pero ano ba talaga ang kabuluhan ng paghahangad sa mga ito? Ang gawain ng Diyos sa mga huling araw ay ang hatulan at linisin ang mga tao, ang tustusan sila ng katotohanan. Kung hindi ko hahangarin ang katotohanan, kung mananatiling hindi nagbabago ang tiwaling disposisyon ko, at hindi ko nakamit ang katotohanan, kung gayon, hindi ba’t mawawalan ng saysay ang pananampalataya ko? Masyadong mataas ang naging pagturing ko sa katayuan, negatibo ang naging pakiramdam ko kung wala ito, at nawalan ako ng ganang ipalaganap ang ebanghelyo. Napagtanto ko na ang hinangad ko ay hindi ang katotohanan kundi ang reputasyon at katayuan, hindi ba’t paglihis iyon sa mga layunin ng Diyos? Nanalangin ako sa Diyos, “Diyos ko, masyadong matindi ang pagnanais ko para sa katayuan. Kapag nakikita ko ang iba na nagiging lider at hindi ako hinihirang, nagiging negatibo ako. Sa mundo, hinangad kong maging opisyal at maging kadre. Ngayong nasa sambahayan na ako ng Diyos, ganoon pa rin ang mga hinahangad kong mga bagay. Paano iyon naiiba sa noong parte pa ako ng mundo? Diyos ko, ayaw ko nang hangarin pa ang katayuan. Handa akong gawin ang mga tungkulin ko bilang isang nilikha ayon sa mga hinihingi Mo para mapalugod Ka.” Pagkatapos niyon, nagbago ang kalagayan ko, at naging masigasig ako sa pagpapalaganap ng ebanghelyo. Kapag nahihirapan si Liu Qing at nagtatanong sa akin, nakikipagbahaginan ako sa kanya basta’t nauunawaan ko, dahil sa tingin ko, ang lahat ng ito ay bahagi ng gawain sa iglesia, na kapag nahihirapan ang sister, responsabilidad kong tulungan siya, at ito rin ang tungkuling dapat kong gawin. Makalipas ang dalawang buwan, tinanggal si Liu Qing dahil hindi niya magawa ang totoong gawain, at pinili ako ng mga kapatid na maging lider ng iglesia. Masayang-masaya ako sa puso ko, iniisip ko na pagpabor ito ng Diyos, at na kailangan kong magsikap. Pagkatapos, pumili ako ng mga lider para sa bawat grupo, at nakipagbahaginan ako sa mga kapatid tungkol sa kahalagahan ng pagpapalaganap sa ebanghelyo, at humusay ang pagiging epektibo ng pagpapalaganap sa ebanghelyo. Ipinalalaganap ko ang ebanghelyo sa araw at nagdidilig ako ng mga bagong mananampalataya sa gabi, at kung may sinumang kapatid ang negatibo o mahina, dinadalaw ko sila para magbigay ng suporta. Mainit akong tinatanggap ng lahat, at kung may mga katanungan sila, lumalapit sila sa akin. Dahil nakikita kong pinalilibutan ako ng mga kapatid, na sobra nila akong nirerespeto, labis akong nasiyahan sa pakiramdam na ito, iniisip ko, “Ang sarap maging isang lider. Kung maayos kong gagawin ang lahat ng gawain sa iglesia, magkakaroon ng maraming oportunidad na mas umangat pa. Kung magiging senior leader ako, mas lalo pa akong rerespetuhin.”

Kalaunan, dumating ang mga nakatataas na lider para makipagtipon sa amin, sinabi nilang gusto nilang pumili mula sa ilang lider ng iglesia para maging mangangaral. Naisip ko, “Mas magaling ang iglesia namin kapwa pagdating sa pagiging epektibo sa pagpapalaganap sa ebanghelyo at sa buhay pagpasok ng mga kapatid, dagdag pa ang pag-aresto sa akin kamakailan lang ng Partido Komunista at ang paninindigan ko sa aking patotoo, lamang ako sa bawat aspekto kumpara sa kanila. Sa pagkakataong ito, siguradong ako ang pipiliin bilang mangangaral.” Pero sa hindi inaasahan, si Sister Wang Xue ang nahalal. Talagang nanlamig ang puso ko, inisip ko, “Bakit siya ang napili at hindi ako? Ang lahat ng gawain ng iglesia namin ang may pinakamagagandang resulta, saan ako mas mahina kaysa sa kanya? Ngayong hindi ako napili bilang isang mangangaral, ano na lang ang magiging tingin sa akin ng mga kapatid? Sino ang rerespeto sa akin sa hinaharap?” Noong mga sumunod na mga pagtitipon, wala akong sinabing kahit ano, pakiramdam ko ay gaano man ako magsikap o gaano man ako kaabala, o kapagod, wala rin namang saysay. Nahiya akong ipagtapat ang kalagayan ko at humanap ng solusyon, dahil natatakot akong mapahiya, kaya kinimkim ko na lang.

Kalaunan, nagpatawag ng pagtitipon si Wang Xue para sa ilang lider ng iglesia, at nakinig nang mabuti ang lahat, pero hindi ko ito nagustuhan. Inisip ko na talagang naiiba ang pagiging isang mangangaral, may prestihiyo at nirerespeto ka saan ka man magpunta, nakikinig ang mga tao sa iyo. Kung ako ang mangangaral, siguradong magiging sentro ako ng atensiyon ng mga kapatid, pero ngayon, kailangan kong makinig sa kanya, at hindi ako mapalagay dahil doon. Sa pagtitipon na iyon, nang ipinatupad niya ang gawain, naging atubili akong makipagtulungan, iniisip ko, “Magkapantay tayo dati, at hindi ka naman mas magaling kaysa sa akin, ngayon ay ikaw ang nagsasaayos ng gawain para sa amin. Kung susunod ako sa mga tagubilin mo, hindi ba’t magmumukha akong mas mababa kaysa sa iyo?” Tinanong ako ni Wang Xue tungkol sa mga problema sa aming gawain sa iglesia, at kaswal akong sumagot at mukha akong walang pakialam, “Ang iglesia namin ay walang masyadong problema. Kami na mismo ang lumulutas sa mga iyon.” Pagkatapos ay tinanong niya ang tungkol sa pag-usad ng aming gawain sa ebanghelyo, at ayaw ko nang sumagot pa, kaya nakasimangot akong sumagot sa kanya, “Halata naman ang pagiging epektibo ng gawain ng ebanghelyo namin, hindi nga nakakakalahati ang ibang iglesia sa buwanang resulta namin.” Nang tinanong niya ang sitwasyon ng mga baguhan, nayamot ako, sabi ko, “Nadidiligan ang mga baguhan ng iilan sa amin na mga lider at manggagawa, at maayos naman ang lagay nila. Kung hindi ka naniniwala, pwede kang pumaroon at nang makita mo mismo.” Nalimitahan si Wang Xue dahil sa saloobin ko, at naging nakakaasiwa ang atmospera ng pagtitipon. Palagi akong namumuhay sa kalagayan ng pagseselos at pagkadismaya, at madilim ang kaluluwa ko. Nawalan ako ng interes sa paggawa sa aking mga tungkulin, iniraraos ko na lang ang mga ito. Kapag may mga potensyal na tatanggap ng ebanghelyo, ayaw ko nang ipalaganap ang ebanghelyo sa kanila. Nagsimulang bumaba ang pagiging epektibo ng pagpapalaganap sa ebanghelyo. Kapag lumalapit ang mga lider para makipagbahaginan sa akin at tulungan ako, hindi ko magawang makinig. Sa huli ay tinanggal ako.

Kalaunan, nagnilay ako: Bakit hindi ako komportable at dismayado ako noong naging mangangaral si Wang Xue? Kaya nanalangin ako sa Diyos, hinihingi ko sa Kanya na bigyang-liwanag at akayin Niya ako para malaman at malutas ko ang mga isyu ko. Kalaunan, nabasa ko ang mga salitang ito ng Diyos: “Sa inyong paghahangad, napakarami ninyong indibidwal na mga kuru-kuro, pag-asam, at hinaharap. Ang kasalukuyang gawain ay para pungusan ang inyong pagnanais na magkaroon ng katayuan at ang inyong maluluhong pagnanasa. Ang mga pag-asam, katayuan, at mga kuru-kuro ay pawang mga halimbawang kumakatawan ng satanikong disposisyon. … Sa loob ng maraming taon, ang mga kaisipang naging sandigan ng mga tao para manatiling buhay ay sumisira na sa kanilang puso hanggang sa sila ay maging taksil, duwag, at kasuklam-suklam. Hindi lamang sila walang malakas at matibay na pagpapasya, kundi sila rin ay naging ganid, mapagmataas at sutil. Walang-wala silang anumang paninindigan na dumaraig sa sarili, at higit pa riyan, wala silang katiting na tapang na iwaksi ang mga paghihigpit ng mga impluwensiyang ito ng kadiliman. Ang saloobin at buhay ng mga tao ay bulok na bulok kaya ang kanilang mga pananaw tungkol sa paniniwala sa Diyos ay napakapangit pa rin, at kahit kapag nagsasalita ang mga tao tungkol sa kanilang mga pananaw sa paniniwala sa Diyos, talagang hindi iyon matitiis pakinggan. Ang lahat ng tao ay duwag, walang kakayahan, kasuklam-suklam, at marupok. Wala silang nadaramang pagkasuklam para sa mga puwersa ng kadiliman, at wala silang nadaramang pagmamahal para sa liwanag at katotohanan; sa halip, ginagawa nila ang lahat upang maalis ang mga ito. … Bagama’t nakarating ka na sa hakbang na ito ngayon, hindi ka pa rin bumibitiw sa katayuan kundi palagi mong pinipilit na alamin ang tungkol dito, at inoobserbahan ito araw-araw, nang may malaking takot na balang araw ay mawala ang iyong katayuan at masira ang iyong pangalan. Hindi pa isinasantabi ng mga tao ang pagnanais nilang guminhawa” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). Mula sa mga salita ng Diyos, naunawaan ko na ang ganitong klaseng sitwasyon ngayon ay para ibunyag ang pagnanais ko para sa katayuan at ang aking katiwalian, at para tulungan akong baguhin ang mga pananaw ko sa paghahangad. Palagi kong hinahangad ang reputasyon at ang katayuan, at pagkatapos kong maging isang lider ng iglesia, ginusto ko pang maging mangangaral at isang mas mataas na lider, nagnanais ako na magkaroon ng mataas na posisyon at matamasa ang mga pakinabang ng katayuan. Bago napili ang mangangaral, maaga akong gumigising dati at inaabot ako ng gabi sa pagpapalaganap ng ebanghelyo at pagdidilig sa mga bagong mananampalataya, buong araw akong abala, pero noong hindi ako naging isang mangangaral, naging negatibo at pabaya ako sa aking mga tungkulin, ayaw ko pa ngang ipalaganap ang ebanghelyo kapag may mga potensyal na tatanggap ng ebanghelyo. Malinaw na ang hinahangad ko ay ang katayuan sa pamumuno. Kalaunan, nagbulay-bulay ako: Bakit ako nahuhumaling sa katayuan? Dahil namuhay ako sa mga lason ni Satanas, gaya ng “Nagsusumikap ang tao na umangat; dumadaloy ang tubig pababa” at “Mas nakatataas ang mga opisyal kaysa sa karaniwang tao,” iniisip ko na dapat magsikap ang isang tao sa buhay para maging mas angat sa iba, at saka lamang siya titingalain at rerespetuhin ng iba, at mamumuhay ng isang mahalaga at makabuluhang buhay. Sa ilalim ng kontrol ng mga kaisipang ito, ayaw kong maging ang pinakamaliit sa gitna ng mga tao. Sa edad na labing-anim o labimpito, para maging kadre ako sa nayon, ginawa ko ang lahat ng klase ng mahihirap at nakakapagod na gawain sa nayon, nagtatrabaho ako bilang isang di-kilalang bayani sa kabukiran kahit gabing-gabi na. Sa edad na labing-siyam, naging lider ako ng pederasyon ng mga kababaihan sa nayon namin. Pagkatapos kong tanggapin ang gawain ng Diyos sa mga huling araw, noong nakipagtipon sa amin ang mga nakatataas na lider, dahil napalilibutan sila ng mga kapatid na nagtatanong sa kanila, sa puso ko ay nainggit ako sa kanila. Para mapili bilang isang lider, tinalikuran at ginugol ko ang sarili ko, masigasig akong gumagawa mula sa bukang-liwayway hanggang sa takip-silim, handa akong magtiis ng anumang pagdurusa. Pagkatapos maging isang lider ng iglesia, ginusto ko pang maging isang mangangaral, nagnanais ako na magkaroon ng mas mataas na posisyon. Noong hindi ako hinirang bilang isang mangangaral, hindi ko matanggap na wala akong katayuan, tinanggihan ko ang bagong nahalal na mangangaral. Hindi ako naging handang makinig sa pagbabahagi at pagpapatupad niya ng gawain, at noong nagtanong siya tungkol sa gawain ng aming iglesia, wala akong pakialam, hinamak at minaliit ko siya, na nagdulot na malimitahan ko siya. Ang katunayan na kaya kong ibukod at hamakin ang iba kapag hindi ko nakamit ang katayuan ay nagpapakita na talagang may masama akong hangarin! Ang ibinunyag ko ay ang disposisyon ng isang anticristo. Ang Diyos ang Lumikha. Ang Diyos lamang ang karapat-dapat sa pagsamba at paggalang. Isa lamang akong nilikha, isang tiwaling tao. Anong kwalipikasyon ko para tingalain ako ng iba? Talagang wala akong katwiran at kahihiyan! Binigyan ako ng Diyos ng pagkakataong isagawa ang mga tungkulin ng isang lider, umaasa Siyang hahangarin ko ang katotohanan, na makikipagtulungan ako sa mga kapatid nang matiwasay, na pupunan namin ang kalakasan at kahinaan ng isa’t isa, at magkakasama naming gagawin ang aming mga tungkulin, pero hindi ko hinangad ang katotohanan, palagi kong hinahangad ang katayuan para hangaan ako ng iba. Alang-alang sa reputasyon at katayuan, nagagawa ko pa ngang magselos at mainggit, pinipigilan at ibinubukod ang iba, na nagdudulot ng pinsala sa mga kapatid, at pagkagambala sa gawain ng iglesia. Napagtanto ko na ang paghahangad sa katayuan ang landas ng paglaban sa Diyos, at kung hindi ako magsisisi, sa huli ay haharapin ko ang kaparusahan ng Diyos. Nanalangin ako sa Diyos, “O Diyos, ako, na isang tiwaling tao, ay palaging nagnanais na hangaan ng iba, ang mga kilos at gawa ko ay kamuhi-muhi sa Iyo. Handa akong bumalik sa Iyo, nang hindi na hinahangad pa ang reputasyon at katayuan. Pakiusap, akayin Mo ako sa landas ng paghahangad sa katotohanan.”

Isang araw, nagbasa pa ako ng mga salita ng Diyos: “Hindi Ako tapat na minahal ng tao kailanman. Kapag itinataas Ko siya, pakiramdam niya ay hindi siya karapat-dapat, ngunit hindi niya sinusubukang palugurin Ako dahil dito. Hawak lamang niya ang ‘katayuan’ na naibigay Ko sa kanyang mga kamay at sinusuri ito; hindi nadarama ang Aking pagiging kaibig-ibig, sa halip ay nagpupumilit siyang magpakabundat sa mga pakinabang ng kanyang katayuan. Hindi ba ito ang kakulangan ng tao? Kapag gumagalaw ang mga bundok, maaari ba silang lumihis ng daan para sa kapakanan ng iyong katayuan? Kapag dumadaloy ang mga tubig, maaari bang huminto ang mga ito sa harap ng katayuan ng tao? Mababaligtad ba ng katayuan ng tao ang kalangitan at ang lupa?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 22). “Pinagpapasyahan Ko ang hantungan ng bawat tao hindi batay sa gulang, katandaan, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Ito ay isang di-nababagong katotohanan. Samakatuwid, lahat ng pinarurusahan ay pinarurusahan nang gayon para sa katuwiran ng Diyos at bilang ganti sa kanilang maraming masasamang gawa” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Pagkatapos kong basahin ang mga salita ng Diyos, naunawaan kong hindi maililigtas ng katayuan ang mga tao, at kapag dumating ang sakuna, hindi matitiyak ng pagkakaroon ng katayuan ang kaligtasan. Itinatakda ng Diyos ang destinasyon at kalalabasan ng mga tao batay sa kung nagtataglay ba sila ng katotohanan. Anuman ang katayuan nila, basta’t hinahangad nila ang katotohanan at nagbabago ang kanilang disposisyon, matatamo nila ang pagliligtas ng Diyos. Dati, ang akala ko ay kapag mas mataas ang katayuan, mas malaki ang tsansang maligtas at maperpekto, kaya walang humpay kong hinangad ang katayuan, handa akong abandonahin ang lahat ng bagay at pagtiisan ang anumang paghihirap, anuman ang kapalit, para matamo ko ang katayuan. Ginawa kong layon ng paghahangad at direksyon ng buhay ko ang pagtamo sa katayuan. Noong hindi ako nahirang bilang mangangaral, naging negatibo ako at nawalan ako ng ganang gawin ang tungkulin ko. Nagdala sa akin ng sobrang pasakit ang pamumuhay sa maling pananaw na ito, nagdulot ito ng pinsala sa mga kapatid, at ipinahamak nito ang gawain ng iglesia. Naisip ko kung paanong si Pablo ay may mataas na katayuan sa relihiyon, nagpalaganap ng ebanghelyo, nagtamo ng maraming tao, at nagtatag ng maraming iglesia, pero hindi niya hinangad ang katotohanan, hindi nagbago ang buhay disposisyon niya, at sa huli, hinarap niya ang kaparusahan ng Diyos. Maaaring hindi kasinglawak ng kay Pablo ang gawain ni Pedro, pero hinangad naman ni Pedro ang katotohanan, ang pagmamahal sa Diyos, at hinangad niya na tuparin ang mga tungkulin ng isang nilikha; sa huli, nagawang perpekto ng Diyos si Pedro at natamo ni Pedro ang pagsang-ayon ng Diyos. Namuhay din ako dati ayon sa maling pananaw, tinahak ko ang landas na kapareho ng kay Pablo. Kung nagpatuloy ako sa landas na ito, siguradong hahantong ako sa kapalaran na kapareho ng kay Pablo.

Kalaunan, nabasa ko ang isa pang sipi ng mga salita ng Diyos, na ginawang mas malinaw ang landas ng pagsasagawa. Sabi ng Makapangyarihang Diyos: “Ang mga tao ay mga nilalang na walang nararapat na ipagmayabang. Dahil kayo ay mga nilikha, kailangan ninyong gampanan ang tungkulin ng isang nilikha. Wala nang iba pang mga hinihiling sa inyo. Ganito kayo dapat manalangin: ‘Diyos ko! May katayuan man ako o wala, nauunawaan ko na ngayon ang aking sarili. Kung mataas ang katayuan ko iyon ay dahil sa Iyong pagtataas, at kung ito ay mababa iyon ay dahil sa Iyong pagtatalaga. Lahat ay nasa Iyong mga kamay. Wala akong anumang mga pagpipilian, ni anumang mga reklamo. Itinalaga Mo na maisilang ako sa bansang ito at sa piling ng mga taong ito, at ang dapat ko lamang gawin ay maging ganap na mapagpasakop sa ilalim ng Iyong kapamahalaan dahil lahat ay nakapaloob sa Iyong naitalaga. Hindi ko iniisip ang katayuan; matapos ang lahat, isa lamang akong nilikha. Kung ilalagay Mo ako sa walang-hanggang kalaliman, sa lawa ng apoy at asupre, isa lamang akong nilikha. Kung kakasangkapanin Mo ako, isa lamang akong nilikha. Kung gagawin Mo akong perpekto, isa pa rin akong nilikha. Kung hindi Mo ako gagawing perpekto, mamahalin pa rin Kita dahil isa lamang akong nilikha. Isa lamang akong napakaliit na nilikha ng Panginoon ng paglikha, isa lamang sa lahat ng taong nilikha. Ikaw ang lumikha sa akin, at muli Mo ako ngayong inilagay sa Iyong mga kamay upang gawin sa akin ang gusto Mo. Handa akong maging Iyong kasangkapan at Iyong panghambing dahil lahat ay kung ano ang Iyong naitalaga. Walang sinuman na maaaring baguhin ito. Lahat ng bagay at lahat ng pangyayari ay nasa Iyong mga kamay.’ Kapag dumating ang panahon na hindi mo na iniisip ang katayuan, makakalaya ka na roon. Saka mo lamang magagawang maghanap nang may tiwala at tapang, at saka lamang magiging malaya ang puso mo sa anumang mga paghihigpit. Kapag napalaya na ang mga tao mula sa mga bagay na ito, mawawalan na sila ng mga alalahanin” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). Mula sa mga salita ng Diyos, naunawaan ko na may katayuan man o wala ang mga tao, mga nilikha silang lahat, at sa mga mata ng Diyos, pare-pareho sila. May katayuan man o wala ang isang tao, lahat ng iyon ay pauna nang itinakda ng Diyos. Sinumang tao ang gumawa sa mga tungkulin at nagtaglay ng kakayahan at mga kaloob, lahat ng iyon ay itinakda ng Diyos. Bilang mga nilikha, dapat magpasakop ang mga tao sa mga pagsasaayos at kataas-taasang kapangyarihan ng Diyos. Dati, palagi akong may ambisyong maging isang lider. Pagkatapos na maging isang lider ng iglesia, ninais ko pang maging isang mangangaral. Gayunman, batay sa kakayahan at tayog ko, hindi talaga ako angkop maging isang mangangaral. Noong bagong tatag ang iglesia, ang papel ko bilang isang lider ng iglesia ay pangunahing kinapapalooban ng pagpapalaganap sa ebanghelyo at pagdidilig sa mga bagong mananampalataya, at magaling ako sa pagpapalaganap ng ebanghelyo at nagkakamit ako ng ilang resulta. Gayunpaman, ang papel ng isang mangangaral ay kinasasangkutan ng pamamahala sa maraming iglesia, kailangan nito ng mahusay na kakayahan sa gawain at ng abilidad na ibahagi ang katotohanan at lumutas ng mga problema; mahina ang aking buhay pagpasok at hindi ko kaya ang gawain ng isang mangangaral. Dapat ay nagpasakop ako sa mga pagsasaayos ng Diyos. Ngayon, itinalaga ako para ipalaganap ang ebanghelyo, at dapat kong tuparin ang tungkulin ko ng pagpapalaganap sa ebanghelyo. Nang matanto ko ito, nanalangin ako sa Diyos, “O Diyos, hinahangad ko ang katayuan at hindi ako nagpapasakop sa Iyong kataas-taasang kapangyarihan at mga pagsasaayos, na nakakapinsala sa gawain ng iglesia. Ngayon ay handa akong magsisi at hangarin ang pagiging isang nilikha, na magpasailalim sa Iyong mga pamamatnugot.”

Noong 2015, nagdaos ang iglesia ng bagong halalan para sa pamumuno, at narinig kong maraming kapatid ang may gustong piliin ako. Noong sandaling iyon, masaya at nagulat din ako. Tila tinitingala ako ng mga kapatid, na nagpapatunay na may kaunti akong katotohanang realidad. Naisip ko, kung mahihirang ako, rerespetuhin ako ng mga kapatid saan man ako magpunta. Pero nang maisip ko ito, alam kong umiiral na naman ang pagnanais ko para sa katayuan. Sa pagninilay ko kung paanong nagdulot ng sobrang pagdurusa ang paghahangad ko sa katayuan at pininsala ang gawain ng iglesia dati, nagpasya akong ayaw ko nang hangarin pa ang katayuan. Sa halip ay dapat akong magpasakop sa pagsasaayos ng Diyos at tuparin nang maayos ang mga tungkulin ko. Tahimik akong nanalangin sa Diyos sa puso ko, handa akong bitiwan ang pagnanais ko para sa katayuan at ang anumang maling mga hinahangad ko. Ayaw ko nang hangarin ang katanyagan o katayuan. Handa akong magpasakop sa anumang mga tungkuling itinalaga sa akin. Bago ang botohan, hiniling ng senior leader sa bawat isa sa amin na ibahagi ang naiisip namin. Nagtapat ako at sinabi ko, “Bagama’t higit sa sampung taon na akong nananampalataya sa Diyos, mababaw ang buhay pagpasok ko; mapagmataas ang kalikasan ko, at matindi ang pagnanais ko para sa katayuan, kaya ang pagiging nasa posisyon ng pamumuno ay magpapadaling matamasa ko ang mga pakinabang ng katayuan at malilimitahan ang iba. Sa tingin ko ay hindi ako angkop para sa papel ng pagkapinuno. Ibinabagi ko sa inyong lahat ang totoo kong sitwasyon; pwede ninyo akong suriin batay sa mga prinsipyo.” Pagkatapos kong magsalita, naging napakapayapa ng pakiramdam ko. Sa huli, napili ng mga kapatid ang dalawang ibang sister bilang mga lider ng iglesia, at hinirang ako bilang isang diyakono ng ebanghelyo. Sobra akong nagpasalamat sa Diyos at handa akong gawin nang buong puso ang tungkulin ko. Pagkatapos niyon, tumuon ako sa aking gawain ng pag-eebanghelyo. Kasisimula lamang magsagawa ng dalawang lider ng iglesia, at nang mapansin kong hindi naaangkop ang ilang aspekto ng kanilang gawain, binabanggit ko ito at nakikipagbahaginan ako sa kanila para ayusin iyon. Nadama kong mabuti ang pamamaraang ito.

Dati, kapag nakikita ko ang isang taong nasa posisyon ng pamumuno, hindi ako mapakali, dahil itinuturing ko ang pamumuno bilang layon ng paghahangad ko. Ngayon ay nauunawaan ko na sa paghahangad lamang sa katotohanan matatamo ng isang tao ang kaligtasan. Walang kabuluhan ang paghahangad sa katayuan. Natutuhan ko rin na bitiwan, mula sa kaibuturan ng aking puso, ang pagnanais ko para sa katayuan. Sinuman ang maging lider, kaya ko na siyang pakitunguhan nang tama. Gusto ko lamang na matatag na hangarin ang katotohanan, maayos na tuparin ang mga tungkulin ko, at bigyang-ginhawa ang puso ng Diyos.


56. Pagkatapos Kong Malaman ang Tungkol sa Pagkamatay ng Aking Ina

Ni Zhang Meng, Tsina

Nagkasakit at namatay ang ama ko bago pa man ako mag-isang taong gulang. Kinailangan ng nanay ko na magkaroon ng dalawang trabaho para mapalaki kaming limang magkakapatid. Nagtatrabaho siya mula bukang-liwayway hanggang dapithapon araw-araw at gumaganap bilang kapwa ina at ama namin. Nasaktan ang puso ko at nangako ako sa sarili ko, “Paglaki ko, aalagaan ko si Nanay para mamuhay siya nang walang alalahanin.” Para mabawasan ang pasanin ng nanay ko, tumutulong ako sa mga gawaing bahay pagkatapos ng eskuwela, pero mahal na mahal ako ng nanay ko kaya’t ayaw niyang gawin ko iyon at gusto lamang niyang mag-aral ako nang mabuti. Sinabi ko sa kanya, “Pagod na pagod ka na. Hindi ba’t magiging mas magaan nang kaunti ang buhay mo kung tutulungan kita?” Sumagot ang nanay ko, “Hindi mahalaga na pagod ako. Kapag lumaki na kayong mga bata at inaalagaan na ninyo ako, hindi ba’t mamumuhay ako ng isang maginhawang buhay? Tingnan mo ang pinsan mo, maagang namatay ang nanay niya at ang tatay niya ang mag-isang nagpalaki sa kanya. Pagkatapos niyang magpakasal, inasikaso niya ang lahat para sa tatay niya—pagkain, damit, at lahat ng iba pang pangangailangan nito. Hindi ba’t namumuhay ang tatay niya ng isang maginhawang buhay?” Isang beses, sinabi sa akin ng pinsan ko, “Alam ng mga uwak pakainin ang kanilang mga magulang. Tiniis ng tatay ko ang lahat ng uri ng hirap para palakihin ako. Kung hindi ko siya aalagaan, hindi ba’t wala akong ipinagkaiba sa isang hayop?” Naisip ko noon na gusto kong maging katulad ng pinsan ko paglaki ko at aalagaan ko ang nanay ko. Pagkatapos kong magpakasal, kahit wala akong magandang trabaho o malaking kita, ginawa ko ang lahat ng makakaya ko para matulungan ang nanay ko sa materyal na pangangailangan, at madalas ko siyang dalhin sa tahanan ko para maalagaan siya. Pinuri ako ng lahat ng kapitbahay ko, sinabi nila, “Kahit nakatira sa malayo ang anak niya, ginagawa nito ang lahat para maalagaan ang kanyang ina.” Labis itong nagbigay sa akin ng kasiyahan. Pakiramdam ko ay ganito ako dapat kumilos bilang isang anak at sa ginagawa ko lamang na ito masusuklian ang kabutihan ng aking ina.

Noong 1999, tinanggap ko ang bagong gawain ng Diyos. Mula sa mga salita ng Diyos, naunawaan ko ang apurahang layunin ng Diyos na iligtas ang tao at sumali ako sa pangangaral ng ebanghelyo. Sa pagtatapos ng 2003, inaresto ako habang nangangaral ng ebanghelyo. Pagkalaya ko, napilitan akong umalis ng bahay para magtrabaho at nangupahan ako sa isang lugar para maiwasan ang pagbuntot at pagbabantay sa akin ng mga pulis. Kalaunan ay narinig ko na tatlong beses sa anim na buwan pumunta ang pulis sa nayon ko para hanapin ako nang palihim, nagtatanong kung saan ako nangungupahan. Simula noon, namuhay ako ng gaya ng isang palaboy at hindi ko madala ang nanay ko sa tahanan ko at maalagaan gaya ng dati. Nakaramdam ako ng labis na pagkakautang sa nanay ko. Lalo na noong nabalitaan ko na inabuso siya ng hipag ko noong may sakit siya, nakaramdam ako ng pamimighati at pagkabalisa, at pinagsisihan ko pa nga na lumabas ako para ipangaral ang ebanghelyo. “Kung hindi ko ipinangaral ang ebanghelyo, hindi sana ako naaresto, at hindi ko na kailangang umalis sa bahay. Kung nagkaganoon ay magagawa ko sanang manatili sa tabi ng nanay ko para alagaan siya.” Napagtanto kong mali ang kalagayan ko, at na responsabilidad at misyon ko ang mangaral ng ebanghelyo. Hindi ba’t ang pagsisisi ko sa pangangaral ng ebanghelyo at paggawa ng tungkulin ko ay isang pagpapamalas ng pagkakanulo sa Diyos? Sa isang pagtitipon, sinabi ko sa lider ang tungkol sa kalagayan ko at ipinakita sa akin ng lider ang isang sipi ng mga salita ng Diyos: “Lahat sila ay namumuhay sa kalagayan ng mga damdamin, at sa gayon ang Diyos ay hindi umiiwas sa isa sa kanila, at isinisiwalat ang mga lihim na nakatago sa puso ng lahat ng tao. Bakit hirap na hirap ang mga tao na ihiwalay ang kanilang sarili sa kanilang mga damdamin? Ang paggawa ba nito ay higit pa kaysa sa mga pamantayan ng konsensiya? Maisasakatuparan ba ng konsensiya ang kalooban ng Diyos? Makatutulong ba ang mga damdamin upang malagpasan ng mga tao ang paghihirap? Sa mga mata ng Diyos, ang mga damdamin ay Kanyang kaaway—hindi ba ito malinaw na nakasaad sa mga salita ng Diyos?” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob,” Kabanata 28). Matapos basahin ang mga salita ng Diyos, napagtanto ko na namumuhay nga ako sa aking mga damdamin, at ang mga damdaming iyon ang luminlang sa akin kaya hindi ko masabi ang tama sa mali. Ipinangangaral ko ang ebanghelyo para makaharap sa Diyos ang mga tao at matanggap nila ang Kanyang pagliligtas. Ito ay isang makatarungang bagay at ang tungkulin na dapat kong gawin. Simula pa noong sinaunang panahon, hindi ba’t marami nang tunay na mananampalataya na tinalikuran ang lahat ng bagay para sumunod at gumugol para sa Diyos? Tingnan ninyo si Pedro. Nang tawagin siya ng Panginoong Jesus, agad niyang ibinaba ang kanyang mga lambat at sumunod sa Panginoon. Sa pagkakatanto ko nito, nagkaroon ako ng higit na pananalig. Nagpasya akong gawin nang maayos ang aking tungkulin at bigyang-kasiyahan ang Diyos, kaya muli akong nangaral ng ebanghelyo.

Noong taglagas ng 2015, sinabi sa akin ng isang sister sa iglesia na namatay na ang nanay ko. Namighati at nabalisa ako nang marinig ko ito. Pinilit kong huwag umiyak, at naisip ko, “Paanong namatay na ang nanay ko? Nagkaroon ba siya ng depresyon at nagkasakit dahil wala ako sa tabi niya at nangungulila at nag-aalala siya sa akin? Kung hindi dahil sa pag-uusig ng CCP, nasa tabi niya sana ako at inaalagaan pa siya, ginagawa siyang komportable sa kanyang mga huling taon, at marahil ay nabuhay pa siya nang ilang taon.” Habang mas iniisip ko ito, mas lalo akong nalulungkot. Sa pag-alis ko sa bahay ng sister, tumulo ang luha ko. Labis na nahirapan ang nanay ko sa pagpapalaki sa akin pero nang tumanda na siya at nagkasakit, hindi ko na siya nakasama para alagaan, at hindi ko man lang siya nakasama sa mga huling sandali niya. Sa pag-iisip nito, naiyak ako at nakaramdam ng matinding sakit. Pinunasan ko ang mga mata ko at sumakay ako sa bisikleta ko at habang nakasakay ako, ang mga eksena kung paano nahirapan ang nanay ko na palakihin ako ay parang pelikula na naglaro sa isip ko. Naramdaman ko ang labis na pagkakautang ko sa nanay ko at namatay siya bago ako magkaroon ng pagkakataong maging isang mabuting anak. Ni hindi ko siya nakasama sa mga huling sandali niya. Sasabihin ba ng ibang tao na isa akong masamang anak, isang walang utang na loob? Nang makabalik ako sa tinutuluyan kong bahay, labis akong namimighati kaya hindi ako makakain. Inalo ako ng nagpapatuloy na sister, sinabi na, “Ang haba ng buhay ng bawat tao ay nasa kamay ng Diyos. Kung kailan ipapanganak ang isang tao at kailan siya mamamatay ay ipinapasya ng Diyos. Huwag kang masyadong malungkot. Lalo ka pang magdasal sa Diyos.” Hindi na ako nakaramdam ng sobrang sakit at sama ng loob pagkatapos niyang sabihin ito, pero hindi pa rin napayapa ang puso ko sa tuwing ginagawa ko ang tungkulin ko, kaya nanalangin ako sa Diyos, humihiling sa Kanya na akayin ako para makaalis sa negatibong kalagayang ito. Pagkatapos manalangin, binasa ko ang isang sipi ng mga salita ng Diyos: “Nilikha ng Diyos ang mundong ito at dinala rito ang tao, isang nabubuhay na nilalang na pinagkalooban Niya ng buhay. Sumunod, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mabuhay sa loob ng ordinasyon ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanilang paglaki hanggang sa kanilang pagtanda. Sa panahon ng prosesong ito, walang nakadarama na lumalaki ang tao sa ilalim ng pangangalaga ng Diyos; sa halip, naniniwala sila na ang tao ay lumalaki sa ilalim ng mapagmahal na pangangalaga ng kanyang mga magulang, at na ang likas na pag-uugali niya sa buhay ang gumagabay sa kanyang paglaki. Ito ay dahil hindi alam ng tao kung sino ang nagkaloob ng buhay niya, o kung saan ito nanggaling, lalo nang hindi niya alam kung paano lumilikha ng mga himala ang likas na pag-uugali niya sa buhay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Naunawaan ko mula sa mga salita ng Diyos na nilikha ng Diyos ang langit at lupa at lahat ng bagay, at pinagkakalooban Niya ng buhay ang tao. Sa panlabas, mukhang ang nanay ko ang nagpalaki sa akin pero kung hindi dahil sa pangangalaga at proteksiyon ng Diyos, hindi ako mananatiling buhay hanggang ngayon. Naisip ko kung paanong nagkaroon ng nakamamatay na sakit ang anak kong babae sa edad na limang taon. Labis akong nagdalamhati at gusto kong ibigay ang mga organ ko sa kanya. Ang sabi ng doktor, “Hindi makakatulong iyan. Ang paggamot sa sakit na ito ay hindi makapagliligtas ng buhay niya. Mayroon siyang nakamamatay na sakit at walang sinuman ang makapagliligtas sa kanya.” Matagal nang pinagpasyahan ng Diyos ang buhay at kamatayan natin, at walang sinuman ang makababago nito. Ang oras ng kamatayan ng nanay ko ay nasa kamay rin ng Diyos at pinagpasyahan Niya pero naniwala ako na namatay siya sa depresyon at sakit na dala ng pangungulila at pag-aalala tungkol sa akin. Hindi ko nakilala ang kataas-taasang kapangyarihan ng Diyos! Lalo na nang isipin ko kung paano naghirap ang aking ina na palakihin ako hanggang sa hustong gulang pagkatapos mamatay ang ama ko, at kung paano siya tumanda at nagkasakit at hindi ko siya nagawang alagaan, naramdaman ko na may pagkakautang ako sa kanya, at hindi mapayapa ang puso ko sa tungkulin ko. Ang totoo, mula sa Diyos ang buhay ng tao at ipinagkaloob ng Diyos ang lahat ng tinatamasa ko. Hindi ako nakaramdam ng pagkakautang sa Diyos dahil hindi ko ginagampanan nang maayos ang tungkulin ko, kundi sa halip ay palaging nararamdaman ko ang pagkakautang ko sa nanay ko, hanggang sa puntong pinagsisihan ko na ginawa ko ang tungkulin ko. Hindi talaga ako karapat-dapat na tawaging tao!

Kalaunan, binasa ko ang mga salita ng Diyos kung saan ibinahagi Niya na “hindi mga magulang mo ang mga pinagkakautangan mo,” at sumailalim sa pagbabago ang aking mga pananaw. Sabi ng Makapangyarihang Diyos: “Tingnan natin ang usapin ng pagsilang ng iyong mga magulang sa iyo. Sino ba ang nagpasyang ipanganak ka nila: ikaw o ang iyong mga magulang? Sino ang pumili kanino? Kung titingnan mo ito mula sa perspektiba ng Diyos, ang sagot ay: wala sa inyo. Hindi ikaw o ang mga magulang mo ang nagpasyang ipanganak ka nila. Kung titingnan mo ang ugat ng usaping ito, ito ay inorden ng Diyos. Isasantabi muna natin ang paksang ito sa ngayon, dahil madaling maunawaan ng mga tao ang usaping ito. Mula sa iyong perspektiba, wala sa kontrol mo na ipinanganak ka ng iyong mga magulang, wala kang anumang pagpipilian sa usaping ito. Mula sa perspektiba ng iyong mga magulang, kusang-loob ka nilang ipinanganak, hindi ba? Sa madaling salita, kung isasantabi ang pag-orden ng Diyos, pagdating sa usapin ng pagsilang sa iyo, nasa iyong mga magulang ang lahat ng kapangyarihan. Pinili nilang ipanganak ka, at sila ang may kontrol sa lahat. Hindi mo piniling ipanganak ka nila, wala kang kontrol nang isilang ka nila, at wala kang magagawa sa bagay na iyon. Kaya, sapagkat nasa mga magulang mo ang lahat ng kapangyarihan, at pinili nilang ipanganak ka, mayroon silang obligasyon at responsabilidad na itaguyod ka, palakihin hanggang sa hustong gulang, tustusan ka ng edukasyon, pagkain, mga damit, at pera—ito ang kanilang responsabilidad at obligasyon, at ito ang dapat nilang gawin. Samantala, palagi kang pasibo sa panahong pinalalaki ka nila, wala kang karapatang mamili—kinailangang palakihin ka nila. Dahil bata ka pa noon, wala kang kapasidad na palakihin ang iyong sarili, wala kang magagawa kundi maging pasibo habang pinalalaki ka ng iyong mga magulang. Pinalaki ka sa paraang pinili ng iyong mga magulang, kung binibigyan ka nila ng masasarap na pagkain at inumin, kung gayon ay kumakain ka at umiinom ng masasarap na pagkain at inumin. Kung binibigyan ka ng iyong mga magulang ng kapaligiran sa pamumuhay kung saan nabubuhay ka sa ipa at sa mga ligaw na halaman, kung gayon, nabubuhay ka sa ipa at sa mga ligaw na halaman. Sa alinmang paraan, noong pinalalaki ka nila, ikaw ay pasibo, at ginagampanan ng mga magulang mo ang kanilang responsabilidad. Katulad ito ng pag-aalaga ng iyong mga magulang sa isang bulaklak. Dahil gusto nilang alagaan ang isang bulaklak, dapat nila itong lagyan ng pataba, diligan, at tiyaking nasisikatan ito ng araw. Kaya naman, patungkol sa mga tao, hindi mahalaga kung metikuloso kang inalagaan ng iyong mga magulang o inaruga ka nila nang mabuti, sa alinmang paraan, ginagampanan lang nila ang kanilang responsabilidad at obligasyon. Anuman ang dahilan kung bakit ka nila pinalaki, responsabilidad nila ito—dahil ipinanganak ka nila, dapat silang maging responsable sa iyo. Batay rito, maituturing bang kabutihan ang lahat ng ginawa ng iyong mga magulang para sa iyo? Hindi maaari, hindi ba? (Tama.) Ang pagtupad ng iyong mga magulang sa kanilang responsabilidad sa iyo ay hindi maituturing na kabutihan, kaya kung tinutupad nila ang kanilang responsabilidad sa isang bulaklak o sa isang halaman, dinidiligan at pinatataba ito, maituturing ba iyon na kabutihan? (Hindi.) Higit pa ngang malayo iyon sa pagiging mabuti. Ang mga bulaklak at halaman ay mas tumutubo nang maayos kapag nasa labas—kung ang mga ito ay itinatanim sa lupa, nang may hangin, araw, at ulan, lumalago ang mga ito. Hindi tumutubo ang mga ito nang maayos kapag itinanim sa isang paso sa loob ng bahay, hindi tulad ng pagtubo ng mga ito sa labas, ngunit saan man naroroon ang mga ito, nabubuhay ang mga ito, tama ba? Nasaan man ang mga ito, inorden ito ng Diyos. Ikaw ay isang buhay na tao, at inaako ng Diyos ang responsabilidad sa bawat buhay, tinutulutan itong mabuhay, at sumunod sa batas na sinusunod ng lahat ng nilikha. Ngunit bilang isang tao, namumuhay ka sa kapaligiran kung saan ka pinalaki ng iyong mga magulang, kaya dapat kang lumaki at umiral sa kapaligirang iyon. Sa mas malaking antas, ang pamumuhay mo sa kapaligirang iyon ay dahil sa pag-orden ng Diyos; sa mas maliit na antas, ito ay dahil sa pagpapalaki sa iyo ng iyong mga magulang, tama? Sa alinmang paraan, sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan. Kung hindi ito matatawag na kabutihan, hindi ba’t isa itong bagay na dapat mong matamasa? (Ganoon na nga.) Ito ay isang uri ng karapatan na dapat mong matamasa. Dapat kang palakihin ng iyong mga magulang, dahil bago ka umabot sa hustong gulang, ang papel na ginagampanan mo ay ang pagiging isang anak na pinalalaki. Samakatwid, tinutupad lang ng iyong mga magulang ang responsabilidad nila sa iyo at tinatanggap mo lang ito, ngunit tiyak na hindi nito ibig sabihin na tumatanggap ka ng biyaya o kabutihan mula sa kanila. … Ang pagpapalaki sa iyo ay responsabilidad ng iyong mga magulang. Pinili nilang ipanganak ka, kaya may responsabilidad at obligasyon silang palakihin ka. Sa pamamagitan ng pagpapalaki sa iyo hanggang sa hustong gulang, tinutupad nila ang kanilang responsabilidad at obligasyon. Wala kang anumang utang sa kanila, kaya hindi mo sila kailangang suklian. Hindi mo sila kailangang suklian—malinaw na ipinapakita nito na hindi mo pinagkakautangan ang iyong mga magulang, at na hindi mo kailangang gumawa ng anumang bagay para sa kanila bilang kapalit sa kanilang kabutihan. Kung pinahihintulutan ka ng iyong mga sitwasyon na magampanan nang kaunti ang responsabilidad mo sa kanila, kung gayon ay gawin mo ito. Kung hindi mo magagampanan ang iyong obligasyon sa kanila dahil sa iyong kapaligiran at mga sitwasyon, kung gayon ay hindi mo na ito kailangang masyadong pag-isipan, at hindi mo dapat isipin na may utang ka sa kanila, dahil hindi mo pinagkakautangan ang iyong mga magulang” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Binigyang-daan ako ng mga salita ng Diyos na maunawaan na ang Diyos ang may kataas-taasang kapangyarihan at nagsasaayos sa bawat taong dumarating sa mundong ito. Ipinasya rin ng Diyos na ipanganak ako sa pamilyang ito. Kahit gaano pa ang paghihirap na naranasan ng nanay ko sa pagpapalaki sa akin, responsabilidad niya ito at hindi ko ito dapat ituring na kabaitan. Gaya nga ng sabi ng Diyos: “Sapagkat nasa mga magulang mo ang lahat ng kapangyarihan, at pinili nilang ipanganak ka, mayroon silang obligasyon at responsabilidad na itaguyod ka, palakihin hanggang sa hustong gulang, tustusan ka ng edukasyon, pagkain, mga damit, at pera—ito ang kanilang responsabilidad at obligasyon, at ito ang dapat nilang gawin.” Ngunit hindi ko naunawaan ang katotohanan at hindi ko nakita ang mga bagay-bagay nang ayon sa mga salita ng Diyos. Palagi kong pinaniwalaan na pagkatapos mamatay ng tatay ko, ang nanay ko ay naging parehong ina at ama, namumuhay nang matipid para makapag-aral ako, naghihirap para mapalaki ako hanggang sa hustong gulang, at kung wala ang maingat na pag-aalaga at pag-aaruga ng nanay ko, hindi ako magiging kung sino ako ngayon. Itinuring ko ang pag-aalaga ng nanay ko bilang kabaitan at palagi kong ninais na suklian siya para sa mapag-arugang kabaitan na ito. Nang mabalitaan kong namatay na siya, sobra akong nabalisa at pakiramdam ko ay hindi ko siya naalagaan nang mabuti. Ni hindi ko siya nakasama sa mga huling sandali niya kaya pakiramdam ko ay isa akong masamang anak. Ang tanging pakiramdam ko ay may pagkakautang ako sa kanya at wala akong anumang ganang gawin ang tungkulin ko. Kung patuloy akong mabubuhay sa pagkakautang na ito sa nanay ko at hindi ko magagawa ang tungkulin ko, talagang wala akong konsensiya o pagkatao. Nang pag-isipan ko ang pagkamatay ng nanay ko, kahit pa makasama ko siya sa huli, hindi ko maililigtas ang buhay niya. Kahit pa purihin ako ng iba bilang isang mabuting anak, ano ang magiging kabuluhan noon?

Pagkatapos ay nagbasa pa ako ng mga salita ng Diyos. Sabi ng Diyos: “Dahil sa pangongondisyon ng tradisyonal na kultura ng mga Tsino, sa tradisyonal na kuru-kuro ng mga Tsino ay naniniwala sila na kailangan silang maging mabuting anak sa kanilang mga magulang. Ang sinumang hindi nagiging mabuting anak sa kanyang magulang ay isang suwail na anak. Naitanim na ang mga ideyang ito sa mga tao mula pagkabata, at itinuturo ang mga ito sa halos bawat sambahayan, pati na rin sa bawat paaralan at sa lipunan sa pangkalahatan. Kapag napuno ng mga ganoong bagay ang ulo ng isang tao, iniisip niya, ‘Mas mahalaga ang pagiging mabuting anak kaysa sa anupaman. Kung hindi ko ito susundin, hindi ako magiging mabuting tao—magiging isa akong suwail na anak at itatakwil ako ng lipunan. Ako ay magiging isang taong walang konsensiya.’ Tama ba ang pananaw na ito? Nakita na ng mga tao ang napakaraming katotohanang ipinahayag ng Diyos—hiningi ba ng Diyos na magpakita ang tao ng pagiging mabuting anak sa kanyang mga magulang? Isa ba ito sa mga katotohanan na dapat maunawaan ng mga mananampalataya sa Diyos? Hindi. Nagbahagi lamang ang Diyos sa ilang mga prinsipyo. Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahangad ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik laban sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. … Ginagamit ni Satanas ang ganitong uri ng tradisyonal na kultura at mga kuru-kuro ng moralidad upang igapos ang mga kaisipan mo, ang utak mo, at ang puso mo, na nagiging dahilan para hindi mo matanggap ang mga salita ng Diyos; ikaw ay nasakop na ng mga bagay na ito ni Satanas, at nawalan na ng kakayahan na tanggapin ang mga salita ng Diyos. Kapag nais mong isagawa ang mga salita ng Diyos, ginugulo ng mga bagay na ito ang kalooban mo, na nagdudulot na salungatin mo ang katotohanan at ang mga hinihingi ng Diyos, at nagiging dahilan para mawalan ka ng lakas na iwaksi ang impluwensiya ng tradisyonal na kultura. Pagkatapos mong magsikap nang ilang panahon, nagkokompromiso ka: pinipili mong paniwalaan na ang mga tradisyonal na kuru-kuro ng moralidad ay tama at naaayon sa katotohanan, kaya tinatanggihan o tinatalikuran mo ang mga salita ng Diyos. Hindi mo tinatanggap ang mga salita ng Diyos bilang katotohanan at binabalewala mo ang mailigtas, dahil pakiramdam mo ay nabubuhay ka pa rin sa mundong ito, at makakaligtas ka lang sa pamamagitan ng pagsandig sa mga bagay na ito. Dahil hindi mo kayang tiisin ang ganting-paratang ng lipunan, mas nanaisin mong piliin na isuko ang katotohanan at ang mga salita ng Diyos, isinasailalim ang sarili mo sa mga tradisyonal na kuru-kuro ng moralidad at sa impluwensiya ni Satanas, pinipiling salungatin ang Diyos at hindi isagawa ang katotohanan. Sabihin mo sa Akin, hindi ba’t ang tao ay kahabag-habag? Hindi ba nila kailangan ang pagliligtas ng Diyos?” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). “May kasabihan sa mundo ng mga walang pananampalataya: ‘Sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina.’ Nariyan din ang kasabihang ito: ‘Ang isang taong suwail sa magulang ay mas mababa pa kaysa sa hayop.’ Napakaganda pakinggan ng mga kasabihang ito! Sa totoo lang, ang penomena na binabanggit ng unang kasabihang, sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina, ay talagang umiiral, at ang mga ito ay katunayan. Gayumpaman, ang mga ito ay penomena lamang sa loob ng mundo ng hayop. Ang mga ito ay isang uri lang ng batas na itinatag ng Diyos para sa iba’t ibang buhay na nilalang, na sinusunod ng lahat ng uri ng buhay na nilalang, kabilang na ang mga tao. Ang katunayan na ang lahat ng uri ng buhay na nilalang ay sumusunod sa batas na ito ay higit na nagpapakita na ang lahat ng buhay na nilalang ay nilikha ng Diyos. Walang buhay na nilalang ang maaaring lumabag sa batas na ito, at walang buhay na nilalang ang makakalampas dito. … Sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina ay tumpak na nagpapakita na ang mundo ng hayop ay sumusunod sa ganitong uri ng batas. Ang lahat ng uri ng buhay na nilalang ay may ganitong instinto. Sa sandaling maipanganak ang mga supling, sila ay inaalagaan at tinutustusan ng mga babae o lalaki ng species na iyon hanggang sa umabot sila sa hustong gulang. Kayang gampanan ng lahat ng uri ng buhay na nilalang ang kanilang mga responsabilidad at obligasyon sa kanilang mga supling, matapat at masigasig na pinapalaki ang susunod na henerasyon. Mas lalong totoo ito pagdating sa mga tao. Ang mga tao ay tinatawag ng sangkatauhan bilang mas matataas na antas ng hayop—kung hindi nila masusunod ang batas na ito, at wala sila ng instintong ito, kung gayon, ang mga tao ay mas mababa kaysa sa mga hayop, hindi ba? Samakatwid, gaano ka man tinutustusan ng iyong mga magulang habang pinapalaki ka nila, at gaano man nila ginagampanan ang kanilang responsabilidad sa iyo, ginagawa lang nila ang dapat nilang gawin sa loob ng saklaw ng mga kakayahan ng isang nilikhang tao—instinto nila ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Pagkatapos kong basahin ang mga salita ng Diyos, naunawaan ko ito: Ang dahilan kung bakit labis akong nasaktan ay dahil naimpluwensiyahan ako ng mga ideya at pananaw tulad ng “Ang isang taong walang galang sa magulang ay mas mababa pa kaysa sa hayop” at “Palakihin ang mga bata upang suportahan ka sa iyong pagtanda.” Inakala ko na ang pagiging mabuting anak sa iyong mga magulang ay ganap na likas at makatwiran at ang hindi paggawa nito ay kataksilan at ginagawa ang isang tao na mas mababa pa sa isang hayop. Tumakas ako at hindi ko na nagawang alagaan sa bahay ang nanay ko kaya nakonsensiya ako at nakaramdam ng pagkakautang sa kanya. Natakot din ako na baka sabihin ng mga tao na wala akong konsensiya at masama akong anak, kaya nakaramdam ako ng gayong sakit at hindi ko magawa nang mapayapa ang tungkulin ko, at kalaunan ay namighati ako nang mabalitaan kong namatay na ang nanay ko. Nakita ko na naikintal sa akin ang mga ideyang ito ng tradisyonal na kultura at itinuring ko ang pagiging mabuting anak sa mga magulang ko bilang mas mahalaga pa kaysa sa paggawa ko ng tungkulin ng isang nilikha, at pinagsisihan ko pa nga ang pangangaral ng ebanghelyo at paggawa ng tungkulin ko—hindi ba’t ito ay isang pagpapamalas ng pagkakanulo sa Diyos? Dahil inaresto ako ng pulis dahil sa pangangaral ng ebanghelyo, hindi na ako nakauwi sa bahay. Pero sa halip na kamuhian ang CCP, sinisi ko ang Diyos, sa paniniwalang ito ay dulot ng pangangaral ng ebanghelyo. Talagang baligtad ang pagkaunawa ko at hindi ko masabi kung ano ang tama at kung ano ang hindi! Lahat ng mayroon ako ay galing sa Diyos. Siya ang nag-aalaga at nagpoprotekta sa akin sa lahat ng taon na iyon para magkaroon ako ng pagkakataong ipangaral ang ebanghelyo at gawin ang aking tungkulin, hangarin ang katotohanan at mailigtas ng Diyos. Hindi lamang ako hindi naging mapagpasalamat sa Diyos, kundi mali ang naging pagkaunawa ko sa Kanya at sinisi ko Siya, at pinagsisihan ko pa ang paggawa ng tungkulin ko. Wala talaga akong konsensiya! Noon ko lamang naunawaan na ang mga ideya at pananaw gaya ng “Ang isang taong walang galang sa magulang ay mas mababa pa kaysa sa hayop” at “Palakihin ang mga bata upang suportahan ka sa iyong pagtanda” ay nakalilinlang, at na sila ay isang paraan kung saan inililigaw at ginagawang tiwali ni Satanas ang mga tao. Ayaw ko nang mamuhay ayon sa mga ideya at pananaw ni Satanas bagkus gusto kong tingnan ang mga tao at mga bagay at na umasal at kumilos ayon sa mga salita ng Diyos.

Kalaunan ay binasa ko ang iba pang mga salita ng Diyos: “Una sa lahat, pinipili ng karamihan sa mga tao na umalis ng bahay para gampanan ang kanilang mga tungkulin dahil parte ito ng pangkalahatang mga obhetibong sitwasyon, kung saan kakailanganin nilang iwan ang kanilang mga magulang; hindi sila maaaring manatili sa tabi ng kanilang mga magulang para alagaan at samahan ang mga ito. Hindi naman sa kusang-loob nilang iiwan ang kanilang mga magulang; ito ang obhetibong dahilan. Sa isa pang banda, ayon sa pansariling pananaw, umaalis ka para gampanan ang iyong mga tungkulin hindi dahil sa gusto mong iwan ang iyong mga magulang at takasan ang iyong mga responsabilidad, kundi dahil sa misyon ng Diyos. Upang makipagtulungan sa gawain ng Diyos, tanggapin mo ang Kanyang misyon, at gampanan ang mga tungkulin ng isang nilikha, wala kang pagpipilian kundi ang iwan ang iyong mga magulang; hindi ka maaaring manatili sa kanilang tabi para samahan at alagaan sila. Hindi mo sila iniwan para makaiwas sa mga responsabilidad, hindi ba? Ang pag-iwan sa kanila para makaiwas sa iyong mga responsabilidad at ang pangangailangang iwan sila para tugunan ang misyon ng Diyos at gampanan ang iyong mga tungkulin—hindi ba’t magkaiba ang kalikasan ng mga ito? (Oo.) Sa puso mo, mayroon kang emosyonal na koneksiyon at mga saloobin para sa iyong mga magulang; hindi walang kabuluhan ang iyong mga damdamin. Kung pahihintulutan ng mga obhetibong sitwasyon, at nagagawa mong manatili sa kanilang tabi habang ginagampanan din ang iyong mga tungkulin, kung gayon, kusang-loob kang mananatili sa kanilang tabi, regular silang aalagaan, at tutuparin ang iyong mga responsabilidad. Subalit dahil sa mga obhetibong sitwasyon, dapat mo silang iwan; hindi ka maaaring manatili sa tabi nila. Hindi naman sa ayaw mong tuparin ang iyong mga responsabilidad bilang kanilang anak, kundi dahil hindi mo ito maaaring gawin. Hindi ba’t iba ang kalikasan nito? (Oo.) Kung iniwan mo ang tahanan para iwasan ang pagiging mabuting anak at pagtupad sa iyong mga responsabilidad, iyon ay pagiging suwail na anak at kawalan ng pagkatao. Pinalaki ka ng iyong mga magulang, pero hindi ka makapaghintay na ibuka ang iyong mga pakpak at agad na umalis nang mag-isa. Ayaw mong makita ang iyong mga magulang, at wala kang pakialam kapag nabalitaan mo ang pagdanas nila ng ilang paghihirap. Kahit na may kakayahan kang tumulong, hindi mo ginagawa; nagpapanggap ka lang na walang narinig at hinahayaan ang iba na sabihin ang kung ano-anong gusto nila tungkol sa iyo—sadyang ayaw mo lang tuparin ang iyong mga responsabilidad. Ito ay pagiging suwail na anak. Ngunit ganito pa ba ang nangyayari ngayon? (Hindi.) Maraming tao ang umalis na sa kanilang bayan, lungsod, probinsiya, o maging sa kanilang bansa para magampanan ang kanilang mga tungkulin; malayo na sila sa kanilang lugar na kinalakhan. Dagdag pa rito, hindi madali para sa kanila na makipag-ugnayan sa kanilang pamilya sa iba’t ibang kadahilanan. Paminsan-minsan, tinatanong nila ang tungkol sa kasalukuyang sitwasyon ng kanilang mga magulang mula sa mga taong galing sa parehong lugar na kinalakhan nila at nakakahinga sila nang maluwag kapag nababalitaan nilang malusog pa rin ang kanilang mga magulang at maayos pa rin na nakakaraos. Sa katunayan, hindi ka suwail na anak; hindi ka pa umabot sa punto ng pagiging walang pagkatao, kung saan ni ayaw mo nang alalahanin ang iyong mga magulang o tuparin ang iyong mga responsabilidad sa kanila. Dahil sa iba’t ibang obhetibong dahilan kaya mo kinakailangang gawin ang ganitong pasya, kaya hindi ka suwail na anak” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). “Bilang anak, dapat mong maunawaan na hindi mo pinagkakautangan ang iyong mga magulang. Maraming bagay ang dapat mong gawin sa buhay na ito, at lahat ito ay mga bagay na dapat gawin ng isang nilikha, na ipinagkatiwala sa iyo ng Panginoon ng paglikha, at walang kinalaman ang mga ito sa pagsukli mo sa kabutihan ng iyong mga magulang. Ang pagpapakita ng pagkamabuting anak sa iyong mga magulang, pagsukli sa kanila, pagpapakita sa kanila ng kabutihan—ang mga bagay na ito ay walang kinalaman sa iyong misyon sa buhay. Masasabi rin na hindi mo kinakailangang magpakita ng pagkamabuting anak sa iyong mga magulang, na suklian sila, o tuparin ang alinman sa iyong mga responsabilidad sa kanila. Sa madaling salita, maaari mong gawin ito nang kaunti at gampanan nang kaunti ang iyong mga responsabilidad kapag pinahihintulutan ng iyong sitwasyon; kapag hindi, hindi mo kailangang piliting gawin ito. Kung hindi mo magagampanan ang iyong mga responsabilidad na magpakita ng pagkamabuting anak sa iyong mga magulang, hindi ito isang masamang bagay, sumasalungat lang ito nang kaunti sa iyong konsensiya, moralidad ng tao, at mga kuru-kuro ng tao. Ngunit kahit papaano, hindi ito sumasalungat sa katotohanan, at hindi ka kokondenahin ng Diyos dahil dito. Kapag nauunawaan mo ang katotohanan, hindi uusigin ang iyong konsensiya sa bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Mula sa mga salita ng Diyos, naunawaan ko kung paano dapat pakitunguhan ng mga anak ang kanilang mga magulang. Hindi ang nanay ko ang pinagkakautangan ko. Naparito ako sa mundong ito na may isang misyong dapat tuparin, at iyon ay ang gawin ang tungkulin ng isang nilikha. Kung pinahintulutan ng mga pangyayari at kondisyon, naalagaan ko sana ang nanay ko at naging mabuting anak ako sa nanay ko at nagampanan ko ang mga responsabilidad at obligasyon ng isang anak. Kung hindi naman pinayagan ng mga pangyayari, hindi ko na kailangang ipilit ito. At saka, hindi naman sa ayaw kong maging mabuting anak sa nanay ko, dahil inusig at tinugis ako ng CCP kung kaya’t hindi ako nakauwi para alagaan siya. Hindi naman sa hindi ako naging mabuting anak at hindi ko na kailangan pang pakialaman kung ano ang iniisip ng iba tungkol sa akin. Ang pinakamahalaga ay dapat akong magpasakop sa kataas-taasang kapangyarihan at mga pagsasaayos ng Diyos at gawin nang maayos ang tungkulin ko. Pagkaunawa nito, hindi ko na naramdamang napipigilan ako at nailalagay ko na ang puso ko sa tungkulin ko. Ang paghatol at paglalantad ng mga salita ng Diyos ang nagbigay-daan sa akin na maunawaan ang ilan sa mga nakalilinlang kong pananaw, maarok kung paano harapin ang nanay ko sa paraang naaayon sa mga katotohanang prinsipyo, hindi mamuhay nang nakararamdam ng pagkakautang sa nanay ko at maging mapayapa ang puso ko at magawa ko ang tungkulin ko.


57. Bakit Napakahirap na Irekomenda ang Iba?

Ni Steven, USA

Ako ang namamahala sa graphic design sa iglesia, at bukod pa sa ginagawa ko mismong graphic design, kailangan ko ring subaybayan araw-araw ang gawain ng grupo at lutasin ang mga problema ng mga kapatid. Kahit na abala ako araw-araw, tuwing may problema ang mga kapatid at lumalapit sila sa akin para magtanong, tinatanggap naman nila ang lahat ng payong ibinibigay ko, kaya naging masaya ako, nasisiyahan ako sa pakiramdam na hinahangaan ako ng lahat.

Kalaunan, may ilang bagong kapatid na sumali sa grupo. Hindi sila masyadong magaling sa graphic design, at kinailangan nila ng tulong at gabay ko. Bigla akong nakaramdam ng sobrang presyur. Araw-araw, kailangang ako mismo ang gumawa ng graphic design, at kinailangan ko ring turuan ang mga kapatid na ito at subaybayan ang gawa ng iba. Hindi ko na ito kinakaya, pero magiging maayos ako kung may makakatuwang ako. Naisip ko si Cheyenne. Bihasa siya sa teknolohiya, responsable siya sa pagganap sa kanyang tungkulin, at seryoso niyang matatapos ang lahat ng gawaing ipagkakatiwala ko sa kanya, gusto ko siyang irekomenda sa superbisor at i-promote siya bilang lider ng grupo para maging katuwang ko siya. Kapag dalawa kaming magtutulungan sa gawain, mas magiging mabilis ang gawain namin, at kung may mga problema, pwede naming pag-usapan ang mga iyon nang magkasama. Pero nang sasabihin ko na iyon sa superbisor, bigla kong naisip, “Kung magiging lider nga ng grupo si Cheyenne, darating kaya ang panahon na maaagawan niya ako ng eksena? Kung mangyayari iyon, kapag nahihirapan ang mga kapatid, hindi na nila ako kokonsultahin, at hindi na magiging gaanong mataas ang katayuan ko sa mga puso nila. Kaya ako naging lider ng grupo ay dahil sa patuloy kong paggawa at pagsisikap: tinuruan ko ang lahat tungkol sa teknik sa graphic design at nilutas ko ang mga problema at paghihirap nila. Ngayon, kung irerekomenda ko si Cheyenne, hahatiin ko ang katayuan at kapangyarihan ko at babahaginan ko siya ng mga iyon—hindi ba’t sa huli ay madedehado ako?” Nang maisip ko ito, hindi ko na itinuloy ang rekomendasyon ko kay Cheyenne. Sabi ko sa sarili ko, “Maghintay ka pa nang kaunti. Pag-isipan mo pang mabuti, magbayad ka ng kaunti pang halaga, baka kaya ko pa naman talagang akuin ang gawain—sa huli, mapupunta sa akin ang lahat ng pagkilala.” Pagkalipas ng ilang panahon, isinaayos ng iglesia na akuin ko ang isa pang gawain, kaya wala na akong sapat na oras para subaybayan ang gawain at ang pag-aaral ng mga kapatid ng mga propesyonal na kasanayan. Nag-alala ako na kung magpapatuloy nang ganito ang mga bagay-bagay, siguradong maaantala ang gawain ng paglilinang sa mga tao. Masyadong limitado ang oras at lakas ko. Kaya ginusto kong muli na irekomenda si Cheyenne sa superbisor, pero noong magsasalita na ako, nag-atubili na naman ako, “Ako ang may huling pasya sa lahat ng gawain ng grupo, at kung magkakaroon ng dalawang lider sa grupo, mawawala sa akin ang kapangyarihang ito. Kakailanganin kong sabihin at talakayin ang lahat ng bagay sa ibang tao, at hindi na gaanong magiging mahalaga ang mga sasabihin ko. Bakit hindi ko na lang muna tiisin ito sa ngayon? Kung may ilang gawaing hindi ko mabigyan ng oras para mapangasiwaan, paunti-unti ko na lang itong susubaybayan. Saka, hindi naman malilinang ang mga tao sa loob lang ng isa o dalawang araw, at hindi ko naman sinasadyang gambalain o guluhin ang mga bagay-bagay. Hindi lang ako nagrerekomenda ng sinuman, hindi naman ako siguro kokondenahin ng Diyos.” Kalaunan, mabagal na umusad ang gawain ng paglilinang, at tuwing naiisip ko ang tungkol dito, nakokonsensiya ako. Kaya nanalangin ako sa Diyos, sinabi ko, “O Diyos, batay sa sitwasyon ng mga manggagawa at sa dami ng gawain ngayon, magiging kapaki-pakinabang sa gawain kung may dalawang lider ng grupo na magtutuwangan; gusto kong irekomenda si Cheyenne, pero hindi ko masabi. Bakit napakahirap para sa akin na magrekomenda ng iba? Pakiusap bigyang-liwanag Mo ako at gabayan Mo ako para malaman ko ang mga isyu ko.”

Pagkatapos niyon, ipinagtapat ko ang aking kalagayan sa lider, at pinadalhan ako ng lider ng ilang salita ng Diyos. Sabi ng Diyos: “Bilang isang lider ng iglesia, hindi mo lamang kailangang pag-aralan na gamitin ang katotohanan upang lumutas ng mga problema, kailangan mo ring matutunang tumuklas at luminang ng mga taong may talento, na talagang hindi ninyo dapat kainggitan o pigilan. Ang pagsasagawa sa ganitong paraan ay kapaki-pakinabang sa gawain ng iglesia. Kung makakapaglinang ka ng ilang naghahangad ng katotohanan upang makipagtulungan sa iyo at gawin nang maayos ang lahat ng gawain, at sa huli, lahat kayo ay may patotoong batay sa karanasan, kuwalipikado kang lider o manggagawa. Kung nagagawa mong asikasuhin ang lahat nang ayon sa mga prinsipyo, kung gayon ay iniaalay mo ang iyong katapatan.. Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging malisyoso! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga hangarin, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila. Kung talagang kaya mong isaalang-alang ang mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at gumampan ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magpapakita ka ng katapatan sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Nang mabasa ko ang mga salita ng Diyos, naunawaan ko na dapat matutuhan ng mga lider at manggagawa kung paano tumuklas at maglinang ng mga talento, na kapaki-pakinabang ito sa gawain ng iglesia, at ito ang konsensiya at pagpapahalagang dapat taglayin ng mga tao. Kung may mga pag-aalinlangan ang isang tao sa pagrerekomenda sa mga tao dahil maaapektuhan ang kanyang katayuan at hinahadlangan niya ang mga talentong iyon, ito ay pagkainggit sa may kakayahan at pagiging makasarili at napakababa. Kaya pinagnilayan ko ang sarili ko. Kasisimula pa lang ng ilang kapatid na magsanay sa graphic design. Kailangan nilang malinang at mapahusay ang kanilang propesyonal na teknik. Masyadong mabigat para sa akin kung ako lamang mag-isa ang gagawa, at malinaw kong naunawaan na makakaya ko lamang ang gawaing ito kung may katuwang ako, at angkop si Cheyenne na maging isang lider ng grupo at ang pagrerekomenda sa kanya ay magiging kapaki-pakinabang sa grupo. Gayunpaman, nag-alala ako na kung mas magaling niyang magagawa ang gawain kaysa sa akin, hahangaan siya ng mga kapatid at mababalewala naman ako, at mawawala ang aking katayuan. Naniwala akong mawawalan ako, kaya hindi ko mairekomenda si Cheyenne. Naisip ko rin na kung matitiis ko ang maraming padurusa at magbabayad ako ng malaking halaga para pasanin ang gawaing ito, sa huli ay mapapasaakin lamang ang pagkilala. Kaya nagpursige ako at sinarili ko ang paggawa sa gawain, at bilang resulta, mabagal na umusad ang gawain ng paglilinang sa iba. Sa katunayan, itinataas at tinatrato akong mabuti ng Diyos sa pamamagitan ng pagtutulot sa aking magampanan ang tungkulin ng isang lider, pero wala akong pagsasaalang-alang sa mga layunin ng Diyos. Bukod sa hindi ko nilinang ang mga talento, nag-alala pa ako na baka magawa ni Cheyenne nang maayos ang tungkulin niya at malampasan niya ako. Nakita ko kung paano naaantala ang gawain at hindi pa rin ako naging handang irekomenda siya. Sa paggawa ko sa aking tungkulin, iningatan ko lang ang sarili kong katanyagan, pakinabang, at katayuan, at hindi ko isinaalang-alang ang pagsulong o ang mga resulta ng gawain. Talagang napakamakasarili nito, at wala itong ipinakitang kahit katiting na katapatan sa aking tungkulin!

Kalaunan, nagbasa pa ako ng mga salita ng Diyos: “Ano ang masasabi ninyo, mahirap bang makipagtulungan sa ibang tao? Ang totoo ay hindi naman. Masasabi pa nga ninyo na madali iyon. Ngunit bakit pakiramdam pa rin ng mga tao ay mahirap ito? Dahil mayroon silang mga tiwaling disposisyon. Para sa mga nagtataglay ng pagkatao, konsensiya, at katwiran, ang pakikipagtulungan sa iba ay medyo madali, at nararamdaman nilang ito ay isang bagay na nakakagalak. Ito ay dahil hindi madali para sa kahit sino na magawa ang mga bagay-bagay nang mag-isa, at anuman ang larangan na kanilang kinasasangkutan, o anuman ang kanilang ginagawa, laging mabuti na may isang taong naroon upang tukuyin ang mga bagay-bagay at mag-alok ng tulong—mas madali ito kaysa gawin ito nang mag-isa. Gayundin, may mga limitasyon kung ano ang kaya ng kakayahan ng mga tao o kung ano ang kaya nilang maranasan mismo. Walang sinuman ang kayang maging dalubhasa sa lahat ng bagay: imposible para sa isang tao na malaman ang lahat, maging may kakayahan sa lahat, magawa ang lahat—imposible iyon, at dapat taglayin ng lahat ang gayong katwiran. Kung kaya, anuman ang gawin mo, mahalaga man ito o hindi, palagi kang mangangailangan ng isang taong tutulong sa iyo, para bigyan ka ng mga paalala at payo, o upang gumawa ng mga bagay-bagay sa pakikipagtulungan sa iyo. Ito ang tanging paraan upang masiguro na magagawa mo ang mga bagay nang mas tama, mas magiging kaunti ang mga pagkakamali at mas malamang na hindi ka maliligaw—mabuting bagay ito. Ang paglilingkod sa Diyos, sa partikular, ay isang malaking bagay, at ang hindi paglutas sa iyong tiwaling disposisyon ay maaaring maglagay sa iyo sa panganib! Kapag ang mga tao ay may mga satanikong disposisyon, maaari silang maghimagsik at sumalungat sa Diyos anumang oras at saanmang lugar. Ang mga taong namumuhay ayon sa mga satanikong disposisyon ay maaaring tanggihan, salungatin, at ipagkanulo ang Diyos anumang oras. Labis na hangal ang mga anticristo, hindi nila ito napagtatanto, sa palagay nila, ‘Ang dami ko nang problemang pinagdaanan para magkaroon ng kapangyarihan, bakit ko ito ibabahagi sa iba? Ang pagbibigay nito sa iba ay nangangahulugang wala nang matitira para sa sarili ko, hindi ba? Paano ko maipakikita ang aking mga talento at abilidad nang walang kapangyarihan?’ Hindi nila alam na ang ipinagkatiwala ng Diyos sa mga tao ay hindi kapangyarihan o katayuan, kundi isang tungkulin. Ang tinatanggap lamang ng mga anticristo ay kapangyarihan at katayuan, isinasantabi nila ang kanilang mga tungkulin, at hindi sila gumagawa ng aktuwal na gawain. Sa halip, naghahangad lamang sila ng katanyagan, pakinabang at katayuan, at nais lamang nilang kamkamin ang kapangyarihan, kontrolin ang mga hinirang ng Diyos, at tamasahin ang mga benepisyo ng katayuan. Ang paggawa ng mga bagay sa ganitong paraan ay lubhang mapanganib—ito ay pagsalungat sa Diyos!” (Ang Salita, Vol. IV. Paglalantad sa mga Anticristo. Ikawalong Aytem: Sa Kanila Lamang Nila Pinasusunod ang Iba, Hindi sa Katotohanan o sa Diyos (Unang Bahagi)). Sinasabi ng Diyos na walang sinuman ang dalubhasa sa lahat ng bagay, kailangan nating lahat ang iba para makatuwang at makatulong sa atin, para punan ang ating mga kakulangan sa pamamagitan ng pagkatuto sa isa’t isa. Sa ganitong paraan, mababawasan natin ang mga kamalian at paglihis sa ating gawain at magkakasama nating matutupad ang ating mga tungkulin para mapalugod ang Diyos. Pero walang ganitong pag-iisip ang mga anticristo, at palagi nilang gustong imonopolisa ang kapangyarihan at gusto nilang sila ang may huling pasya, at ayaw nilang makatuwang ang iba kailanman o tulutan ang ibang makilahok sa gawain nila. Sa pamamagitan ng pagninilay-nilay, napagtanto kong ganoon din ako. Masyado akong abala na gampanang mag-isa ang tungkulin ng isang lider ng grupo, at maraming gawain ang hindi ko agad na maisaayos at maisagawa, pero nang gusto ko nang irekomenda si Cheyenne, may mga pag-aalinlangan ako na mababawasan ang kapangyarihan ko. Naniwala akong ang pagrerekomenda ko kay Cheyenne bilang katuwang ko ay katumbas ng pagsuko ko sa aking kapangyarihan bilang isang lider ng grupo. Hindi na ako ang may huling pasya, ang gagawa ng lahat ng desisyon, o makakapagpakitang-gilas sa mga kapatid. Kaya ayaw kong irekomenda si Cheyenne. Natuklasan ko ang dahilan kung bakit hindi ko magawang irekomenda ang iba o ayaw kong makatuwang ang iba. Dahil iyon sa hindi ko mabitiwan ang hawak kong kapangyarihan at katayuan. Masyado akong tumuon sa kapangyarihan.

Kalaunan, hinanap ko ang kasagutan kung bakit masyado akong tumuon sa kapangyarihan at katayuan. Binasa ko ang isang sipi sa mga salita ng Diyos at nagkamit ako ng ilang kaalaman tungkol sa sarili ko. Sabi ng Makapangyarihang Diyos: “Para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang pinagsisikapan, ano man ang kanilang mga mithiin, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuanpa rin. Kahit na naniniwala rin sa Diyos ang mga anticristo, itinuturing nila ang paghahangad sa reputasyon at katayuan bilang katumbas ng pananalig sa Diyos at binibigyan ang mga ito ng pantay na pagpapahalaga. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, naniniwala sila na ang pananalig sa Diyos at ang paghahangad sa katotohanan ay ang paghahangad sa reputasyon at katayuan; ang paghahangad sa reputasyon at katayuan ay ang paghahangad din sa katotohanan, at ang magkamit ng reputasyon at katayuan ay ang magkamit ng katotohanan at buhay. Kung nararamdaman nila na wala silang reputasyon o katayuan, na walang humahanga sa kanila, o gumagalang sa kanila, o sumusunod sa kanila, sobrang bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananampalataya sa Diyos? Wala na ba itong pag-asa?’ Madalas na tinitimbang nila ang gayong mga bagay sa kanilang puso, pinag-iisipan nila kung paano sila magkakapuwesto sa sambahayan ng Diyos, kung paano sila maaaring magkaroon ng mataas na reputasyon sa iglesia, nang sa gayon ay makinig ang mga tao kapag nagsasalita sila, at suportahan sila kapag kumikilos sila, at sumunod sa kanila saanman sila magpunta; nang sa gayon magkaroon sila ng tinig sa iglesia, at katanyagan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao. Bakit palagi silang nag-iisip ng ganoong mga bagay? Matapos basahin ang mga salita ng Diyos, matapos marinig ang mga sermon, hindi ba talaga nila nauunawaan ang lahat ng ito, hindi ba talaga nila nagagawang makilala ang lahat ng ito? Talaga bang hindi nabago ng mga salita ng Diyos at ng katotohanan ang kanilang mga kuru-kuro, ideya, at opinyon? Hindi talaga iyon ang kaso. Nagsisimula ang problema sa kanila, ito’y lubos na dahil hindi nila minamahal ang katotohanan, dahil sa puso nila, tutol sila sa katotohanan, at bilang resulta, lubos nilang hindi tinatanggap ang katotohanan—na natutukoy ng kanilang kalikasang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng Diyos na saanman nabubuhay ang mga anticristo o anumang gawain ang ginagawa nila, hindi nila kailanman bibitiwan ang paghahangad nila sa katayuan. Naniniwala sila na basta’t magkakamit sila ng katayuan at kapangyarihan, makukuha nila ang papuri at paghanga ng mga tao, at magtataglay sila ng prestihiyo, ng karapatang magsalita, at ng karapatang magpasya. Naniniwala sila na ang ganitong uri ng buhay ay may halaga at kabuluhan, at kung wala silang katayuan ay mawawalan sila ng buhay. Ganito mismo ako. Masyado akong naimpluwensiyahan ng mga satanikong lason gaya ng “Mamukod-tangi at magbigay karangalan sa iyong mga ninuno” at “Isa lang dapat ang pinuno.” Kaya, mula pagkabata, inasam ko nang maging isang kilalang tao kapag lumaki na ako, para tingalain ako ng lahat, at para ako ang maging sentro ng atensiyon saanman ako pumunta. Naaalala ko noong kasisimula ko pa lang sa kolehiyo, dalawa kami ng kaklase ko na may responsabilidad bilang class monitor. Pagkalipas ng ilang panahon, naramdaman ko na kapag may dalawang class monitor, hindi ako aangat, kaya iminungkahi kong isang class monitor lang ang piliin mula sa aming dalawa. Umasa akong ako ang pipiliin, para simula noon ay ako na ang magiging sentro ng lahat, ang pinakamataas sa buong klase—pero sa huli ay natalo ako. Dahil hindi ako ang naging class monitor, tinanggihan ko ang iba pang posisyon sa class officers at hindi ko ginawa ang mga iyon. Nang dumating ako sa iglesia, itinuring ko pa rin ang pagkakamit ng katayuan bilang layon ng aking paghahangad, naniniwala ako na bilang ang nag-iisang lider ng grupo, ako ang magpapasya at titingalain ako ng lahat. Pagdating sa pagrerekomenda kay Cheyenne, naniwala akong kung gagawin ko iyon ay makakabahagi siya sa katayuan at kapangyarihan ko, at kung isang araw ay magagawa niya nang mas maayos kaysa sa akin ang gawain, mawawalan na ako ng karapatang magpasya at hindi ko na muling matatamasa ang pakiramdam ng pagiging angat na may kinalaman sa paglalagay sa akin ng lahat sa pedestal at pakikinig sa sinasabi ko. Dahil dito, mas pinili kong antalahin ang gawain sa halip na irekomenda siya. Naging alipin ako ng katayuan. Naisip ko kung paanong noon, dahil sakim ako para sa mga pakinabang dahil sa katayuan at hindi ako gumawa ng tunay na gawain, nakagawa ako ng pagsalangsang at tinanggal ako. Noon ko nakita na ang pamumuhay ayon sa mga pilosopiya at kautusan ni Satanas ay palalakarin lamang ako sa isang maling landas at palalabanin ako sa Diyos kahit na labag ito sa aking kalooban.

Kalaunan, nabasa ko ang isa pang sipi sa mga salita ng Diyos: “Sinumang naghahangad ng katanyagan, pakinabang at katayuan sa halip na maayos na gampanan ang kanilang tungkulin ay naglalaro ng apoy at inilalagay sa panganib ang kanilang buhay. Iyong mga naglalaro ng apoy at inilalagay sa panganib ang kanilang buhay ay maaaring ipahamak ang kanilang sarili anumang sandali. Ngayon, bilang isang lider o manggagawa, naglilingkod ka sa Diyos, na hindi isang ordinaryong bagay. Hindi ka gumagawa ng mga bagay para sa kung sinong tao, lalo nang hindi ka nagtatrabaho para mabayaran ang mga bayarin at matustusan ang mga pangangailangan mo; sa halip, ginagampanan mo ang iyong tungkulin sa iglesia. At ipagpalagay natin, lalo na, na ang tungkuling ito ay nagmula sa atas ng Diyos, ano ang ipinapahiwatig ng paggawa nito? Na ikaw ay may pananagutan sa Diyos sa iyong tungkulin, gawin mo man iyon nang maayos o hindi; sa huli, dapat magbigay ng ulat sa Diyos, dapat may kinalabasan. Ang natanggap mo ay atas ng Diyos, isang pinabanal na responsabilidad, kaya gaano man kalaki o kaliit ang kahalagahan ng responsabilidad na ito, seryosong usapan ito. Gaano kaseryoso ito? Sa maliit na antas, may kinalaman ito sa kung makakamit mo ang katotohanan sa buhay na ito at may kinalaman ito sa kung paano ka tinitingnan ng Diyos. Sa mas malaking antas, direkta itong nauugnay sa iyong kinabukasan at kapalaran, sa iyong kalalabasan; kung gumagawa ka ng kasamaan at sinasalungat mo ang Diyos, kokondenahin ka at parurusahan. Lahat ng ginagawa mo kapag ginagampanan mo ang iyong tungkulin ay itinatala ng Diyos, at ang Diyos ay may sariling mga prinsipyo at pamantayan kung paano mamarkahan at susuriin ito; itinatakda ng Diyos ang iyong kalalabasan batay sa lahat ng ipinamamalas mo habang ginagampanan mo ang iyong tungkulin. Seryosong bagay ba ito? Talagang seryosong bagay ito! Kaya, kung itinalaga sa iyo ang isang gawain, sariling bagay mo ba ito para asikasuhin? (Hindi.) Ang gawaing iyon ay hindi isang bagay na kaya mong kumpletuhin nang mag-isa, subalit kinakailangan mong akuin ang responsabilidad para dito. Ang responsabilidad ay sa iyo; dapat mong kumpletuhin ang atas na iyon. Saan ito may kinalaman? May kinalaman ito sa pagtutulungan, sa kung paano makikipagtulungan sa pagseserbisyo, kung paano makikipagtulungan para magampanan ang iyong tungkulin, kung paano makikipagtulungan para makumpleto ang iyong atas, kung paano makikipagtulungan nang sa gayon ay masusunod mo ang kalooban ng Diyos. May kinalaman ito sa mga bagay na ito” (Ang Salita, Vol. IV. Paglalantad sa mga Anticristo. Ikawalong Aytem: Sa Kanila Lamang Nila Pinasusunod ang Iba, Hindi sa Katotohanan o sa Diyos (Unang Bahagi)). Medyo natakot ako pagkatapos kong mabasa ang mga salita ng Diyos, lalo na nang mabasa ko ang mga salitang ito ng Diyos: “Sinumang naghahangad ng katanyagan, pakinabang at katayuan sa halip na maayos na gampanan ang kanilang tungkulin ay naglalaro ng apoy at inilalagay sa panganib ang kanilang buhay. Iyong mga naglalaro ng apoy at inilalagay sa panganib ang kanilang buhay ay maaaring ipahamak ang kanilang sarili anumang sandali.” Nakita ko na ang paghahangad sa katanyagan, pakinabang, at katayuan ay katumbas ng paglalaro sa apoy at sa buhay ng tao, na hindi ito pagpapahalaga sa buhay ng isang tao. Ang tungkulin ng isang tao ay atas mula sa Diyos, na isang seryosong bagay. Pero itinuring ko ang aking tungkulin para magkamit ng kapangyarihan at katayuan; kahit na alam kong hindi ko magagawa ang gawaing ito nang mag-isa, hindi ako naglakas-loob na irekomenda si Cheyenne para maging katuwang ko, hindi ko man lang isinaalang-alang kahit kaunti kung maaapektuhan ba ang gawain ng iglesia. Ito ay isang bagay na lumalaban at nagkakasala sa Diyos; hindi ba’t nakikipaglaro ako sa apoy? Bilang isang lider ng grupo, bukod sa nabigo akong isakatuparan ang aking tungkulin, naantala rin ang gawaing nasa pamamahala ko. Hindi ito maipapaliwanag sa Diyos! Hinangad ko lamang ang katanyagan, pakinabang, katayuan, at pagtingala ng mga tao sa akin, at ang landas na tinahak ko ay ang landas ng mga anticristo. Kung hindi ako nagsisi, hindi sana ako magkakaroon ng maayos na kalalabasan at destinasyon. Nang mabatid ko ito, noon ko nakita na ang pananaw na pinaniwalaan ko dati, na, “Kahit na hindi ko inirerekomenda ang iba, basta’t hindi halatang nanggagambala at nanggugulo ako, hindi ako kokondenahin ng Diyos,” ay hindi naaayon sa katotohanan. Kahit na sa panlabas ay mukhang abala ako sa pagganap ng aking tungkulin, nagdurusa at nagbabayad ng halaga, hindi gumagawa ng anumang kasamaan na halata, subalit para maingatan ko ang aking kapangyarihan at katayuan, mas gugustuhin kong maantala ang gawain kaysa irekomenda si Cheyenne. Ang iniisip ko lang ay kung paano protektahan ang aking katanyagan, pakinabang, at katayuan—lahat ng iniisip ko ay masama at kinokondena ng Diyos. Sinisiyasat ng Diyos ang mga puso at kaisipan ng mga tao. Kung hindi ko lilisanin ang masamang landas at hahangarin ko pa rin ang reputasyon at katayuan, sa huli ay kokondenahin at parurusahan lang ako ng Diyos.

Kalaunan, nabasa ko ang dalawa pang sipi ng mga salita ng Diyos at nakita ko ang landas ng pagsasagawa. Sabi ng Makapangyarihang Diyos: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang hangarin mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Bilang isang lider o isang manggagawa, kung lagi mong iniisip na mataas ka kaysa sa iba, at nagpapakasaya sa iyong tungkulin na parang ito ay isang posisyon sa gobyerno, palaging nagpapakasasa sa mga benepisyo ng iyong katayuan, laging gumagawa ng sarili mong mga plano, laging iniisip at tinatamasa ang sarili mong katanyagan, pakinabang at katayuan, laging nagpapatakbo ng sarili mong operasyon, at laging naghahangad na magtamo ng mas mataas na katayuan, na mapamahalaan at makontrol ang mas maraming tao, at mapalawak ang saklaw ng iyong kapangyarihan, problema ito. Lubhang mapanganib na tratuhin ang isang mahalagang tungkulin bilang isang pagkakataon para tamasahin ang iyong posisyon na tila ba isa kang opisyal ng gobyerno. Kung lagi kang kikilos nang ganito, na ayaw makipagtulungan sa iba, ayaw mong bawasan ang iyong kapangyarihan at ipamahagi iyon sa iba, ayaw magkaroon ng higit na kapangyarihan ang iba, na maagaw ang katanyagan, kung gusto mo lamang tamasahing mag-isa ang kapangyarihan, isa kang anticristo. Ngunit kung madalas mong hinahanap ang katotohanan, isinasagawa ang paghihimagsik laban sa iyong laman, sa mga sarili mong motibasyon at ideya, at nagagawa mong kusang makipagtulungan sa iba, buksan ang puso mo para sumangguni at maghanap sa iba, makinig nang mabuti sa mga ideya at mungkahi ng iba, at tumanggap ng payo na tama at naaayon sa katotohanan, kanino man iyon manggaling, nagsasagawa ka sa isang matalino at tamang paraan, at nagagawa mong iwasang tumahak sa maling landas, na proteksyon para sa iyo” (Ang Salita, Vol. IV. Paglalantad sa mga Anticristo. Ikawalong Aytem: Sa Kanila Lamang Nila Pinasusunod ang Iba, Hindi sa Katotohanan o sa Diyos (Unang Bahagi)). Bilang isang mananampalataya sa Diyos, kahit nakakain at nakainom na ako ng napakaraming salita ng Diyos, hindi ko nagawang protektahan ang mga interes ng iglesia sa pagganap ko sa aking tungkulin, bagkus ay nagsalita at kumilos ako saanman para sa kapakanan ng aking makasariling pagnanais, reputasyon at katayuan—wala talaga akong konsensiya at katwiran, at hindi nararapat na gawin ko ang aking tungkulin sa iglesia. Sa sambahayan ng Diyos, ang katotohanan ang namumuno, ang katuwiran ang namumuno; sinumang nagtataglay ng kakayahan at abilidad, at nakadarama ng pasanin sa gawain ng iglesia, dapat irekomenda ang taong iyon, at dapat hilingin sa kanya na pasanin ang naaangkop na gawain sa iglesia. Sa pamamagitan ng pagrerekomenda sa ibang tao, madadagdagan pa ng isang tao na gagawa ng gawain sa iglesia, na kapaki-pakinabang sa pag-usad ng gawain at ng mga kapatid. Kung palaging minimithi ng isang tao ang mga pakinabang ng katayuan at ninanais na mamonopolisa ang kapangyarihan, gustong maging angat sa iba at ang siyang may huling pasya, ayaw makipagtuwangan sa iba, tatahakin ng taong iyon ang landas ng isang anticristo. Pero kung may katuwang ang ganoong mga tao, at sa gawain ay kaya nilang makipagtalakayan, matuto sa isa’t isa, at subaybayan ang isa’t isa, maiiwasan nilang mamonopolisa ng isang tao ang kapangyarihan, at maiiwasan nilang tahakin ang landas ng mga anticristo—magiging isang uri ito ng hindi nakikitang panangga para sa kanila. Nang mapagbulay-bulayan ko ito, napagtanto kong hindi lamang makikinabang ang gawain ng iglesia sa pagrerekomenda sa mga talento, matutulungan din ako nito. Pagkatapos niyon, pinadalhan ko ng mensahe ang lider at inirekomenda ko si Cheyenne, at sumang-ayon ang lider na maging magkatuwang kami ni Cheyenne. Naging sobrang malaya ang puso ko at gumaan ito nang husto. Mula sa sandaling iyon, tinalakay ko kay Cheyenne ang gawain, pagkatapos ay pinagtulungan namin ang mga responsabilidad, at unti-unti, bumuti na rin ang mga resulta ng paglilinang sa mga tao. Sa pamamagitan ng karanasang ito, nagsimula ko nang maunawaan nang dahan-dahan kung ano ang sinasabi sa mga salita ng Diyos: “Kung nagrerekomenda ka ng isang mabuting tao at hinahayaan mo siyang sumailalim sa pagsasanay at tumupad ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin noon ang iyong gawain? Kung gayon, hindi ba’t magpapakita ka ng debosyon sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsiyensiya at katinuan na dapat taglayin ng mga naglilingkod bilang lider” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos, nakita ko na hindi magdurusa ang mga interes ko kung magrerekomenda ako ng iba, kundi iyon ay pagsasagawa sa katotohanan at paghahanda sa mabubuting gawa. Kapaki-pakinabang ito, kapwa sa akin at sa gawain ng iglesia. Napapanatag ako sa pagsasagawa sa ganitong paraan. Salamat sa Diyos!


58. Natutuhan Ko Na Kung Paano Tratuhin Nang Tama ang mga Tao

Ni An Yu, Tsina

Noong 2023, pagiging lider ng iglesia ang tungkuling ginagawa ko at naging katuwang ko si Sister He Li. Naging lider na dati si He Li at may ilang pagkaunawa na siya sa mga prinsipyo ng iba’t ibang gawain. Pagkatapos naming paghatian ang aming gawain, hindi ko kailangang masyadong mag-alala sa gawaing si He Li ang responsable. Minsan kapag nahihirapan ako sa gawain, natutulungan ako ni He Li. Kahit na maraming gawain, magaan ang pakiramdam ko, basta’t magkatuwang kaming dalawa. Noong Hulyo, napili bilang isang mangangaral si He Li at umako siya ng mga responsabilidad sa maraming iglesia. Kaya sa akin na lamang naiatang ang gawain ng aming iglesia, kaya umasa akong may makakasama kaagad para makatulong sa gawain. Pagkatapos ng eleksyon, naging katuwang ko si Zhao Xin. Napakasaya ko. Nakapaglingkod na si Zhao Xin bilang isang diyakono ng pagdidilig at nauunawaan na niya ang ilang gawain ng iglesia. Madali na niya itong matututunan. Ngayong may makakaagapay na ako sa gawain, mababawasan na ang presyur sa akin. Ibinahagi ko kay Zhao Xin ang tungkol sa mga gawaing kailangan niyang gawin, subalit dahil medyo matanda na si Zhao Xin, hindi niya kaagad maunawaan ang ilang bagay, at ako pa rin ang gumagawa ng karamihan sa gawain. Medyo sumama ang loob ko. Ngayon, hindi lang gawain ko mismo ang ginagawa ko kundi kailangan ko pang gabayan si Zhao Xin, na mas nakapagpabigat pa sa gawain ko kaysa dati. Gayunpaman, naisip ko na siguro ay mas magiging pamilyar na si Sister Zhao sa gawain pagkaraan ng ilang araw ng pagsasanay.

Isang araw, pagkatapos ng pagpupulong, nalaman kong hindi na nasubaybayan ang gawain ng pagdidilig. Akala ko ay dahil mas pamilyar si Zhao Xin sa gawain ng pagdidilig, susubaybayan na niya ito. Nang makauwi na ako, tinanong ko agad si Zhao Xin kung sinubaybayan ba niya ang gawain ng pagdidilig. Sinabi ni Zhao Xin na hindi pa siya nakapagpapatipon, kaya hindi niya alam. Sa isang iglap, sumiklab ang galit sa loob ko. Naisip ko: “Kung gagawin mo lang sana ang ilang gawain, hindi ba’t mababawasan nito ang presyur sa akin? May pinagkaiba pa ba kung dalawang tao ang gagawa sa kung ako lang ang gumagawa nito?” Pinagsabihan ko siya, “Kung gagawin mo ang ilang gawain, hindi ba’t mas bibilis ito? Isipin mo kung anong tiwaling disposisyon ang pumipigil sa iyong gawin ito!” Sa ilang sandali ay walang sinabing kahit na ano si Zhao Xin, at sa sandaling iyon, napagtanto ko na mapipigilan siya ng ganitong pananalita ko. Naisip ko rin, “Angkop bang tratuhin ko siya nang ganito, lalo na at kamakailan lamang ay ay may pinagdadaanan siya?” Medyo nakaramdam ako ng pagsisisi sa puso ko.

Pagkalipas ng mga kalahating buwan, napili ng iglesia si Liu Wen para maging katuwang namin. Buong tapat na ginawa ni Liu Wen ang mga tungkulin niya at maingat siya sa kanyang gawain, pero dahil bago siya, hindi pa niya nauunawaan nang mabuti ang iba’t ibang gawain. Palaging nagkakaroon ng mga problema sa kanyang gawain, at madalas niyang kailangan ang tulong ko para maayos ito. Noong una, inakala kong makakatulong sa gawain kung may katuwang akong dalawang sister, pero sa halip na mabawasan ito, nadagdagan pa nito ang pasanin ko. Mas matinding presyur ang naramdaman ko, at mas mahirap at nakakapagod gawin ang tungkuling ito. Sa puso ko ay hindi ko maiwasang medyo hamakin ang dalawang sister at ayaw kong masyadong makipag-usap sa kanila. Nayayamot ako kapag tinatanong nila ako, at pakiramdam nila ay nalilimitahan sila kaya hindi na sila naglakas-loob na magtanong pa sa akin. Dahil doon, naantala ang ilang gawain dahil sa kawalang-kakayahan nilang gumawa. Noong panahong iyon, parehong napakanegatibo ng dalawang sister, dahil sa tingin nila ay wala silang nakamit at hindi nila kayang gampanan ang kanilang mga tungkulin, at nagrereklamo pa rin ako na hindi sila epektibo. Ngayong may mga katuwang na ako, tila mas pagod ako kaysa noong wala pa sila dati. Kahit na ang gawain ay para sa tatlong katao, sa huli ay ako ang gumagawa sa karamihan nito at pakiramdam ko ay masyado akong dehado. Kung hindi ko ito gagawin, natatakot akong maaantala ang gawain at pananagutan ko iyon. Habang pinag-iisipan ko ang tungkol dito, nagsimulang tumulo ang aking mga luha nang walang tigil, na para bang sobra akong naagrabyado. Hindi ko alam kung paano harapin ang ganitong kapaligiran; napapabuntong-hininga ako araw-araw at sobra akong nababagabag. Naisip ko kung pwede ko lang sanang lisanin ang iglesiang ito, subalit napagtanto kong hindi solusyon ang pagtakas sa problema. Noong panahong iyon, lumapit ako sa Diyos sa panalangin, sinabi kong, “Diyos ko, alam kong nagbunyag ako ng maraming tiwaling disposisyon, pero hindi ko alam kung saan ako magsisimula para unawain ang mga ito. Pakiusap bigyang-liwanag at akayin Mo ako, upang maunawaan ko ang kalooban Mo.” Sa aking paghahanap, nabasa ko ang mga salita ng Diyos: “Ang likas na disposisyon ng tao ay kabilang sa pagkamainitin ng ulo. Kapag napinsala ang mga interes, banidad, karangalan, o pagpapahalaga sa sarili ng isang tao, kung hindi niya nauunawaan ang katotohanan o taglay ang katotohanang realidad, hahayaan niyang diktahan ng kanyang tiwaling disposisyon ang pakikitungo niya sa pinsalang iyon, at magiging pabigla-bigla siya at kikilos nang padalos-dalos. Ang ipinamamalas at ibinubunyag niya kung gayon ay pagkamainitin ng ulo. Positibo o negatibong bagay ba ang pagkamainitin ng ulo? Malinaw na isa itong negatibong bagay. Hindi mabuting bagay para sa isang tao na mamuhay nang mainit ang ulo; malamang na magdudulot ito ng sakuna. Kung nalalantad ang init ng ulo at katiwalian ng isang tao kapag may nangyayari sa kanya, isa ba siyang taong naghahanap sa katotohanan at nagpapasakop sa Diyos? Malinaw na siguradong hindi mapagpasakop sa Diyos ang gayong tao. Tungkol naman sa iba’t ibang tao, pangyayari, bagay, at kapaligiran na isinasaayos ng Diyos para sa mga tao, kung hindi matanggap ng isang tao ang mga ito mula sa Diyos, sa halip ay pinangangasiwaan at nilulutas ang mga ito sa paraang pantao, ano ang magiging resulta niyon sa huli? (Itataboy ng Diyos ang gayong tao.) At magiging magandang halimbawa ba iyon sa mga tao? (Hindi.) Hindi lamang sila matatalo sa kanilang sariling buhay, bagkus ay hindi rin sila magiging magandang halimbawa sa iba. Higit pa riyan, ipapahiya nila ang Diyos at itataboy sila ng Diyos. Ang gayong tao ay nawalan na ng kanyang patotoo at inaayawan siya saan man siya magpunta. Kung miyembro ka ng sambahayan ng Diyos, pero laging mainit ang ulo mo sa iyong mga kilos, laging inilalantad kung ano ang likas sa iyo, at laging ipinapakita ang tiwali mong disposisyon, ginagawa ang mga bagay-bagay sa pamamagitan ng mga pamamaraan ng tao at nang may tiwali, satanikong disposisyon, ang kahihinatnan sa huli ay ang paggawa mo ng masama at paglaban mo sa Diyos—at kung patuloy kang hindi magsisisi at hindi mo matatahak ang landas ng paghahangad sa katotohanan, kakailanganin kang ibunyag at itiwalag. Hindi ba’t isang malubhang problema ang mamuhay na umaasa sa satanikong disposisyon at hindi maghanap sa katotohanan para malutas ito? Ang isang aspeto ng problema ay na hindi lumalago o nagbabago ang isang tao sa kanyang sariling buhay; bukod pa roon, masamang makakaimpluwensiya ang isang tao sa iba. Hindi siya maghahatid ng anumang mabuting pakinabang sa iglesia, at pagdating ng panahon, magdadala siya ng malaking kaguluhan sa iglesia at sa mga hinirang ng Diyos, tulad ng isang mabahong langaw na lumilipad pabalik-balik sa ibabaw ng hapag-kainan, nagsasanhi ng pandidiri at pagkasuya. Gusto ba ninyong maging ganitong uri ng tao? (Hindi.)” (Ang Salita, Vol. III. Ang mga Diskurso ni Cristo ng mga Huling Araw. Malulutas Lamang ang Isang Tiwaling Disposisyon sa Pagtanggap ng Katotohanan). Ang kasalukuyang sitwasyon ko ang inilantad ng Diyos. Bakit lagi akong naiinis at gusto ko pang pagbuntunan ng init ng ulo at galit ang mga katuwang kong sister? Dahil iyon sa hindi nila natutugunan ang mga ekspektasyon ko pagkatapos na ako ang mapiling manguna. Sa halip na direktang makatulong sa gawain at pagaanin ang pasanin ko, mas maraming lakas ko ang kinailangan kong ilaan para magbahagi sa kanila at para tugunan ang mga kakulangan sa kanilang gawain. Pakiramdam ko ay sinasayang nila ang oras ko at pinapagod nila ang katawan ko, na nagdulot ng paglaban sa puso ko. Hindi ko hinanap ang katotohanan at namuhay ako sa aking tiwaling disposisyon, kinasusuklaman ko sila, nagagalit ako sa kanila, at sumisiklab ang init ng ulo ko. Nagsanhi ito na maging negatibo at malimitahan ang mga katuwang kong sister, na nakaapekto sa aming gawain. Talagang wala akong pagkatao!

Kalaunan, nagbasa pa ako ng mga salita ng Diyos: “Pagdating sa pagganap sa ilang espesyal na tungkulin o mas mabibigat at nakapapagod na tungkulin, sa isang banda, dapat magnilay palagi ang mga tao kung paano gagampanan ang mga tungkuling iyon, kung anong mga paghihirap ang dapat nilang tiisin, at kung paano nila dapat itaguyod ang kanilang mga tungkulin at kung paano magpasakop. Sa kabilang banda, dapat ding siyasatin ng mga tao kung anong mga karumihan ang nasa kanilang mga layunin at kung paano nakahahadlang ang mga ito sa pagganap nila sa kanilang mga tungkulin. Ipinanganak ang mga tao na ayaw dumanas ng paghihirap—wala ni isang indibidwal ang nagkakaroon ng higit na sigla o higit na galak mula sa pagtitiis ng higit na paghihirap. Walang ganoong tao. Kalikasan ng laman ng tao ang mag-alala at mabalisa sa sandaling magtiis ng paghihirap ang kanyang laman. Pero gaano karaming paghihirap ang kailangan ninyong tiisin ngayon sa tungkuling ginagampanan ninyo? Kailangan lamang tiisin ng inyong laman ang kaunting pagkapagod at kaunting pagpapagal. Kung hindi mo kayang tiisin kahit ang kakaunting paghihirap na ito, maituturing ka bang may determinasyon? Maituturing ka ba na taos-pusong nananalig sa Diyos? (Hindi.) Hindi ito maaari. … Hindi madali ang magawang magtiis ng paghihirap sa pagganap sa tungkulin. Hindi rin madaling gampanan nang mahusay ang isang partikular na uri ng gawain. Tiyak na gumagana ang katotohanan sa mga salita ng Diyos sa kalooban ng mga tao na kayang gawin ang mga bagay na ito. Hindi nito ibig sabihin na ipinanganak silang walang takot sa paghihirap at pagod. Saan ba makakakita ng ganoong tao? May ilang motibasyon ang lahat ng taong ito, at mayroon silang ilang katotohanan sa mga salita ng Diyos bilang kanilang pundasyon. Kapag ginagampanan nila ang kanilang mga tungkulin, nagbabago ang kanilang mga pananaw at paninindigan—mas nagiging madali ang pagganap nila sa kanilang mga tungkulin at nagsisimula nang mawalan ng kabuluhan para sa kanila ang pagtitiis ng ilang paghihirap at pagod ng katawan. Ang mga hindi nakauunawa sa katotohanan at hindi pa nagbabago ang mga pananaw sa bagay-bagay ay nabubuhay ayon sa mga ideya, kuru-kuro, makasariling naisin, at personal na kagustuhan ng tao, kaya nag-aalangan sila at ayaw gampanan ang kanilang mga tungkulin. Halimbawa, pagdating sa paggawa ng marumi at nakapapagod na gawain, sinasabi ng ilang tao, ‘Susunod ako sa mga pagsasaayos ng sambahayan ng Diyos. Anumang tungkulin ang isaayos ng iglesia para sa akin, gagampanan ko ito, marumi man o nakapapagod ito, kahanga-hanga man o karaniwan. Wala akong hinihingi, at tatanggapin ko ito bilang aking tungkulin. Ito ang atas na ipinagkatiwala sa akin ng Diyos, at ang kaunting dumi at pagod ay mga paghihirap na dapat kong tiisin.’ Bunga nito, kapag gumagawa sila, hindi man lamang nila nararamdaman na nagtitiis sila ng anumang paghihirap. Habang marumi at nakapapagod ito para sa iba, madali ito para sa kanila, dahil panatag at hindi nagagambala ang kanilang puso. Ginagawa nila ito para sa Diyos, kaya hindi nila nararamdaman na mahirap ito. Itinuturing ng ilang tao na insulto sa kanilang katayuan at karakter ang gawaing marumi, nakapapagod, o karaniwan. Tinitingnan nila ito bilang kawalang-respeto sa kanila, pang-aapi sa kanila, o panlilibak sa kanila ng ibang tao. Bunga nito, kahit pa maharap sa parehong mga gawain at dami ng trabaho, mabigat ito para sa kanila. Anuman ang gawin nila, may dala silang sama ng loob sa kanilang puso, at pakiramdam nila ay hindi nangyayari ang mga bagay sa paraang gusto nila o na hindi kasiya-siya ang mga ito. Sa kalooban nila, puno sila ng pagkanegatibo at paglaban. Bakit sila negatibo at lumalaban? Ano ang ugat nito? Kadalasan, ito ay dahil hindi sila nagkakasuweldo sa pagganap sa kanilang mga tungkulin; para itong pagtatrabaho nang walang bayad. Kung may mga gantimpala sana, maaaring maging katanggap-tanggap ito sa kanila, pero hindi nila alam kung makakakuha sila ng mga ito o hindi. Samakatuwid, pakiramdam ng mga tao ay hindi sulit ang pagganap sa mga tungkulin, na itinutumbas nila ito sa pagtatrabaho para sa wala, kaya madalas silang nagiging negatibo at lumalaban pagdating sa pagganap sa mga tungkulin. Hindi ba’t ito ang sitwasyon? Sa totoo lamang, ayaw ng mga taong ito na gumanap ng mga tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang mga hindi nagsasagawa sa katotohanan at isinasaalang-alang ang laman ay iniisip lamang ang mga pansarili nilang pisikal na interes. Hindi nila itinuturing ang kanilang mga tungkulin bilang mga responsabilidad. Kapag mas marami silang ginagawa, pakiramdam nila ay nadedehado sila, kaya nagrereklamo at lumalaban sila. Hindi ito paggawa sa kanilang mga tungkulin. Kumpara sa akin, dahil bago ang mga sister na naging katuwang ko at hindi nila magawa ang kanilang mga tungkulin nang sila lamang, at kinailangan nila ng maraming pagbabahagi at tulong ko, nagreklamo ako nang nagreklamo, inisip ko na sinasayang nila ang oras ng pahinga ko. Nagalit ako at uminit ang ulo ko, ayaw kong makipag-usap sa kanila o intindihin ang gawain na sila ang responsable. Hindi ko kailanman itinuring ang gawain ng iglesia bilang aking tungkulin o inisip kung paano tulungan ang mga sister para mabilis nilang maako ang kanilang mga responsabilidad para mapigilan ang mga kawalan sa gawain ng iglesia. Ni hindi nga ako handang makipag-usap nang mas matagal o mas gumugol pa ng oras at lakas. Paano maituturing ang pag-uugali ko bilang isang tapat na pagganap sa aking mga tungkulin? Ang isang taong may konsensiya at katwiran ay hindi isinasaalang-alang ang mga personal na interes niya sa anumang kapaligiran. Nananatili siyang tapat sa Diyos at ginagawa niya nang maayos ang kanyang mga tungkulin gaano man siya magdusa at kapagod. Gayunpaman, palagi kong iniisip ang pagpapasasa sa pisikal na kaaliwan at kaginhawahan. Kapag medyo nagiging mahirap ang bagay-bagay, pakiramdam ko ay naagrabyado ako at iniisip kong nadehado ako, at ginusto kong tumakas mula sa kapaligirang ito. Lahat ng ito ay sanhi ng mga tiwaling disposisyon ko ng pag-iimbot ng laman at pagiging makasarili at ubod ng sama. Namuhay ako sa aking tiwaling disposisyon, na masyadong pumigil sa mga sister na naging katuwang ko. Araw-araw nilang tinitingnan ang ekspresyon ng mukha ko bago sila magsalita. Minsan, malinaw na may mga opinyon sila, subalit takot silang makapagsabi ng mali, dahil alam nilang magagalit ako. Dahil doon, hindi nila lubos na matupad ang mga tungkulin na kaya naman nilang gawin. Paano ito maituturing na paggawa sa aking tungkulin? Sa katunayan, paggawa ito nang masama at pagsasanhi ng pagkagambala! Ngayong iniisip ko ito, talagang pangit ang pag-uugali ko.

Kalaunan, inalam ko kung bakit palagi akong nag-iimbot para sa kaginhawahan at nagsasaalang-alang ng aking mga pisikal na interes. Binasa ko ang mga salita ng Diyos: “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katinding mga damdamin? Bakit ka nasisiyahan sa mga di-matutuwid na bagay na iyon? Bakit gusto mo ang mga kasamaang iyon? Ano ang batayan ng pagkahilig mo sa mga ganoong bagay? Saan nagmumula ang mga bagay na ito? Bakit ka masayang-masaya na tanggapin ang mga ito? Sa ngayon, naunawaan na ninyong lahat na ang pangunahing dahilan sa likod ng lahat ng bagay na ito ay dahil nasa kalooban ng tao ang lason ni Satanas. Ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili, bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili, bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Namuhay ako sa lason ni Satanas na “Ang bawat tao para sa kanyang sarili, bahala na ang iba.” Lahat ng ginagawa ko ay para sa sarili ko, inaakala ko na hangal ang sinumang hindi iniintindi ang kanilang sarili. Kaya, sa paggawa ko ng aking tungkulin, pansariling interes ang motibasyon ng lahat ng iniisip at kilos ko. Magmula nang umalis si He Li, umasa ako na may makakatulong ako kaagad sa gawain para gumaan ang pasanin ko, para mas gumaan ang pagdurusa ko at hindi ako masyadong mapagod. Nang makita kong mabagal makaunawa ng gawain si Zhao Xin at hindi gaanong nakakatulong, hinamak ko siya at ginusto ko ng ibang katuwang. Subalit bilang isang lider, hindi naunawaan nang mabuti ni Liu Wen ang mga prinsipyo, at kadalasan ay kailangan ng mga pagbabago sa kanyang gawain. Uminit ang ulo ko at nagalit ako sa kanila, dahil pakiramdam ko, hindi na nga sila nakakatulong sa gawain, kailangan ko pang gumugol ng higit na pagsisikap sa pagbabahagi sa kanila. Dahil dito, mas kaunting oras na lang ang natitira sa akin para makapagpahinga, at lubos na sumama ang loob ko sa kanila. Kapag nahaharap sila sa mga paghihirap sa gawain, ayaw kong mag-abalang makisangkot pa, na nagdulot naman ng mga hindi nalulutas na isyu at pagkaantala sa gawain. Kung naging handa sana akong mas magsakripisyo pa at matiyagang tulungan ang mga katuwang kong sister, kahit na mapagod ang katawan ko dahil dito, makakabahagi naman kaming lahat sa pasanin, at makakausad sana nang maayos ang gawain ng iglesia. Subalit ang isinaalang-alang ko lamang ay ang aking pansariling pisikal na interes. Namumuhay ako sa lason ni Satanas na “Ang bawat tao para sa kanyang sarili, bahala na ang iba,” unti-unti akong naging makasarili, ubod ng sama, at walang pagkatao, nagdulot pa nga ito ng mga pagkaantala sa gawain. Kung hindi ako nagbago, itataboy at palalayasin ako ng Diyos! Lumapit ako sa Diyos at nanalangin, “Diyos ko, ayaw ko nang mamuhay pa sa aking tiwaling disposisyon. Pakiusap akayin Mo akong makalaya sa gapos ng mga satanikong lason.”

Kalaunan, nagbulay-bulay ako: Paano ko dapat tratuhin ang mga tao nang ayon sa mga prinsipyo? Naisip ko ang mga salita ng Diyos: “Una sa lahat, dapat mong maunawaan ang katotohanan. Sa sandaling naunawaan mo na ang katotohanan, magiging madali para sa iyo na maunawaan ang mga layunin ng Diyos, at matututunan mo ang mga prinsipyong hinihingi ng Diyos na sundin ng mga tao sa pagtrato sa iba. Matututo ka kung paano tratuhin ang mga tao, at magagawa mo silang tratuhin alinsunod sa mga layunin ng Diyos. Kung hindi mo nauunawaan ang katotohanan, tiyak na hindi mo mauunawaan ang mga layunin ng Diyos, at hindi mo mapakikitunguhan ang iba sa paraang may prinsipyo. Malinaw na ipinapakita at ipinahihiwatig sa mga salita ng Diyos kung paano mo dapat tratuhin ang iba; ang saloobin ng Diyos sa pagtrato sa sangkatauhan ang saloobing dapat taglayin ng mga tao sa pagtrato nila sa isa’t isa. Paano tinatrato ng Diyos ang bawat isang tao? Ang ilang tao ay kulang sa gulang ang tayog; o bata pa; o maikling panahon pa lamang nananalig sa Diyos; o hindi masama ang kalikasang diwa, hindi mapag-isip ng masama, kundi ay medyo mangmang lang sila o kulang sa kakayahan. O nasa ilalim sila ng napakaraming pagpigil, at hindi pa nauunawaan ang katotohanan, hindi pa nagkakaroon ng buhay pagpasok, kaya hindi nila maiwasang gumawa ng mga kahangalan o mangmang na mga pagkilos. Ngunit hindi tumutuon ang Diyos sa lumilipas na kahangalan ng mga tao; tumitingin lamang Siya sa puso nila. Kung desidido silang hangarin ang katotohanan, tama sila kung gayon, at kapag ito ang kanilang layon, nagmamasid sa kanila ang Diyos, naghihintay, at nagbibigay ng panahon at mga pagkakataon para makapasok sila. Hindi sila tatanggihan ng Diyos dahil sa iisang paglabag. Iyon ay isang bagay na mga tao ang madalas gumagawa; hindi kailanman tinatrato ng Diyos ang mga tao nang ganoon. Kung ang Diyos ay hindi tinatrato ang mga tao sa ganoong paraan, bakit tinatrato ng mga tao ang iba nang ganoon? Hindi ba ipinapakita nito ang kanilang tiwaling disposisyon? Iyan mismo ang kanilang tiwaling disposisyon. Kailangan mong tingnan kung paano tinatrato ng Diyos ang mga taong mangmang at hangal, kung paano Niya tinatrato ang mga kulang sa gulang ang tayog, kung paano Niya tinatrato ang normal na mga pagpapakita ng tiwaling disposisyon ng sangkatauhan, at kung paano Niya tinatrato yaong mga may masamang hangarin. Pinapakitunguhan ng Diyos ang iba’t ibang tao ayon sa iba-ibang mga paraan, at mayroon din Siyang sari-saring pamamaraan ng pamamahala sa napakaraming kundisyon ng iba’t ibang mga tao. Kailangan mong maunawaan ang mga katotohanang ito. Kapag naunawaan mo na ang mga katotohanang ito, malalaman mo na sa gayon kung paano danasin ang mga bagay-bagay at tratuhin ang mga tao ayon sa mga prinsipyo” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Usapin, at Bagay sa Malapit). Mula sa mga salita ng Diyos, nakita kong may mga prinsipyo ang Diyos sa pakikitungo sa mga tao. Mapagparaya at matiyaga Siya sa mga maliit ang tayog, binibigyan Niya sila ng mga pagkakataong lumago. Subalit hindi ko isinaalang-alang ang mga paghihirap na kinakaharap ng mga tao at napakataas ng mga ekspektasyon ko. Mas matanda si Zhao Xin at bago lang siya rito, kaya sa simula ay normal lang na hindi pa siya pamilyar sa gawain. Sa halip na unawain ang mga paghihirap niya at magbigay ng mapagmahal na suporta, iginiit ko na akuin niya agad ang gawain dahil ginagampanan naman niya ang kanyang tungkulin. Mabagal si Liu Wen at madalas na nalilito kapag maraming gawain, subalit matatag at seryoso siya sa paggawa ng kanyang mga tungkulin at kaya niyang gawin ang mga aktuwal na gawain. Gayunman, hindi ko tinulungan ang mga sister para maging pamilyar agad sila sa gawain, at sobrang taas ng mga ekspektasyon ko. Kapag hindi nila matugunan ang mga ekspektasyong ito, ipinapakita ko sa kanila ang pagkadismaya ko, na nagdudulot naman sa kanila na malimitahan. Kapag inaalaala ko noong una kong ginampanan ang aking mga tungkulin bilang isang lider, wala akong alam noong panahong iyon. Sa pamamagitan ng patuloy na pagtulong ng mga kapatid kaya naarok ko ang ilang prinsipyo. Subalit ngayon, sobra-sobra ang hinihingi ko sa mga katuwang kong sister, kaya nahihirapan sila. Talagang wala akong pagkatao! Kapag naiisip ko ito, sobrang nahihiya ako.

Kalaunan, sa paghahanap ko, nabasa ko ang mga salitang ito ng Diyos: “May mga prinsipyo dapat sa kung paano mag-ugnayan ang magkakapatid. Huwag kayong laging magtuon sa pagkakamali ng iba, sa halip, dapat ninyong madalas na pagnilayan ang inyong sarili, at pagkatapos ay maagap na aminin sa iba kung anong mga bagay na nagawa ninyo ang nakagambala o nakapinsala sa kanila, at dapat kayong matutong magtapat at magbahagi. Sa ganitong paraan, magagawa ninyong maunawaan ang isa’t isa. Bukod pa riyan, kahit ano pa ang mangyari sa inyo, dapat ninyong tingnan ang mga bagay-bagay batay sa mga salita ng Diyos. Kung mauunawaan ng mga tao ang mga katotohanang prinsipyo at makakahanap sila ng landas sa pagsasagawa, magkakaisa sila sa puso at isip, at magiging normal ang ugnayan sa pagitan ng mga kapatid, at hindi sila magiging kasingwalang- malasakit, kasinglamig, at kasinglupit ng mga hindi mananampalatayawalang pananampalataya, at matatanggal ang kanilang mentalidad ng pagdududa at kawalang-tiwala sa isa’t isa. Lalong magiging malapit ang loob ng mga kapatid sa isa’t isa; magagawa nilang suportahan at mahalin ang isa’t isa; magkakaroon ng mabuting hangarin sa kanilang mga puso, at magkakaroon sila ng kakayahang maging mapagparaya at mahabagin sa isat isa, at susuportahan at tutulungan nila ang isa’t isa, sa halip na inalalayo ang loob sa isa’t isa, naiinggit sa isa’t isa, ikinukumpara ang kanilang sarili sa isa’t isa, at palihim na nakikipagkumpitensya at nagiging mapanlaban sa isa’t isa. … Kapag namumuhay ang mga tao ayon sa kanilang mga tiwaling disposisyon, napakahirap para sa kanila na maging payapa sa harapan ng Diyos, at napakahirap para sa kanila na isagawa ang katotohanan at mamuhay nang ayon sa mga salita ng Diyos. Para makapamuhay sa harapan ng Diyos, dapat muna ninyong matutuhan kung paano pagnilay-nilayan at kilalanin ang inyong sarili, at tunay na manalangin sa Diyos, at pagkatapos ay dapat ninyong matutuhan kung paano makisama sa mga kapatid. Dapat maging mapagparaya kayo sa isa’t isa, maging mapagbigay sa isa’t isa, at magawang makita kung ano ang mga kalakasan at magandang katangian ng iba—dapat matutuhan ninyong tanggapin ang mga opinyon ng iba at ang mga bagay na tama” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Malinaw na sinasabi sa atin ng mga salita ng Diyos na sa ating mga pakikisalamuha sa mga kapatid, hindi tayo dapat palaging nakatuon sa kanilang mga pagkukulang kundi dapat nating makita ang kanilang mga kalakasan at merito. Kailangan nating maging mapagparaya sa isa’t isa at punan ang mga kalakasan at kahinaan ng isa’t isa. Mas magaling si Zhao Xin sa pagbabahagi ng katotohanan para lutasin ang mga problema; minsan kapag hindi ko mabatid ang mga problema ng mga kapatid, nakakahanap sii Zhao Xin ng mga nauugnay na salita ng Diyos para maibahagi at malutas ang mga problema ng mga kapatid. Bagama’t mabagal si Liu Wen, maingat niyang pinag-iisipan ang mga problema, seryoso at responsable niyang ginagawa ang kanyang mga tungkulin. Kapag marami akong gawain, nagiging pabaya ako, ngunit paminsan-minsan ay pinaaalalahanan ako ni Liu Wen, na nakakatulong at kapaki-pakinabang sa akin. Kapag nagkakaisa kaming tatlo na gumagawa at pinupunan ang mga kalakasan at kahinaan ng isa’t isa, tiyak na uusad ang aming gawain. Kalaunan, ipinagtapat ko ang aking kalagayan sa mga katuwang kong sister at tinukoy namin ang isyu ng isa’t isa. Sa pamamagitan ng pagbabahaginan, natagpuan din namin ang landas at direksyon ng aming pagtutuwangan. Sa sandaling iyon, nakaramdam ng paglaya ang puso ko. Dahil nakikita kong kapaki-pakinabang para sa paglago ng aking buhay ang kapaligirang isinaayos ng Diyos, lubos akong nagpapasalamat sa Diyos.


59. Lumalago sa Gitna ng Isang Bagyo

Ni Mixue, Tsina

Isang araw nang Marso, 2013, ako at dalawa pang sister ay pauwi ng bahay mula sa isang pagtitipon, at pagpasok namin, nakita naming gulong-gulo ito. Naisip naming malamang na hinalughog ng mga pulis ang lugar, kaya agad kaming lumipat. Pagkalipat na pagkalipat, sumugod ang ilang tao mula sa komunidad na iyon kasama ang mga pulis. Tinipon kami ng mga pulis sa sala at pagkatapos ay hinalughog ang lugar. Nang wala sa kanila ang nakatingin, nagawa kong putulin ang SIM card na nasa bulsa ko. Isa sa mga pulis ang nakapansin at pilit na binuksan ang kamay ko, at nang makita ang putol na card, galit na sumigaw ito, “Maaaring mukha siyang bata, pero mayroon siyang nalalaman. Dalhin siya para sa interogasyon.” Pinakapkapan niya rin ako sa isa sa mga babaeng pulis, at pagkatapos ay isinakay kami sa kanilang sasakyan. Takot na takot ako, kaya nagdasal ako sa Diyos, “Diyos ko, hindi ko alam kung saan nila ako dadalhin o kung paano nila ako pahihirapan. Pakiusap, gabayan Mo ako at bigyan ako ng pananampalataya. Gaano man ako magdusa, hindi ako maaaring maging isang Judas. Hindi Kita maaaring pagtaksilan.” Unti-unti akong kumalma pagkatapos magdasal. Dinala ako ng mga pulis sa isang interrogation room sa loob ng himpilan at inutusan akong itaas ang mga braso ko at tumayo ng nakatingkayad. Makalipas ang ilang minuto sumusuko na ang mga braso ko, nanginginig ang mga binti ko at naninikip ang dibdib ko. Bumagsak ako. Tapos ay iniupo ako ng mga pulis sa isang tiger chair at sobrang higpit na itinali ang mga paa ko sa mga paa ng upuan. Maya-maya, may dinalang ilang dokumento sa silid ang isang babaeng pulis na medyo mataba at sinabi sa aking, “Nagsasagawa kami ng isang malaking operasyon ng pag-aresto sa buong bansa, pinapalis kayong mga mananampalataya ng Makapangyarihang Diyos. Nasa amin ang lahat ng inyong lider at nasira na namin ang inyong iglesia. Ano pang silbi ng hindi mo pakikipagtulungan sa amin? Magsalita ka lang at makakauwi ka na.” Pagkarinig nito, napagtanto kong isa ito sa mga panlansi ni Satanas, at sinusubukan lang niyang gawin akong Judas. Hindi ako maaaring maniwala rito. Kahit na maraming kapatid ang naaresto, hindi nila gano’n kadaling masisira ang gawain ng Diyos. Sumagot ako, Sabi ng Makapangyarihang Diyos, “Nagtitiwala kami na walang bansa o kapangyarihan ang maaaring pumigil sa kung ano ang nais ng Diyos na makamit. Ang mga humahadlang sa gawain ng Diyos, lumalaban sa salita ng Diyos at nanggugulo at sumisira sa plano ng Diyos ay parurusahan ng Diyos sa huli” (“Ang Diyos ang Namumuno sa Kapalaran ng Buong Sangkatauhan” sa Ang Salita ay Nagpapakita sa Katawang-tao). Umangil lang siya rito at naglakad palabas. Pagkatapos ay nagsimulang magtanong sa akin ang isa pang pulis: “Kailan ka naging relihiyoso? Gaano ka na katagal sa lugar na ito? Sino-sino ang lahat ng naka-ugnayan mo? Saan ka nakatira?” Nang hindi ako nagsalita, binantaan niya ako, “’Pag ’di ka nagsalita, bubugbugin ka na lang namin hanggang mamatay ka at itatapon ang iyong bangkay sa kabundukan.” Naalala ko na parang mga manok kung patayin ng mga taong iyon ang mga tao, na wala talaga silang pakialam sa buhay ng tao. Inisip ko kung talagang bubugbugin nila ako hanggang mamatay. Habang takot na takot, tahimik akong nagdasal sa Diyos at pagkatapos ay naisip ko ang mga salitang ito mula sa Kanya: “Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (“Kabanata 26” ng Mga Pagbigkas ni Cristo sa Pasimula sa Ang Salita ay Nagpapakita sa Katawang-tao). Alam kong totoo iyon, na ang Diyos ang aking panangga at pinaghaharian Niya ang lahat. Ang katawan at kaluluwa ko’y nasa Kanyang mga kamay, kaya hindi ang mga pulis ang magpapasya kung mabugbog ako hanggang mamatay. Binigyan ako ng pananampalataya at lakas ng isiping ito. Walang tigil akong tinanong ng mga pulis, pero wala akong anumang sinabi sa kanila.

Umagang-umaga ng ikatlong araw, sinabi ng isa sa kanila, “Handa ka nang magsalita?” Wala akong sinabi. Galit na galit niya akong hinawakan sa kuwelyo at sinampal sa mukha, na nagpa-ugong sa tenga ko at nagpainit sa aking mukha. Tapos no’ng hindi ko napapansin, nagrolyo siya ng ilang papel at pinalo ako sa mga mata, na napakasakit na para bang mahuhulog ang mga ito. Awtomatikong pumikit ako. Galit na sinabi ng isang pulis, “Buksan mo ang mga mata mo!” Dahan-dahan akong dumilat pero wala akong makitang kahit ano. Nakaaninag lang ako ng ilang bagay makalipas ang sampung minuto. Sobrang sakit ng mga mata ko at gusto ko lang ipikit ang mga ito, kaya sa pag-aakala ng mga pulis na inaantok ako, pinalo nila ang ulo ko ng bote ng tubig at kung minsan ay sinisipa nila ang ulo at mga braso ko. At para mapanatiling gising, itinali nila ang buhok at mga kamay ko gamit ang velcro sa likod ng tiger chair. Kinailangan kong panatilihing nakataas ang ulo ko. Sinusubukang mapawi ang sakit, pinipilit kong sumandal sa tiger chair. Nahihilo ako, masakit ang katawan, mabilis ang tibok ng puso at miserable ang pakiramdam. Natakot akong hindi ko kakayanin, kaya patuloy akong tumatawag sa Diyos, “Diyos ko, pakiusap, bigyan Mo ako ng paninindigang magdusa, pakiusap bigyan Mo ako ng pananampalataya. Hindi ako kailanman yuyuko kay Satanas!” Sa aking paghihirap, naisip ko ang ilan sa mga salita ng Diyos: “Marahil ay naaalala ninyong lahat ang mga salitang ito: ‘Sapagka’t ang aming magaang kapighatian, na sa isang sangdali lamang, ay siyang gumagawa sa amin ng lalo’t lalong bigat ng kaluwalhatiang walang hanggan.’ Narinig na ninyong lahat dati ang mga salitang ito, subalit walang sinuman sa inyo ang nakaunawa sa tunay na kahulugan nito. Ngayon, alam na alam ninyo ang tunay na kabuluhan ng mga ito. Ang mga salitang ito ay isasakatuparan ng Diyos sa mga huling araw, at matutupad doon sa mga malupit na pinahirapan ng malaking pulang dragon sa lupain kung saan ito nakahimlay na nakapulupot. Ang malaking pulang dragon ay inuusig ang Diyos at kaaway ng Diyos, kaya nga, sa lupaing ito, yaong mga naniniwala sa Diyos ay isinasailalim sa panghihiya at pang-aapi, at natutupad ang mga salitang ito sa inyo, ang grupong ito ng mga tao, dahil dito. Dahil ito ay sinimulan sa isang lupain na kumokontra sa Diyos, lahat ng gawain ng Diyos ay nahaharap sa malalaking balakid, at matagal isakatuparan ang marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa” (“Simple ba ang Gawain ng Diyos na Tulad ng Inaakala ng Tao?” sa Ang Salita ay Nagpapakita sa Katawang-tao). Sa pamamagitan ng mga salita ng Diyos, nakita ko na ang Partido Komunista ay kaaway ng Diyos, na kinamumuhian nila ang Diyos at ang katotohanan. Gusto nilang gawin ang lahat para pigilan tayong maniwala sa Diyos, para pagtaksilan natin Siya. Ipinanganak ako sa bansa ng malaking pulang dragon, kaya ito’y isang bagay na kailangan kong pagdusahan. Pero sa pamamagitan ng pang-aapi ng Partido Komunista, nakita ko kung gaano ito kasama, kung paanong talagang salungat ito sa Diyos. Mas lalo kong gusto na tanggihan si Satanas at bumaling sa Diyos, na magkaroon ng pananampalataya at tumayong saksi, na ipahiya si Satanas at makitang mabigo ito. Ang pagkakaroon ng pagkakataong iyon na tumayong saksi para sa Diyos ay Kanyang pagpapala, at isang espesyal na pabor. Ang pagkaunawa dito ay nagbigay sa akin ng pananampalataya at hindi na ito naging ganoon kahirap para sa akin.

Sinimulan ulit nila akong tanungin pagkatapos noon, at nang nanatili pa rin akong tahimik, binantaan nila ako, “Mas maaga kang magsalita, mas dadali ang mga bagay-bagay. Bibigyan ka namin ng limang minuto.” Tapos naglagay sila ng timer sa harapan ko, nagbibilang, at habang nakikita kong lumilipas ang oras, bawat minuto, bawat segundo, walang tigil akong nagdasal sa Diyos: “Diyos ko, hindi ko alam kung ano ang gagawin ng mga demonyong ito sa akin. Pakiusap, protektahan mo ako. Hindi ko tatraydurin ang mga kapatid ko anuman ang mangyari.” Lumipas ang limang minuto at nakikitang hindi ako magsasalita, ang isa sa kanila ay ipinosas ako sa aking likuran, hinawakan ako sa kuwelyo at talagang lumapit sa mukha ko, tapos ay nakakatakot akong tinanong kung sino ang lider ng iglesia at sinong mga nakaugnayan ko. Nanatili pa rin akong tahimik, kaya nagsindi siya ng sigarilyo, paulit-ulit na ibinuga ang usok sa mukha ko. Masuka-suka ako sa usok, at umaagos ang mga luha sa mukha ko. Tapos ay malakas niya akong sinampal sa mukha at tinamaan ang aking kanang tenga, nabingi ako. Nang makitang ’di pa rin ako magsasalita, nanlaki ang mga mata niya sa galit at sinakal niya ang leeg ko gamit ang pareho niyang kamay, sinasabing, “Magsasalita ka ba o ano? Kung hindi, sasakalin kita. Hindi mo ako makakalimutan kailanman, babangungutin ka na bawat gabi kitang binubugbog.” Sinakal niya ako hanggang sa hindi ako makahinga nang maluwag, at pakiramdam ko’y malapit na ako sa huling hininga ko. Sinabi ko sa kanyang wala akong sasabihin, kahit pa sakalin niya ako. Tapos dumating ang isang matangkad na pulis at sinenyasan ’yong sumasakal sa akin na may mga security camera kaya dapat dalhin ako nito sa isang sulok para bugbugin ako. Sa wakas ay nakahinga rin ako. Hinila niya ako paalis ng tiger chair, at binatak ang posas ko, itinutulak ako sa isang sulok, tapos ay iniumpog ang ulo ko sa pader. Paulit-ulit niyang ginawa ’yon, hindi ko na matandaan kung gaano katagal, at ’yong huling pagkakataon, inihampas niya ang ulo ko sa plakang nakasabit sa dingding. Parang bugbog na bugbog na ang ulo ko, at bumagsak na lang ako sa sahig. Parang umiikot ang paningin ko, na para bang sasabog ang ulo ko, at ang aking puso ay pinira-piraso. Hindi ako makamulat at pakiramdam ko’y ’di ako makahinga. Napakasakit noon. Nagdasal ako sa Diyos, “Diyos ko, pakiusap, kunin Mo na ako para hindi ko na pagdusahan ang pagpapahirap na ito.” Makalipas ang ilang oras, hindi ko na halos mabuksan ang mga mata ko, at naisip ko, “Bakit hindi pa ako patay?” Tapos napagtanto ko na hindi ko dapat hinihiling sa Diyos na kunin na Niya ako, na isa itong ’di makatwirang kahilingan. Gusto Niyang magpatuloy akong mabuhay, na tumayong saksi at ipahiya si Satanas. Pero umaasa akong matakasan ang pagdurusang iyon, na mamatay para matakasan ito. Hindi iyon pagpapatotoo. Medyo nakonsensya ako nang maisip ko ’yon.

Nang sandaling iyon, narinig kong sumisigaw ang isang pulis, “Tayo! Tayo!” Sinipa niya ako nang hindi ako kumibo at sinabing, “Nagpapanggap kang patay?” Tahimik akong nagdasal, “Diyos ko, pinapahirapan ako ng mga demonyong ito para pagtaksilan Kita. Pakiusap, bigyan Mo ako ng pananampalataya. Tatayo akong saksi para sa Iyo kahit na buhay ko ang maging kapalit.” Hinila ng isa sa kanila ang damit ko sa bandang balikat at hinatak ako patayo, tapos ay hinayaan akong malakas na bumagsak sa sahig. Ang mga kamay at likod ko ay talagang sumasakit mula sa pagkakaposas sa buong panahong iyon, kaya bumaluktot ako sa sahig para subukang ibsan nang kaunti ang sakit. Hinila ako ng isang pulis at isinandal ako sa pader, na nagpatayo sa akin nang tuwid, at sinipa ako sa kaliwang hita bago pa ako magkaroon ng pagkakataong mag-react. Napayuko ako sa sakit at sinigawan niya ako, “Tumayo ka!” Pero ang lahat ay sobrang sakit na hindi ko talaga kayang tumayo. Tapos ay sinipa niya ako sa baywang, na saglit akong nawalan ng hininga. Pakiramdam ko’y sinasaksak ako. Hinila ako ng isa pa pabalik sa sulok at sinampal ako sa mukha, na nagpadugo sa gilid ng bibig ko. Tapos ay nagsindi siya ng sigarilyo at sinabing, “Kung hindi ka magsasalita susunugin ko ang mukha mo gamit ang sigarilyong ito, masisira ang mukha mo.” Tapos ay inilapit niya ito nang sobra sa mukha ko. Nang naramdaman ko ang init mula sa sigarilyo, natakot talaga ako at naisip na, “Kung papasuin niya ako, mag-iiwan ito ng mga pangit na peklat at pagtitinginan at kukutyain ako saan man ako pumunta.” Ang isiping itinuturo ako ng mga tao at pinag-uusapan ako sa aking likuran ay napakasama. Tapos, naalala ko ang mga salitang ito mula sa Diyos: “Ang mabubuting kawal ng kaharian ay hindi sinanay na maging isang grupo ng mga tao na kaya lamang magsalita tungkol sa realidad o magyabang; sa halip, sinanay silang isabuhay ang mga salita ng Diyos sa lahat ng oras, manatiling hindi sumusuko anumang mga dagok ang kinakaharap nila, at patuloy na mamuhay alinsunod sa mga salita ng Diyos at huwag bumalik sa mundo. Ito ang realidad na sinasabi ng Diyos; ito ang kinakailangan ng Diyos sa tao” (“Pagsasagawa Lamang ng Katotohanan ang Pagtataglay ng Realidad” sa Ang Salita ay Nagpapakita sa Katawang-tao). Mula sa mga salita ng Diyos, naunawaan ko na para sa isang tunay na mananampalataya, ano man ang mangyari, nananatili silang matatag sa kanilang pananampalataya sa Diyos nang hindi bumibigay sa mga puwersa ng kadiliman, nang hindi pinagtataksilan ang Diyos. Gusto akong takutin ng pulis na masisira ang mukha ko para pagtaksilan ko ang Diyos, at hindi ako puwedeng maniwala rito. Bukod doon, kahit masira ang mukha ko, kung hindi ako isang Judas bagkus ay tumayong saksi, makakamit ko ang pagsang-ayon ng Diyos at mapapayapa ako sa aking puso. Kung pinagtaksilan ko ang Diyos para protektahan ang sarili ko, patatagalin ko ang isang walang dangal na pag-iral at ang konsensya ko’y ’di kailanman mapapayapa. Hindi ko kakayanin iyon. Naisip ko ang bahagi ng isang himno ng iglesia: “Kahit na maaaring mabagok ang ating ulo at dumaloy ang ating dugo, hindi mawawala ang tapang ng mga tao ng Diyos” (“Nais Kong Makita ang Araw ng Kaluwalhatian ng Diyos” sa Sundan ang Cordero at Kumanta ng mga Bagong Awitin). Nakaramdam ako ng bugso ng pananampalataya at ng tapang para harapin ang pagpapahirap ng mga pulis. Pumikit ako at tahimik na nagdasal, “Diyos ko! Paano man nila ako pahirapan, kahit pa sunugin nila ang mukha ko, tatayo akong saksi. Pakiusap, bigyan Mo ako ng pananampalataya at lakas para tiisin ito.” Tapos ay pinagtagis ko ang mga ngipin ko at kinuyom ang aking mga kamay. Sa pag-aakalang ito’y dahil sa takot, nagsimulang tumawa na parang baliw ang pulis. Binuksan ko ang mga mata ko at diretsong tumingin sa kanya, sinabi niya ng may malamig na ngiti, “Nagbago ang isip ko. Susunugin ko ang dila mo, at susunugin ito para hindi ka na makapagsalita.” Habang sinasabi iyon, sinubukan niyang buksan ang bibig ko, pero hindi niya magawa gaano man niya ito subukan. Galit na galit niyang hinawakan ang balikat ko at tinadyakan ang aking paa, tapos ay tumalon at tinadyakan ako at inipit ang mga paa ko. Tapos hinila niya ang posas at pabalik-balik na hinatak ito, na dahilan para mapatingkayad ako. Sobrang sakit ng mga pulsuhan ko at ang mga braso ko’y parang mababali. Nang-iinis niyang sinabi, “Hindi ba’t makapangyarihan ang Diyos mo? Magpaligtas ka sa Kanya!” Nagdasal ako sa Diyos, walang tigil Siyang tinatawag, at punong-puno ako ng galit para sa mga halimaw na iyon.

Nang mapagod na siya, sumandig siya sa lamesa habang naninigarilyo. Inisip ko kung ano pang pamamaraan ng pagpapahirap ang gagamitin nila sa akin at kung mamamatay ako sa huli. Kung gayon nga, sana magiging mabilis ito, dahil hindi ko na kaya ang impyernong pinararanas nila sa akin noon. Hindi ko alam kung kailan matatapos ang lahat ng iyon. Habang lalo ko itong iniisip, mas lalo akong natatakot, at naisip ko, “Hindi ko kayang traydurin kailanman ang mga lider ng iglesia o ang mga kapatid, kaya baka puwedeng sabihin ko na lang sa kanila kung paano ako naging mananampalataya at nang matapos na ito, para hindi na nila ako bugbugin.” Tapos naisip ko, “Ang mga magulang ko ay mananampalataya. Kapag kinausap ko sila, masasangkot sila at pati na rin ang ilang kapatid. Magiging isang Judas ako at parurusahan ako ng Diyos.” Tapos naalala ko ang himnong ito ng mga salita ng Diyos: “Ang pananampalataya ay parang isang trosong tulay: Yaong mga nakakapit nang mahigpit sa buhay ay mahihirapang tumawid dito, ngunit yaong mga handang isakripisyo ang kanilang sarili ay makakatawid, nang hindi nahuhulog at walang pangamba. Kung ang tao ay nagkikimkim ng mga mahiyain at matatakuting kaisipan, iyon ay dahil nalinlang sila ni Satanas, natatakot na tatawirin natin ang tulay ng pananampalataya upang makapasok sa Diyos. Sinusubukan ni Satanas ang lahat ng posibleng paraan para ipadala sa atin ang mga ideyang ito. Dapat nating ipanalangin sa Diyos sa bawat sandali na tanglawan tayo ng Kanyang liwanag, umasa sa Diyos sa bawat sandali na alisin ang lason ni Satanas mula sa ating kalooban, magsagawa sa ating espiritu sa bawat sandali kung paano mapalapit sa Diyos, at hayaang magkaroon ang Diyos ng kapamahalaan sa ating buong katauhan” (“Ang Pagsapit ng Karamdaman ay Pag-ibig ng Diyos” sa Sundan ang Cordero at Kumanta ng mga Bagong Awitin). Napagtanto ko na ang pag-iisip na kausapin sila dahil sa kaduwagan ay pagsuko sa mga panlansi ni Satanas. Nakita kong kulang talaga ang pananampalataya ko sa Diyos, na kulang ako sa paninindigang tiisin ang pagdurusa. Kinaya ko hanggang sa puntong iyon, hindi dahil sa aking tayog, kundi dahil ginagabayan ako ng mga salita ng Diyos sa bawat hakbang. Sa puntong iyon, kinailangan ko talagang sumandal sa Diyos at magkaroon ng pananampalataya, at paano man nila ako pahirapan, hindi ko kailanman mapagtataksilan ang Diyos. Nagsambit ako ng dasal sa aking puso: “O Diyos ko, inilalagay ko ang buhay ko sa Iyong mga kamay at tatanggapin ko ang Iyong mga pagsasaayos. Hindi ako magiging Judas kahit na pahirapan nila ako hanggang mamatay.” Tapos sa gulat ko, tinawag ang mga pulis ng amo nila. Tahimik akong nagpasalamat sa Diyos.

Makalipas ang ilang sandali, isang pulis ang pumunta sa may pinto at kinunan ako ng litrato, at sinabing, “Ipo-post ko ang litrato mo online at pasisikatin kita para makita ng lahat ng iyong mga kaibigan, kamag-anak, at ng lahat kung anong hitsura mo, at makita nila na kayong mga mananampalataya ay mga baliw.” Hindi naman ako natakot doon, at sumagot ako, “Hindi ba’t kayo ang gumawa sa akin na ganito? Ang pagpo-post ng litrato ko online ay magpapakita lang sa lahat ng katotohanan tungkol sa kung paano ninyo inuusig ang mga Kristiyano.” Sinabi ng babaeng pulis, “Kung gayon, kumbinsido ako. Hindi ko talaga alam kung ano ang Diyos mong iyon o kung saan nanggagaling ang lahat ng lakas mo. Matapos ang lahat ng ito, ipinagpipilitan mo pa ring panatilihin ang iyong pananampalataya. Hindi ko kailanman naisip na ang isang kasing bata mo ay ganito katibay.” Nagpasalamat ako sa Diyos sa aking puso nang marinig kong sabihin niya ito. Tapos naisip ko ang mga salitang ito ng Diyos: “Kayang manaig ang puwersa ng buhay ng Diyos sa anumang kapangyarihan; bukod dito, nahihigitan nito ang alinmang kapangyarihan. Walang hanggan ang Kanyang buhay, bukod-tangi ang Kanyang kapangyarihan, at hindi magagapi ng anumang nilikhang nilalang o puwersa ng kaaway ang Kanyang buhay na puwersa” (“Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan” sa Ang Salita ay Nagpapakita sa Katawang-tao). Lahat ng mga araw na iyon na sinisira nila ako, pinahihirapan, nakaramdam ako ng kaduwagan at kahinaan, at ginusto pa ngang takasan ito sa kamatayan, pero kasama ko ang Diyos, pinoprotektahan ako, at ang mga salita ng Diyos ang nagbigay sa akin ng pananampalataya at lakas, inaakay ako para malagpasan ang lahat ng brutal na pagpapahirap na ’yon. Taos-puso akong nagpasalamat sa Diyos.

Nang dalhin ako ng isang pulis sa banyo maya-maya, sinabi niya sa akin, “Tatanungin ka ulit nila mayamaya, at dapat magsalita ka na lang. Kung hindi, makukulong ka sa loob ng maraming taon, at lalabas kang baldado pagkatapos mong maglagi roon. Alam mo ba kung paano tinatrato ang mga bilanggo? Binubugbog ng mga babae ang ibang babae, at papaluin ka nila sa pagitan ng iyong mga hita gamit ang kahoy na pamalo. Pag napunta ka sa mga kamay nila, mawawasak ka.” Namuhi at natakot ako nang marinig na sabihin niya iyon, at ang posibilidad na maging baldado sa edad na dalawampu, hindi ko talaga alam kung paano ako mabubuhay pagkatapos noon. Bilang nag-iisang anak, walang ibang aasahan ang mga magulang ko kung maging baldado ako. Tapos naalala ko ang mga salitang ito ng Diyos: “Inialay ni Abraham si Isaac—ano na ang naialay ninyo? Inialay ni Job ang lahat-lahat—ano na ang naialay ninyo? Napakarami nang taong nag-alay ng kanilang buhay, nagyuko ng kanilang ulo, nagpadanak ng kanilang dugo upang hanapin ang tunay na daan. Nagawa na ba ninyo ang sakripisyong iyan?” (“Ang Kabuluhan ng Pagliligtas sa mga Inapo ni Moab” sa Ang Salita ay Nagpapakita sa Katawang-tao). Inialay nga ni Abraham ang nag-iisa niyang anak, at nang subukin si Job, nawala ang lahat ng mayroon siya at nagkaroon siya ng pigsa sa buong katawan, pinagtawanan siya ng kanyang mga kaibigan at kinutya siya ng kanyang asawa, pero hindi niya kailanman sinisi ang Diyos. Tumayo siyang saksi. Sina Job at Abraham ay may tunay na pananampalataya sa Diyos at nagbigay sila ng matunog na patotoo sa pamamagitan ng mga pagsubok. Kailangan kong sundan ang kanilang halimbawa at tumayong saksi gaano man ako magdusa, para ipahiya si Satanas. Binigkas ko ang tahimik na dasal na ito sa Diyos, “Diyos ko, naniniwala ako na ang lahat ng bagay ay ganap na nasa Iyong pamamahala, kaya kung maging baldado man ako ay nasa Iyong mga kamay. Anumang mangyari sa akin o gaano ako magdusa, handa akong tumayong saksi at mapalugod Ka.” Kaya sinabi ko sa pulis, “Hindi ’yan magiging katanggap-tanggap. Hindi matatahimik ang konsensya ko kapag trinaydor ko ang mga kapatid ko. Kahit na masintensyahan pa ako, hindi ko kailanman gagawin ang isang bagay na alam kong mali.” Napahiya siya sa sinabi ko, dinala niya ako pabalik sa interrogation room nang walang imik. Umagang-umaga ng Abril 1, dumating ang pulis para tanungin ako, pero wala pa rin akong sinasabi. Bandang alas-dos ng hapon, inilagay nila ako sa kariton ng palay para dalhin ako sa isang brainwashing base. Palihim kong kinanta sa puso ko ang himnong ito ng mga salita ng Diyos habang papunta kami roon: “Kung ang mga tao ay walang anumang tiwala, hindi madali para sa kanila na magpatuloy sa landas na ito. Nakikita ng lahat ngayon na ang gawain ng Diyos ay hindi kaayon sa mga kuru-kuro ng mga tao kahit kaunti. Napakarami nang nagawa ng Diyos at bumigkas na Siya ng napakaraming salita, na lubos na hindi naaayon sa mga kuru-kuro ng tao. Sa gayon, kailangang magkaroon ang mga tao ng tiwala at determinasyon na manindigan sa nakita na nila at sa natutuhan na nila mula sa kanilang mga karanasan. Anuman ang gawin ng Diyos sa mga tao, kailangan nilang panindigan ang taglay nila mismo, maging taos sa harap ng Diyos, at manatiling tapat sa Kanya hanggang sa pinakahuli. Ito ang tungkulin ng sangkatauhan. Kailangang panindigan ng mga tao yaong dapat nilang gawin” (“Kailangan Mong Tumupad sa Iyong Tungkulin” sa Sundan ang Cordero at Kumanta ng mga Bagong Awitin). Alam ko nang ang pagkakaroon ng pananampalataya ay nangangahulugang maaapi at kakailanganing magdusa, at nagpasya akong tumayong saksi at palugurin ang Diyos anumang klase ng pang-aapi o pagdurusa ang harapin ko, pero nang talagang harapin ko ito, napagtanto ko na ang tumayong saksi ay hindi kasing simple ng naisip ko. Hindi lang ito basta pagiging masigasig, pero nangangailangan ito ng pagkakaroon ng kumpiyansa at ng pagpapasyang magdusa. Sinusubukan ako ng Diyos sa pamamagitan ng malupit na kapaligirang ito para gawing perpekto ang pananampalataya ko, para linisin at iligtas ako. Naniwala akong gagabayan ako ng Diyos anuman ang mangyari. Habang kinakanta ko ang himno, lumago ang pananampalataya ko, at alam kong kahit paano man nila ako pahirapan, kailangan kong sumandal sa Diyos at sundin Siya hanggang sa pinakawakas.

Nang makarating kami sa bakuran ng legal education, inatasan ng mga pulis ang dalawang pulis para bantayan ako bente kuwatro oras kada araw, para tanungin ako tungkol sa iglesia at i-brainwash ako, at pasulatin ako ng kung anong pagtalikod sa pananampalataya ko. Sa ikatlong umaga, sinabi nilang may ipapakita sila sa aking video na kinunan nila sa aking bayan. Dito’y talagang kinabahan ako at inisip ko kung nahalughog nila ang bahay ko, kung ang mga magulang ko’y nasa kapahamakan. Nag-alala akong baka naapektuhan ang ilang kapatid mula sa iglesia. Mas lalo akong natakot. Hindi ko mapigilang nerbiyosin sa aking upuan at pakiramdam ko’y namanhid ang mga paa at kamay ko. Nagdasal ako sa Diyos sa aking puso. Sa video, mukhang naninilaw ang Papa ko at may ilang bagay siyang sinabi sa akin, bahagyang hinihimok akong sumandal sa Diyos at tumayong saksi. Nang marinig ito, bumuhos na lang ang mga luha ko sa aking mukha at sumama ang pakiramdam ko. Napagtanto ko ring sinusubukang paglaruan ng mga pulis ang damdamin ko para pagtaksilan ko ang Diyos at kinamuhian ko ang Partido Komunista nang lahat ng mayroon ako. Naisip ko ang isang bagay na sinabi ng Diyos: “Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga pandarayang lahat para pagtakpan ang kasalanan!” (“Gawain at Pagpasok (8)” sa Ang Salita ay Nagpapakita sa Katawang-tao). Nagbibigay ng kunwaring pagsuporta ang Partido Komunista sa kalayaan sa relihiyon, pero ang totoo, walang habas nitong inaaresto at inuusig ang mga Kristiyano at malupit silang pinahihirapan, sinesentensyahan sila sa walang batayang paratang. ’Di mabilang na mga Kristiyano ang napilitang manatiling nagtatago, hindi nakikita ang kanilang mga magulang o napapalaki ang kanilang mga anak. Ang lahat ng iyon ay kagagawan ng Partido Komunista. Ang Partido ang punong salarin sa pagwasak ng mga Kristiyanong tahanan. Tumabi sa gilid ang mga pulis at nangutya nang makita nila akong umiiyak, at inisip na siguradong magsasalita na ako pagkatapos noon. Pero nang hindi pa rin ako nagsalita, hinampas nila ang lamesa at minura ako, tapos ay tumalikod at umalis.

Pagkalipas ng isang buwan, dalawang pulis ang bumalik para tanungin ulit ako at nagpakita ng mga litrato sa akin, inuutusan akong kilalanin ang mga kapatid. Sinabi ng isa sa akin, “Kung wala kang aamining kahit ano, mapaparusahan ka para sa mga krimen ng ibang tao, at titingnan ko kung gaano katagal ang puwede naming ibigay sa iyo. Makukulong ka ng walo o sampung taon, tapos makikita natin kung gaano ka katibay!” Sabi pa nung isa, sinusubukang tuksuhin ako, “Makisama ka na lang sa amin at magsulat ng pahayag na isinuko mo na ang iyong relihiyon at gagawin namin ang anumang gusto mo.” Hindi ako kumibo, kaya sinubukan niyang hikayatin ulit ako: “Alam kong walang ibang anak ang mga magulang mo, at nagsikap sila para palakihin ka. Hindi mo pa siguro inaalala ang pagkakaroon ng mahabang sentensya sa ngayon, pero magiging miserable ka kapag dumating na ang araw na iyon at magiging huli na para magsisi. May dalawa kang pagpipilian: 1. Isuko mo ang iyong relihiyon at itatwa ang Makapangyarihang Diyos at diretso ka naming iuuwi sa iyong bahay. 2. Ipagpilitang panatilihin ang iyong pananampalataya at makulong. Siguraduhin mong pag-iisipan mo ito nang mabuti.” Medyo nagtatalo ang loob ko. Kapag isinulat ko ang pahayag ng hindi pagkakaroon ng pananampalataya, magiging pagtataksil iyon sa Diyos, pero pag pinili ko ang pananampalataya ko, makukulong ako. Makikita ko pa bang muli ang mga magulang ko? Kapag nakulong ako, siguradong magiging masama ang tingin ng mga tao sa mga magulang ko, at pipintasan sila ng kanilang mga mahal sa buhay na ’di mananampalataya. Magiging napakahirap noon para sa kanila. Sa video, mukhang naninilaw at namamaga ang mukha ng Papa ko. Mayroon ba siyang mga problema sa kalusugan? Mas lalo akong naging miserable sa isiping ito at talagang nagtatalo ang loob ko, kaya nagdasal ako, “Diyos ko, hindi Kita kayang pagtaksilan pero hindi ko kayang pabayaan ang aking mga magulang. Diyos ko, anong dapat kong gawin?” Ang mga salitang ito mula sa Diyos ay pumasok sa isip ko nang sandaling iyon: “Sinuman ang lumayas, hindi mo kayang gawin iyon. Hindi naniniwala ang ibang mga tao, ngunit kailangan mong maniwala. Tinatalikdan ng ibang mga tao ang Diyos, ngunit kailangan mong manindigan sa Diyos at magpatotoo sa Kanya. Sinisiraan ng iba ang Diyos, ngunit hindi mo kayang gawin iyon. … Dapat mong suklian ang Kanyang pagmamahal, at kailangang magkaroon ka ng konsiyensya, dahil ang Diyos ay walang sala” (“Ang Kabuluhan ng Pagliligtas sa mga Inapo ni Moab” sa Ang Salita ay Nagpapakita sa Katawang-tao). “Kailangang magkaroon ka ng konsiyensya,” patuloy na umaalingawngaw ang mga salitang ito sa tenga ko. Sa mga taon ko ng pananampalataya, lubos kong tinamasa ang biyaya at mga pagpapala ng Diyos. May natutunan din akong ilang katotohanan, at kung anong klaseng tao dapat ako. Sobrang dami kong nakamit mula sa Diyos. Ang pagtaksilan Siya’y isang bagay na hindi katanggap-tanggap gawin. Pero ang pag-iisip tungkol sa Diyos sa isang banda, at mga magulang ko sa kabila, napakahirap magdesisyon. Ito’y isang partikular na napakatinding labanan sa aking puso. Tahimik akong umusal ng dasal, hinihiling sa Diyos na gabayan ako at bigyan ako ng pananampalataya. Ang mga salitang ito ng Diyos ay sumagi sa isip ko pagkatapos ng aking dasal: “Hindi ba marami sa inyo ang pabagu-bago ng pagpili sa pagitan ng tama at mali? Sa mga paligsahan sa pagitan ng positibo at ng negatibo, ng itim at ng puti, siguradong alam ninyo ang mga pagpiling nagawa ninyo sa pagitan ng pamilya at ng Diyos, ng mga anak at ng Diyos, ng kapayapaan at ng pagkagambala, ng kayamanan at ng kahirapan, ng katayuan at ng pagiging ordinaryo, ng masuportahan at ng maipagtabuyan, at iba pa. Sa pagitan ng tahimik na pamilya at ng watak-watak na pamilya, pinili ninyo ang una, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang una, at ayaw pa nga ninyong magbago ng isip;[a] sa pagitan ng luho at ng kahirapan, pinili ninyo ang una; sa pagpili sa pagitan ng inyong mga anak at asawa at sa Akin, pinili ninyo ang una; at sa pagitan ng kuru-kuro at ng katotohanan, muli ninyong pinili ang una. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo. Talagang manghang-mangha Ako sa katigasan ng puso ninyo. … Kung papipiliin kayong muli, ano kaya ang pipiliin ninyo? Ang una pa rin kaya? Bibiguin at palulungkutin pa rin kaya ninyo Ako nang husto? May kaunting pag-aalab pa rin kaya sa puso ninyo? Hindi pa rin kaya ninyo malalaman kung paano aaliwin ang puso Ko? Sa sandaling ito, ano ang pipiliin ninyo?” (“Kanino Ka Matapat?” sa Ang Salita ay Nagpapakita sa Katawang-tao). Pakiramdam ko’y nasa tabi ko ang Diyos, hinihintay ang aking kasagutan. Alam kong hindi ko kayang pagtaksilan ang Diyos para sa aking mga ugnayan ng laman, para magkaroon ng pagkakaisa ng pamilya. Makapangyarihan ang Diyos, at ang kalusugan at buhay ng mga magulang ko ay nasa mga kamay ng Diyos. Ang palaging pag-aalala sa kanila ay nagpapakita lang na nagkukulang ako ng pananampalataya sa Diyos. Maaaring hindi namin makita ang isa’t isa, pero alam kong hangga’t sumasandal kami sa Diyos, gagabayan Niya kami. Ibinalik ng isiping ito ang pananampalataya ko at naramdaman kong handa akong talikdan ang aking laman para mapalugod ang Diyos. Nagdasal ako: “O Diyos, handa akong ilagay ang aking mga magulang sa Iyong mga kamay at magpasakop sa Iyong mga pagsasaayos.” Kaya ikinuyom ko ang aking mga kamao, tumayo, at sinabing, “Nakapagdesisyon na ako, pipiliin ko ang Makapangyarihang Diyos. Siya ang nag-iisang tunay na Diyos na lumikha sa kalangitan, daigdig, at lahat, at Siya ang Panginoong Jesus na nagbalik. Hindi ko kailanman itatatwa ang Diyos.” Lubos akong napayapa nang sabihin ko ito. Kung hindi dahil sa patnubay ng mga salita ng Diyos, siguradong mahihirapan akong pagtagumpayan ang mga panlansi ni Satanas. Ipinakita ng pulis ang kanyang kabangisan pagkakita niya kung gaano ako kadesido. Ibinagsak niya ang isang makapal na bungkos ng papel sa lamesa at malakas akong sinampal sa mukha, tapos ay sinigawan ako, “Wala ka na talagang pag-asa! Akala mo wala kaming malalamang kahit ano dahil lang hindi ka nagsasalita? Hayaan mong linawin ko ito sa’yo—tatlong buwan na namin kayong sinusundan, kaya sa tingin mo ba hindi namin alam ang lahat ng tungkol sa’yo? Gusto lang naming makita kung magkakaroon kayo ng magandang pag-uugali, kaya pag-isipan mo ito.” Sabi ko, “Hindi ko itatatwa ang Diyos, hindi ko Siya pagtataksilan kahit pa nangangahulugan ito ng pagkakakulong.” Dinala nila ako sa isang municipal detention house pagkatapos noon.

Madalas akong magkaroon ng mataas na lagnat at ang mga kamay at paa ko ay namaga, at pinaupo nila ako nang naka-cross legs sa loob ng dalawang oras araw-araw. Sinipa ako sa baywang noong interogasyon, na gumawa ng pinsala sa bato ko, kaya sobrang sakit ng baywang ko na hindi ako makaupo nang diretso. Araw-araw, napakahirap talagang malampasan ito hanggang sa puwede na akong matulog, at madalas akong ginigising para sa night shift. Makalipas ang dalawang linggo, nagsimula akong mahirapang umihi, namamaga at masakit ang tiyan ko, at masakit din ang baywang ko. Tapos araw-araw, bandang ala-sais o alas siyete ng gabi, tataas ang lagnat ko at mamumula ang mukha ko. Sinuri ako ng isang doktor, na nagsabing mayroon akong bukol sa kaliwang bato na halos isang pulgada ang laki, at ito’y namamaga. Kapag ito’y talagang sumasakit, nagdadasal ako sa Diyos at lumalapit sa Kanya, at kumakanta ng mga himno ng papuri sa Kanya, tapos makakalimutan ko ang sakit.

Minsan, nasa detention house ako sa loob ng 27 na araw, pinagpiyansa nila ako habang nakabinbin ang paglilitis, at akala ko puwede na talaga akong umuwi. Pero sa gulat ko, ang mga pulis sa bayan namin at lokal na opisyal ng gobyerno ay idineretso ako sa brainwashing base para sa 48 na araw ng pagpapaniwala at pagpapabago ng isip, at pagkatapos ay dinala ako sa lokal na istasyon ng pulis para magparehistro. Tinawag ako ng police chief sa kanyang opisina at sinabing, “Piniyansahan ka ngayon, kaya ang kaso mo ay nakabinbin. Sa loob ng isang taon, bawal kang lumabas sa mga hangganan ng siyudad, at kahit na may mga kailangan kang gawin sa kalapit na lugar, kailangan mo pa ring pumunta muna rito para mag-report sa amin at humingi ng permiso, at kailangan mong maging handa na mag-report sa amin kaagad pagkasabi namin.” Nakauwi ako, pero wala akong anumang kalayaan, at may sumusunod sa akin sa tuwing pumupunta ako sa siyudad. Makalipas ang ilang buwang ganito, wala akong napagpilian kundi iwan ang aking bahay para gampanan ang isang tungkulin. Nagpadala ang mga pulis ng isang tao para hanapin ako sa bahay at magtanong tungkol sa katayuan ng aking pagiging relihiyoso, at sinabihan ang pamilya ko na pag ipinagpatuloy ko ang pagsasagawa ng aking pananampalataya, aarestuhin ulit nila ako, at na kailangan kong mag-report sa istasyon ng pulis. Galit na galit ako nang marinig ko ito. At naisip ko, “Siyempre mayroon akong pananampalataya, at hindi lang ’yon, ibabahagi ko rin ang ebanghelyo at magpapatotoo sa kabila ng lahat! Siguradong magpapatuloy ako pasulong sa pamamagitan ng pag-asa sa Diyos.” Salamat sa Diyos!

Talababa:

a. Magbago ng isip: isang Chinese idiom na ang ibig sabihin ay “tumalikod sa masasamang gawi.”


60. Walang Ranggo o Pagtatangi sa mga Tungkulin

Ni Li Min, Tsina

Noong Pebrero ng 2019, tinanggal ako sa tungkulin ko bilang lider dahil naghangad ako ng reputasyon at katayuan sa halip na gumawa ng tunay na gawain. Noong araw matapos ang pagkatanggal ko, ang asawa ng sister mula sa pamilyang nagpapatuloy sa akin sa bahay ay nasugatan sa isang aksidente, at kailangang umuwi ng sister na ito para alagaan ang asawa niya. Isinaayos ng superbisor na pansamantala kong akuin ang kanyang tungkuling pagpapatira sa bahay. Naisip ko sa sarili ko, “Kung malalaman ng mga kapatid na matapos akong tanggalin, ay gumagawa na lang ako ng mga tungkuling pagpapatira sa bahay, nagluluto, nag-aasikaso ng mga lakad, at naghahatid ng mga mensahe, ano ang iisipin nila tungkol sa akin? Siguradong hahamakin nila ako. Paano ba ako makaliligtas sa kahihiyan?” Pero nang maisip ko na pansamantala lang naman ang tungkuling ito, sinang-ayunan ko na gawin muna ito. Gayunpaman, nang walang makitang taong nababagay na pumalit sa akin matapos ang ilang linggo, nakipagbahaginan sa akin ang superbisor at hiniling na ipagpatuloy ko ang pagsasagawa ng mga tungkuling pagpapatira sa bahay. Nang marinig ko ito, nabagabag ang puso ko, habang iniisip, “Bakit isinasaayos nang ganito ang mga bagay-bagay? Kung malalaman ng mga kapatid na nakakakilala sa akin na pangmatagalan na akong gagawa ng mga tungkuling pagpapatira sa bahay, tiyak na hahamakin nila ako. Hindi kaya nila sabihin na hindi ako isang taong naghahangad ng katotohanan, at na wala akong kaya maliban sa manual na trabaho at mga tungkuling pagpapatira sa bahay? Paano ako makakaligtas sa kahihiyan? Bukod doon, bago ako natanggal, nakipagtulungan ako sa ilang kapatid para gawin ang mga tungkulin namin. At ngayon, heto ako, nagluluto lang. Napakalaking pagkakaiba! Sobrang nakakahiya!” Sa pag-iisip nito, hindi ko na gustong gumawa ng mga tungkuling pagpapatira sa bahay. Nakita ng superbisor na nasa masamang kalagayan ako at ibinahagi niya ang sarili niyang karanasan sa pagkakatanggal. Napagtanto kong bawat tungkulin ay mula sa kataas-taasang kapangyarihan at mga pagsasaayos ng Diyos, kaya nagpasakop ako. Pero noong gabing iyon, hindi ako mapakali sa kama, hindi makatulog. Naisip ko sa sarili ko, “Mula nang matagpuan ko ang Diyos, karamihan sa mga tungkulin ko ay bilang isang lider o manggagawa. Hindi ko kailanman inakala na hahantong ako sa paggawa lang ng maliliit na gawain at pagluluto. Ano ang iisipin sa akin ng mga kapatid na nakakakilala sa akin kung malaman nila? Magiging lubos na nakakahiya iyon!” Nakita ko ang mga kapatid na magkakasamang nagtatalakay ng gawain, at naalala kong noong lider pa ako, gumagawa ako dati kasama nila sa mga ganoong talakayan. Pero ngayon, nandito ako, ginugugol ang mga araw ko sa paghuhugas ng mga pinggan, pagluluto, at maging paglilinis. Napakalaking pagkakaiba! Nabuhay ako sa isang maling kalagayan, at habang mas lalo ko iyong iniisip, mas lalo iyong nagiging masakit. Pagkatapos, tuwing ginagawa ko ang maruruming trabahong ito, natatakot ako na hahamakin ako ng mga kapatid, kaya minamadali ko iyong gawin kapag wala sila. Pakiramdam ko ay nakakahiya ang paggawa ng ganitong maruming gawain. Napuno ang puso ko ng bigat at pagdurusa, at dumaloy ang mga luha sa mukha ko nang hindi ko namamalayan.

Isang araw, hiniling sa akin ng superbisor na ilabas ko ang basura kapag lumabas ako. Nang marinig ko ito, nakaramdam ako ng labis na paglaban, iniisip ko, “Ano ang akala ninyo sa akin? Dati tayong nagtutulungan nang magkasama, pero ngayon inuutus-utusan ninyo ako nang ganito.” Habang mas lalo ko iyong iniisip, mas lumala ang pakiramdam ko. Masamang-masama ang loob ko. Lumapit ako sa Diyos at nanalangin, hiniling sa Diyos na bigyang-liwanag at gabayan Niya ako upang makilala ang sarili ko at maunawaan ang Kanyang mga layunin. Kalaunan, nabasa ko ang mga salitang ito ng Diyos: “Ano ang saloobin na dapat mayroon ka sa iyong tungkulin, na matatawag na tama at naaayon sa mga layunin ng Diyos? Una, hindi mo puwedeng suriing mabuti kung sino ang nagsaayos nito, kung ano ang antas ng pamumuno ng nagtalaga nito—dapat mo itong tanggapin mula sa Diyos. Hindi mo ito maaaring suriin, dapat mong tanggapin ito mula sa Diyos. Ito ay isang kondisyon. Bukod pa riyan, anuman ang tungkulin mo, huwag mong diskriminahin kung ano ang mataas at mababa. Ipagpalagay na sinasabi mong, ‘Bagama’t ang gampaning ito ay isang atas mula sa Diyos at ang gawain ng sambahayan ng Diyos, kung gagawin ko ito, baka maging mababa ang tingin ng mga tao sa akin. Ang iba ay may gawain na tinutulutan silang mamukod-tangi. Ibinigay sa akin ang gampaning ito, na hindi ako hinahayaang mamukod-tangi kundi pinapagugol ako ng sarili ko nang hindi nakikita, hindi ito patas! Hindi ko gagawin ang tungkuling ito. Ang tungkulin ko ay dapat magbibigay-daan sa akin na mamukod-tangi sa iba at tinutulutan akong magkapangalan—at kahit na hindi ako magkapangalan o mamukod-tangi, dapat pa rin akong makinabang dito at maging pisikal na maginhawa.’ Ito ba ay katanggap-tanggap na saloobin? Ang pagiging maselan ay hindi pagtanggap sa mga bagay mula sa Diyos; ito ay pagpili ayon sa iyong mga sariling kagustuhan. Hindi ito pagtanggap ng iyong tungkulin; ito ay pagtanggi sa iyong tungkulin, isang pagpapamalas ng iyong paghihimagsik laban sa Diyos. Ang ganoong pagkamaselan ay nahahaluan ng mga pansarili mong kagustuhan at pagnanais. Kapag isinasaalang-alang mo ang iyong sariling pakinabang, ang iyong reputasyon, at iba pa, ang saloobin mo sa iyong tungkulin ay hindi mapagpasakop. Anong saloobin ang dapat mayroon ka sa iyong tungkulin? Una, hindi mo ito dapat suriin, sinusubukang tukuyin kung sino ang nagtalaga nito sa iyo; sa halip, dapat mo itong tanggapin mula sa Diyos, bilang isang tungkuling ipinagkatiwala sa iyo ng Diyos, at dapat mong sundin ang mga pamamatnugot at pagsasaayos ng Diyos, at tanggapin ang iyong tungkulin mula sa Diyos. Ikalawa, huwag mong diskriminahin kung ano ang mataas at mababa, at huwag mong abalahin ang sarili mo tungkol sa kalikasan nito, kung tinutulutan ka man nitong mamukod-tangi o hindi, kung ito man ay ginagawa sa harap ng publiko o nang hindi nakikita. Huwag mong isaalang-alang ang mga bagay na ito. Mayroon pang ibang saloobin: pagpapasakop at aktibong pakikipagtulungan” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). “Hindi madali ang magawang magtiis ng paghihirap sa pagganap sa tungkulin. Hindi rin madaling gampanan nang mahusay ang isang partikular na uri ng gawain. Tiyak na gumagawa ang katotohanan sa mga salita ng Diyos sa kalooban ng mga tao na kayang gawin ang mga bagay na ito. Hindi nito ibig sabihin na ipinanganak silang walang takot sa paghihirap at pagod. Saan ba makakakita ng ganoong tao? May ilang motibasyon ang lahat ng taong ito, at mayroon silang ilang katotohanan sa mga salita ng Diyos bilang kanilang pundasyon. Kapag ginagampanan nila ang kanilang mga tungkulin, nagbabago ang kanilang mga pananaw at paninindigan—mas nagiging madali ang pagganap nila sa kanilang mga tungkulin at nagsisimula nang mawalan ng kabuluhan para sa kanila ang pagtitiis ng ilang paghihirap at pagod ng katawan. Ang mga hindi nakauunawa sa katotohanan at hindi pa nagbabago ang mga pananaw sa mga bagay-bagay ay nabubuhay ayon sa mga ideya, kuru-kuro, makasariling naisin, at personal na kagustuhan ng tao, kaya nag-aalangan sila at ayaw gampanan ang kanilang mga tungkulin. Halimbawa, pagdating sa paggawa ng marumi at nakapapagod na gawain, sinasabi ng ilang tao, ‘Susunod ako sa mga pagsasaayos ng sambahayan ng Diyos. Anumang tungkulin ang isaayos ng iglesia para sa akin, gagampanan ko ito, marumi man o nakapapagod ito, kahanga-hanga man o karaniwan. Wala akong hinihingi, at tatanggapin ko ito bilang aking tungkulin. Ito ang atas na ipinagkatiwala sa akin ng Diyos, at ang kaunting dumi at pagod ay mga paghihirap na dapat kong tiisin.’ Bunga nito, kapag gumagawa sila, hindi man lamang nila nararamdaman na nagtitiis sila ng anumang paghihirap. Habang marumi at nakapapagod ito para sa iba, madali ito para sa kanila, dahil panatag at hindi nagagambala ang kanilang puso. Ginagawa nila ito para sa Diyos, kaya hindi nila nararamdaman na mahirap ito. Itinuturing ng ilang tao na insulto sa kanilang katayuan at karakter ang gawaing marumi, nakapapagod, o karaniwan. Tinitingnan nila ito bilang kawalang-respeto sa kanila, pang-aapi sa kanila, o panlilibak sa kanila ng ibang tao. Bunga nito, kahit pa maharap sa parehong mga gawain at dami ng trabaho, mabigat ito para sa kanila. Anuman ang gawin nila, may dala silang sama ng loob sa kanilang puso, at pakiramdam nila ay hindi nangyayari ang mga bagay sa paraang gusto nila o na hindi kasiya-siya ang mga ito. Sa kalooban nila, puno sila ng pagkanegatibo at paglaban. Bakit sila negatibo at lumalaban? Ano ang ugat nito? Kadalasan, ito ay dahil hindi sila nagkakasuweldo sa pagganap sa kanilang mga tungkulin; para itong pagtatrabaho nang walang bayad. Kung may mga gantimpala sana, maaaring maging katanggap-tanggap ito sa kanila, pero hindi nila alam kung makakakuha sila ng mga ito o hindi. Samakatuwid, pakiramdam ng mga tao ay hindi sulit ang pagganap sa mga tungkulin, na itinutumbas nila ito sa pagtatrabaho para sa wala, kaya madalas silang nagiging negatibo at lumalaban pagdating sa pagganap sa mga tungkulin. Hindi ba’t ito ang sitwasyon? Sa totoo lang, ayaw ng mga taong ito na gumanap ng mga tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Isinisiwalat ng Diyos na kapag nakakatanggap ng ilang tungkulin ang ilang tao, hindi nila iyon matanggap mula sa Diyos at sa halip ay pinipili ang kanilang mga tungkulin batay sa sarili nilang mga kagustuhan. Tinatanggap nila ang mga tungkuling nagpapahintulot na mapansin sila, pero nilalabanan at tinatanggihan ang hindi nagdadala sa kanila ng pagkilala. Wala silang ugali ng pagpapasakop sa kanilang mga tungkulin. Ang isiniwalat ng Diyos ay ang mismong kalagayan ko. Naniwala akong ang pagiging isang lider ay may kaakibat na karapatang magsalita, at saan man ako magpunta, ako ay titingalain ng aking mga kapatid, kaya payag akong makipagtulungan sa tungkuling iyon. Gayumpaman, pakiramdam ko ang tungkuling pagpapatira sa bahay ang pinakamababa, at binubuo lang iyon ng manual na trabaho, kaya hindi ko magawang magpasakop dito. Pakiramdam ko ay ipinahiya ako ng tungkuling ito, at na naagrabyado ako. Nang hilingin sa akin ng superbisor na linisin ko ang bakuran at ilabas ang basura, nahirapan akong tanggapin iyon. Pakiramdam ko ay nilalapastangan niya ako sa pamamagitan ng pag-uutos sa akin, at ikinagalit ko iyon. Ginamit ko ang mga antas ng katayuan bilang sukatan kung may dignidad ba ang isang tao. Inakala kong ang paggawa ng tungkulin ng isang lider ay parang pagiging isang amo o tagapamahala ng isang kompanya, at may kaakibat iyong katayuan at posisyon, at hinahangaan ang mga taong ito saan man sila magpunta, at kinainggitan ko ang mga ganitong tao. Nang marinig ko ang tungkol sa mga tungkuling pagpapatira sa bahay, pakiramdam ko iyon ay paggawa lang ng mga gawaing-bahay at pagluluto, katulad ng mababang-uri ng trabaho, at pakiramdam ko ang mga taong gumagawa ng ganitong tungkulin ay mabababa at hinahamak saan man sila magpunta. Para sa akin, nakakahiya ang tungkuling ito. Nananampalataya ako sa Diyos sa loob ng napakaraming taon, pero may mga pananaw pa rin ako na kagaya ng sa mga walang pananampalataya. Talagang katawa-tawa ang mga pananaw kong ito! Sa sambahayan ng Diyos, pantay-pantay ang lahat sa kanilang mga tungkulin. Walang pagkakaiba sa mga tungkulin pagdating sa taas o baba, marangal o mababang-uri, malaki o maliit. Tungkulin man iyan ng pamumuno o pagpapatira sa bahay, nagmumula sa Diyos ang lahat ng iyon. Nagsisilbi lang ang mga ito ng iba’t ibang tungkulin, at bilang mga nilikha, dapat natin iyong tanggapin at magpasakop doon. Pero sa mga tungkulin ko, ang isinaalang-alang ko lang ay ang sarili kong mga interes at pagpapahalaga sa sarili. Hindi ko trinato ang mga tungkulin ko bilang isang atas ng Diyos. Dahil hindi ako mapapansin sa tungkuling pagpapatuloy sa bahay, nilabanan ko iyon. Wala akong pagpapahalaga sa responsabilidad patungkol sa mga tungkulin ko at ginawa ko lang ang mga bagay-bagay nang pabasta-basta. Nakita kong talagang makasarili ako at kasuklam-suklam, at na wala akong konsiyensiya o katwiran!

Kalaunan, nagbasa pa ako ng mga salita ng Diyos: “Isinilang sa gayong napakaruming lupain, labis nang naimpeksiyon ng lipunan ang tao, naimpluwensiyahan na siya ng mga etikang piyudal, at naturuan na siya sa ‘mga institusyon ng mas mataas na pag-aaral.’ Ang kaisipang paurong, tiwaling moralidad, masamang pananaw sa buhay, kasuklam-suklam na pilosopiya sa mga makamundong pakikitungo, lubos na hungkag na pag-iral, at napakabuktot na uri ng pamumuhay at mga kaugalian—lubhang nanghimasok na sa puso ng tao ang lahat ng mga bagay na ito, at lubhang nagpahina at sumalakay sa kanyang konsensiya. Bilang resulta, mas lalong lumayo ang tao mula sa Diyos, at mas lalong naging tutol sa Kanya. Lalong nagiging mas mabangis ang disposisyon ng tao sa bawat araw, at wala ni isang tao ang magkukusang isuko ang anumang bagay para sa Diyos, wala ni isang tao ang magkukusang magpasakop sa Diyos, ni, higit pa rito, isang taong magkukusang hanapin ang pagpapakita ng Diyos. Sa halip, sa ilalim ng kapangyarihan ni Satanas, walang ginawa ang tao kundi maghangad ng kalayawan, ibinibigay ang sarili sa katiwalian ng laman sa lupain ng putik. Marinig man nila ang katotohanan, hindi nag-iisip ang mga nananahan sa kadiliman na isagawa ito, ni nakahandang hanapin ang Diyos kahit na nasaksihan na nila ang Kanyang pagpapakita. Paano magkakaroon ng pagkakataon sa kaligtasan ang isang sangkatauhang napakasama? Paano mabubuhay sa liwanag ang isang sangkatauhang labis nang namumulok?” (Ang Salita, Vol. I. Ang Pagpapakita at Gawain ng Diyos. Ang Hindi Pagbabago ng Disposisyon ay Pakikipag-alitan sa Diyos). Isiniwalat ng mga salita ng Diyos ang ugat kung bakit hindi ako makapagpasakop sa Kanya. Mula sa murang edad, naimpluwensyahan ako ng mga satanikong lason gaya ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito” at “Nagsusumikap ang tao na umangat; dumadaloy ang tubig pababa” at ang mga iyon ang naging pamantayan sa aking mga kilos at asal. Naniwala akong dapat mabuhay ang mga tao para sa kanilang pagpapahalaga sa sarili, at ang tingalain saan man sila magpunta ay ang paraan para mabuhay ang tao nang may dignidad. Gusto ko ring gumawa ng gawaing pahihintulutan akong mapansin at mahangaan ng iba, at inakala kong ganito ang paraan para mabuhay nang may dignidad at halaga. Pero sa akin, ang paggawa ng marumi o hindi kinikilalang gawain ay nakabababa at nakapangliliit, kaya ayaw ko iyong tanggapin. Bago ko nahanap ang Diyos, nabuhay ako sa mga pananaw na ito, laging gustong mabuhay nang mas mabuti kaysa iba. Hinamak ko ang mga magsasaka at manggagawa na kumikita sa pamamagitan ng mahirap na trabaho, at pakiramdam ko ang pagpapatakbo ng isang negosyo ng damit ay mas kagalang-galang kaysa sa pisikal na trabaho, at pahihintulutan ako nito na maging kumpiyansa sa harap ng iba, at babaguhin din ang tingin sa akin ng mga kaibigan at kamag-anak ko. Matapos mahanap ang Diyos, nabuhay pa rin ako sa mga satanikong lason na ito habang ginagawa ang mga tungkulin ko sa iglesia. Natugunan ng tungkulin ng pamumuno ang aking banidad at pagpapahalaga sa sarili at pinahintulutan akong hangaan ng aking mga kapatid, at pinasaya ako niyon. Handa pa nga akong magtiis ng ilang paghihirap at kapaguran para roon. Pero matapos gawin ang tungkulin ng pamumuno, patuloy akong naghanap ng paghanga mula sa iba, palaging sinusubukang protektahan ang aking pagpapahalaga sa sarili at katayuan. Hindi ako gumawa ng anumang tunay na gawain, kaya tinanggal ako. Nang binigyan ako uli ng isang tungkulin, hindi ko alam kung paano iyon pahalagahan. Hindi ko lang hindi pinagnilayan ang mga dahilan ng pagkabigo ko, patuloy ko pang inisip ang tungkol sa aking pagpapahalaga sa sarili at katayuan. Inisip kong nakakahiya ang paggawa ng mga tungkuling pagpapatuloy sa bahay, at kahit nang atubili ko iyong tinanggap, ginawa ko iyon sa isang lumalaban at pabasta-bastang paraan. Wala akong konsiyensiya o katwiran. Inuna ko sa lahat ang aking pagpapahalaga sa sarili at katayuan, at kahit alam kong walang ibang makagagawa ng mga tungkuling pagpapatuloy sa bahay, gusto ko pa ring tanggihan at pabayaan ang mga ito. Hindi ko talaga isinaalang-alang ang mga interes ng iglesia, ni hindi ko inisip ang tungkol sa aking mga tungkulin at responsabilidad. Lubos akong makasarili! Kung hindi ako magsisisi, kamumuhian at ititiwalag ako ng Diyos. Napagtanto ko ang mga nakasasamang kahihinatnan ng paghahangad sa pagpapahalaga sa sarili at katayuan, ninais kong magsisi sa Diyos, para bitiwan ang aking pagpapahalaga sa sarili at katayuan, at magpasakop sa kataas-taasang kapangyarihan at mga pagsasaayos ng Diyos sa pamamagitan ng paggawa nang maayos ng mga tungkuling ito ng pagpapatuloy sa bahay.

Pagkatapos niyon, hindi na ako nakaramdam ng paglaban kapag gumagawa ng mga tungkuling pagpapatuloy sa bahay. Minsan, nagawa ko pang magtapat at makipagbahaginan sa mga kapatid, at ramdam kong naging mas malaya at napalayaa ako. Nakita kong hindi ako minaliit ng mga kapatid sa paggawa ko ng mga tungkuling pagpapatuloy sa bahay, at talagang napagtanto ko na sa sambahayan ng Diyos, walang pagkakaiba ang matataas o mabababang tungkulin. Ang mga ginagawa ang naiiba lamang. Kalaunan, nagbasa pa ako ng mga salita ng Diyos: “Sa sambahayan ng Diyos, sa tuwing may isinasaayos na gawin mo, mahirap man ito o nakapapagod na gawain, at gusto mo man ito o hindi, tungkulin mo ito. Kung maituturing mo itong isang atas at responsabilidad na ibinigay sa iyo ng Diyos, sa gayon ay may kabuluhan ka sa Kanyang gawain ng pagliligtas sa tao. At kung ang ginagawa mo at ang tungkuling ginagampanan mo ay may kabuluhan sa gawain ng Diyos ng pagliligtas ng tao, at kaya mong taimtim at taos-pusong tanggapin ang atas na ibinigay ng Diyos sa iyo, paano ka Niya ituturing? Ituturing ka Niya bilang isang miyembro ng Kanyang pamilya. Isa ba iyong pagpapala o isang sumpa? (Isang pagpapala.) Isa itong malaking pagpapala” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). “Ano ang gampanin ninyo bilang mga nilikha? May kaugnayan ito sa pagsasagawa at sa tungkulin ng isang tao. Isa kang nilikha, at kung binigyan ka ng Diyos ng kaloob sa pag-awit, at isinasaayos ng sambahayan ng Diyos na umawit ka, kailangan mong umawit nang maayos. Kung may talento ka ng pangangaral ng ebanghelyo, at isinasaayos ng sambahayan ng Diyos na ipangaral mo ang ebanghelyo, kung gayon, dapat mo itong gawin nang mahusay Kapag inihahalal ka ng mga hinirang ng Diyos bilang isang lider, dapat mong tanggapin ang atas ng pamumuno, at pangunahan ang mga hinirang ng Diyos sa pagkain at pag-inom ng mga salita ng Diyos, sa pagbabahagi tungkol sa katotohanan, at sa pagpasok sa realidad. Kapag ginawa mo ito, magagampanan mo nang mabuti ang iyong tungkulin. Lubhang mahalaga at makahulugan ang atas na ibinibigay ng Diyos sa tao! Kaya, paano mo ba dapat tanggapin ang atas na ito at tuparin ang iyong gampanin? Ito ang isa sa pinakamalalaking isyu na kinakaharap mo, at dapat kang magpasya. Maaaring sabihin na isa itong napakahalagang sandali na magpapasya kung makakamit mo ba ang katotohanan at mapeperpekto ka ba ng Diyos o hindi” (Ang Salita, Vol. III. Ang mga Diskurso ni Cristo ng mga Huling Araw. Sa Pag-unawa Lamang sa Katotohanan Malalaman ng Isang Tao ang mga Gawa ng Diyos). Mula sa mga salita ng Diyos, nahanap ko ang isang landas ng pagsasagawa, at naunawaan ko ang posisyong dapat akuin ng mga nilikha sa harap ng Diyos, kasama ng tamang katwiran na dapat nating taglayin. Anumang tungkulin ang isinasaayos ng iglesia, tungkulin man iyan ng pagpapatuloy sa bahay o anumang ibang tungkulin, dapat tayong magpasakop sa Diyos nang walang pasubali. Ito ang tamang katwiran na dapat nating taglayin. Gaano man kalaki ang tungkulin, kung kaya nating magpasakop at tratuhin iyon bilang isang responsabilidad na ibinigay ng Diyos, umasa sa Diyos at gawin ang ating makakaya para makipagtulungan, magkakamit tayo ng mga pakinabang. Halimbawa, maaaring mas hindi kita ang mga tungkuling ginagawa ng ilang kapatid, pero hindi sila naghahangad na mapansin. Nakatuon sila sa paghahanap sa katotohanan at paggawa ng kanilang mga tungkulin ayon sa mga prinsipyo, at mayroon pa rin silang pag-usad. Kung hindi hinahangad ng isang tao ang katotohanan o hindi nagpapasakop habang ginagawa ang kanyang tungkulin, kung gayon ay gaano man mistulong kahanga-hanga ang tungkulin niya, kung hindi siya nagkakamit ng katotohanan o nakakaranas ng pagbabago sa kanyang disposisyon, tumututol pa rin siya sa Diyos, at ititiwalag sila ng Diyos sa huli. Bawat tungkulin sa sambahayan ng Diyos ay mahalaga at hindi maaaring mawala. Kagaya kung paanong ang isang makina ay hindi gagana kung mawala ang kahit isang turnilyo. Parang hindi makabuluhan ang mga tungkuling pagpapatuloy sa bahay, pero kung walang sinumang gagawa niyon, hindi magkakaroon ang mga kapatid ng tahimik na kapaligiran kung saan sila magtitipon at gagawa ng kanilang mga tungkulin. Sa pagkatanto nito, sinimulan kong pahalagahan mula sa kaibuturan ng aking puso ang tungkulin kong pagpapatuloy sa bahay, at naging handa akong makipagtulungan nang maayos.

Simula noon, tuwing mayrooon akong mga maling layunin sa aking tungkulin, sadya akong nananalangin sa Diyos para maghimagsik laban sa sarili ko. Matapos makumpleto ang tungkulin ko bawat araw, nananahimik ako, nagbabasa ng mga salita ng Diyos, at nagsusulat ng mga talang debosyonal. Mas may oras akong maging mas malapit sa Diyos. Unti-unti, bumuti ang kalagayan ko, at naramdaman ko na talagang maganda ang tungkuling ito. Totoong naranasan ko ang maiingat na layunin ng Diyos, dahil anumang mga pamamatnugot at pagsasaayos na ginagawa ng Diyos ay sadyang para linisin at baguhin tayo. Hindi nagpapakita ng pagkiling ang Diyos, at anumang tungkulin ang ginagawa ng isang tao, basta tinatanggap niya iyon mula sa Diyos at handa siyang magpasakop at hangarin ang katotohanan, magkakaroon siya ng mga pakinabang.

Sa pagninilay sa karanasang ito, tahimik kong pinasalamatan ang Diyos sa puso ko. Isinaayos ng Diyos ang kapaligirang ito para gumawa ako ng mga tungkuling pagpapatuloy sa bahay, pinungos ako dahil sa paghahangad ko ng pagpapahalaga sa sarili at katayuan, at itinama ang aking mga nakalilinlang na pananaw ukol sa kung paano harapin ang tungkulin ko. Isa itong bagay na kailangan ng buhay ko, at ito ay ang pagmamahal ng Diyos. Naunawaan ko rin na hindi hinahanay ang mga tungkulin pagdating sa kahalagahan o saysay, at anumang uri ng tungkulin ang ginagawa natin, iyon ang mga tungkulin na dapat isagawa ng mga nilikha. Hindi natin dapat gawin ang ating mga tungkulin batay sa personal nating mga kagustuhan, at hindi tayo dapat maging mapili. Dapat tayong magpasakop sa kataas-taasang kapangyarihan at mga pagsasaayos ng Diyos, dahil ito ang kahulugan ng pagkakaroon ng pagkatao at katwiran. Ang pang-unawa at pagbabagong nakamit ko rito ay dumating bilang resulta ng paggabay ng mga salita ng Diyos.


61. Hindi Ako Dapat Magpakita ng Pagkiling Sa Aking Ina

Ni Xinyi, Tsina

Noong 2012, naging responsable ako sa gawain ng ilang iglesia. Nalaman ko na, sa panahon ng mga halalan sa iglesia, nailihis ng masamang tao na si Li Fang ang aking ina at inatake niya at minaliit ang bagong halal na lider ng iglesia, sinabing wala itong abilidad sa gawain, hindi nito nauunawaan ang katotohanan at hindi karapat-dapat na maging isang lider, at ginawa ng aking ina ang lahat upang itaas at purihin si Li Fang bilang isang taong may katotohanang realidad, na kayang talikuran ang mga bagay-bagay at magsumikap, magdanas ng hirap at magbayad ng halaga, at sa huli binoto niya ang masamang tao na si Li Fang upang maging lider. Inatake rin at hinusgahan ng aking ina ang diyakono ng pagdidilig bilang isang tao na walang taglay na gawain ng Banal na Espiritu at hindi kayang gumawa ng tunay na gawain at dapat na magbitiw sa posisyon nito, na naging dahilan upang mamuhay ito nang negatibo at maapektuhan ang gawain ng pagdidilig. Hindi nagnilay ang nanay ko sa kanyang masasamang gawa, at nang gustong patalsikin ng iglesia si Li Fang, ginawa niya ang lahat ng kanyang makakaya upang protektahan si Li Fang, naghahangad ng katarungan para rito, at inudyukan at iniligaw pa niya ang mga kapatid upang pumanig kay Li Fang. Sinabi rin niya, “Gaano man karaming halalan ang isagawa natin, si Li Fang pa rin ang iboboto ko bilang lider.” Labis niyang ginulo ang mga bagay kaya hindi makapagpatuloy nang normal ang halalan at ito ang naging dahilan upang lubos na maapektuhan ang gawain ng iglesia. Kalaunan, hinimay at isiniwalat ng isang lider ang masasamang gawa ng aking ina ngunit hindi niya talaga kinilala o pinagsisihan ang kanyang masasamang gawa. Alinsunod sa kanyang pag-uugali, kinailangang paalisin ang nanay ko. Nang malaman ko na paaalisin siya, labis akong nabagabag. Pagkatapos akong manampalataya sa Diyos, ang aking ina ay inusig at labis siyang nagdusa. Siya ang pinakamalapit sa akin at labis siyang naghirap upang palakihin ako, kaya kahit papaano ay nakisimpatiya ako sa kanya at ayaw kong harapin ang katotohanan ng pag-alis niya. Nagdasal ako sa Diyos at naghanap sa Kanya nang maraming beses, at sa ilalim ng kaliwanagan at patnubay ng mga salita ng Diyos, nagkaroon ako ng kaunting pagkilatis sa tunay niyang diwa bilang isang masamang tao at inilagda ko ang aking pangalan, sumasang-ayon sa pagpapaalis sa kanya sa iglesia.

Noong Mayo 2018, naging tagapamahala ako ng gawain ng pagpapaalis ng iglesia. Nakita ko sa mga pagsasaayos ng gawain na inilabas ng sambahayan ng Diyos na ang mga taong nagpapakita ng tunay na pagsisisi matapos mapaalis ay maaaring isaalang-alang upang muling sumapi sa iglesia. Naisip ko kung paanong sa mga nakaraang taon ay paminsan-minsang binabanggit ng aking ina ang pagpapaalis sa kanya sa iglesia, sinabi niya na ang kanyang kalikasan ay masyadong mayabang, na matigas ang kanyang ulo, at ang pagpapaalis sa kanya ay nagpapakita ng matuwid na disposisyon ng Diyos. Isang beses, tinanong ko siya kung ano ang pagkaunawa niya sa masasamang gawa niya noon. Sinabi niya na ito ay pangunahing dulot ng kawalan ng pagkilatis at kanyang pagkakalihis. Inakala niya na matagal nang nananampalataya si Li Fang sa Diyos at kaya nitong talikuran ang mga bagay, magsumikap, at magdanas ng hirap, na nilikha ito para sa posisyon ng lider, kaya naniwala ang aking ina na tama ang kanyang pananaw at hindi siya nakinig sa anumang pagsaway. Ngunit kapag pinag-uusapan ang mga detalye ng kanyang masasamang gawa, nagdadahilan pa rin siya at nangangatwiran para sa sarili niya at nagpahayag ng kanyang pagiging inosente na para bang makatwirang rason ito para sa kanyang ginawa. Kaya magkasama kong inilatag ang mga isyu niya at ang pag-uugali ni Li Fang at nakipagbahaginan ako sa kanya tungkol sa kalikasan at kahihinatnan ng mga kaguluhang dulot sa gawain ng pagpoprotekta sa masasamang tao, at ginabayan ko siya upang magnilay at maunawaan ang kanyang sarili. Tumango ang aking ina at sumang-ayon at sinabi niyang naging kampon at tagapagsalita siya ni Satanas, na naging masamang tao siya. Labis akong natuwa na makita ito. Hindi ganap na tinatanggihan ng aking ina ang katotohanan, at mayroon siyang kaunting pagkaunawa. Naisip ko rin, “Kumakain at umiinom siya ng mga salita ng Diyos sa loob ng maraming taon, ipinagpilitan niyang maghandog at magbigay sa kawanggawa, at mayroon siyang kaunting pagkilatis kay Li Fang. Pagkatapos siyang maalis, minsan habang nangangaral ng ebanghelyo, inaresto siya ng pulis ngunit hindi niya ipinagkanulo ang iglesia at hindi naging isang Hudas. At noong negatibo at mahina ako, siya ang nang-alo at naghikayat sa akin. Hindi ako makabalik ng bahay sa nakaraang mga taon dahil tinutugis ako ng pulisya, at tinulungan niya ako sa pamamagitan ng pag-aalaga sa anak ko at pagsusuporta sa paggawa ko ng aking tungkulin.” Sa pag-iisip ko sa mga bagay na ito, naisip ko kung nagpakita ba ng mga tanda ng pagsisisi ang aking ina. Lubos siyang nabagabag pagkatapos siyang mapaalis at umasang darating ang araw na muli siyang tatanggapin pabalik sa iglesia. Ngayon, ako na ang naatasang mamahala sa gawaing ito kaya kinakailangan kong gawin “lahat ng pagsusumikap” upang muling tanggapin ang aking ina sa iglesia. Pagkatapos, magagawa na niyang isabuhay ang buhay iglesia kasama ng mga kapatid, at kapag nalaman niya na ako pala ang dahilan kung bakit muli siyang natanggap, tiyak na labis siyang matutuwa.

Pagkatapos, sumulat ako ng mga liham sa mga pinamamahalaan kong iglesia, nakikiusap sa mga lider ng iglesia na imbestigahan kung may mga taong matapat na nagsisisi at puwedeng muling matanggap matapos silang mapaalis. Isang araw, pinadalhan ako ng mga lider ng iglesia ng apat na liham ng pagsisisi na isinulat ng masasamang tao na napatalsik at kabilang dito ang liham ng aking ina. Labis akong natuwa. Alam ko na ang tungkol sa tatlong iba pang tao. Wala silang ipinakitang mga tanda ng pagsisisi matapos silang mapatalsik. Sa paghahambing, mas mataas ang posibilidad na matanggap muli ang aking ina sa iglesia. Naisip ko na ayon sa mga prinsipyo ng iglesia sa muling pagtanggap ng mga tao, ang isang taong muling tatanggapin ay kailangang suriin ng karamihan sa mga kapatid, pati na rin ng mga lider at mga manggagawa. Hindi kailanman naging sapat na umasa lamang sa liham ng pagsisisi ng tao at sa pagsusuri ng mga lider ng iglesia. Agad akong sumulat ng mga liham sa mga lider ng iglesia, hinihiling sa kanila na magbigay ng pagsusuri tungkol sa aking ina mula sa mga taong nakakikilala sa kanya. Ngunit natakot ako na ang simpleng paghingi lamang sa kanila ng pagsusuri tungkol sa aking ina ay magdulot ng paratang ng pagkiling mula sa mga kapatid. Upang maiwasan ang paghihinala, hiniling ko sa mga lider na magbigay ng pagsusuri sa lahat ng apat na tao, at sinabi sa kanilang mas mainam kung mabibigay nila ito agad. Naisip ko rin na ang sarili kong pagsusuri ay magiging susi kaya sumulat ako ng detalyadong salaysay ng mga kilos ng aking ina na “nagpapakita ng pagsisisi” matapos siyang mapaalis ngunit sumulat lamang ako ng maikling pahayag tungkol sa mga dahilan kung bakit siya napaalis noon. Natatakot ako na kung magsusulat ako ng maraming detalye, makaaapekto ito sa muling pagtanggap sa kanya. Higit sa lahat, kailangan kong bigyang-diin ang medyo magandang pag-uugali niya pagkatapos siyang mapaalis, at sa ganitong paraan, mas malaki ang tsansang matanggap siyang muli sa iglesia. Pagkatapos, sumulat ako sa aking ina, ibinahagi at hinimay ko ang masasamang kilos niya noon, ginabayan ko siya upang maunawaan niya ang mga ugat na sanhi, at pinaalalahanan siyang samantalahin ang pagkakataong ito at agad na magsisi. Habang sumusulat ako sa kanya, nakaramdam ako ng pagkondena sa sarili: Sa lihim na pag-iisip ko nang labis sa muling pagtanggap sa aking ina sa iglesia hindi ba’t kumikilos ako ayon sa mga damdamin ko? Ngunit panandalian lamang ang mga kaisipang ito, at hindi ako naghangad ng katotohanan o nagnilay sa aking sarili. Habang hinihintay ko ang mga liham, natakot ako sa anumang pagkakamali na maaaring makaapekto sa muling pagtanggap sa aking ina, kaya sa tuwing lilipas ang ilang araw ay sumusulat ako sa mga lider ng iglesia, agad nagtatanong kung kumusta ang pangangalap nila ng mga pagsusuri.

Isang araw, sumulat ang nakatataas na lider ng liham na na nagpupungos sa akin, “Kamakailan lang itinuon ng mga lider ng iglesia ang kanilang gawain sa pangangalap ng mga materyales ng muling pagtanggap para sa ilang napatalsik na indibidwal at isinantabi nila ang lahat ng ibang gawain. Ang mga taong ito na hindi nagpakita ng mga tanda ng pagsisisi ay hindi ang mga taong tatanggapin muli ng iglesia ngunit hinihiling mo sa iglesia na mangalap ng mga pagsusuri tungkol sa kanila. Ginagambala at ginugulo mo ang gawain ng iglesia.” Nang mabasa ko ito, patuloy ko pa ring ipinagtanggol sa isip ko ang aking panig, “Nangangalap ng mga pagsusuri para sa mga taong hindi nagpakita ng mga tanda ng pagsisisi? Nagkamali ba ng pagkaunawa ang lider? Nagpakita ng mga tanda ng pagsisisi ang aking ina. Paano nasabi ng lider na wala sa mga taong ito ang nagpakita ng mga tanda ng pagsisisi at pungusan ako dahil sa panggagambala at panggugulo sa gawain ng iglesia?” Nakaramdam ako ng patuloy na pagtanggi at hindi ko talaga ito matanggap. Batid ko na mali ang aking kalagayan, kaya lumuhod ako at nagdasal sa Diyos, “O Diyos! Hindi ko matanggap ang pagpupungos na ito mula sa lider ngayon. Wala akong pagkilatis sa aking ina at hindi ko nauunawaan kung ano ang tunay na pagsisisi. Bigyang-liwanag at gabayan Mo ako upang maunawaan ang katotohanang ito.” Pagkatapos magdasal, nakaramdam ako ng kaunting kapanatagan. Pagkatapos, nagbasa ako ng dalawang sipi ng mga salita ng Diyos: “Ang ‘masamang gawi’ ay hindi tumutukoy sa isang dakot na masasamang gawa, kundi sa masamang bukal kung saan nagmumula ang pag-uugali ng mga tao. Ang ‘Ang paglayo sa masamang gawi ng isang tao’ ay nangangahulugan na hindi na nila kailanman muling gagawin ang mga gawaing ito. Sa madaling salita, hindi na sila kailanman muling kikilos sa masamang paraang ito; ang paraan, pinagmulan, motibo, intensyon at prinsipyo ng kanilang mga pagkilos ay nagbagong lahat; hindi na nila kailanman muling gagamitin ang mga pamamaraan at mga prinsipyong ito upang magdulot ng kasiyahan at kaligayahan sa kanilang mga puso. Ang ‘iniwan’ sa ‘iniwan ang karahasan sa mga kamay ng isang tao’ ay nangangahulugan na binitawan o isinantabi, upang ganap na makawala sa nakaraan at hindi na kailanman muling balikan. Nang iwanan ng mga taga-Ninive ang karahasan sa kanilang mga kamay, pinatunayan at kinatawan nito ang tunay nilang pagsisisi. Pinagmamasdan ng Diyos ang panlabas na anyo ng mga tao, gayundin ang kanilang mga puso. Nang mapansin ng Diyos ang tunay na pagsisisi sa puso ng mga taga-Ninive nang walang pag-aalinlangan, at napansin din na tinalikdan na nila ang kanilang masasamang gawi at iniwan ang karahasan sa kanilang mga kamay, binago Niya ang Kanyang puso” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). “Kahit gaano man kagalit ang Diyos sa mga taga-Ninive, sa sandaling nagpahayag sila ng pag-aayuno at nagsuot ng magaspang na damit at naupo sa mga abo, unti-unting lumambot ang Kanyang puso, at nagsimulang magbago ang Kanyang isip. Nang sabihin Niyang wawasakin Niya ang kanilang lungsod—ang panahon bago ang kanilang pangungumpisal at pagsisisi sa kanilang mga kasalanan—galit pa rin sa kanila ang Diyos. Sa sandaling nagsagawa sila ng serye ng mga gawain ng pagsisisi, unti-unting nagbago at napalitan ng awa at pagpaparaya ang galit ng Diyos sa mga taga-Ninive. Walang anumang magkasalungat sa magkaparehong paghahayag ng dalawang aspeto ng disposisyon ng Diyos sa magkaparehong pangyayari. Paano mauunawaan at malalaman ng isang tao ang ganitong kawalan ng pagkakasalungatan kung gayon? Ipinahayag ng Diyos ang magkabaligtad na bahaging ito ng mga diwa bago at pagkatapos magsisi ang mga taga-Ninive, nagtutulot sa mga tao na makita ang pagiging totoo at hindi nalalabag na diwa ng Diyos. Ginamit ng Diyos ang Kanyang saloobin upang sabihin sa mga tao ang mga sumusunod: Hindi sa hindi nagpaparaya ang Diyos sa mga tao, o hindi Niya nais na maawa sa kanila; sa halip, bihira silang tunay na magsisi sa Diyos, at bihirang tunay na talikdan ang kanilang masasamang gawi at iwanan ang karahasan sa kanilang mga kamay. Sa madaling sabi, kapag nagagalit ang Diyos sa tao, umaasa Siya na makakaya ng tao na magsisi nang tapat, at umaasa Siya na makikita ang tunay na pagsisisi ng tao, kung saan ay, patuloy Niyang bukas-palad na ipagkakaloob ang Kanyang awa at pagpaparaya sa tao. Ibig sabihin nito na ang masamang pag-uugali ng tao ang nagdudulot ng poot ng Diyos, samantalang ang awa at pagpaparaya ng Diyos ay ipagkakaloob sa mga nakikinig sa Diyos at tunay na nagsisisi sa harap Niya, sa mga makatatalikod sa kanilang masasamang gawi at maiiwan ang karahasan sa kanilang mga kamay. Ang saloobin ng Diyos ay napakalinaw na ipinahayag sa Kanyang pakikitungo sa mga taga-Ninive: Ang awa at pagpaparaya ng Diyos ay hindi lubhang mahirap na makamit at ang hinihingi Niya sa isang tao ay tunay na pagsisisi nito. Hangga’t ang mga tao ay tatalikod sa kanilang masasamang gawi at iiwan ang karahasan sa kanilang mga kamay, babaguhin ng Diyos ang Kanyang puso at ang Kanyang saloobin tungo sa kanila” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Habang nagninilay sa mga salita ng Diyos, naunawaan ko na napukaw ng mga taga-Nineve ang poot ng Diyos sa paggawa nila ng masasama, ngunit dahil nagawa nilang talikuran ang kanilang masasamang pamamaraan at ganap na binitawan ang kanilang masasamang gawi—hindi lamang nila ipinahayag ang kanilang pag-amin at pagsisisi, o binago ang kanilang panlabas na pag-uugali, kundi pinagnilayan rin nila at inunawa ang kanilang masasamang gawa, at nagbago ang layunin, pinagmulan at dahilan ng kanilang mga kilos—natamo nila ang tunay na pagsisisi, kaya nakamit nila ang habag at pagpaparaya ng Diyos. Ang masasamang taong iyon at ang mga anticristo, gayumpaman, ay nagpapakita lamang ng ilang muting asal sa panlabas pagkatapos mapatalsik, nangangaral ng ebanghelyo o gumagawa ng mabubuting bagay, umaasang makabawi sa nakaraan nilang mga pagkakasala. Bagama’t inaamin nilang nakagawa sila ng kasamaan sa pananalita, tungkol naman sa kung anong masasamang bagay ang partikular na ginawa nila, kung ano ang kanilang mga layunin, hangarin, at motibo sa paggawa ng mga bagay na iyon, at kung anong kalikasan ang kumontrol sa kanila, hindi nila lubos na nauunawaan o kinamumuhian ang gayong mga ugat ng problema, kaya hindi rin sila tunay na makapagsisisi. Kung may dumating na angkop na pagkakataon, patuloy silang gagawa ng masama at lalaban sa Diyos, at hindi makakamit ng mga taong tulad nila ang awa at pagpaparaya ng Diyos. Kung ihahambing sa asal ng aking ina, siya ay inalis ng iglesia dahil sa paggawa ng matinding kasamaan at sutil na pagtangging magsisi, na sumasalungat sa disposisyon ng Diyos. Ito ang pagiging matuwid ng Diyos. Ngunit kung tunay sana niyang naunawaan at pinagsisihan ang kanyang nakaraang masasamang kilos, pinagtuunan ang pagsasagawa ng katotohanan, at tiniyak na hindi na muling gagawin ang gayong masasamang bagay, marahil ay nagkaroon ng pag-asa na makamit niya ang awa at pagpaparaya ng Diyos. Gayumpaman, inamin lamang ng aking ina sa pananalita na inilihis siya ni Li Fang at na ginambala at ginulo niya ang buhay iglesia, at inamin na isa siyang masamang tao at kampon ni Satanas. Subalit wala siyang pagkaunawa kung paano siya nakipaglaban para sa isang masamang tao o para sa kanyang masasamang gawa na nakagambala at nakagulo siya sa halalan ng iglesia. Nang maisiwalat muli ang kanyang masasamang gawa, patuloy pa rin niyang pinakipagtalo ang kanyang sarili gamit ang mga dahilang may layunin at wala siyang pagkaunawa sa sarili niyang kalikasang diwa. Hindi ito maaaring tawagin na tunay na pagsisisi. Nang makita ko kung paano siya nabagabag pagkatapos siyang mapaalis, kung paano siya nagpatuloy sa kanyang pananalig at pagdalo sa mga pagtitipon, kung paano hindi siya naging isang Hudas nang siya ay maaresto, kung paano siya palaging nag-aalay ng mga handog at nagbibigay sa kawanggawa, at kung paano niya ako inalo at hinikayat noong nakaramdam ako ng pagkanegatibo at kahinaan, inisip kong nagpakita siya ng mga tanda ng pagsisisi at nais kong matanggap siya muli sa iglesia. Naisip ko ang mga salitang ito ng Diyos: “Nakabatay sa kanilang pag-uugali ang pamantayang ginagamit ng mga tao upang hatulan ang ibang mga tao; matuwid yaong ang asal ay mabuti, habang masama yaong ang asal ay karumal-dumal. Ang pamantayan ng Diyos sa paghatol sa mga tao ay batay sa kung nagpapasakop ba o hindi sa Kanya ang kanilang diwa; matuwid na tao ang nagpapasakop sa Diyos, samantalang ang hindi nagpapasakop ay kaaway at isang masamang tao, mabuti man o masama ang pag-uugali ng taong ito at kung tama man o mali ang kanyang pananalita” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Ang Diyos ang naghahatol kung ang isang tao ay mabuti o masama hindi nakabatay kung ang panlabas na asal nila ay mabuti o masama, kundi sa kanilang diwa, sa saloobin nila sa katotohanan, at kung ang mga layunin at motibasyon nila sa likod ng kanilang mga kilos ay upang maisagawa ang katotohanan at magpasakop sa Diyos. Kung ang diwa ng isang tao ay namumuhi sa katotohanan, kahit gaano pa kabuti ang kanyang panlabas na pag-uugali, isa pa rin siyang masamang tao na lumalaban sa Diyos. Nakita ko na humaharap ako sa mga taong walang prinsipyo. Akala ko ay tunay siyang nagsisi batay lamang sa pakakaroon niya ng ilang panlabas na mabubuting asal, ngunit hindi ko alam kung paano kilatisin ang diwa niya at hindi ko tiningnan ang saloobin niya sa katotohanan, at ang tanging nais ko ay matanggap siyang muli sa iglesia, na talagang walang prinsipyo. Napakawalang saysay ng mga pananaw ko sa mga bagay! Kalaunan, nagnilay ako sa aking sarili: Anong tiwaling disposisyon ang pumipigil at gumagapos sa akin upang kumilos nang ganito? Dala ang tanong na ito sa aking isipan, patuloy akong naghanap ng mga kasagutan sa mga salita ng Diyos.

Sa aking mga debosyonal, nabasa ko ang ilang mga salita ng Diyos: “Ano ang mga damdamin, sa diwa? Ang mga ito ay uri ng tiwaling disposisyon. Ang mga pagpapamalas ng mga damdamin ay mailalarawan gamit ang ilang salita: paboritismo, pagprotekta sa iba nang walang prinsipyo, pagpapanatili ng mga pisikal na relasyon, at pagkiling; ito ang mga damdamin. Ano ang mga posibleng kahihinatnan ng pagkakaroon ng mga tao ng mga damdamin at pamumuhay ayon sa mga ito? Bakit pinakakinasusuklaman ng Diyos ang mga damdamin ng mga tao? Ang ilan ay palaging napipigilan ng kanilang mga damdamin, hindi nila maisagawa ang katotohanan, at bagamat nais nilang magpasakop sa Diyos, hindi nila magawa, kaya pakiramdam nila ay pinahihirapan sila ng kanilang mga damdamin. Maraming tao ang nakakaunawa sa katotohanan ngunit hindi ito maisagawa; ito rin ay dahil napipigilan sila ng mga damdamin” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). “Hiniling sa iyo ng sambahayan ng Diyos na gawin ang gawain ng iglesia na pag-aalis, at may isang indibidwal na matagal nang pabasta-basta sa kanyang tungkulin, laging naghahanap ng mga pagkakataon para magpabaya. Ayon sa prinsipyo, dapat alisin ang taong ito, ngunit maganda ang relasyon mo sa kanya. Kaya anong uri ng mga kaisipan at layunin ang papasok sa isipan mo? Paano ka magsasagawa? (Kikilos ayon sa sarili kong mga kagustuhan.) At ano ang nagsasanhi ng mga kagustuhang ito? Dahil ang taong ito ay naging mabuti sa iyo o nakagawa ng mga bagay para sa iyo, maganda ang tingin mo sa kanya, kung kaya sa pagkakataong ito ay nais mo siyang protektahan, at ipagtanggol. Hindi ba’t ito ang epekto ng mga damdamin? Nagiging emosyonal ka sa kanya, kung kaya ginagamit mo ang pamamaraan na ‘Samantalang may mga patakaran ang mga nakatataas na awtoridad, may mga panlaban na hakbang naman ang mga lokalidad.’ Nandaraya ka. Sa isang banda, sinasabi mo sa kanya na, ‘Kailangan mo pang magsikap nang kaunti kapag gumagawa ka ng mga bagay-bagay. Huwag kang maging pabasta-basta, kailangan mong magdanas ng kaunting hirap; tungkulin natin ito.’ Sa kabilang banda, tumutugon ka sa Itaas at sinasabi mong, ‘Nagbago na siya, mas epektibo na siya ngayon kapag gumaganap siya sa kanyang tungkulin.’ Ngunit ang nasa isip mo talaga ay, ‘Ito ay dahil hinikayat ko siya. Kung hindi ko iyon ginawa, magiging katulad pa rin siya ng dati.’ Sa iyong isipan, lagi mong iniisip na, ‘Naging mabait siya sa akin, hindi siya puwedeng paalisin!’ Anong kalagayan ito kapag gayon ang mga bagay na nasa layunin mo? Pinipinsala nito ang gawain ng iglesia sa pamamagitan ng pagpoprotekta sa personal na emosyonal na mga relasyon. Naaayon ba ang ganitong pagkilos sa mga katotohanang prinsipyo? At mayroon bang pagpapasakop sa paggawa mo nito? (Wala.) Walang pagpapasakop; may paglaban sa puso mo. Sa mga bagay na nangyayari sa iyo at sa gawaing dapat mong gawin, ang mga sarili mong ideya ay nagtataglay ng mga subhetibong panghuhusga, at may mga emosyonal na aspektong nakahalo rito. Ginagawa mo ang mga bagay-bagay batay sa mga damdamin, subalit naniniwala ka pa rin na kumikilos ka nang walang kinikilingan, na binibigyan mo ang mga tao ng pagkakataong magsisi, at na tinutulungan mo sila nang may pagmamahal; kaya ginagawa mo ang nais mo, hindi ang sinasabi ng Diyos. Ang paggawa sa ganitong paraan ay nakababawas sa kalidad ng gawain, nakababawas sa pagiging epektibo nito, at nakapipinsala sa gawain ng iglesia—na pawang mga resulta ng pagkilos ayon sa mga damdamin. Kung hindi mo susuriin ang iyong sarili, matutukoy mo ba ang problema rito? Hindi kailanman. Maaaring alam mo na mali ang kumilos nang ganito, na kawalan ito ng pagpapasakop, ngunit pinag-iisipan mo ito at sinasabi mo sa sarili mo na, ‘Kailangan ko silang tulungan nang may pagmamahal, at pagkatapos silang matulungan at mas bumuti sila, hindi na sila kailangan pang paalisin. Hindi ba’t binibigyan ng Diyos ang mga tao ng pagkakataong magsisi? Mahal ng Diyos ang mga tao, kaya kailangan ko silang tulungan nang may pagmamahal, at kailangan kong gawin ang hinihingi ng Diyos.’ Matapos isipin ang mga bagay na ito, ginagawa mo ang mga bagay-bagay sa sarili mong paraan. Pagkatapos, gumagaan ang puso mo; nadarama mo na isinasagawa mo ang katotohanan. Sa prosesong ito, nagsagawa ka ba ayon sa katotohanan, o kumilos ka ayon sa sarili mong mga kagustuhan at layunin? Ang iyong mga kilos ay lubos na ayon sa sarili mong mga kagustuhan at layunin. Sa buong proseso, ginamit mo ang diumano’y kabaitan at pagmamahal mo, gayon din ang mga damdamin at mga pilosopiya para sa mga makamundong pakikitungo, para lang maging maayos ang lahat, at sinubukan mong umiwas sa pagpapasya. Tila tinulungan mo ang taong ito nang may pagmamahal, ngunit sa puso mo ay pinipigilan ka talaga ng damdamin—at, sa takot na matuklasan ng Itaas, sinikap mong magpalakas sa Itaas at sa tao na ito sa pamamagitan ng kompromiso, upang walang mapasama na loob at matapos ang gawain—na katulad ng pagsubok ng mga walang pananampalataya na umiwas sa pagpapasya. Sa katunayan, paano kinikilatis ng Diyos ang sitwasyong ito? Ikaklasipika ka Niya bilang isang taong hindi nagpapasakop sa katotohanan, na madalas na nagtataglay ng isang mapagsiyasat at mapanuring saloobin sa katotohanan at sa mga hinihingi ng Diyos. Anong papel ang ginagampanan ng iyong layunin kapag hinaharap mo ang katotohanan at ang mga hinihingi ng Diyos gamit ang pamamaraang ito, at kapag ginagampanan mo ang iyong mga tungkulin taglay ang saloobing ito? Nagsisilbi ito para protektahan ang mga sarili mong interes, ang sarili mong karangalan, at ang iyong mga relasyong interpersonal nang walang anumang pagsasaalang-alang sa mga hinihingi ng Diyos, ni hindi ito nagkakaroon ng anumang positibong epekto sa mga sarili mong tungkulin o sa gawain ng iglesia. Ganap na nabubuhay ang gayong tao sa mga pilosopiya para sa mga makamundong pakikitungo. Ang lahat ng sinasabi at ginagawa niya ay para pangalagaan ang sarili niyang karangalan, damdamin, at mga relasyong interpersonal, subalit wala siyang tunay na pagpapasakop sa katotohanan at sa Diyos, ni hindi niya tinatangkang ipahayag o aminin ang mga problemang ito. Wala siyang nararamdamang kahit katiting na paninisi sa sarili at nananatiling ganap na ignorante sa kalikasan ng mga problema. Kung ang mga tao ay walang may-takot-sa-Diyos na puso, at kung walang puwang ang Diyos sa puso nila, hindi nila kailanman makakayang kumilos nang naaayon sa prinsipyo anuman ang mga tungkuling ginagampanan nila o anuman ang mga problemang kinahaharap nila. Walang kakayahang pumasok sa katotohanang realidad ang mga taong nabubuhay sa kanilang mga layunin at makasariling pagnanais. Dahil dito, kung nahaharap sila sa isang problema, at hindi nila sinusuring mabuti ang kanilang mga layunin at hindi nagagawang makilala kung ano ang mali sa kanilang mga layunin, sa halip ay ginagamit nila ang lahat ng uri ng pangangatwiran para gumawa ng mga kasinungalingan at pagdadahilan para sa kanilang sarili, ano ang nangyayari sa huli? Medyo maayos nilang napoprotektahan ang mga sarili nilang interes, karangalan, at relasyong interpersonal, subalit nasisira ang normal na relasyon nila sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Saloobing Dapat Taglayin ng Tao sa Diyos). Habang pinagninilayan ko ang mga salita ng Diyos, labis akong nasaktan at nabagabag. Kapag mayroong mga isyu, hindi ako humahanap ng katotohanan o kumikilos ayon sa mga prinsipyo, sa halip ay kinikilingan at pinoprotektahan ko ang aking pamilya, pinaninindigan ang aking mga damdamin ng laman at mga pansariling interes sa bawat aspeto. Kumikilos ako ayon sa mga damdamin ko at isa itong tiwaling disposisyon—lubos itong salungat sa layunin ng Diyos. Isa akong tao na may napakatitinding damdamin, palagi kong iniisip na nagdanas ng mga paghihirap ang aking ina upang palakihin ako at naggugol siya nang lubos para sa akin, at dahil sa ugnayang ito ng aming dugo, palagi kong nais na protektahan siya, at hinarap ko siya sa isang pamamaraan na ganap na walang prinsipyo. Nang makita ko ang mga pagsasaayos ng gawain ng iglesia para sa muling pagtanggap ng mga tao, ang una kong naisip ay ang aking ina. Alam ko na isa siyang masamang tao na pinaalis ng iglesia, subalit batay lamang sa ilang mabubuting asal na ipinakita niya, nais kong matanggap siyang muli sa iglesia upang mapaligaya at mapasaya siya, at upang mapanatili ang ugnayan namin bilang pamilya. Lalo na noong isinulat ko ang pagsusuri sa kanya, nilabag ko ang mga prinsipyo ng pagiging patas, makatarungan, makatotohanan, at praktikal. Dahil sa impluwensya ng aking mga damdamin, pinaboran at pinrotektahan ko siya, at karamihan sa isinulat ko ay tungkol sa mabubuting katangian niya, nagpapakita na para bang isa siyang positibong tao na naghahangad ng katotohanan, at bahagya ko lamang binanggit ang masasamang gawain niya noon. Natakot ako na wala siyang tunay na pagkaunawa sa masasamang gawa niya noon, kaya partikular akong sumulat sa kanya upang ipaalala sa kanya at isiwalat sa lahat ang bawat isa sa masasamang gawa niya upang magkaroon siya ng tunay na pagkaunawa sa kanyang sarili at mabilis siyang makapagsisi at makapagsikap na matanggap muli sa iglesia. Sa pangangalap ng mga pagsusuri mula sa mga nakakikilala sa kanya, alam ko na ang tatlong iba pa na pinatalsik ay hindi nagpakita ng mga tanda ng pagsisisi, ngunit natakot ako na kung mangangalap ako ng pagsusuri na tungkol lamang sa aking ina, sasabihin ng mga kapatid na kumikilos ako batay sa aking mga damdamin, kaya itinago ko ito sa pamamagitan ng paghiling sa mga lider na magbigay ng pagsusuri tungkol sa apat na tao. Paminsan-minsan, tinatanong ko rin nang madalian ang mga lider ng iglesia tungkol sa kanilang progreso sa pangangalap ng mga pagsusuri dahilan upang maabala ang mga tungkulin nila. Hindi ba’t ginagambala at ginugulo ko ang gawain ng iglesia? Kumilos ako ayon sa aking mga damdamin, naging mapanlinlang at gumamit ng madadayang paraan. Hindi ko na masabi kung ano ang tama sa mali. Kumilos ako nang ganap na walang prinsipyo at nais kong muling tumanggap ng mga tao ayon sa sarili kong pagpapasya—Ako ay napakamakasarili, kasuklam-suklam, at walang pagkatao! Kahit na sa paggamit ng kasuklam-suklam na mga pamamaraang iyon ay matanggap muli ang aking ina at mapanatili ang emosyonal na ugnayan ko sa kanya, sasalungat at lalabag pa rin ako sa Diyos at gagawa pa rin ng kasamaan! Nang maisip ko ito, nakaramdam ako ng takot para sa aking nagawa.

Pagkatapos, nagbasa pa ako ng dalawang sipi ng mga salita ng Diyos at nakakuha ako ng kaunting pagkaunawa sa kalikasan at kahihinatnan ng pagkilos ayon sa sariling damdamin. Sabi ng Makapangyarihang Diyos: “Lubhang sentimental ang ilang tao. Araw-araw, sa lahat ng kanilang sinasabi, at sa lahat ng paraan ng asal nila sa iba, namumuhay sila ayon sa kanilang mga damdamin. Nakararamdam sila ng pagmamahal para sa taong ito at sa taong iyon, at ginugugol nila ang kanilang mga araw sa magiliw na pakikisalamuha. Sa lahat ng kanilang kinakaharap, nabubuhay sila sa mundo ng mga damdamin. Kapag namatay ang di-mananampalatayang kamag-anak ng gayong tao, iiyak siya nang tatlong araw at hindi pumapayag na ilibing ang bangkay. May mga damdamin pa rin siya para sa namatay at masyadong matindi ang kanyang mga damdamin. Masasabi na ang mga damdamin ang nakamamatay na kapintasan ng taong ito. Pinipigilan siya ng kanyang mga emosyon sa lahat ng bagay, wala siyang kakayahang magsagawa ng katotohanan o kumilos ayon sa prinsipyo, at madalas na siya ay malamang na magrebelde laban sa Diyos. Ang mga damdamin ang pinakamatindi niyang kahinaan, ang kanyang nakamamatay na kapintasan, at ganap na kaya siyang sirain at ipahamak ng kanyang mga damdamin. Ang mga taong sobrang sentimental ay walang kakayahang isagawa ang katotohanan o magpasakop sa Diyos. Sila ay abala sa laman at sila ay hangal at magulo ang pag-iisip. Kalikasan ng gayong klase ng tao ang maging labis na sentimental, at namumuhay siya ayon sa kanyang mga damdamin” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). “Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos? Hindi ba sila yaong mga taong mapaghimagsik sa Diyos? Hindi ba sila yaong mga umaangkin na may pananampalataya, subalit salat sa katotohanan? Hindi ba sila yaong mga naghahangad na matamo lamang ang mga pagpapala samantalang hindi magawang magpatotoo para sa Diyos? Nakikihalubilo ka pa rin ngayon sa mga demonyong iyon at tinatrato sila nang may konsensiya at pagmamahal, ngunit sa pangyayaring ito, hindi ka ba nag-aabot ng mabubuting layon kay Satanas? Hindi ka ba kakampi ng mga demonyo? Kung umabot na ang mga tao sa puntong ito at hindi pa rin nila mapag-iba ang mabuti sa masama, at patuloy na bulag na maging mapagmahal at maawain nang walang anumang pagnanais na hangarin ang mga layunin ng Diyos o magawang kunin bilang kanila sa anumang paraan ang mga layunin ng Diyos, magiging higit na kahabag-habag ang kanilang mga katapusan. Kaaway ng Diyos ang sinumang hindi naniniwala sa Diyos sa katawang-tao. Kung nakapag-uukol ka ng budhi at pagmamahal sa isang kaaway, hindi ka ba salat sa pagpapahalaga sa katarungan? Kung bumabagay ka sa mga yaong kinamumuhian Ko at hindi Ko sinasang-ayunan, at nag-uukol pa rin ng pagmamahal o pansariling damdamin sa kanila, hindi ka ba mapaghimagsik kung gayon? Hindi mo ba sinasadyang labanan ang Diyos? Nagtataglay ba ng katotohanan ang gayong tao? Kung nag-uukol ng budhi ang mga tao patungkol sa mga kaaway, pagmamahal sa mga demonyo, at habag kay Satanas, hindi ba nila sinasadyang gambalain ang gawain ng Diyos sa gayon?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Naunawaan ko mula sa mga salita ng Diyos na, upang mapanatili ang ugnayan ng pamilya, ang mga taong may matitinding damdamin ay lalabag sa mga prinsipyo at ipagpapalit ang katotohanan sa mahahalagang pagkakataon, at gagawa ng mga bagay na manlalaban at magkakanulo sa Diyos, na magiging dahilan upang ipagtabuyan at kamuhian sila ng Diyos. Kapag ikinumpara sa kalagayan ko, namumuhay ako sa mga satanikong kaisipan na “Ang tao ay hindi patay; paano siya magiging malaya mula sa mga damdamin?” at “Mas matimbang ang dugo kaysa tubig,” itinuturing ang ugnayan ng pamilya bilang pinakamahalaga at sinasamantala ang aking tungkulin upang maghanap ng mga paraan para matanggap muli ang aking ina sa iglesia. Hindi ko talaga hinanap ng katotohanan. Nadala lamang ako sa sinabi ng aking ina na siya ay nagsisi at sa ilang mabubuting asal na pinakita niya at nais kong muli siyang tanggapin sa iglesia. Humiling ako sa mga tao na sumulat ng mga pagsusuri tungkol sa kanya, nais kong makapagbigay ng ebidensya upang muli siyang matanggap, at partikular akong sumulat sa kanya para isiwalat ang mga masasamang gawa niya upang agad siyang makaunawa, makapagsisi, at makapagsikap na makabalik agad sa iglesia. Naisip ko kung paanong, mula noong nagsimula akong gumawa ng gawain ng pagpapaalis, ang mga materyales na pinamahalaan ko para sa mga taong napaalis at mga aplikante sa muling pagtanggap ay sinuri lahat ayon sa prinsipyo, ngunit napakaluwag ng pagtrato ko sa aking ina at hindi ako kailanman naghangad ng mga katotohanang prinsipyo sa panahong ito. Lalo na noong sumulat ako ng isang pagsusuri para sa aking ina, sinadya kong magsagawa ng panlilinlang at panloloko, nagpahayag lamang ng mabubuting bagay para sa kanyang kapakanan, at nakipagbahaginan sa kanya upang agad siyang makapagsisi. Kahit na nakaramdam ako ng pagkondena sa sarili, nagmatigas pa rin akong kumilos nang labag sa mga prinsipyo, nagnanais na matanggap muli sa iglesia ang isang masamang tao na wala nang pag-asang magbago. Nagpumilit akong makahanap ng mga paraan upang muling matanggap muli sa iglesia ang isang taong kinasusuklaman at kinamumuhian ng Diyos bataya sa aking mga damdamin—hindi ba’t ito ang sadya kong paglaban sa Diyos at paggambala at panggugulo sa gawain ng iglesia? Naisip ko kung paanong para sa kanilang pabor, ang mga batas ay binabaluktot ng mga tao sa bayang pinamumunuan ng malaking pulang dragon. Kapag naging isang opisyal at nagkaroon ng kapangyarihan ang isang tao, lahat ng kamag-anak at kaibigan nila ay nakikinabang kasama nila, at maaaring maitaas ang kanilang mga ranggo at mailagay sa mahahalagang posisyon mabuti man sila o masama, nang walang pagsasaalang-alang sa batas at kaayusan. Binalewala ko ang mga prinsipyo ng sambahayan ng Diyos at wala man lang akong may-takot-sa-Diyos na puso. Nilabag ko ang mga prinsipyo at sutil kong ninais na matanggap muli ang aking ina sa iglesia. Hindi ko namamalayan, naging kalasag ako para sa isang masamang tao—Talagang ako ang dahilan kaya nasuklam at namuhi sa akin ng Diyos! Ang mga prinsipyo ng iglesia sa pagtanggap ng mga tao ay nagsasabi na: Ang ilang tao ay gumagawa ng lahat ng klase ng kasamaan at walang habas na gumagawa ng mga maling bagay, na nagdudulot ng mga kaguluhan sa gawain ng iglesia, kaya napapatalsik sila. Kung, pagkatapos silang mapatalsik, tunay nilang pagsisihan ang masasamang gawa nila, at makahihikayat ng mas marami pang mga tao, mabubuting tao, sa pangangaral ng ebanghelyo, kung gayon ay maaaring maisaalang-alang paratanggapin ang mga taong iyon at mabigyan ng isang pagkakataon kung nais nilang muling sumapi sa iglesia; kung tatanggaping muli ng isang iglesia ang karamihan sa mga taong napaalis, ito ay magiging salungat sa mga prinsipyo. Dahil ang diwa ng isang masamang tao ay habambuhay na mananatiling masama, imposible para sa kanya na magsisi nang tunay; dapat magkaroon ang isang tao ng may-takot-sa-Diyos na puso pagdating sa usapin ng muling pagtanggap ng mga tao sa iglesia, maghangad ng katotohanan at malinaw na mangilatis ng mga pagpapamalas at diwa ng bawat tao, at magsikap na hindi magkamaling mang-akusa sa isang mabuting tao at hindi tumanggap ng masamang tao pabalik. Naisip ko na kung nilabag ko ang mga prinsipyo at muling tinanggap ang aking ina pabalik sa iglesia, at wala siyang pagkaunawa sa kanyang masasamang gawa at hindi siya tunay na nagsisi, kapag dumating ang isang angkop na pagkakataon, tiyak na ipagpapatuloy niya ang paggawa ng kasamaan, uudyukan, hihikayatin at ililigaw ang mga tao, gagambalahin at guguluhin ang gawain ng iglesia, at pagkatapos, magiging parte ako ng kasamaang ito at gaganap ng papel ng kampon ni Satanas! Nakita ko na ang mga damdamin ko ang aking pangunahing kahinaan, isang hadlang at balakid sa pagsasagawa ko ng katotohanan. Nabulag ako ng aking damdamin at hindi ko nakita ang mga bagay ayon sa mga salita ng Diyos. Nilabag ko ang mga prinsipyo sa aking tungkulin upang mapanatili ang mga damdamin sa pagitan naming mag-ina. Ang tanging ginawa ko ay labanan at ipagkanulo ang Diyos at lubhang delikado ang magpatuloy sa pamamaraang ito! Sa kabutihang palad, ako ay napungusan, at ito ang naglagay ng napapanahong pagtigil sa pagsulong ng aking kasamaan. Kung nagkataon, tinanggap ko na sana ang aking ina pabalik sa iglesia at nakaabala sa gawain ng iglesia at sa buhay pagpasok ng mga kapatid, hindi ba’t parang naging kasabwat na rin ako ng isang masamang tao? Hindi ko kayang isipin ang mga kahihinatnan! Napuno ako ng panghihinayang, paninisi sa sarili, at pagkakautang sa Diyos, at labis akong nagpasalamat sa Diyos sa pagprotekta sa akin. Nagpasya akong hindi na kailanman muling kikilos nang ayon sa aking mga damdamin at sasaktan ang puso ng Diyos, at naging handa akong hanapin ang katotohanan at kumilos ayon sa prinsipyo.

Kalaunan, muli kong hinanap ang angkop na mga prinsipyo at natukoy ko na wala ni isa man sa apat na tao ang may tunay na pagkaunawa sa kanilang masasamang gawa. Sa kanilang mga liham ng pagsisisi, nagtatangka pa rin ang ilan sa kanila na ipagtanggol ang mga sarili nila upang akalain ng mga tao na may makatwirang mga dahilan para sa kasamaan nila. Alinsunod sa mga prinsipyo ng iglesia para sa pagtanggap muli ng mga tao, napagpasyahan ko na wala sa apat na taong ito ang maaaring tanggapin pabalik sa iglesia. Naisip ko ang mga salitang ito ng Diyos: “Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahangad ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. Kung hindi naniniwala sa Diyos ang iyong mga magulang, kung alam na alam nila na ang pananampalataya sa Diyos ang tamang landas, at na maaari itong humantong sa kaligtasan, subalit ayaw pa rin nila itong tanggapin, walang duda na sila ay mga taong tumututol at namumuhi sa katotohanan, at na sila ang mga taong lumalaban at namumuhi sa Diyos—at natural lang na kinapopootan at kinamumuhian sila ng Diyos. Magagawa mo bang kapootan ang gayong mga magulang? Nilalabanan at nilalapastangan nila ang Diyos—kung magkagayon ay tiyak na mga demonyo at Satanas sila. Magagawa mo ba silang kapootan at sumpain? Mga totoong katanungan ang lahat ng ito. Kung hinahadlangan ka ng iyong mga magulang na manalig sa Diyos, paano mo sila dapat tratuhin? Gaya ng hinihingi ng Diyos, dapat mong mahalin kung ano ang minamahal ng Diyos, at kamuhian kung ano ang kinamumuhian ng Diyos. Noong Kapanahunan ng Biyaya, sinabi ng Panginoong Jesus, ‘Sino ang Aking ina? At sino-sino ang Aking mga kapatid?’ ‘Sapagkat sinumang gumagawa ng kalooban ng Aking Ama na nasa langit, ay siyang Aking kapatid na lalaki at Aking kapatid na babae, at ina.’ Umiiral na ang mga salitang ito noon pang Kapanahunan ng Biyaya, at lalo pang mas malinaw ang mga salita ng Diyos ngayon: ‘Mahalin kung ano ang minamahal ng Diyos, at kamuhian kung ano ang kinamumuhian ng Diyos.’ Diretsahan ang mga salitang ito, ngunit madalas na hindi naaarok ng mga tao ang tunay na kahulugan ng mga ito” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Habang nagninilay sa mga salita ng Diyos, naunawaan ko na tanging ang mga kayang tumanggap at magsagawa ng katotohanan at magprotekta sa gawain ng sambahayan ng Diyos ang tunay na mga kapatid, at nararapat tulungan ang mga taong ito nang may mapagmahal na puso. Para naman sa masasamang tao na hindi talaga nagsasagawa ng katotohanan at tumututol pa rito, at tumatangging magsisi pagkatapos gumawa ng kasamaan at magdulot ng mga kaguluhan, nararapat lamang silang itaboy. Tanging ang pagsasagawa sa ganitong paraan ang umaayon sa layunin at kahilingan ng Diyos. Natagpuan ko ang prinsipyo upang maharap ang aking ina—mahalin ang mga bagay na minamahal ng Diyos at kamuhian ang mga bagay na kinamumuhian ng Diyos. Sa usapin ng ugnayan sa dugo, siya ang aking ina, subalit ang kalikasan niya ay tumututol at namumuhi sa katotohanan, hindi niya tunay na nauunawaan o pinagsisisihan ang kanyang masasamang gawa. Ayon sa mga pagsusuring ibinigay ng mga kapatid, ang mga pananaw ng aking ina sa mga bagay-bagay ay katulad lamang sa mga walang pananampalataya at hinahangad niya ang makamundong mga kalakaran, at nabunyag ang diwa niya bilang isang hindi mananampalataya at masamang tao. Kinamumuhian at kinasusuklaman ng Diyos ang ganitong mga tao, at hindi Niya inililigtas ang masasamang tao, kaya kailangan kong tratuhin ang aking ina ayon sa mga katotohanang prinsipyo, sapagkat ito lamang ang umaayon sa mga layunin ng Diyos. Sa huli, alinsunod sa mga prinsipyo ng iglesia para sa pagtanggap ng mga tao, at sa mga katotohanang may kinalaman sa pagkilatis ng mabuting pag-uugali at tunay na pagsisisi, sumulat ako ng isang liham sa mga lider ng iglesia na nagbibigay ng aking rekomendasyon para sa pamamahala sa mga taong ito. Sumagot ang mga pinuno ng iglesia sa pamamagitan ng liham, na nagsasabing sa pamamagitan ng pag-aaral at pag-iimbestiga sa loob ng panahong ito, nakita nila na nagpakita lamang ang aking ina ng ilang mabubuting asal, na hindi niya tunay na naunawaan o pinagsisihan ang kanyang masasamang gawa, at na wala sa apat na taong iyon ang nakasunod sa mga prinsipyo upang muling matanggap at hindi sila maaaring matanggap pabalik sa iglesia. Nakaramdam ako ng kapanatagan noon at natutunan kong tanggapin na tanging sa hindi pagpapakontrol sa mga damdamin at sa pagkilos ayon sa prinsipyo, doon lamang maaaring tunay na mapalaya ang puso ng isang tao. Ganap itong bunga ng patnubay ng mga salita ng Diyos na nakaya kong makamit ang pagsasagawang ito.


62. Sa Wakas ay Nagkamit Ako ng Kaunting Kamalayan sa Sarili

Ni Jiang Ning, Tsina

Isang mainit na sinag ang sumilay sa studio isang hapon ng huling bahagi ng taglamig. Aktibong tinatalakay nina Jiang Ning, Yi Chen, at Liu Fei ang kanilang susunod na makabagong proyekto sa pagpinta. Bagama’t medyo mahirap ang gawaing ito, puno sila ng pananalig, lalo na si Jiang Ning, na kitang-kitang may kompiyansa at inisip na, “Mayroon akong mainam na batayan sa pagpipinta at napakainam din ng pagkaarok ko sa teorya ng komposisyon at kulay. Matalino rin ako, mabilis matuto, at mabilis akong makaangkop sa mga bagong bagay, at basta’t mas marami akong oras para mag-aral at magsanay, siguradong kaya kong maging dalubhasa sa mga kasanayang ito at lumikha ng maraming gawain sa estilong ito.” Kaya nagsimula silang tatlo na maghanap ng iba’t ibang materyal para pag-aralan, na nagpapalitan ng kanilang mga natuklasan. Madalas ding pumupunta ang kanilang superbisor para makiaral sa kanila. Makalipas ang ilang panahon, nadama ni Jian Ning na nauunawaan na niya ang bagong estilong ito ng pagpipinta. Sinabi rin nina Yi Chen at Liu Fei na mabilis matuto si Jiang Ning, na magaganda ang mga likhang ginagawa niya, at na dapat ibahagi rin kalaunan ni Jiang Ning sa kanila ang natutuhan at nakamit niya sa kanyang mga pag-aaral. Natuwa si Jiang Ning na marinig ang kanilang papuri, at inisip niya, “Mas mahusay ang kasanayan ko kaysa sa mga kapareha kong sister, madalas akong nagkakainspirasyon kapag tinatalakay ko sa kanila ang mga ideya sa pagpipinta, at gumaganap ako ng pangunahing papel sa pangkat.” Habang mas nag-iisip siya nang ganito, mas nagiging mayabang siya, at hindi niya namamalayan, nagsisimula na siyang gawin ang kanyang tungkulin nang may diwa ng pagkamataas.

Isang umaga, tinatalakay nina Jiang Ning, Yi Chen, at Liu Fei ang komposisyon ng isang pinta. Pagkatapos sabihin ni Jiang Ning ang kanyang opinyon, nakinig siyang mabuti sa mga pananaw ng kanyang mga sister, pero habang lalo siyang nakikinig, lalo siyang sumisimangot, at nakita sa mukha niya ang panghahamak. Inisip niya, “Mas bihasa akong pintor kaysa sa inyong dalawa. Kapag pinag-aaralan ang mga bagong estratehiya, mas mabilis kong natututuhan ang mga iyon kaysa sa inyo. Gayundin, mas magaling ang pagkaarok ko sa mga prinsipyo. Paano magiging mali ang pakahulugan ko ngayon sa mga praktikal na aplikasyon? Bakit hindi na lang kayo parehong makinig sa aking mga opinyon?” Bago pa matapos si Liu Fei, nayayamot na sumabad si Jiang Ning at diretsahang tinanong, “Sinasabi mong may mali sa pinta. Puwede mo bang sabihin kung ano mismo? Ano ang kulang? Paano ito dapat baguhin? Huwag kang masyadong malabo, hindi ko maunawaan kung ano ang ipinupunto mo.” Dahil nagulat sandali sa pagsabad ni Jiang Ning, naliligalig na sumagot si Liu Fei, “Mayroon lamang akong ideya sa ngayon, hindi ko pa naisaalang-alang ang mga detalye—” Mabilis na namang sinabi ni Jiang Ning ang opinyon niya nang hindi na hinintay na matapos si Liu Fei, naiinip na tanggapin ni Liu Fei ang pananaw niya. Kitang-kitang hindi komportable sina Yi Chen at Liu Fei, at naging tahimik ang kuwarto. Dahil nakita ni Jiang Ning na naging tensyonado na ang paligid, medyo nakonsensiya siya, “Naging masyado ba akong nagmamalabis at nagmamataas?” Pero inisip niya, “Normal lang na magkaroon ng kaunting hidwaan kapag tinatalakay ang mga isyu,” at hindi niya pinagnilayan ang mga problema niya. Kalaunan, nalaman ni Jiang Ning sa superbisor na mali ang mga pananaw niya, at naapektuhan na ang gawain, pero hindi pa rin niya pinagnilayan ang kanyang sarili. Madalas siyang nakikipagtalo sa kanyang mga sister sa mga usaping may kinalaman sa kanilang mga tungkulin, at ibinahagi ng superbisor sa kanila ang tungkol sa matiwasay na pakikipagtulungan at pinayuhan si Jiang Ning tungkol sa kanyang mapagmataas na disposisyon, pero hindi niya isinapuso ang kahit ano sa mga ito. Sa tingin niya, bagama’t nagbunyag siya ng medyo mapagmataas na disposisyon, nagawa niyang gumanap ng papel sa kanyang tungkulin, at dahil karaniwang tama ang mga opinyon niya, hindi malaking usapin kung medyo mapagmataas siya. Kaya tuwing tumututol siya sa kanyang mga sister, halos hindi umaatras si Jiang Ning. Palagi niya lamang uulit-ulitin ang mga opinyon niya, sinusubukang kumbinsihin ang kanyang dalawang sister na makinig sa kanya. Sa puso niya, kumapit siya isa isang kaisipan, “Pareho kayong mali, at ang sinasabi ko lamang ang naaayon sa mga prinsipyo.” Dahil sa saloobin niya, hindi alam ng dalawang sister niya kung paano sila dapat makipagbahaginan. Paminsan-minsan kapag tinatalakay ng tatlo ang isang larawan, madalas naiipit sa gitna ang mga diskusyon nila, na nagdudulot sa parami nangparaming naiipon na gawain. Dahil naharap sa ganito, napagtanto ni Jiang Ning na napakayabang niya, palaging iginigiit ang mga pananaw niya, at lubhang inaantala ang pag-usad. Inisip niya na hindi na siya dapat maging ganito pa. Gayumpaman, kapag nagsasabi na naman ng mga mungkahi ang mga sister, patuloy niyang iginigiit ang sarili niyang mga pananaw, at gumagawa siya ng mga pagbabago ayon sa sarili niyang mga ideya, na mangangahulugan ng mas maraming oras ang kailangang gugulin sa higit pang talakayan kalaunan, na umaantala sa pagsulong. Sa huli, napatunayan na tama ang mga mungkahi ng mga sister at na sumusunod si Jiang Ning sa mga patakaran. Sa ganitong paraan, palagi silang hindi epektibong gumagawa, at hindi magawang bumuti ng pag-usad ng kanilang gawain. Dahil napakamapagmataas ni Jiang Ning, palaging sutil, at hindi kayang tumanggap ng payo, madalas na maraming problema ang mga guhit niya at kailangang ulitin. Partikular na pinuna ng kanilang superbisor ang mga problema ni Jiang Ning, na ginagabayan siyang pagnilayan kung bakit napakaraming problema sa gawain, at kung may kinalaman ba ito sa kanyang mapagmataas na disposisyon. Pero hindi ito matanggap ni Jiang Ning, at inisip niya na, “Sino ba ang hindi nagkakamali sa kanyang mga tungkulin? Mahusay ang pagkaunawa ko sa mga prinsipyo at estratehiya, at mga panandaling pagkukulang lamang ang mga paglihis na ito. Sa susunod, mas pagsisikapan ko pa para pagbutihin ang mga estratehiya ko at magiging mas maingat ako, at magkagayon ay maiiwasan kong magawa ang mga pagkakamaling ito.” Nabalitaan ni Xiao Yi na mahusay na mangguguhit si Jiang Ning at madalas itong sumusulat sa kanya, hinihingi ang mga gabay niya sa mga guhit nito. Sa tingin ni Jiang Ning ay talagang mas mababa ito kaysa sa kanya ito, iniisip niya na, “Walang gaanong halaga ang marami sa mga guhit mo, kailangan ba talaga ang gabay ko? Gayundin, maraming mga naipong guhit ngayon, paano pa ako makakahanap ng oras para gabayan ka?” Kaya isinantabi niya ang mga tanong ni Xiao Yi, at nang dumating na sa kanya ang ilang liham mula kay Xiao Yi, nagkunwari siyang hindi pa niya nakikita ang mga ito. Kalaunan ay tumigil na si Xiao Yi sa pagtatanong.

Isang umaga, habang umaambon sa labas, gumuhit ng isang tanawin si Jiang Ning nang nakasimangot. Nagtinginan sina Yi Chen at Liu Fei, tumayo sila, at naupo sa tabi ni Jiang Ning. Mahinang sinabi ni Yi Chen, “Jiang Ning, puwede ka ba naming makausap?” Pansamantalang nablangko si Jiang Ning, at pagkatapos ay kaswal na sumagot, “Oo, sige.” Sinabi ni Yi Chen nang may medyo seryosong mukha, “Kamakailan, sa ating mga tungkulin, nadarama naming naging napakadominante mo, kumikilos ka nang nakakailang, at kapag tinatalakay natin ang mga problema, kung naiiba ang opinyon mo, may tendensiya kang magtanong pabalik at siyasatin ang iba. Talagang nakakalimita na makasama ka.” Nang marinig ito na sinasabi ni Yi Chen, nanlumo ang mukha ni Jiang Ning, at nag-atubili siya bago magsalita. Kinilala niya ang kanyang mapagmataas na disposisyon, pero sa kaibuturan ay ayaw niyang tanggapin ito. Inisip niya, “Kamakailan lang ay sinusubukan kong baguhin ang mga bagay. Hindi mababago magdamag ang isang mapagmataas na disposisyon. Basta’t bigyan ninyo lamang ako ng ilang panahon, ayos ba?” Habang mas iniisip niya ito, mas aping-api ang pakiramdam niya. Nadama niyang nakita nina Yi Chen at Liu Fei ang katiwalian niya bilang isang bagay na puwede nilang gamitin laban sa kanya at na malinaw na pinupuntirya siya ng mga pahayag nila, pero alam niya rin na dapat siyang magkaroon ng kaunting katwiran sa pagkakapungos, kaya pinigilan niya ang kanyang sarili at sumagot nang nagngangalit, “Tatanggapin at pag-iisipan ko ang sinabi mo,” at wala na siyang sinabi pa. Kitang-kita sa mga mata nina Yi Chen at Liu Fei ang pag-aalala at kabalisahan. Walang tanda ng pagtila ang mahinang ulan sa labas at nagtapos na roon ang maiksing pag-uusap ng mga sister.

Mula noon, para maiwasang tawaging mayabang ng kanyang mga sister, tumigil si Jiang Ning sa pagsasabi ng kanyang mga opinyon sa mga talakayan. Kapag naghihingi ng mga pananaw niya ang dalawa, sutil na nanatili siyang tahimik, na talagang ginagawang nakakailang ang paligid. Minamadali ang ilang desisyon tungkol sa mga guhit nang walang masinsinang talakayan, na nagdudulot para ang mga guhit ay gawing muli at baguhin kalaunan. Parehong nadama nina Yi Chen at Liu Fei na talagang napipigilan sila ng kanilang sister. Makalipas ang ilang araw, dumating ang kanilang superbisor para makipagpulong sa kanila at natuklasan na wala pang pagkakilala sa sarili si Jiang Ning sa loob ng gayong mahabang panahon, at na hindi siya makatwiran, kinakalaban ang kanyang mga sister, ginagambala at hinahadlangan ang gawain. Hinimay ng superbisor ang pag-uugali niya at tinanggal siya. Hindi nagtagal, nalaman ni Jiang Ning na iniulat siya ng mga kapatid dahil sa panunumbat niya sa mga tao at pagpapadama sa mga tao ng pagkalimita. Sinabi pa ng isang sister, “Ngayong tinanggal na si Jiang Ning, sa wakas ay hindi na natin siya makakasama, at muli tayong makakahinga na nang maluwag!” Nang marinig niya ito, nadama ni Jiang Ning ang tagos-sa-pusong sakit, at noon niya lamang napagtanto kung gaano kalubha ang mga problema niya. Nagkaroon siya ng kamalayan na sa paggawa niya ng kanyang tungkulin kamakailan lang, pinipigilan at pinipinsala niya ang iba. Nadama niyang para siyang isang masamang tao at napuno siya ng pakiramdam ng may nalalapit na sakuna. Inisip niya, “Tapos na ako sa pagkakataong ito, nakagawa ako ng malaking kasamaan sa aking tungkulin,” at hindi niya alam kung paano lampasan ang sitwasyong ito. Napuno ng luha ang mga mata niya, at nanalangin siya sa Diyos, “O Diyos, pinigilan at pininsala ko ang aking mga kapatid dahil sa aking mapagmataas na disposisyon, at hinadlangan ko ang gawain. Pawang masasamang gawa ang iniwan ko! Labis akong nagsisisi, at pinanghihinayangan ko na hindi ko kaagad kinilala at nilutas ang aking mapagmataas na disposisyon. O Diyos, hindi ko alam kung paano lampasan ang kakaharapin ko. Pakiusap gabayan Mo ako.”

Sa kanyang espirituwal na pagninilay-nilay, naalala ni Jiang Ning ang isang sipi ng mga salita ng Diyos na nabasa niya dati: “Pagmamataas ang ugat ng tiwaling disposisyon ng tao. Kapag mas mapagmataas ang mga tao, mas hindi sila makatwiran, at kapag mas hindi sila makatwiran, mas malamang na lumaban sila sa Diyos. Gaano kaseryoso ang problemang ito? Hindi lang itinuturing ng mga taong may mapagmataas na disposisyon ang lahat ng iba pa bilang mas mababa kaysa sa kanila, kundi, ang pinakamasama, hinahamak pa nila ang Diyos, at wala silang pusong may takot sa Diyos. Bagama’t maaaring mukhang naniniwala sa Diyos ang ilang tao at sinusunod Siya, ni hindi nila Siya itinuturing na Diyos. Pakiramdam nila palagi ay taglay nila ang katotohanan at napakataas ng tingin nila sa kanilang sarili. Ito ang diwa at ugat ng mapagmataas na disposisyon, at nagmumula ito kay Satanas. Kaya, kailangang malutas ang problema ng kayabangan. Ang pakiramdam na mas magaling ka kaysa sa iba—maliit na bagay iyan. Ang kritikal na isyu ay na nakakapigil sa isang tao ang kanyang mapagmataas na disposisyon na magpasakop sa Diyos, sa Kanyang kataas-taasang kapangyarihan, at sa Kanyang mga pagsasaayos; laging hilig ng ganitong tao na makipagpaligsahan sa Diyos para sa kapangyarihan at kontrol sa iba. Ang ganitong tao ay walang may-takot-sa-Diyos na puso ni katiting, ni hindi niya mahal ang Diyos o nagpapasakop sa Kanya. Ang mga taong mapagmataas at may labis na pagtingin sa sarili, lalo na iyong mga nawalan na ng katwiran sa sobrang mapagmataas, ay hindi kayang magpasakop sa Diyos sa kanilang pananampalataya sa Kanya, at sarili pa nga nila ang kanilang itinataas at pinatototohanan. Ang gayong mga tao ang pinakalumalaban sa Diyos at talagang hindi nagtataglay ng may-takot-sa-Diyos na puso” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nang mabasa ang mga salita ng Diyos, nadama niyang napakalala ng mapagmataas niyang disposisyon. Gaano man karaming pagkakamali o paglihis ang nagawa niya, hindi niya kailanman nadamang nagkamali siya. Wala siyang anumang saloobin ng pagtanggap o paghahanap sa katotohanan, at iginiit na dapat makinig sa kanya ang lahat at sundin siya. Kapag naharap siya sa mga naiibang opinyon, mayabang niyang pupunahin ang mga kapatid niya, sinasabing mali sila sa ganito o ganoong bagay, at pagkatapos ay pipilitin silang makinig sa kanya. Kung hindi niya naabot ang mga layon niya, iinit ang ulo niya at tatanungin nang may agresibong tono ang kanyang mga kapatid. Minsan, puputulin na niya sila bago pa sila matapos sa kanilang pagsasalita, gumagamit ng matapang na tono para pabulaanan sila, kaya nadadama talaga nila na nalimitahan sila. Pero hindi pa siya nagkaroon ng anumang pagkakilala sa sarili. Sa tingin niya ay kumakapit lang siya sa mga pananaw niya o nagpapakita ng malayang pag-iisip. Kahit kapag nakikipagtalo siya sa iba, akala niya ay siniseryoso niya lang ang mga prinsipyo, hindi dahil sa sutil siya. Sa kanyang pagninilay rito, alam niya na kung gusto niya talagang seryosohin ang mga prinsipyo, hindi siya magiging masyadong nakatuon sa ideya na palagi siyang tama. Sa halip, isasantabi niya ang kanyang mga pananaw at isasaalang-alang kung ang mga mungkahi ng iba ay naaayon sa mga prinsipyo at kapaki-pakinabang sa gawain. Magiging isang saloobin ito ng paghahanap at pagtanggap sa katotohanan. Gayumpaman, hindi niya kailanman isinantabi ang mga pananaw niya, at bagama’t sa panlabas ay tinalakay niya ang mga isyu sa mga kapatid, nakapagpasya na siya na tama siya. Buong panahon siyang walang pagpapakumbaba para maghanap. Naging napakasutil niya. Lubos siyang nahiya. Napuno siya ng mga tiwaling disposisyon, hindi naunawaan ang katotohanan, at walang prinsipyo sa kanyang mga kilos. Bagama’t naunawaan niya ang ilang teknikal na bagay, marami siyang kulang, at limitado sa kanyang pag-iisip. Nagtiwala lamang siya sa kanyang sariling pag-iisip at mga karanasan, na ibig sabihin ay hindi lamang niya hindi ginawa nang maayos ang tungkulin niya, kundi nagdulot din siya ng maraming paglihis, magkagayon ay pinipinsala ang gawain. Kinailangan niyang makipagtulungan sa iba nang matiwasay para mapunan nila ang mga pagkukulang ng isa’t isa. Kung hindi siya malinaw sa isang prinsipyo o kung hindi kayang sumang-ayon, dapat niyang hanapin ang gabay ng superbisor, sa halip na pilitin ang iba na tanggapin ang mga mungkahi niya. Gayumpaman, masyadong mataas ang tingin niya sa sarili at akala niya ay tama ang lahat ng sinabi niya, na para bang siya mismo ang pinagmumulan ng mga katotohanang prinsipyo. Sa wakas ay napagtanto niya kung gaano siya naging mayabang, walang katwiran na dapat ay taglay ng taong may isang normal na pagkatao. Napagtanto niya na sa realidad, tama ang mga mungkahi ng iba, na marahil ay binigyang-liwanag at ginabayan ng Banal na Espiritu, at maaaring makatulong sa kanyang mapagtanto ang mga kahinaan at pagkukulang niya. Gayumpaman, wala siyang pakialam sa mga mungkahi ng kanyang mga kapatid at hindi kinilala ang kanyang tiwaling disposisyon. Napinsala pa nga niya ang mga nakapalibot sa kanya at hinadlangan ang gawain ng iglesia. Napagtanto niya na dahil sa kanyang mapagmataas na kalikasan ang lahat ng ito, at na ang pamumuhay sa gayong mapagmataas na disposisyon ay hindi lamang nagdulot sa kanya na hamakin ang iba, kundi pati na rin ang katotohanan at ang Diyos. Kung hindi niya nilutas ang mapagmataas na disposisyong ito, magiging mahirap para sa kanya na tanggapin ang katotohanan, isakatuparan ang kanyang tungkulin, at talikdan ang kanyang sarili at makipagtulungan sa iba nang matiwasay. Sa wakas ay nadama ni Jiang Ning kung gaano kamapanganib na hayaang hindi mabago ang kanyang mapagmataas na disposisyon!

Kalaunan, nabasa ni Jiang Ning ang mga salita ng Diyos: “Ang pagsasaayos sa iyo para maging lider ay pagtataas lamang sa iyo at pagbibigay sa iyo ng isang pagkakataon na magsagawa. Hindi ito dahil sa nagtataglay ka ng mas maraming realidad kasya sa iba o dahil mas mahusay ka kaysa sa iba. Sa katunayan, katulad ka ng lahat. Wala sa inyo ang nagtataglay ng realidad, at sa ilang paraan, maaaring mas tiwali ka pa kaysa sa iba. Kaya bakit di-makatwiran kang nagdadala ng gulo, at di-makatwiran mong sinesermunan, kinagagalitan at pinipigilan ang iba? Bakit mo pinipilit ang iba na makinig sa iyo, kahit na mali ka? Ano ang pinatutunayan nito? Pinatutunayan nitong nasa maling posisyon ka. Hindi ka gumagawa mula sa posisyon ng isang tao, ginagawa mo ang iyong gawain mula sa posisyon ng Diyos, mula sa isang posisyong mas mataas sa iba. Kung ang sinasabi mo ay tama at naaayon sa katotohanan, maaari kang pakinggan ng iba. Katanggap-tanggap ito sa pagkakataong ito. Ngunit kapag mali ka, bakit mo pinipilit ang iba na pakinggan ka? May awtoridad ka ba? Kataas-taasan ka ba? Ikaw ba ang katotohanan? … Ginagawa nila ang anumang naisin nila at iginigiit na gawin ng iba ang anumang sabihin nila. Hindi ba’t dinadakila nila ang kanilang mga sarili? Hindi ba’t itinataas nila ang kanilang mga sarili? Hindi ba’t mga mapagmataas at palalo silang tao? Sa kanilang tungkulin, hangga’t maaari ay sinusunod nila ang sarili nilang mga kagustuhan nang hindi isinasagawa ang katotohanan kahit kaunti. Kaya, kapag pinangungunahan nila ang mga tao, hindi nila hinihiling sa mga pinangungunahan nila na isagawa ang katotohanan. Sa halip, iginigiit nila na pakinggan ng iba ang sinasabi nila at sundin ang kanilang mga paraan. Hindi ba’t pag-uutos ito sa mga tao na tratuhin sila na tulad ng Diyos at sundin sila bilang Diyos? Taglay ba nila ang katotohanan? Hindi nila taglay ang katotohanan, puno sila ng disposisyon ni Satanas, at malademonyo sila. Kaya bakit hinihiling pa rin nila sa mga tao na sundin sila? Hindi ba’t ipinagmamalaki ng ganitong tao ang kanyang sarili? Hindi ba’t itinataas niya ang kanyang sarili? Madadala ba ng ganitong mga indibidwal ang mga tao sa harap ng Diyos? Mahihikayat ba nila ang mga tao na sambahin ang Diyos? Gusto nilang sila ang sundin ng mga tao. Kapag ganito silang gumawa, talaga bang inaakay nila ang mga tao sa pagpasok sa mga katotohanang realidad? Talaga bang ginagawa nila ang gawaing ipinagkatiwala sa kanila ng Diyos? Hindi, nagsisikap silang magtatag ng sarili nilang kaharian. Gusto nilang maging Diyos, at gusto nilang ituring sila ng mga tao na gaya ng Diyos at sundin sila na gaya ng Diyos. Hindi ba’t mga anticristo sila? Noon pa man ay ganito na ang mga anticristo; anuman ang pagkaantala sa gawain ng iglesia o ang tindi ng hadlang o pinsala sa buhay pagpasok ng mga hinirang ng Diyos, kailangan silang sundin at pakinggan ng lahat. Hindi ba ito ang likas na katangian ng mga demonyo? Hindi ba ito ang disposisyon ni Satanas? Ang mga taong ganito ay buhay na mga demonyong nakasuot ng balat ng tao. Maaaring may mukha sila ng tao, ngunit lahat ng nasa kanilang kalooban ay ubod ng sama. Lahat ng sinasabi at ginagawa nila ay ubod ng sama. Wala silang anumang ginagawa na nakaayon sa katotohanan, wala sa mga iyon ang ginagawa ng mga taong makatwiran, kaya nga wala nang duda na kilos ang mga ito ng mga demonyo, ni Satanas, at ng mga anticristo. Dapat ninyo itong malinaw na makilatis. Kaya kapag kayo ay kumikilos, nagsasalita, at nakikisalamuha sa iba—sa lahat ng inyong ginagawa sa buhay—dapat ninyong isapuso ang atas na ito: ‘Hindi dapat ipagmalaki ng tao ang kanyang sarili, ni itaas ang kanyang sarili. Dapat niyang sambahin at dakilain ang Diyos.’ Sa ganitong paraan ay nalalagyan ng mga pagpigil ang mga tao, at hindi nila paaabutin sa puntong sinasalungat nila ang disposisyon ng Diyos. Napakahalaga ng atas administratibong ito, at lahat kayo ay dapat na pag-isipan nang mabuti kung ano ang ibig sabihin ng atas administratibong ito, kung bakit ito hinihingi ng Diyos sa sangkatauhan, at kung ano ang layon Niyang makamit. Pag-isipan ninyo itong mabuti. Huwag ninyong basta hayaang pumasok lang ito sa isang tainga at lumabas sa kabila. Magiging tunay na kapaki-pakinabang ito sa inyo” (Ang Salita, Vol. III. Ang mga Diskurso ni Cristo ng mga Huling Araw. Tungkol sa mga Atas Administratibo ng Diyos sa Kapanahunan ng Kaharian). Inilalantad ng Diyos na ang pagpilit palagi sa iba na makinig at sundin ka, at subukang ipailalim sa iyong kontrol ang iba ay ang pagtataas sa sarili, nangangahulugan ito na tinatahak mo ang landas ng isang anticristo, at nilalabag nito ang atas administratibo at sinasalungat ang disposisyon ng Diyos. Nagbalik-tanaw si Jiang Ning sa ibinunyag niya kamakailan — palaging iniisip na naunawaan niya ang mga teknikal na bagay at na may mainam siyang pagkaarok sa mga prinsipyo, na pinakatama ang kanyang mga pananaw at mungkahi at na nasa ilalim niya ang lahat. Kapag naglahad ng naiibang mga pananaw ang kanyang mga sister, hindi niya isasaalang-alang ang mga iyon at isasantabi ang mga ito, patuloy na sinusubukang kumbinsihin ang iba na makinig sa kanya. Kung hindi niya kayang kumbinsihin sila, magtitiwala lamang siya sa kanyang kapusukan para tanungin sila, na bibitiw lamang kapag sinuko na nila ang kanilang mga ideya. Naalala ni Jiang Ning ang hinihiling ng Diyos: “Hindi dapat ipagmalaki ng tao ang kanyang sarili, ni itaas ang kanyang sarili. Dapat niyang sambahin at dakilain ang Diyos.” Anumang lugar o tungkulin, dapat nating dakilain ang Diyos, hanapin ang mga layunin Niya sa lahat ng bagay, at hanapin ang mga katotohanang prinsipyo, at lalo na kapag lumitaw ang mga di-pagsasang-ayunan, lalo pang mahalagang isantabi ang ating mga sarili at gamitin ang kaninumang pananaw na naaayon sa katotohanan. Ito lamang ang pag-uugali ng isang taong may-takot-sa-Diyos na puso na dinadakila ang Diyos. Gayumpaman, matagal na namumuhay sa pamamagitan ng mga lason ni Satanas si Jiang Ning, masyadong palalo at itinuturing niya ang sarili na pinakadakila at na mga katotohanang prinsipyo ang mga opinyon niya. Tuwing nakakarinig siya ng mga naiibang mungkahi, sinumang naglahad sa mga ito o kung naaayon ba ito sa katotohanan, basta’t naiiba ang mga ito sa kanyang mga pananaw, isasantabi niya ang mga ito at susubukan lang na pasunurin ang iba sa kanya. Nagdulot ang pagmamataas niya na mawala ang kanyang katwiran. Inisip ni Jiang Ning ang tungkol sa CCP, at tungkol sa kung anuman ang gawin nito, hindi nito kailanman hinayaan ang sinumang kontrahin ito, at kapag lumitaw ang isang tumututol na opinyon, gagamitin nito ang lahat ng uri ng pamamaraan para supilin iyon. Inisip niya kung paanong katulad ng sa CCP ang disposisyong ibinunyag niya sa kanyang mga kilos at napuno siya ng takot.

Isang araw, binasa ni Jiang Ning ang ilang salita ng Diyos. Mas malinaw pa nitong ipinakilala sa kanya ang kanyang mapagmataas na disposisyon. Sabi ng Makapangyarihang Diyos: “Ang pagiging mayabang at mapagmatuwid ay ang pinakakapansin-pansing satanikong disposisyon ng tao, at kung hindi tinatanggap ng mga tao ang katotohanan, hinding-hindi nila malilinis ito. Ang lahat ng tao ay may mayabang at mapagmatuwid na disposisyon, at palaging palalo. Anuman ang iniisip nila, o ang sinasabi nila, o kung paano man nila nakikita ang mga bagay-bagay, palagi nilang iniisip na tama ang sarili nilang mga pananaw at saloobin, at na hindi kasingganda o kasingtama ng kanilang sinasabi ang sinasabi ng iba. Palagi silang kumakapit sa sarili nilang mga opinyon, at kahit sino pa ang magsalita, hindi sila makikinig dito. Tama man ang sinasabi ng iba, o naaayon sa katotohanan, hindi nila ito tatanggapin; magmumukha lamang silang nakikinig pero hindi talaga nila tatanggapin ang ideya, at pagdating ng panahon na kailangan nang kumilos, gagawin pa rin nila ang mga bagay-bagay sa sarili nilang paraan, palaging iniisip na tama at makatwiran ang sinasabi nila. Posible na tama at makatwiran nga ang sinasabi mo, o na tama at walang mali ang ginawa mo, ngunit anong uri ng disposisyon ang naibunyag mo? Hindi ba’t iyon ay kayabangan at pagmamatuwid? Kung hindi mo iwawaksi ang mayabang at mapagmatuwid na disposisyong ito, hindi ba nito maaapektuhan ang pagganap mo sa iyong tungkulin? Hindi ba nito maaapektuhan ang pagsasagawa mo sa katotohanan? Kung hindi mo lulutasin ang iyong mayabang at mapagmatuwid na disposisyon, hindi ba ito magdudulot sa iyo ng malulubhang dagok sa hinaharap? Siguradong makararanas ka ng mga dagok, hindi ito maiiwasan. Sabihin mo sa Akin, nakikita ba ng Diyos ang gayong pag-uugali ng tao? Higit pa rito ang kayang makita ng Diyos! Hindi lamang sinusuri ng Diyos ang kaibuturan ng puso ng mga tao, pinagmamasdan din Niya ang bawat salita at gawa ng mga ito sa lahat ng oras at lugar. Ano ang sasabihin ng Diyos kapag nakita Niya ang pag-uugali mong ito? Sasabihin ng Diyos: ‘Mapagmatigas ka! Kauna-unawa na maaaring kumapit ka sa sarili mong mga ideya kapag hindi mo alam na nagkakamali ka, ngunit kapag malinaw sa iyo na nagkakamali ka at kumakapit ka pa rin sa iyong mga ideya, at mamamatay ka muna bago magsisi, isa ka talagang mapagmatigas na hangal, at may problema ka. Kung, kahit sino pa ang nagmumungkahi, palagi kang mayroong negatibo, mapanlaban na saloobin tungkol dito, at hindi mo tinatanggap ang kahit katiting na katotohanan, at kung ang puso mo ay lubusang mapanlaban, sarado, at mapagwalang-bahala, ikaw ay sobrang katawa-tawa, isa kang hangal na tao! Masyado kang mahirap pakitunguhan!’ Sa anong paraan ka mahirap pakitunguhan? Mahirap kang pakitunguhan dahil ang ipinapakita mo ay hindi isang maling diskarte, o maling pag-uugali, kundi isang pagbubunyag ng iyong disposisyon. Isang pagbubunyag ng anong disposisyon? Isang disposisyon kung saan tutol ka sa katotohanan, at napopoot sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). “Kung ang iyong saloobin ay matigas na magpumilit, itatwa ang katotohanan, tanggihan ang mga mungkahi ng sinumang iba pa, hindi hanapin ang katotohanan, magtiwala lamang sa iyong sarili, at gawin lamang kung ano ang gusto mo—kung ito ang iyong saloobin anuman ang gawin o hingin ng Diyos, ano ang reaksyon ng Diyos? Hindi ka papansinin ng Diyos, isasantabi ka Niya. Hindi ba’t matigas ang ulo mo? Hindi ka ba mayabang? Hindi mo ba palaging iniisip na tama ka? Kung wala kang pagpapasakop, kung hindi ka kailanman naghahanap, kung ang puso mo ay lubusang sarado at palaban sa Diyos, hindi ka papansinin ng Diyos. Bakit hindi ka papansinin ng Diyos? Dahil kung sarado ang puso mo sa Diyos, matatanggap mo ba ang kaliwanagan ng Diyos? Madarama mo ba kapag kinagagalitan ka ng Diyos? Kapag nagmamatigas ang mga tao, kapag lumalabas ang kanilang satanikong kalikasan at pagiging halimaw, hindi nila nadarama ang anumang ginagawa ng Diyos, lahat ng iyon ay walang saysay—kaya hindi gumagawa ang Diyos ng gawaing walang silbi. Kung ganito katigas ang uri ng iyong pagiging palaban, ang tanging ginagawa ng Diyos ay manatiling tago mula sa iyo, hindi gagawa ang Diyos ng mga bagay na hindi kailangan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkabasa sa dalawang siping ito ng mga salita ng Diyos, napagtanto ni Jiang Ning na talagang naging sutil siya at ganap na ayaw tanggapin ang mga mungkahi ng iba, at na nagbunyag siya ng isang satanikong disposisyon na tutol sa katotohanan at nakapukaw sa pagkasuklam at pagkamuhi ng Diyos. Ngayon naunawaan na niya na tinanggap niya muna dapat ang mga naiibang mungkahi ng kanyang mga sister at pagkatapos ay magkasabay na hinanap nila ang mga katotohanang prinsipyo. Marahil ay nalaman niya ang mga pagkukulang niya, nabawasan ang mga paglihis sa kanyang gawain, at siguro sa huli, baka napatunayang tama ang mga pananaw niya. Gayumpaman, sa buong prosesong ito, ang mahalagang punto ay ang panatilihin ang isang saloobin ng pagtanggap sa katotohanan, na pinahahalagahan din ng Diyos. Dagdag dito, kapaki-pakinabang din sa gawain na magkasundo sa pamamagitan ng paghahanap ng mga prinsipyo. Naunawaan ni Jiang Ning na tuwing may naiibang mga pananaw o opinyon ang kanyang mga sister, naglalaman ito ng layunin ng Diyos, na nag-udyok sa kanyang hanapin ang mga katotohanang prinsipyo, na kapag nagsabi ng mga naiibang opinyon ang kanyang mga sister ito ay para sa layunin ng pagtatalakay at paghahanap nang magkakasama, para mabawasan hangga’t maaari ang mga paglihis, at na ginawa ito para protektahan ang gawain ng iglesia. Naunawaan niya na dapat niyang tanggapin at sundin ang mga ito. Pero hindi niya kailanman isinapuso ang mga paalala ng kanyang mga sister, at kahit na kapag may naiiba silang mga pananaw, inisip niya lang na wala silang pagkaunawa sa mga prinsipyo o pamamaraan, at pipilitin silang tanggapin ang kanyang sariling pananaw. Hindi lamang ito nagpadama sa kanyang mga sister na napigilan sila, kundi lubha ring napinsala ang gawain ng iglesia. Bagama’t sa panlabas ay mukhang hindi tinatanggap ni Jiang Ning ang mga mungkahi ng iba at nakikipagtalo sa kanila, sa realidad, nagbubunyag siya ng isang disposisyon ng pagiging tutol sa katotohanan, at isang pagkapoot at paglaban sa mga positibong bagay. Napagtanto ni Jiang Ning na kinasusuklaman ng Diyos ang saloobing ito sa katotohanan, na hindi niya makakamit ang gawain ng Banal na Espiritu sa pamamagitan ng paggawa ng kanyang tungkulin sa ganitong paraan, at na ni hindi niya maunawaan ang sarili niyang kalagayan. Sa ilang antas, siya ay naging manhid. Kung hindi dahil sa pagkakatanggal sa kanya, hindi pa rin siya mamumulat at hindi magagawang hanapin ang katotohanan at lutasin ang kanyang mapagmataas na disposisyon. Dahil sa pagkatanto sa mga bagay na ito, napuno si Jiang Ning ng pasasalamat sa Diyos para sa pagliligtas sa kanya nang napapanahon.

Kalaunan, pinagnilayan ni Jiang Ning kung bakit palagi siyang masyadong mapagmataas. Isang araw, nabasa niya ang isang sipi ng mga salita ng Diyos: “Gaano ka man kaedukado, anumang mga gantimpala ang natamo mo, o anuman ang nakamtan mo, at gaano man kataas ang iyong katayuan at ranggo, dapat mong talikdan ang lahat ng bagay na ito, dapat kang bumaba sa mataas na kinalalagyan mo—lahat ng ito ay walang halaga. Sa sambahayan ng Diyos, gaano man kalaki ang mga karangalang ito, hindi maaaring maging mas mataas ang mga ito kaysa sa katotohanan, sapagkat ang mga paimbabaw na bagay na ito ay hindi ang katotohanan, at hindi makakapalit sa lugar nito. Dapat maging malinaw sa iyo ang isyung ito. Kung sinasabi mong, ‘Napakatalino ko, napakatalas ng isip ko, mabilis akong kumilos, mabilis akong matuto, at napakagaling ng memorya ko, kaya karapat-dapat akong gumawa ng huling desisyon,’ kung palagi mong gagamiting kapital ang mga bagay na ito, at ituturing na mahalaga ang mga ito, at positibo, problema ito. Kung puno ng mga bagay na ito ang puso mo, kung nag-ugat na ang mga ito sa puso mo, mahihirapan kang tanggapin ang katotohanan—at nakakatakot isipin ang mga kahihinatnan niyan. Sa gayon, dapat mo munang iwanan at tanggihan ang mga bagay na iyon na minamahal mo, na tila maganda, na mahalaga sa iyo. Ang mga bagay na iyon ay hindi ang katotohanan; bagkus, maaaring makahadlang ang mga ito sa pagpasok mo sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Nakita ni Jiang Ning na sinasabi ng Diyos na gaano man karaming kaloob ang taglay ng isang tao, hindi katotohanan ang mga ito at hindi nito mapapalitan ang katotohanan. Hindi magagawa nang wasto ng isang tao ang kanyang mga tungkulin kung aasa lamang siya sa kanyang mga kaloob at hindi hahanapin ang katotohanan. Kung bibigyan ng isang tao ng sobrang pagpapahalaga ang kanyang mga kaloob, sa katunayan ay kaya nitong hadlangan ang kanyang paghahanap at pagtanggap sa katotohanan. Nalaman na ni Jiang Ning na ang pinagmumulan ng kanyang mga problema ay ang sobra-sorang pagpapahalagang ibinibigay niya sa katalinuhan, mga kaloob at teknikal na kasanayan. Tuwing nahaharap siya sa isang bagong tungkulin, mabilis niyang nakukuha ang mga propesyonal at teknikal na aspekto at inisip niyang matalino at mas magaling siya kaysa sa iba, at na mula rito niya nakuha ang kanyang pakiramdam ng pagkamataas sa kanyang tungkulin. Gaya noong sinubukan niya at ng kanyang mga sister ang isang bagong estilo ng pagpinta; noong una, nahirapan silang lahat dito, pero mabilis na naging dalubhasa si Jiang Ning dito at nagpatuloy na lumikha ng maraming gawa, na nagkikintal sa kanya ng isang pakiramdam ng pagkamataas kumpara sa kanyang mga sister at nagdulot sa kanyang hamakin sila sa kanilang pagtutulungan at madama na para bang walang halaga ang kanilang mga pananaw at mungkahi, ginagawa siyang ganap na hindi handang makipagtulungan sa kanila. Ipinatanto ng kabiguang ito kay Jiang Ning na ang matalas niyang katalinuhan ay makakatulong lamang sa kanya para matutuhan nang mas mabuti at mabilis ang isang propesyonal o teknikal na kasanayan, pero sa sambahayan ng Diyos, ang bawat tungkulin ay kinasasangkutan ng katotohanan at pagpapatotoo tungkol sa Diyos. Ang magawa nang maayos ang tungkulin ng isang tao ay hindi nakadepende sa kung may matalas ba siyang isip o mga kaloob, ni hindi ito nakadepende sa mga propesyonal o teknikal na kasanayan. Ang mahalagang bagay ay kung kaya ba ng isang tao na hanapin ang mga prinsipyo, at kumilos ayon sa mga layunin at hinihingi ng Diyos. Ang mga ito ang pinakamahalaga. Nagbalik-tanaw si Jiang Ning noong una niyang simulang pag-aralan ang mga bagong kasanayan. Alam niya na napakakaunti ng nauunawaan niya, kaya sa kanyang tungkulin ay may puso siya na mapagkumbaba at naghanap siya. Nagagawa niyang tanggapin at hanapin ang mga pananaw ng iba, at sa proseso, nagawa niyang makamit ang gawain ng Banal na Espiritu, at nagkamit ng ilang resulta ang tungkulin niya. Pero kalaunan, sa pag-aakalang natutuhan na niya ang lahat ng bagay, yumabang siya nang yumabang at hinamak ang lahat. Namuhi ang Diyos sa saloobin niyang ito at hindi niya nagawang makamit ang gawain ng Banal na Espiritu. Marami rin siyang mga paglihis sa kanyang tungkulin. Sa wakas ay napagtanto niya na magawa man nang maayos ng isang tao ang isang tungkulin, ito ay may kakaunting kinalaman sa kanyang katalinuhan at mga kaloob, at na kagamitan lamang ang mga kaloob para magawa ng mga tao ang kanilang mga tungkulin. Kahit na walang mga kaloob ang isang tao, kung kaya niyang tumuon sa paghahanap ng katotohanan at makipagtulungan nang matiwasay sa iba, magbubunga ng ilang resulta ang kanyang tungkulin. Palaging hinamak ni Jiang Ning ang dalawang sister na kasama niyang gumagawa, pero ngayon ay nakita na niya na bagama’t wala silang mahuhusay na kaloob, pareho nilang nagawang hanapin ang mga katotohanang prinsipyo batay sa mga mungkahi ng iba. Ang saloobing ito ng pagtanggap at paghahanap sa katotohanan ay lubhang mas mainam kaysa sa kanya mismong saloobin. Sa wakas ay nakita niya nang malinaw na para matupad nang maayos ang isang tungkulin, ang pinakamahalaga ay ang hanapin at tanggapin ang katotohanan, magkaroon ng isang may-takot-sa-Diyos na puso at mawalan ng kasutilan.

Hinanap pa ni Jiang Ning kung paano mismo siya dapat makipagtulungan nang matiwasay sa iba sa kanyang tungkulin. Nabasa niya ang isang sipi ng mga salita ng Diyos: “Kapag may nangyayari sa inyo, hindi kayo dapat maging mapagmatuwid. Dapat ninyong patahimikin ang inyong sarili sa harap ng Diyos at matuto kayo ng aral. Dapat ninyong palayain ang inyong sarili upang matuto nang higit pa. Kung iisipin mong, ‘Mas eksperto ako rito kaysa sa inyo, kaya dapat ako ang mamahala, at dapat makinig kayong lahat sa akin!’—anong uri ng disposisyon iyon? Iyon ay kayabangan at pagmamatuwid. Ito ay isang sataniko, tiwaling disposisyon at hindi ito saklaw ng normal na pagkatao. … Ano, kung gayon, ang tamang paraan ng pag-asal at pagkilos? Paano ka makakaasal at makakikilos alinsunod sa mga katotohanang prinsipyo? Dapat mong ipresenta ang iyong mga ideya at hayaan ang lahat na makita kung mayroon mang anumang problema sa mga ito. Kung may magmumungkahi, kailangan mo munang tanggapin ito, at pagkatapos ay hayaan ang lahat na kumpirmahin ang tamang landas ng pagsasagawa. Kung walang sinuman ang may isyu dito, maaari ka nang magpasya kung ano ang pinakaangkop na paraan ng paggawa sa mga bagay-bagay at kumilos sa ganoong paraan. Kung mayroong matuklasang problema, dapat mong hingin ang opinyon ng lahat, at dapat hanapin ninyong lahat ang katotohanan at sama-samang magbahaginan dito, at sa ganoong paraan, makakamit ninyo ang kaliwanagan ng Banal na Espiritu. Kapag natatanglawan ang puso ninyo, at mayroon kayong mas mabuting landas, magiging mas maganda ang mga resultang nakukuha ninyo kaysa sa dati. Hindi ba’t ito ang patnubay ng Diyos? Kamangha-mangha ito! Kung maiiwasan mo ang pagiging mapagmatuwid, kung mabibitiwan mo ang iyong mga imahinasyon at ideya, at kung magagawa mong makinig sa mga tamang opinyon ng iba, makakamit mo ang kaliwanagan ng Banal na Espiritu. Matatanglawan ang puso mo at mahahanap mo ang tamang landas. Magkakaroon ka ng daan pasulong, at kapag isinagawa mo ito, tiyak na aayon ito sa katotohanan. Sa pamamagitan ng gayong pagsasagawa at karanasan, matututuhan mo kung paano isagawa ang katotohanan, at kasabay nito ay may matututuhan kang bago sa larangang iyon ng gawain. Hindi ba’t mabuting bagay ito? Sa pamamagitan nito, mapagtatanto mo na kapag nangyayari sa iyo ang mga bagay-bagay, hindi ka dapat maging mapagmatuwid at dapat mong hanapin ang katotohanan, at na kung mapagmatuwid ka at hindi tinatanggap ang katotohanan, aayawan ka ng lahat at tiyak na kamumuhian ka ng Diyos. Hindi ba’t isa itong natutunang aral? Kung palagi kang maghahangad sa ganitong paraan at magsasagawa ng katotohanan, patuloy mong mahahasa ang mga propesyonal na kasanayan na ginagamit mo sa iyong tungkulin, paganda nang paganda ang mga resultang makukuha mo sa iyong tungkulin, at bibigyang-liwanag at pagpapalain ka ng Diyos, at tutulutan kang magkamit ng mas higit pa. Bukod pa riyan, magkakaroon ka ng landas sa pagsasagawa ng katotohanan, at kapag alam mo kung paano isagawa ang katotohanan, unti-unti mong mauunawaan ang mga prinsipyo. Kapag alam mo kung aling mga kilos ang hahantong sa kaliwanagan at patnubay ng Diyos, alin ang hahantong sa Kanyang pagkasuklam at pagtatanggal, at kung alin ang hahantong sa Kanyang pagsang-ayon at mga pagpapala, magkakaroon ka ng daan pasulong” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Mula sa mga salita ng Diyos, naunawaan niya ang mga prinsipyo ng matiwasay na pakikipagtulungan. Sa tungkulin ng isang tao, kung naglahad ng magkakaibang mungkahi ang iba, nauunawaan man nila ang mga propesyonal na usapin o hindi, dapat magkaroon ang isang tao ng saloobin ng pagtanggap at paghahanap ng katotohanan, at magsimula sa pagtanggap sa kanilang mga mungkahi nang hindi sila pikit-matang sinusundan, at pagkatapos ay dapat na tingnan ng isang tao kung ano ang sinasabi ng mga prinsipyo at gamitin ang mga katotohanang prinsipyo para pagpasyahan ang landas. Kalaunan, pinalad si Jiang Ning na makabalik sa kanyang tungkulin ng pagdidisenyo. Sobra siyang nagpapasalamat sa Diyos at gusto niyang makipagtulungan nang matiwasay sa iba sa pagkakataong ito.

Isang araw, tiningnan ni Xiao Yu ang kanyang guhit at tinukoy ang ilang isyu sa komposisyon niya. Nang marinig ito, nadama ni Jiang Ning na hindi naunawaan ng kanyang sister ang kanyang mga layunin, at kinonsulta niya rin ang ilang mahuhusay na likha, para maging angkop ang kanyang komposisyon. Habang mas iniisip niya ang tungkol dito, lalo niyang nadama na masyadong maselan si Xiao Yu at mahigpit sa mga patakaran, kaya binigyang-diin niyang muli ang kanyang ideya. Pero pagkasabi niya nito, sinabi ni Xiao Yu, “Nauunawaan ko ang ideya mo, pero talagang sa tingin ko ay may ilang problema sa komposisyong ito. Puwede mong isaalang-alang kung mayroong mas angkop na solusyon.” Nang marinig na sinasabi ito ni Xiao Yu, biglang napagtanto ni Jiang Ning na binibigyang-diin niya nang paulit-ulit ang kanyang pananaw para lang patunayang tama siya sa ang kanyang sister. Hindi niya seryosong isinaalang-alang ang mungkahi ng kanyang sister at inisip lang na tama siya. Hindi ba’t nagiging sutil pa rin siya at hindi talaga tinatanggap ang mga mungkahi ng iba? Medyo nagsisi si Jiang Ning at napagtanto na nagbubunyag na naman siya ng isang tiwaling disposisyon. Naisip niya ang tungkol sa prinsipyo ng pagsasagawa na kapag naharap sa mga naiibang opinyon dapat niya munang isantabi ang sarili niya, maingat na isaalang-alang kung tama ba ang mga pananaw ng iba, at kung naaayon ba ang mga ito sa mga prinsipyo. Noong nanahimik siya para isaalang-alang ang mga bagay, natuklasan niya na talagang may ilang isyu sa komposisyon niya. Kalaunan, hinanap ni Jiang Ning ang kanyang superbisor pagdating sa mga bahaging hindi siya sigurado, ibinahagi sa kanya ng kanyang superbisor ang mga nauugnay na prinsipyo, at nagkamit siya ng isang mas malinaw na landas kung paano gawin ang kanyang mga rebisyon. Pagkatapos nito, tuwang-tuwa siya. Mabuting hindi siya sutil sa pagkakataong ito, dahil magdadala ito ng mga paglihis. Ipinatanto nito sa kanya kung gaano kahalaga ang isang saloobin ng pagtanggap sa katotohanan sa pagganap sa tungkulin ng isang tao, at na gaano man katama o katiyak ang tingin ng isang tao, kapag may ibang mga opinyon ang iba, dapat munang isantabi ng isang tao ang kanyang mga pananaw, isaalang-alang ang mga bagay, at maghanap. Ito ay dahil malamang sa malamang na ginagamit ng Diyos ang iba bilang gabay para ibunyag ang problema ng isang tao. Natuklasan ni Jiang Ning na ang isang saloobin ng pagtanggap sa katotohanan ay makakatulong para maiwasan ng isang tao ang maraming paglihis. Mula noon sa kanyang tungkulin, sadya nang tinatanggap ni Jiang Ning ang mga mungkahi ng iba, at nadama niyang marami siyang nakamit at na nagawa niyang makipagtulungan nang matiwasay sa kanyang mga kapatid. Napuno ng pasasalamat ang kanyang puso para sa Diyos!


63. Anong Mga Karumihan ang Nakatago sa Likod ng Pagtukoy sa Mga Isyu?

Ni Ding Zhen, Tsina

Noong Nobyembre ng 2021, nahirang ako bilang isang lider ng iglesia. Dahil aktibo ako sa aking mga tungkulin at nakakuha ng kaunting resulta ang gawain ko, medyo tiningala ako ng mga kapatid. Mataas din ang tingin sa akin ng mga nakatataas na lider at madalas na nagtatanong tungkol sa kalagayan ko. Ang ibang iglesia ay may mga pangangaralang potensyal na tatanggap ng ebanghelyo, at inirekomenda ako ng superbisor ng ebanghelyo para ipalaganap ang ebanghelyo. Pinuri din ako ng sister na tinutulungan ko dahil sa pagkakaroon ko ng ganoong kakayahan sa gayon kabatang edad. Napakasaya ko at naisip na, “Bagama’t hindi pa ako matagal na nagiging lider, hinahangaan ako ng lahat ng kapatid at ng nakatataas na lider, at alam din ng nasa ibang iglesia na may kakayahan ako sa gawain. Mukhang medyo magaling ako sa ginagawa ko, at tiyak na iniisip ng lahat na isa akong pambihirang talento.” Talagang pinasaya ako ng mga kaisipang ito, at palagi akong puno ng enerhiya.

Noong Mayo ng 2022, inilipat si Liu Yun sa aming iglesia para gumawa bilang isang lider. Nang dumating na si Liu Yun sa aming iglesia, sinimulan niyang kilalanin ang mga tauhan at kumustahin din ang pag-usad ng iba’t ibang gampanin. Natuklasan niya na hindi ligtas ang isa sa mga tahanan kung saan nakatago ang mga aklat at na may ilang problema na may kinalaman sa paglabag sa mga prinsipyo. Nakakita rin siya ng isang tao na naglahad ng ilang walang pananampalatayang salita sa mga pagtitipon, ginugulo ang buhay iglesia, at hindi gumawa ng mga pagbabago sa kabila ng paulit-ulit na pagbabahaginan. Pinaalalahanan kami ni Liu Yun na kailangan naming matutuhan ang pagkilatis at ibukod ang taong ito ayon sa mga prinsipyo. Nagpatuloy si Liu Yun na aktibong suportahan ang mga baguhan na negatibo, mahina, at hindi regular na nagtitipon, at unti-unti, nagsimulang bumuti ang mga kalagayan ng mga baguhan. Nagawa rin niyang mapagbalik-loob ang ilang tao. Nang makita ko ang mga ito, nadama kong talagang si Liu Yun ay isang may kakayahang manggagawa na nagagawang makakita at makalutas ng mga problema, pero nakadama rin ako ng kapaitan sa loob ko, “Pareho kaming lider ng iglesia, pero may ilang problema na naresolba niya na hindi ko man lang napansin. Tiyak na pinagkukumpara kami ng lahat at iniisip na mas magaling si Liu Yun kaysa sa akin. Hindi ba’t medyo bumabagsak ang katayuan ko sa mga mata ng iba?” Kalaunan, sa isang pagpupulong ng magkakatrabaho, binanggit ni Liu Yun kung paanong kamakailan ay sinusuportahan niya ang mga baguhan. Tumango sa pagsang-ayon ang mga nakatataas na lider habang nakikinig at tutok na tutok ding nakinig ang mga nakikipagtulungang kapatid. Nakita kong parami nang parami ang atensyon na ibinibigay ng lahat sa kanya, at nakadama ako ng pagkailang at medyo pagkabalewala, iniisip na, “Lagi kong tinatalakay dati sa mga pagtitipon ang kaalaman ko na batay sa karanasan at talagang medyo pinapahalagahan din ako ng mga lider noon. Ngayon, nakatuon kay Liu Yun ang atensyon ng lahat. Kung magpapatuloy nang ganito ang mga bagay-bagay, sino ang magbibigay-pansin o hahanga sa akin? Hindi, kailangan kong ipakita sa lahat na may kulang siya. Mababawasan nito ang kumpiyansa niya at pahihinain ang loob niya, habang pinipigilan din ang lahat sa paghanga sa kanya. Ibabalik nito sa akin ang atensyon ng lahat at magagawa kong mapanumbalik ang aking ningning.”

Pagkatapos nito, habang nakikipagtulungan kay Liu Yun, sadya akong tumutok sa mga kapintasan at pagkukulang niya. Nakita kong nagpapakitang-gilas siya minsan at gusto kong talakayin ang problema niyang ito. Pero ang katotohanan ay natukoy na ng iba ang pagkukulang na ito at medyo nagbago na siya. Pero para masamantala ang pagkakataong ito upang pahinain si Liu Yun, binilang ko sa loob-loob ko ang mga bagay na ipinagmalaki niya at tinandaan ang mga iyon, para kapag binigyan ko siya ng kaunting “gabay at tulong,” dapat ay mayroon akong hindi mapabubulaanang batayan at maipapakita sa kanya na napakalubha pa rin ng kanyang tiwaling disposisyon sa usaping ito, at na halos hindi pa rin siya nagbabago. Sa ganoong paraan, medyo mababawasan ang kanyang kumpiyansa at magagawa kong mangibabaw. Kalaunan, nakakita ako ng ilang malulupit na salita ng Diyos na naglalantad at naghahatol para magamit sa kanya. Nang makita ko ang malulupit na salitang ito ng Diyos, naisip ko, “Nagbubunyag lang si Liu Yun ng kaunting katiwalian at sinusubukang magbago. Kung gagamitin ko sa kanya ang mga salitang ito ng Diyos, matatanggap niya kaya ito?” Pero pagkatapos ay naisip ko, “Ilan taon na siyang nananampalataya sa Diyos; dapat ay ayos lang siya. At saka, talaga namang may ganito siyang problema, at kung maging negatibo at mahina siya, at magsimulang humina ang gawain niya dahil hindi niya ito matanggap, bibigyang-daan lamang ako nito para mangibabaw.” Pagkatapos, basta’t humanap ako ng ilang salita ng Diyos tungkol sa pagsasagawa para pasukin niya, iniisip na sa ganitong paraan ay walang magsususpetsa sa aking mga lihim na motibo. Nang sumunod na araw, sa isang pagpupulong ng magkakatrabaho, nakinig ako sa paglalahad niya ng kanyang kalagayan, sinasabing kamakailan ay naging abala siya sa mga panlabas na usapin at hindi nakatuon sa buhay pagpasok, at na bagama’t ayaw niyang tahakin ang landas ni Pablo, hindi niya mapigilan ang sarili niya— bago siya matapos magsalita, hindi ako nakapagpigil. Naisip ko, “Dahil gusto niyang tumutok sa buhay pagpasok, puwede kong kunin ang sandaling ito bilang isang pagkakataon para tukuyin ang mga problema niya at maipakita sa kanya ang mga kakulangan niya. Ang mas mahalaga, naririto ang lahat ng nakatataas na lider, at mga kapatid, kaya kung magsasalita ako, malalaman ng lahat ang tungkol sa mga pagkukulang niya at titigil sa masyadong paghanga sa kanya. At kapag nakita ng lahat kung paano ko nagawang bigyan siya ng gabay at tulong, makikita nila ako bilang isang taong nagdadala ng pasanin. Dalawa ang makukuha ko nang sabay!” Taglay ang ganito sa aking isipan, nilakasan ko nang kaunti ang boses ko kaysa sa karaniwan, at sinabi kay Liu Yun sa isang medyo sabik na tono, “Palagi mong sinasabing gusto mong tumuon sa buhay pagpasok, pero wala kang partikular na landas ng pagsasagawa. Puwede ka talagang magsimula sa pagninilay-nilay sa maliliit na bagay. Isinulat ko ang ilang isyu mo na nakita ko. Puwede mong pagnilayan nang kaunti ang mga ito.” Habang nagsasalita ako, sinimulan kong buksan ang liham na isinulat ko na inililista ang mga paraan na nagpakitang-gilas siya. Pagkatapos ay nagsalita ako sa kanya sa isang seryosong tono tungkol sa saloobin ng Diyos sa mga mahilig magpakitang-gilas at hinimay ko ang landas kung nasaan ang mga taong ito at ang mga kahihinatnan ng pagtahak dito. Pagkatapos ay nagmungkahi ako ng ilang landas ng pagsasagawa. Pagkatapos kong gawin ang lahat ng ito, mukhang medyo nailang at nahiya si Liu Yun, at nagsabing, “Tinatanggap ko ang sinabi mo, at kailangan ko ng ilang panahon para magnilay.” Medyo nakonsensiya ako nang sabihin niya ito, at natakot na makikita ng lahat na mayroon akong mga lihim na motibo. Pero pagkatapos ay naisip ko, “Totoo ang sinabi ko, at bukod doon, nakakita rin ako ng ilang landas ng pagsasagawa, kaya dapat ay walang maging problema.” Hindi ako pinabulaanan ng mga nakatataas na lider at mga kapatid, kaya mukhang sang-ayon sila sa akin. Medyo nakahinga ako nang maluwag dahil sa kaisipang ito.

Isang gabi, makalipas ang dalawang araw, habang magkasama naming tinatalakay ni Liu Yun ang gawain, nakadama ako ng bahagyang pagkabalisa tungkol sa “tulong” na ibinigay ko sa kanya, at kinumusta ko ang kalagayan niya. Sinabi niya na hindi ito napakabuti. Nadama niya na bilang isang mananampalataya sa loob ng napakaraming taon, pero halos hindi nagagawang baguhin ang aspektong ito ng kanyang tiwaling disposisyon ay tumukoy na wala siyang kakayahang magbago, at talagang negatibo ang pakiramdam niya. Nabagabag ako nang marinig ito, iniisip na, “Maaari kayang nasaktan siya sa pagtukoy ko sa problema niya hanggang sa punto na nakadama siya ng pagkanegatibo?” Kaya naman ginamit ko ang mga salita ng Diyos para maingat na ibahagi ang landas para lutasin ang aspektong ito ng kanyang tiwaling disposisyon, at pagkatapos ay sinabi sa kanya na kailangan niyang harapin ito nang tama at ayusin ang kalagayan niya. Nakita ko siyang nagkamit ng kaunting pagkaunawa, na nagdulot sa akin na mapanatag nang bahagya. Kalaunan, pinagnilayan ko ang sarili ko batay sa usaping ito at nanalangin sa Diyos, hinihingi sa Kanyang gabayan akong makilala ang sarili kong tiwaling disposisyon. Binasa ko ang mga siping ito ng mga salita ng Diyos: “Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging malisyoso! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga hangarin, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Ang ikatlong pamamaraan na ginagamit ng mga anticristo para kontrolin ang mga tao: Inihihiwalay at binabatikos nila ang mga naghahangad sa katotohanan. May ilang mga taong mahal ang mga positibong bagay, ang katarungan at liwanag, at ang pakikipagbahaginan tungkol sa katotohanan. Madalas nilang nilalapitan ang mga kapatid na naghahanap at naghahangad sa katotohanan upang makabahaginan ang mga ito. Ikinaiinit ng ulo ng mga anticristo na makita ito. Para sa kanila, ang lahat ng naghahangad sa katotohanan ay parang karayom sa kanilang mata, isang tinik sa kanilang lalamunan; binabatikos, inihihiwalay, at sinasaktan nila ang lahat ng naghahangad ng katotohanan. Siyempre, hindi lamang babatikusin ng mga anticristo ang mga taong ito gamit ang mga brutal at malulupit na taktika na halata namang kayang makita ng mga tao. Gagayahin nila ang estilo ng pagbabahagi tungkol sa katotohanan, at gamit ang ilang salita at doktrina, huhusgahan nila ang mga tao at aatakihin ang mga ito. Iniisip tuloy ng mga tao na akma at makatwiran ang ginagawa nila, na tumutulong sila—na walang mali sa ginagawa nila. Ano ba itong mga ‘akma at makatwirang’ pamamaraan nila? (Ginagamit nila ang mga salita ng Diyos para husgahan ang mga tao at atakihin sila.) Tama—ginagamit nila ang mga salita ng Diyos para ilantad ang mga tao at husgahan sila. Iyon ang kanilang pinakakaraniwang pamamaraan. Sa panlabas, tila patas, makatwiran, at talagang akma ang ganitong paraan ng pananalita, pero sa loob, hindi nila intensiyong tumulong sa iba para makinabang ang mga ito, pero para ilantad, husgahan, kondenahin, at insultuhin ang mga ito. Iyon talaga ang gusto nilang maisakatuparan. Kaya ang problema ay kung saan sila nagsisimula” (Ang Salita, Vol. IV. Paglalantad sa mga Anticristo. Ikatlong Aytem: Inihihiwalay at Binabatikos Nila ang mga Naghahangad sa Katotohanan). “Ang lantarang panunupil ng mga anticristo sa mga tao, pagbukod sa mga tao, pambabatikos laban sa mga tao, at paglantad sa mga problema ng mga tao ay pawang pinupuntirya. Walang pag-aalinlangan, ginagamit nila ang mga kaparaanang tulad nito para puntiryahin ang mga naghahangad sa katotohanan at nakakakilatis sa kanila. Sa pagsira sa mga taong ito, nakakamit nila ang layon na patatagin ang sarili nilang posisyon. Ang pambabatikos at paghihiwalay sa mga tao nang ganito ay likas na mapaminsala. May kalupitan ang kanilang pananalita at paraan ng pagsasalita: paglalantad, pagkondena, paninirang-puri, at panlalapastangan. Binabaluktot pa nila ang mga katunayan, nagsasabi ng mga positibong bagay na para bang negatibo ang mga iyon at ng negatibo na para bang positibo ang mga iyon. Ang pagbabaligtad ng itim at puti at paghahalo-halo ng tama at mali nang ganito ay isinasakatuparan ang layon ng mga anticristo na talunin ang mga tao at sirain ang kanilang reputasyon. Anong pag-iisip ang nag-uudyok sa pambabatikos at paghihiwalay na ito sa mga hindi sumasang-ayon? Kadalasan, nagmumula ito sa inggit. Sa isang malupit na disposisyon, ang inggit ay may kasamang matinding pagkamuhi; at dahil sa inggit nila, binabatikos at inihihiwalay ng mga anticristo ang mga tao. Sa sitwasyong katulad nito, kung ang mga anticristo ay malalantad, maiuulat, mawawalan ng katayuan, at lubos na mababatikos sa kanilang isipan; hindi sila magpapasakop ni matutuwa roon, at magiging mas madali pa nga na magkaroon sila ng determinasyong maghiganti. Ang paghihiganti ay isang uri ng pag-iisip, at isang uri din ito ng tiwaling disposisyon. Kapag nakikita ng mga anticristo na nakasisira sa kanila ang ginawa ng isang tao, na mas may kakayahan ang iba kaysa sa kanila, o na mas maganda o mas madunong ang mga pahayag at mungkahi ng isang tao kaysa sa kanila, at sumasang-ayon ang lahat sa mga pahayag at mungkahi ng taong iyon, nadarama ng mga anticristo na nanganganib ang kanilang posisyon, umuusbong ang inggit at pagkamuhi sa kanilang puso, at nambabatikos at naghihiganti sila. Kapag naghihiganti, karaniwan na ang mga anticristo ang unang umaatake sa kanilang pinupuntirya. Maagap sila sa pambabatikos at pagpapabagsak sa mga tao, hanggang sa magpasakop ang mga ito. Saka lamang nila madarama na nakapaglabas na sila ng galit. Ano ang iba pang mga pagpapamalas ng pambabatikos at paghihiwalay sa mga tao? (Paghamak sa iba.) Ang paghamak sa iba ay isa sa mga paraan ng pagpapamalas nito; gaano ka man kahusay sa paggawa ng iyong trabaho, hahamakin o kokondenahin ka pa rin ng mga anticristo, hanggang sa ikaw ay maging negatibo at mahina at hindi na makatayo. Pagkatapos ay matutuwa sila, at naisakatuparan na nila ang kanilang layon kung magkagayon” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). Nang mabasa ko ang mga salita ng Diyos, napagtanto ko na natakot akong isipin lang ng iba si Liu Yun at hindi ako hangaan, kaya ko siya inatake at ibinukod, at na isa itong malisyosong disposisyon. Dumating Liu Yun upang suportahan ang aming iglesia at hindi lamang siya gumawa ng tunay na gawain, kundi tinulungan din ako sa aking mga tungkulin. Pero hindi ko inisip kung paano makipagtulungan nang matiwasay sa kanya para sa pagtupad ng mga tungkulin o pagprotekta sa gawain ng iglesia, itinuring ko lang siya bilang isang banta sa aking katayuan at natakot na kung magpapatuloy ang mga bagay gaya ng dati, wala nang hahanga sa akin, kaya sinadya kong hanapin ang mga pagkukulang niya at pagkatapos ay sinamantala ang mga iyon, ginagamit ang “gabay at tulong” bilang paraan para atakihin siya. Bagama’t mukhang tinutulungan ko siyang maunawaan ang kanyang sarili, sa realidad, nagseselos lang ako sa pagiging mas mahusay niya kaysa sa akin sa lahat ng paraan. Gusto kong malimitahan niya ang kanyang sarili at masiraan siya ng loob pagkatapos niyang basahin ang paglalantad at paghahatol ng mga salita ng Diyos, para hindi siya maging ganoon kaangat. Nakita ko na ang “pagtulong” ko kay Liu Yun ay talagang isa lamang pagkukunwari para atakihin siya. Nagseselos ako sa kanya at gusto kong pabagsakin siya, magawa siyang negatibo, at panatilihin siya sa ilalim ko. Ang mga kilos ko ay kapareho ng sa isang anticristo na umaatake at nagbubukod sa mga naghahangad ng katotohanan, gumagamit ng tila mga lehitimo at makatwirang pamamaraan para supilin ang mga tao at sa gayong paraan ay pinatatatag ang kanilang katayuan sa mata ng mga kapatid. Isang malupit na disposisyon ang ibinunyag nito! Ipinadama sa akin ng mga konotasyon ng mga salita ng Diyos na nagkikimkim ang Diyos ng pagkasuklam at pagkamuhi sa mga disposisyon ng mga anticristo at napuno ako ng damdamin ng pagkabahala at takot. Naisip ko na tiyak na kapopootan ako ng Diyos. Kaya nanalangin ako sa Diyos, “O Makapangyarihang Diyos, gusto kong magsisi. Ayaw kong atakihin o ibukod na naman ang aking mga kapatid. Pakiusap, kaawaan mo ako at tulutan mo akong magkamit ng kaunting tunay na pagkilala sa sarili ko mula rito.”

Kalaunan, binasa ko pa ang mga salita ng Diyos na nagbigay sa akin ng kaunting pagkaunawa sa aking problema. Sabi ng Makapangyarihang Diyos: “Anong uri ng disposisyon ito kapag may nakita ang isang tao na mas mahusay kaysa sa kanya at sinusubukan niya siyang pabagsakin, nagkakalat ng mga tsismis tungkol sa kanya, o gumagamit ng mga kasuklam-suklam na paraan para siraan siya at isabotahe ang kanyang reputasyon—inaapakan pa ang kanyang pagkatao—para maprotektahan ng taong ito ang sarili niyang puwang sa isip ng mga tao? Hindi lang ito kayabangan at kapalaluan, ito ay disposisyon ni Satanas, ito ay isang malisyosong disposisyon. Mapaminsala at buktot na nagagawa ng taong ito na batikusin at ihiwalay ang mga taong mas mahusay at mas malakas kaysa sa kanya. At ipinapakita ng hindi niya pagtigil hanggang sa mapabagsak ang mga tao kung gaano siya kademonyo! Dahil namumuhay siya ayon sa disposisyon ni Satanas, malamang na maliitin niya ang mga tao, subukang isangkalan sila, at pahirapan sila. Hindi ba ito paggawa ng masama? At habang namumuhay nang ganito, iniisip pa rin niyang maayos ang lagay niya, na mabuti siyang tao—subalit kapag may nakita siya na taong mas magaling kaysa sa kanya, malamang na pahirapan niya ito, na tapak-tapakan niya ito. Ano ang isyu rito? Hindi ba’t ang mga taong kayang gumawa ng ganoong masasamang gawa ay mga imoral at matitigas ang ulo? Ang mga gayong tao ay iniisip lamang ang sarili nilang mga interes, isinasaalang-alang lamang nila ang sarili nilang damdamin, at ang tanging nais nila ay matupad ang sarili nilang mga pagnanasa, ambisyon, at mithiin. Wala silang pakialam kung gaano kalaking pinsala ang idinudulot nila sa gawain ng iglesia, at mas gugustuhin nilang isakripisyo ang mga interes ng sambahayan ng Diyos para maprotektahan ang kanilang katayuan sa isipan ng mga tao at ang sarili nilang reputasyon. Hindi ba’t ang mga taong gaya nito ay mayayabang at nag-aakalang mas matuwid sila kaysa sa iba, mga makasarili at ubod ng sama? Ang gayong mga tao ay hindi lamang mayayabang at nag-aakalang mas matuwid sila kaysa sa iba, labis din silang makasarili at ubod ng sama. Hinding-hindi sila mapagsaalang-alang sa mga layunin ng Diyos. May takot sa Diyos na puso ba ang gayong mga tao? Wala man lang silang takot sa Diyos na puso. Ito ang dahilan kung bakit wala silang pakundangan kung kumilos at ginagawa nila ang anumang gusto nila, nang walang nadaramang anumang pagsisisi, walang anumang pangamba, walang anumang pagkabalisa o pag-aalala, at hindi iniisip ang mga ibubunga nito. Ito ang madalas nilang ginagawa, at kung paano sila palaging kumikilos. Ano ang kalikasan ng ganoong pag-uugali? Sa mas magaang na salita, ang mga gayong tao ay napakamainggitin at may napakalakas na paghahangad para sa pansariling reputasyon at katayuan; sila ay napakamapanlinlang at traydor. Sa mas masakit na pananalita, ang diwa ng problema ay ang gayong mga tao ay wala man lang may-takot-sa-Diyos na puso. Hindi sila takot sa Diyos, naniniwala sila na sila ang pinakamahalaga, at itinuturing nila na bawat aspeto ng kanilang sarili ay mas mataas kaysa sa Diyos at mas mataas kaysa sa katotohanan. Sa kanilang puso, ang Diyos ay hindi karapat-dapat banggitin at hindi mahalaga, at wala man lang anumang mataas na katayuan ang Diyos sa kanilang puso. Maisasagawa ba ang katotohanan ng mga walang puwang ang Diyos sa puso nila, at ng mga walang may-takot-sa-Diyos na puso? Hinding-hindi. Kaya, kapag karaniwan ay masaya silang kumikilos at pinananatiling abala ang kanilang sarili at gumugugol ng matinding lakas, ano ang ginagawa nila? Sinasabi pa ng mga taong ito na tinalikuran na nila ang lahat upang gumugol para sa Diyos at nagdusa na sila nang malaki, ngunit ang totoo, ang motibo, prinsipyo, at layon ng lahat ng kilos nila ay para sa sarili nilang katayuan at reputasyon, para maprotektahan ang lahat ng interes nila. Masasabi ba ninyo o hindi ninyo masasabing masama ang ganitong uri ng tao? Anong uri ng mga tao ang naniniwala sa Diyos sa loob ng maraming taon, subalit wala namang may-takot-sa-Diyos na puso? Hindi ba’t mapagmataas sila? Hindi ba’t mga Satanas sila? At anong mga bagay ang pinakawala sa walang takot sa Diyos na puso? Bukod sa mga halimaw, ito ay ang masama at ang mga anticristo, ang kauri ng mga diyablo at ni Satanas. Hindi talaga nila tinatanggap ang katotohanan; wala silang anumang may-takot-sa-Diyos na puso. Kaya nilang gumawa ng anumang kasamaan; sila ang mga kaaway ng Diyos, at ang mga kaaway ng Kanyang mga hinirang na tao” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Sa pagbabasa ko ng mga salita ng Diyos at pag-aayon ng mga ito sa sarili kong pag-uugali, naunawaan ko na ang pagbubukod at panunupil ko sa iba ay nag-ugat sa aking ganap na kawalan ng isang may-takot-sa-Diyos na puso. Pawang alang-alang sa sarili kong reputasyon at katayuan ang mga ideya, kaisipan, at kilos ko. Bago dumating si Liu Yun, angat ako sa bawat paraan, pero nang makita ko kung paano niya ako nalamangan sa lahat ng aspekto, nagselos ako at hindi magawang tanggapin ang superyoridad niya, at ayaw kong malampasan niya ako. Ito ang dahilan kung bakit ko sinamantala ang katiwaliang ibinunyag niya at ginamit ang “pagtulong” sa kanya bilang isang tila lehitimong paraan upang ipahiya siya, ipakita sa lahat ang mga kapintasan niya, at mabawi ang paghanga ng mga tao. Sa paggawa nito, ginamit ko ang mga salita ng Diyos bilang isang sandata upang atakihin si Liu Yun, gustong ipadama sa kanya ang pagkanegatibo at mawalan siya ng ganang gawin ang kanyang tungkulin, binibigyang-daan akong umangat at pinipigilan ang iba na makita ang kasuklam-suklam kong layunin. Napakatraydor at napakabuktot ko! Namuhay ako sa pamamagitan ng mga satanikong lason, iniisip na hindi ganoon kalaki ang iglesia para sa aming dalawa. Hindi ko kayang hayaan na may nakahihigit o nakakalamang sa akin sa iglesia. Gusto kong patuloy na matamasa ang paghanga ng iba at magkaroon ng lugar sa mga puso nila dahil lamang nagkakamit ako ng kaunting resulta sa aking gawain. Isang may kakayahang manggagawa si Liu Yun, epektibo sa kanyang mga tungkulin, at nagagawang pasulungin ang iba’t ibang gampanin ng iglesia, pero hindi ko inisip kung paano makipagtulungan nang matiwasay sa kanya sa paggawa ng mga tungkulin o pagprotekta sa gawain ng iglesia. Inisip ko lamang ang tungkol sa pagiging pinakanagniningning, hanggang sa punto na inaatake si Liu Yun upang ipadama sa kanya ang pagkanegatibo at palakihin ang sarili ko. Wala man lang akong pagsasaalang-alang kung maaapektuhan ba nito ang gawain ng iglesia, at nakita kong wala akong anumang may-takot-sa-Diyos na puso. Hinihingi ng Diyos sa mga kapatid na makipagtulungan sa pagseserbisyo at tuparin ang kanilang mga tungkulin na nagkakaisa sa puso at isipan. Gayumpaman, noong may nakita akong isang tao sa iglesia na may kakayahang gumawa ng tunay na gawain at resolbahin ang mga problema, ang inisip ko lang ay kung paano niya ako maaaring agawan ng paghanga ng iba, kaya ibinukod at sinupil ko siya. Tinrato ko ang iglesia bilang isang lugar para ipakita ang mga abilidad ko, at ang ginawa ko ay nagdudulot ng mga pagkagambala at pagkakagulo, na isang bagay na tunay na kinamumuhian ng Diyos! Umusal ako sa Diyos ng isang tahimik na panalangin, “O Diyos ko, ang Iyong mga salita ng paghatol, paglalantad, paggabay, at panustos ay nagtulot sa akin na unti-unting magkamit ng kaunting pagkaunawa sa sarili ko, at nakikita ko na ang paghahabol sa reputasyon at katayuan ay maglalagay lamang sa akin sa paglaban sa Iyo. Ayaw ko nang sumalungat sa Iyo. Handa akong magsagawa ayon sa Iyong mga salita. Pakigabayan Mo ako!”

Pagkatapos nito, binasa ko pa ang mga salita ng Diyos: “Bilang isang miyembro ng nilikhang sangkatauhan, kailangang panatilihin ng isang tao ang kanyang sariling posisyon, at umasal nang may konsensiya. Matapat na bantayan kung ano ang ipinagkatiwala sa iyo ng Lumikha. Huwag kumilos nang wala sa lugar, o gawin ang mga bagay-bagay na labas sa saklaw ng iyong kakayahan o na kasuklam-suklam sa Diyos. Huwag subukang maging isang dakilang tao, isang superman, o isang engrandeng indibidwal, at huwag hangarin na maging Diyos. Ito ang hindi dapat naisin ng tao. Katawa-tawa ang paghahangad na maging dakila o superman. Ang paghahangad na maging Diyos ay lalo pang mas kahiya-hiya; ito ay karima-rimarim, at kasuklam-suklam. Ang mahalaga, at ang dapat na panghawakan ng mga nilikha nang higit pa sa anumang mga bagay, ay ang maging tunay na nilikha; ito lamang ang tanging layon na dapat hangarin ng lahat ng tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang hangarin mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ipinaunawa sa akin ng pagbabasa ng mga salita ng Diyos na hinihingi sa atin ng Diyos na umasal nang tapat, gawin nang maayos ang ating mga tungkulin, at gawin ang lahat ng bagay sa harap Niya at tanggapin ang pagsisiyasat Niya. Kapag nakita natin ang iba na nalalampasan tayo, dapat tayong magkaroon ng isang may-takot-sa-Diyos na puso, mas lalong manalangin sa Kanya, isantabi ang ating paghahangad sa paghanga, reputasyon, at katayuan, at magsimula sa pamamagitan ng pagsasaalang-alang sa mga interes ng sambahayan ng Diyos, kung paano gawin nang maayos ang ating mga tungkulin, kung paano kumilos sa paraang nakakalugod sa Diyos, at pagkatapos, dapat tayong makipagtulungan nang matiwasay sa iba upang tuparin ang ating mga tungkulin at paluguran ang Diyos, at gawin ang mga bagay na kapaki-pakinabang sa buhay ng ating mga kapatid. Sa pamamagitan ng pag-asal at paggawa sa mga bagay sa ganitong paraan, makapapamuhay tayo nang bukas at makakamit ang pagsang-ayon ng Diyos. Nang maunawaan ko ang mga ito, nagkusa akong magtapat kay Liu Yun at sa iba tungkol sa katiwaliang ibinubunyag ko. Medyo nahiya ako habang ginagawa ko ito, kaya umusal ako ng isang tahimik na panalangin, na hinihingi sa Diyos na bigyan ako ng lakas ng loob. Hindi ako hinamak ng mga kapatid pagkatapos ng aking pag-amin, at sinabi ni Liu Yun na sa pamamagitan ng aking paggabay at pagpupungos sa kanya, mas naunawaan niya nang kaunti pa ang kanyang tiwaling disposisyon. Dahil nakita ko na nagawa ni Liu Yun na harapin nang tama ang mga bagay at magkamit ng kaunting pagpasok, pinasalamatan ko ang Diyos mula sa kaibuturan ng puso ko, at pinasalamatan ko rin ang Diyos sa pagbibigay sa akin ng pagkakataon na makilala ang sarili ko, makapagsisi at magbago.

Makalipas ang ilang panahon, tinatalakay ni Liu Yun sa amin ang gawain, at sinabi niya ang tungkol sa ilang pananaw niya sa gawain. Naisip ko, “Ang galing-galing mong magsalita at napakarami mong sinasabi, paano ako magiging angat? Ang totoo niyan ay may kulang pa rin sa ilang aspekto ng iyong gawain ng pagsubaybay. Kailangan kong tukuyin ang mga pagkukulang na ito sa iyong gawain ng pagsubaybay para makita ng mga katrabaho natin ang mga paglihis mo sa iyong mga kamakailan lang na tungkulin.” Nang sandaling iyon, napagtanto ko, na gusto ko na namang hangarin ang paghanga ng iba at lampasan si Liu Yun. Naisip ko ang sinabi ng Diyos, na ang mga naghahangad ng reputasyon at katayuan ay wala kahit anong pusong may-takot-sa-Diyos, at na ang masasamang tao at mga anticristo lamang ang gumagawa ng gayong mga bagay. Nagsimula kong bahagyang kamuhian ang sarili ko at ayaw kong magpatuloy nang ganito. Pagkatapos ay naalala ko ang isang himno ng mga salita ng Diyos: “Sa Pagtanggap sa Pagsisiyasat ng Diyos Ka Makakapamuhay sa Harap Niya.” Sinasabi nito: “Lahat ng iyong ginagawa, bawat kilos, bawat layunin, at bawat tugon ay dapat dalhin sa harap ng Diyos. Kahit ang iyong pang-araw-araw na espirituwal na buhay—ang iyong mga dalangin, ang iyong pagiging malapit sa Diyos, kung paano ka kumakain at umiinom ng mga salita ng Diyos, ang pakikipagbahaginan mo sa iyong mga kapatid, at ang buhay mo sa loob ng iglesia—at ang iyong paglilingkod bilang pagtulong ay maaaring dalhin sa harap ng Diyos para sa Kanyang masusing pagsusuri. Ang gayong pagsasagawa ang tutulong sa iyo na lumago sa buhay” (Ang Salita, Vol. I. Ang Pagpapakita at Gawain ng Diyos. Pineperpekto ng Diyos Yaong mga Kaayon ng Kanyang Puso). Umusal ako ng isang tahimik na panalangin sa Diyos, “O Makapangyarihang Diyos, gusto kong itama ang pagnanais kong hanapin ang reputasyon at katayuan at tumigil sa pakikipagkompetensiya kay Liu Yun. Pakibantayan at pakiprotektahan Mo ang puso ko. Handa akong tanggapin ang pagsisiyasat Mo.” Pagkatapos manalangin nang ganito, mas lalo akong nakadama ng kapanatagan. Kaya tinalakay namin kung paano tutuloy sa aming mga tungkulin mula ngayon. Nagbahaginan kami nang nakikipagtulungan sa isa’t isa at nagkamit ng ilang layon at direksyon. Pagkatapos magsagawa sa ganitong paraan, mas naging panatag at maaliwalas ang puso ko, at napagtanto ko na ang pagsasagawa ayon sa mga salita ng Diyos ay ginagawang walang kahirap-hirap at matiwasay ang pakikipag-ugnayan sa iba. Salamat sa Makapangyarihang Diyos!


64. Paglaya Mula sa Putikan ng Yaman at Katanyagan

Ni Shen Jie, Tsina

Noong bata pa ako, mahirap ang pamilya ko, at madalas kaming hinahamak ng mga tao. Kaya inisip ko, “Kapag lumaki na ako, dapat kumita ako nang malaki para tumaas ang tingin nila sa akin.” Kalaunan, nag-asawa ako, pero mahirap din ang pamilya ng asawa ko. Humanap ako ng mga paraan para kumita ng pera kung saanman puwede at hindi ko kailanman binitiwan ang anumang pagkakataon. Sinubukan namin ang pagmamaneho ng taxi at pagtitinda ng mga gulay, pero hindi kami kumita nang malaki. Gayumpaman, hindi ako sumuko. Nakita ko ang pinsan ko na kumikita nang maganda sa pagpapatubo ng oyster mushroom at mabilis na nakapagpatayo ng magandang bahay. Kaya, nagdesisyon akong magpaturo sa kanya kung paano magpatubo ng kabute. Nagsikap kami mula taglagas hanggang tagsibol, pero noong dinala na namin sa palengke ang mga kabute, sobra-sobra ang supply, at kung saan-saan mayroon ng mga ito. Sa huli ay wala kaming anumang kinita. Walang saysay ang kalahating taong pagsisikap namin. Humantong sa herniated disc ang mahabang oras ng pagyuko namin sa pagtatrabaho. Gumastos ako nang malaki sa paghahanap ng medikal na gamutan kung saan-saan, na nagpalala pa sa mahirap na naming sitwasyong pinansyal. Hindi pa rin ako sumuko. Isang araw, nakita ko ang isang balita tungkol sa isang malaking farm na nagpapalahi ng kalapati na kumikita ng milyong-milyung Chinese yuan kada taon. Nanlaki ang mga mata ko, “Milyun-milyon! Walang farm na nagpapalahi ng kalapati dito. Kung magsisimula ako ngayon, baka maging amo na ako sa loob ng ilang taon.” Kaya, nangutang kami para masimulan ang pagpaparami ng mga kalapati. Kapag nakikita kong nagpapalahi ang mga kalapati, lubos na sumisigla ako at nagiging ganado. Pero noong handa na naming ibenta ang aming unang batch, nagkaroon ng pagkalat ng avian flu, at nalugi kami nang mahigit 20,000 Chinese yuan. Ang isipin ang pagkalugi sa pera pagkatapos ng isang taong pagsisikap ay parang isang kutsilyong humihiwa sa puso ko. Sa gabi, habang nakahiga ako sa kama, umiyak ako at tinanong ko ang sarili ko, “Bakit napakalupit ng kapalaran sa akin? Bakit napakahirap kong kumita samantalang mukhang napakadali nito sa iba?” Matindi ang epekto ng stress sa kalusugan ko. Hindi ako makatulog o makakain at may problema ang tiyan ko. Bumagsak ang timbang ko sa mahigit apatnapung kilo na lang at sumusuray ako kapag naglalakad. Kahit ganoon, tumanggi akong sumuko, iniisip na, “May utak ako at dalawang kamay gaya ng iba. Hindi mas mahina ang isip ko kumpara sa sinuman. Hindi ako naniniwalang hindi ko kayang kumita! Kailangan ko itong subukan muli!” Kalaunan, nabalitaan kong maganda ang kita sa pagtitinda ng barbecue. Sa kabila ng mahinang katawan ko, pumunta ako sa ibang lungsod para matutuhan ang negosyo. Pagkauwi ko, nagbukas ako ng restawran ng barbecue. Dahil sa matinding kompetisyon, hindi nagtagal ang negosyo at kinailangan ko itong isara. Hindi ko maintindihan kung bakit nagtatagumpay ang iba sa kaparehong negosyo, na kumikita ng 3,000 Chinese yuan sa isang gabi, samantalang hindi ko kayang kumita kahit magkano. Naalala ko na madalas sabihin sa akin ng nanay ko na ako ay “may malaking pangarap pero may isang marupok na kapalaran.” Naisip ko kung paanong ang kapatid ko ay yumaman sa loob ng ilang taon dahil sa negosyo sa gulay at nakapagpatayo ng magandang bahay, na may daan-daang libo na naitabi, samantalang ako ay naghihirap at nabibigo sa loob ng mahigit isang dekada. Ito ba talaga ang kapalaran ko? Habang lalo ko itong iniisip, lalo akong nalulungkot. At nahulog ako sa pagkalugmok, nakadama ng kawalang pag-asa at nagkasakit nang ilang araw, ayaw kong kumilos, hinihiling na makatulog na lang ako magpakailanman at hindi na magising muli. Napakahirap ng buhay na ito. Araw-araw ring nilunod ng asawa ko sa alak ang kalungkutan niya.

Kalaunan, sinimulan namin ang aming negosyo na pang-agahan. Laking gulat ko, napakaganda ng kinalabasan ng negosyo. Kinailangan naming gumising nang ala-1 ng umaga bawat araw at magtrabaho hanggang alas-10 ng umaga bago kami makakain ng agahan. Pinalala ng pagkagutom ko ang problema sa tiyan ko, at nagkaroon ako ng acid reflux at hypoglycemia. Nagdulot din ito ng cervical spondylosis sa asawa ko, na nagsanhi ng pamamanhid at kirot sa kanyang mga braso. Pinayuhan siya ng doktor na magpahinga nang ilang araw para sa intravenous therapy. Pero sa tingin niya ay kasayangan sa oras ang matali sa IV drip sa bawat araw, at sobrang nakakahinayang na mapalampas na kumita ng isang libong yuan araw-araw. Sa halip, pinili niya ang mga painkiller, pinaplanong magpagamot nang tama kapag humina ang negosyo. Lumala ang kondisyon niya paglipas ng panahon. Mas kinailangan niya ng mas maraming painkiller, na nagsimula sa isang piraso hanggang sa naging dalawa o tatlo. Kapag tumitindi ang kirot, minumura na niya ako, at unti-unti siyang naging mas iritable. Nauwi ang komunikasyon namin sa halos wala na maliban sa mga pagtatalo lang. Nagdulot sa akin ng kalituhan ang pisikal na sakit at ang pagkasupil ng isip at espiritu ko. Para saan ba ang lahat ng pagsisikap na ito? Pakiramdam ko ay gaya ako ng isang makina, na nagtatrabaho mula umaga hanggang gabi. Pagod na pagod ako na nananakit ang beywang ko at kumikirot ang likod ko. Kumita kami pero walang oras para tamasahin ito. Sinasabi namin noon na magbibigay ng kasiyahan sa amin ang pera, pero bakit mas miserable ang pakiramdam ko sa kabila ng pagkakaroon ng pera?

Makalipas ang isang taon, bumalik kami sa sinilangang nayon namin para magpatayo ng isang bagong bahay. Nakadama ako ng tagumpay, iniisip ko na sa wakas ay makakatira na kami sa isang magandang bahay pagkatapos maghirap sa loob ng isang dosenang taon o mahigit pa. Pinuri ng aming mga kapitbahay, kamag-anak, at mga kaibigan ang aming mga abilidad at talino, at maagap pa nga nila kaming tinulungan sa makukuhanan ng mga materyales na kailangan para sa konstruksyon. Nagbigay din sa amin ang kalihim ng sangay ng Partido ng nayon ng espesyal na tulong sa pamamagitan ng pag-apruba ng aming pagpapatayo ng gusali. Iba ang pakiramdam ko sa pagkakaroon ng maraming pera, at mukhang mas maayos ang lahat ng bagay. Pero, noong nagsisimula nang maging maayos ang mga bagay para sa amin, dumating ang trahedya. Pagkatapos naming gibain ang aming lumang bahay, nagreklamo ang asawa ko dahil sa matinding pananakit ng kanyang leeg at nagpasya kaming pumunta sa ospital ng nayon. Pagdating ko, sinabi kaagad ng doktor sa akin, “Tamang-tama ang dating mo! Kritikal ang lagay ang asawa mo!” Nablangko ang isip ko. “Imposible ito,” naisip ko, “Palaging maganda ang kalusugan ng asawa ko at bihira nga siyang magkasipon magmula noong magpakasal kami. Paanong mamamatay na siya ngayon?” Tumakbo ako sa kuwarto at nakita ko na nakahiga ang asawa ko roon. Maitim ang kutis ng mukha niya at nakapikit ang mata. Hinawakan ko ang kamay niya at humagulgol ako, tinatawag siya, pero hindi na siya kailanman gumising muli. Ipinaliwanag ng doktor na nakaranas ng acute stroke ang asawa ko, malamang na may kinalaman ito sa kondisyon ng cervical spine niya na umiipit sa mga ugat niya at humahadlang sa sirkulasyon niya. Nagimbal ako sa biglaang pagkamatay ng asawa ko. “Paano ko kakayaning mabuhay, bilang isang babaeng may dalawang anak?” Naisip ko, “Ang gusto ko lang naman ay mapabuti ang buhay namin at hindi na kami hamakin. Pagkatapos ng ilang taong pagsisikap, noong nagsisimula pa lang umayos ang mga bagay-bagay, biglang namatay ang asawa ko. Bakit mukhang napakalayo at hindi maabot ang lahat ng inaasam ko?” Nagkulong ako sa kuwarto ko, palaging umiiyak. Nagsalitan ang mga kapatid ko para dalawin ako araw-araw, sa pag-aalalang baka saktan ko ang sarili ko. Pero ilang nakakapang-along salita lang ang mabibigay nila, na ganap na hindi makapawi ng lungkot sa puso ko.

Kalaunan, isang kamag-anak ang nagsama ng isang sister para ibahagi sa akin ang ebanghelyo. Binasa sa akin ng sister ang isang sipi ng mga salita ng Diyos: “Ang Makapangyarihan sa lahat ay may habag sa mga taong ito na nagdurusa nang labis; kasabay nito, nakakaramdam Siya ng pagtutol sa mga taong ito na walang kamalayan, dahil kinailangan Niyang maghintay ng sagot sa napakatagal na panahon mula sa mga tao. Hangad Niyang maghanap, hanapin ang iyong puso at ang iyong espiritu, bigyan ka ng tubig at pagkain upang gisingin ka, upang hindi ka na mauhaw at magutom. Kapag pagod ka na at nararamdaman ang labis na kapanglawan ng mundong ito, huwag magulumihanan, huwag manangis. Tatanggapin ng Makapangyarihang Diyos, ang Tagapagbantay, ang iyong pagdating anumang oras. Siya ay lagi sa iyong tabi upang bantayan ka, naghihintay sa iyong pagbabalik. Hinihintay Niya ang araw na biglang babalik ang iyong alaala: na matatanto mo na ikaw ay nagmula sa Diyos, at minsan ay nawalan ka ng direksyon, at minsan ay nawalan ka ng malay sa daan at minsan ay nagkaroon ng ‘ama,’ na matatanto mo, bukod pa riyan, na ang Makapangyarihan sa lahat ay laging nagmamasid, naghihintay nang napakatagal na panahon sa iyong pagbabalik. Matagal na Siyang nagmamasid nang may masidhing pananabik, naghihintay ng tugon na hindi dumarating. Ang Kanyang pagmamasid at paghihintay ay hindi matutumbasan, at ang mga ito ay para sa kapakanan ng puso at espiritu ng tao. Marahil ang pagmamasid at paghihintay na ito ay walang tiyak na katapusan, at marahil ang mga ito ay malapit nang magwakas. Ngunit dapat mong malaman kung saan talaga naroroon ang iyong puso at espiritu sa mismong sandaling ito” (Ang Salita, Vol. I. Ang Pagpapakita at Gawain ng Diyos. Ang Hinagpis ng Makapangyarihan sa Lahat). Habang naririnig ko ang “Kapag pagod ka na at nararamdaman ang labis na kapanglawan ng mundong ito, huwag magulumihanan, huwag manangis. … Siya ay lagi sa iyong tabi upang bantayan ka, naghihintay sa iyong pagbabalik,” umagos sa mukha ko ang aking mga luha nang hindi ko namamalayan. Pinagnilayan ko ang mga paghihirap na tiniis ko sa mga nagdaang taon, at ang di-maipaliwanag na masakit na pagdurusang pinagdaanan ko. Pumanaw na ang mga magulang ko, at namatay na rin ang asawa ko. Kanino ko masasabi ang mga kirot sa kaibuturan ko? Sino ang makakaunawa? Naantig ng mga salita ng Diyos ang puso ko, at napuno ng init ang kaibuturan ko. Gustung-gusto kong isigaw ang lahat ng pasakit na naipon sa puso ko, pero hindi ko alam kung saan magsisimula. Iyak lang ako nang iyak. Sinabi ng sister, “Nauunawaan ko ang nararamdaman mo. Makapagpapagaan lang sa kalooban mo ang sasabihin namin, pero hindi talaga namin malulutas ang pasakit mo. Ang Diyos lang ang makalulutas ng ating mga paghihirap.” Tinanong ko, “Saan ba galing ang lahat ng hirap na ito? Talaga bang malulutas ito ng Diyos?” Pagkatapos ay binasa sa akin ng sister ang isang sipi ng mga salita ng Makapangyarihang Diyos: “May napakalaking lihim sa iyong puso, na hindi mo kailanman namamalayan, dahil ikaw ay nabubuhay sa isang mundo na walang liwanag. Ang iyong puso at ang iyong espiritu ay naagaw na ng masama. Ang iyong mga mata ay nalalambungan ng kadiliman, at hindi mo nakikita ang araw sa langit ni ang kumikislap na bituing yaon sa gabi. Ang iyong mga tainga ay nababarahan ng mapanlinlang na mga salita, at hindi mo naririnig ang dumadagundong na tinig ni Jehova, ni ang lagaslas ng tubig na dumadaloy mula sa trono. Nawala sa iyo ang lahat ng dapat na pag-aari mo, lahat ng ipinagkaloob sa iyo ng Makapangyarihan sa lahat. Nakapasok ka sa walang katapusang dagat ng pagdurusa, na walang lakas upang sagipin ang iyong sarili, walang pag-asang makaligtas, at ang tanging ginagawa mo ay magsumikap kumawala at magmadali…. Mula sa sandaling iyon, ikaw ay itinadhana nang pahirapan ng masama, napakalayo sa mga pagpapala ng Makapangyarihan sa lahat, hindi na abot ng mga panustos ng Makapangyarihan sa lahat, tumatahak sa landas na wala nang balikan. Milyon mang pagtawag ay mahihirapang gisingin ang iyong puso at iyong espiritu. Mahimbing kang natutulog sa mga kamay ng masama, na nakaakit sa iyong pumasok sa isang walang-hangganang mundo na walang direksyon o mga pananda sa daan. Simula noon, nawala na ang iyong orihinal na kawalang-muwang at kadalisayan, at nagsimula kang umiwas sa pangangalaga ng Makapangyarihan sa lahat. Sa loob ng puso mo, inaakay ka ng masama sa lahat ng bagay at naging iyong buhay. Hindi mo na siya kinatatakutan, iniiwasan, o pinagdududahan; sa halip itinuturing mo siya na diyos sa iyong puso. Sinimulan mo na siyang idambana at sambahin, at kayong dalawa ay hindi na mapaghihiwalay na parang katawan at anino, nangangakong mamumuhay at mamamatay nang magkasama. Wala kang ideya kung saan ka nagmula, kung bakit ka isinilang, o kung bakit ka mamamatay. Tinitingnan mo ang Makapangyarihan sa lahat bilang isang estranghero; hindi mo alam ang Kanyang pinagmulan; lalong hindi mo alam ang lahat ng nagawa Niya para sa iyo” (Ang Salita, Vol. I. Ang Pagpapakita at Gawain ng Diyos. Ang Hinagpis ng Makapangyarihan sa Lahat). Ibinahagi sa akin ng sister na, “Inilantad ng Diyos ang ugat ng pagdurusa ng tao. Sa pasimula, nilikha ng Diyos ang mga tao at pinatnubayan sila na mamuhay sa Hardin ng Eden. Noong panahong iyon, nakikinig ang mga tao sa Diyos, namumuhay nang walang inaalala, at hindi naranasan ang mga paghihirap at problemang ito. Gayumpaman, pagkatapos matukso at magawang tiwali ni Satanas, ipinagkanulo ng mga tao ang Diyos, nalihis mula sa pag-aalaga at proteksyon Niya, at napailalim sa kapangyarihan ni Satanas. Ngayon ay namumuhay sa kasalanan ang mga tao, nagpapakana, nag-iintrigahan, nag-aaway-away at nagsisiraan para sa pera, katayuan, kasikatan, at pakinabang, at nag-iisip pa nga ang iba na magpakamatay. Si Satanas ang nagdala ng lahat ng pagdurusang ito. Sa loob ng libu-libong taon, tinaniman ni Satanas ang mga tao ng maraming pilosopiya para sa mga makamundong pakikitungo at maraming panlilinlang, gaya ng, ‘Pera ang nagpapaikot sa mundo,’ ‘Gumawa ka ng isang magandang buhay sa sarili mong mga kamay,’ at ‘Ang kapalaran ng isang tao ay nasa kanyang kamay.’ Gusto ng mga tao na paniwalaan ang mga maladiyablong salitang ito ni Satanas sa halip na ang kataas-taasang kapangyarihan ng Diyos, namumuhay at naghahangad sila batay sa mga panuntunang ito ni Satanas para manatiling buhay. Kung wala ang pamumuno at gabay ng Diyos, pasibong susunod ang mga tao sa masasamang kalakaran ng lipunan, masikap na hinahabol ang pera, katayuan, kasikatan, at pakinabang taun-taon, nang hindi nauunawaan ang kahulugan ng buhay, o kung saan sila nagmula o saan pupunta. Ginagawa silang hungkag at nagdadalamhati ng lahat ng ito. Bagama’t ipinagkanulo ng mga tao ang Diyos, hindi Niya isinuko ang pagliligtas sa mga tao. Pinapatnubayan at inililigtas na ng Diyos ang mga tao sa nagdaang 6,000 taon ng paggawa Niya sa Kanyang gawain, hinihintay ang mga tao na bumalik sa Kanya. Sa mga huling araw, ang Makapangyarihang Diyos, ang Tagapagligtas, ay bumaba na sa lupa bilang tao, ipinahahayag ang mga katotohanan para iligtas ang mga tao. Sa pagtanggap lang sa mga katotohanan na ipinapahayag ng Diyos saka makikilatis ng mga tao ang mga pakana ni Satanas at makakatakas sa katiwalian at pagpapahirap ni Satanas.” Habang nakikinig ako sa mga sister, lubos akong naantig. Hindi ba’t ito mismo ang sitwasyon ko? Walang kapaguran akong nagtatrabaho araw at gabi, para lang kumita ng mas maraming pera sa pag-asang balang araw ay magiging angat ako sa iba at makakamit ang respeto ng mga tao, pero humantong ako sa pagkapagod at karamdaman, na nakakadama pa rin ng kahungkagan at dalamhati pagkatapos ng lahat ng iyon. Pero hindi ko kailanman kinuwestyon kung mali ba o hindi ang mamuhay nang ganito. Dahil ilang henerasyon nang ganito, hindi ba? Bakit ako naging eksepsyon? Ngayon ko lang naunawaan na ang lahat ng pagdurusang ito ay idinulot ng katiwalian at pagpapahirap ni Satanas. Kung hindi dahil sa paglalantad ng Makapangyarihang Diyos sa tunay na larawan na ginagawang tiwali ni Satanas ang mga tao, hindi ko kailanman mapagtatanto ang lahat ng ito at nagpatuloy sana akong mailigaw ni Satanas, at naghihirap sa pasakit.

Kalaunan, binasa ko pa ang mga salita ng Makapangyarihang Diyos: “Dahil hindi nakikilala ng mga tao ang pamamatnugot ng Diyos at ang kataas-taasang kapangyarihan ng Diyos, palagi nilang hinaharap ang kapalaran nang may pagtanggi at mapanghimagsik na saloobin, at palaging nais isantabi ang awtoridad at kataas-taasang kapangyarihan ng Diyos at ang mga bagay na inilaan ng kapalaran, umaasa nang walang-saysay na mababago ang kanilang kasalukuyang mga kalagayan at mapapalitan ang kanilang kapalaran. Subalit hindi sila kailanman magtatagumpay at nahahadlangan sila sa bawat liko. Ang pakikibakang ito na nagaganap sa kaibuturan ng sariling kaluluwa ay nagdudulot ng matinding kirot na tila tagos hanggang buto habang unti-unti inaaksaya ng isang tao ang kanyang buhay. Ano ang sanhi ng kirot na ito? Dahil ba sa kataas-taasang kapangyarihan ng Diyos, o dahil sa ang tao ay ipinanganak na hindi masuwerte? Malinaw na alinman dito ay hindi totoo. Pangunahin na ito ay dahil sa mga landas na tinatahak ng mga tao, sa mga paraan na pinili ng mga tao na isabuhay ang kanilang mga buhay. … kung hindi talaga makilala ng mga tao ang katotohanan na ang Lumikha ay may kataas-taasang kapangyarihan sa kapalaran ng tao at sa lahat ng bagay na pantao, kung hindi sila tunay na makapagpapasakop sa kapamahalaan ng Lumikha, kung gayon ay magiging mahirap para sa kanila na hindi madala at hindi mapigilan ng ideya na ‘ang kapalaran ng isang tao ay nasa kanyang sariling mga kamay.’ Magiging mahirap para sa kanila na pagpagin ang kirot ng kanilang matinding pakikibaka laban sa kapalaran at sa awtoridad ng Lumikha, at hindi man kailangang sabihin, magiging mahirap din para sa kanila na maging tunay na may kasarinlan at kalayaan, na maging mga taong sumasamba sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Habang binabasa ko ang mga salita ng Diyos, tumulo ang luha sa mukha ko, at malinaw kong naalala sa aking isipan ang mga nagdaan kong karanasan. Para iwasang hamakin ako, piniga ko ang utak ko at desperadong sinubukang kumita ng pera, naniniwalang sa pamamagitan lang ng pagtitiyaga at pagsisikap, kaya kong baguhin sa aking mga kamay ang tadhana ko. Tuwing nabibigo ako, pinanatili ko ang isang palabang mentalidad, inisip ko na kung kayang yumaman ng iba na may utak at dalawang kamay, kaya ko rin kung susubukan kong mabuti. Tutal, may sarili akong utak at dalawang kamay, at hindi mas mahina ang utak ko kumpara sa kanila. Naisip ko na ang mga kabiguan ko dati ay dahil sa kawalan ng karanasan o hindi pagkakaroon ng tamang pagkakataon. Tinrato ko ang mga panlilinlang gaya ng “Dapat tiisin ng isang tao ang pinakamatitinding paghihirap upang maging ang pinakadakila sa mga tao,” at, “Baguhin mo ang kapalaran mo sa mga sarili mong kamay” bilang matatalinong kasabihan, at ilang beses man akong mabigo, pilit kong nilabanan ang kapalaran ko nang may hindi-kailanman-sumusukong mentalidad, sa pananampalatayang mababago ng pagsisikap ang tadhana, at nang matiyagang nagsisikap upang maging superyor sa iba. Nagdulot ito sa akin ng maraming karamdaman, at naging kapalit pa ng buhay ng asawa ko. Ang lahat ng ito ay dahil sa katiwalian at pagpapahirap ni Satanas! Noon, madalas kong sisihin ang kapalaran sa pagiging hindi makatarungan sa akin. Ngayon ko lamang napagtanto na hindi ito dahil mabagsik ang pakikitungo ng Diyos sa akin o na masama ang kapalaran ko. Sa halip, ito ay dahil mali ang pinili kong landas at paraan ng pamumuhay. Hindi ko nakilala ang kataas-taasang kapangyarihan ng Diyos at hindi nakapagpasakop sa Kanyang mga pamamatnugot at pagsasaayos. Gusto ko palaging baguhin sa mga sarili kong kamay ang aking kasalukuyang sitwasyon at tadhana. Alang-alang sa pera, kasikatan, at pakinabang, nagpakahirap at nagdusa ako sa loob ng mahigit isang dekada. Ngayon ko lang napagtanto na ang lahat ng pagdurusang ito ay dahil ginawa akong tiwali at pinahirapan ni Satanas, dahil sa kamangmangan ko sa katotohanan. Simula noon, tuwing may oras ako, binabasa ko ang mga salita ng Diyos, palaging sabik na maunawaan ang mas maraming katotohanan.

Isang araw, nabasa ko ang isang sipi ng mga salita ng Diyos: “Sa katunayan, gaano man katayog ang mga mithiin ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng ninanais matamo ng tao, ang lahat ng hinahanap ng tao, ay pawang nauugnay sa dalawang salita. Ang dalawang salitang ito ay lubhang mahalaga sa buhay ng bawat tao, at ang mga ito ay mga bagay na balak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Si Satanas ay gumagamit ng isang napakatusong uri ng paraan, isang paraang lubos na kaayon ng mga kuru-kuro ng mga tao, na hindi naman radikal, kung saan ay nagiging sanhi na walang kamalayang tanggapin ng mga tao ang uri ng pamumuhay nito, ang mga patakaran nito upang mabuhay, at magtatatag ng mga layunin sa buhay at kanilang direksyon sa buhay, at nagkakaroon din sila ng mga ambisyon sa buhay nang hindi namamalayan. Gaano man katayog magmistula ang mga mithiing ito sa buhay, ang mga ito ay pawang nauugnay sa ‘kasikatan’ at ‘pakinabang.’ Sinumang dakila o tanyag na tao—lahat ng tao, sa katunayan—anumang bagay na sinusunod nila sa buhay ay nauugnay lamang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, maaari na nila kung gayong samantalahin ang mga ito upang tamasahin ang mataas na katayuan at malaking kayamanan, at upang masiyahan sa buhay. Iniisip nila na ang kasikatan at pakinabang ay mga uri ng puhunan na maaari nilang gamitin upang magkamit ng isang buhay na mapaghanap-ng-kaluguran at walang-pakundangan sa pagtatamasa ng laman. Alang-alang sa kasikatan at pakinabang na ito na iniimbot ng sangkatauhan, ang mga tao ay kusang-loob, hindi man namamalayan, na ibinibigay ang kanilang mga katawan, mga isip, at lahat ng mayroon sila, ang kanilang kinabukasan at kanilang mga tadhana, kay Satanas. Ginagawa nila ito nang taos-puso at wala ni isang sandali ng pag-aatubili, kailanman ay mangmang sa pangangailangan na mabawi ang lahat ng naibigay na nila. Mapapanatili ba ng mga tao ang anumang kontrol sa kanilang mga sarili sa sandaling manganlong sila kay Satanas sa ganitong paraan at maging tapat dito? Tiyak na hindi. Sila ay ganap at lubos na kontrolado ni Satanas. Sila rin ay ganap at lubos na nalublob sa isang putikan, at hindi magawang mapalaya ang kanilang mga sarili” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Sa pagninilay ko sa mga salita ng Diyos, napagtanto ko na ang pera, kasikatan, at pakinabang ay mga paraan ni Satanas para gawing tiwali ang mga tao. Ginagamit ni Satanas ang mga panlipunang impluwensiya at pagpapalaki ng pamilya para ikintal sa akin ang maraming huwad na paniniwala, gaya ng “Nagsusumikap ang tao na umangat; dumadaloy ang tubig pababa,” “Hangarin mong maging natatangi at nangingibabaw,” at “Una ang pera.” Dahil lumaki akong mahirap at nakaranas ng diskriminasyon, madali kong tinanggap ang mga pananaw na ito, naniniwalang sa pera, kasikatan, at pakinabang, ay hahangaan at rerespetuhin ako, makakaya kong magsalita nang may kumpiyansa, at mamuhay ng isang may dignidad at mahalagang buhay. Para magkamit ng kasikatan at pakinabang, piniga ko ang utak ko para makakita ng mga pagkakataon sa negosyo, nagtrabaho sa kabila ng pagkakasakit, at iniwan ko pa nga ang anak ko na isang taong gulang para maglakbay nang libu-libong milya para matuto ng isang kasanayan. Alang-alang sa kasikatan at pakinabang, sa kabila ng pagiging masyadong pagkaabala na hindi na makakain, at nahihilo at nanghihina dahil sa gutom, na sumira sa kalusugan ko, hindi ako kailanman nag-atubili na magsakripisyo. Ang asawa ko, na naudyukan ng kaparehong mga pagnanais, ay ayaw bitiwan ang negosyo, pinipiling uminom ng mga painkiller sa halip na subukang magpagamot. Sa wakas ay yumaman siya pero namatay naman siya. Hindi ba’t dulot ng paghahangad sa pera, kasikatan, at pakinabang ang lahat ng pagdurusang ito? Kung walang pang-unawa sa katotohanan at pagkilatis, napagkamalan ko bilang mga batas ng pananatiling buhay at mga layon ng buhay ang mga maling paniniwala at mga panlilinlang na ginagamit ni Satanas upang gawing tiwali ang mga tao. Talagang hangal at bulag ako! Nang maunawaan ko ito, nagpasya akong ilaan ang sarili ko sa pananampalataya sa Diyos at sa paghahangad sa katotohanan, sa halip na habulin ang pera, kasikatan, at pakinabang gaya ng ginawa ko dati. Gumugol ako ng mas maraming oras sa pagbabasa araw-araw ng mga salita ng Diyos at aktibong nakilahok sa mga pagbabahaginan. Pagkalipas ng tatlong buwan, kumuha ako ng tungkulin sa iglesia, nagsasagawa ng pagdidilig sa mga bagong mananampalataya.

Dahil napansin ng mga kamag-anak ko na tumigil ako sa pagpapatakbo ng aking negosyo, ipinahayag nila ang kanilang mga pag-aalala, sinasabing dahil mga bata pa ang anak ko at maraming gagastuhin sa hinaharap, dapat kong ituloy ang negosyo ko na pang-agahan. Tinawagan din ako ng may-ari ng inuupahan ko, na nagsasabing maraming tao ang nasasarapan sa aming pagkain at umaasang bubuksan ko ulit ang tindahan, at na tutulungan niya ako kasama ang kanyang pamilya kung hindi ko kayang mag-isa. Pinukaw ng mga salita nila ang mga kaisipan ko. “Totoo ito. Dahil may dalawa akong anak na nag-aaral, halos hindi magkasya ang sahod ko para sa mga pangunahing gastusin sa pamumuhay. Kung hindi ako kikita ng mas malaki, kami ng mga anak ko ay patuloy na hahamakin. Kayang magpasok ng negosyong pang-agahan ng libu-libong yuan sa isang araw. Mahirap na bitiwan iyon. Baka puwede akong umupa ng isang taong tutulong at simulang muli ang negosyo?” Nagsimula akong magplano at isaalang-alang ang pagpipiliang ito. Gayumpaman, alam ko na hihingi ng matinding pagsisikap ang muling pagbubukas ng negosyong pang-agahan, na mag-iiwan na ng kaunting oras para magawa ang mga tungkulin ko sa iglesia. Magiging sapat na sa akin na tiyaking makakadalo ako sa mga pagbabahaginan. Palaging humihingi ng atensyon ko ang pagnenegosyo. Magiging hamon na pagtuunan ang pagbabasa ng mga salita ng Diyos at ang paghahangad sa katotohanan, at siguradong magdurusa ng mga kawalan ang espirituwal kong buhay. Nalito at nahirapan ang loob ko, hindi ako nakatulog dahil doon nang mga araw na iyon. Isang araw, nabasa ko ang ilang mga salita ng Diyos: “Karamihan sa mga tao ay nagnanais ng mga sumusunod: na mabawasan ang kanilang pagtatrabaho at kumita nang mas malaki, na hindi magtrabaho sa ilalim ng araw at ng ulan, manamit nang maganda, magningning at kuminang sa lahat ng dako, pangibabawan ang iba, at magdala ng karangalan sa kanilang mga ninuno. Umaasam ang mga tao na maging perpekto, subalit kapag ginawa na nila ang mga unang hakbang sa paglalakbay sa kanilang mga buhay, unti-unti nilang naiintindihan kung gaano kaimperpekto ang tadhana ng tao, at sa kauna-unahang pagkakataon ay tunay nilang nauunawaan ang katunayan na, bagaman maaaring makagawa ang isang tao ng mapangahas na mga plano para sa sariling kinabukasan at bagaman ang isang tao ay maaaring magtanim sa isip ng mapangahas na mga pantasya, walang sinuman ang may kakayahan o may kapangyarihan na isakatuparan ang kanyang sariling mga pangarap, at walang sinuman ang nasa posisyon na kontrolin ang kanyang sariling kinabukasan. Palaging magkakaroon ng ilang agwat sa pagitan ng mga pangarap ng isang tao at sa mga realidad na dapat niyang harapin; ang mga bagay ay hindi kailanman ayon sa ninanais ng isang tao, at sa harap ng ganoong mga realidad ay hindi kailanman makakamit ng mga tao ang kasiyahan o katiwasayan. May ilang tao na gagawin ang anumang maaaring gawin, magpupunyagi nang husto at gagawa ng malalaking sakripisyo para sa kapakanan ng kanilang mga hanapbuhay at hinaharap, sa pagtatangka na baguhin ang kanilang sariling kapalaran. Subalit sa katapusan, kahit na matupad nila ang kanilang mga pangarap at ninanais sa pamamagitan ng kanilang sariling pagsisikap, hindi nila kailanman mababago ang kanilang mga kapalaran, at gaano man kasidhi nilang subukin, hindi nila kailanman malalampasan ang naitakda na sa kanila ng tadhana. Kahit ano pa ang mga pagkakaiba sa kakayahan, talino, at determinasyon, ang mga tao ay pantay-pantay lahat sa harap ng tadhana, na hindi tumitingin sa pagkakaiba ng malaki o maliit, ng mataas o mababa, ng pinaparangalan o hinahamak. Ang pinagsisikapang hanapbuhay, ang ginagawa ng isang tao upang kumita, at kung gaano karami ang natitipong kayamanan ng isang tao sa buhay ay hindi napagpapasyahan ng sariling mga magulang, ng sariling mga talento, ng sariling mga pagpupunyagi o sariling mga ambisyon, at sa halip ay itinadhana ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Kapag ang saloobin ng isang tao sa kataas-taasang kapangyarihan ng Diyos sa kapalaran ng tao ay positibo, kapag nagbalik-tanaw siya sa sarili niyang paglalakbay, kapag tunay niyang nararanasan ang kataas-taasang kapangyarihan ng Diyos, mas marubdob niyang nanaisin na magpasakop sa lahat ng isinasaayos ng Diyos, magkakaroon ng mas matibay na determinasyon at pagtitiwala na hayaan ang Diyos na mamatnugot sa kanyang kapalaran, at huminto sa pagrerebelde laban sa Diyos. Sapagkat nakikita ng isang tao na kapag hindi niya naiintindihan ang kapalaran, kapag hindi niya nauunawaan ang kataas-taasang kapangyarihan ng Diyos, kapag nangangapa siya pasulong nang kusang-loob, pasuray-suray at pagiray-giray sa kalituhan, ang paglalakbay ay napakahirap at masyadong nakakasakit ng damdamin. Kaya kapag nakikilala ng mga tao ang kataas-taasang kapangyarihan ng Diyos sa kapalaran ng tao, pinipili ng matatalino na alamin at tanggapin ito, na magpaalam sa masasakit na araw nang sinubukan nilang magtatag ng isang mabuting buhay sa pamamagitan ng sarili nilang mga kamay, at na tigilan ang pakikipagbuno laban sa kapalaran at ang paghahangad ng kanilang tinatawag na ‘mga layon sa buhay’ sa sarili nilang paraan. Kapag walang Diyos ang isang tao, kapag hindi niya Siya nakikita, kapag hindi niya malinaw na nakikilala ang kataas-taasang kapangyarihan ng Diyos, ang bawat araw ay walang kabuluhan, walang halaga, kahabag-habag. Saanman naroroon ang isang tao, anuman ang trabaho niya, ang paraan ng paghahanap-buhay niya at ang pagsisikap niya sa sariling mga layon ay nagdadala lamang sa kanya ng walang-katapusang sakit sa damdamin at di-maibsang pagdurusa, hanggang sa hindi na siya makalingon sa nakaraan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Sa aking pagbabasa ng mga salita ng Diyos, humagulgol ako. Habang pinagninilayan ang masasakit na araw noong naghihirap ako laban sa kapalaran bago ko nakilala ang Diyos, napagtanto ko na ang pasakit ko ay nagmula sa hindi pagkilala sa kataas-taasang kapangyarihan ng Diyos at paglaban sa kapalaran ko nang may mga tiwaling disposisyon. Sariwang-sariwa pa rin sa alaala ko ang paghihirap ng hindi pagkamit sa ninanais ko. Kaya ng iba na kumita ng milyun-milyon sa kaparehong negosyo samantalang nauwi ako sa wala, napakalaki pa ng mga lugi ko. Ipinapakita nito na gaano mang karaming pera ang kitain ng isang tao at kung mayaman o mahirap ba ang isang tao ay itinakda ng Diyos. Hindi ito isang bagay na kayang makamit sa pagsisikap lang ng isang tao. Sa mundo ngayon, patindi nang patindi ang mga sakuna. Kung uunahin kong kumita ng pera, hanapin ang kasikatan, pakinabang, at katayuan, isinusuko ang pagkakataong hangarin ang katotohanan at kamtin ang pagliligtas, hindi ba’t magiging hangal at mangmang ako? Kahit pa magpasok ng libu-libong yuan sa isang araw ang negosyo na pang-agahan, hindi matutumbasan ng pera ang kahungkagan at pagdurusa ng pagiging malayo sa Diyos. Maaaring hindi ako mayaman ngayon, pero kaya ko pa ring mamuhay nang normal na buhay. Mas importante pa roon, naunawaan ko ang ilang katotohanan at ang kahulugan ng buhay. Kaya ko ring magawa ang mga tungkulin ko sa iglesia, na nagdala sa akin ng kapayapaan at kagalakan. Sa pagkatantong ito, nagpasya akong isuko ang negosyo at tumuon sa mga tungkulin ko. Ibinenta ko sa iba sa mababang halaga ang mga kasangkapan sa kusina sa tindahan ko.

Kalaunan, nagbasa ako ng mas maraming salita ng Diyos: “Kapag hindi talaga makilala ng mga tao ang katotohanan na ang Lumikha ay may kataas-taasang kapangyarihan sa kapalaran ng tao at sa lahat ng bagay na pantao, kung hindi sila tunay na makapagpapasakop sa kapamahalaan ng Lumikha, kung gayon ay magiging mahirap para sa kanila na hindi madala at hindi mapigilan ng ideya na ‘ang kapalaran ng isang tao ay nasa kanyang sariling mga kamay.’ Magiging mahirap para sa kanila na pagpagin ang kirot ng kanilang matinding pakikibaka laban sa kapalaran at sa awtoridad ng Lumikha, at hindi man kailangang sabihin, magiging mahirap din para sa kanila na maging tunay na may kasarinlan at kalayaan, na maging mga taong sumasamba sa Diyos. Ngunit may napakasimpleng paraan upang mapalaya ang sarili mula sa ganitong kalagayan, ang magpaalam sa dating sariling paraan ng pamumuhay; ang magpaalam sa sariling dating mga layon sa buhay; ibuod at himayin ang dating istilo ng pamumuhay, pananaw sa buhay, mga pagsusumikap, mga pagnanais, at mga minimithi; at pagkatapos ay ihambing ang mga ito sa mga layunin at mga hinihingi ng Diyos sa tao, at tingnan kung tugma ang alinman sa mga ito sa mga layunin at mga hinihingi ng Diyos, kung may alinman sa mga ito ang naghahatid ng mga tamang prinsipyo sa buhay, nagdadala sa isang tao sa isang mas malaking pagkaunawa sa katotohanan, at nagtutulot sa kanya na mabuhay nang may pagkatao at kawangis ng tao. Kapag paulit-ulit mong sinisiyasat at maingat na sinusuri ang iba’t ibang layon sa buhay na pinagsisikapan ng mga tao at ang kanilang di-mabilang na paraan ng pamumuhay, matutuklasan mo na ni isa sa mga ito ay hindi akma sa orihinal na layunin ng Lumikha nang Kanyang likhain ang sangkatauhan. Lahat ng ito ay naglalayo sa mga tao mula sa kataas-taasang kapangyarihan at pangangalaga ng Lumikha; lahat ng ito ay mga bitag na nagsasanhi na maging napakasama ng mga tao, at naghahatid sa kanila sa impiyerno. Matapos mong makilala ito, ang tungkulin mo ay isantabi ang iyong lumang pananaw sa buhay, manatiling malayo sa sari-saring mga patibong, hayaan ang Diyos na mamahala sa iyong buhay at gumawa ng mga pagsasaayos para sa iyo; ito ay para subukan lamang na magpasakop sa mga pagsasaayos at paggabay ng Diyos, na mamuhay na hindi gumagawa ng indibidwal na pagpili, at maging isang tao na sumasamba sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Ang mga naghahangad na makilala ang Diyos ay nagagawang isantabi ang kanilang mga pagnanais, handang magpasailalim sa kataas-taasang kapangyarihan ng Diyos at mga pagsasaayos ng Diyos, at sinusubukan nilang maging mga uri ng tao na nagpapasakop sa awtoridad ng Diyos at tumutugon sa mga layunin ng Diyos. Ang ganoong mga tao ay nabubuhay sa liwanag at sa gitna ng mga pagpapala ng Diyos, at tiyak na papupurihan sila ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Isa kang nilikha—mangyari pa ay dapat mong sambahin ang Diyos at mamuhay nang makahulugan. Kung hindi mo sasambahin ang Diyos kundi mamumuhay ka ayon sa iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. Sa mundong ito, isinusuot ng tao ang damit ng diyablo, kinakain ang pagkaing nagmumula sa diyablo, at gumagawa at naglilingkod sa ilalim ng impluwensiya ng diyablo, ganap na natatapakan ng karumihan nito. Kung hindi mo nauunawaan ang kahulugan ng buhay o natatamo ang tunay na daan, ano ang kabuluhan sa pamumuhay nang ganito? Kayo ay mga taong patuloy na naghahanap sa tamang landas, yaong mga naghahangad ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa (2)). Ibinunyag sa akin ng mga salita ng Diyos kung ano ang tunay na makabuluhan at mahalagang paghahangad sa buhay. Mapalad ako ngayong makatagpo ang gawain ng Lumikha para sa pagliligtas sa tao, na isang bihirang pagkakataon sa buhay, at ang marinig ang tinig ng Lumikha ay isang bagay na pinapangarap ng maraming tao. Kaya nagpasya akong hindi na habulin ang pera, kasikatan, at pakinabang kundi ang magpasakop sa kataas-taasang kapangyarihan ng Diyos at mamuhay ayon sa mga hinihingi Niya. Naisip ko si Pedro. Noong marinig niya ang pagtawag ng Panginoong Jesus, iniwan niya nang walang pag-aatubili ang kanyang mga lambat upang sumunod sa Kanya, kalaunan ay nakilala, nagpasakop at minahal niya ang Diyos. Si Job din ay nawalan ng lahat ng bagay pero pinuri pa rin ang Diyos, na nagbigay ng magandang patotoo sa Diyos sa harap ni Satanas at sa huli ay pinagpalang mamasdan ang pagpapakita ng Diyos. Sa buong kasaysayan, maraming banal ang tumalikod sa lahat ng bagay, maging ang buhay nila, para ipalaganap ang ebanghelyo ng Diyos, na siyang pinakamakabuluhan at mahalagang paraan para mabuhay. Sa mga halimbawang ito na naisip ko, alam kong dapat akong makuntento sa pagkakaroon ng mga damit at pagkain, at maglaan ng mas maraming lakas sa paghahangad sa katotohanan at paggawa ng aking mga tungkulin. Ang paghahanap sa Diyos ay ang pinakamahalaga. Pagkatapos kong ganap na isuko ang aking negosyo, bukod sa pagtatrabaho at paggawa ng mga tungkulin ko, ginugol ko ang natitirang oras ko sa pagbabasa ng mga salita ng Diyos at pag-awit ng mga himno upang purihin ang Diyos kasama ang mga anak ko. Bawat araw, nakadama ako ng kapayapaan at katatagan, at kasiya-siya ito. Paglipas ng ilang buwan, gumaling ang matagal ko nang karamdaman sa tiyan, na alam kong awa ng Diyos. Mas kaya na ng mga anak ko na magsarili sa kanilang pag-aaral at sa mga pang-araw-araw na gawain. Napakamasunurin at makatwiran nila. Sa pagkain at pag-inom ng mga salita ng Diyos, at paggawa ng aking mga tungkulin, nadama ko ang kaliwanagan at paggabay ng Diyos. Unti-unti kong naunawaan ang ilang katotohanan. Nagkaroon ako ng mas malalim na pang-unawa sa pagkamakapangyarihan-sa-lahat at kataas-taasang kapangyarihan ng Diyos, kung paano ginawang tiwali ni Satanas ang mga tao, at kung paano iniligtas ng Diyos ang mga tao. Natutuhan ko rin kung paano dapat mamuhay ang mga tao at kung anong mga paghahangad ang tunay na makabuluhan at mahalaga. Malaki ang nabawas sa kaguluhan sa puso ko. Lubos akong nagpapasalamat sa pagliligtas ng Diyos!


65. Paghahanap ng Paraan para Resolbahin ang Pagsisinungaling

Ni An Ran, Tsina

Responsable ako sa gawain ng pagdidilig sa ilang iglesia. Alam kong ang pagkakaroon ng kakayahang gawin ang tungkuling ito ay pagtataas at biyaya ng Diyos, at gusto kong gawin nang mabuti ang tungkuling ito upang suklian ang pag-ibig ng Diyos. Gayumpaman, dahil wala akong pasanin, ipinagpaliban ko ang gawain. Pagkatapos ay hindi ko pinagnilayan ang sarili ko at nagsinungaling ako para protektahan ang aking reputasyon at katayuan. Kung iisipin ang mga katunayan, nakita kong naging mapanlinlang ako at hindi naging isang mapagkakatiwalaang tao.

Kakila-kilabot ang kapaligiran kanina, at marami sa mga kapatid ang naaresto. Sumulat sa akin ang nakatataas na lider, hinihimok akong magbahagi pa ng katotohanan sa mga pangitain sa mga baguhan upang maunawaan nila ang gawain ng Diyos at makapanindigan sa teribleng kapaligiran. Sa pagtanggap ko sa liham na ito, agad akong nakipagbahaginan sa mga tagadilig para sa implementasyon, pero hindi ko na sinubaybayan ang mga detalye ng gawaing ito pagkatapos. Akala ko, dahil nakipagbahaginan na ako sa mga tagadilig, makikipagbahaginan sila sa mga baguhan, at isa pa, dahil wala pa ni isang naaresto sa mga iglesia na ako ang responsable, walang dapat maging anumang malaking problema. Pero hindi inaasahan, sasandali pagkatapos nito, ang tatlong iglesia na ako ang responsable ay tinamaan ng malawakang pag-aresto. Sumulat ulit sa akin ang lider, tinatanong kung gaano karaming baguhan sa bawat iglesia ang regular na dumadalo sa mga pagtitipon, gaano karami ang hindi regular na dumadalo dahil sa teribleng kapaligiran, gaano karaming baguhan ang naaresto, at gaano karami ang walang sinuman upang magdilig sa kanila, at na tumugon ako kaagad tungkol sa mga detalyeng ito. Sa pagtanggap ko ng liham na ito ay napagtanto ko na, “Kahit na ipinatupad ko ang gampaning ito, hindi ko na ito detalyadong sinubaybayan. Wala akong ideya tungkol sa mga detalye na hinihingi ng lider, kaya paano ko siya sasagutin? Ano’ng iisipin niya tungkol sa akin kung sasabihin ko sa kanya ang totoo? Sasabihin ba niya na hindi ako gumagawa ng tunay na gawain? Paano pa ako makakaharap sa mga tao kung pupungusin niya ako? Hindi, hindi ko maaaring sabihin ang katotohanan.” Umupo ako sa harap ng aking kompyuter, iniisip kung ano ang puwedeng gawin, hindi malaman kung paano tutugon, hanggang sa nakaisip ako ng ideya. Sumulat ako sa lider na nagsasabi, “Ipinatupad na ang pagdidilig sa mga baguhan tungkol sa katotohanan sa mga pangitain at kasalukuyang sinusubaybayan.” Pagkatapos nito, nagmadali akong mangumusta sa gawain, iniisip na, “Kapag tinanong ulit ako ng lider, bibigyan ko siya ng ulat sa sitwasyon na kakukumusta ko lang. Sa pamamagitan nito, hindi niya malalaman na naging iresponsable ako at hindi ko sinubaybayan ang gawain.” Kalaunan, nang aktuwal akong pumunta sa mga tagadilig para alamin ang tungkol sa mga detalye ng sitwasyon, nalaman kong kahit na nakipagbahaginan sila sa mga baguhan, wala silang nakamit na kahit ano, gayundin, na hindi rin malinaw sa kanila ang tungkol sa mga sitwasyon ng mga baguhan. Nang malaman ang mga bagay na ito, napagtanto ko sa wakas na ang lahat ng ito ay dahil wala akong naging pasanin at hindi ko totoong sinubaybayan ang gawain, at naantala ang buhay pagpasok ng mga baguhan. Gayumpaman, hindi ko hinanap ang katotohanan o pinagnilayan ang aking sarili, kaya naman walang nagbago sa sitwasyon.

Hindi nagtagal, nagsaayos ang nakatataas na lider ng isang pagtitipon kasama kami para alamin ang tungkol sa mga detalye ng gawain ng pagdidilig, tungkol sa kung gaano karaming baguhan ang naging responsabilidad ng bawat tagadilig, kung paano nila nilutas ang mga paghihirap at kuru-kuro ng mga baguhan, kung naging maasikaso ba sila sa pag-aalaga sa mga baguhan, at iba pa. Nakadama ako ng pagkabalisa pagkatapos, iniisip na, “Sana hindi ako ang unang tanungin ng lider, may ilang gawain na hindi ko pa ganap na naipapatupad at may ilang detalye na nakakahiya talaga kung hindi ko maipapaliwanag!” Pero nangyari nga ang mga bagay na kinatatakutan ko, at ako ang unang tinanong ng lider. Dahil wala na akong ibang magagawa, kinailangan ko na lang magpanggap na kalmado ako, pero sa loob ko, gusto ko nang tumakbo. Naisip ko, “Paano kung masyadong maraming itanong sa akin na mga detalyeng hindi ko maipaliwanag, hindi ba’t para bang wala akong nagawang anumang tunay na gawain? Nakakahiya iyon! Magiging mababa na kaya ang tingin sa akin ng lider at ng ibang mga katrabaho?” Nagsimulang magtanong ng ilang bagay ang lider, na nahirapan akong sagutin isa-isa, pero nang magtanong ang lider tungkol sa pagdidilig ni Sister Yang Fan sa mga baguhan, nataranta ako, iniisip na, “Wala akong alam tungkol sa pagdidilig ni Yang Fan sa mga baguhan, malaking problema ito, ano ba ang dapat kong sabihin? Kung magtatapat ako sa lider at sasabihin kong hindi ko alam, sasabihin kaya niya na ‘Napakatagal nang ikaw ang nangangasiwa sa gawain ng pagdidilig pero ni hindi mo alam ang ganyan kasimpleng mga detalye, paano mo ginagampanan ang trabaho mo?’ Hindi ba’t mabibigo ko ang lider at bababa ang tingin niya sa akin dahil dito?” Habang iniisip ang lahat ng ito, iniulat ko na lang sa lider ang ilan sa gawain ng pagdidilig ni Yang Fan noon. Bumilis ang tibok ng puso ko dahil sa pagkakonsensiya at pagkabalisa ko sa pagsasabi nito, at namula ang mukha ko. Kahit na nagawa kong magpalusot at protektahan ang reputasyon at katayuan ko, labis akong nakadama ng pagkakasala at ng hindi maipaliwanag na sakit, “Hindi ba’t nagsisinungaling lang ako? Napakamapagpaimbabaw ko!” Nang gabing iyon, humiga ako sa kama, pabaling-baling, hindi makatulog, puno ng pagsisisi sa mga kasinungalingang sinabi ko. Pero ang nasabi na, nasabi na, at tulad ng natapong tubig, hindi na ito maibabalik pa, at masyadong huli na para magtapat ako at maging bukas. Kung malalaman ng lider, tatawagin ba niya ako na mapanlinlang na tao? Tumakbo sa isip ko ang mga bagay na ito, at hindi ako nagkaroon ng lakas ng loob na magtapat. Pakiramdam ko, wala akong integridad at dignidad, at na para talaga akong mapagpaimbabaw. Kumabog ang puso ko sa pag-aalala, na para bang bumabaligtad ang sikmura ko, at patuloy kong tinanong ang sarili ko, “Bakit ba hindi ko nagawang sabihin ang totoo sa lider? Ano ang punto ng pagsisinungaling na ito?” Mas lalo akong nakokonsensiya habang lalo ko itong iniisip, kaya nagdasal ako sa Diyos sa puso ko, “O Diyos! Nang magtanong ang lider tungkol sa mga detalye ng gawain ngayon, malinaw na hindi ko alam, pero dahil natatakot ako na bumaba ang tingin sa akin ng tao at na mapahiya ako, nagsinungaling ako para malinlang ko ang lider. O Diyos! Labis akong mapanlinlang, bigyan Mo ako ng lakas ng loob upang maging dalisay at bukas ako, at upang makapamuhay ako bilang isang matapat na tao.”

Isang araw, nanood ako ng video ng patotoong batay sa karanasan na tinatawag na Ang Pasakit ng Pagsisinungaling, may sipi ng mga salita ng Diyos sa video na ito na talagang umantig sa akin. Sabi ng Makapangyarihang Diyos: “Sa kanilang pang-araw-araw na buhay, madalas na ang mga sinasabi ng mga tao ay walang kabuluhan, mga kasinungalingan, at mga bagay na kamangmangan, kahangalan, at depensibo. Sinasabi nila ang karamihan sa mga bagay na ito dahil sa banidad at pride, upang bigyan ng kasiyahan ang mga sarili nilang ego. Inihahayag ng pagsasalita nila ng gayong mga kasinungalingan ang mga tiwaling disposisyon nila. … Masyado nang dumami ang mga kasinungalingan mo. Ang bawat salitang sinasabi mo ay may halo na at hindi sinsero, at ni isa ay hindi maituturing na totoo o tapat. Kahit na hindi mo nararamdamang napahiya ka kapag nagsisinungaling ka, sa kaibuturan, nakakaramdam ka ng kahihiyan. Inuusig ka ng konsensiya mo, at mababa ang pagtingin mo sa sarili mo, iniisip na, ‘Bakit nabubuhay ako nang kahabag-habag? Ganoon ba kahirap ang magsalita ng katotohanan? Kailangan bang magsinungaling ako para sa pride ko? Bakit sobrang nakakapagod ang buhay ko?’ Hindi mo kailangang mamuhay nang nakakapagod. Kung makakapagsagawa ka bilang isang tapat na tao, magagawa mong mamuhay nang maluwag, malaya, at libre. Gayunman, pinili mong itaguyod ang pride at banidad mo sa pamamagitan ng pagsisinungaling. Bunga nito, nakakapagod at miserable ang pag-iral mo, na ikaw mismo ang may gawa. Maaaring magkaroon ng pakiramdam ng pagmamalaki ang isang tao sa pamamagitan ng pagsisinungaling, ngunit ano ba ang pakiramdam ng pagmamalaki? Ito ay isang bagay na walang kabuluhan at ganap na walang halaga. Ang pagsisinungaling ay nangangahulugan ng pagkakanulo ng iyong karakter at dignidad. Tinatanggalan nito ng dignidad at karakter ang isang tao; hindi ito nakalulugod sa Diyos, at kinasusuklaman Niya ito. Ito ba ay kapaki-pakinabang? Hindi. Ito ba ang tamang landas? Hindi. Ang mga taong madalas na nagsisinungaling ay namumuhay alinsunod sa mga satanikong disposisyon nila; namumuhay sila sa ilalim ng kapangyarihan ni Satanas. Hindi sila namumuhay sa liwanag, ni hindi rin sila namumuhay sa presensya ng Diyos. Palagi mong iniisip kung paano magsisinungaling at pagkatapos mong magsinungaling, kailangan mong mag-isip kung paano pagtatakpan ang kasinungalingang iyon. At kapag hindi mo napagtakpan nang maayos ang kasinungalingang iyon at ito ay nabunyag, kailangan mong pigain ang iyong utak upang subukang ituwid ang mga kontradiksyon at gawin itong kapani-paniwala. Hindi ba’t nakakapagod ang mabuhay nang ganito? Nakakapagod. Sulit ba ito? Hindi, hindi ito sulit. Ang pagpiga sa iyong utak upang magsabi ng mga kasinungalingan at pagkatapos ay pagtatakpan ang mga ito, lahat para sa kapakanan ng pride, banidad, at katayuan, anong kabuluhan nito? Sa wakas, nagninilay-nilay ka at iniisip mo, ‘Ano ang punto ng pagsisinungaling? Masyadong nakakapagod ang pagsisinungaling at ang pangangailangang pagtakpan ang mga ito. Hindi uubra na kumikilos ako sa ganitong paraan; mas magiging madali kung magiging matapat na lang ako na tao.’ Ninanais mong maging isang tapat na tao, ngunit hindi mo mabitiwan ang pride, banidad, at mga personal na interes. Kaya, ang nagagawa mo lang ay magsinungaling para panindigan ang mga bagay na ito. Kung ikaw ay isang taong nagmamahal sa katotohanan, titiisin mo ang iba’t ibang paghihirap upang maisagawa ang katotohanan. Kahit pa ang ibig sabihin nito ay pagsasakripisyo ng iyong reputasyon, katayuan, at pagtitiis ng pangungutya at pamamahiya ng iba, hindi mo ito iindahin—basta’t nagagawa mong isagawa ang katotohanan at palugurin ang Diyos, sapat na ito. Pinipili ng mga nagmamahal sa katotohanan na isagawa ang katotohanan at maging tapat. Ito ang tamang landas at ito ay pinagpapala ng Diyos. Kung hindi minamahal ng isang tao ang katotohanan, ano ang pinipili niya? Pinipili niyang gumamit ng mga kasinungalingan upang panindigan ang kanyang reputasyon, katayuan, dignidad, at karakter. Mas pipiliin niyang maging mapanlinlang, at kasuklaman at itakwil ng Diyos. Itinatakwil ng gayong tao ang katotohanan at ang Diyos. Pinipili niya ang sarili niyang reputasyon at katayuan; nais niyang maging mapanlinlang. Wala siyang pakialam kung nalulugod ang Diyos o hindi o kung ililigtas siya ng Diyos. Maliligtas pa rin ba ng Diyos ang gayong tao? Tiyak na hindi, dahil pinili niya ang maling landas. Makapamumuhay lang siya sa pamamagitan ng pagsisinungaling at pandaraya; makapamumuhay lamang siya ng buhay na puno ng pasakit dahil sa pagsisinungaling at pagtatakip sa mga ito at pagpipiga sa kanyang utak upang ipagtanggol ang sarili niya araw-araw. Kung iniisip mong maitataguyod ng kasinungalingan ang reputasyon, katayuan, banidad, at pride na hinahangad mo, lubos kang nagkakamali. Ang totoo, sa pamamagitan ng pagsisinungaling, hindi ka lang bigong mapanatili ang banidad at pride mo, at ang dignidad at karakter mo, kundi mas matindi pa, napapalagpas mo ang pagkakataong isagawa ang katotohanan at maging isang tapat na tao. Kahit na nagawa mong protektahan sa sandaling iyon ang iyong reputasyon, katayuan, banidad, at pride, isinakripisyo mo ang katotohanan at ipinagkanulo ang Diyos. Ibig sabihin nito ay ganap nang nawala sa iyo ang pagkakataon na mailigtas at maperpekto Niya, na siyang pinakamalaking kawalan at panghabang-buhay mong pagsisisihan. Hindi ito mauunawaan kailanman ng mga mapanlinlang” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Inilantad ng mga salita ng Diyos ang aking eksaktong kalagayan. Upang protektahan ang aking banidad at pride, at maiwasan na bumaba ang pagtingin sa akin ng mga tao, pinili ko na magsinungaling at linlangin sila, isinakripisyo ko ang aking integridad at dignidad, sa halip na sabihin ang katotohanan. Tungkol naman sa pinakabagong sunud-sunod na pag-aresto, sumulat sa akin ang lider para itanong kung ilang baguhan sa lugar na pinamamahalaan ko ang regular na dumadalo at ilan ang hindi, at para magtanong tungkol sa mga resulta kamakailan sa pagdidilig at pagsuporta sa mga baguhan. Malinaw na hindi ko nasubaybayan ang mga gampaning ito, at dapat naging matapat ako sa ulat ko sa lider, pero para maprotektahan ang banidad at katayuan ko, nagsinungaling ako at sinabi kong sinusubaybayan ko na ito. Sa kalagitnaan ng pagpupulong, tinanong ako ng lider tungkol sa pagdidilig ni Yang Fan sa mga baguhan, hindi ko alam ang mga detalye, kaya nagsinungaling na lang ako, at nag-ulat ng mga lumang impormasyon na para bang ito ang sa kasalukuyan sa pagsusumikap na makalusot ako. Kahit na alam kong nagsisinungaling ako at nakonsensiya ako, ayaw ko pa ring magtapat. Para hindi bumaba ang tingin sa akin ng iba, nagsinungaling ako nang paulit-ulit. Naging tuso at mapanlinlang ako! Hindi ko mapigilang tanungin ang sarili ko, “Hindi ba mananampalataya ka?” Ang totoong mananampalataya ay kayang magsabi ng totoo, maging matapat, at magkaroon ng integridad at dignidad, at kahit ano pa ang sitwasyon, mayroon siyang lakas ng loob na harapin ang katotohanan at sabihin ito nang walang paligoy-ligoy, at kahit na ang pagsasagawa sa ganitong paraan ay pahihintulutan ang iba na makita ang kanyang mga kamalian at kakulangan, ang pagsasagawa ng katotohanan at pamumuhay nang hayagan ay nagpapalugod sa Diyos at nagpapahintulot sa iba na magtiwala sa taong ito. Pero nagsinungaling ako para protektahan ang aking reputasyon at katayuan, wala akong anumang integridad at dignidad, at nabigo akong mamuhay nang naaabot ang kahit ang pinakamabababang hinihingi sa pag-asal ng tao. Biniyayaan ako ng Diyos at pinagkalooban ng oportunidad na gawin ang tungkulin ng pagdidilig, umaasa na magagawa kong maging taos-puso sa pakikipagtulungan ko sa Kanya at maayos na madidiligan ang mga baguhan na tunay na nananampalataya sa Diyos. Ito rin ay pagbibigay sa akin ng Diyos ng pagkakataon para magsagawa para makamit ang katotohanan, pero nabigo akong mamuhay nang abot sa mabuting layunin ng Diyos. Hindi lamang ako hindi nagdala ng anumang pasanin sa aking tungkulin, mas pinili ko pang magsinungaling sa halip na isagawa ang katotohanan sa oras na may kinaharap na problema. Tunay na nabigo ko ang Diyos. Mas lalo akong nagagalit habang lalo ko itong iniisip, at kinamuhian ko ang sarili ko dahil naging mapanlinlang ako.

Kalaunan, naghanap ako sa salita ng Diyos para alamin ang ugat ng aking pagsisinungaling at panlilinlang. Nabasa ko ang isang sipi ng mga salita ng Diyos: “Kapag inilalantad ang mga anticristo at pinupungusan, ang unang ginagawa nila ay maghanap ng iba’t ibang dahilan para ipagtanggol ang kanilang sarili, maghanap ng lahat ng uri ng dahilan para subukang makalusot, sa gayon ay naisasagawa nila ang kanilang mithiing umiwas sa kanilang mga responsabilidad, at nakakamtan ang kanilang layon na mapatawad. Ang pinakakinatatakutan ng mga anticristo ay na makikilatis ng hinirang na mga tao ng Diyos ang kanilang karakter, ang kanilang mga kahinaan at kamalian, ang kanilang kapintasan, ang kanilang tunay na kakayahan at abilidad sa gawain—kaya ginagawa nila ang lahat para pagandahin ang tingin sa kanila at pagtakpan ang kanilang mga pagkukulang, isyu, at tiwaling disposisyon. Kapag nabubunyag at nalalantad ang kanilang kasamaan, ang unang ginagawa nila ay hindi ang aminin o tanggapin ang katunayang ito, o gawin ang lahat ng kanilang makakaya para makabawi at makabayad sa mga pagkakamali nila, sa halip ay sinisikap nilang mag-isip ng iba’t ibang paraan para mapagtakpan ang mga ito, malinlang at mailihis ang mga nakakaalam sa mga ginawa nila, huwag hayaang makita ng hinirang na mga tao ng Diyos ang tunay na usapin, huwag hayaang malaman ng mga ito kung gaanong nakapipinsala ang mga ginawa nila sa sambahayan ng Diyos, kung gaano nila nagambala at nagulo ang gawain ng iglesia. Mangyari pa, ang pinakakinatatakutan nila ay ang malaman iyon ng Itaas, dahil kapag nalaman iyon ng Itaas, iwawasto sila ayon sa prinsipyo, at magiging katapusan na ng lahat para sa kanila, at tiyak na matatanggal sila at matitiwalag. Kaya nga, kapag nalalantad ang kasamaan ng mga anticristo, ang unang ginagawa nila ay hindi pagnilayan kung saan sila nagkamali, saan nila nilabag ang mga prinsipyo, bakit nila ginawa ang ginawa nila, anong disposisyon ang nanaig sa kanila, ano ang mga intensiyon nila, ano ang kanilang kalagayan sa oras na iyon, kung dahil ba iyon sa kanilang pagkasuwail o dahil may halong hindi maganda ang mga intensiyon nila. Sa halip na suriin ang mga bagay na ito, o pagnilayan man lang ang mga ito, nag-iisip silang mabuti ng kahit anong paraan para mapagtakpan ang mga tunay na pangyayari. Kasabay nito, ginagawa nila ang lahat para ipaliwanag at pangatwiranan ang sarili nila sa harap ng hinirang na mga tao ng Diyos, para malinlang sila, pinagmumukhang maliit ang mga malalaking problema at pinagmumukhang hindi problema ang maliliit na problema, at nilulusutan ang mga iyon nang sa gayon ay maaari silang manatili sa sambahayan ng Diyos, walang ingat na gumagawa ng mga maling gawain at inaabuso ang kanilang kapangyarihan at patuloy na inililigaw at kinokontrol ang mga tao, at mahikayat ang mga ito na tingalain sila at gawin ang sinasabi nila para matugunan ang kanilang mga ambisyon at pagnanais” (Ang Salita, Vol. IV. Paglalantad sa mga Anticristo. Ikalabing-isang Aytem). Mula sa paglalantad ng mga salita ng Diyos, nakita ko na kapag may mga paglihis o isyu sa gawain ng mga anticristo, sa halip na matuto ng mga aral at agad itama ang mga problema at paglihis sa kanilang gawain, sinusubukan nila ang lahat ng posibleng paraan para magsinungaling, pagtakpan ang totoo, at pigilan ang mga lider na malaman ang mga problema at isyu sa kanilang gawain, at sinusubukan nilang gumamit ng mga panlilinlang at pandaraya para makuha ang tiwala ng iba. Ito ang buktot na disposisyon ng mga anticristo. Hindi ba’t ang disposisyon ng anticristo ang ibinunyag ko? Nang dumating ang lider para pangasiwaan at kumustahin ang gawain ko, maraming trabaho ang hindi ko pa tapos, pero hindi ko lang hindi iniulat sa kanya ang tunay na sitwasyon, itinago ko pa ang katotohanan at nilinlang ko siya, sinusubukan ang lahat ng makakaya ko para pagtakpan ang katotohanan na wala talaga akong nagawang tunay na gawain. Kalaunan, noong sinisiyasat ng lider ang pagdidilig sa mga baguhan na isinasagawa ng bawat tagadilig, dahil hindi ako nakagawa ng tunay na gawain at hindi ko alam ang tiyak na mga detalye, nagsinungaling ulit ako, at iniulat ko ang gawain ng pagdidilig noon bilang gawain na kamakailan lang nagawa para makalusot sa lider. Lubos kong nalalaman na mapanlinlang at hindi matapat ang gawin ito, pero para mapanatili ko ang mabuting impresyon sa akin ng lider, nagsinungaling ako para linlangin siya. Nakita ko na ang ibinunyag kong disposisyon ay ang mismong buktot at kasuklam-suklam na disposisyon ng isang anticristo. Ang pagtatanong ng lider tungkol sa aking gawain ay nagpapakitang responsable siya at magpapahintulot ito na mabilis niyang matuklasan ang mga paglihis at problema sa gawain ko. Nanatili akong tahimik tungkol sa mga problema sa gawain at nagkunwari ako sa harap ng lider para bigyan siya ng huwad na impresyon na gumagawa ako ng tunay na gawain. Bilang resulta, hindi nalaman ng lider ang tungkol sa katotohanan, at ang mga problema ko sa gawain ay nanatiling hindi nalulutas. Sa paggawa nito, hinahadlangan ko ang gawain ng iglesia. Nakita ko na ang pagtatakip sa katotohanan para mapigilan ang lider na mangasiwa sa gawain ay mas malala ang kalikasan kaysa sa hindi paggawa ng tunay na gawain. Nang mapagtanto ko ito, pakiramdam ko ay nasa panganib ako. Wala akong may-takot-sa-Diyos na puso at naglalakad ako sa landas ng isang anticristo. Sa loob-loob ko, nagdasal ako sa Diyos at nagsisi, “O Diyos, dahil sa paglalantad ng mga salita Mo, nakikita ko nang buktot at kasuklam-suklam ang disposisyon ko, at napuno ng takot ang aking puso. Gabayan Mo ako na maiwaksi ang tiwaling disposisyong ito at matanggap ang pangangasiwa ng iba.”

Kalaunan, binasa ko ang isang sipi ng mga salita ng Diyos: “Ang hinihingi ng Diyos sa mga tao na maging matapat ang nagpapatunay na tunay Niyang kinamumuhian at hindi gusto ang mga taong mapanlinlang. Ang pag-ayaw ng Diyos sa mga taong mapanlinlang ay pag-ayaw sa kanilang paraan ng paggawa ng mga bagay-bagay, kanilang mga disposisyon, kanilang mga layon, at kanilang mga pamamaraan ng panlilinlang; ayaw ng Diyos ang lahat ng bagay na ito. Kung ang mga taong mapanlinlang ay nagagawang tanggapin ang katotohanan, aminin ang kanilang mga mapanlinlang na disposisyon, at handa silang tanggapin ang pagliligtas ng Diyos, sila man ay may pag-asang maligtas—sapagkat pantay-pantay ang pagtrato ng Diyos sa lahat ng tao, at gayundin ang katotohanan. Kaya nga, kung nais nating maging mga taong nagbibigay-lugod sa Diyos, ang unang bagay na kailangan nating gawin ay baguhin ang ating mga prinsipyo ng pag-asal. Hindi na tayo maaaring mamuhay pa ayon sa mga satanikong pilosopiya, hindi na tayo magraraos sa pamamagitan ng mga pagsisinungaling at pandaraya. Kailangan nating iwaksi ang lahat ng ating kasinungalingan at maging matapat na tao. Sa gayon ay magbabago ang pagtingin sa atin ng Diyos. Dati-rati, laging umaasa ang mga tao sa mga pagsisinungaling, pagkukunwari, at panloloko habang namumuhay kasama ang iba, at gumagamit sila ng mga satanikong pilosopiya bilang batayan ng kanilang pag-iral, bilang kanilang buhay, at bilang kanilang saligan para sa kanilang pag-asal. Isang bagay ito na kinasusuklaman ng Diyos. Sa mga walang pananampalataya, kung prangka kang magsalita, sinasabi mo ang katotohanan, at isa kang matapat na tao, sisiraan ka, huhusgahan, at tatalikdan. Kaya sumusunod ka sa mga makamundong kalakaran at namumuhay ayon sa mga satanikong pilosopiya; lalo ka pang humuhusay sa pagsisinungaling, at mas lalong nagiging mapanlinlang. Natututo ka ring gumamit ng mga tusong kaparaanan para makamtan ang iyong mga mithiin at protektahan ang iyong sarili. Mas lalo kang nagiging maunlad sa mundo ni Satanas, at dahil dito, palalim nang palalim ang pagkahulog mo sa kasalanan hanggang sa hindi mo na mapalaya ang iyong sarili. Sa sambahayan ng Diyos, eksaktong kabaligtaran niyon ang mga bagay-bagay. Kapag mas nagsisinungaling at nanlilinlang ka, mas mayayamot sa iyo ang mga taong hinirang ng Diyos at tatalikdan ka. Kung ayaw mong magsisi at nakakapit ka pa rin sa mga satanikong pilosopiya at lohika, at kung nakikipagsabwatan ka at gumagamit ng mga detalyadong pakana para magbalatkayo at magpanggap, malamang na mabubunyag at matitiwalag ka. Ito ay dahil kinapopootan ng Diyos ang mga taong mapanlinlang. Tanging matatapat na tao ang maaaring umunlad sa sambahayan ng Diyos, at ang mga taong mapanlinlang ay tatalikdan at ititiwalag sa huli. Lahat ng ito ay pauna nang itinalaga ng Diyos. Matatapat na tao lang ang maaaring magkaroon ng bahagi sa kaharian ng langit. Kung hindi ka magsisikap na maging matapat na tao, at kung hindi ka dumaranas at nagsasagawa sa direksyon ng paghahanap sa katotohanan, kung hindi mo ilalantad ang sarili mong kapangitan, at kung hindi mo ilalantad ang iyong sarili, hinding-hindi mo matatanggap ang gawain ng Banal na Espiritu at matatamo ang pagsang-ayon ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). Mula sa mga salita ng Diyos, nakita ko na gusto ng Diyos ang matatapat na tao, na may lakas ng loob ang matatapat na tao na harapin ang kanilang mga kamalian at kakulangan, na kaya nilang maging matapat, hindi sila nanlilinlang ng mga tao o ng Diyos, at kapag may kinahaharap na problema, kaya nilang hanapin at isagawa ang katotohanan. Ang ganitong mga tao ay dinadala ng Diyos sa kaharian para mamuhay magpakailanman. Itinataboy ng Diyos ang mga sinungaling, mapanlinlang, at gumagamit ng mga panloloko. Mapanlinlang at mala-demonyo ang ganitong mga tao. Tulad nga ng sinasabi sa Bibliya: “Kayo’y sa inyong amang diyablo, at ang mga nasa ng inyong ama ay inyong gagawin. Siya’y isang mamamatay-tao buhat pa no’ng una, at hindi nananatili sa katotohanan, sapagkat walang katotohanan sa kanya. Kapag nagsasalita siya ng kasinungalingan, ay nagsasalita siya ng sa sarili niya: sapagkat siya’y isang sinungaling, at ama nito” (Juan 8:44). Nakita ko na ang mga sinungaling ay pawang mga diyablo. Mga kaaway ng Diyos ang mga diyablo at kinamumuhian ng Diyos ang mga ito. Hinding-hindi ililigtas ng Diyos ang ganitong mga tao. Itinatakda ito ng pagiging matuwid at ng tapat na diwa ng Diyos. Sa aking tungkulin, nagsinungaling ako para maprotektahan ang aking banidad at katayuan, sinusubukan na pagtakpan ang mga kakulangan ko sa gawain. Ang paggawa nito ay nangangahulugang ipinagkakanulo ko ang katotohanan, na tumatayo ako sa panig ni Satanas, at nilalabanan ang Diyos. Bukod dito, sa pag-asa sa pagtatago at pagkukunwari habang gumagawa ako ng mga tungkulin sa iglesia, mapagtatakpan ko lang ang katotohanan sa loob ng ilang panahon, at pagtagal, maraming mabubunyag na mga paglihis sa gawain, at sa oras na malaman ng lahat ang katotohanan, makikilatis at tatanggihan nila ako, ibig sabihin, sisirain ko ang anumang bahid ng integridad at dignidad na mayroon ako at ang pagkakataon ko na magsisi ay mawawala. Sa pagninilay sa mga anticristong iyon, kahit na gaano karaming masasamang bagay ang gawin nila o gaano karaming pinsala sa gawain ng sambahayan ng Diyos ang idulot nila, hindi sila kailanman nagninilay o nagsisisi, at kung may isang tao na mangangasiwa o susuri sa kanilang gawain, gagamit sila ng iba’t ibang paraan ng panloloko para malinlang ang taong ito at mapagtakpan ang totoo, na nagpapakita na ganap nilang hindi tinatanggap ang katotohanan. Sa huli, dahil sa lahat ng kasamaang ginagawa nila, pinatatalsik sila mula sa iglesia. Ang mga taong may lakas ng loob na maging bukas at na kayang isagawa ang katotohanan ay matatapat sa mga mata ng Diyos at sila ang mga maliligtas at mananatili. Sa kabilang banda, iyong mga sumusubok na linlangin ang Diyos para sa personal na kapakinabangan ay lubhang hangal at mapanlinlang, at sa huli, ititiwalag sila ng Diyos.

Kalaunan, nagbasa pa ako ng mga salita ng Diyos: “Kapag ginagawa ng mga tao ang tungkulin nila o ang anumang gawain sa harap ng Diyos, dapat na dalisay ang kanilang puso: Dapat na tila isang mangkok ito ng sariwang tubig—napakalinaw at walang karumihan. Kung gayon, anong uri ng saloobin ang tama? Anuman ang iyong ginagawa, nagagawa mong ibahagi sa iba kung anuman ang nasa iyong puso, anuman ang mga ideya na maaaring mayroon ka. Kung may magsabing hindi gagana ang paraan mo ng paggawa ng mga bagay-bagay, at magmungkahi siya ng iba pang ideya, at sa tingin mo ay isa itong magandang ideya, isuko mo ang sarili mong paraan, at gawin mo ang mga bagay-bagay ayon sa iniisip niya. Sa paggawa nito, makikita ng lahat na kaya mong tumanggap ng mga mungkahi ng iba, pumili ng tamang landas, kumilos nang naaayon sa mga prinsipyo, at nang hayagan at malinaw. Walang kadiliman sa iyong puso, at kumikilos at nagsasalita ka nang taos-puso, umaasa sa isang saloobin ng katapatan. Nagsasalita ka nang diretsahan. Kung ganito ang isang bagay, ganito nga ito; kung hindi naman, hindi talaga. Walang mga pandaraya, walang mga lihim, isang napakalantad na tao lamang” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Umaasa ang Diyos na haharapin natin ang ating mga tungkulin nang may dalisay na puso, na magsasalita tayo ayon sa mga katunayan, at tatanggapin natin ang Kanyang pagsisiyasat sa lahat ng bahay. Nang magtanong ulit ang lider tungkol sa aking gawain, nagpasya ako na sabihin ang totoo kung wala akong nagawang tunay na gawain, na magkaroon ako ng lakas ng loob na harapin ang aking mga problema, na itigil ko na ang pagsisinungaling para maprotektahan ang reputasyon at katayuan ko, at na isagawa ko ang pagiging isang matapat na tao. Kalaunan, nagkusa akong magtapat sa lider tungkol sa pagsisinungaling ko alang-alang sa aking reputasyon at katayuan. Pagkatapos kong magtapat sa kanya, nakipagbahaginan ang lider tungkol sa sarili niyang karanasan para tulungan ako. Sa pagsasagawa sa ganitong paraan, nakaramdam ako ng higit na kalayaan. Mula noon, sinunod ko ang payo ng lider para agad na maitama ang mga paglihis sa gawain ko, tulad ng agad na pagtanggal sa mga hindi angkop na tagadilig, detalyadong pakikipagbahaginan sa mga tagadilig tungkol sa kanilang mga tungkulin, at pagkatapos ay pangungumusta at pangangasiwa sa kanilang pagsulong sa kanilang gawain. Nang asikasuhin ko nang ganito ang mga detalye ng gawain, nagkaroon ng malinaw na pagbuti ang gawain.

Pagkalipas ng isang linggo, nagpadala ang lider ng liham na nagtatanong tungkol sa aking paglinang sa mga tagadilig. Nang matanggap ko ang liham na ito, napagtanto ko na masyado akong naging abala sa pagsubaybay sa ibang gawain, na nakaligtaan ko na ang trabaho na maglinang ng mga tauhan, at na hindi ko alam kung gaano karaming tao ang maaaring linangin. Paano ako tutugon? Ano ang iisipin sa akin ng lider kung malalaman niya na napapabayaan ko na ang ganito kaimportanteng trabaho? Sasabihin ba niya na hindi ako gumagawa ng tunay na gawain? Naisip ko, “Bakit hindi na lang ako tumugon sa kanya na kasalukuyan kong sinusubaybayan ang gawaing ito, sa ganitong paraan, hindi niya malalaman ang totoo.” Sa pag-iisip nang ganito, bigla kong napagtanto na, “Hindi ba’t gusto ko na namang magsinungaling para protektahan ang reputasyon at katayuan ko?” Kaya taimtim akong nagdasal sa Diyos, “O Diyos! Ayaw ko nang magsinungaling o manlinlang pa. Hindi ko ginawa ang gampaning ito, at ito ay dahil sa pagiging iresponsable ko. Nakahanda akong iulat ito nang matapat sa lider.” Nakaramdam ako ng matinding kapayapaan pagkatapos manalangin. Naisip ko kung gaano kagusto ng Diyos ang matatapat na tao na nagsasabi ng katotohanan, na kailangan kong harapin nang kalmado ang mga bagay-bagay, hindi itago ang totoo, at na kahit na ano pa ang isipin sa akin ng lider, kinakailangan kong isagawa ang pagiging isang matapat na tao. Kaya naman, sinabi ko sa lider ang totoo, “Hindi ko masyadong nabigyang pansin ang paglinang sa mga taong may talento, pero handa ako na baguhin ito sa hinaharap.” Pagkatapos, nagsimula na akong aktuwal na makipagtulungan, at makalipas ang ilang araw, nakatagpo ako ng dalawang tao na maaaring linangin. Pagkatapos nito, nang sumulat ulit sa akin ang lider para tingnan at kumustahin ang ibang gawain, kahit na ang ilang trabaho ay hindi mabuti ang mga nagiging resulta, handa na akong harapin ito nang kalmado at iulat ang mga bagay na ito nang matapat. Bagama’t hindi ko pa rin maabot ang mga pamantayan ng pagiging isang matapat na tao, handa akong hanapin ang katotohanan, magsagawa ayon sa salita ng Diyos, at unti-unting iwaksi ang mapanlinlang kong disposisyon.


66. Ang Pagiging Magiliw ba ay Isang Prinsipyo ng Pag-asal?

Ni Zi Yi, Tsina

Naalala ko noong nasa unang baitang ako, magiliw at madaling lapitan ang aming gurong tagapayo at palaging may maamong hitsura kanyang mukha. Hindi siya kailanman nawalan ng pasensiya sa amin o malupit na pumuna sa amin. Minsan, nakikipagkuwentuhan pa siya sa amin na para bang hindi namin siya guro. Gusto naming lahat na makasama siya, at pinuri siya ng mga magulang namin sa pagiging isang mabuting na guro. Talagang tiningala at hinangaan ko siya, at ginusto kong maging katulad niya. Paglipas ng panahon, kahit sino man ang makasalamuha ko, halos hindi talaga ako nakikipagtalo sa kahit sino kahit kailan. Kahit na may nanakit sa akin at nainis ako o kinamuhian ang taong ito, pinili ko pa rin na magtiim-bagang at batiin sila nang may ngiti para makisama sa kanila nang mapayapa. Dahil dito, gusto akong kasama ng mga kaklase ko at sinabi ng lahat ng kamag-anak ko na maganda ang ugali ko at matino ako. Pagkatapos manampalataya sa Diyos, ganito pa rin ang pakikisama ko sa mga kapatid, nagsasalita nang malumanay at ginagawa ang lahat ng makakaya ko para hindi makasakit ng pride ng sinuman. Kahit na nakikita ko na may mga problema ang iba, palagi kong pinapalabas na maliit lang ang mga bagay-bagay, kaya naging positibo ang tingin sa akin ng iba at tumibay ang paniniwala ko na magandang bagay ang pagiging ganito. Kalaunan ko lang naunawaan, matapos pagdaanan ang ilang bagay, at pamamagitan ng paglalantad ng salita ng Diyos, na ang pagiging magiliw ay hindi isang prinsipyo kung paano umasal at naunawaan ko rin kung paano umasal nang may wangis ng isang tunay na tao.

Noong Enero 2022, pinangangasiwaan ko ang ilan sa gawain ng iglesia ng pag-aalis. Kasisimula pa lang nina Li Yuan and Lin Xi sa gawaing ito, at hindi pa nila naaarok ang mga prinsipyo, kaya medyo sinubaybayan ko pa ang gawain nila. Noong panahong iyon, natuklasan ko medyo pabaya sila sa kanilang tungkulin at lumilitaw ang ilang halatang problema. Isang beses, napansin ko na sa mga materyal na inorganisa nila, ang mga pag-uugali ng ilang tao ay naibuod lamang at kulang ang mga detalye, may ilang kaso na walang ebidensiya at nangangailangan ng karagdagang mga halimbawa para makumpirma kung dapat bang paalisin ang mga taong ito. Kung hindi malinaw na masisiyasat at mabeberepika, madaling magkamali sa pagpapaalis at pagpapatalsik sa isang tao. Isa itong napakaseryosong problema. Nakita ko kung gaano kapabaya ang dalawa sa pag-oorganisa ng mga materyal para sa pagpapaalis ng mga tao at habang mas iniisip ko ito, mas lalo akong nagagalit. Kaya sinabi ko sa kapareha ko, si sister Liu Jing, “Kasisimula lang nina Li Yuan at Lin Xi sa pagtatrabaho nito at hindi sila humihingi ng payo tungkol sa maraming bagay na hindi nila nauunawaan. Masyado silang pabaya sa kanilang mga tungkulin. Sa pagkakataong ito, kailangan kong ipaalam ang problema sa saloobin nila sa kanilang tungkulin.” Sumang-ayon sa akin si Liu Jing. Pero nang sultan ko ang dalawa, nag-alinlangan ako, “Noong kasama ko sila ilang araw na nakalipas, tila negatibo ang mga kalagayan nila, kung pupungusan ko sila at hihimayin ang kalikasan ng kanilang pagiging pabaya sa mga tungkulin, magiging sobrang negatibo ba ila at magbibitiw na? Sasabihin ba nila na hindi ko nauunawaan ang mga suliranin nila at na masyadong mataas ang hinihingi ko at nagiging malupit ako? Baka mawala ang magandang impresyon nila sa akin.” Para maprotektahan ang sarili kong imahe, ipinaalam ko lang ang mga paglihis na idinulot nila at wala akong sinabi para ilantad ang mga tiwaling disposisyon nila. Ipinahayag ko pa nga ito nang may kasamang mga pakonsuwelo at panghihikayat, gaya ng panghihimok sa kanila na tingnan nang tama ang kanilang mga pagkukulang at kahinaan at hindi mamuhay sa pagkanegatibo at maling pagkaunawa. Nang mabasa ni Liu Jing ang sulat ko, sinabi niya, “Hindi ba’t plano mong talakayin ang kalikasan ng pagiging pabaya nila sa kanilang mga tungkulin? Bakit masyado kang paligoy-ligoy? Sa tingin mo ba, matutukoy nila ang kanilang problema kung ganito mo sila kakausapin?” Nang marinig ko ang sinabi ni Liu Jing, napagtanto ko na walang makukuhang anumang resulta ang pagpapaligoy-ligoy ko nang ganito, pero natatakot akong mag-iwan ng masamang impresyon sa kanila, kaya nakahanap ako ng dahilan para iwasan ang usapin.

Noong Pebrero, pumunta ako sa grupo nila para pag-usapan ang gawain. Para hindi lumayo ang loob nila sa akin, sinabi ko sa sarili ko na kailangan kong maging maamo sa kanila at mag-ingat sa mga salitang gagamitin ko, hindi magsalita nang masyadong nakatataas o nang malupit. Nang makita ko silang nagbibiruan, sinakyan ko sila para makita nila na madali akong pakisamahan, madaling lapitan, at hindi mapagpanggap, at kaya kong makisama sa lahat. Nang marinig ko na sinabi nilang wala silang anumang pag-usad at medyo nasisiraan sila ng loob, sinabi ko sa kanila na marami rin akong kulang noon, at na matagal bago ko unti-unting naarok ang ilang prinsipyo. Sinabi ko ito para aluin at palakasin ang loob nila. Hindi nagtagal, talagang naging magkasundo kami at sinabi sa akin ng isang sister na masarap sa pakiramdam na makisalamuha nang ganito, nang walang anumang presyur. Nang marinig ko ito, lalo akong nakatiyak na tama ang ganitong paraan ng pag-asal ko. Isang beses, sinabi sa akin ng isang miyembro ng pangkat, si Chen Xin, na kahit matagal na siyang nakikibahagi sa gawaing ito, palagi pa rin siyang nagkakamali, inisip niya na wala siyang anumang pag-usad, at ganap na naging negatibo siya. Alam ko na ang kawalan ng pag-usad ni Chen Xin ay dahil mainipin siya sa mga resulta, at ikumpara niya ang sarili sa iba, at dahil hindi siya tumuon sa mga prinsipyo, pero natakot ako na kung direkta kong ipapaalam ang problema niya, baka hindi niya ito tatanggapin nang maluwag sa loob at magkakaroon siya ng masamang palagay o negatibong pananaw tungkol sa akin. Kaya, pinalakas ko na lang ang loob niya at sinabing, “Kasisimula mo pa lang, at normal lang na may mga problema o paglihis sa gawain mo. Kailangan mo lang ng pagsasanay. Kailangan mong tingnan nang tama ang sarili mo, ibuod ang mga problema at paglihis na nangyayari at pagkatapos, pag-aralan mo ang mga kaugnay na prinsipyo nang may pagtutok. Sa ganitong paraan ka uusad.” Dahil hindi ko binanggit ang problema ni Chen Xin, hindi niya nakilala ang kanyang tiwaling disposisyon at patuloy niyang ikinukumpara ang sarili sa iba at nakakaramdam siya ng pagkanegatibo kapag hindi niya kayang makipagsabayan. Nagiging pabaya rin si Lin Xi sa kanyang mga tungkulin, at nanatili ang maraming problema, nakaaapekto sa pag-usad ng gawain. Alam ko na napakapabaya ni Lin Xi sa kanyang mga tungkulin at na dapat sana ay pinungusan at inilantad ko siya, pero natakot ako na magkaroon siya ng masamang impresyon sa akin at na hindi na niya ako susuportahan o tatangkilikin. Kaya, pahapyaw ko lang binanggit ang mga isyu niya, ipinapahiwatig na ang kawalan niya ng pag-usad ay maaaring dahil lang sa mga maling layunin sa kanyang tungkulin. Dahil pinalabas kong maliit na isyu lang ito, hindi isinapuso ni Lin Xi ang alinman sa mga sinabi ko, hindi niya binago ang kanyang pabayang saloobin, at madalas na kailangang ulitin ang gawain niya. Dahil iniisip ko lang kung paano protektahan ang mga ugnayan ko, tinatalakay ko lang nang pahapyaw ang tungkol sa mga isyung nakita ko, hindi ito nagbunga ng anumang resulta at naaantala nito ang gawain. Pero hindi ko pinagnilayan o kinilala ang sarili ko.

Sa isang pagtitipon, nagbahaginan kami tungkol sa mga salita ng Diyos na naglalantad kung paano kinukuha ng mga anticristo ang loob ng mga tao. Nagkataon na nabasa ko ang isang sipi na direktang tumutukoy sa kalagayan ko. Sa wakas, nagkamit ako ng kaunting kaalaman sa pag-uugali ko. Sabi ng Makapangyarihang Diyos: “Kapag nakikita ng ilang lider ng iglesia ang mga kapatid na pabasta-bastang gumagawa ng kanilang mga tungkulin, hindi nila sinasaway ang mga ito, kahit na dapat. Kapag malinaw niyang nakikita na naaapektuhan ang mga interes ng sambahayan ng Diyos, hindi siya nakikialam dito o nagtatanong, at hindi siya nagdudulot ng kahit kaunting sama ng loob sa iba. Sa katunayan, hindi talaga siya nagpapakita ng pagsasaalang-alang sa kahinaan ng mga tao; sa halip, ang intensyon at layon niya ay ang makuha ang loob ng mga tao. Alam na alam niya na: ‘Basta’t ginagawa ko ito at hindi ako nagdudulot ng sama ng loob kanino man, iisipin nilang mabuti akong lider. Magkakaroon sila ng maganda at mataas na pagtingin sa akin. Sasang-ayunan nila ako at magugustuhan nila ako.’ Wala siyang pakialam kung gaano kalaking pinsala ang nagawa sa mga interes ng sambahayan ng Diyos, o kung gaano kalaking mga kawalan ang naidulot sa buhay pagpasok ng mga hinirang ng Diyos, o kung gaanong labis na nagambala ang buhay iglesia niya, patuloy lang siya sa kanyang satanikong pilosopiya at hindi nagdudulot ng sama ng loob sa sinuman. Walang anumang paninisi sa sarili sa puso niya. Kapag may nakita siyang isang taong nagdudulot ng mga pagkagambala at panggugulo, sa pinakahigit ay maaari niya itong kausapin tungkol dito, paliliitin ang isyu, at pagkatapos ay hindi na niya ito pakikialaman. Hindi siya magbabahagi tungkol sa katotohanan, o tutukuyin ang diwa ng problema sa taong iyon, lalong hindi niya hihimayin ang kalagayan niyon, at hindi siya kailanman magbabahagi tungkol sa kung ano ang mga layunin ng Diyos. Hindi kailanman inilalantad o hinihimay ng mga huwad na lider ang mga pagkakamaling kadalasang ginagawa ng mga tao, o ang mga tiwaling disposisyong madalas ibinubunyag ng mga ito. Wala siyang nilulutas na anumang totoong mga problema, kundi sa halip ay palaging kinukunsinti ang mga maling gawi at pagpapakita ng katiwalian ng mga tao, at gaano man kanegatibo o kahina ng mga tao, hindi niya ito sineseryoso. Nangangaral lang siya ng ilang salita at doktrina at nagsasabi ng ilang salita ng panghihikayat para harapin ang sitwasyon sa isang pabasta-bastang paraan, sinusubukang panatilihin ang pagkakasundo. Dahil dito, hindi alam ng mga hinirang ng Diyos kung paano pagnilayan at kilalanin ang kanilang sarili, walang solusyon sa anumang ibinubunyag nilang mga tiwaling disposisyon, at namumuhay sila sa gitna ng mga salita at doktrina, kuru-kuro at imahinasyon, nang walang anumang buhay pagpasok. Naniniwala pa sila sa kanilang puso na, ‘Mas malawak pa nga ang pang-unawa ng aming lider sa mga kahinaan namin kaysa sa Diyos. Masyadong maliit ang aming tayog upang makatugon sa mga hinihingi ng Diyos. Kailangan lang naming tuparin ang mga hinihingi ng aming lider; sa pagpapasakop sa aming lider, nagpapasakop kami sa Diyos. Kung dumating ang araw na tanggalin ng Itaas ang aming lider, magsasalita kami upang marinig; upang mapanatili ang aming lider at mapigilang tanggalin siya, makikipagkasundo kami sa Itaas at pipilitin silang sumang-ayon sa mga hinihingi namin. Ganito namin gagawin ang tama para sa aming lider.’ Kapag ang mga tao ay may ganoong mga saloobin sa kanilang puso, kapag nakapagtatag na sila ng ganoong relasyon sa lider nila, at nagkaroon na ng ganitong uri ng pagdepende, pagkainggit, at pagsamba sa puso nila para sa kanilang lider, magkakaroon sila ng higit pang pananalig sa lider na ito, at palagi nilang gustong makinig sa mga salita ng lider, sa halip na hanapin ang katotohanan sa mga salita ng Diyos. Ang gayong lider ay halos pumalit na sa puwang ng Diyos sa puso ng mga tao. Kung ang isang lider ay handang mapanatili ang ganoong relasyon sa mga taong hinirang ng Diyos, kung nakakaramdam siya ng kasiyahan dito sa puso niya, at naniniwala siyang dapat lang siyang tratuhin nang ganito ng mga taong hinirang ng Diyos, kung gayon ay walang pinagkaiba ang lider na ito kay Pablo, nakatapak na siya sa landas ng isang anticristo, at nailihis na ng anticristong ito ang mga hinirang ng Diyos, at talagang wala silang pagkakilala” (Ang Salita, Vol. IV. Paglalantad sa mga Anticristo. Unang Aytem: Sinusubukan Nilang Kuhain ang Loob ng mga Tao). Inilalantad ng Diyos na palaging isinasaalang-alang ng mga anticristo ang laman ng mga tao. Napapansin nila kapag nagiging pabaya ang mga kapatid sa tungkulin ng mga ito at naaantala ang gawain ng iglesia, pero hindi nila ito kailanman ipinapaalam o pinupungusan ang mga kapatid. Sa halip, kinukunsinti at pinapaunlakan lang nila ang mga tao para makapagtanim sila ng magandang imahe ng kanilang sarili sa puso ng mga tao, kinukuha ang loob ng mga ito. Pakiramdam ko ay inilalantad ng Diyos ang sarili kong pag-uugali. Sa aking tungkulin, palagi kong sinisikap na protektahan ang aking imahe at katayuan sa puso ng mga tao. Para maging maganda ang impresyon ng mga miyembro ng pangkat tungkol sa akin, madalas akong umaasal nang mabait, iniingatan ko pa nga ang tono ng aking boses at ang saloobin ko habang nagsasalita. Natatakot ako na sa anumang maling hakbang, magiging masama ang impresyon ng mga tao sa akin. Nakita ko ang kawalan ng pag-usad at masamang kalagayan ni Chen Xin, at alam kong ito ay dahil palagi siyang naghahabol sa reputasyon at katayuan, ikinukumpara ang sarili niya sa iba, at hindi tumutuon sa kanyang mga propesyonal na kasanayan, at malinaw sa akin na kung magpapatuloy siya nang ganito, hindi lamang ito makaaapekto sa kanyang sariling buhay pagpasok, kundi maaantala rin ang gawain. Dapat sana ay nakipagbahaginan ako sa kanya at binanggit ang mga bagay na ito, pero natakot akong mapasama ang loob niya, kaya ang tanging ginawa ko ay aluin, palakasin ang loob, at hikayatin siya. Hindi matukoy ni Chen Xin ang sarili niyang mga problema at namuhay siya sa isang negatibong kalagayan, nahahadlangan ang kanyang buhay pagpasok at napakabagal ng pag-usad niya sa propesyonal na aspekto. Alam na alam ko rin na nagiging pabaya si Lin Xi sa kanyang mga tungkulin at na malinaw na kailangan kong ipaalam ang kanyang mga isyu at magbahagi tungkol sa diwa ng mga ito para tulungan siyang magnilay at maunawaan ang mga usapin, pero natakot ako na kung direkta kong ipapaalam ang mga problema niya, baka maging negatibo ang tingin niya sa akin, kaya, bahagya ko lang binanggit ang mga problema, hindi ito nakatulong sa paglutas ng mga ito. Nang mapagtanto ko ito, naunawaan ko sa wakas na ang asal ko ay tulad sa isang anticristo na sinusubukang kuhanin ang loob ng mga tao. Para makuha ang pagsang-ayon at suporta ng mga miyembro ng grupo, palagi ko silang pinauunlakan, at iniiwasan kong ipaalam ang mga problema o makipagbahaginan para lutasin ang mga ito. Bukod sa naantala ko ang buhay pagpasok ng mga kapatid ko, naantala ko rin ang gawain ng iglesia. Sobra akong naging makasarili at kasuklam-suklam!

Kalaunan, nagtapat ako sa mga miyembro ng pangkat tungkol sa kung paano ko sinusubukang makuha ang loob ng mga tao. Sinabi ng isa sa kanila, “Noong huli, nang magkaroon ng mga paglihis ang gawain natin, hindi mo kami pinungusan, at sa halip, pinadalhan mo lang kami ng isang sulat para palakasin ang loob namin at hikayatin kami. Sinabi pa nga ng isang sister, ‘Tingnan ninyo, sinusubukan na naman niya tayong aluin.’” Mas lalo akong nakonsensiya nang marinig ko ang sinabi niya. Kapag pinapaalis ng iglesia ang isang tao, dapat silang seryosong suriin alinsunod sa mga katotohanang prinsipyo. Walang puwang para sa anumang kapabayaan o pagiging pabasta-basta. Kung hindi natin ito seseryosohin o susuriin ang mga usapin ayon sa mga prinsipyo, madali itong hahantong sa mga maling akusasyon at mapipinsala ang mga kapatid. Naging malinaw sa akin na nagiging pabaya sila sa kanilang mga tungkulin, at halos nakakagulo sa gawain ng iglesia, pero dahil natatakot akong mapasama ang loob nila, hindi ko ako nagbigay ng patnubay o tulong, at tuluyan kong binalewala kung naaapektuhan ba ang gawain ng iglesia. Ang pag-uugali ko ay paglaban sa Diyos! Natakot ako sa pagkatanto kong ito, at ginusto kong bumawi sa lalong madaling panahon.

Kalaunan, nabasa ko ang isang sipi ng salita ng Diyos: “Kapag nakikipag-ugnayan ka sa iba, kailangan mo munang ipakita sa kanila ang iyong tunay na nararamdaman at ang iyong katapatan. Kung, habang nagsasalita at nakikipagtulungan at nakikipag-ugnayan sa iba, ang mga salita ng isang tao ay pabasta-basta, mabulaklak, kaaya-aya ngunit mababaw, pambobola, hindi responsable, at kathang-isip, o kung nagsasalita lamang siya upang makakuha ng pabor sa iba, ang kanyang mga salita ay walang anumang kredibilidad, at hindi siya tapat ni bahagya. Ito ang paraan niya ng pakikipag-ugnayan sa ibang tao, maging sinuman ang mga ibang taong iyon. Ang gayong tao ay walang matapat na puso. Ang taong ito ay hindi matapat. Sabihin nating nasa isang negatibong kalagayan ang isang tao, at taos-puso niyang sinasabi sa iyo: ‘Sabihin mo sa akin kung bakit ako napakanegatibo. Hindi ko talaga ito maunawaan!’ At ipagpalagay nang sa katunayan, nauunawaan mo sa iyong puso ang kanyang problema, pero hindi mo sinabi sa kanya, sa halip ay sinabi mong: ‘Wala iyan. Hindi ka naman negatibo; ganyan din ako.’ Ang mga salitang ito ay malaking pampalubag-loob sa taong iyon, ngunit hindi sinsero ang iyong saloobin. Nagiging pabasta-basta ka sa kanya; kaya, para mas maging komportable at magaan ang loob niya, umiwas ka sa pagsasalita nang matapat sa kanya. Hindi ka masigasig na tumutulong sa kanya at diretsahang inihahayag ang kanyang problema, para maalis niya ang pagiging negatibo. Hindi mo nagawa ang nararapat gawin ng isang matapat na tao. Para lamang maalo siya at para matiyak na walang pagkakalayo o hindi pagkakasundo sa pagitan ninyo, naging pabasta-basta ka na lang sa kanya—at hindi ito ang pagiging isang matapat na tao. Kaya, upang maging isang matapat na tao, ano ang dapat mong gawin kapag nahaharap ka sa ganitong uri ng sitwasyon? Kailangan mong sabihin sa kanya kung ano ang nakita at natukoy mo: ‘Sasabihin ko sa iyo kung ano ang nakita ko at kung ano ang naranasan ko. Ikaw ang magpapasya kung ang sinasabi ko ay tama o mali. Kung ito ay mali, hindi mo ito kailangang tanggapin. Kung ito ay tama, sana ay tanggapin mo ito. Kung may sabihin ako na mahirap para sa iyo na marinig o nakakasakit sa iyo, sana ay kaya mo itong tanggapin mula sa Diyos. Ang layunin at hangarin ko ay ang tulungan ka. Malinaw kong nakikita ang suliranin: Dahil pakiramdam mo ay napahiya ka, walang nagpapadama sa iyo na importante ka, at sa tingin mo ay mababa ang tingin ng lahat sa iyo, na inaatake ka, at hindi ka pa kailanman nagawan ng ganito kalaking pagkakamali, hindi mo ito matanggap at nagiging negatibo ka. Ano sa tingin mo—ito ba talaga ang nangyayari?’ At pagkarinig nito, madarama nila na ito nga talaga ang nangyayari. Ito talaga ang nasa puso mo, pero kung hindi ka matapat na tao, hindi mo ito sasabihin. Ang sasabihin mo, ‘Madalas din akong maging negatibo,’ at kapag narinig ng taong ito na ang lahat ay nagiging negatibo, iisipin niya na normal lang para sa kanya na maging negatibo, at sa huli, hindi niya aalisin ang pagiging negatibo. Kung ikaw ay isang matapat na tao at tinutulungan mo siya nang may matapat na saloobin at matapat na puso, matutulungan mo siyang maunawaan ang katotohanan at maisantabi ang kanyang pagiging negatibo” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Ang pagbabasa ng salita ng Diyos ay nagbigay sa akin ng isang landas ng pagsasagawa. Kapag nakikisalamuha sa isa’t isa, kailangan nating maging prangka at sinsero. Dapat tayong magsalita nang matapat kapag nakikita natin ang mga problema ng iba, para makilala nila ang mga problema nilang ito. Nakabubuti sa kanilang buhay pagpasok ang pagtrato sa mga tao sa ganitong paraan. Nakita ko na nagiging pabaya si Lin Xi sa kanyang tungkulin, pero nagpatuloy ako sa pagbibigay sa kanya ng mga hindi sinserong salita ng pang-alo at panghihikayat para makuha ang pagsang-ayon niya. Nakapipinsala ito sa kanya at isa itong panlilinlang. Bagama’t mapapahiya siya sa saglit kung direkta kong ipapaalam ang problema niya, makatutulong ito sa kanya para makapagnilay at makapoprotekta rin sa gawain ng iglesia. Nang mapagtanto ito, pinuntahan ko si Lin Xi at nakipagbahaginan ako sa kanya gamit ang ilang salita ng Diyos na naglalantad sa diwa at mga kahihinatnan ng pagiging pabaya ng mga tao. Inamin ni Lin Xi kung gaano siya naging pabaya, na wala siyang ingat at hindi siya maprinsipyo sa kanyang mga tungkulin. Nang maglaon, nakita ko na sadyang nagsisikap si Lin Xi na baguhin ang mga bagay-bagay. Mas maprinsipyo at responsable na siya sa kanyang mga tungkulin kaysa dati at malinaw siyang umuusad. Nang makita ko ang kinalabasang ito, nakaramdam ako ng matinding hiya. Palagi kong pinananatili ang isang imahe ng pagiging mabait sa mga mata ng mga tao, binibigyan lang sila ng mabababaw na pahayag, at walang ginawa na makabubuti sa kanila. Kung mas maaga ko lang sanang ipinaalam ang mga problema ni Lin Xi, mas maaga rin sana niyang nagawang baguhin ang mga bagay-bagay, at nakabuti sana ito sa pag-usad ng gawain. Nalaman ko kalaunan na nasa masamang kalagayan si Chen Xin, na pakiramdam niya ay wala siyang kakayahan at mga kakayahan sa gawain, at na mas mababa siya kaysa sa mga kagrupo niya. May impresyon din siya na minamaliit ko siya, kaya namumuhay siya sa pagkanegatibo at gusto niyang magbitiw. Pinuntahan ko siya at nagtapat ako sa pagbabahaginan. Sinabi ko sa kanya na masyado niyang pinahahalagahan ang reputasyon at katayuan, at ginamit ko ang salita ng Diyos para makipagbahaginan sa kanya tungkol sa diwa at mga kahihinatnan ng paghahangad ng reputasyon at katayuan at pagsuko sa kanyang tungkulin. Pagkatapos ng aming pagbabahaginan, naunawaan na ni Chen Xin nang kaunti ang kanyang sarili, at medyo bumuti ang kalagayan niya. Masayang-masaya ako, at naunawaan ko na kung kikilos at aasal ang isang tao ayon sa salita ng Diyos, magiging payapa ang puso niya, at maaari siyang magkaroon ng mga normal na ugnayan sa iba.

Kalaunan, nagbasa pa ako ng salita ng Diyos at nagsimulang maunawaan ang tunay na diwa sa likod ng mga tradisyonal na kaugalian sa kultura na pagiging mabait at madaling lapitan. Sabi ng Makapangyarihang Diyos: “Ang diwa sa likod ng magandang pag-uugali tulad ng pagiging madaling lapitan at magiliw ay mailalarawan sa isang salita: pagpapanggap. Ang gayong magandang pag-uugali ay hindi nagmumula sa mga salita ng Diyos, ni resulta ng pagsasagawa ng katotohanan o pagkilos ayon sa prinsipyo. Ano ang nagbubunga nito? Nagmumula ito sa mga motibo at pakana ng mga tao, mula sa kanilang pagpapanggap, pagkukunwari, panlilinlang” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 3). “Sa kabuuan, ang lahat ng pahayag tungkol sa mabuting pag-uugali ay isang paraan lang upang ipresenta nang maganda ang panlabas na pag-uugali at imahe ng tao. Ang ‘ipresenta nang maganda’ ay pinagandang pananalita; sa mas tumpak na pananalita, ang totoo ay isa itong uri ng pagbabalatkayo, isang paraan ng pagkukunwari para lansihin ang iba na magkaroon ng positibong pagtingin sa kanilang sarili, upang lansihin silang magkaroon ng mga positibong pagsusuri sa kanilang sarili, upang lansihin silang igalang ang kanilang sarili, samantalang ang madilim na bahagi ng puso ng isang tao, ang kanyang mga tiwaling disposisyon, at ang kanyang tunay na mukha ay pawang nakatago at nakakubli. Maaari din nating ipaliwanag ito nang ganito: Ang nakatago sa ilalim ng sinag ng mabubuting pag-uugaling ito ay ang mga tiwaling tunay na pagkatao ng bawat miyembro ng tiwaling sangkatauhan. Ang nakatago ay ang bawat miyembro ng masamang sangkatauhan na may mapagmataas na disposisyon, mapanlinlang na disposisyon, malupit na disposisyon, at disposisyon ng pagiging tutol sa katotohanan. Hindi mahalaga kung ang panlabas na pag-uugali ng isang tao ay may pinag-aralan at matino, o malumanay at pino, o kung siya man ay magiliw, madaling lapitan, mapagpitagan sa matatanda at maalaga sa mga bata, o anuman—alinman sa mga ito ang ipinapakita niya, panlabas na pag-uugali lang ito na nakikita ng iba. Hindi siya nito maaakay tungo sa mabuting pag-uugali hanggang sa pagkakilala sa kanyang kalikasang diwa. Bagamat magandang tingnan ang tao na may panlabas na pag-uugali ng pagiging may pinag-aralan at matino, malumanay at pino, madaling lapitan, at magiliw, kaya ang buong mundo ay maganda ang impresyon sa kanya, hindi maitatangging talagang umiiral ang mga tiwaling disposisyon ng tao sa likod ng mabubuting pag-uugaling ito. Ang pagiging tutol ng tao sa katotohanan, ang kanyang paglaban at pagrerebelde sa Diyos, ang kanyang kalikasang diwa ng pagiging tutol sa mga salitang sinasabi ng Lumikha, at ng paglaban sa Lumikha—tunay na umiiral ang mga ito roon. Walang hindi totoo roon. Gaano man kahusay magpanggap ang isang tao, gaano man kapresentable o kaangkop ang kanyang mga pag-uugali, gaano man kabuti o kaganda niya pagmukhain ang kanyang sarili, o gaano man siya kamapanlinlang, hindi maikakaila na ang bawat tiwaling tao ay puno ng satanikong disposisyon. Sa likod ng maskara ng panlabas na pag-uugaling ito, lumalaban at naghihimagsik pa rin siya sa Diyos, lumalaban at naghihimagsik sa Lumikha. Siyempre, gamit ang mabubuting pag-uugaling ito bilang pantabing at pangkubli, naglalabas ang sangkatauhan ng mga tiwaling disposisyon sa bawat araw, oras at sandali, sa bawat minuto at segundo, sa bawat kaganapan, kung kailan namumuhay sila sa gitna ng mga tiwaling disposisyon at kasalanan. Isa itong hindi maitatangging katunayan. Sa kabila ng mga presentableng pag-uugali, kasiya-siyang salita, at huwad na panlabas ng tao, hindi man lang nabawasan ang kanyang tiwaling disposisyon, ni hindi man lang ito nagbago dahil sa mga panlabas niyang pag-uugaling iyon. Sa kabaligtaran, dahil nakukubli siya ng mga panlabas na mabubuting pag-uugaling ito kaya palaging lumalabas ang kanyang tiwaling disposisyon, at hindi siya kailanman tumitigil sa paghakbang tungo sa paggawa ng masama at paglaban sa Diyos—at siyempre pa, dahil napangingibabawan siya ng kanyang malulupit at mga buktot na disposisyon, tuloy-tuloy na lumalawak at lumalago ang kanyang mga ambisyon, pagnanasa, at labis-labis na hinihingi” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 3). Noon, palagi kong inaakala na ang pagiging magiliw at madaling lapitan ay naaayon sa normal na moralidad ng tao, na karamihan sa mga tao ay nagugustuhan at sinasang-ayunan ang pag-uugaling ito, at na mga positibong bagay ang mga ito. Noong bata pa ako, nakita ko na pinupuri ang guro ko dahil sa kabaitan niya, at palagi kong sinusubukan na maging ganitong uri ng tao. Nang makamtan ko ang pagsang-ayon at pagtangkilik ng mga tao sa paligid ko dahil sa pagiging ganitong uri ng tao, pinatibay lang nito ang ideyang ito na dapat akong umasal nang mabait. Nagsilbi itong sarili kong prinsipyo ng pag-asal na hindi lang sinasang-ayunan ng Diyos, kundi nagugustuhan din ng mga tao. Ngayon, sa pamamagitan ng paglalantad ng salita ng Diyos, naunawaan ko na sa katunayan, ang diwa sa likod ng pagiging mabait at madaling lapitan ay isang uri ng pagpapanggap, at na isa talaga itong pandaraya para makuha ang paghanga at pagsang-ayon ng mga tao. Mapanlinlang ito. Sa pagbabalik-tanaw sa panahong bata pa ako, naisip ko na dapat maging magiliwt at madaling lapitan ang mga tao sa isa’t isa, at dahil lubos na naimpluwensiyahan ng ideyang ito, hindi ako kailanman nakipagtalo sa iba. Kahit saktan nila ako, at galit at namumuhi ako sa kanila sa loob-loob ko, hinding-hindi ko ito ipapakita at palagi kong babatiin ang mga tao nang nakangiti. Sa totoo lang, ginawa ko ang mga kompromisong ito para lang makamit ang pagsang-ayon ng mga tao. Mapagpaimbabaw ako at namumuhay sa isang kasinungalingan. Patuloy pa rin akong nakikisalamuha sa mga tao sa ganitong paraan pagkatapos kong manampalataya sa Diyos. Sa lahat ng sinasabi at ginagawa ko, palagi kong iniisip ang mga damdamin ng iba at natatakot na mapasama ang loob nila. Natatakot ako na hindi sila magkakaroon ng magandang impresyon sa akin kung magsasalita ako nang matapat, kaya kahit na nakikita ko ang problema ng isang tao, hindi ako naglalakas-loob na sabihin ang totoo o ipaalam ito. Isinaayos ng iglesia na pangasiwaan ko ang gawain ng grupong ito, pero hindi talaga ako gumampan ng anumang tunay na papel. Palagi kong gustong protektahan ang aking imahe at katayuan sa paningin ng iba at hindi pinahahalagahan ang gawain ng iglesia. Paano ako maituturing na isang mabuting tao? Sa puntong ito, nakita ko na bagama’t mukha akong magiliw, mapagmahal, at maalalahanin, sa loob-loob, ang totoo, may binubuo akong pakana. Ginusto kong gamitin ang ganitong panlalansi para makamit ang paghanga ng iba. Lubha akong tuso at mapanlinlang na tao. Pinaniniwalaan ko noon na ang mga taong magiliw ay mabubuting tao, na mayroon silang magagandang ugnayan sa iba, na nagugustuhan sila, at na sinasang-ayunan sila ng Diyos. Pero ngayon, nakikita ko na ang magigiliw na tao ay magaling lang magpanggap at na ang pagiging magiliw ay hindi isang prinsipyo ng pag-asal. Sa pamumuhay sa ganitong tradisyonal na kultural na ideya, mas lalo lang nagiging makasarili, kasuklam-suklam, tuso, at mapanlinlang ang mga tao, at ang paggawa nito ay sumasalungat sa katotohanan, isang paggawa ng kasamaan, at lumalaban sa Diyos!

Kalaunan, nabasa ko ang dalawa pang sipi ng salita ng Diyos, at naunawaan ko kung ano ang mabuting pagkatao at natutunan ko ang mga prinsipyo ng pag-asal. Sabi ng Makapangyarihang Diyos: “Kailangang may pamantayan para sa pagkakaroon ng mabuting pagkatao. Hindi kasama rito ang pagtahak sa landas ng pagtitimpi, hindi pagkapit sa mga prinsipyo, pagsisikap na huwag makasakit ng sinuman, pagsipsip kahit saan ka magpunta, pagiging matatas at wais sa lahat ng iyong nakakasalamuha, at panghihikayat sa lahat na magsabi nang maganda tungkol sa iyo. Hindi ito ang pamantayan. Ano kung gayon ang pamantayan? Ito ay ang magawang magpasakop sa Diyos at sa katotohanan. Ito ay ang pagharap sa tungkulin at sa iba’t ibang uri ng tao, pangyayari, at mga bagay nang may mga prinsipyo at pagpapahalaga sa responsabilidad. Ito ay malinaw na nakikita ng lahat; ang lahat ay maliwanag tungkol dito sa kanilang puso” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). “Ang dapat pagsumikapan ng mga tao na makamtan nang husto ay ang gawin nilang batayan ang mga salita ng Diyos, at gawing pamantayan ang katotohanan; saka lamang sila makakapamuhay sa liwanag at makakapagsabuhay sa wangis ng isang normal na tao. Kung nais mong mabuhay sa liwanag, dapat kang kumilos ayon sa katotohanan; dapat kang maging isang matapat na tao na nagsasabi ng matatapat na salita at gumagawa ng matatapat na bagay. Ang mahalaga ay ang magkaroon ng mga katotohanang prinsipyo sa pag-asal ng isang tao; kapag nawala sa mga tao ang mga katotohanang prinsipyo, at nagtuon lamang sila sa magandang pag-uugali, hindi maiiwasang magpasimula ito ng panloloko at pagpapanggap. Kung walang prinsipyo sa pag-asal ng mga tao, gaano man kaganda ang kanilang asal, mga mapagpaimbabaw sila; maaari nilang malihis sandali ang iba, ngunit hinding-hindi sila magiging katiwa-tiwala. Kapag kumilos at umasal ang mga tao ayon sa mga salita ng Diyos, saka lamang sila magkakaroon ng tunay na pundasyon. Kung hindi sila umaasal ayon sa mga salita ng Diyos, at tumutuon lamang sila sa pagpapanggap na kumikilos sila nang maayos, magiging mabubuting tao ba sila dahil dito? Talagang hindi. Ang magagandang doktrina at pag-uugali ay hindi mababago ang mga tiwaling diwa ng tao, at hindi mababago ng mga ito ang kanyang diwa. Tanging ang katotohanan at mga salita ng Diyos ang maaaring magpabago sa mga tiwaling disposisyon, kaisipan, at opinyon ng mga tao, at maaaring maging buhay nila. … Kung gayon, ano ang mga hinihingi at pamantayan ng Diyos para sa pananalita ng mga tao? (Na dapat makatulong ito sa mga tao.) Tama iyan. Ang pinakamahalaga, dapat sabihin mo ang totoo, magsalita ka nang matapat, at maging kapaki-pakinabang sa iba. Kahit paano, ang pananalita mo ay dapat nakakapagpalinaw sa mga tao, at hindi niloloko, inililigaw, pinagtatawanan, tinutudyo, nililibak, tinutuya, hinihigpitan sila, inilalantad ang mga kahinaan nila, o sinasaktan sila. Ito ang pagpapahayag ng normal na pagkatao. Ito ang kabutihan ng pagkatao. Sinabi ba sa iyo ng Diyos kung gaano ka kalakas dapat na magsalita? Hiningi ba Niya na gumamit ka ng karaniwang wika? Hiningi ba Niya na gumamit ka ng mabulaklak na retorika o ng isang matayog at pinong istilo ng lingguwistika? (Hindi.) Wala Siyang hiningi sa anumang mababaw, mapagpaimbabaw, huwad, at hindi praktikal na kapaki-pakinabang na mga bagay. Ang hinihingi ng Diyos ay pawang mga bagay na dapat taglay ng normal na mga tao, mga pamantayan at prinsipyo para sa wika at pag-uugali ng tao. Hindi mahalaga kung saan ipinanganak ang isang tao o kung anong wika ang kanyang sinasalita. Ano’t anuman, ang mga salitang sinasabi mo—ang istilo ng pagkakasabi at nilalaman ng mga ito—ay dapat na nakapagpapatibay sa iba. Ano ang ibig sabihin na dapat nakapagpapatibay ang mga ito? Ibig sabihin, kapag narinig ng ibang tao ang mga ito, madarama nila na totoo ang mga ito, at makakukuha sila ng pagtustos at tulong mula sa mga ito, at mauunawaan nila ang katotohanan, at hindi na sila malilito, o madaling malilihis ng iba. Kaya, hinihingi ng Diyos na sabihin ng mga tao ang totoo, sabihin ang iniisip nila, at hindi niloloko, inililigaw, pinagtatawanan, tinutudyo, nililibak, tinutuya, hinihigpitan ang iba, o inilalantad ang mga kahinaan nila, o sinasaktan sila. Hindi ba’t mga prinsipyo ng pananalita ang mga ito? Ano ang ibig sabihin ng hindi dapat ilantad ng isang tao ang mga kahinaan ng mga tao? Ang ibig sabihin nito ay huwag dungisan ang ibang mga tao. Huwag kumapit sa kanilang nakaraang mga pagkakamali o pagkukulang para husgahan o kondenahin sila. Ito ang pinakamaliit na bagay na dapat mong gawin. Sa maagap na banda, paano ipinapahayag ang nakakatulong na pananalita? Ito ay pangunahing nanghihikayat, nagtuturo, gumagabay, nagpapayo, umuunawa, at nagpapanatag. Isa pa, sa ilang natatanging pagkakataon, kinakailangan na direktang ibunyag ang mga kamalian ng ibang tao at pungusan sila, upang magtamo sila ng kaalaman sa katotohanan at kagustuhang magsisi. Saka lang makakamtan ang nararapat na epekto. Ang ganitong paraan ng pagsasagawa ay tunay na kapaki-pakinabang sa mga tao. Tunay na tulong ito sa kanila, at mapakikinabangan nila ito, hindi ba?” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 3). Ipinaunawa sa akin ng salita ng Diyos ang pamantayan sa pagsukat kung mabuti ba o masama ang pagkatao ng isang tao. Tunay nga na ang mabuting pagkatao ay hindi tungkol sa pagiging walang kinikilingan, pag-iwas na makapanakit ng loob ng mga tao, pagpapanatili ng maaayos na ugnayan o pakikisama sa lahat, hindi rin ito tungkol sa pagiging magiliw o madaling lapitan ng mga tao. Mga panlabas na pag-uugali lang ang mga ito, at gaano man kahusay ginampanan ang mga ito, hindi sinasang-ayunan ng Diyos ang mga ito. Sa pamamagitan lamang ng pakikisalamuha sa mga tao batay sa mga salita ng Diyos masasabi na sumusunod ang isang tao sa mga prinsipyo. Sa pamamagitan lamang ng paglapit sa ibang tao at pagharap sa tungkulin nang may sinseridad, pagiging responsable, pagsasagawa sa katotohanan, at pagiging isang matapat na tao maaaring ituring ang isang tao na may tunay na mabuting pagkatao. Palagi kong iniisip noon na kung ipapaalam at ilalantad ko ang mga problema ng mga tao, masasaktan ko ang damdamin nila at magkakaroon ng negatibong pananaw sa akin ang mga kapatid ko, kaya, kapag nagsasalita ako, palagi kong isinasaalang-alang kung paano mas madaling tanggapin ang sasabihin ko at kung paano ko hindi masasaktan ang damdamin ng mga tao. Hindi ko iniisip kahit kaunti kung magiging epektibo ba ang paggawa nito. Sa totoo lang, ang pakikisalamuha sa mga tao sa ganitong maamong paraan ay hindi nakasasakit ng damdamin ng mga tao at pinahihintulutan nitong mapangalagaan ang iyong magandang imahe, pero wala itong anumang pakinabang para sa ibang tao o sa gawain ng iglesia. Sa pagtulong sa isang tao, dapat kahit papaano ay may hatid kang pakinabang sa kanila at malinaw mong maipapaalam ang kanilang mga problema kapag tinutukoy mo ang mga ito. Kahit na minsan ay kinakailangang gumamit ng kritikal na tono na sa simula ay maaaring mahirap tanggapin ng ibang tao, maaari naman itong mag-udyok sa kanila na magnilay-nilay sa kanilang sarili at bumawi sa mga kamaling nagawa. Naisip ko kung paanong hindi binubuo ng isang pamamaraan lamang ang gawain ng pagliligtas ng Diyos. Ang Diyos ay hindi lamang nag-aalay sa mga tao ng kaginhawahan at panghihikayat, hinahatulan, kinakastigo, at pinupungusan din Niya ang mga tao. Mas mabuting pamamaraan ito sa pagliligtas sa mga tao. Kung nakikita ko ang isang tao na namumuhay nang may tiwaling disposisyon at patuloy ko lang siyang inaalo at hinihikayat, hindi ito makabubuti sa kanya, at magiging mahirap para sa kanya na makilala ang kanyang tiwaling disposisyon. Napagtanto ko na ang pagtulong sa mga tao ay nangangailangan din ng mga prinsipyo, at dapat nakabatay sa tayog at naiibang pinagmulan at sitwasyon ng taong iyon. Kung kasisimula lang ng isang kapatid na magsagawa at wala siyang mga propesyonal kasanayan, dapat siyang higit na tulungan, pero kung umaasa siya sa isang tiwaling disposisyon para magawa ang kanyang mga tungkulin at nakaapekto na sa gawain ng iglesia, kung gayon, kailangan siyang iwasto, ilantad, at pungusan. Ito ang pagsasakatuparan sa responsabilidad at makakabuti ito para sa kanila. Nang maunawaan ang mga bagay na ito, sinabi ko sa sarili ko na hindi na ako puwedeng makisalamuha sa iba ayon sa tradisyonal na kultura, at na kailangan kong magsagawa ayon sa salita at mga hinihingi ng Diyos.

Isang araw, iniinspeksiyon ko ang mga materyal na pinagsama ng dalawa pang sister at napansin ko na kulang sa detalye ang mga halimbawa at kailangan itong dagdagan at pagbutihin. Matagal-tagal na ring ginagawa ng dalawang sister na ito ang gawaing ito, at kung naging mas maingat sila sa pag-iinspeksiyon, hindi sana nangyari ang mga paglihis na ito. Malinaw na may isyu sa mga saloobin nila sa kanilang tungkulin. Naisip ko kung paanong natakot ako na makasakit ng damdamin ng iba at ginusto kong mapanatili ang mga ungyan ko sa kanila, hindi naglalakas-loob na ipaalam ang mga isyu ng mga tao. Bukod sa wala itong pakinabang para sa mga tao, napinsala rin nito ang gawain ng iglesia. Kailangan kong matuto ng isang leksiyon sa pagkakataong ito, isagawa ang katotohanan, at kumilos ayon sa mga prinsipyo, kaya inilantad ko ang mga saloobin nila sa kanilang mga tungkulin at ang diwa at mga kahihinatnan ng paggawa ng kanilang mga tungkulin sa ganitong paraan. Kalaunan, sinabi sa akin ng isa sa mga sister na bagama’t hindi niya matanggap na mapungusan siya noong una, at pakiramdam niya ay masyado akong naging malupit, sa pamamagitan ng pagninilay-nilay sa kanyang sarili ayon sa salita ng Diyos, naunawaan niya ang mga problema niya, at naunawaan din ang kahalagahan ng paggawa ng kanyang tungkulin alinsunod sa mga prinsipyo. Sinabi niya na mayroon siyang nakamit mula sa karanasang ito ng pagkakapungos. Ipinakita sa akin ng mga katunayang ito na para sa mga naghahangad ng katotohanan, ang mapungusan ay makatutulong sa kanila para makilala ang kanilang mga problema, magawa nang mas maingat ang kanilang mga tungkulin, at mabawasan ang bilang ng mga paglihis sa kanilang gawain. Napagtanto ko na sa pamamagitan lamang ng pagkilos at pag-asal ayon sa salita ng Diyos at sa katotohanan maisasabuhay ng isang tao ang normal na pagkatao, at na kapaki-pakinabang ito sa iba, sa sarili, at sa gawain ng iglesia. Tanging ang mga salita ng Diyos ang mga prinsipyo kung paano dapat kumilos at umasal!


67. Pagkatapos ang Aking Cancer Diagnosis

Ni Zheng Xin, Tsina

Noong 1997, sumampalataya ako sa Panginoong Jesus dahil hindi ko magamot ang aking chronic enteritis, at pagkatapos mahanap ang Panginoon, bumuti nang husto ang karamdaman ko. Makalipas ang dalawang taon, tinanggap ko ang gawain ng Makapangyarihang Diyos sa mga huling araw, at ginagawa ko na ang mga tungkulin ko sa iglesia mula noon. Nang hindi ko man lang namamalayan, tuluyang gumaling ang aking enteritis. Mas lalo pa akong naging masigasig sa paggawa ng mga tungkulin ko, at hindi ko kailanman iniwasan o tinanggihan ang anumang tungkuling isinaayos ng iglesia. Hinahadlangan man ako o inuusig ng aking mister oo sinusubukang arestuhin at usigin ng Partido Komunista, hindi ako umatras ni minsan, at hindi ko kailanman ipinagpaliban ang mga tungkulin ko.

Isang araw noong Mayo 2020, nakaramdam ako ng kakaibang pakiramdam sa aking leeg na parang nasasakal ako, kaya pumunta ako sa ospital para magpacheck-up. Na-diagnose ako na may thyroid nodule. Pagkatapos ng pagsusuri, sinabi ng doktor, “Hindi ito malubha. Uminom ka ng gamot at magpacheck-up ka kada anim na buwan. Hangga’t walang mga abnormalidad, hindi na kailangan magpagamot.” Nang marinig ko ang sinabi ng doktor, naisip ko, “Hindi ito malubhang karamdaman. Hangga’t nagsisikap ako sa mga tungkulin ko, poprotektahan ako ng Diyos.” Kaya, inimom ko ang gamot ko at nagpatuloy ako sa paggawa ng aking mga tungkulin, at tila bumuti naman nang kaunti ang karamdaman ko. Noong 2023, lumala ang kondisyon ko. May nararamdaman akong presyur sa leeg ko kapag natutulog ako, at kinakapos ako ng hininga. Naging mahirap ang pagsasalita, at hindi ako makapagsalita nang hindi pilit. Pagkatapos ng pagsusuri, sinabi ng doktor na lumalala at nagiging kanser ang kondisyon ko at kailangan kong operahan. Naisip ko, “Kasalukuyan akong gumagawa ng mga tungkulin sa pamumuno, at araw-araw akong abala mula umaga hanggang gabi. Poprotektahan ako ng Diyos dahil sa mga pagsisikap at paggugol ko, at hindi ito magiging kanser.” Kaya, hindi na ako masyadong natakot, at sumailalim ako sa operasyon. Maayos naman ang naging takbo ng operasyon, at dalawang araw matapos ang operasyon, sa tulong ng aking pamilya, nakabangon na ako mula sa kama. Pakiramdam ko, ito ang pag-aalaga at proteksiyon ng Diyos, at pinasalamatan ko Siya mula sa kaibuturan ng aking puso.

Makalipas ang kalahating buwan,bumalik ako sa ospital para kunin ang mga medical record ko. Nakita ko na nakasaad sa mga rekord ang isang malignant tumor, isang kanser, at nagsimula akong mabagabag, iniisip na, “Kung gayon, talagang may kanser ako! Kahit inoperahan ako, maaari itong bumalik o kumalat sa katawan ko balang araw. Ibig sabihin ba niyon ay malapit na akong mamatay? Bakit hindi ako pinrotektahan ng Diyos? Nagdusa ako nang husto sa paggawa ng mga tungkulin ko sa loob ng mahigit dalawampung taon. Nagpatuloy ako sa mga tungkulin ko sa kabila ng maraming mapanganib at mahirap na sitwasyon, kaya bakit ako nagkaroon ng kanser? Kung alam ko lang na magkakaroon ako ng kanser, hindi ko sana tinalikuran ang pamilya at trabaho ko para gawin ang mga tungkulin ko. Inakala ko na makakamit ko ang pagliligtas ng Diyos at ang isang magandang hantungan sa hinaharap, pero ngayong may nakamamatay akong sakit at maaari akong pumanaw, hindi na maaabot ang magandang hantungang iyon!” Habang mas iniisip ko ito, mas lalo akong nakakaramdam ng kawalan ng pag-asa at pagkabagabag. Pakiramdam ko ay labis akong kaawa-awa, at hindi ko napigilang umiyak. Sa mga sumunod na araw, isang salita ang paulit-ulit na umaalingawngaw sa aking isipan—kanser. Lubha akong nasiraan ng loob. Hindi ako makakain o makatulog, masakit ang lahat ng buto ko, at manhid ang mga braso ko. Lumapit ako sa Diyos para magdasal, sinasabi sa Kanya ang tungkol sa kalagayan ko, umaasa na tutulungan Niya akong maunawaan ang Kanyang layunin. Pagkatapos, binasa ko ang mga salita ng Diyos kung paano harapin ang karamdaman. Binasa ko ang isang sipi ng mga salita ng Diyos at mas naunawaan ko nang kaunti ang layunin Niya. Sabi ng Makapangyarihang Diyos: “Kapag isinasaayos ng Diyos na ang isang tao ay magkasakit, ng malubhang sakit man o simple, ang layunin Niya sa paggawa nito ay hindi para iparanas sa iyo ang lahat ng aspekto ng pagkakasakit, ang pinsalang idinudulot ng sakit sa iyo, ang mga abala at paghihirap na idinudulot ng sakit sa iyo, at ang samu’t saring damdaming ipinararamdam sa iyo ng sakit—hindi layunin ng Diyos na maunawaan mo ang sakit sa pamamagitan ng pagkakasakit. Sa halip, ang layunin Niya ay para matuto ka ng mga aral mula sa sakit, matuto kung paano maarok ang mga layunin ng Diyos, malaman ang mga tiwaling disposisyon na iyong nahahayag at ang mga maling saloobing mayroon ka tungkol sa Diyos kapag ikaw ay may sakit, at matutuhan mong magpasakop sa kataas-taasang kapangyarihan at mga pagsasaayos ng Diyos, upang magkaroon ka ng tunay na pagpapasakop sa Diyos at magawa mong manindigan sa iyong patotoo—ito ay lubhang mahalaga. Nais ng Diyos na iligtas at linisin ka sa pamamagitan ng sakit. Ano ang nais Niyang linisin sa iyo? Nais Niyang linisin ang lahat ng iyong labis-labis na mga pagnanais at hinihingi sa Diyos, at pati na rin ang iba’t ibang pagkakalkula, paghuhusga, at plano na ginagawa mo anuman ang kapalit upang makaligtas ka at mabuhay. Hindi hinihingi ng Diyos na gumawa ka ng mga plano, hindi Niya hinihingi na manghusga ka, at hindi ka Niya pinahihintulutan na magkaroon ng anumang mga labis-labis na ninanasa sa Kanya; hinihingi lamang Niyang magpasakop ka sa Kanya, at sa iyong pagsasagawa at pagdanas ng pagpapasakop, na malaman mo ang iyong saloobin tungkol sa pagkakasakit, at malaman mo ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang sa iyo na isinaayos ng Diyos ang mga kondisyon ng karamdaman para sa iyo o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong buhay pagpasok. Kaya nga, kapag dumadapo ang karamdaman, hindi mo dapat palaging isipin kung paano mo ito maiiwasan o matatakasan o matatanggihan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Matapos basahin ang mga salita ng Diyos, mas lumiwanag ang puso ko. Hindi pala pagbubunyag at pagtitiwalag ng Diyos sa akin ang karamdamang ito, sa halip, nililinis Niya ang aking tiwaling disposisyon at inililigtas ako. Pero hindi ko hinanap ang layunin ng Diyos, at inakala ko na ang pagkakaroon ng karamdamang ito ay nangangahulugang ibinubunyag at itinitiwalag ako ng Diyos. Namuhay ako sa kawalan ng pag-asa, nakikipagtalo at nagrereklamo sa Diyos, at pinagsisihan ko pa nga ang lahat ng pagsisikap at paggugol ko noon. Napagtanto ko na talagang wala akong konsensiya! Ngayon, nauunawaan ko na kung babalik o kakalat man sa katawan ko ang aking karamdaman, at kung gaano man ito lalala, ang lahat ay naglalaman ng layunin ng Diyos. Hindi na ko puwedeng magkamali ng pag-unawa sa Diyos. Kailangan kong hanapin ang katotohanan para lutasin ang aking mga isyu.

Naalala ko ang isang sipi ng mga salita ng Diyos tungkol sa tamang pagharap sa kamatayan, kaya hinanap at binasa ko ito. Sabi ng Makapangyarihang Diyos: “Ang usapin ng kamatayan ay may kalikasang katulad ng sa iba pang mga bagay. Hindi ang mga tao ang magdedesisyon para sa kanilang sarili, at lalong hindi ito mababago ng kalooban ng tao. Ang kamatayan ay katulad ng anumang mahalagang pangyayari sa buhay: Ito ay ganap na nasa ilalim ng paunang pagtatakda at kataas-taasang kapangyarihan ng Lumikha. Kung ang isang tao ay magmamakaawang mamatay, maaaring hindi siya mamatay; kung magmamakaawa siyang mabuhay, maaaring hindi siya mabuhay. Lahat ito ay nasa ilalim ng kataas-taasang kapangyarihan at paunang pagtatakda ng Diyos, at ito ay binabago at pinagpapasyahan ng awtoridad ng Diyos, ng matuwid na disposisyon ng Diyos, at ng kataas-taasang kapangyarihan at mga pagsasaayos ng Diyos. Kaya nga, kung sakaling ikaw ay magkasakit nang malubha, ng nakamamatay na sakit, hindi tiyak na ikaw ay mamamatay—sino ang nagdedesisyon kung mamamatay ka ba o hindi? (Ang Diyos.) Ang Diyos ang nagdedesisyon. At dahil ang Diyos ang nagdedesisyon at hindi kayang pagdesisyonan ng tao ang gayong bagay, ano ang ikinababalisa at ikinababagabag ng mga tao? … Ang dapat gawin ng mga tao kapag nahaharap sa napakahalagang usapin ng kamatayan ay ang hindi mabagabag, o maligalig, o mangamba dahil dito, kundi ano? Ang mga tao ay dapat maghintay, tama ba? (Oo.) Tama? Ang paghihintay ba ay nangangahulugan ng paghihintay sa kamatayan? Paghihintay na mamatay habang nahaharap sa kamatayan? Tama ba iyon? (Hindi, dapat positibo itong harapin ng mga tao at sila ay magpasakop.) Tama, hindi ito nangangahulugan ng paghihintay sa kamatayan. Huwag kang matakot sa kamatayan, at huwag mong gamitin ang iyong buong lakas sa pag-iisip ng kamatayan. Huwag mong isipin buong araw, ‘Mamamatay ba ako? Kailan ako mamamatay? Ano ang gagawin ko pagkatapos kong mamatay?’ Huwag mo na itong isipin pa. May ilang nagsasabi, ‘Bakit hindi ko ito pag-iisipan? Bakit hindi ko ito pag-iisipan kapag malapit na akong mamatay?’ Dahil hindi alam kung mamamatay ka ba o hindi, at hindi alam kung pahihintulutan ka ba ng Diyos na mamatay—ang mga bagay na ito ay hindi batid. Partikular na hindi batid kung kailan ka mamamatay, saan ka mamamatay, anong oras ka mamamatay, o kung ano ang mararamdaman ng iyong katawan kapag ikaw ay namatay. Sa pagpiga sa iyong utak sa pag-iisip at pagninilay-nilay tungkol sa mga bagay na hindi mo alam at pagkabalisa at pag-aalala tungkol sa mga ito, hindi ba’t nagiging hangal ka? Dahil nagiging hangal ka, hindi mo dapat pigain ang iyong utak tungkol sa mga bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (4)). Matapos basahin ang mga salita ng Diyos, lalo pang lumiwanag ang puso ko. Bawat isa sa atin ay makakaranas ng kamatayan, at kung anong sakit ang makukuha natin at kung kailan tayo mamamatay ay pawang pauna nang itinakda ng Diyos. Ang buhay at kamatayan ng isang tao ay hindi naiimpluwensiyahan ng mga panlabas na salik, sa halip ay nakasalalay lang sa kataas-taasang kapangyarihan at paunang pagtatakda ng Diyos. Pauna nang itinakda ng Diyos ang haba ng buhay ng bawat tao, at wala itong kinalaman sa kanilang pisikal na kondisyon o kung mayroon ba silang malubhang karamdaman. Naisip ko ang nanay ko, na palaging malusog pero nagkaroon siya ng hemiplegia at pumanaw makalipas lang ang ilang taon. Pero ang isa kong kapitbahay, na nabalitaan kong mahina ang kalusugan mula pa noong kuwarenta anyos siya, madalas magkasakit, hindi makapagtrabaho sa bukid, at kaya lang magluto at mag-asikaso ng gawaing bahay, ay ngayon nasa nobenta anyos na. Ipinapakita nito na ang kalusugan at haba ng buhay ng isang tao ay pauna nang itinakda ng Diyos, at kahit na may malubhang karamdaman, kung hindi pa oras ng tao ayon sa paunang pagtatakda ng Diyos, hindi siya mamamatay. Nang maisip ko ito, nagawa kong harapin nang mahinahon ang sarili kong karamdaman.

Pagkatapos, higit pa akong nagbasa ng mga salita ng Diyos: “Sabihin mo sa Akin, sino sa bilyon-bilyong tao sa mundo ang labis na pinagpala na makarinig ng napakaraming salita ng Diyos, na makaunawa ng napakaraming katotohanan ng buhay, at makaunawa ng napakaraming misteryo? Sino sa kanila ang personal na nakakatanggap ng patnubay ng Diyos, ng panustos ng Diyos, ng Kanyang pag-aalaga at proteksyon? Sino ang lubos na pinagpala? Iilan-ilan lamang. Kaya naman, dahil kayong kakaunti ay nakakapamuhay sa sambahayan ng Diyos ngayon, nakakatanggap ng Kanyang kaligtasan, at nakakatanggap ng Kanyang panustos, nagiging sulit ang lahat kahit pa mamatay kayo ngayon din. Kayo ay labis na pinagpala, hindi ba? (Oo.) Kung titingnan ito mula sa perspektibang ito, hindi dapat matakot nang sobra ang mga tao sa usapin ng kamatayan, at hindi rin sila dapat malimitahan nito. Kahit na hindi mo pa natatamasa ang anuman sa kaluwalhatian at kayamanan ng mundo, natanggap mo naman ang habag ng Lumikha at narinig ang napakaraming salita ng Diyos—hindi ba’t kasiya-siya ito? (Oo.) Ilang taon ka mang mabuhay sa buhay na ito, lahat ito ay sulit at wala kang pagsisisihan, dahil palagi mong ginagampanan ang iyong tungkulin sa gawain ng Diyos, naunawaan mo ang katotohanan, naunawaan mo ang mga misteryo ng buhay, at naunawaan mo ang landas at mga layunin na dapat mong hangarin sa buhay—napakarami mo nang natamo! Namuhay ka nang makabuluhan!” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (4)). Ang makatanggap sa gawain ng Diyos sa mga huling araw ang isang taong kasinghamak ko ay pagtataas ng Diyos. Sa mahigit dalawampung taon ng pananampalataya ko sa Diyos, natamasa ko ang labis na pagdidilig at pagtustos mula sa mga salita ng Diyos, at ang pag-aalaga at proteksiyon ng Diyos, pero nang magkasakit ako, nagkamali pa rin ako ng pag-unawa at nagreklamo, nakipagtalo ako sa Diyos, at nilabanan ko Siya. Ganap na wala akong patotoo at naging isa akong tanda ng kahihiyan. Labis akong nasaktan, iniisip na sa kabila ng pananampalataya ko sa Diyos sa loob ng napakaraming taon, hindi pa rin ako nakapasok sa kalakhan ng katotohanang realidad, at na kung mamamatay ako, tanging mga pagsisisi ang maiiwan ko. Dahil buhay pa ako, pakiramdam ko, dapat kong taimtim na hangarin ang katotohanan, at gaano man kahaba ang buhay ko, dapat kong pahalagahan ang bawat araw na mayroon ako, at tuparin ang tungkulin ng isang nilikha, nang walang pagsisisihan.

Kalaunan, nabasa ko ang isa pang sipi ng mga salita ng Diyos at lubos akong naantig. Sabi ng Makapangyarihang Diyos: “Ang inaalala lamang ng marami sa sumusunod sa Diyos ay kung paano magtamo ng mga pagpapala o umiwas sa sakuna. … Iisa lamang ang simpleng pakay ng gayong mga tao sa pagsunod sa Diyos, at ang pakay na iyon ay ang magkamit ng mga pagpapala. Ang gayong mga tao ay ayaw magbigay-pansin sa anumang ibang bagay na hindi direktang may kinalaman sa pakay na ito. Para sa kanila, walang layon na mas lehitimo kaysa maniwala sa Diyos upang makatanggap ng mga pagpapala—ito ang mismong halaga ng kanilang pananalig. Kung may isang bagay na hindi nakakatulong sa pakay na ito, nananatili silang ganap na hindi naaantig nito. Ganyan ang karamihan sa mga taong naniniwala sa Diyos ngayon. Ang kanilang pakay at intensyon ay mukhang lehitimo, dahil habang naniniwala sila sa Diyos, gumugugol din sila para sa Diyos, inaalay ang kanilang sarili sa Diyos, at ginagampanan ang kanilang tungkulin. Isinusuko nila ang kanilang kabataan, tinatalikuran ang pamilya at propesyon, at gumugugol pa nga ng maraming taon na malayo sa tahanan na abalang-abala. Para sa kapakanan ng kanilang pinakalayon, binabago nila ang kanilang sariling mga interes, ang kanilang pananaw sa buhay, at maging ang direksyong kanilang hinahanap; subalit hindi nila mabago ang pakay ng kanilang pananampalataya sa Diyos. … Sa sandaling ito, huwag nating talakayin kung gaano kalaki ang naibigay ng mga taong ito. Ang kanilang pag-uugali, gayunman, ay lubos na karapat-dapat nating himayin. Bukod sa mga pakinabang na lubos na nauugnay sa kanila, maaari kayang may iba pang dahilan kaya ang mga taong hindi kailanman nauunawaan ang Diyos ay nagbibigay ng napakalaki sa Kanya? Dito, natutuklasan natin ang isang dating di-matukoy na problema: Ang relasyon ng tao sa Diyos ay isa lamang hayagang pansariling interes. Isa itong relasyon sa pagitan ng isang tumatanggap at isang nagbibigay ng mga pagpapala. Sa madaling salita, ito ang relasyon sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal sa gayong relasyon na nakabatay lang sa interes, transaksiyon lamang. Walang nagmamahal o minamahal, kawanggawa at awa lamang. Walang pagkakaunawaan, tanging walang magawang pinipigilang indignasyon at panlilinlang. Walang pagiging matalik, isang pagitan lamang na hindi matatawid” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Inilantad ng mga salita ng Diyos ang mismong kalagayan ko. Matapos manampalataya sa Diyos at makitang pinagaling Niya ang aking karamdaman, tinalikuran ko ang pamilya at propesyon ko para gawin ang aking tungkulin, at kahit nang inusig ako ng pamilya ko at nanganganib akong maaresto, hindi ako naapektuhan. Pero nang malaman kong may kanser ako, at nasira ang mga pag-asa ko sa mga pagpapala, nakipagtalo ako sa Diyos, nagreklamo na hindi Niya ako pinrotektahan, at pinagsisihan ko ang mga dating paggugol at pagsisikap ko, at ayaw ko nang magdasal sa Diyos o magbasa ng Kanyang mga salita. Saka ko lang nakita na ang ugnayan ko sa Diyos ay transaksiyonal lang. Gusto kong ipagpalit ang mga sakripisyo at pagsisikap ko sa isang magandang hantungan. Sinusubukan kong linlangin at gamitin ang Diyos. Napakamakasarili at kasuklam-suklam ko! Ang isang taong may pagkatao ay hindi magkakamali ng pag-unawa o magrereklamo tungkol sa Diyos kapag nahaharap sa mga pagsubok, kundi hahanapin niya ang layuning ng Diyos, at kahit nasasaktan, tatayo pa rin siya sa kanyang tamang posisyon bilang isang nilikha at hahayaan ang Diyos na mamatnugot sa kanya ayon sa nais ng Diyos. Pero kung titingnan ko ang sarili ko, ipinagwalang-bahala ko ang lahat ng biyaya at pagpapalang ibinigay sa akin ng Diyos, at nang may isang bagay na hindi tumugon sa mga hinihingi ko, sinisi ko ang Diyos. Tunay na wala akong pagkatao at hindi ako karapatdapat mabuhay. Kahit na wasakin ako ng Diyos, iyon ay pagiging matuwid Niya! Pero binigyan pa rin ako ng Diyos ng pagkakataong magsisi, gamit ang mga salita Niya para bigyang-liwanag at gabayan ako na magnilay sa aking sarili. Hindi na ako puwedeng magkamali ng pag-unawa o magreklamo tungkol sa Diyos. Kailangan kong hangarin ang katotohanan at gawin nang maayos ang mga tungkulin ko.

Kalaunan, nabasa ko ang isa pang sipi ng mga salita ng Diyos at nakahanap ako ng ilang landas ng pagsasagawa. Sabi ng Makapangyarihang Diyos: “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o nagdurusa ng kasawian. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang pagtanggap ng mga pagpapala ay tumutukoy sa kapag nagawang perpekto at nagtamasa ng mga biyaya ng Diyos ang isang tao matapos magdanas ng paghatol. Ang magdusa sa kasawian ay tumutukoy sa kapag ang disposisyon ng isang tao ay hindi nagbago matapos siyang magdanas ng pagkastigo at paghatol; hindi niya nadanas na magawang perpekto kundi maparusahan. Ngunit nakatatanggap man sila ng mga pagpapala o nagdurusa sa kasawian, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gawin ang iyong tungkulin para lamang makatanggap ng mga pagpapala, at hindi ka dapat tumangging kumilos dahil sa takot na magdusa ng kasawian. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang paghihimagsik. Sa pamamagitan ng proseso ng paggawa ng kanyang tungkulin unti-unting nagbabago ang tao, at sa pamamagitan ng prosesong ito niya ipinamamalas ang kanyang katapatan. Sa gayon, kapag mas nagagawa mo ang iyong tungkulin, mas maraming katotohanan kang matatanggap, at magiging mas totoo ang iyong pagpapahayag. Yaong mga pabasta-basta sa kanilang tungkulin at hindi hinahanap ang katotohanan ay ititiwalag sa bandang huli, sapagkat ang gayong mga tao ay hindi ginagawa ang kanilang tungkulin sa pagsasagawa ng katotohanan, at hindi isinasagawa ang katotohanan sa paggampan ng kanilang tungkulin. Sila yaong mga nananatiling hindi nagbabago at magdurusa sa kasawian. Hindi lamang marumi ang kanilang mga pagpapahayag, kundi buktot ang lahat ng kanilang ipinapahayag” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Mula sa mga salita ng Diyos, naunawaan ko na ang paggampan sa tungkulin ay walang kinalaman sa pagtanggap ng mga pagpapala o pagdurusa sa mga sakuna, at na ganap na likas at may katwiran na gawin ng mga nilikha ang kanilang mga tungkulin, at hindi mahalaga kung mayroon silang magandang kalalabasan o hantungan, o kung maaari silang pagpalain, dapat nilang gawin ang kanilang mga tungkulin. Dagdag pa rito, ang mga pagpapala ang tinatamasa ng mga tao bilang resulta ng paghahangad sa katotohanan at pagkamit ng pagbabago sa disposisyon habang ginagawa nila ang kanilang tungkulin at kapag naligtas sila ng Diyos sa huli. Kung hindi magbabago ang tiwaling disposisyon ng isang tao, maparurusahan siya sa huli. Batay sa mga salita ng Diyos, nakita ko kung gaano katawa-tawa ang mga pananaw ko. Palagi kong inakala na basta’t higit akong nagdurusa, nagsasakripisyo, at gumugugol ng sarili ko para sa Diyos, maliligtas ako, at matatanggap ko ang magandang hantungan na ipinagkakaloob ng Diyos sa mga tao. Pero ito ay pag-iilusyon ko lang. Kung ginawa ko lang ang tungkulin ko nang hindi sinusuri ang mga karumihan nito, hindi pinagtuunan ang paghahangad sa katotohanan, at hindi kailanman nagbago ang aking tiwaling disposisyon, at nang hindi ako makatanggap ng mga pagpapala, sinisi ko pa ang Diyos, sa huli, parurusahan ako dahil sa paglaban sa Diyos. Nang makita ko ito, napagtanto ko kung gaano ako nanganganib. Kung magpapatuloy ako sa landas na ito, ititiwalag ako nang hindi ko man lang nalalaman kung bakit! Taos-puso akong nagpasalamat sa Diyos sa pagpapahintulot ng karamdamang ito na tulungan akong makita ang maling landas na tinahak ko sa aking pananalig at maituwid ko ang sarili ko sa oras. Naunawaan ko rin na ang pananampalataya sa Diyos ay hindi dapat tungkol sa paghahangad ng mga pagpapala, kundi tungkol sa paghahangad ng katotohanan at pagbabago sa disposisyon, at pagpapasakop sa lahat ng pagsasaayos ng Diyos. Nang mapagtanto ang mga bagay na ito, agad na gumaan at lumaya ang puso ko, at hindi na ako napipigilan ng karamdaman o kamatayan. Kung babalik ang sakit ko o kakalat sa katawan ko, handa na akong magpasakop sa mga pamamatnugot ng Diyos. Hindi mahalaga kung magagamot ang sakit ko o kung makakatanggap ako ng mga pagpapala sa hinaharap, sisikapin ko sa abot ng aking makakaya na gawin nang maayos ang aking mga tungkulin. Pagkatapos niyon, nagsimula akong makipagtulungan sa mga kapatid para lutasin ang mga paghihirap at problema sa pagpapalaganap ng ebanghelyo, at nagkamit kami ng ilang resulta. Makalipas ang mahigit sampung araw, nagpa-health check-up uli ako, at sa hindi inaasahan, naging normal na ang lahat ng resulta.

Marami akong nakamit mula sa karamdamang ito. Nakita ko ang tunay kong tayog, at nakita ko na tinalikuran ko ang aking pamilya at propesyon sa loob ng maraming taon para lang sa mga pagpapala, at para lang sa mga pakinabang. Tunay na matigas ang kalooban ko! Binigyan ako ng Diyos ng napakaraming biyaya at pagpapala, at palagi siyang gumagawa para iligtas ako, pero dahil sa isang bagay na ito na hindi nakakatugon sa mga hinihingi ko, nakipagtalo ako sa Diyos at sinisi ko Siya. Nagbayad nang napakalaki ang Diyos para sa akin pero hindi Niya makuha ang tunay kong puso bilang kapalit! Nang maisip ko ito, nakaramdam ako ng labis na pagkakautang sa Diyos. Pero kasabay nito, lubos akong nagpapasalamat sa Diyos, dahil kung hindi dahil sa karamdamang ito, hinding-hindi ko sana makikilala at mapagninilayan ang aking sarili, magpapatuloy sana ako sa panlilinlang, pangingikil at pakikipagtransaksiyon sa Kanya. Kung hindi ito ibinunyag ng Diyos, iisipin ko pa rin na maliligtas ako. Pero ngayon, nakikita ko na kahabag-habag ang liit ng tayog ko at malayong maliligtas ako! Kailangan kong magsimulang muli, pero sa pagkakataong ito, nang may katwiran. Paano man ako subukan ng Diyos sa hinaharap, dapat akong magpasakop sa Kanyang mga pamamatnugot, maghangad sa katotohanan at maghanap ng pagbabago sa aking disposisyon.


68. Paano Dapat Tratuhin ang Kabutihan ng Magulang

Ni Jian Xi, Tsina

Noong bata pa ako, mahina ang aking pangangatawan at madalas akong magkasakit. Isinusugod ako ng aking mga magulang minsan sa clinic sa kalagitnaan ng gabi. Kumakatok sila sa pintuan ng bahay ng doktor sa dis-oras ng gabi, at kahit gaano pa kasama ang tono o ugali ng doktor, palaging handa ang aking mga magulang na tiisin ito. Ang lahat ng ito ay para agaran akong magamot. Natatakot sila na lalo pang lumala ang kondisyon ko, kaya’t magdamag nila akong binabantayan. Nang maglaon, nang medyo mas lumaki na ako, at nakita kong pagod na pagod ang mga magulang ko araw-araw pagkatapos ng trabaho, naawa ako sa kanila. Pero palagi nilang sinasabi sa akin: “Kailangan naming kumita ng mas maraming pera para mabigyan ka ng mas magandang buhay, at upang mabili namin ang gusto mo.” Inisip ko na masyado nang marami ang nagawa ng mga magulang ko para sa akin, at nagpasya ako na maging isang mabuting anak sa kanila at huwag silang hayaang mapagod nang husto. Kapag pumapasok ang mga magulang ko sa trabaho, nililinis ko ang bahay, at natuto akong maglaba at magluto. Sa tuwing umuuwi ang aking mga magulang at nakikitang maayos ang lahat, napakasaya nilang sinasabi: “Hindi naging walang saysay ang pagpapalaki namin sa batang ito!” Kapag naririnig ko ang mga salitang ito, masayang-masaya ako. Inisip ko na talagang sulit na gawin kong medyo mas madali ang mga bagay-bagay para sa aking mga magulang at bigyan ko sila ng mas maraming oras na makapagpahinga.

Nang maglaon, nagsimula kaming tatlo na manampalataya sa Diyos, at pumunta ako sa ibang lugar para gampanan ang aking tungkulin. Suportadong-suportado ng aking ina ang paggampan ko sa aking tungkulin, at bagamat hindi ganoon kasaya ang aking ama tungkol dito, nirespeto rin niya ang aking desisyon. Kalaunan, naging mas mahirap ang mga sitwasyon, at maraming kapatid ang inaresto habang gumagampan sa kanilang mga tungkulin. Isang beses, umuwi ako, at nababalisang sinabi sa akin ng aking ama: “Pinalaki ka namin sa loob ng napakaraming taon, at hindi namin kailanman hiniling na magkaroon ka ng napakagandang kinabukasan; nais lang namin na manatili ka sa aming tabi. Subalit umalis ka ng bahay para gampanan ang iyong tungkulin, at karaniwan ka naming hindi nakikita kapag gusto namin. Medyo mahirap na ang mga sitwasyon ngayon; kung sakaling maaresto ka sa daan, ano ang magagawa ko? Ano ang mangyayari sa kinabukasan mo?” Laking gulat ko sa sinabi ng aking ama. Bakit niya nasabi iyon? Kung susuko ako sa paggampan ng aking mga tungkulin dahil takot akong maaresto, hindi ba’t ipinagkakanulo ko ang Diyos at magiging isa akong taong tumatakas? Seryoso kong sinabi sa aking ama: “Papa, hindi mo ako dapat pigilan sa paggampan ng aking tungkulin. Malaki na ako ngayon, ang pag-alis sa bahay para gampanan ang aking tungkulin ay isang pasya na pinag-isipan kong mabuti. Dapat mo akong suportahan!” Galit na galit siya, at sinabing: “Pinalaki kita sa loob ng maraming taon, at basta-basta ka lang aalis. Malinaw ko na yatang nakikita ngayon. Nagpalaki ako ng isang walang utang na loob!” Nang marinig ko ang mga salitang ito, masyado akong nabagabag, at hindi ko napigilan ang pagtulo ng mga luha ko. Naaalala ko noong nagkasakit ako noong bata pa ako, at kung paanong tinabihan ako ng aking ama sa magdamag nang hindi ipinipikit ang kanyang mga mata, para lang maalagaan niya ako, at kung paanong nagtrabaho nang husto ang aking mga magulang para kumita ng pera at mabigyan ako ng magandang buhay. Pero ngayon, bukod sa hindi ako naging mabuting anak sa kanila, hindi ko man lang sila masamahan. Hindi ko man lang nagampanan ang aking obligasyon bilang kanilang anak. Habang tinitingnan ko ang aking galit na ama habang siya ay papaalis, nakonsensiya ako; nais kong makasama ang aking mga magulang at maglaan ng mas maraming oras sa kanila. Pero sa oras na ito, naisip ko ang Diyos. Noong hindi pa ako nanampalataya sa Diyos, madalas na hungkag ang pakiramdam ko, at hindi ko alam kung bakit ako narito sa mundong ito. Pagkatapos manampalataya sa Diyos, sa pamamagitan ng pagbabasa ng Kanyang mga salita, natutunan ko na ang Diyos ang lumikha sa mga tao, at ang Diyos ang nagbigay sa akin ng hiningang ito. Mayroon akong sariling misyon sa mundong ito. Noon ko lamang natuklasan ang halaga ng aking pag-iral, at hindi na hungkag ang pakiramdam ko at hindi na ako naliligaw. Sa pagtamasa sa napakadakilang pagmamahal ng Diyos, hindi ko kayang mawalan ng konsensiya at hindi ko kayang talikuran ang aking tungkulin. Sa puntong iyon, nagkaroon ako ng lakas na maghimagsik sa aking laman, at lumabas ako para patuloy na gampanan ang aking tungkulin.

Noong 2019, minsan akong naaresto habang ginagampanan ang aking tungkulin. Sa panahon ng interogasyon, dinala ng mga pulis ang tito ko sa detention center, at sinabi na siya ang aking tunay na ama. Pinakiusapan nila akong ipaliwanag agad ang sitwasyon ng iglesia para makauwi na ako at makasama kong muli ang aking mga tunay na magulang. Wala akong sinabing anuman. Sa huli, gumastos ang aking tito para mapalaya ako mula sa kustodiya. Naghinala ang mga pulis na sumusunod ako sa aking mga magulang sa pananampalataya sa Diyos, at hindi nila ako pinayagang umuwi o makipag-ugnayan sa aking mga magulang. Hinayaan lang nilang ihatid ako ng tito ko sa ibang lugar. Dahil sa pagpiyansa sa akin ng aking tito, halos araw-araw siyang tinatawagan ng mga pulis para takutin. Pinaniwalaan ng tito ko ang mga tsismis na narinig niya mula sa Partido Komunista, at sinubukan niya akong pigilan sa pananampalataya sa Diyos. Sabi niya: “Malaki ka na, dapat alam mo na ang tamang gawin. Hindi na namin kaya ng mama mo, pati ng mga magulang na umampon sa iyo, ang mapahirapan nang ganito. Dahil nananampalataya ka sa Diyos, araw-araw na tumatawag ang mga pulis para guluhin kami. Masyado na akong matanda. Noong pinagsabihan ako ng pulis, kahiya-hiya man ay ipinagtanggol pa rin kita sa kanila. Alam mo ba kung gaano ito kahirap para sa akin?” Nang makitang nadadamay na sa mga problema ko ang aking tunay na ama at ang mga magulang kong umampon sa akin, labis akong nasaktan. Madalas na sabihin ng mga tao sa sinaunang panahon na: “Ang paggalang sa magulang ay isang katangiang dapat taglayin nang higit sa lahat.” Ang pagiging mabuting anak sa mga magulang at hindi magdulot ng alalahanin sa kanila ay isang bagay na dapat gawin ng lahat ng anak. Pinalaki ako ng mga umampon sa akin sa loob ng maraming taon, at ginipit ang mga tunay kong magulang sa pagbabayad ng 140,000 yuan sa mga pulis para piyansahan ako. Labis akong nakonsensiya. Dati, ginagampanan ko ang aking mga tungkulin at hindi ko sila masamahan para bantayan sila, at ngayon ay naaresto ako dahil sa pananampalataya sa Diyos, idinadawit sila sa aking paghihirap. Hindi ko nagawa ang alinman sa mga bagay na dapat gawin ng mga anak; binigyan ko lang sila ng mga pasanin. Habang mas iniisip ko ito, mas lumalala ang nararamdaman ko, at naisip ko pa nga na: “Totoo ba na huhupa lang ang mga problema ng pamilya ko kung isusuko ko ang pananampalataya sa Diyos? Totoo ba na kung mamatay ako, saka lang hihinto ang mga pulis sa pagbabantay sa aking pamilya, at hindi na guguluhin at hahamakin ang mga magulang ko?” Noong panahong iyon, labis akong nasisiil. Alam kong naisip ko nang ipagkanulo ang Diyos, at naisip ko na may utang ako sa Kanya, ngunit sa sandaling naisip ko kung paano nadawit sa aking problema ang mga umampon sa akin at ang mga tunay kong magulang, labis akong nakonsensiya. Pakiramdam ko hinihila ako ng magkabilang panig, at hindi ko talaga magawang huminahon.

Noong panahong iyon, pinilit ako ng aking tito at tita na magtrabaho para mapigilan akong manampalataya sa Diyos. Pinasubaybayan din nila ako sa mga katrabaho ko, at kung masyado nang gabi akong nakakauwi, iniinteroga nila ako: “Saan ka galing? Sino ang kasama mo?” Lumuhod pa nga ang tita ko at nakiusap, at hindi rin siya kumakain para gipitin akong talikuran ang pananampalataya sa Diyos. Nang maharap sa mga gayong sitwasyon, hirap na hirap ang isipan ko. Pakiramdam ko ay wala akong kalayaan at lalong walang mga personal na karapatan sa bahay na ito. Pakiramdam ko ay sinasakal ako at habol ko ang aking hininga. Gusto kong tumutol, at makipagtalo sa kanila: “Bakit ninyo ako tinatrato nang ganito dahil lang sa nananampalataya ako sa Diyos?” Pero sa sandaling naisip ko kung paanong nadawit sila sa problemang ito dahil sa akin, at kung paanong pinagmulta sila ng napakaraming pera, naglaho ang pagtutol sa puso ko. Sa halip, naisip ko na ako ang hindi naging mabuting anak sa kanila, na wala silang ibang magagawa kundi tratuhin ako nang ganito, at na ang magulang ay palaging tama. Lalo na nang maisip ko kung paanong wala ako sa tabi ng aking mga magulang para samahan sila at maging mabuting anak sa kanila nitong mga nakaraang taon, mas lalo kong naramdaman na binigo ko sila. Noong panahong iyon, ginawa ko ang lahat ng paraan para mabayaran ang utang ko sa aking mga magulang. Binilhan ko sila ng mga produktong pangkalusugan, inako ko ang lahat ng gawaing bahay, at ginawa ang lahat ng makakaya ko para makapagtrabaho at kumita ng pera. Malugod kong tinitiis ang hirap ng pagtatrabaho nang overtime hanggang dis-oras ng gabi kada araw. Gusto ko lamang kumita ng mas maraming pera at bigyan sila ng higit pang kasiyahan. Bago ko pa namalayan, lalo kaming nagkakalayong Diyos.

Pagkaraan ng ilang panahon, tumawag ang pulis at sinabing kukunin nila ako, at gusto raw nilang marinig sa akin ang tungkol sa sitwasyon ng iglesia. Alam ko na kung patuloy akong mananatili sa bahay, maaari akong maaresto, pero naisip ko rin na kung aalis ako, hindi ko alam kung kailan ako makakabalik. Isa pa, kung hindi ako matatagpuan ng mga pulis, ang mga magulang at ang tito at tita ko ba ang kukunin nila? Kung ito nga ang mangyayari, magiging napakasama kong anak. Ang naiisip ko lang ay ang mga salita ng aking mga magulang: Gusto ng tita ko na manatili ako sa tabi niya at gusto niyang magkaroon ng magandang pamilya. Sinabi ng tito ko na malaki na ako at matino, at na kailangan ko silang isaalang-alang. Sinabi naman ng ama ko na gusto niyang maging mabuting anak ako sa kanya at na ayaw niyang magpalaki ng isang anak na walang utang na loob. Noong sandaling iyon, pakiramdam ko ay gumuguho na ang lahat. Nanalangin ako sa Diyos sa mga oras na iyon: “Diyos ko, dahil huhulihin na ako ng mga pulis, hindi na ako pwedeng manatili sa bahay. Pero sa tingin ko, kung aalis ako, hindi ako magiging isang mabuting anak at wala akong konsensiya. Labis akong nasasaktan. Diyos ko, paano ako dapat magpasya? Pakiusap, gabayan Mo ako!” Pagkatapos manalangin, naisip ko ang isang sipi ng mga salita ng Diyos. “Kung hindi dahil sa pagtatadhana ng Lumikha at sa Kanyang paggabay, hindi malalaman ng isang buhay na bagong silang sa mundong ito kung saan pupunta, o kung saan siya maninirahan, hindi siya magkakaroon ng mga ugnayan, hindi mapapabilang saanman, at walang magiging tunay na tahanan. Subalit dahil sa maingat na pagsasaayos ng Lumikha, ang bagong buhay na ito ay may lugar na matitirhan, mga magulang, isang lugar na kabibilangan, at mga kamag-anak, kaya ang buhay na iyon ay nagsisimula sa kanyang paglalakbay. Sa buong prosesong ito, natukoy na sa mga plano ng Lumikha ang pagdating ng bagong buhay na ito, at lahat ng aariin nito ay ibibigay sa kanya ng Lumikha. Mula sa isang lumulutang na katawan na walang anumang pag-aari, unti-unti itong nagiging laman at dugo, nakikita at nahahawakang nilalang na tao, isa sa mga nilikha ng Diyos, na nag-iisip, humihinga, at nakadarama ng init at lamig; na maaaring makibahagi sa lahat ng karaniwang gawain ng isang nilikha sa materyal na mundo; at daraan sa lahat ng bagay na dapat maranasan sa buhay ng isang nilikhang tao. Ang nauna nang pagtatakda ng Lumikha sa kapanganakan ng isang tao ay nangangahulugan na Kanyang igagawad sa taong iyon ang lahat ng bagay na kinakailangan para patuloy na mabuhay; at gayundin, ang pagkakapanganak sa isang tao ay nangangahulugan na matatanggap niya mula sa Lumikha ang lahat ng bagay na kailangan para patuloy na mabuhay, at mula sa puntong iyon ay mabubuhay siya sa ibang kaanyuan, na ibinigay ng Lumikha at mapapasailalim sa kataas-taasang kapangyarihan ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Mula sa mga salita ng Diyos, naunawaan ko na ako ay nag-iisa lang, isang malayang nilalang. Ang Diyos ang nagsaayos ng isang pamilya at mga magulang para sa akin; ang Diyos ang namumuno rito. Pero ang pagkasilang ko sa mundong ito ay hindi lamang para magtamasa ng pagmamahal sa pamilya at magpakita ng pagiging mabuting anak sa aking mga magulang, kundi, higit pa, ay para akuin ko ang responsabilidad at misyon na inaasahan sa mga nilikha. Ngayon, iniisip ko na talikuran ang sarili kong tungkulin para mapalugod ang aking mga magulang. Hindi ito ang nais na makita ng Diyos. Tinustusan ako ng Diyos ng lahat; hindi ko pwedeng isuko ang aking tungkulin at ipagkanulo Siya. Pagkatapos niyon, umalis ako ng bahay para gampanan ang tungkulin ko.

Hindi nagtagal, nalaman ko na dahil hindi ako mahuli ng pulis, kinuha na lang nila ang tito ko. Ipinaalam nila na pakakawalan lang nila ang tito ko kapag bumalik ako. Sa sandaling iyon, medyo nanlumo ako, at naisip ko na may utang ako sa tito ko. Ginusto ko talagang bumalik at palitan siya sa kustodiya. Wala ako sa mood na gampanan ang aking tungkulin, at ang naiisip ko lang ay ang mga tinig at mukha ng mga kapamilya ko. Inisip ko na ako ang dahilan ng lahat ng kanilang kasawian, lalo na nang maisip ko kung paanong naaresto ang tito ko; hindi ko alam kung paano siya tatratuhin ng mga pulis. Bubugbugin ba nila siya? Habang mas nag-iisip ako, mas lalo akong nasasaktan, at nanalangin ako sa Diyos sa puso ko: “Diyos ko, nahaharap ako ngayon sa mga ganitong uri ng sitwasyon, at hindi ko alam kung paano danasin ang mga ito. Nasasaktan ang puso ko, at wala akong ganang gampanan ang aking tungkulin. Ayaw kong mabuhay sa ganitong kalagayan. Diyos ko, ano po ang dapat kong gawin? Nakikiusap po ako na gabayan Mo ako, na mabago ko ang kalagayang ito.” Pagkatapos manalangin, binasa ko ang isang sipi ng mga salita ng Diyos: “Tinatalikuran ng ilang tao ang kanilang mga pamilya dahil sumasampalataya sila sa Diyos at gumaganap ng kanilang mga tungkulin. Nagiging tanyag sila dahil dito at madalas na hinahalughog ng pamahalaan ang mga bahay nila, nililigalig ang kanilang mga magulang, at pinagbabantaan pa nga ang mga ito upang isuko sila. Pinag-uusapan sila ng lahat ng kapitbahay nila, sinasabing, ‘Walang konsensiya ang taong ito. Wala siyang pakialam sa kanyang matatandang magulang. Bukod sa hindi siya mabuting anak sa kanyang mga magulang, nagdudulot pa siya ng napakaraming problema sa mga mga ito. Isa siyang hindi mabuting anak!’ Naaayon ba sa katotohanan ang alinman sa mga salitang ito? (Hindi.) Ngunit hindi ba’t itinuturing na tama ang mga salitang ito sa mga mata ng mga hindi mananampalataya? Sa mga hindi mananampalataya, iniisip nilang ito ang pinakalehitimo at pinakamakatwirang paraan ng pagtingin dito, at na naaayon ito sa etika ng tao, at alinsunod sa mga pamantayan ng pag-asal ng tao. Gaano man karaming paksa ang kalakip ng mga pamantayang ito, katulad ng kung paano magpakita ng pagkamabuting anak sa mga magulang, kung paano sila aalagaan sa kanilang pagtanda at isasaayos ang kanilang mga libing, o kung gaano kalaki ang isusukli sa kanila, at naaayon man ang mga pamantayang ito sa katotohanan o hindi, sa mga mata ng mga hindi mananampalataya, mga positibong bagay ang mga ito, positibong enerhiya ang mga ito, tama ang mga ito, at itinuturing ang mga ito na hindi mapipintasan sa lahat ng grupo ng mga tao. Sa mga hindi mananampalataya, ang mga ito ang mga pamantayang dapat ipamuhay ng mga tao, at kailangan mong gawin ang mga bagay na ito upang maging isang sapat na mabuting tao sa kanilang mga puso. Bago mo sampalatayanan ang Diyos at maunawaan ang katotohanan, hindi ba’t matibay mo ring pinaniwalaan na ang gayong asal ay pagiging isang mabuting tao? (Oo.) Dagdag pa, ginamit mo rin ang mga bagay na ito upang suriin at pigilan ang sarili mo, at hiningi mo sa sarili mong maging ganitong uri ng tao. Kung ninais mong maging isang mabuting tao, tiyak na isinama mo ang mga bagay na ito sa mga pamantayan mo ng pag-asal: kung paano maging mabuting anak sa iyong mga magulang, kung paano mabawasan ang pag-aalala nila, kung paano sila bibigyan ng karangalan at papuri, at kung paano bibigyan ng kaluwalhatian ang iyong mga ninuno. Ang mga ito ang mga pamantayan ng pag-asal sa iyong puso at ang direksyon ng iyong pag-asal. Gayunpaman, pagkatapos mong pakinggan ang mga salita ng Diyos at ang Kanyang mga sermon, nagsimulang magbago ang iyong pananaw, at naunawaan mong kailangang mong talikdan ang lahat ng bagay upang tuparin ang iyong tungkulin bilang isang nilikha, at na hinihingi ng Diyos sa mga taong umasal sa ganitong paraan. Bago ka nakatiyak na ang pagganap sa iyong tungkulin bilang isang nilikha ang katotohanan, inakala mong dapat kang maging mabuting anak sa iyong mga magulang, ngunit pakiramdam mo rin ay dapat mong gampanan ang iyong tungkulin bilang isang nilikha, at nagtalo ang kalooban mo. Sa pamamagitan ng patuloy na pagdidilig at pagpapastol ng mga salita ng Diyos, unti-unti mong naunawaan ang katotohanan, at saka mo napagtantong ang pagganap sa iyong tungkulin bilang isang nililkha ay ganap na likas at may katwiran. Magpahanggang sa araw na ito, nagawa nang tanggapin ng maraming tao ang katotohanan at lubos na talikuran ang mga pamantayan ng pag-asal mula sa mga tradisyonal na kuru-kuro at imahinasyon ng tao. Kapag lubos mo nang nabitiwan ang mga bagay na ito, hindi ka na mapipigilan ng mga salita ng panghuhusga at pagkokondena mula sa mga hindi mananampalataya kapag sinusunod mo ang Diyos at ginagampanan ang iyong tungkulin bilang isang nilikha, at madali mong maiwawaksi ang mga iyon” (Ang Salita, Vol. III. Ang mga Diskurso ni Cristo ng mga Huling Araw. Ano ang Realidad ng Katotohanan?). Matapos basahin ang mga salita ng Diyos, labis akong naantig. Kadalasan, hinuhusgahan ko ang tama at mali ayon sa pamantayan ng konsensiya, pero hindi ito naaayon sa katotohanan. Ang buhay ko ay nagmumula sa Diyos; ang Diyos ang nagdala ng aking kaluluwa sa mundong ito at nagsaayos ng isang pamilya at mga magulang para sa akin, ang pumili sa akin para tumanggap sa Kanyang pagliligtas sa mga huling araw, at ang siyang nagbigay sa akin ng pagkakataon na gampanan ang aking tungkulin bilang isang nilikha. Ito ang pagmamahal at biyaya ng Diyos. Pero dahil inaresto ng mga pulis ang tito ko, inakala ko na ang paghihirap na ito ay idinulot sa aking pamilya dahil sa pananampalataya ko sa Diyos, at ginusto kong talikuran ang aking tungkulin at ipagkanulo ang Diyos. Napakahangal ko! Hanggang sa araw na ito, ang lahat ng pinagdaanan ng aking pamilya ay dulot ng demonyo, ang Partidong Komunista. Kinalaban nila ang Diyos at inusig ang mga Kristiyano, nanggulo sa aking pamilya at inaresto ang tito ko, at ginawa nila iyon upang walang araw na matatahimik ang mga magulang ko. Ang Partido Komunista ang tunay na salarin! Pero hindi ko kinamuhian ang Partido Komunista, at inakala kong ang pananampalataya ko sa Diyos ang nagdulot ng problema sa aking pamilya. Talagang hindi ko matukoy ang tama sa mali. Ngayon, nauunawaan ko na ganap na likas at may katwiran na sundin ko ang Diyos at gampanan ang aking tungkulin. Ito ang konsensiya at katwiran na dapat taglayin ng mga tao! Naalala ko ang isa pang sipi ng mga salita ng Diyos: “Kung gaano man ang dapat ipagdusa ng isang indibidwal at kung gaano man kalayo ang dapat niyang lakarin sa kanyang landas ay itinakda ng Diyos, at walang sinuman ang tunay na makatutulong sa kaninuman” (Ang Salita, Vol. I. Ang Pagpapakita at Gawain ng Diyos. Ang Landas … 6). Nananampalataya man sa Diyos ang isang tao o hindi, ang buhay ng bawat tao ay nasa mga kamay ng Diyos at kontrolado at pinamumunuan ng Diyos. Pauna nang itinakda ng Diyos kung gaano magdurusa ang bawat tao, at hindi na natin ito mababago. Ang mga magulang ko at ang mga umampon sa akin ay nasa mga kamay rin ng Diyos; dapat ko silang ipagkatiwala sa Diyos. At pagkatapos, tahimik akong nanalangin sa Diyos, handang ipagkatiwala ang lahat sa Diyos at magpasakop sa Kanyang pagsasaayos. Pagkatapos niyon, ibinuhos ko ang aking lakas sa paggampan ng aking tungkulin.

Kalaunan, nabasa ko ang isang sipi ng mga salita ng Diyos na higit na nagpaunawa sa akin sa sarili kong kalagayan. Sabi ng Makapangyarihang Diyos, “Dahil sa pangongondisyon ng tradisyonal na kultura ng mga Tsino, sa tradisyonal na kuru-kuro ng mga Tsino ay naniniwala sila na kailangan nilang igalang ang kanilang mga magulang. Ang sinumang hindi gumagalang sa kanyang magulang ay isang walang-galang na anak. Naitanim na ang mga ideyang ito sa mga tao mula pagkabata, at itinuturo ang mga ito sa halos bawat sambahayan, pati na rin sa bawat paaralan at sa lipunan sa pangkalahatan. Kapag napuno ng mga ganoong bagay ang ulo ng isang tao, iniisip niya, ‘Mas mahalaga ang tungkuling igalang ang magulang kaysa anupaman. Kung hindi ko ito tutuparin, hindi ako magiging mabuting tao—magiging isa akong walang-galang na anak at itatakwil ako ng lipunan. Ako ay magiging isang taong walang konsiyensiya.’ Tama ba ang pananaw na ito? Nakita na ng mga tao ang napakaraming katotohanang ipinahayag ng Diyos—hiningi ba ng Diyos na magpakita ang tao ng paggalang sa kanyang mga magulang? Isa ba ito sa mga katotohanan na dapat maunawaan ng mga sumasampalataya sa Diyos? Hindi. Nagbahagi lamang ang Diyos sa ilang mga prinsipyo. Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahanap ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik sa Diyos—ito ang mga taong kinamumuhian ng Diyos, at dapat din natin silang kamuhian. Ito ang hinihingi ng Diyos sa tao. Kung hindi naniniwala sa Diyos ang iyong mga magulang, kung alam na alam nila na ang pananampalataya sa Diyos ang tamang landas, at na maaari itong humantong sa kaligtasan, subalit ayaw pa rin nila itong tanggapin, walang duda na sila ay mga taong nayayamot at namumuhi sa katotohanan, at na sila ang mga taong lumalaban at namumuhi sa Diyos—at natural lang na kinamumuhian at kinasusuklaman sila ng Diyos. Magagawa mo bang kamuhian ang gayong mga magulang? Nilalabanan at nilalapastanganan nila ang Diyos—kung magkagayon ay tiyak na mga demonyo at Satanas sila. Magagawa mo ba silang kasuklaman at sumpain? Mga totoong katanungan ang lahat ng ito. Kung hinahadlangan ka ng iyong mga magulang na manalig sa Diyos, paano mo sila dapat tratuhin? Gaya ng hinihingi ng Diyos, dapat mong mahalin kung ano ang minamahal ng Diyos, at kamuhian kung ano ang kinamumuhian ng Diyos. Noong Kapanahunan ng Biyaya, sinabi ng Panginoong Jesus, ‘Sino ang Aking ina? At sino-sino ang Aking mga kapatid?’ ‘Sapagkat sinumang gumagawa ng kalooban ng Aking Ama na nasa langit, ay siyang Aking kapatid na lalaki at Aking kapatid na babae, at ina.’ Umiiral na ang mga salitang ito noon pang Kapanahunan ng Biyaya, at lalo pang mas malinaw ang mga salita ng Diyos ngayon: ‘Mahalin kung ano ang minamahal ng Diyos, at kamuhian kung ano ang kinamumuhian ng Diyos.’ Diretsahan ang mga salitang ito, ngunit madalas na hindi naaarok ng mga tao ang tunay na kahulugan ng mga ito. Kung itinatatwa at sinasalungat ng isang tao ang Diyos, na siya ay isinusumpa ng Diyos, ngunit siya ay magulang o kamag-anak mo, at sa tingin mo ay hindi masamang tao, at maayos ang pagtrato niya sa iyo, baka hindi mo magawang kamuhian ang taong iyon, at baka manatili siyang malapit mong kaugnayan, hindi nagbabago ang relasyon ninyo. Ikababahala mo na marinig na kinasusuklaman ng Diyos ang gayong mga tao, at hindi mo magagawang pumanig sa Diyos at malupit na tanggihan ang taong iyon. Lagi kang gapos ng emosyon, at hindi mo ganap na mapakawalan ang mga ito. Ano ang dahilan nito? Nangyayari ito dahil masyadong matindi ang iyong emosyon, at hinahadlangan ka ng mga itong maisagawa ang katotohanan. Mabait sa iyo ang taong iyon, kaya hindi mo maatim na kamuhian siya. Makakaya mo lang siyang kamuhian kung sinaktan ka nga niya. Ang pagkamuhing iyon ba ay aayon sa mga katotohanang prinsipyo? Gayundin, ginagapos ka ng tradisyunal na mga haka-haka, na iniisip na isa siyang magulang o kamag-anak, kaya kung kamumuhian mo siya, kasusuklaman ka ng lipunan at lalaitin ng publiko, kokondenahing walang paggalang, walang konsiyensiya, at ni hindi nga tao. Iniisip mo na magdurusa ka ng pagkondena at kaparusahan ng langit. Kahit gusto mong kamuhian siya, hindi iyon kakayanin ng konsiyensiya mo. Bakit gumagana nang ganito ang konsiyensiya mo? Ito ay dahil isang paraan ng pag-iisip ang naitanim na sa kalooban mo buhat nang ikaw ay bata pa, sa pamamagitan ng pamana ng iyong pamilya, ang turong ibinigay sa iyo ng mga magulang mo, at ang indoktrinasyon ng tradisyonal na kultura. Ang paraang ito ng pag-iisip ay nakaugat nang napakalalim sa puso mo, at dahil dito ay nagkakaroon ka ng maling paniniwala na ang paggalang sa magulang ay ganap na likas at may katwiran, at na ang anumang minana mo mula sa mga ninuno mo ay palaging mabuti. Una mo itong natutunan at nananatili pa rin itong nangingibabaw, na lumilikha ng isang malaking sagabal at kaguluhan sa iyong pananampalataya at pagtanggap sa katotohanan, na iniiwan kang walang kakayahan na isagawa ang mga salita ng Diyos, at mahalin ang minamahal ng Diyos at kapootan ang kinapopootan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Mula sa mga salita ng Diyos, naunawaan ko na ginagamit ni Satanas ang lahat ng uri ng paraan para gawing tiwali ang mga tao. Halimbawa, ang gabay ng ating mga magulang, ang turo ng ating mga paaralan, at ang mga opinyon ng mga tao sa ating paligid ay nagpapaniwala sa atin na dahil pinalaki tayo ng ating mga magulang, dapat nating suklian ang kanilang kabutihan, at na ito ang ibig sabihin ng pagkakaroon ng pagkatao at konsensiya. Kung hindi, wala tayong konsensiya, hindi tayo mabuting anak, at itataboy tayo ng iba. Mula sa murang edad, ikinintal na sa akin ang mga ideya at pananaw na ito, gaya ng “Ang paggalang sa magulang ay isang katangiang dapat taglayin nang higit sa lahat,” “Ang magulang ay palaging tama,” “Ang pagpapakita ng pagiging mabuting anak sa mga magulang ay ganap na likas at may katwiran.” Dahil nasa loob ko ang mga tradisyonal na ideya at pananaw na ito, nang umalis ako ng bahay para gampanan ang aking tungkulin at hindi ko maalagaan ang aking mga magulang, sinisi ko ang sarili ko at nakonsensiya ako. Wala akong ganang gampanan ang aking tungkulin, at nagsisi ako na umalis ako para gawin ito. Nang makita kong gumastos ng 140,000 yuan ang tito ko para mailabas ako, at nang malaman kong nanggulo sa kanya ang mga pulis at inaresto siya, inisip ko na nadawit ang pamilya ko sa problemang ito dahil nanampalataya ako sa Diyos, at ginusto kong sumuko sa paggampan ng aking tungkulin at ipagkanulo ang Diyos, ginusto ko pa ngang kitilin ang sarili kong buhay. Kinontrol ng tito at tita ko ang aking kalayaan at sinubaybayan ang aking kinaroroonan para pigilan akong manampalataya sa Diyos. Lumuhod pa nga ang tita ko at tumigil sa pagkain para lang pilitin akong isuko ang aking pananampalataya sa Diyos. Labis akong nasasaktan at pakiramdam ko ay masyado akong nasisiil. Pero hindi ako naglakas-loob at hindi naging handang tumutol sa kanila. Naniwala ako na “Ang magulang ay palaging tama” at na bilang kanilang anak, ang hayaan silang magdusa sa mga paghihirap, hanggang sa puntong napaluhod na ang tita ko at nagmakaawa sa akin, ay nangangahulugan na hindi ako isang mabuting anak. Kahit na, sa panahong iyon, alam ko na ang pagsunod sa kanila at hindi paggampan sa aking tungkulin ay katumbas ng pagkakanulo sa Diyos, at na mawawala ang aking pagkakataon na makamit ang katotohanan, wala akong lakas na tumutol sa kanila. Bagamat hindi ko kailanman sinabi na hihinto na ako sa pananampalataya sa Diyos, ang iba’t iba kong pag-uugali sa halos buong taon na ito ay nagpapakita na sumusunod ako kay Satanas at sa tradisyonal na pag-iisip. Ang tanging naiwan ay mga paglabag at mantsa, paulit-ulit kong ipinagkakanulo ang Diyos. Ngayon, malinaw kong nakikita na bagamat isang positibong bagay ang maging isang mabuting anak sa mga magulang, hindi ito ang katotohanan, dahil ang gayong pananaw ay magsasanhing mawalan ako ng mga prinsipyo, at hindi rin magawang tukuyin ang mabuti sa masama o ang tama sa mali. Sinubukan akong pigilan ng aking tito at tita na manampalataya sa Diyos, palihim akong ikinukulong, at nagsasabi ng mga kalapastanganan tungkol sa Kanya. Sinabi pa nga nila na hangga’t nabubuhay sila, at maliban sa kung mamatay sila, hindi nila ako pahihintulutang manampalataya sa Diyos, na kung papanatilihin ko ang Diyos, mawawalan ako ng pamilya, at kung papanatilihin ko ang pamilya ko, mawawalan ako ng Diyos. Ang kanilang diwa ay salungat sa katotohanan at sa Diyos. Isa pa, palagi akong pinipigilan ng aking ama na umampon sa akin, ginagampanan niya ang negatibong papel ng pagiging utusan ni Satanas. Dapat sana ay nakilatis ko sila, minamahal ang mahal ng Diyos at kinapopootan ang kinapopootan Niya. Ngunit naniwala ako na “Ang paggalang sa magulang ay isang katangiang dapat taglayin nang higit sa lahat,” at ang gayong tradisyonal na pag-iisip ay nagtutulak sa akin na maghimagsik laban sa Diyos. Muntik ko nang talikuran ang paggampan ng aking tungkulin at ipagkanulo Siya. Nauunawaan ko na ngayon na ang mga ideya at pananaw na ikinintal ni Satanas sa mga tao ay lahat may kasamang mga tusong pakana. Nililinlang at pinipinsala ng mga ito ang mga tao.

Kalaunan, nabasa ko ang siping ito ng mga salita ng Diyos. “Kaya naman, patungkol sa mga tao, hindi mahalaga kung metikuloso kang inalagaan ng iyong mga magulang o inaruga ka nila nang mabuti, sa alinmang paraan, ginagampanan lang nila ang kanilang responsabilidad at obligasyon. Anuman ang dahilan kung bakit ka nila pinalaki, responsabilidad nila ito—dahil ipinanganak ka nila, dapat silang maging responsable sa iyo. Batay rito, maituturing bang kabutihan ang lahat ng ginawa ng iyong mga magulang para sa iyo? Hindi maaari, hindi ba? (Tama.) Ang pagtupad ng iyong mga magulang sa kanilang responsabilidad sa iyo ay hindi maituturing na kabutihan, kaya kung tinutupad nila ang kanilang responsabilidad sa isang bulaklak o sa isang halaman, dinidiligan at pinatataba ito, maituturing ba iyon na kabutihan? (Hindi.) Higit pa ngang malayo iyon sa pagiging mabuti. Ang mga bulaklak at halaman ay mas tumutubo nang maayos kapag nasa labas—kung ang mga ito ay itinatanim sa lupa, nang may hangin, araw, at ulan, lumalago ang mga ito. Hindi tumutubo ang mga ito nang maayos kapag itinanim sa isang paso sa loob ng bahay, hindi tulad ng pagtubo ng mga ito sa labas, ngunit saan man naroroon ang mga ito, nabubuhay ang mga ito, tama ba? Nasaan man ang mga ito, inorden ito ng Diyos. Ikaw ay isang buhay na tao, at inaako ng Diyos ang responsabilidad sa bawat buhay, tinutulutan itong mabuhay, at sumunod sa batas na sinusunod ng lahat ng nilikha. Ngunit bilang isang tao, namumuhay ka sa kapaligiran kung saan ka pinalaki ng iyong mga magulang, kaya dapat kang lumaki at umiral sa kapaligirang iyon. Sa mas malaking antas, ang pamumuhay mo sa kapaligirang iyon ay dahil sa pag-orden ng Diyos; sa mas maliit na antas, ito ay dahil sa pagpapalaki sa iyo ng iyong mga magulang, tama? Sa alinmang paraan, sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan. Kung hindi ito matatawag na kabutihan, hindi ba’t isa itong bagay na dapat mong matamasa? (Ganoon na nga.) Ito ay isang uri ng karapatan na dapat mong matamasa. Dapat kang palakihin ng iyong mga magulang, dahil bago ka umabot sa hustong gulang, ang papel na ginagampanan mo ay ang pagiging isang anak na pinalalaki. Samakatuwid, tinutupad lang ng iyong mga magulang ang responsabilidad nila sa iyo at tinatanggap mo lang ito, ngunit tiyak na hindi nito ibig sabihin na tumatanggap ka ng biyaya o kabutihan mula sa kanila. Para sa anumang buhay na nilalang, ang pagbubuntis at pag-aalaga sa mga supling, pag-aanak, at pagpapalaki sa susunod na henerasyon ay isang uri ng responsabilidad. Halimbawa, ang mga ibon, baka, tupa, at maging ang mga tigre ay kailangang mag-alaga sa kanilang mga supling pagkatapos nilang manganak. Walang buhay na nilalang na hindi nagpapalaki ng kanilang mga supling. Posibleng mayroong ilang eksepsiyon, ngunit hindi ganoon karami. Ito ay isang likas na penomena sa pag-iral ng mga buhay na nilalang, ito ay isang likas na gawi ng mga buhay na nilalang, at hindi ito maiuugnay sa kabutihan. Sumusunod lamang sila sa batas na itinakda ng Lumikha para sa mga hayop at sangkatauhan. Samakatuwid, ang pagpapalaki sa iyo ng iyong mga magulang ay hindi isang kabutihan. Batay rito, masasabi na hindi mo pinagkakautangan ang iyong mga magulang. Tinutupad nila ang kanilang responsabilidad sa iyo. Gaano man kalaki ang pagsisikap at perang ginugugol nila sa iyo, hindi nila dapat hilingin sa iyo na suklian sila, dahil ito ang kanilang responsabilidad bilang mga magulang. Dahil ito ay isang responsabilidad at isang obligasyon, dapat na libre ito, at hindi sila dapat humingi ng kabayaran. Sa pagpapalaki sa iyo, ginagampanan lamang ng iyong mga magulang ang kanilang responsabilidad at obligasyon, at hindi ito dapat binabayaran, at hindi ito dapat isang transaksiyon. Kaya, hindi mo kailangang harapin ang iyong mga magulang o pangasiwaan ang iyong relasyon sa kanila ayon sa ideya ng pagsukli sa kanila” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 17). Mula sa Kanyang mga salita, naunawaan ko na ang pagsisilang, pagpapalaki, at maingat na pag-aalaga ng mga magulang sa kanilang mga anak, ay hindi kabutihan, kundi responsabilidad at obligasyon nila bilang mga magulang. Gaya ng sinabi ng Diyos na kung ililipat ng isang tao ang mga bulaklak at damo mula sa labas papasok sa kanyang tahanan, kung gayon, ang taong iyon ay may responsabilidad na alagaan, diligan, at lagyan ng abono ang mga ito; responsabilidad niya ito. Isa pang halimbawa ay ang mga pusa, aso, at iba pang hayop na nagsisilang at nag-aalaga ng kanilang mga anak, na likas na sa kanila. Ganito rin ang mga magulang na tao sa kanilang mga anak. Kapag ang isang anak ay wala pa sa hustong gulang, ang pagpapalaki at pag-aalaga sa kanya ay responsabilidad at obligasyon na dapat tuparin ng lahat ng magulang, at isa rin itong likas na gawi na ibinigay ng Diyos sa mga tao. Ang mga anak ay walang utang sa kanilang mga magulang dahil lang dito. Palagi kong pinaniniwalaan na isang kabutihan na dapat suklian ang maingat na pag-aalaga ng mga magulang na umampon sa akin, at na dapat kong suklian ang aking tito at tita sa pagsisilang sa akin. Ngayon, nauunawaan ko na binigay sa akin ng Diyos ang hiningang ito, at hindi ng mga magulang ko. Kung hindi ako binigyan ng Diyos ng hiningang ito, kahit isinilang ako ng mga magulang ko, baka naging isa lang akong patay na sanggol. Pinalaki at inalagaan ako ng mga magulang ko, binibigyan ako ng magandang kapaligiran sa paglaki. Ito ang dapat nilang gawin bilang mga magulang, at ito ang paunang itinakda at isinaayos ng Diyos. Bukod dito, habang ako ay lumalaki, ang Diyos ang tunay na nag-aalaga sa akin at nagpoprotekta sa akin. Gaya noong isang beses pagkatapos ng eskuwela, napakabilis ng pagpapatakbo ko sa aking e-bike at hindi ako makahinto, at napasiksik ako sa pagitan ng malalaking bato at ng isang malaking truck. Noong oras na iyon, napakabilis ng takbo ng truck, at napilitan din akong patuloy na iabante ang pagpapatakbo sa aking e-bike. Sa buong oras na iyon, naipit ang paa ko sa pagitan ng truck at ng e-bike, walang tigil na kumukuskos sa mga ito. Nang lumawak na ang kalsada, huminto sa wakas ang aking e-bike. Talagang nakakanerbiyos. Noong oras na iyon, maraming tao ang pinagpawisan ang kamay at inakalang tiyak na lubha akong masusugatan. Inakala ko rin na tiyak na hindi na ako makakalakad gamit ang paang naipit. Natigilan ako nang makitang wala ni isang sugat sa katawan ko. Talagang naranasan ko mismo kung paanong palaging tahimik akong inaalagaan at pinoprotektahan ng Diyos. At saka, nang magbayad ang tito at tita ko ng 140,000 yuan sa mga pulis para mapalaya ako, inakala ko na ito na ang pinakadakilang kabutihan na matatanggap ko, at na dapat ko silang suklian. Ngayon, nauunawaan ko na bagamat mukhang ang tito at tita ko ang nagbayad ng perang ito, sa likod nito, ang Diyos ang namuno at nagsaayos dito. Noong panahong iyon, napakadaling kumita ng pera ang tito at tita ko, sa sobrang dali ay kahit sila mismo ay nagulat. Sa totoo lang, ngayong pinag-iisipan ko ito, kung hindi sila pinagpala ng Diyos na kitain ang lahat ng perang iyon, kung gayon, saan manggagaling ang pera para palayain ako? Naalala ko na sinabi ng Diyos: “Kung mayroong sinuman na tutulong sa atin, dapat natin itong tanggapin mula sa Diyos—sa partikular, ang ating mga magulang, na nagsilang at nagpalaki sa atin; ang lahat ng ito ay isinaayos ng Diyos. Ang Diyos ang naghahari sa lahat; ang tao ay isa lamang kasangkapan para sa paglilingkod” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Sa panlabas, ang mga magulang ko ang nagpalaki sa akin, at ang tito at tita ko ang nagbayad para mapalaya ako. Ngunit mula sa perspektiba ng katotohanan, ang lahat ng ito ay pinamumunuan at isinaayos ng Diyos. Wala akong utang sa kanila. Hindi ko kailangang gamitin ang buhay ko para bayaran ang utang na ito kapalit ng aking kaligtasan. Pwede akong magpakita ng pagiging mabuting anak sa kanila, pero hanggang sa abot lang ng aking makakaya. Sa mga angkop na sitwasyon at kondisyon, pwede ko silang samahan at pakitaan ng pagiging mabuting anak. Pero kung hindi angkop ang mga kondisyon, hindi ko kailangang sisihin ang sarili ko. Kailangan ko lang gampanan nang maayos ang aking mga tungkulin. Kung isusuko ko ang Diyos at ang katotohanan para magpakita ng pagiging mabuting anak sa mga magulang ko, kung gayon, kahit pa tawagin ako ng mga tao na isang mabuting anak, ipinagkanulo ko naman ang Lumikha, na isang malaking paghihimagsik at kawalan ng pagkatao! Sa katunayan, ang tanging pinagkakautangan ko ay hindi ang mga magulang ko, kundi ang Diyos. Ang pangangalaga at proteksiyon ng Diyos ang nagbigay-daan sa akin na makarating hanggang sa araw na ito; Siya ang dapat kong pasalamatan nang lubos! Kaya, nanalangin ako sa Diyos: “Diyos ko, ang dinaranas ng mga magulang ko at kung paano sila tinatrato ng mga pulis ay nasa mga kamay Mo na ngayon. Hindi ko kayang baguhin ang kahit ano, at handa akong ipagkatiwala ang mga ito sa Iyo. Nais ko lamang na magampanan nang mapayapa ang aking tungkulin bilang isang nilikha at danasin nang maayos ang Iyong gawain.”

Mula noon, medyo mas gumaan na ang pakiramdam ko kaugnay sa mga sitwasyong kinahaharap ng aking pamilya, at sinimulan kong pagnilayan kung paano gampanan nang maayos ang aking tungkulin. Hindi nagtagal, naka-ugnayan ko ang aking ina. Sumulat siya sa akin ng isang liham na nagbabahagi ng kanyang karanasan. Sinabi niya na tumibay ang kanyang determinasyon na hangarin ang katotohanan dahil sa pagdanas ng mga gayong sitwasyon, at sinabi niya sa akin na huwag akong mag-alala tungkol sa kung ano ang nangyari sa bahay at na tumuon ako sa paghahangad sa katotohanan at pagtupad ng aking tungkulin. Sinabi niya rin na nakita ng mga pulis na hindi pa rin ako umuuwi, at na walang silbi ang pag-detain sa tito ko, kaya pinakawalan na nila siya. Nang sandaling iyon, naging sobrang emosyonal ako. Malinaw kong nagpagtanto na nakapaloob sa mga sitwasyong nararanasan ko hanggang ngayon ang kalooban ng Diyos, at na layon ng mga ito na baguhin ang aking pananaw sa mga bagay-bagay at linisin ang mga karumihan sa loob ko. Ito ang pag-ako ng Diyos ng responsabilidad sa buhay ko!


69. Sa Panganib, Hindi Ko Na Tinatalikuran Ang Aking Tungkulin

Ni Ye Ping, Tsina

Noong Oktubre 2021, nagsimula akong gampanan ang tungkulin ko bilang isang lider sa Daybreak Church. Noong kinagabihan ng ika-10 ng Disyembre, nakatanggap ako ng liham na nagsasabing ang diyakono ng ebanghelyo na si Yang Hui at ang kanyang pamilya ay inaresto ng pulisya noong hapon ng ika-8. Bigla kong naalala na kinabukasan, nakatakdang makipagkita ang isa sa mga katuwang ko na si Brother Li Zhi kay Yang Hui at sa iba pa. Tinalakay ko ito sa isa ko pang katuwang na si Sister Zhang Xin, at nagpasya kaming agad na ipaalam kay Li Zhi kinabukasan ang tungkol sa pagkakaaresto kay Yang Hui. Noong sumunod na araw, pumunta si Zhang Xin, subalit sa tanghali ng ika-12, hindi pa rin siya nakakabalik. Nakaramdam ako ng pagkabalisa at takot, nag-aalala na baka inaresto na rin si Zhang Xin. Kapag nahuli silang lahat, maraming madadamay na kapatid, at ang mga aklat ng mga salita ng Diyos ng iglesia ay manganganib. Kung hindi kami magmamadaling ilipat ang mga aklat bago maghalughog ang pulisya, magiging malaking kawalan ito at magiging matindi ang aking pagsalangsang. Mas lalo akong natakot nang maisip ko ang mga bagay na ito. Patuloy akong nagdasal sa Diyos sa aking puso, “O Diyos! Napakababa ng aking tayog, at hindi ko alam kung paano ko malalampasan ang sitwasyong ito. Bigyang-liwanag at gabayan Mo ako, at bigyan Mo ako ng pananalig at lakas ng loob na harapin nang maayos ang kinahinatnang ito.” Pagkatapos magdasal, agad akong sumulat ng liham upang magsaayos ng pagpupulong kasama ang dalawang kapatid para talakayin ang paglilipat ng mga aklat ng mga salita ng Diyos. Noong paalis na ako, nag-aalalang sinabi ng sister na nagpapatira sa akin na, “Hindi ka maaaring umalis! Kung lalabas ka at hindi na babalik, ano na ang mangyayari sa gawain ng iglesia?” Nang makita ko ang takot sa kanyang mukha, lalo akong nag-alala: “Hindi pa sila bumabalik, kaya malamang inaresto sila. Kung lalabas ako, may susunod ba sa akin? Paano kung talagang hindi na ako makabalik?” Sa puso ko, patuloy akong nagdasal sa Diyos at naisip ko ang mga salita ng Diyos: “Ang pananampalataya ay parang isang trosong tulay: Yaong mga nakakapit nang mahigpit sa buhay ay mahihirapang tumawid dito, ngunit yaong mga handang isakripisyo ang buhay nila ay makakatawid, nang hindi nahuhulog at walang pangamba. Kung ang tao ay nagkikimkim ng mga mahiyain at matatakuting saloobin, iyon ay dahil naloko siya ni Satanas, natatakot na tatawirin natin ang tulay ng pananampalataya upang makapasok sa Diyos. Sinusubukan ni Satanas ang lahat ng posibleng paraan para ipadala sa atin ang mga ideya nito. Dapat nating ipanalangin sa Diyos sa bawat sandali na tanglawan at bigyang-liwanag tayo, sumandig sa Diyos sa bawat sandali na linisin ang lason ni Satanas mula sa ating kalooban, magsanay sa ating espiritu sa bawat sandali kung paano mapalapit sa Diyos, at hayaang magkaroon ang Diyos ng kapamahalaan sa ating buong katauhan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Ngayon na ang iglesia ay nahaharap sa mga pag-aresto, responsabilidad at agarang tungkulin ko na protektahan ang mga kapatid at ang mga aklat ng mga salita ng Diyos. Ang takot ko na maaresto ay isang kaisipang ipinadala ni Satanas. Kailangan kong iwasang mahulog sa patibong ni Satanas. Kung magtatago ako dahil sa takot na maaresto at hindi ko agad maililipat ang mga aklat ng mga salita ng Diyos, at mapapasakamay ng pulisya ang mga aklat, magkakaroon ako ng pagsalangsang. Isang kahihiyan ang pagkabigong protektahan ang mga interes ng iglesia sa kritikal na sandaling ito. Bagamat delikado ang proseso ng paglilipat, naniniwala ako na makapangyarihan sa lahat ang Diyos, at nasa ilalim ng kontrol ng Diyos ang lahat ng bagay. Itinakda ng Diyos kung maaaresto ba ako; kung hindi ito pahihintulutan ng Diyos, hindi gagalawin ng pulis kahit isang hibla ng buhok ko. Sa pagninilay sa mga salita ng Diyos, nabawasan ang aking takot. Pagkatapos makipagtalakayan kasama ang dalawang sister, agad kaming naghiwalay upang kumilos. Nagtungo ang isa sa amin upang ipaalam sa mga kapatid, at ako, kasama ang isa pang sister, ang nangasiwa sa paglilipat ng mga aklat ng mga salita ng Diyos. Noong ang lahat ng aklat ng mga salita ng Diyos ay ligtas nang nailipat, saka lang ako napanatag.

Kinalaunan, dahil sa pagkakanulo ng isang Hudas, mas marami pang tao sa iglesia ang naaresto, at patuloy na kinumpiska ng mga pulis ang mga aklat ng mga salita ng Diyos. Noong ika-14 ng Enero, 2022, si Yang Hong, na nagpapatuloy sa akin, ay inaresto rin ng mga pulis. Sa kawalan ng maayos na lugar na matutuluyan, naisip kong magmadaling tumakas, iniisip na, “Kung mahuhuli ako ng mga pulis, daranas ako ng matinding pagpapahirap. Kung hindi ko ito kakayanin at ipagkakanulo ko ang Diyos tulad ni Hudas, hindi masusukat ang magiging kahihinatnan.” Sa wakas, nakakita ako ng medyo ligtas na lugar, ngunit hindi nagtagal, ipinagkanulo rin ng isang Hudas ang lugar na ito, kaya kailangan ko na namang lumipat. Sa kawalan ng maayos na lugar na matutuluyan, pakiramdam ko ay wala ni isang lugar ang ligtas para sa amin. Nakaramdam ako ng labis na kawalan ng pag-asa at pagkabalisa, at hindi ko maiwasang magreklamo, “Kailan ba matatapos ang mga araw na ito na ginugugol sa pamumuhay nang laging takot at balisa? Mas mabuti pang arestuhin na lang ako ng pulis at bugbugin hanggang mamatay.” Sa aking matinding paghihirap, naisip ko ang mga salita ng Diyos: “Kailangan mong tiisin ang lahat; para sa Akin, kailangan mong maging handang bitawan ang lahat ng pag-aari mo at gawin ang lahat ng iyong magagawa upang sumunod sa Akin, at maging handang magbayad ng anumang halaga. Ngayon ang panahon na susubukin kita: Ihahandog mo ba ang iyong katapatan sa Akin? Makasusunod ka ba sa Akin hanggang sa dulo ng daan nang may katapatan? Huwag matakot; sa suporta Ko, sino ang makakahadlang sa daang ito? Tandaan ito! Huwag kalimutan! Ang lahat ng nagaganap ay sa pamamagitan ng Aking kabutihang-loob, at ang lahat ay nasa ilalim ng Aking pagmamasid. Masusunod mo ba ang Aking salita sa lahat ng sinasabi at ginagawa mo? Kapag ang mga pagsubok ng apoy ay sumapit sa iyo, luluhod ka ba at tatawag? O yuyukod ka ba at hindi na kakayaning sumulong?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Tinulungan ako ng mga salita ng Diyos na maunawaan na bagamat ang daluyong na ito ng pag-uusig at mga pag-arestong kinakaharap ng iglesia, kasama na ang pagkabunyag sa ilang Hudas at ang kawalan ng mga ligtas na lugar upang magsagawa ng mga tungkulin, ay nagbigay sa amin ng maraming paghihirap, nagawa ng mga paghihirap na ito na maperpekto ang aking pananalig at mabunyag ang aking katiwalian. Ang gawain ng Diyos sa mga huling araw ay naglalayong subukin ang pananalig ng mga tao sa pamamagitan ng iba’t ibang anyo ng pag-uusig, pagdurusa, pagsubok at pagpipino, ibinubunyag kung sino ang tunay na nananampalataya at kung sino ang hindi. Ang mga patuloy na nagbabasa ng mga salita ng Diyos at nananatiling tapat sa kanilang mga tungkulin sa gitna ng panganib at paghihirap, at naninindigan sa patotoo sa harap ng malaking pulang dragon kahit sila man ay maaresto, ang mga tunay na mananampalataya at tagasunod ng Diyos. Sa kabilang banda, ang mga natatakot, nag-aabandona ng kanilang mga tungkulin, at nagkakanulo sa Diyos upang protektahan ang kanilang mga sarili sa panahon ng pag-uusig at pagdurusa ang masasamang damo at ang mga hindi mananampalataya na nabubunyag sa pamamagitan ng gawain ng Diyos at sa huli ay ititiwalag sila. Ito ang karunungan ng gawain ng Diyos. Dati, akala ko ay mayroon akong matibay na pananalig at pagtitiwala sa Diyos, ngunit ipinakita ng mga katunayan na wala akong tunay na katapatan at pagpapasakop. Sa ganitong sitwasyon, palagi akong nagtatago at nagpapalipat-lipat, nagrereklamo at tumatangging magpasakop sa tuwing nahaharap ako sa pisikal na paghihirap, at iniisip ko pa ngang hayaan na lang ang mga pulis na hulihin at bugbugin ako hanggang mamatay upang maiwasan ang pamumuhay na laging takot. Nakita ko kung gaano ako naging mapaghimagsik! Nabigo akong magpatotoo sa Diyos sa mahahalagang pagkakataon, at sa halip, nakipagkompromiso ako kay Satanas. Tunay kong binigo ang Diyos! Napagtanto ko rin na, sa harap ng pag-uusig at paghihirap, dapat akong manatiling tapat sa Diyos, at dapat kong tiisin ang anumang paghihirap hanggang sa huli, ito ang nararapat gawin ng mga tunay na mananampalataya. Sa pagkaunawang ito, lumakas ako.

Noong Marso 2022, isang sister na pinalaya ang nagpabatid sa akin na alam ng pulisya na isa akong lider ng iglesia at na ginagamit nila ang Skynet surveillance system upang sundan ako, ipinagyayabang na huhulihin nila ako sa sandaling lumabas ako ng bahay. Ang impormasyong ito ay nagdulot sa akin ng matinding pagkabalisa at takot, at pakiramdam ko ay parang palagi akong nanganganib na mahuli. Naisip ko na, “Kung mahuhuli ako ng mga pulis, tiyak na hindi nila ako basta-basta pakakawalan. Dahil partikular na pinupuntirya nila ang mga lider, tiyak na pupuwersahin nila akong ipagkanulo ang mga kapatid. Kung hindi ko sila ipagkakanulo, tiyak na gagamit ang mga pulis ng matinding pagpapahirap sa akin, maaaring bugbugin nila ako hanggang mamatay ako o kaya ay lumpuhin. Kung bubugbugin ako hanggang mamatay, hindi ba’t magtatapos na ang paglalakbay ko na manampalataya sa Diyos? Hindi ba’t mawawala ang pagkakataon kong maligtas?” Hindi ko na kayang pag-isipan pa ito nang mas malalim. Makalipas ang ilang araw, nakatanggap ako ng liham mula sa isang nakatataas na lider na nag-uutos sa amin ni Sister Chen Li na lumipat sa Morning Star Church. Lihim akong natuwa, iniisip ko na, “Sa wakas, makakaalis na rin ako sa lugar na ito. Masyadong nakakatakot ang sitwasyon dito; mahigit nobentang tao na ang inaresto ng pulisya. Napakamapanganib na manatili rito!” Habang naghihintay na malipat, nakatanggap ako ng isa pang liham mula sa Morning Star Church. Sinabi nila na dalawang lider ng iglesia at dose-dosenang kapatid na ang inaresto, at ilan sa mga aklat ng mga salita ng Diyos ay kinumpiska ng pulisya. Dahil pamilyar si Chen Li sa sitwasyon doon, kinailangan niyang pumunta agad nang gabing iyon upang asikasuhin ang kinahinatnan, na nakaantala sa paglipat ko. Sinabi ni Chen Li na, “Napakapangit ng sitwasyon, at kailangan nating pumunta sa Morning Star Church upang asikasuhin ang kinahinatnan. Kung aalis ka ngayon, ano na ang mangyayari sa gawain ng iglesia nating ito?” Nakaramdam ako ng matinding pagkakasala sa kanyang mga salita. Inilalagay ng mga kapatid sa panganib ang buhay nila upang asikasuhin ang kinahinatnan habang iniisip ko naman ang agarang pag-alis. Bilang isang lider ng iglesia, hindi ko pinoprotektahan ang gawain ng iglesia o isinasaalang-alang ang paghihirap ng mga kapatid sa kritikal na oras na ito, at ang nais ko lamang ay umalis. Paano ako naging napakamakasarili? Nang mapagtanto ko ito, ipinaliwanag ko ang sitwasyon sa nakatataas na lider at ipinahayag ko ang kahandaan kong manatili at mangasiwa sa gawain ng iglesia. Sa sandaling ito, lumapit ako sa Diyos upang magdasal at maghanap, “Ano ba ang layunin ng Diyos sa pagpapahintulot ng ganitong kalagayan? Paano ko dapat pagnilayan at kilalanin ang aking sarili?” Sa oras na iyon, nagbasa ako ng isang sipi ng mga salita ng Diyos: “Kapag malinaw na alam ng mga tapat sa Diyos na mapanganib ang isang kapaligiran, hinaharap pa rin nila ang panganib ng paggawa sa gawain ng pangangasiwa sa mga naiwang pinsala, at sinisikap nilang panatilihing kakaunti lang ang mga kawalan sa sambahayan ng Diyos bago sila mismo ang umatras. Hindi nila inuuna ang kanilang sariling seguridad. Sabihin mo sa Akin, sa buktot na bansang ito ng malaking pulang dragon, sino ang makatitiyak na walang anumang panganib sa pananampalataya sa Diyos at sa paggawa ng isang tungkulin? Anuman ang tungkuling akuin ng isang tao, may nakapaloob na panganib dito—gayumpaman, ang pagganap sa tungkulin ay iniatas ng Diyos, at habang sinusunod ang Diyos, dapat akuin ng isang tao ang panganib sa paggawa ng kanyang tungkulin. Dapat gumamit ng karunungan ang isang tao, at kailangan niyang gumamit ng mga hakbang para matiyak ang kanyang seguridad, ngunit hindi niya dapat unahin ang pansarili niyang seguridad. Dapat niyang isaalang-alang ang layunin ng Diyos, unahin ang gawain ng sambahayan ng Diyos, at unahin ang pagpapalaganap ng ebanghelyo. Ang pagkumpleto sa atas ng Diyos sa kanila ang pinakamahalaga, at ito ang prayoridad” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Sa pagbabasa ng mga salita ng Diyos, naunawaan ko na ang mga tunay na nananampalataya sa Diyos at tapat sa Kanya, kapag nakikita nila ang malaking pulang dragon na marahas na inaaresto ang mga hinirang ng Diyos, kaya nilang maghimagsik laban sa laman, isantabi ang kanilang sariling kaligtasan, at itaguyod ang mga interes ng sambahayan ng Diyos. Isa itong tao na isinasaalang-alang ang layunin ng Diyos, isang tao na may pagkatao at konsensiya. Ngunit nang makita ko na nangangailangan ng pagtutulungan ang gawain ng iglesia, inisip ko lamang ang sarili kong kaligtasan at kung paano makaalis agad sa lugar na ito, upang hindi ko na kailangang gugulin ang mga araw ko nang palaging nabubuhay sa takot at pagkabahala. Hindi ko isinaalang-alang ang gawain ng iglesia o dinamayan sa paghihirap ang mga kapatid, at ang nais ko lamang ay takasan ang mga responsabilidad ko at magtago tulad ng isang pagong sa kanyang bahay. Napakaduwag ko, at ganap na walang pagkatao! Nang maharap ako sa hirap, pinrotektahan ko ang sarili ko at binalewala ko ang gawain ng iglesia, na nagpapakita ng makasarili at kasuklam-suklam kong kalikasan. Kung hindi ko aayusin ang mga pagkakamali ko, tiyak na mararanasan ko ang pagkamuhi at pagtaboy ng Diyos. Hindi na ako puwedeng sumunod sa laman at magpakaduwag. Gaano man kadelikado ang kapaligiran o gaano man kalaki ang mga paghihirap, kailangan kong magsikap nang todo upang maitaguyod ang gawain ng iglesia. Ito ang katapatan at pagpapasakop na dapat taglayin ng isang nilikha, at ito ay patotoo ng pagtatagumpay laban kay Satanas. Handa akong manatili at magtrabaho kasama ng mga kapatid upang asikasuhin ang kinahinatnan.

Kalaunan, binasahan ako ng mga kapatid ng isang sipi ng mga salita ng Diyos, na tinatalakay ang kalagayan ko. Sabi ng Makapangyarihang Diyos: “Ginagawa ng mga anticristo ang kanilang makakaya para protektahan ang kanilang seguridad. Ang iniisip nila ay: ‘Dapat ko talagang tiyakin ang seguridad ko. Sinuman ang mahuli, hindi dapat ako iyon.’ … Kung ligtas ang isang lugar, pipiliin ng mga anticristo ang lugar na iyon upang doon sila gumawa, at, tunay nga, magmumukha silang napakasipag at positibo, ibinibida nila ang kanilang matinding ‘pagiging responsable’ at ‘katapatan.’ Kung may gawain na talagang delikado at malamang na mahaharap sa isang insidente, na matutuklasan ng malaking pulang dragon ang gumagawa ng gawaing ito, nagdadahilan sila at tinatanggihan ito, at naghahanap ng pagkakataong matakasan iyon. Sa sandaling magkaroon ng panganib, o sa sandaling may tanda ng panganib, nag-iisip sila ng mga paraan para makaalis at inaabandona nila ang kanilang tungkulin, nang walang malasakit sa mga kapatid. Ang tanging iniisip nila ay makalayo sila sa panganib. Maaaring sa puso nila ay handa sila: Sa sandaling lumitaw ang panganib, iniiwanan nila kaagad ang kanilang gawain, nang walang pakialam kung ano ang mangyayari sa gawain ng iglesia, o kung ano ang mawawala sa mga interes ng sambahayan ng Diyos, o sa seguridad ng mga kapatid. Ang mahalaga sa kanila ay makatakas. … Ayaw ng mga taong ito na makaranas ng pang-uusig dahil sa pananampalataya sa Diyos; takot silang maaresto, mapahirapan, at mahatulan. Ang totoo ay matagal na silang sumuko kay Satanas sa puso nila. Takot na takot sila sa kapangyarihan ng satanikong rehimen, at mas takot na maranasan ang mga bagay na tulad ng pagpapahirap at marahas na interogasyon. Para sa mga anticristo, samakatwid, kung maayos ang lahat, at walang anumang peligro o isyu sa kanilang seguridad, at hindi posibleng magkaroon ng panganib, maaaring ialay nila ang kanilang kasigasigan at ‘katapatan,’ at maging ang kanilang mga ari-arian. Ngunit kung masama ang sitwasyon at maaari silang arestuhin anumang oras dahil sa pananampalataya sa Diyos at paggawa ng kanilang tungkulin, at kung maaari silang mapatalsik sa kanilang opisyal na posisyon o maabandona ng mga kamag-anak at kaibigan dahil sa kanilang pananampalataya sa Diyos, lalo silang nag-iingat, hindi sila mangangaral ng ebanghelyo at magpapatotoo sa Diyos, ni hindi nila gagampanan ang kanilang tungkulin. Kapag may kaunting tanda ng problema, umuurong sila na parang isang pagong na nagtatago sa talukab nito; kapag may kaunting tanda ng problema, agad nilang ninanais na ibalik sa iglesia ang kanilang mga aklat ng mga salita ng Diyos at anumang may kaugnayan sa pananampalataya sa Diyos, upang sila ay manatiling ligtas at hindi mapahamak. Hindi ba’t mapanganib sila? Kung maaresto, hindi ba sila magiging Hudas? Ang mga anticristo ay masyadong mapanganib na maaari siyang maging Hudas anumang oras; laging may posibilidad na ipagkakanulo nila ang Diyos. Bukod pa riyan, makasarili sila at lubhang kasuklam-suklam. Natutukoy ito sa kalikasang diwa ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Isinisiwalat ng Diyos na nais talikuran ng mga anticristo ang kanilang mga tungkulin kapag nahaharap sa panganib, upang protektahan ang kanilang mga sarili. Binabalewala nila ang gawain ng iglesia at iniisip lamang kung paano sila makakalabas nang buhay. Makasarili at kasuklam-suklam ang ganitong mga tao. Napagtanto ko na ang pag-uugali ko ay kahalintulad ng sa isang anticristo. Noong walang panganib, nagawa ko nang maagap ang mga tungkulin ko. Subalit nang maraming lider at manggagawa ang inaresto, na ang ilan ay naging Hudas, at ipinagkanulo rin ako, napanghinaan ako ng loob at natakot, ninanais na lisanin ang mapanganib na lugar na ito sa lalong madaling panahon. Nakita ko na napakamakasarili at kasuklam-suklam ko, palaging isinasaalang-alang ang mga sarili kong pisikal na interes, at hindi ko naisip na makipagtulungan sa mga kapatid bilang isa na mag-aasikaso sa kahihinatnan at babawas sa mga kawalan. Sa mga tungkulin ko, wala akong ganap na katapatan at ipinakita ko ang makasarili at kasuklam-suklam na disposisyon ng isang anticristo. Kung wala ang pagsisiwalat ng mga salita ng Diyos, hindi ko malalaman na disposisyon ito ng isang anticristo.

Kalaunan, nagbasa ako ng isang sipi ng mga salita ng Diyos, na nakapagbigay linaw sa puso ko. Sabi ng Makapangyarihang Diyos: “Ang mga ganitong tao ay sadyang mahina ang loob, at talagang hindi natin sila maaaring bansagan na mga anticristo batay lang sa pagpapamalas na ito, pero ano ang kalikasan ng pagpapamalas na ito? Ang diwa ng pagpapamalas na ito ay katulad ng sa isang hindi mananampalataya. Hindi sila naniniwala na kayang protektahan ng Diyos ang seguridad ng mga tao, at lalong hindi sila naniniwala na ang pag-aalay ng sarili sa paggugol para sa Diyos ay isang paglalaan ng sarili sa katotohanan, at na isa itong bagay na sinasang-ayunan ng Diyos. Wala silang takot sa Diyos sa kanilang puso; kay Satanas lang sila natatakot at sa mga buktot na partidong pampulitika. Hindi sila naniniwala sa pag-iral ng Diyos, hindi sila naniniwala na ang lahat ng bagay ay nasa mga kamay ng Diyos, at lalong hindi sila naniniwala na sasang-ayunan ng Diyos ang isang taong gumugugol ng lahat para sa Kanya, at alang-alang sa pagsunod sa Kanyang daan, at pagkumpleto sa Kanyang atas. Hindi nila nakikita ang alinman dito. Ano ang pinaniniwalaan nila? Naniniwala sila na kung mahuhulog sila sa mga kamay ng malaking pulang dragon, mapapahamak ang sarili nila, maaaring masentensiyahan sila o manganib na mawalan ng buhay. Sa puso nila, isinasaalang-alang lang nila ang kanilang sariling seguridad at hindi ang gawain ng iglesia. Hindi ba’t mga hindi mananampalataya ang mga ito?” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Isiniwalat ng mga salita ng Diyos ang tunay kong kalagayan. Palagi kong ipinapahayag na nananampalataya ako sa Makapangyarihang Diyos, ngunit nang maharap ako sa mga pag-aresto ng CCP, hindi ako tunay na nanampalataya na nasa mga kamay ng Diyos ang lahat, lalong hindi ako nanampalataya sa natatanging awtoridad ng Diyos. Nang malaman ko na ipinagkanulo ako ng isang Hudas at pinaghahanap ako ng mga pulis, natakot akong mahuli, malumpo o mabugbog hanggang mamatay, at nakaramdam pa nga ako ng pagnanais na ipagkanulo ang Diyos. Sa pagkabunyag ng mga katunayan, nakita ko kung gaano talaga ako kahina at kaduwag, at na wala akong anumang pagkaunawa sa awtoridad ng Diyos. Kumilos ako na para bang nasa mga kamay ni Satanas ang buhay ko. Labis akong natakot sa malawakang pag-aresto ng CCP na tuluyan akong nawalan ng lakas ng loob. Napakadesperado ko! Ang totoo, kahit anong paraan o makabagong teknolohiya ang gamitin ng CCP para subaybayan o hulihin ako, kung walang pahintulot ng Diyos, hindi magtatagumpay ang kanilang mga pakana. Naalala ko isang araw noong 2021, noong bibisita sana ako sa bahay ng isang sister para sa isang pagpupulong. Noong paakyat na ako sa hagdan, naalala ko ang isang agarang usapin sa iglesia at nagpasya akong hindi na umakyat. Kinabukasan, nalaman kong sinalakay ng mga pulis ang kanyang bahay sa mismong oras na iyon. Kung wala ang proteksyon ng Diyos, napasakamay na ako ng pulisya. Gayundin, kahit na ipinagkanulo na ako ng mga Hudas at alam ng CCP na isa akong lider ng iglesia at gumagamit sila ng makabagong teknolohiyang pansubaybay upang sundan ako, alam ko na kung walang pahintulot ng Diyos, anumang paraan ang subukan ng malaking pulang dragon upang hulihin ako, magiging walang saysay ang mga pagsisikap nito. Kung papahintulutan ng Diyos, hindi ako makakatakas kahit na subukan ko pa. Ang buhay at kamatayan ko ay nasa Kanyang mga kamay, at wala kay Satanas. Nang maharap ako sa panganib, ang pagnanais kong makatakas ay nag-ugat sa labis kong takot sa kamatayan at pagiging sakim na mabuhay. Itinuturing kong pinakamahalaga ang buhay ko, iniisip ko na kapag nawalan ako ng buhay, hindi na ako makapaghahangad ng kaligtasan at mawawalan na ako ng magandang kalalabasan at destinasyon. Kaya nang dumating ang panganib, palagi kong nais protektahan ang buhay ko. Sinabi ng Panginoong Jesus: “Ang nakasusumpong ng kanyang buhay ay mawawalan nito; at ang mawalan ng buhay dahil sa Akin ay makasusumpong niyaon” (Mateo 10:39). Sa buong kasaysayan, ang mga disipulo at apostol ng Panginoon, habang nagpapalaganap ng ebanghelyo, ay binato hanggang mamatay at pinakaladkad sa mga kabayo hanggang sa magkaputol-putol sila. Bagamat namatay ang kanilang mga katawan, nagpatotoo sila sa Diyos sa harap ni Satanas, na pag-usig dahil sa pagiging matuwid at na ginugunita ng Diyos. Sa kabilang banda, ang mga tao na kapag nahaharap sa panganib ay nagkakanulo sa Diyos, nagiging mga Hudas, o tumatalikod sa kanilang mga tungkulin dahil sa kasakiman na mabuhay, ay maaaring tila buhay sa laman, ngunit nawala na ang kanilang patotoo sa harap ng Diyos, at hindi sila pinupuri ng Diyos. Maswerte akong makatanggap ng gawain ng Diyos sa mga huling araw, isa itong malaking biyaya. Kung pahihintulutan ng Diyos na mahuli ako, dapat akong magpatotoo sa Diyos sa harap ni Satanas nang walang anumang personal na pagpapasya, nang alam na kahit mahuli o mamatay pa ako, magiging makabuluhan at may halaga ito. Kalaunan, maraming miyembro ng iglesia ang ipinagkanulo ng mga Hudas, at nagambala ang mga normal na pagtitipon at tungkulin. Namuhay sa takot ang mga kapatid. Sa harap ng ganitong sitwasyon, mahina rin ako at madalas na nagdadasal sa Diyos, humihiling ng pananalig at lakas ng loob. Napagpasyahan kong anuman ang mga paghihirap, aasa ako sa Kanya upang asikasuhin ang mga kahihinatnan. Isang iglesia ang agarang nangailangan ng mga bagong lider, at kinailangan kong pumunta roon at mag-organisa ng isang halalan. Bagamat may mga alalahanin ako, lalo na tungkol sa posibilidad na masundan ako ng mga pulis sa pamamagitan ng Skynet surveillance system, at napanghihinaan ako ng loob at natatakot, naalala ko ang mga salita ng Diyos: “Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Pinalakas ng mga salita ng Diyos ang pananalig ko. Si Satanas ay isa lamang gamit-panserbisyo sa mga kamay ng Diyos, isang hambingan, at wala akong dapat na ikatakot. Kailangan kong magdasal at magtiwala sa Diyos, ilagay ang sarili ko sa Kanyang mga kamay, at tuparin ang mga tungkulin ko. Pagkatapos, nagtiwala ako sa Diyos sa pag-oorganisa ng halalan para sa lider ng iglesia, at sa pagsasagawa nang ganito, nakaramdam ako ng kapayapaan at katatagan sa aking puso.

Sa karanasang ito, nagkaroon ako ng kaunting pagkaunawa sa makasarili at kasuklam-suklam na tiwaling disposisyon ko, ng isang mas tunay na pagkaunawa sa pagkamakapangyarihan-sa-lahat at kataas-taasang kapangyarihan ng Diyos, at pagkakilala sa diwa ng CCP sa paglaban sa Diyos. Ito ay mga kabatiran na hindi ko makakamtan sa isang komportableng kapaligiran.


70. Paano Ko Isinantabi ang Naramdaman Kong Poot

Ni Li Jia, Tsina

Si Li Xin ang katuwang ko sa pangangasiwa sa tekstuwal na gawain, pero kalaunan, pinalitan siya dahil hindi siya makagawa ng praktikal na gawain. Hindi niya matanggap na pinalitan siya at patuloy siyang nakikipag-agawan para sa katayuan at nakikipagkumpitensya sa akin. Masasabi ko na masama ang saloobin ni Li Xin sa akin—hindi niya ako pinapansin kapag kinakausap ko siya at hindi siya maagap sa pakikipagtalakayan tungkol sa gawain, na nagdulot ng mga pagkaantala sa pag-usad ng ilang proyekto. Kinukutya din niya ang mga kakulangan sa gawain ko, ipinagyayabang niya sa akin kung paano siya magtrabaho noon, at tinutukoy niya ang katiwalian ko nang may mga mapanirang komento. Medyo napigilan ako at patuloy akong naniwala na masyado akong nag-aalala sa reputasyon ko. Inisip ko na hindi ako gaanong mahusay na manggagawa kumpara sa kanya at na hindi ako angkop na maglingkod bilang isang lider ng grupo. Medyo naging negatibo ako, at inisip ko pa nga na magbitiw at hayaan na si Li Xin ang pumalit. Kalaunan, saka lang medyo bumuti ang kalagayan ko nang makipagbahaginan at tumulong sa akin ang aking lider, pero pakiramdam ko ay napipigilan pa rin ako kapag nakakatrabaho ko si Li Xin. Nang maglaon, nang malaman ng lider ko na si Li Xin ay may pagka-sutil, madalas na nakikipagkumpetensiya para sa katayuan at inaatake at binubukod ang iba, sinuri at inilantad niya ang mga isyu ni Li Xin. Noong una, nagawa kong tratuhin si Li Xin nang tama, at buong pagmamahal ko rin siyang tinulungan at ginabayan na magnilay-nilay sa kanyang mga isyu, pero kalaunan, nang makita ko ang isinulat niya sa kanyang pagninilay-nilay, tuluyan na akong nawalan ng pasensiya. Isinulat niya na bukod sa inatake at ibinukod niya ako nang harapan, binatikos niya rin ako kasama ang iba pang miyembro at ang lider habang nakatalikod ako. Nagdalamhati ako at sumama ang loob ko nang husto, at napaisip ako kung paano niya ako nagawang tratuhin nang ganoon. Hindi ba’t sinisira niya ang reputasyon ko habang nakatalikod ako? Hindi ko matanggap na tatratuhin niya ako nang ganoon matapos ng mapagmahal kong pagbabahagi at pagtulong sa kanya noong negatibo at mahina siya. Naisip ko na napakahangal ko para pagtiyagaan at pagpasensiyahan siya, at sarili ko lang ang pinagnilayan ko at nagsimula akong mamuhi nang kaunti kay Li Xin. Bakit palagi akong nagpapatawad sa iba? Hindi ba’t nagmukha akong isang taong madaling lokohin at walang silbi? Sa pagkakataong ito, hindi ko siya basta-basta mapapatawad, kailangan kong ipakita sa kanya na kaya kong maging matigas at hindi ako dapat maliitin.

Labis akong nanlumo sa dalawang araw na iyon, at nabalot ako ng galit at poot. Minsan, kapag sinusubukan akong kausapin ni Li Xin tungkol sa gawain, gusto ko siyang makausap nang normal tulad ng dati, subalit pumapasok lahat sa isipan ko ang mga alaala ng nangyari noon, at mas lalo akong nagkakaroon ng matibay na paniniwala: “Hindi ako maaaring basta-bastang makipagkompromiso sa kanya, kailangan kong maging matigas. ‘Ang mabait na tao ay inaapi, gaya ng maamong kabayo na sinasakyan.’ Hindi ako pwedeng magmukhang sobrang mabait at maging magiliw sa kanya. Sobrang pangit ng pagtrato niya sa akin noon, kaya bakit hindi ko pwedeng ipadama sa kanya ang kaunting kirot?” Pagkatapos niyon, kapag kinakausap ako ni Li Xin, normal akong sumasagot, pero malamig at masungit ang ekspresyon ko, at iniiwasan ko ring tingnan siya sa mga mata. Noong mga panahong iyon, masyado akong hindi mapalagay, at gusto ko lang mapag-isa nang mapayapa at tahimik. Sinubukan kong huwag isipin ito, pero hindi ko talaga maiwaksi sa isip ko ang mga bagay na iyon. Nang maglaon, pinigilan ko ang mga negatibong emosyong iyon at nakausap ko si Li Xin nang normal tungkol sa gawain, pero talagang nabagabag pa rin ako. Palagi kong gustong ilabas ang aking pagkadismaya, galit at poot kay Li Xin. Matindi ang pasakit at sama ng loob ko at hindi ko alam kung paano itama ang kalagayan ko. Ang tanging nagagawa ko ay iharap sa Diyos ang mga iniisip ko sa aking kaloob-looban, Nagdarasal ako sa kanya, nang paulit-ulit: “O Diyos, pagkatapos ng ginawa ni Li Xin sa akin, galit na galit ako. May nararamdaman akong poot sa kanya at gusto ko pa ngang maghiganti. O Diyos, ayaw kong mamuhay ayon sa aking tiwaling disposisyon, at gusto kong makipag-ugnayan nang normal kay Li Xin, pero hindi ko talaga kaya, masyadong maliit ang tayog ko. Pakiusap, tulungan at gabayan Mo po ako.”

Kalaunan, nakita ko ang siping ito ng mga salita ng Diyos: “Kung may nanakit sa iyo dati, at ganoon mo rin siya tinatrato, naaayon ba ito sa mga katotohanang prinsipyo? Kung, dahil sa sinaktan ka niya—sinaktan ka nang husto—ay sinubukan mo sa patas o maruming paraan na gantihan at parusahan siya, ayon sa mga hindi mananampalataya, ito ay makatarungan at makatwiran, at walang maipipintas dito; ngunit anong uri ng paraan ng pagkilos ito? Ito ay pagkamainitin ng ulo. Sinaktan ka niya, kung saan ang paraan ng pagkilos na ito ay pagpapamalas ng tiwaling satanikong kalikasan, ngunit kung gaganti ka sa kanya, hindi ba’t katulad ng sa kanya ang iyong paraan ng pagkilos? Ang mentalidad, pinagsisimulan, at pinagmumulan ng iyong paghihiganti ay pareho ng sa kanya; walang ipinagkaiba. Kaya, ang katangian ng iyong mga kilos ay tiyak na mainitin ang ulo, natural, at sataniko. Sapagkat ito ay sataniko at mainitin ang ulo, hindi ba’t dapat mong baguhin ang pagkilos mong ito? Dapat bang magbago ang pinagmulan, intensiyon, at motibasyon sa likod ng iyong mga kilos? (Oo.) Paano mo babaguhin ang mga ito? Kung maliit na bagay ang nangyayari sa iyo, kahit na hindi ka komportable rito, kapag hindi ito nakakaapekto sa iyong sariling mga interes, o nakakapanakit sa iyo nang husto, o nagsasanhi sa iyo na kamuhian ito, o inuudyukan kang itaya ang buhay mo para gumanti, kung gayon, maaari mong isuko ang iyong poot nang hindi umaasa sa pagkamainitin ng ulo; sa halip, maaari kang umasa sa iyong katwiran at pagkatao para mapangasiwaan nang tama at mahinahon ang bagay na ito. Maaari mong prangka at taimtim na ipaliwanag ang bagay na ito sa taong iyon, at lutasin ang iyong poot. Pero kung masyadong malalim ang poot na ito, kung kaya’t umabot ka sa punto na gusto mong gumanti at nakararamdam ka ng mapait na poot, makakayanan mo pa bang magtimpi? Kapag nagagawa mong hindi umasa sa pagkamainitin ng ulo, at mahinahon mong masasabi na, ‘Dapat maging makatwiran ako. Dapat akong mamuhay ayon sa aking konsiyensiya at katwiran, at mamuhay ayon sa mga katotohanang prinsipyo. Hindi ko pwedeng tugunan ang kasamaan ng kasamaan, kailangan kong manindigan sa aking patotoo at ipahiya si Satanas,’ hindi ba’t ibang kalagayan ito? (Iba nga.) Anong mga uri ng kalagayan ang mayroon kayo noon? Kung may ibang taong nagnakaw ng isang bagay na pag-aari mo, o kumain ng pagkain mo, hindi ito katumbas ng isang malaking, matinding poot, kaya hindi mo iisipin na kailangang makipagtalo sa kanya hanggang sa mamula ang mukha mo dahil sa isyung ito—hindi mo ito dapat pagtuunan ng pansin, at hindi karapat-dapat pag-aksayahan ng oras. Sa ganitong uri ng sitwasyon, mapapangasiwaan mo ang usapin nang makatwiran. Ang kakayahang pangasiwaan ang bagay nang makatwiran ay katumbas ba ng pagsasagawa sa katotohanan? Katumbas ba ito ng pagkakaroon ng katotohanang realidad sa usaping ito? Talagang hindi. Ang pagkamakatwiran at pagsasagawa sa katotohanan ay dalawang magkahiwalay na bagay. Kung makatatagpo ka ng isang bagay na talagang ikinagagalit mo, ngunit nagagawa mong harapin ito nang makatwiran at mahinahon, nang hindi hinahayaang lumabas ang init ng ulo o katiwalian mo—hinihingi nito na maunawaan mo ang mga katotohanang prinsipyo at umasa sa karunungan para harapin ito. Sa gayong sitwasyon, kung hindi ka mananalangin sa Diyos o maghahanap sa katotohanan, madaling lilitaw sa iyo ang pagkamainitin ng ulo—maging ang karahasan. Kung hindi mo hahanapin ang katotohanan, gagamitin lamang ang mga pamamaraan ng tao, at haharapin ang isyu ayon sa sarili mong mga kagustuhan, hindi mo ito malulutas sa pamamagitan ng pangangaral ng kaunting doktrina o pag-upo at paglalantad sa puso mo. Hindi iyon ganoon kasimple” (Ang Salita, Vol. III. Ang mga Diskurso ni Cristo ng mga Huling Araw. Ang Paglutas Lamang sa Tiwaling Disposisyon ng Isang Tao ang Makapagdudulot ng Tunay na Pagbabago). Habang pinagninilayan ko ang mga salita ng Diyos, nagsimula akong makonsensya. Dahil inakala kong sinira ni Li Xin ang aking reputasyon sa pamamagitan ng pagpuna sa akin sa harap ng iba, ginusto kong maghiganti sa kanya at pahirapan siya. May pagkakaiba pa ba ang mga kilos ko sa kanya? Hindi ba’t hinahayaan ko lang na ang aking mga emosyon at tiwaling disposisyon ang magdikta sa aking mga kilos? Hindi ba’t si Satanas ang ugat ng lahat ng ito? Hindi ko isinasagawa ang katotohanan! Palagi kong itinuturing ang sarili ko bilang napakabait at bukas na tao at karaniwang hindi makitid ang isip ko at hindi rin ako nangmamanipula ng mga tao. Pagkatapos kong basahin ang mga salita ng Diyos, saka ko lang napagtanto na hindi ito ang tunay kong tayog. Hindi lang makitid ang isip ko sa mga bagay na walang kinalaman sa akin. Sa tingin ko, hindi kinakailangang masyadong mag-alala sa mga maliit at di-mahalagang bagay. Kung masyado akong mababaw, tila wala akong dangal at makitid ang isip ko, nagawa kong harapin ang mga isyung ito nang makatwiran At magmukha akong mapagparaya at mapagpatawad. Noong una, noong may masamang saloobin si Li Xin akin, nagawa ko siyang harapin nang tama at naintindihan ko ang sitwasyon niya. Pakiramdam ko ay normal lang na magpakita siya ng katiwalian at umakto ako bilang mapagpatawad. Ngunit nang mabalitaan ko na pinupuna ako ni Li Xin sa harap ng iba pang miyembro ng pangkat at sa harap ng lider, itinuring ko ito bilang isang malaking paghamak sa aking dignidad; hindi ko na talaga ito makayanan at nabalot ako ng galit at poot. Nakita ko na hindi ako tunay na mapagpasensya at mapagparaya. Sinasabi ng mga salita ng Diyos: “Kung makatatagpo ka ng isang bagay na talagang ikinagagalit mo, ngunit nagagawa mong harapin ito nang makatwiran at mahinahon, nang hindi hinahayaang lumabas ang init ng ulo o katiwalian mo—hinihingi nito na maunawaan mo ang mga prinsipyo ng katotohanan at umasa sa karunungan para harapin ito” (Ang Salita, Vol. III. Ang mga Diskurso ni Cristo ng mga Huling Araw. Ang Paglutas Lamang sa Tiwaling Disposisyon ng Isang Tao ang Makapagdudulot ng Tunay na Pagbabago). Naisip ko: “Anong mga katotohanan ang dapat kong maunawaan para alisin itong nararamdaman kong poot?”

Sa aking paghahanap, nakita ko ang siping ito ng mga salita ng Diyos: Sabi ng Makapangyarihang Diyos, “Ang pag-atake at paghihiganti ay isang uri ng pagkilos at pagpapamalas na nagmumula sa mapaminsala at satanikong kalikasan. Isa rin itong uri ng tiwaling disposisyon. Ganito mag-isip ang mga tao: ‘Kung hindi ka mabait sa akin, gagawan kita ng masama! Kung hindi mo ako pakikitunguhan nang may dignidad, bakit kita pakikitunguhan nang may dignidad?’ Anong klaseng pag-iisip ito? Hindi ba’t isa itong mapaghiganting klase ng pag-iisip? Sa pananaw ng isang karaniwang tao, hindi ba’t tama ang ganitong perspektiba? Hindi ba’t makatwiran ito? ‘Hindi ako aatake maliban na lang kung inatake ako; kung inatake ako, tiyak na gaganti ako ng atake,’ at ‘Ito ang karma mo’—madalas na sabihin ng mga hindi mananampalataya ang gayong mga bagay; sa kanila, ang lahat ng ito ay mga pangangatwirang tama at lubos na umaayon sa mga kuru-kuro ng tao. Subalit paano nga ba dapat tingnan ng mga naniniwala sa Diyos at ng mga naghahangad sa katotohanan ang mga salitang ito? Tama ba ang mga ideyang ito? (Hindi.) Bakit hindi tama ang mga ito? Paano ba dapat kilatisin ang mga ito? Saan ba nanggagaling ang mga bagay na ito? (Mula kay Satanas.) Walang pagdududang nanggagaling ang mga ito kay Satanas. Sa aling mga disposisyon ni Satanas nagmumula ang mga ito? Nagmumula ang mga ito sa malisyosong kalikasan ni Satanas; nagtataglay ang mga ito ng lason, at tinataglay ng mga ito ang totoong mukha ni Satanas na puno ng pagkamalisyoso at kapangitan. Naglalaman ang mga ito ng ganitong uri ng kalikasang diwa. Ano ang katangian ng mga perspektiba, kaisipan, pagpapamalas, pananalita, at pati na rin ng mga kilos na naglalaman ng ganoong uri ng kalikasang diwa? Walang duda na ito ang tiwaling disposisyon ng tao—ito ang disposisyon ni Satanas. Nakaayon ba sa mga salita ng Diyos ang mga satanikong bagay na ito? Umaayon ba ang mga ito sa katotohanan? May batayan ba ang mga ito sa mga salita ng Diyos? (Wala.) Ang mga ito ba ang mga pagkilos na dapat gawin ng mga sumusunod sa Diyos, at mga saloobin at pananaw na dapat nilang taglayin? Ang mga kaisipan at paraan ng pagkilos na ito ay naaayon ba sa katotohanan? (Hindi.) Yamang hindi naaayon sa katotohanan ang mga bagay na ito, naaayon ba ang mga ito sa konsiyensiya at katwiran ng normal na pagkatao? (Hindi.) Ngayon ay malinaw mong makikita na ang mga bagay na ito ay hindi naaayon sa katotohanan o sa normal na pagkatao. Inakala ba ninyo dati na ang mga paraan ng pagkilos at pag-iisip na ito ay angkop, presentable, at may katwiran? (Oo.) Pinangingibabawan ng mga satanikong kaisipan at teoryang ito ang puso ng mga tao, pinangungunahan ang kanilang mga pag-iisip, pananaw, asal, at mga paraan ng pagkilos, gayundin ang kanilang iba’t ibang kalagayan; kaya, kaya bang maunawaan ng mga tao ang katotohanan? Talagang hindi. Sa kabaligtaran—hindi ba’t isinasagawa at pinanghahawakan ng mga tao ang mga bagay na sa tingin nila ay tama na para bang ang mga ito ang katotohanan? Kung ang mga bagay na ito ang katotohanan, bakit hindi nalulutas sa pamamagitan ng pagsunod sa mga ito ang iyong mga praktikal na problema? Bakit hindi nagbubunga ng tunay na pagbabago sa iyo ang pagsunod sa mga ito, sa kabila ng iyong pananampalataya sa Diyos nang matagal? Bakit hindi mo magamit ang mga salita ng Diyos para makilatis ang mga pilosopiyang ito na galing kay Satanas? Pinanghahawakan mo pa rin ba ang mga satanikong pilosopiyang ito na parang ang mga ito ang katotohanan? Kung tunay kang may pagkilatis, hindi ba’t natuklasan na ang ugat ng mga problema? Dahil ang pinanghahawakan mo ay talagang hindi ang katotohanan—sa halip, ito ay mga satanikong maling paniniwala at pilosopiya—naroon ang problema. Lahat kayo ay dapat na sundin ang landas na ito upang siyasatin at suriing mabuti ang inyong mga sarili; tingnan kung aling mga bagay sa loob ninyo ang sa tingin ninyo ay may katwiran, na naaayon sa sentido komun at makamundong karunungan, na sa tingin ninyo ay maipepresenta ninyo—ang mga maling pag-iisip, pananaw, paraan ng pagkilos, at pundasyon na itinuring na ninyong katotohanan sa puso ninyo, na sa tingin ninyo ay hindi mga tiwaling disposisyon” (Ang Salita, Vol. III. Ang mga Diskurso ni Cristo ng mga Huling Araw. Ang Paglutas Lamang sa Tiwaling Disposisyon ng Isang Tao ang Makapagdudulot ng Tunay na Pagbabago). Sa pamamagitan ng pagbabasa ng mga salita ng Diyos, napagtanto ko na nagpapakita ako ng isang malupit at masamang disposisyon. Naisip ko na talagang sobra-sobra ang pagpuna ni Li Xin sa akin sa harap ng iba at ang pagsira niya sa aking reputasyon at katayuan. Gaya ng kasabihan, “Ang mabait na tao ay inaapi, gaya ng maamong kabayo na sinasakyan.” Kung palalampasin ko lang ito, tiyak na sasabihin ng iba na wala akong kuwenta at talagang madaling lokohin, iisipin nila na pwede nila akong tratuhin kahit paano nila gusto. Hindi ko pwedeng hayaan nalang na hindi ito matugunan, at gusto kong maghiganti at balewalain si Li Xin. Naisip ko rin: Si Li Xin ang unang nagmaltrato sa akin. Kaya, angkop lang anuman ang maging pagtugon ko. Kahit papaano, kailangan kong iparamdam sa kanya kung paano masaktan para mailabas ko nang kaunti ang pagkadismaya at panlulumo ko. Gaya nga ng sabi nila, “Mata para sa mata, ngipin para sa ngipin” at “Kung malupit ka, huwag mo akong sisihin sa hindi pagiging patas.” Sa pamamagitan ng paghahayag ng mga salita ng Diyos, nakita ko na ang aking mga kaisipan at pananaw ay nagmula lahat sa pagkamainitin ng ulo, satanikong pilosopiya at sa aking tiwaling disposisyon. Ginusto kong atakihin at gantihan ang sinumang nanakit sa akin o nagpasama ng loob ko. Kung masama ang loob ko, pasasamain ko rin ang loob ng umatake sa akin. Napagtanto ko na napakalupit at napakasama ko. Nang hayaan kong diktahan ng aking tiwaling disposisyon ang buhay ko, isinaalang-alang ko lang kung paano ako magiging masaya at kontento, at kung paano protektahan ang aking mga interes. Hindi ako nagdalawang-isip kung naaayon ba ang mga kilos ko sa katotohanan, o kung makakasira ang mga ito kay Li Xin. Naging sobra akong makasarili at makitid ang isip. Nagawang pagnilayan at kilalanin ni Li Xin ang kanyang sarili, nagkaroon siya ng lakas ng loob na ilantad ang kanyang katiwalian. Nagpapakita siya ng pagnanais na isagawa ang katotohanan at magsisi. Dapat sana ay tinrato ko siya nang tama at isinantabi ang aking mga pagkiling. Subalit bukod sa hindi ko siya hinikayat, pinagtuunan ko rin ng pansin ang kanyang katiwalian at hinangad na gantihan siya dahil dito. Hindi ba’t hindi ako naging mapagpatawad sa kabila ng pagiging tama? Nang mapagtanto ito, pakiramdam ko ay napakasama ng pagkatao ko. Nabalot ako ng poot, at sa kabila ng pagsunod sa aking pagnanais na maghiganti, hindi naging masaya o payapa ang pakiramdam ko. Sa totoo lang, mas sumama ang naramdaman ko, nakonsensya ako at pakiramdam ko ay nagkasala ako. Naranasan ko mismo kung paanong humahantong sa personal na pagdurusa at mga pinsala sa mga nasa paligid mo ang pamumuhay ayon sa isang tiwaling disposisyon. Hindi ako dapat kumilos nang ganoon. Napagtanto ko rin na ang mga pananaw ko ay pareho lang ng sa mga hindi mananampalataya. Akala ko mapoprotektahan ko lang ang sarili ko sa pagtugon sa kasamaan ng kasamaan. Sa sekular na mundo, ang matatapat na tao ay maaaring madalas maapi, at ang tanging magagawa nila ay isantabi ang kanilang pride at makipagkompromiso. Gayunpaman, sa sambahayan ng Diyos, walang pang-aapi o inaapi. Anuman ang mangyari sa atin o kung paano man tayo tratuhin ng iba, lahat ng ito ay may pahintulot ng Diyos, at dapat tayong maghanap ng mga paraan para matuto mula sa mga bagay na ito at maisagawa ang katotohanan. Dapat kong tanggapin ito mula sa Diyos at tratuhin si Li Xin nang tama ayon sa mga salita ng Diyos.

Kinabukasan, masama pa rin ang loob ko nang maisip ko ang isyung ito at hindi ako sigurado kung paano makikihalubilo kay Li Xin, kaya nagdasal ako sa Diyos: “O Diyos, alam kong hindi ko dapat tratuhin si Li Xin batay sa mga satanikong pilosopiya, pero napakababaw ng kaalaman ko sa isyung ito at wala akong maramdamang ginhawa. Hindi ko alam kung paano ko dapat tratuhin si Li Xin. O Diyos, pakiusap, gabayan Mo ako.” Pagkatapos niyon, nakita ko ang isa pang sipi. “Ang Diyos ay poot, at hindi Niya kinukunsinti ang pagkakasala—hindi nito sinasabi na ang galit ng Diyos ay walang prinsipyo o hindi kumikilala sa pagkakaiba-iba ng mga layunin; ang tiwaling sangkatauhan ang tanging nag-aangkin sa walang prinsipyo at walang-pinipiling pagbulalas ng matinding galit. Ang galit na ito ay ang klase ng galit na hindi nakakikilala ng kaibhan sa pagitan ng mga layunin. Sa sandaling magkaroon ng katayuan ang isang tao, madalas ay mahihirapan na siyang kontrolin ang kanyang damdamin, kaya’t masisiyahan siyang samantalahin ang mga pagkakataon upang ipahayag ang kanyang pagkayamot at ilabas ang kanyang mga nadarama; madalas siyang magpupuyos sa matinding galit nang walang malinaw na dahilan, nang sa gayon ay maihayag ang kanyang kakayahan at maipaalam sa ibang tao na ang kanyang katayuan at pagkakakilanlan ay iba roon sa mga ordinaryong tao. Siyempre, ang mga tiwaling tao na walang anumang katayuan ay malimit ding mawalan ng kontrol. Ang kanilang galit ay kadalasang dulot ng pinsala sa kanilang mga pansariling kapakanan. Upang mapangalagaan ang kanilang sariling katayuan at dignidad, madalas nilang nailalabas ang kanilang mga nararamdaman at naibubunyag ang kanilang mapagmataas na kalikasan. Ang tao ay magpupuyos sa galit at ilalabas ang kanyang mga nadarama upang maipagtanggol at mapagtibay ang pag-iral ng kasalanan, at ang mga pagkilos na ito ang mga paraan kung paano ipinahahayag ng tao ang kanyang pagkayamot; puno ang mga ito ng karumihan, ng mga pakana at mga intriga, ng katiwalian at kasamaan ng tao; at higit sa lahat, puno ang mga ito ng mga matayog na mithiin at pagnanasa ng tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Matapos pag-isipang mabuti ang mga salita ng Diyos, medyo nahiya ako. Nakita ko na ang diwa ng Diyos ay matuwid at banal at isinasagawa Niya ang Kanyang gawain sa napakamaprinsipyong paraan. Ang poot at awa ng Diyos ay lubos na dalisay at walang dungis. Gamitin nating halimbawa ang pagtrato ng Diyos sa mga lungsod ng Sodoma at Ninive. arehong itinatwa ng mga lungsod na ito ang Diyos at nasadlak sa kasamaan at kahalayan. Matagal nang alam ng Diyos ang masasamang gawa nila at dapat silang wasakin dahil sa kasamaang nagawa nila. Lubos na magkaiba ang naging tugon ng dalawang lungsod sa mga mensaherong mula sa Diyos na bumisita sa kanila. Malupit na inusig ng mga Sodomita ang mga mensahero at kinamuhian nila ang lahat ng positibong bagay. Sa huli, ginalit nila ang disposisyon ng Diyos at winasak sila sa pamamagitan ng nagniningas na asupre. Sa kabaligtaran, ang mga Ninevita ay naniwala at sumunod sa pahayag ni Jonas at ang buong lungsod ay humarap sa Diyos para magsisi at magtapat, kaya sa huli ay nagbago ang isip ng Diyos at naawa Siya sa kanila. Ang Diyos ay napakamaprinsipyo sa kung paano Niya tinatrato ang mga tao. Kung ang mga tao ay matigas na tumatangging magsisi, kokondenahin at wawasakin sila ng Diyos. Ngunit kapag tunay silang nagsisisi at nagtatapat ng kanilang mga kasalanan, agad na binabawi ng Diyos ang Kanyang galit at nagpapakita ng awa sa kanila. Mula sa saloobin ng Diyos sa sangkatauhan, napagtanto ko na wala talaga akong prinsipyo sa kung paano ako kumilos at makitungo sa mga tao, na ganap akong kumilos batay sa aking tiwaling disposisyon. Nang magpakita ng katiwalian si Li Xin ngunit hindi nito napinsala ang aking mga interes, hindi ko siya itinuwid at tinulungan, at pinalampas ko lang ito. Nang lubhang mapinsala ang mga interes ko at hindi ko na ito kinaya, naging mainit ang ulo ko at ginusto kong maghiganti sa kanya, at kahit noong gusto niyang magsisi, hindi ko siya mapatawad. Nabalot ako ng poot at nagtanim ng matinding sama ng loob. Napagtanto ko na sa parehong sitwasyon ay tinrato ko si Li Xin batay sa aking tiwaling disposisyon, at kumilos sa ngalan ng aking sariling mga interes. Nag-init ang ulo ko at naghangad akong maghiganti para mapanatili ang aking reputasyon, katayuan at dignidad, inilalabas ang aking pagkadismaya kay Li Xin. Ang galit at poot ko ay makasarili at makitid na pag-iisip, ang mga ito ay sataniko. Ito ay isang pagbubunyag ng aking tiwaling disposisyon!

Kalaunan, nakita ko ang dalawa pang sipi ng mga salita ng Diyos: “Kung may mangyayaring makapupukaw sa iyong pagkapoot, paano mo ito titingnan? Sa anong batayan mo iyon titingnan? (Batay sa mga salita ng Diyos.) Tama iyon. Kung hindi mo alam kung paano titingnan ang mga bagay na ito ayon sa mga salita ng Diyos, magagawa mo lamang na maging mabait hangga’t maaari, pigilan ang iyong pagkasuklam, magpaubaya at matiyagang maghintay habang naghahanap ng mga pagkakataong gumanti—ito ang landas na iyong tatahakin. Kung nais mong hangarin ang katotohanan, kailangan mong tingnan ang mga tao at bagay ayon sa mga salita ng Diyos, itanong sa iyong sarili: ‘Bakit tinatrato ako nang ganito ng taong ito? Bakit nangyayari ito sa akin? Bakit kaya nagkakaroon ng ganitong resulta?’ Ang gayong mga bagay ay dapat na tingnan ayon sa mga salita ng Diyos. Ang unang dapat gawin ay tanggapin ang bagay na ito mula sa Diyos, at aktibong tanggaping nagmumula ito sa Diyos, at na isa itong bagay na makatutulong at kapaki-pakinabang sa iyo. Para matanggap ang bagay na ito mula sa Diyos, kailangan mo muna itong tingnan bilang pangangasiwa at pamamahala ng Diyos. Ang lahat ng bagay na nangyayari sa lupa, lahat ng iyong nadarama, lahat ng iyong nakikita, lahat ng iyong naririnig—ang lahat ay nangyayari nang may pahintulot ng Diyos. Pagkatapos mong tanggapin ang bagay na ito mula sa Diyos, sukatin mo ito batay sa mga salita ng Diyos, at alamin mo kung anong uri ng tao ang sinumang gumawa ng bagay na ito at kung ano ang diwa ng bagay na ito, nasaktan ka man o hindi ng anumang sinabi niya, nasaktan man ang iyong damdamin o nayurakan man ang iyong karakter. Tingnan mo muna kung ang taong iyon ay isang masamang tao o isang pangkaraniwang tiwaling tao, kinikilatis muna kung ano siya ayon sa mga salita ng Diyos, at pagkatapos ay kinikilatis at tinatrato ang bagay na ito ayon sa mga salita ng Diyos. Hindi ba’t ang mga ito ang mga tamang hakbang na dapat gawin? (Oo.) Una ay tanggapin ang bagay na ito mula sa Diyos, at tingnan ang mga taong sangkot sa bagay na ito ayon sa Kanyang mga salita, upang matukoy kung sila ay pangkaraniwang mga kapatid, masasamang tao, mga anticristo, walang pananampalataya, masasamang espiritu, kasuklam-suklam na mga demonyo, o espiya mula sa malaking pulang dragon, at kung ang ginawa nila ay isang pangkalahatang pagpapakita ng katiwalian, o isang masamang gawa na sadyang naglalayong manggulo at manggambala. Ang lahat ng ito ay dapat na matukoy sa pamamagitan ng paghahambing dito sa mga salita ng Diyos. Ang pagsukat sa mga bagay-bagay sa pamamagitan ng mga salita ng Diyos ang pinakatumpak at walang-pagkiling na paraan. Dapat na matukoy ang pagkakaiba ng mga tao at maharap ang mga bagay alinsunod sa mga salita ng Diyos. Dapat mong pag-isipan: ‘Labis na nasaktan ng pangyayaring ito ang aking damdamin at nag-iwan ng pagiging negatibo sa akin. Ngunit ano ang nagawa ng pangyayaring ito upang mapalakas ako para sa aking buhay pagpasok? Ano ang kalooban ng Diyos?’ Dinadala ka nito sa pinakapunto ng usapin, na dapat mong malaman at maunawaan—ito ang pagsunod sa tamang landas. Kailangan mong hanapin ang kalooban ng Diyos, sa pamamagitan ng pag-iisip na: ‘Napinsala ng pangyayaring ito ang aking puso at kaluluwa. Nagdadalamhati at nasasaktan ako, ngunit hindi ako maaaring maging negatibo at mapanghamak. Ang pinakamahalagang bagay ay makilatis, matukoy ang pagkakaiba, at mapagpasyahan kung talagang kapaki-pakinabang sa akin ang pangyayaring ito o hindi, alinsunod sa mga salita ng Diyos. Kung nagmumula ito sa pagdidisiplina ng Diyos, at kapaki-pakinabang sa aking buhay pagpasok at sa pagkaunawa ko sa aking sarili, dapat ko itong tanggapin at magpasakop dito; kung tukso ito mula kay Satanas, dapat akong magdasal sa Diyos at tratuhin ito nang may katalinuhan.’ Positibong pagpasok ba ang paghahanap at pag-iisip nang ganito? Ito ba ay pagtingin sa mga tao at bagay ayon sa mga salita ng Diyos? (Oo.) Kasunod niyon, anumang bagay ang iyong hinaharap, o anumang dumarating na problema sa iyong pakikisalamuha sa mga tao, dapat kang maghanap ng mga nauugnay na salita ng Diyos upang malutas ang mga iyon” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 9). “Kung pipiliin mo ang tamang landas, kapag may nagsalita sa paraang nakasisira sa iyong imahe o pride, o nakaiinsulto sa iyong dangal at dignidad, maaari mong piliing maging mapagparaya. Hindi ka makikipagtalo sa kanila gamit ang anumang uri ng wika o sadyang pangangatwiranan ang iyong sarili, o pabubulaanan at aatakihin ang kabilang partido, na magbubunga ng poot. Ano ang diwa at kahalagahan ng pagiging mapagparaya? Sinasabi mo, ‘Ang ilan sa mga bagay na sinabi niya ay hindi umaayon sa mga katunayan, pero hindi nauunawaan ng mga tao ang katotohanan at lahat sila ay ganito bago nila natatamo ang kaligtasan, at ganoon din ako. Ngayong nauunawaan ko na ang katotohanan, hindi ko pinipili ang landas na iyon—pinipili ko ang pagpaparaya. Ang ilan sa mga bagay na sinasabi niya ay hindi umaayon sa mga katunayan; hindi ko ito binibigyang-pansin. Natatanggap ko kung ano ang kaya kong malaman at maunawaan. Tinatanggap ko ito mula sa Diyos at dinadala ito sa harap ng Diyos sa panalangin, hinihiling sa Kanya na magtakda ng mga sitwasyong naglalantad sa aking mga tiwaling disposisyon, na tinutulutan akong malaman ang diwa ng mga tiwaling disposisyong ito at magkaroon ng pagkakataong matugunan ang mga isyung ito, unti-unting malampasan ang mga ito, at hakbang-hakbang na makapasok sa katotohanang realidad. Tungkol sa kung sino ang nagsasalita para saktan ako, at kung siya man ay tama o hindi, o kung ano ang kanyang mga motibasyon, sa isang aspeto, kinikilatis ko ito, at sa isa pang aspeto, tinitiis ko ito.’ Kung ang taong ito ay isang taong tumatanggap sa katotohanan, maaari kang taimtim na makipagbahaginan sa kanya nang mapayapa. Kung hindi, kung siya ay isang masamang tao, huwag mo siyang bigyang-pansin. Maghintay ka hanggang sa matapos siya sa kanyang paggampan; kapag ang lahat ng mga kapatid ay nakikilala at nakikilatis siya, at gayon ka rin, at ang mga lider at manggagawa ay malapit na siyang pangasiwaan, iyon na ang oras kung kailan haharapin siya ng Diyos, at siyempre, ikaw ay matutuwa. Gayunpaman, ang landas na dapat mong piliin ay hindi ang pakikipaglaban nang pasalita sa masasamang tao o makipagtalo at ipagtanggol ang iyong sarili sa kanila. Sa halip, ito ay upang magsagawa ayon sa mga katotohanang prinsipyo sa tuwing may nangyayari. Ito man ay pakikitungo sa mga taong nakapanakit sa iyo o sa mga hindi pa nanakit sa iyo at sa mga kapaki-pakinabang sa iyo, pare-pareho lang ang mga prinsipyong isinasagawa mo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 15). Habang binabasa ko ang mga salita ng Diyos, mas naging malinaw ang pakiramdam ko at nagtamo ako ng ilang landas ng pagsasagawa. Nakita ko na anumang mangyari sa atin, lahat ng ito ay may pahintulot ng Diyos, at dapat tayong matuto sa mga bagay na ito. Hinihimok tayo ng Diyos na tratuhin ang mga tao sa maprinsipyong paraan. Sa pakikitungo sa mga taong nanakit sa atin, hindi tayo dapat palaging mahiya o makipagkompromiso, hindi rin tayo dapat mabalot ng poot at maghangad na maghiganti. Sa halip, dapat nating tanggapin ang sitwasyon mula sa Diyos, hanapin ang kalooban ng Diyos at pangasiwaan ang bagay ayon sa mga katotohanang prinsipyo. Kung may isang taong nagpapakita ng katiwalian, at hindi namamalayang napipinsala tayo ng kanyang mga salita o kilos, dapat tayong magpakita ng mapagmahal na pagpaparaya at pagtitiis, gamitin ang kanyang mga kritisismo para pagnilayan ang sarili nating mga isyu at pagtuunan ang sarili nating pagpasok sa buhay. Kung mayroon siyang mga maling intensiyon sa kung paano siya magsalita at kumilos, at pinupuna at inaatake niya tayo habang nakatalikod tayo, hindi pwedeng pagnilayan lang natin ang ating sarili, kundi dapat din nating kilalanin kung anong uri siya ng tao, ano ang mga intensiyon niya, at tukuyin ang kanyang mga isyu. Kung handa siyang tumanggap sa katotohanan, magsisi at magbago, dapat siyang tratuhin bilang isang kapatid at bigyan ng pagbabahagi at suporta. Kung hindi niya tatanggapin ang katotohanan kahit katiting at isa siyang masamang tao at anticristo, kung gayon, dapat siyang malantad, makilatis, mabunyag at maiulat alinsunod sa katotohanan at dapat din siyang kamuhian at tanggihan. Ito ang aktuwal na paraan ng pakikitungo sa mga tao ayon sa mga katotohanang prinsipyo. Medyo malubha ang tiwaling disposisyon ni Li Xin, ngunit tinatanggap niya ang katotohanan at handa siyang magsisi at magbago. kaya dapat ko siyang tratuhin nang tama. Kailangan kong maging mapagparaya at mapagpasensiya sa kanya at patawarin siya sa pamininsala niya sa akin. Tungkol sa mga isyung mayroon siya na hindi niya napagtatanto, dapat kong tukuyin ang mga ito at tulungan siya, gabayan siya para makilala niya ang kanyang sarili at malutas ang kanyang tiwaling disposisyon. At saka, sa pamamagitan ng karanasang ito, nagnilay-nilay ako at nakilala ko ang aking sarili. Nakita ko na sobrang liit ng tayog ko at masyadong matindi ang pagnanais ko para sa reputasyon at katayuan. Nang maging banta sa aking katayuan at reputasyon ang mga salita at kilos ni Li Xin, nag-init ang ulo ko, hinangad kong maghiganti at nawalan ako ng katwiran na dapat taglay ng isang normal na tao. Ang ilan sa mga kritisismo ni Li Xin sa akin ay walang batayan, pero ang ilan ay mga tunay na problemang mayroon ako. Halimbawa, sa tungkulin ko, mas nakatuon ako sa aking gawain kaysa sa pagdanas sa mga salita ng Diyos, ang mga prayoridad ko sa aking tungkulin ay mali kung minsan, at iba pa. Lahat ito ay mga kakulangan ko. Maaaring napahiya ako dahil sa mga kritisismo, ngunit nakatulong ang mga ito sa akin na mas malinaw na matukoy ang mga isyu. Nakatutulong din ito sa aking pagpasok sa buhay. Kaya bakit ko siya sasawayin at kamumuhian? Habang mas iniisip ko ito, lalo akong naaantig, at tuluyang nawala ang pagkiling ko laban kay Li Xin.

Kalaunan, sa isang pagtitipon, nagtapat ako kay Li Xin tungkol sa katiwaliang ipinakita ko at sa sarili kong pagpasok sa buhay. Sa sandaling nagsagawa ako sa ganoong paraan, nawala ang tensiyon sa pagitan namin at sa wakas ay nagawa ko siyang tratuhin nang tama. Nang maglaon, habang katuwang si Li Xin, napagtanto ko na naging problema na ang pakikipagkumpetensiya niya para sa katayuan, at hindi niya ito napagtatanto sa sarili niya. Kung minsan, ang mga pagpuna niya sa akin ay walang batayan. Sinubukan kong tanggapin ang kanyang mga kritisismo mula sa Diyos, pagnilayan ang aking mga isyu at iwasang maghangad na maghiganti dahil sa init ng ulo, habang tumutuon din ako sa pagkilatis at pag-oobserba. Nang makita ko na naging malubha ang tiwaling disposisyon ni Li Xin, na masama ang pagkatao niya, na patuloy siyang nabibigong magsisi at na nagdudulot siya ng kaguluhan at pagkagambala, iniulat ko ang sitwasyon niya sa lider. Sa huli, inilipat si Li Xin. Mas naging mahinahon at malaya ang pakiramdam ko sa pagsasagawa sa ganitong paraan. Salamat sa Diyos! Dahil sa karanasang ito, natuklasan ko na sa pamamagitan lamang ng pagsasagawa sa katotohanan at pamumuhay ayon sa mga salita ng Diyos tayo tunay na makapagsasabuhay ng isang wangis ng tao.


71. Tanda Ba na Isang Mabuting Tao ang Paggalang sa Nakatatanda at Pagmamalasakit sa Nakababata?

Ni Zhou Zhou, Tsina

Isinilang ako sa isang tradisyonal na pamilyang Tsino. Magmula noong bata ako, tinuruan ako ng mga magulang ko na maging isang batang may mahusay na pinag-aralan, makatwiran, at magalang, at na magalang kong batiin ang mga nakatatanda sa akin kapag nakita ko sila at huwag maging bastos, kung hindi, sasabihin ng mga tao na wala akong modo. Pagkatapos kong magsimulang mag-aral, madalas na sinasabi sa amin ng mga guro na ang Tsina ay isang bansang palaging nagbibigay-diin sa mga ritwal at magandang asal, at na dapat magkaroon ng mabuting asal ang mga tao sa kanilang mga pakikipag-ugnayan sa iba. Madalas akong nakababasa sa aking mga aklat-aralin ng mga istoryang may aral tulad ng kuwento kay Kong Rong na isinusuko ang malalaking peras, at lubos na natanim sa utak ko ang mga kuwentong ito. Akala ko, dapat magkaroon ng wastong mabuting asal at ng paggalang sa nakatatanda at ng malasakit sa nakababata ang isang tao; saka lamang siya magiging isang mabuting tao, na mula sa mabuting pamilya. Sa buong panahon, namuhay ako ayon sa tradisyonal na kulturang ito, nagpapakita ng pagrespeto at paggalang sa mga nakatatanda sa akin at hindi sila kailanman sinasalungat. Kahit na may isang pagkakataon noong nakita ko silang may ginagawang mali, hindi ako kailanman mangangahas na tukuyin ito nang harapan sa kanila. Pagkatapos kong magsimulang manampalataya sa Diyos at gawin ang tungkulin ko, sa iglesia, namuhay pa rin ako sa mga tradisyonal na ideya ng isang taong may mahusay na pinag-aralan at makatwiran, may paggalang sa nakatatanda at pagmamalasakit sa nakababata. Lalo na pagdating sa kung paano ko ituring ang mga mas nakatatandang kapatid, hindi ko sila kailanman direktang tatawagin sa kanilang mga pangalan, palaging ko silang magalang na tinatawag bilang “Ginang Ganito at ganoon” o “Ginoong Ganito at ganoon” para iisipin ng mga tao na maalalahanin at may magandang asal ako. Noong ipareha ako sa ilang nakatatandang kapatid at nakita ko na may ilan silang problema sa kanilang mga tungkulin, hindi ako nangahas na banggitin ang mga ito sa kanila. Inisip ko, “Kahenerasyon ng aking mga magulang ang lahat ng kapatid na ito, at ang ilan pa nga sa kanila ay may-edad na talaga para maging aking mga lolo o lola. Kung diretsahan kong tutukuyin ang mga problema nila, hindi ba’t sasabihin nilang wala akong respeto at walang modo?” Dahil dito, bihira kong tukuyin ang mga problema nila. Kahit na may sabihin ako, dapat muna akong maghanap ng tamang mga salita at magsabi nang may banayad na tono para hindi ko masaktan ang pride nila. Dahil palagi akong umaasal sa maayos, pino, at magalang na paraan sa harap ng mga kapatid, inakala ng lahat na parang matanda akong mag-isip ako at matatag at na may mabuti akong pagkatao, at inakala ko na sa paggawa nito, isinasagawa ko ang katotohanan.

Kalaunan, tinanggap ko sa iglesia ang tungkuling nakabatay sa teksto. Isang beses, sinabi ng lider na kulang sa tao ang gawaing nakabatay sa teksto. Sinabi niya na isang brother na nagngangalang Wen Tao ang gumawa dati sa tungkuling nakabatay sa teksto at naarok ang ilang prinsipyo, kaya gusto niyang isaayos na makasama namin sa grupo ang brother na ito at inutusan akong makipagbahaginan dito. Pagkatapos kong makipagbahaginan kay Wen Tao, handa siyang makipagtulungan, sinasabi lang na mahina ang katawan niya at hindi niya kayang magtrabaho nang sobra-sobra. Sinabi ko sa kanya na puwede naming resonableng ayusin ang mga gagawin niya batay sa kalagayan ng kanyang kalusugan, at nang sa gayon ay maayos na mapapanatili ang kanyang kalusugan at lakas. Sumang-ayon siya rito. Gayumpaman, dalawang araw pa lamang ang nakalipas nang sabihin ng lider na sinulatan siya ni Wen Tao na nagsasabing hindi maayos ang kalusugan nito at na gusto nitong magpalaganap ng ebanghelyo sa halip na gawin ang tungkuling nakabatay sa teksto. Inutusan ako ng lider na makipagbahaginang muli kay Wen Tao. Naisip ko, “Kapag ipinalaganap niya ang ebanghelyo, karaniwang kailangan niyang mag-iiikot; hindi ba’t kakailanganin niya pa ring magdusa? Bakit handa siyang magpalaganap ng ebanghelyo pero ayaw gawin ang tungkuling nakabatay sa teksto? May pinagdaraanan ba siya? O iniisip kaya niya na hindi siya pahihintulutang makakuha ng atensyon ng paggawa sa tungkuling nakabatay sa teksto?” Kaya gusto kong makipagbahaginan sa kanya, pero nag-aalala rin ako kung ano ang iisipin niya sa akin kapag harapan ko itong sinabi sa kanya. Baka tawagin niyang bata at mayabang ako, sasabihing, “Bago ka pa sa pananampalataya sa Diyos pero tinutukoy mo na ang mga problema ko. Bastos ka at walang galang!” Batay sa edad niya, puwedeng ituring na elder ko na si Wen Tao, at kapag nakikita ko siya, karaniwan ko siyang tinatawag na “Ginoong Wen.” Kung harapan kong tukuyin sa kanya ang kanyang mga problema sa pagkakataong ito, hindi ba’t mangangahulugan iyon na hindi ako pinalaki nang maayos at wala akong galang? Sa pag-iisip ko nito, naisip kong kailangan kong itikom ang bibig ko. Nang sumunod na araw, nang makipagkita ako kay Wen Tao, tinanong ko lang siya ng ilang katanungan tungkol sa kalagayan niya, at kung may mga problema siya sa kanyang tungkulin, at pagkatapos ay nakipagbahaginan ako sa kanya batay sa aking karanasan. Sa huli, sumang-ayon siya na patuloy na gawin ang tungkuling nakabatay sa teksto.

Hindi nagtagal, tinalakay ni Wen Tao sa isang pagtitipon ang kalagayan niya, at tinukoy ng isang sister ang mga isyu niya, na nagsasabing, “May problema ba na nagdulot sa iyong ayawang gawin ang tungkuling nakabatay sa teksto? O may motibo ba sa likod nito? Dahil ba ginagawa ang tungkuling ito nang walang nakakakita, o may iba pang dahilan?” Salamat sa paalala ng sister na ito, nagsimulang pagnilayan ni Wen Tao ang kanyang sarili, at napagtanto niya na ang pagkamapili niya sa kanyang tungkulin ay naimpluwensiyahan ng kanyang pagnanais ng reputasyon at katayuan. Inakala niyang makaaagaw siya ng pansin sa pagpapalaganap ng ebanghelyo, pinahahanga sa kanya ang mga kapatid saanman siya pumunta, samantalang hindi siya pahihintulutan ng tungkuling nakabatay sa teksto para mapansin at walang makaaalam kung gaanong pagsisikap ang iginugugol niya rito. Dahil dito, gusto niyang ipalaganap ang ebanghelyo, isang tungkuling makaaagaw ng atensyon. Pagkatapos nito, kumain at uminom ng mga salita ng Diyos si Wen Tao, pinagninilayan at sinusubukang kilalanin ang sarili niya, at napagtanto niya na sa kanyang paghahangad sa reputasyon at katayuan, tinatahak niya ang landas ni Pablo. Binago niya ang kanyang maling pananaw kung saan niya ibinabase ang pagturing sa kanyang mga tungkulin at sumulat siya ng isang artikulo ng patotoong batay sa karanasan. Nang marinig ko ito, nagnilay ako, iniisip na, “Alam ko rin na may dahilan sa likod ng pag-ayaw ni Wen Tao na gawin ang tungkuling nakabatay sa teksto, kaya bakit napakabagal kong kumilos at ayaw tukuyin ang mga problema niya? Ano ba mismo ang nagkokontrol sa akin?” Pagkatapos, binasa ko ang mga salita ng Diyos: “Sa iglesia, kapag ang isang tao ay mas matanda o maraming taon nang nananampalataya sa Diyos, palagi mo silang ayaw mapahiya. Hinahayaan mo silang matapos magsalita, hindi ka sumasabat sa kanila kahit na walang saysay ang sinasabi nila, at kahit may ginagawa silang mali at kailangan silang pungusan, sinusubukan mo pa ring hindi sila ipahiya at umiiwas kang punahin sila sa harap ng iba, iniisip na gaano man kawalang katwiran o katerible ang mga kilos nila, kailangan pa rin silang patawarin at kunsintihin ng lahat ng tao. Palagi mo ring itinuturo sa iba: ‘Hindi natin dapat ipahiya ang matatanda at hindi natin dapat masira ang kanilang dignidad. Nakababata tayo sa kanila.’ Saan galing ang terminong ‘nakababata’? (Sa tradisyonal na kultura.) Galing ito sa kaisipan ng tradisyonal na kultura. Dagdag pa rito, isang partikular na kalagayan ang nabuo sa iglesia na kapag ang mga tao ay may mga nakakasalamuhang nakakatandang kapatid, malugod nilang tinatawag ang mga ito na ‘Kuya,’ ‘Ate,’ ‘Tita,’ o ‘Diko,’ na tila ba ang lahat ay parte ng isang malaking pamilya; ang mga nakakatandang taong ito ay binibigyan ng karagdagang respeto, na hindi napapansing nag-iiwan ng mabuting impresyon sa isipan ng ibang tao tungkol sa mga nakababata. Ang mga elementong ito ng tradisyonal na kultura ay malalim nang nag-ugat sa mga kaisipan at buto ng mga Tsino, hanggang sa puntong patuloy na pinapalaganap at hinuhubog ng mga ito ang kalagayan sa buhay iglesia. Dahil ang mga tao ay palaging nililimitahan at kinokontrol ng mga konseptong ito, hindi lang nila personal na sinusuportahan ang mga ito, nagtatrabaho nang maigi para kumilos at magsagawa sa direksyong ito, sinasang-ayunan pa nila na gawin ito ng iba, tinuturuan ang mga ito na sumunod. Ang tradisyonal na kultura ay hindi ang katotohanan; ito ay tiyak. Pero sapat na ba na malaman lang ng mga tao na hindi ito ang katotohanan? Ang hindi nito pagiging katotohanan ay isang aspekto; bakit natin ito dapat himayin? Ano ang ugat nito? Saan naroroon ang diwa ng problema? Paano mabibitawan ng isang tao ang mga bagay na ito? Ang paghimay sa tradisyonal na kultura ay para bigyan ka ng bagong-bagong pagkaunawa sa mga teorya, kaisipan, at pananaw ng aspektong ito sa kaibuturan ng puso mo. Paano makakamit ang bagong-bagong pagkaunawang ito? Una, dapat mong malaman na nagmula kay Satanas ang tradisyonal na kultura. At paano ikinikintal ni Satanas sa mga tao ang mga elementong ito ng tradisyonal na kultura? Sa bawat kapanahunan, gumagamit si Satanas ng ilang kilalang personalidad at dakilang tao para ipalaganap ang mga kaisipang ito, ang mga tinatawag na kasabihan at teoryang ito. Pagkatapos, dahan-dahang ginagawang sistematiko at kongkreto ang mga ideyang ito, palapit nang palapit sa buhay ng mga tao, at kalaunan ay nagiging laganap na ang mga ito sa mga tao; unti-unti, ang mga satanikong kaisipan, kasabihan, at teoryang ito ay naikikintal sa isipan ng mga tao. Pagkatapos silang maindoktrinahan, itinuturing ng mga tao ang mga kaisipan at teoryang ito na galing kay Satanas bilang ang pinakapositibong mga bagay na dapat nilang isagawa at kapitan. Pagkatapos, ginagamit ni Satanas ang mga bagay na ito para ikulong at kontrolin ang isipan ng mga tao. Hene-henerasyon na ang naturuan, nakondisyon, at nakontrol sa ilalim ng mga ganitong pangyayari, hanggang sa kasalukuyan. Lahat ng henerasyong ito ay naniwalang tama at mabuti ang tradisyonal na kultura. Walang naghihimay sa mga pinanggalingan o pinagmulan ng mga tinatawag na mabuti at tamang bagay na ito—ito ang nagpapalubha sa problema. Kahit ang mga mananampalatayang maraming taon nang nagbabasa ng mga salita ng Diyos ay naniniwala pa rin na tama at positibo ang mga bagay na ito, hanggang sa puntong naniniwala sila na mapapalitan ng mga ito ang katotohanan, na mapapalitan ng mga ito ang mga salita ng Diyos. Higit pa rito, may ilang nag-iisip na, ‘Gaano karami man sa mga salita ng Diyos ang binabasa natin, sa pamumuhay kasama ng mga tao, ang mga tinatawag na tradisyonal na ideya at tradisyonal na elemento ng kultura—gaya ng Tatlong Pagsunod at Apat na Birtud, gayundin ang mga konsepto gaya ng kabutihang-loob, pagiging matuwid, kagandahang-asal, karunungan, at pagiging mapagkakatiwalaan—ay hindi puwedeng tanggalin. Ito ay dahil ang mga ito ay ipinamana sa atin ng mga ninuno natin, na marurunong. Hindi natin puwedeng kalabanin ang mga itinuro ng mga ninuno natin dahil lang nananampalataya tayo sa Diyos, at hindi natin puwedeng baguhin o abandonahin ang mga itinuro ng mga ninuno natin at ng mga sinaunang marurunong.’ Ang ganitong mga kaisipan at kamalayan ay umiiral sa puso ng lahat ng tao. Hindi nila namamalayan na nakokontrol at nagagapos pa rin sila ng mga elementong ito ng tradisyonal na kultura. Halimbawa, kapag nakita ng isang bata na nasa bente anyos ka na at tinawag ka niyang ‘tito,’ nalulugod at nasisiyahan ka. Kung direkta ka niyang tinatawag sa pangalan mo, hindi komportable ang pakiramdam mo, iniisip mo na hindi magalang ang batang ito at dapat sawayin, at nagbabago ang saloobin mo. Ang totoo, tawagin ka man niyang tito o sa pangalan mo, wala itong anumang epekto sa iyong integridad. Kaya bakit ka hindi masaya kapag hindi ka niya tinatawag na tito? Ito ay dahil pinamumunuan at iniimpluwensiyahan ka ng tradisyonal na kultura; ito ay nauna nang nag-ugat sa isipan mo at naging pangunahing pamantayan mo na sa pagtrato sa mga tao, pangyayari, at bagay, at sa pagsuri at paghusga sa lahat ng bagay. Kapag mali ang iyong pamantayan, puwede bang maging tama ang kalikasan ng iyong mga kilos? Tiyak na hindi puwede” (Ang Salita, Vol. IV. Paglalantad sa mga Anticristo. Ikaanim na Aytem). Inilantad ng mga salita ng Diyos ang mismong kalagayan ko. Lubos akong naimpluwensiyahan ng tradisyonal na kultura at ng mga ideya na gaya ng paggalang sa nakatatanda at pagmamalasakit sa nakababata at pagiging magalang at pino. Mula sa murang edad, pinaniwala ako ng aking edukasyon sa bahay at paaralan na kung may mabuting asal, may pinag-aralan, at katwiran ako, saka lamang ako maituturing na isang mabuting tao, at na mga walang modo ang mga hindi tumatawag nang angkop sa mga nakatatanda at mga walang galang sa kanila at hindi nararapat sa respeto ng mga tao. Nakikipag-ugnayan man ako sa mga walang pananampalataya o ginagawa ang aking tungkulin sa sambahayan ng Diyos, palagi akong namumuhay sa mga tradisyonal na ideyang ito, itinuturing ang mga iyon bilang mga kautusan sa pag-asal ko at naniniwalang ang pagkilos nang ganito ay nangangahulugang isinasagawa ko ang katotohanan. Kapag nakikipag-ugnayan ako sa mga kapatid na mas matanda sa akin, para bigyan sila ng positibong imahe ko bilang isang taong may mabuting asal, hindi ko sila kailanman tatawagin sa pangalan lang nila, sa halip, magalang ko silang tinatawag na “Ginoo” o “Ginang.” Sa mga panahong napapansin ko ang kanilang mga tiwaling pagbubunyag, naging tapat na tao dapat ako at inilahad ito sa kanila para tulungan silang hanapin ang katotohanan para lutasin ito, pero para maiwasang mawasak ang positibong imahe ko na pinanghahawakan ng mga kapatid sa puso nila, hindi ako kailanman nangahas na tukuyin nang direkta ang mga ito sa kanila. Inakala ko na ang paggawa nito ay magpapakita na hindi ako pinalaki nang maayos at na wala akong modo, at kung may sabihin man ako, magpapaliguy-ligoy ako at maingat na babanggitin ang paksa, na ganap na hindi epektibo. Gaya noong huling beses, nang makipagbahaginan ako kay Wen Tao tungkol sa usaping ito sa mga tungkulin niya, nakita ko nang malinaw ang problema niyang ito ng pagtanggi sa kanyang tungkulin at dapat na tinukoy ko ito sa kanya at tinulungan siyang pagnilayan ang kanyang sarili at matuto ng mga aral, pero para pigilan siyang isipin na wala akong galang at hindi pinalaki nang maayos, pinigil kong sabihin ito nang direkta sa kanya, bahagya lamang itong tinatalakay sa pagsasabi ng ilang salita at doktrina at inaakalang sapat na iyon para lutasin ang problema. Sa realidad, wala ni katiting na naitulong ito sa kanya; pinipinsala ko siya sa paggawa nito! Sa wakas ay nakita ko nang malinaw na hindi katotohanan at hindi prinsipyo ng pag-asal ng sarili ang paggalang sa nakatatanda at pagmamalasakit sa nakababata, ni hindi ito batayan ng paghusga sa pagkatao ng isang tao.

Pagkatapos nito, nagbasa pa ako ng mga salita ng Diyos: “Sa ano ipinapabatay ng Diyos sa tao ang mga pagsukat sa iba? Ayon sa ano Niya ipinapatingin sa tao ang mga tao at bagay? (Ayon sa Kanyang mga salita.) Ipinapatingin Niya sa tao ang mga tao ayon sa Kanyang mga salita. Sa partikular, nangangahulugan ito ng pagsukat sa kung may pagkatao ang isang tao batay sa Kanyang mga salita. Iyon ay bahagi nito. Bukod doon, nakabatay ito sa kung minamahal ng taong iyon ang katotohanan, kung mayroon siyang may-takot-sa-Diyos na puso, at kung kaya niyang magpasakop sa katotohanan. Hindi ba’t ang mga ito ang mga detalye nito? (Oo.) Kaya, sa ano ibinabatay ng tao ang kanyang mga pagsukat sa kabutihan ng iba? Sa kung sila ay sibilisado at lubos na may kontrol sa sarili, sa kung matunog nilang pinaglalapat ang mga labi nila o may tendensiya silang maghalukay ng mga piraso ng pagkain kapag kumakain sila, sa kung naghihintay silang makaupo ang mga nakatatanda sa kanila bago sila umupo kapag kakain. Ginagamit niya ang mga gayong bagay upang sukatin ang ibang tao. Hindi ba’t ang paggamit sa mga bagay na ito ay paggamit sa pamantayan ng pag-uugali na gaya ng pagiging may pinag-aralan at matino? (Ganoon nga.) Tumpak ba ang mga gayong pagsukat? Naaayon ba ang mga ito sa katotohanan? (Hindi.) Malinaw na malinaw na hindi naaayon ang mga ito sa katotohanan. Ano kung gayon ang kinahihinatnan ng gayong pagsukat sa huli? Naniniwala ang sumusukat na sinumang may pinag-aralan at matino ay mabuting tao, at kung hihimukin mo siyang magbahagi tungkol sa katotohanan, palagi niyang ikikintal sa mga tao ang mga patakaran at turo na pantahanan, at ang mabubuting pag-uugaling iyon. At ang kahihinatnan sa huli ng kanyang pagkintal ng mga bagay na ito sa mga tao ay na aakayin niya ang mga tao tungo sa mabubuting pag-uugali, ngunit hindi man lang magbabago ang tiwaling diwa ng mga taong iyon. Ang ganitong paraan ng paggawa ng mga bagay-bagay ay napakalayo sa katotohanan at sa mga salita ng Diyos. Nagtataglay lang ang mga gayong tao ng ilang mabuting pag-uugali. Kaya, mababago ba ang mga tiwaling disposisyon sa loob-loob nila dahil sa mabuting pag-uugali? Matatamo ba nila ang pagpapasakop at katapatan sa Diyos? Talagang hindi. Ano ang nangyari sa mga taong ito? Sila ay naging mga Pariseo, na mayroon lang panlabas na mabuting pag-uugali ngunit hindi talaga nauunawaan ang katotohanan, at hindi makapagpasakop sa Diyos. Hindi ba’t ganoon iyon? (Ganoon nga.) Tingnan ang mga Pariseo—hindi ba’t walang maipipintas sa panlabas na hitsura nila? Ipinangingilin nila ang Araw ng Sabbath; sa Araw ng Sabbath, wala silang ginagawa. Sila ay magalang magsalita, lubos na may kontrol sa sarili at sumusunod sa patakaran, lubos na nalinang, napakasibilisado at edukado. Dahil magaling silang magbalatkayo at hindi talaga sila natatakot sa Diyos, bagkus ay hinusgahan at kinondena nila ang Diyos, isinumpa sila ng Diyos sa huli. Tinukoy ng Diyos na sila ay mga mapagpaimbabaw na Pariseo, na pawang mga taong gumagawa ng masama. Gayundin, ang uri ng mga taong ginagamit ang mabuting pag-uugaling may pinag-aralan at matino bilang pamantayan ng kanilang asal at kilos ay malinaw na hindi mga taong naghahangad sa katotohanan. Kapag ginagamit nila ang patakarang ito upang sukatin ang iba, at upang umasal at kumilos, siyempre, hindi nila hinahangad ang katotohanan; at kapag hinuhusgahan nila ang isang tao o bagay, ang pamantayan at batayan ng paghusgang iyon ay hindi nakaayon sa katotohanan, bagkus ay labag dito. Ang tanging pinagtutuunan nila ay ang pag-uugali, mga gawi ng isang tao, hindi ang kanyang disposisyon at diwa. Ang kanilang batayan ay hindi ang mga salita ng Diyos, hindi ang katotohanan; sa halip, nakabatay ang kanilang mga pagsukat sa pamantayang ito ng pag-uugali sa tradisyonal na kultura na gaya ng pagiging may pinag-aralan at matino. Ang resulta ng gayong pagsukat ay na para sa kanila, mabuti at naaayon sa mga layunin ng Diyos ang isang tao basta’t ang taong iyon ay may gayong panlabas na mabubuting pag-uugali na gaya ng pagiging may pinag-aralan at matino. Kapag gumagamit ang mga tao ng mga gayong pagkaklasipika, malinaw na sumasalungat sila sa katotohanan at sa mga salita ng Diyos. At kapag mas ginagamit nila ang pamantayang ito sa pag-uugali upang tingnan ang mga tao at bagay, at upang umasal at kumilos, ang kinahihinatnan nito ay lahat sila ay lalong nalalayo sa mga salita ng Diyos at sa katotohanan. Kahit ganoon, nasisiyahan sila sa ginagawa nila at naniniwala silang hinahangad nila ang katotohanan. Sa pagtataguyod sa ilan sa mabubuting pahayag ng tradisyonal na kultura, naniniwala silang itinataguyod nila ang katotohanan at ang tunay na daan. Subalit gaano man nila sinusunod at iginigiit ang mga bagay na iyon, sa huli ay hindi sila magkakaroon ng anumang karanasan o pagpapahalaga sa mga salita ng Diyos, sa katotohanan, at hindi rin sila magpapasakop sa Diyos kahit papaano. Lalong hindi ito makapagdudulot ng tunay na takot sa Diyos. Iyon ang nangyayari kapag itinataguyod ng mga tao ang anuman at lahat ng gayong mabubuting pag-uugali na gaya ng pagiging may pinag-aralan at matino. Kapag mas tumutuon ang tao sa mabuting pag-uugali, sa pagsasabuhay nito, sa paghahangad nito, mas napapalayo siya sa mga salita ng Diyos—at kapag mas malayo ang tao sa mga salita ng Diyos, mas hindi niya nauunawaan ang katotohanan. Malamang na ito nga ang mangyari” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (3)). Sa panlabas, mukhang tinutulungan tayo ng tradisyonal na kultura na maging may pinag-aralan, makatwiran, at mararangal na tao, pero sa realidad, tinuturuan tayo nito kung paano magkunwari at magbalat-kayo at kung paano gumamit ng mga mababaw na huwad na anyo para dayain ang mga tao. Sa pamumuhay ayon sa tradisyonal na kultura, makapagpapakita lamang tayo ng pansamantalang huwad na anyo ng mabuting pag-uugali at ganap na hindi malulutas ang ating mga tiwaling disposisyon. Sa pamumuhay ayon sa tradisyonal na kultura, hindi natin kailanman maisasabuhay ang tunay na wangis ng tao. Bilang isang mananampalataya sa Diyos, ang hinihingi Niya sa atin ay: “Ang tingnan ang mga tao at bagay, at umasal at kumilos, nang ganap na ayon sa mga salita ng Diyos, na ang pamantayan ay ang katotohanan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (2)). Ibig sabihin, dapat magsalita ang mga tao at kumilos nang may-takot-sa-Diyos na puso, protektahan ang gawain ng sambahayan ng Diyos sa kanilang mga tungkulin, dalisay na magbukas at maging isang matapat na tao kapag nakikipag-ugnayan sa mga kapatid, at magtulungan sa buhay pagpasok. Ito ang pagkatao at katwiran na dapat taglayin ng mga tao. Gayumpaman, hindi ako umasal ayon sa mga kahilingan ng Diyos, sa halip ay itinuturing ko ang tradisyonal na kultura na naikintal sa atin ni Satanas, gaya ng pagiging may pinag-aralan, makatwiran, pino, at magalang, bilang mga katotohanang pinanghahawakan, gumagamit ng mga panlabas na mabuting pag-uugali para magbalat-kayo. Lalo na noong ipinareha ako sa mga nakatatandang kapatid at malinaw na kinaaayawan sila sa kaibuturan, nagkunwari pa rin akong mapagpasensiya at mapagmahal sa kanila sa panlabas, ginagamit ito para ilihis ang mga tao at para makita nila ako sa positibong paraan. Noong makita ko ang mga problema sa mga tungkulin ng mga kapatid, hindi ko ito tinukoy sa kanila at hindi sila tinulungan, sa halip ay palagi kong isinasaalang-alang ang kanilang mga damdamin at natatakot na masasaktan ko sila sa pagsasabi sa kanila. Akala ko na ang pagkilos nang ganito ay nangangahulugang iginagalang ko ang mga kapatid at na nagpapakita ako ng kapinuhan, pero sa realidad, ginagamit ko lamang ito na paraan para itatag ang mabuting imahe ko bilang isang taong pino at magalang. Paanong ang taong gaya ko ay may pagkatao? Makasarili at mapanlinlang ako, walang pinagkaiba sa mga mapagpaimbabaw na Pariseo na naglihis sa mga tao. Namumuhay ako ayon sa tradisyonal na kulturang ito at unti-unting nagiging mapagpanggap at mapanlinlang, na walang konsensiya o katwiran. Naunawaan ko rin na ang pagsasagawa ng katotohanan na hinihingi ng Diyos ay hindi ang pagkukunwaring magpakita ng mabuting pag-uugali sa panlabas, kundi sa halip ay iyong nagagawang gawin ang lahat ng bagay ayon sa mga katotohanang prinsipyo at hindi na namumuhay sa mga tiwaling disposisyon ng isang tao. Samantala, nagkamali ako nang ituring kong katotohanan ang gayong tradisyonal na kultura gaya ng paggalang sa nakatatanda at pagmamalasakit sa nakababata, inaakalang isasagawa ko ang katotohanan hangga’t nakakapit ako nang mahigpit sa mga mabababaw na mabuting pag-uugaling ito at binabalewala ang mga salita at hinihiling ng Diyos. Talaga bang isang mananampalataya ako sa Diyos? Gaano man ako naipit sa mabubuting pag-uugaling ito, hindi ito mangangahulugang isinasagawa ko ang katotohanan, at magiging imposible para sa akin na tanggapin ang pagsang-ayon ng Diyos.

Kalaunan, naghanap ako mula sa mga salita ang Diyos ng isang landas para isagawa. Binasa ko ang mga salita ng Diyos: “Ano ba dapat ang batayan ng pananalita at mga pagkilos ng mga tao? Mga salita ng Diyos. Kung gayon, ano ang mga hinihingi at pamantayan ng Diyos para sa pananalita ng mga tao? (Na dapat makatulong ito sa mga tao.) Tama iyan. Ang pinakamahalaga, dapat sabihin mo ang totoo, magsalita ka nang matapat, at maging kapaki-pakinabang sa iba. Kahit paano, ang pananalita mo ay dapat nakakapagpalinaw sa mga tao, at hindi niloloko, inililigaw, pinagtatawanan, tinutudyo, nililibak, tinutuya, hinihigpitan sila, inilalantad ang mga kahinaan nila, o sinasaktan sila. Ito ang pagpapahayag ng normal na pagkatao. Ito ang kabutihan ng pagkatao. Sinabi ba sa iyo ng Diyos kung gaano ka kalakas dapat na magsalita? Hiningi ba Niya na gumamit ka ng karaniwang wika? Hiningi ba Niya na gumamit ka ng mabulaklak na retorika o ng isang matayog at pinong istilo ng lingguwistika? (Hindi.) Wala Siyang hiningi sa anumang mababaw, mapagpaimbabaw, huwad, at hindi praktikal na kapaki-pakinabang na mga bagay. Ang hinihingi ng Diyos ay pawang mga bagay na dapat taglay ng normal na mga tao, mga pamantayan at prinsipyo para sa wika at pag-uugali ng tao. Hindi mahalaga kung saan ipinanganak ang isang tao o kung anong wika ang kanyang sinasalita. Ano’t anuman, ang mga salitang sinasabi mo—ang istilo ng pagkakasabi at nilalaman ng mga ito—ay dapat na nakapagpapatibay sa iba. Ano ang ibig sabihin na dapat nakapagpapatibay ang mga ito? Ibig sabihin, kapag narinig ng ibang tao ang mga ito, madarama nila na totoo ang mga ito, at makakukuha sila ng pagtustos at tulong mula sa mga ito, at mauunawaan nila ang katotohanan, at hindi na sila malilito, o madaling malilihis ng iba. Kaya, hinihingi ng Diyos na sabihin ng mga tao ang totoo, sabihin ang iniisip nila, at hindi niloloko, inililigaw, pinagtatawanan, tinutudyo, nililibak, tinutuya, hinihigpitan ang iba, o inilalantad ang mga kahinaan nila, o sinasaktan sila. Hindi ba’t mga prinsipyo ng pananalita ang mga ito? Ano ang ibig sabihin ng hindi dapat ilantad ng isang tao ang mga kahinaan ng mga tao? Ang ibig sabihin nito ay huwag dungisan ang ibang mga tao. Huwag kumapit sa kanilang nakaraang mga pagkakamali o pagkukulang para husgahan o kondenahin sila. Ito ang pinakamaliit na bagay na dapat mong gawin. Sa maagap na banda, paano ipinapahayag ang nakakatulong na pananalita? Ito ay pangunahing nanghihikayat, nagtuturo, gumagabay, nagpapayo, umuunawa, at nagpapanatag. Isa pa, sa ilang natatanging pagkakataon, kinakailangan na direktang ibunyag ang mga kamalian ng ibang tao at pungusan sila, upang magtamo sila ng kaalaman sa katotohanan at kagustuhang magsisi. Saka lang makakamtan ang nararapat na epekto. Ang ganitong paraan ng pagsasagawa ay tunay na kapaki-pakinabang sa mga tao. Tunay na tulong ito sa kanila, at mapakikinabangan nila ito, hindi ba? … At ano, sa kabuuan, ang prinsipyo sa likod ng pagsasalita? Ito iyon: Sabihin ang nasa puso mo, at banggitin ang mga tunay na karanasan mo at kung ano talaga ang iniisip mo. Ang mga salitang ito ang may pinakamalaking pakinabang sa mga tao, tinutustusan ng mga ito ang mga tao, tinutulungan sila ng mga ito, ang mga ito ang mga pinakapositibong salita. Tumangging sambitin ang mga pekeng salitang iyon, ang mga salitang iyon na walang pakinabang o hindi nagpapatibay sa mga tao; maiiwasan nitong mapinsala sila o matisod sila, na magsasadlak sa kanila sa pagkanegatibo, at magkakaroon ng negatibong epekto. Dapat kang magsalita ng mga positibong bagay. Dapat kang magsumikap na tulungan ang mga tao hangga’t kaya mo, para makinabang sila, para matustusan sila, para magkaroon sila ng tunay na pananalig sa Diyos; at dapat mong tulutan ang mga tao na matulungan, at makinabang nang husto, mula sa iyong mga karanasan sa mga salita ng Diyos at sa paraan ng paglutas mo ng mga problema, at magawang maunawaan ang landas ng pagdanas ng gawain ng Diyos at pagpasok sa katotohanang realidad, na magtutulot sa kanilang magkaroon ng buhay pagpasok at lumago ang kanilang buhay—na pawang epekto ng pagkakaroon ng mga prinsipyo sa iyong mga salita, at pagpapatibay nito sa mga tao” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (3)). Mula sa mga salita ng Diyos, naunawaan ko na ang mga prinsipyo ng pakikipag-ugnayan sa mga tao ay hindi kinasasangkutan ng paggalang sa nakatatanda at pagmamalasakit sa nakababata at pagkakaroon ng mabuting asal, gaya ng itinuro sa amin ng tradisyonal na kultura, ni hindi nauugnay ang mga iyon sa kung nagsasalita ba tayo nang banayad, pino, at magalang na paraan. Sa halip, kinasasangkutan ito ng pagtingin kung ang sinasabi ba natin ay naaayon sa katotohanan at kung nakapagpapatibay ba ito sa mga kapatid o hindi. Sa sambahayan ng Diyos, hindi pinaghihiwalay ang mga kapatid ayon sa katayuan, ni hindi isinasaayos ang pagkamataas ng tao batay sa kung sino ang pinakamatanda o kung sino na ang pinakamatagal na nanampalataya sa Diyos. Matanda o bata man ang mga kapatid, sinumang nananampalataya sa Diyos at gumagawa ng kanilang mga tungkulin ay magkakapantay ang katayuan. Kapag napansin ng mga tao ang problema ng iba, puwede nilang bahaginan ng katotohanan at tulungan ang isa’t isa, direkta ring tinutukoy ang mga problema kung kinakailangan at nagbabahagi, nagpapayo, at nagpupungos batay sa mga salita ng Diyos. Hangga’t ang isang tao ay may tamang mga layunin at kapaki-pakinabang sa buhay pagpasok ng mga kapatid sa halip na sinasadyang lamangan ang iba at atakihin sila, magkagayon ayos pa ngang magsalita sila nang may mas mariing tono. Ang mga taong naghahangad ng katotohanan ay hindi magkakaroon ng mga pagtatangi sa akin dahil lamang sa paraan ko ng pagsasalita at sa tonong ginagamit ko, ni hindi nila ako hahamakin dahil lamang bata ako. Sa halip, tatanggapin nila ang mga bagay mula sa Diyos, hahanapin ang katotohanan, at susubukang unawain ang kanilang mga problema. Walang dahilan para magkaroon ako ng anumang mga alalahanin o pag-aalinlangan. Medyo bata pa rin ang sister na tumukoy sa mga problema ni Wen Tao, at noong tinukoy niya ang isang problema, nagawa niyang dalisay na magtapat at sabihin ang tungkol doon, tinutulungan si Wen Tao na maunawaan ang sarili nito. Hindi sumama ang loob ni Wen Tao dahil lamang bata ang sister na iyon, kundi tinanggap niya kung ano ang sinabi ng sister nang may bukas na isip at hinanap din ang katotohanan, pinagnilayan at sinubukang makilala ang kanyang sarili, at nakaranas ng mga tunay na pakinabang. Para naman sa akin, patuloy akong namuhay sa pamamagitan ng tradisyonal na kultura gaya ng paggalang sa nakatatanda at pagmamalasakit sa nakababata. Noong napansin ko ang mga problema ni Wen Tao, mabagal akong tumugon at hindi naglakas-loob na tukuyin ang mga ito, nagsasabi lamang ng ilang magagaan, hindi sinserong salita para magkunwari at ninanais kong magkaroon siya ng magandang impresyon sa akin. Ang pagkilos ko nang ganito ay hindi nakapagpapatibay kay Wen Tao, at wala itong mga dalang anumang pakinabang sa gawain ng iglesia. Naunawaan ko rin na ang pagsasagawa lamang sa mga salita ng Diyos ang naaayon sa mga layunin ng Diyos at kapaki-pakinabang sa gawain ng iglesia at sa buhay ng mga kapatid. Pagkatapos niyon, kapag napansin kong nagbubunyag ang mga kapatid ng mga katiwalian o gumagawa ng mga bagay na lumalabag sa mga prinsipyo sa kanilang mga tungkulin, tinutukoy ko ito sa kanila at ibinabahagi ang mga salita ng Diyos para tulungan sila kahit pa mas matanda sila sa akin. Bagama’t sa simula ay hindi magawang makilala ng ilang kapatid ang kanilang mga problema at tanggapin ang tulong ko, sa paglipas ng panahon, sa pamamagitan ng pagkain at pag-inom ng mga salita ng Diyos at paghahanap at pagninilay-nilay, nagawa nilang tanggapin ang mga mungkahi ko at natuto rin ng ilang aral mula sa mga ito.

Mayroon ding isang pagkakataon noong nakita ko na mukhang medyo abala ang lider araw-araw pero ginagawa lamang niya talaga ang mga bagay ayon sa patakaran at ipinapasa ang mga tagubilin sa kanyang pagpapatupad sa gawain. Ni hindi niya inisip na lutasin ang mga kitang-kitang problema sa gawain ng iglesia, ni talagang nagtanong tungkol sa mga kalagayan ng mga kapatid. Kung magpapatuloy nang ganito ang mga bagay, magiging mahirap para sa gawain ng iglesia na magkamit ng magagandang resulta. Naisip ko, “Sinabi ko nang hindi diretsahan ang problemang ito sa kanya dati, pero hindi niya siguro napagtanto ang kaseryosohan ng isyu. Siguro dapat ko itong banggitin muli sa kanya.” Pero, naisip ko kung paanong kaedad ng nanay ko at elder ko ang lider na ito, at kung paanong magalang ko siyang tinatawag magmula pa noong bata ako. Kung aakusahan ko siya na hindi siya gumagawa ng tunay na gawain at na kumikilos siya nang tulad sa isang huwad na lider, hindi ba’t iisipin niyang wala akong galang? Siguro ay mas magiging mabuti kung iuulat ko siya sa mga mas nakatataas na lider at sila ang makipagbahaginan sa kanya. Sa pagkakaroon ng ganitong ideya, naisip ko ang mga salita ng Diyos: “Dapat sabihin mo ang totoo, magsalita ka nang matapat, at maging kapaki-pakinabang sa iba. Kahit paano, ang pananalita mo ay dapat nakakapagpalinaw sa mga tao” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (3)). Bigla kong napagtanto na mali ang pananaw ko rito. Malinaw kong napansin na may mga problema ang lider na ito sa kanyang tungkulin, at dapat kong tukuyin ang mga ito sa kanya para tulungan siyang matanto ang kanyang mga isyu at baguhin kaagad ang landas. Ang paggawa nito ay magiging kapaki-pakinabang sa kanya at sa gawain ng iglesia. Gayumpaman, nag-atubili ako at hindi nangahas na sabihin ito, dahil nakokontrol pa rin ako ng mga tradisyonal na ideya gaya ng paggalang sa nakatatanda at pagmamalasakit sa nakababata at namumuhay sa mga kautusan ni Satanas para manatiling buhay. Kasalukuyang walang kamalay-malay ang sister na ito sa mga problema niya, at kailangan niya ang mga kapatid sa palibot niya para tukuyin ang mga ito at tulungan siya nang may pagmamahal. Dahil napansin ko ang mga problema niya, dapat kong banggitin sa kanya ang mga ito. Ganoon ang pagtupad sa aking responsabilidad. Pagkatapos nito, nang sumunod na nakipagpulong ako sa mga lider, nakakita ako ng isang sipi ng mga salita ng Diyos para ibahagi sa kanya at tinukoy na sa pagdaraos lamang ng mga pagtitipon at hindi naman talaga paglutas ng mga problema ay tinatahak niya ang landas ng isang huwad na lider. Pagkatapos basahin ang mga salita ng Diyos, tinanggap niya ang pagpapakita ng mga pagpapamalas ng pagiging isang huwad na lider at pinagnilayan kung paano niya isinaalang-alang ang laman at ang pagtangging mag-alala o magbayad ng halaga, at handa siyang baguhin ang landas mula noon. Pagkatapos nito, medyo nagbago siya, unti-unting naging mas detalyado sa kanyang gawain at pakikipagbahaginan at sa pagtulong sa mga kapatid para lutasin ang ilang problema. Sa puso ko ay pinasalamatan ko ang Diyos!

Sa pagdaranas nito, nakita ko na ang pamumuhay ayon sa tradisyonal na kultura ni Satanas ay maaaring pagmukhain tayong may respeto at magalang sa panlabas at tulungan tayong makamit ang respeto ng iba, pero hindi nito mababago ang ating mga tiwaling disposisyon. Sa pamumuhay sa pamamagitan ng mga bagay na ito, nagmamaskara ang isang tao at unti-unting nagiging mapagpaimbabaw, kumikilos nang hindi sinsero sa mga tao. Sa pagtingin lamang sa mga tao at bagay, pag-asal, at pagkilos ayon sa mga salita ng Diyos at katotohanang prinsipyo saka magiging kapaki-pakinabang sa gawain ng iglesia at sa buhay ng mga kapatid ang lahat ng ginagawa ng isang tao, at noon lamang maisasabuhay ng isang tao ang tunay na wangis ng tao.


72. Ang Pagkakaroon ba ng Katayuan ay Naggagarantiya ng Kaligtasan?

Ni Claude, Cameroon

Noong Mayo 2018, tinanggap ko ang gawain ng Makapangyarihang Diyos sa mga huling araw. Makalipas ang isang taon, nahalal ako bilang isang lider ng iglesia, at pagkatapos ng apat na taon, nahalal ako bilang superbisor ng iglesia sa Cameroon. Akala ko ang galing-galing ko, na para bang nakahihigit ako sa ibang tao. Sa aking mga kuru-kuro, inakala ko na mas pinahahalagahan ng Diyos iyong mga may katayuan, at na ang mga ganitong tao ay mas mahalaga kaysa sa iba, at mas mataas ang tsansa nilang maligtas. Sa mga nakaraang taon ng pagiging lider, marami akong natamo, kaya nakaramdam ako ng katiyakan sa aking kaligtasan. Dahil dito, mas naging masigasig ako sa aking tungkulin. Kahit na ang iba ay natutulog na sa gabi, patuloy ko pa ring ginagawa ang aking tungkulin. Naisip ko na dahil nagbabayad ako ng mas malaking halaga at nagtataglay ng mas maraming responsabilidad kaysa sa iba, higit akong pagpapalain ng Diyos. Bilang isang lider, palagi akong naglalakad nang taas-noo, at may pakiramdam ng kahigitan. Naisip ko na hangga’t nananatili akong lider, tiyak ang aking kaligtasan. Pero hindi nangyari ang aking inaasahan.

Dahil nangangailangan ng mga tao ang gawain ng ebanghelyo, isinugo ako upang ipalaganap ang ebanghelyo. Naging maayos ang lahat dito, at nakakuha ako ng ilang magagandang resulta sa aking tungkulin. Hindi nagtagal, itinaas ang posisyon ko bilang lider ng grupo. Sobrang saya ko na maitaas ng posisyon. Pareho akong lider ng grupo at superbisor ng iglesia. Mas lalo kong naramdaman na malapit na ako sa kaligtasan, at mas tiyak ang aking hantungan. Noong unang bahagi ng Setyembre 2022, inilipat ako sa New Light Church para gawin ang aking tungkulin. Doon ay mayroon na silang mga lider ng grupo ng ebanghelyo at mga superbisor ng iglesia. Kaya isa lang akong ordinaryong tagapagpalaganap ng ebanghelyo, at nawala ang aking mga titulo bilang lider ng grupo ng ebanghelyo at superbisor ng iglesia. Sa pagharap sa gayong mga pagbabago, naramdaman kong bumaba ang aking katayuan. Nawala ang aking pakiramdam ng kahigitan at naramdaman ko pa nga na baka nawala na ang pagkakataon kong maligtas. Pagkatapos niyon, nawala ang motibasyon ko sa aking tungkulin at gusto ko na lang manahimik. Noong mayroon akong katayuan, taas-noo akong maglakad, labis ang aking pagmamalaki, ngunit nang wala nang katayuan, nawala ang aking sigla. Pero patuloy pa rin akong umasa, iniisip na, “Kadarating ko lang, kaya hindi pa ako kilala ng mga kapatid sa New Light Church. Basta’t patuloy akong gumagampan nang mabuti sa aking tungkulin, sa aking kakayahan at abilidad sa paggawa, tiyak na maaakit ko ang atensyon ng mga taong nakapaligid sa akin, at hindi magtatagal, muli akong mahahalal bilang isang lider. May pag-asa pa akong maligtas!” Sa pag-iisip nito, hindi ako naging masyadong negatibo at ipinagpatuloy ko ang paggampan sa aking tungkulin.

Sa pagtatapos ng Disyembre 2022, kinailangan ng New Light Church na muling maghalal ng mga superbisor ng iglesia. Bago sumapit ang eleksiyon, sobrang tiwala ko sa aking sarili, at naisip kong tiyak na mahahalal ako, dahil alam ng lahat na matagal na akong lider at may mga kuwalipikasyon ako rito. Pero sa hindi inaasahan, nang mahayag ang mga boto, lumabas na dadalawang boto lamang ang aking natanggap. Natalo ako sa eleksiyon. Talagang napakahirap nitong tanggapin. Pakiramdam ko ay napakawalang-kuwenta ko, na para akong isang ibon na walang pakpak, at halos hindi ko makayanan na tinitingnan ako ng ibang tao. Noong panahong iyon, napakanegatibo ko at nagtaglay ako ng maling pagkaunawa sa Diyos. Inisip ko na ang pagkakaroon ng katayuan ay magbibigay-daan sa akin na gawin nang mas mahusay ang aking tungkulin at makilala ako ng Diyos. Ngayong nawala na ang katayuan ko, naisip ko na ang ibig sabihin nito ay hindi na ako ililigtas ng Diyos, at nawalan na ako ng mabuting hantungan. Ayaw ko nang dumalo sa mga pagtitipon ng grupo o tumugon sa mga mensahe ng aking mga kapatid. Gusto ko na lang magtago at magmukmok. Atubili akong dumalo sa mga pagtitipon, at sa mga pagtitipon na ito, hindi ako aktibong lumalahok sa pagbabahaginan. Ayaw kong mapansin ng mga tao ang aking presensya dahil wala na akong katayuan. Natatakot ako na baka maalala na lamang ako ng mga kapatid bilang isang dating lider na isinantabi. Ni hindi ko nais na basahin ang mga salita ng Diyos o manalangin, at kahit na kapag nananalangin ako, pabasta-basta ko lang itong ginagawa at hindi ko alam kung ano ang sasabihin sa Diyos. Hindi na ako aktibo sa aking tungkulin, at kung minsan, hindi ko mapakalma ang aking puso, at tumitingin ako sa mga website ng balita, mga website sa pulitika, at mga video ng hayop. Matapos panoorin ang mga ito, hindi ko naramdaman na parang may nakamit akong kahit ano, at hungkag ang kalooban ko. Nadama kong hindi tama ang aking kalagayan, at na maaaring may layunin ng Diyos sa likod ng aking pagkabigo sa eleksiyon. Kaya nanalangin ako sa Diyos, “Diyos ko, hindi ko magawang kumalma upang gawin ang aking mga tungkulin ngayon, at nais ko pang ilayo ang aking sarili sa Iyo. Hindi ko maintindihan kung bakit ako nagkakaganito. Bigyang-liwanag at gabayan Mo nawa ako upang maunawaan ko ang aking kalagayan.”

Pagkatapos ay sinabi ko kay Brother Matthew ang tungkol sa aking kalagayan, at pinagbasa niya ako ng dalawang sipi ng mga salita ng Diyos. Sabi ng Makapangyarihang Diyos: “Sa inyong paghahangad, napakarami ninyong indibidwal na mga kuru-kuro, pag-asam, at hinaharap. Ang kasalukuyang gawain ay para pungusan ang inyong pagnanais na magkaroon ng katayuan at ang inyong maluluhong pagnanasa. Ang mga pag-asam, katayuan, at mga kuru-kuro ay pawang mga halimbawang kumakatawan ng satanikong disposisyon. Umiiral ang mga ito sa puso ng mga tao dahil palaging sinisira ng lason ni Satanas ang isipan ng mga tao, at palaging hindi maiwaksi ng mga tao ang mga tuksong ito ni Satanas. Nakasadlak sila sa kasalanan subalit hindi sila naniniwala na kasalanan iyon, at iniisip pa rin nila: ‘Naniniwala kami sa Diyos, kaya kailangan Niya kaming pagkalooban ng mga pagpapala at angkop na isaayos ang lahat para sa amin. Naniniwala kami sa Diyos, kaya kailangan makalamang kami sa iba, at kailangan magkaroon kami ng mas magandang katayuan at kinabukasan kaysa sa iba. Dahil naniniwala kami sa Diyos, kailangan Niya kaming bigyan ng walang-hanggang mga pagpapala. Kung hindi, hindi iyon matatawag na paniniwala sa Diyos.’ … Hindi ba ganito rin ang inyong kasalukuyang mga iniisip at pananaw? ‘Dahil naniniwala ako sa Diyos dapat akong buhusan ng mga pagpapala at dapat matiyak na ang aking katayuan ay hindi bababa kailanman at na mananatili itong mas mataas kaysa sa mga walang pananampalataya.’ Hindi ka nagkikimkim ng ganyang klaseng pananaw sa iyong kalooban sa loob ng isa o dalawang taon lamang, kundi sa loob ng maraming taon. Sobra-sobra ang pag-iisip mong makipagkasundo. Bagama’t nakarating ka na sa hakbang na ito ngayon, hindi ka pa rin bumibitiw sa katayuan kundi palagi mong pinipilit na alamin ang tungkol dito, at inoobserbahan ito araw-araw, nang may malaking takot na balang araw ay mawala ang iyong katayuan at masira ang iyong pangalan. Hindi pa isinasantabi ng mga tao ang pagnanais nilang guminhawa” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). “Kayo ngayon ay mga alagad, at nagtamo na kayo ng kaunting pagkaunawa tungkol sa yugtong ito ng gawain. Gayunman, hindi pa rin ninyo naisasantabi ang inyong pagnanasa sa katayuan. Kapag mataas ang inyong katayuan naghahanap kayong mabuti, ngunit kapag mababa ang inyong katayuan hindi na kayo naghahanap. Palagi ninyong iniisip ang mga pagpapala ng katayuan. Bakit hindi maialis ng karamihan sa mga tao ang pagiging negatibo? Hindi kaya dahil palaging malabo ang mga maaasahan? … Habang mas naghahanap ka sa ganitong paraan, mas kakaunti ang napapala mo. Kapag mas matindi ang paghahangad ng isang tao sa katayuan, kailangan ay mas mahigpit siyang pungusan at mas nararapat siyang sumailalim sa matinding pagpipino. Ang gayong klaseng mga tao ay walang kuwenta! Kailangan silang pungusan at hatulan nang sapat upang lubusan nilang talikuran ang mga bagay na ito. Kung magpapatuloy kayo sa ganitong paraan hanggang sa huli, wala kayong mapapala. Yaong mga hindi naghahangad na matamo ang buhay ay hindi maaaring mabago, at yaong mga hindi nauuhaw sa katotohanan ay hindi matatamo ang katotohanan. Hindi ka nagtutuon sa paghahangad na matamo ang personal na pagbabago at pagpasok, kundi sa halip ay sa maluluhong pagnanasa at mga bagay na pumipigil sa iyong pagmamahal sa Diyos at humahadlang sa iyo na mapalapit sa Kanya. Mababago ka ba ng mga bagay na yaon? Madadala ka ba ng mga iyon papasok sa kaharian?” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). Matapos basahin ang mga salita ng Diyos, nagnilay ako sa aking sarili. Mula nang umanib ako sa iglesia, palagi akong nagiging lider, at naniwala ako na ang pagkakaroon ko ng katayuan ang gumarantiya sa aking kaligtasan. Habang lumilipas ang mga taon, lalo kong pinagtuunan ng pansin ang aking katayuan. Habang lalong tumataas ang aking posisyon, mas lalo kong nararamdamang pinahahalagahan at kinikilala ako ng Diyos, na nagbigay-lakas sa akin upang magdusa at magbayad ng halaga sa aking tungkulin. Naisip ko pa na kung tatapusin ng Diyos ang Kanyang gawain ngayon, dapat maliligtas ako. Noong eleksiyon, umasa akong mahalal, at pakiramdam ko, mas kuwalipikado ako kumpara sa iba dahil sa pagiging lider ko dati. Ngunit natalo ako sa eleksiyon at hindi nagkaroon ng katayuan. Pakiramdam ko ay nabigo ako at nawalan na ako ng pag-asa na maligtas, kaya nawala ang motibasyon kong gawin ang aking tungkulin. Hindi ko na binasa ang mga salita ng Diyos, binalewala ko ang mga mensahe mula sa mga kapatid, pabago-bago ang paraan ko ng pagdalo sa mga pagtitipon, at hindi ko na sinubaybayan sa oras ang mga potensyal na tatanggap ng ebanghelyo. Hindi ko gustong makipag-usap o makipag-ugnayan sa mga kapatid. Gusto ko lang mapag-isa. Hindi ko mapatahimik ang aking puso sa harap ng Diyos at nawalan ako ng pagnanais na hangarin ang katotohanan Nanood pa nga ako ng mga sekular na pelikula. Nagdilim nang nagdilim ang aking puso, at pakiramdam ko ay nawala ko ang gawain ng Banal na Espiritu. Sabi ng Diyos: “Hindi ka nagtutuon sa paghahangad na matamo ang personal na pagbabago at pagpasok, kundi sa halip ay sa maluluhong pagnanasa at mga bagay na pumipigil sa iyong pagmamahal sa Diyos at humahadlang sa iyo na mapalapit sa Kanya. Mababago ka ba ng mga bagay na yaon? Madadala ka ba ng mga iyon papasok sa kaharian?” Ang paghahangad ng katayuan ay hindi makapagbibigay sa akin ng katotohanan o isang mabuting hantungan, at ang pagkakaroon ng katayuan ay hindi makapagbibigay sa akin ng pagpasok sa kaharian ng Diyos. Sapagkat ang paghahangad ng katayuan ay isang tiwaling disposisyon at nagmumula kay Satanas, hinahadlangan nito ang paghahangad ko sa katotohanan at inaakay pa ako na maging malayo sa Diyos at salungatin Siya. Sa huli, maaari lamang itong humantong sa aking pagkawasak. Ipinakita sa akin ng mga salita ng Diyos na may layunin ang Diyos sa aking pagkatalo sa eleksiyon na ito. Ginagamit ng Diyos ang pagkatalong ito upang pungusan ang aking pagnanais para sa katayuan at upang ipaalis sa akin ang mapagpasasa kong pagnanais para sa katayuan at pagnilayan ko ang aking sarili. Sa pang-unawa sa taos-pusong layunin ng Diyos, nanalangin ako sa Diyos, “Diyos ko, nais kong magsisi. Gabayan Mo nawa ako upang makilala ko ang aking sarili.”

Pagkatapos, binasa ko ang ilan sa mga salita ng Diyos at ilang artikulo ng patotoong batay sa karanasan. Binasa ko ang mga salita ng Diyos: “Naniniwala ang ilang tao na kung maraming taon na silang nananampalataya sa Diyos, mas malamang na maligtas sila. Iniisip ng ilang tao na kung nauunawaan nila ang maraming espirituwal na doktrina, mas malamang na maligtas sila, o iniisip ng ilan na tiyak na maliligtas ang mga lider at manggagawa. Ang lahat ng ito ay mga kuru-kuro at imahinasyon ng tao. Ang susi ay dapat maunawaan ng mga tao ang ibig sabihin ng kaligtasan. Ang maligtas ay nangangahulugang, unang-una, na makalaya mula sa kasalanan, makalaya mula sa impluwensiya ni Satanas, at tunay na bumaling sa Diyos at magpasakop sa Diyos. Ano ang dapat ninyong taglayin para makalaya mula sa kasalanan at mula sa impluwensiya ni Satanas? Ang katotohanan. Kung hangad ng mga taong matamo ang katotohanan, dapat silang masangkapan ng marami sa mga salita ng Diyos, dapat magawa nilang maranasan at maisagawa ang mga ito, nang sa gayon ay maunawaan nila ang katotohanan at makapasok sa realidad. Saka lamang sila maaaring maligtas. Kung maliligtas man o hindi ang isang tao ay walang kinalaman sa kung gaano katagal na siyang naniniwala sa Diyos, kung gaano karaming kaalaman ang mayroon siya, kung nagtataglay siya ng mga kaloob o kalakasan, o kung gaano siya nagdurusa. Ang tanging bagay na may direktang kaugnayan sa kaligtasan ay kung kaya bang matamo ng isang tao ang katotohanan o hindi. Kaya sa kasalukuyan, gaano karaming katotohanan ang tunay na naunawaan mo? At gaano karami sa mga salita ng Diyos ang isinabuhay mo? Sa lahat ng hinihingi ng Diyos, alin ang nakamit mo ang pagpasok? Sa mga taon ng pananampalataya mo sa Diyos, gaano ka na nakapasok sa realidad ng salita ng Diyos? Kung hindi mo alam, o kung hindi mo nakamit ang pagpasok sa realidad ng anumang salita ng Diyos, kung gayon ay sa totoo lang, wala kang pag-asa sa kaligtasan. Imposibleng maligtas ka. Hindi mahalaga kung nagtataglay ka ng mataas na uring kaalaman, o kung matagal ka nang nananampalataya sa Diyos, may maayos na kaanyuan, kayang magsalita nang mahusay, at naging isang lider o manggagawa sa loob ng ilang taon. Kung hindi mo hinahangad ang katotohanan at hindi mo maayos na isinasagawa at dinaranas ang mga salita ng Diyos, at wala kang tunay na patotoong batay sa karanasan, kung gayon ay wala ka ngang pag-asang maligtas” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). “Pinagpapasyahan Ko ang hantungan ng bawat tao hindi batay sa gulang, senyoridad, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Isa itong bagay na hindi mababago ng sinumang tao. Samakatuwid, lahat ng pinarurusahan ay pinarurusahan nang gayon para sa katuwiran ng Diyos at bilang ganti sa kanilang maraming masasamang gawa” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Mula sa mga salita ng Diyos, naunawaan ko na patas na tinatrato ng Diyos ang lahat ng tao, at na tinatakda ng Diyos ang mga kinalalabasan ng mga tao batay sa kung taglay nila ang katotohanan. Nakakamit ng mga tao ang pagsang-ayon ng Diyos at naliligtas sila, hindi dahil sa sila ay isang lider o may hawak na isang tiyak na posisyon, kundi dahil sila ay naghahanap at sa huli ay nagkakamit ng katotohanan. Naisip ko na dahil ilang taon akong naging lider at nagkaroon ng katayuan, sasang-ayunan ako ng Diyos na ako ay pinapaboran ng Diyos at maraming pribilehiyo, na may lugar na ako sa kaharian ng Diyos, at maliligtas at makapapasok na ako sa Kanyang kaharian. Mali ang pananaw kong ito. Ang totoo, ang pagkakaroon ng posisyon sa iglesia ay hindi isang kondisyon para sa kaligtasan, ni ang pagkakaroon ng katayuan ay nagpapahiwatig na ang isang tao ay mas mahalaga kaysa sa iba, o mas malamang na magkamit ng pagkilala ng Diyos. Sa sambahayan ng Diyos, walang pagtatangi ng katayuan. Lahat ay pantay-pantay sa harap ng Diyos. Anuman ang tungkulin na ginagampanan ng isang tao, basta’t taimtim niyang hinahangad ang katotohanan, iwinawaksi ang kanyang mga tiwaling disposisyon, at nagpapasakop sa Diyos, kaya niyang makamit ang pagliligtas ng Diyos. Kung ang isa man ay lider ng grupo o lider ng iglesia, ito ay isang pagkakataon lamang na ipinagkaloob ng Diyos upang matamo ang katotohanan. Nagbibigay-daan ito sa atin upang maranasan ang gawain ng Diyos sa pamamagitan ng pagtupad sa ating mga tungkulin, upang maunawaan ang mas maraming katotohanan, at upang mas mabilis tayong lumago. Gayumpaman, hindi ito nangangahulugan na ang pagiging isang lider ng grupo o isang lider ng iglesia ay gumagarantiya ng kaligtasan. Sa pagninilay-nilay sa aking mga taon bilang lider, pagtitiis sa mga paghihirap at pagbabayad ng halaga, dumalo ako sa bawat pagtitipon anuman ang oras nito, kung minsan ay nagtatrabaho hanggang sa kalaliman ng gabi habang ang iba ay natutulog na, nagpupursige na tapusin ang gawain sa lalong madaling panahon, kaya naisip ko na maayos kong ginagawa ang aking mga tungkulin at na mahal ko ang Diyos. Pero nang matalo ako sa eleksiyon at mawala ang aking katayuan, lumitaw ang aking pagiging mapaghimagsik at nabunyag ang aking maling pagkaunawa sa Diyos. Inisip ko na hindi na ako maliligtas, kaya’t sumuko na ako sa paghahangad sa katotohanan, naging negatibo ako at nagpakatamad sa aking mga tungkulin, ayaw kong basahin ang mga salita ng Diyos, at nanood pa ako ng mga sekular na pelikula. Nakita ko na hindi ko mahal ang katotohanan, at ang pagkukusa ko sa aking tungkulin ay upang makamit ang isang mabuting hantungan, hindi ang katotohanan, kaya naman hindi ako nakakuha ng maraming katotohanan sa limang taon kong pananampalataya sa Diyos. Ibinunyag nitong pagkatalo ko sa eleksiyon ang aking katiwalian, na nagpaunawa sa akin na ang lahat ng aking ginawa noon ay para sa kapakanan ng katayuan at isang mabuting hantungan, at sinusubukan kong makipagtransaksyon sa Diyos. Ang totoo, hindi ko minahal ang Diyos gaya ng inakala ko, naghihimagsik ako laban sa Diyos, at hindi nakikinig sa Kanyang mga salita, at dahil sa pagkawala ng katayuan ko, inilayo ko pa ang sarili ko sa Diyos at ayaw kong gawin ang aking mga tungkulin. Naalala ko ang sinabi ng Panginoong Jesus: “Hindi ang bawat nagsasabi sa Akin, ‘Panginoon, Panginoon,’ ay papasok sa kaharian ng langit; kundi ang gumaganap ng kalooban ng Aking Ama na nasa langit” (Mateo 7:21). Nais ng Diyos iyong mga taong naghahangad ng katotohanan at sumusunod sa Kanyang daan. Ang gayong mga tao ay karapat-dapat na maligtas at makapasok sa kaharian ng langit. Noon, palagi akong abala, dumadalo sa bawat pagtitipon, nagbibigay ng impresyon sa lahat na ako ay masipag at responsable sa aking mga tungkulin, ngunit panlilinlang ang lahat ng iyon. Ginagawa ko ang aking mga tungkulin sa layuning magtamo ng mga pagpapala, na hindi naman pagsunod sa kalooban ng Diyos, at hindi magpapalugod sa Kanya o makapagkakamit ng Kanyang pagsang-ayon. Nanalangin ako sa Diyos nang may luha sa aking mga mata, “Diyos ko, gusto kong magbago at bumalik sa Iyo, pakiusap, pungusan Mo ako at hatulan, upang mapakawalan ko ang aking mapagpasasang mga kaisipan at hinihingi, anuman ang posisyon na paglagyan Mo sa akin, kahit na tingnan ito ng mga tao bilang pinakamababang posisyon, tatanggapin ko ito, handa akong magpasakop sa lahat ng Iyong mga pagsasaayos.”

Isang araw, binasa ko ang mga salita ng Diyos: “Bilang isang nilikha, dapat hangaring tuparin ng tao ang tungkulin ng isang nilikha, at hangaring mahalin ang Diyos nang hindi pumipili ng iba pa, sapagkat ang Diyos ay karapat-dapat sa pagmamahal ng tao. Yaong mga naghahangad na mahalin ang Diyos ay hindi dapat maghangad ng anumang personal na mga pakinabang o hangarin yaong personal nilang inaasam; ito ang pinakatamang paraan ng paghahangad. Kung hinahangad mo ang katotohanan, kung isinasagawa mo ang katotohanan, at kung nagtatamo ka ng pagbabago sa iyong disposisyon, tama ang landas na iyong tinatahak. Kung hinahangad mo ang mga pagpapala ng laman, at isinasagawa mo ang katotohanan ng sarili mong mga kuru-kuro, at kung walang pagbabago sa iyong disposisyon, at hindi ka mapagpasakop kailanman sa Diyos na nasa katawang-tao, at nabubuhay ka pa rin sa kalabuan, siguradong dadalhin ka sa impiyerno ng iyong hinahangad, sapagkat ang landas na iyong tinatahak ay ang landas ng kabiguan. Kung gagawin kang perpekto o ititiwalag ay depende sa iyong sariling paghahangad, na ibig ding sabihin ay ang tagumpay o kabiguan ay depende sa landas na tinatahak ng tao” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Ang mga salita ng Diyos ay nagbigay sa akin ng landas ng pagsasagawa. Bilang isang nilikha, dapat kong hangarin ang katotohanan ayon sa layunin ng Diyos at gawin nang maayos ang aking tungkulin, na hindi naghahanap ng anumang gantimpala. Noon, naisip ko na ang pagkakaroon ng katayuan ay makatutulong sa akin na makamit ang kaligtasan, at ang pagtatamo at pagkapit sa katayuan ng lider ay sisiguruhing may isang magandang resulta para sa akin, kaya buong-puso kong hinangad ang katayuan at reputasyon sa halip na hanapin ang katotohanan, na nagresulta sa tiwaling disposisyon ko na manatiling hindi nagbabago sa kabila ng aking pananampalataya sa Diyos sa loob ng maraming taon. Kung hindi ko babaguhin ang aking paghahangad, tiyak na ititiwalag ako ng Diyos. Naunawaan ko rin, na sa iglesia, mayroong iba’t ibang tungkulin, at ginagawa ng bawat isa ang kanilang mga tungkulin ayon sa kanilang sariling mga sitwasyon at pangangailangan ng gawain, at kahit ano pa man ang uri ng tungkuling ito, ito ay isang bagay na dapat nating gawin, lahat ng ito ay para sa layon ng pagbibigay-daan sa mga tao na maisagawa ang katotohanan at makamit ang pagbabago sa disposisyon. Ito ay tulad ng ating katawan, na binubuo ng maraming organo. Ang bawat organo ay may sariling funsiyon, at walang isang organo ang mas kapaki-pakinabang kaysa sa iba. Lahat ng funsiyon ay kinakailangan para sa kaligtasan ng katawan, at wala ni isang organo ang maaaring mawala. Ang mga tungkulin ay hindi nahahati sa mataas na antas at mababang antas. Ang paggawa ng isang espesyal na trabaho o pagiging isang lider ay hindi nagpapataas sa isang tao kaysa sa iba, nagpapaangat kaysa sa iba o mas malamang na maligtas kaysa sa iba, at ang mag-isip nang ganito ay mali. Kahit bilang isang lider, kung hindi isasagawa ang katotohanan, hindi ko makakamtan ang katotohanan o kaya ay maliligtas ako. Matapos maunawaan ito, pinagsisisihan kong palaging nagsusumikap para sa katayuan, at nagpasya akong gawin nang maayos ang aking tungkulin. Hindi na ako negatibo at huminto na ako sa panonood ng mga sekular na pelikula, regular na akong dumadalo sa mga pagtitipon at madalas na nagbabahagi ng aking kaalaman sa sarili, at binago ko ang aking saloobin sa aking tungkulin, naging makusa sa pagpapalaganap ng ebanghelyo. Ibinahagi ko rin ang mga salita ng Diyos sa mga kapatid, tinutulungan silang lutasin ang kanilang abnormal na kalagayan, at bumuti ang pagiging epektibo ng aking tungkulin.

Sa pagtatapos ng Hunyo 2023, isa pang iglesia ang naitatag at kinailangang pumili ng mga lider at diyakono. Naisip ko, “Matagal na akong nananampalataya sa Diyos at naging lider ng iglesia dati, kaya malamang na ako ang mahalal.” Pero sa huli, nahalal lang ako bilang isang diyakono ng ebanghelyo. Ang una kong naisip ay nabawasan ang pag-asa ko na maligtas, lalo na nang makita ko na isang sister na nananampalataya sa Diyos nang ilang taon na mas maikli kaysa sa akin ang nahalal bilang lider ng iglesia, nakaramdam ako ng sobrang sama ng loob. Naisip ko rin na sa hinaharap, mas maraming baguhan ang sasapi sa iglesia, na mahihigitan nila ako, at sa paglipas ng panahon ay mawawalan na ako ng lugar. Sa pag-iisip ko sa mga bagay na ito, sumama nang sobra ang loob ko at nawala ang motibasyon ko na gawin ang aking tungkulin. Nanalangin ako sa Diyos, “Diyos ko, huwag Mong hayaan na guluhin ng mga kalagayang ito ang aking puso. Handa akong bitawan ang paghahangad ko ng mga kinabukasan at katayuan, magpasakop sa lahat ng Iyong mga pagsasaayos, at gawin ang aking tungkulin para lamang mapalugod Ka. Kung kumakapit pa rin ako sa paghahangad ng katayuan, umaasa akong sana ay disiplinahin Mo ako.” Binasa ko ang mga salita ng Diyos: “Sa huli, kung magtatamo man ng kaligtasan ang mga tao ay hindi nakasalalay sa kung anong tungkulin ang ginagawa nila, kundi kung kaya ba nilang maunawaan at makamit ang katotohanan, at kung, sa huli, ay kaya ba nilang lubos na magpasakop sa Diyos, magpasailalim sa Kanyang pamamatnugot, hindi isaalang-alang ang kanilang hinaharap at tadhana, at maging isang karapat-dapat na nilikha. Matuwid at banal ang Diyos, at ang mga ito ang pamantayan na ginagamit Niya upang sukatin ang buong sangkatauhan. Hindi nababago ang mga pamantayang ito, at dapat mo itong tandaan. Ikintal mo ang mga pamantayan na ito sa iyong isipan, at kahit anong oras, huwag mong isipin na maghanap ng iba pang landas sa paghahangad ng ilang bagay na hindi totoo. Ang mga hinihingi at pamantayan ng Diyos para sa lahat ng nais na matamo ang kaligtasan ay hindi nagbabago magpakailanman. Nananatiling pareho ang mga iyon maging sino ka man” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang Diyos ay matuwid at banal, at ang Diyos ang nagtatakda ng hantungan ng bawat tao batay sa kung nakamit nila ang katotohanan. Dapat din akong maghangad ayon sa mga hinihingi ng Diyos, bitawan ang aking pagnanais na hangarin ang katayuan at hantungan, at buong-pusong gampanan ang aking mga tungkulin at hangarin ang katotohanan. Ito ay umaayon sa layunin ng Diyos. Ang aking abilidad sa paggawa ay medyo kulang, at ang pagkakahalal sa akin ngayon bilang isang diyakono ng ebanghelyo ay isa pang pagkakataon para sa pagsasagawa na ibinigay ng Diyos. Dapat kong pahalagahan ang pagkakataong ito at ilaan nang buong puso ang aking sarili sa aking mga tungkulin, hangarin at kamtin ang katotohanan, lutasin ang aking tiwaling disposisyon, at gampanan ang aking mga tungkulin upang mapalugod ang puso ng Diyos. Ito ang pinakamahalaga. Pagkatapos, inilaan ko ang aking sarili sa aking mga tungkulin, at ang lahat ng mga pagbabagong naranasan ko ay dahil sa patnubay ng mga salita ng Diyos. Salamat sa pagliligtas ng Diyos!


73. Matapos Matanggal ang Lider na Hinahangaan Ko

Ni Li Lan, Tsina

Si Li Cheng ay isang lider ng iglesia na pangunahing responsable sa gawain ng pagpapaalis at pagpapatalsik ng mga tao, at siya rin ang nangasiwa sa mga gampanin ko. Matapos makipag-ugnayan sa kanya nang higit sa isang taon, napansin ko na may mahusay siyang kakayahan, nagpakita siya ng pagpapahalaga sa pasanin sa kanyang tungkulin, at kaya niyang tukuyin ang mga problema sa gawain at kilatisin ang mga kalagayan ng mga tao. Lalo na kapag nag-oorganisa ng mga materyal para sa pagpapaalis at pagpapatalsik, naaarok niya ang mga pangunahing insidente at nakahahanap siya ng mga angkop na salita ng Diyos para ilarawan iyong mga pinapaalis at pinapatalsik batay sa kanilang pag-uugali, mga bagay na ako mismo ay hindi maasikaso. Tuwing nagtitipon at nagbabahaginan kami tungkol sa pagkilatis sa iba’t ibang uri ng tao, palagi kong inaasam na naroon si Li Cheng. Kung hindi siya sumisipot, nadidismaya ako, parang nawala ang sandigang sumusuporta sa akin. Sa nakalipas na taon o higit pa, ang mga iglesiang pinamamahalaan ni Li Cheng ay pawang nagpaalis ng ilang masamang tao at hindi mananampalataya, lubos na dinadalisay ang mga iglesia. Matatag ang paniniwala ko na si Li Cheng ay isang taong naghahangad at nakauunawa sa katotohanan— iniisip ko pa nga na ang isang tulad niya lamang ang maaaring maging lider. Labis ko siyang hinangaan at itinuring siya bilang isang huwaran sa paglalakbay ko sa pananalig.

Isang araw noong Mayo 2023, nakatanggap ako ng sulat mula sa nakatataas na lider na nagsasabing natanggal na si Li Cheng. Nabigla ako at hindi makapaniwala sa balita, iniisip na, “Mahusay ang kakayahan ni Li Cheng, may kaloob, at nagbubunga ng mga resulta sa kanyang tungkulin. Paanong natanggal ang isang katulad niya? Sobra-sobra na ba ang hinihingi ng mga lider? Dapat ko silang tanungin kung bakit natanggal si Li Cheng kapag nagkita kami.” Pagkatapos, hindi ko maiwasang ikumpara ang sarili ko kay Li Cheng. Hindi lamang niya nakikilatis ang mga kalagayan ng mga tao at nakahahanap ng mga angkop na salita ng Diyos para lutasin ang kanilang mga suliranin, mayroon din siyang mga resulta sa gawain niya. Samantalang ako, wala ako ng mga kaloob na mayroon siya; hindi ko kayang magdusa at magbayad ng halaga gaya niya, at madalas akong nahihirapang lutasin ang mga kalagayan ng mga tao at palagi kong hinihingi ang tulong niya. Ngayong kahit ang isang taong katulad ni Li Cheng ay natanggal na, pakiramdam ko ay hindi malayong matatanggal din ako. Dahil sa kaisipang ito, nasiraan ako ng loob, at sa mga sumunod na araw, wala akong lakas sa aking tungkulin at tanging kadiliman ang nakikita ko sa hinaharap. Napagtanto ko na mali ang kalagayan ko, at ginusto kong hanapin ang katotohanan para lutasin ang aking mga problema. Alam ko na ang mga desisyon ng iglesia para tanggalin ang mga tao ay batay sa mga prinsipyo, at ang pagkakatanggal kay Li Cheng ay tiyak na dahil sa paglabag niya sa mga prinsipyo sa kanyang tungkulin. Naalala ko ang isang sipi ng mga salita ng Diyos at hinanap ko ito para basahin. Sabi ng Diyos: “Sa bawat panahon at sa bawat yugto, may ilang partikular na bagay na nangyayari sa iglesia na salungat sa mga kuru-kuro ng mga tao. Halimbawa, ang ilang tao ay nagkakasakit, ang mga lider at manggagawa ay napapalitan, ang ilang tao ay nalalantad at natitiwalag, ang ilan ay nahaharap sa pagsubok ng buhay at kamatayan, ang ilang iglesia ay mayroon pa ngang masasamang tao at mga anticristo na nanggugulo, at iba pa. Nangyayari paminsan-minsan ang mga bagay na ito, pero hindi aksidenteng nangyari ang mga ito. Ang lahat ng ito ay resulta ng kataas-taasang kapangyarihan at mga pagsasaayos ng Diyos. Ang isang napakapayapang panahon ay maaaring biglang magambala ng ilang insidente o hindi pangkaraniwang pangyayari, na nangyayari sa paligid ninyo, o kaya ay sa sarili ninyo, at ang paglitaw ng mga bagay na ito ay sumisira sa normal na kaayusan at normalidad ng buhay ng mga tao. Sa panlabas, hindi umaayon ang mga bagay na ito sa mga kuru-kuro at imahinasyon ng mga tao, ito ay mga bagay na ayaw ng mga tao na mangyari sa kanila o na masaksihan nila. Kaya, ang paglitaw ba ng mga bagay na ito ay kapaki-pakinabang sa mga tao? Paano dapat harapin, danasin, at unawain ng mga tao ang mga ito? Naisip na ba ng sinuman sa inyo ang bagay na ito? (Dapat naming maunawaan na ito ang resulta ng kataas-taasang kapangyarihan ng Diyos.) Isa lang ba itong usapin ng pagkaunawa na ito ang resulta ng kataas-taasang kapangyarihan ng Diyos? May natutunan ba kayong anumang aral mula rito? … Ang mga tao ay walang pagkaunawa sa Diyos sa simula pa lang, at kapag nakatatagpo sila ng ilang bagay na salungat sa kanilang mga kuru-kuro, hindi nila hinahanap ang katotohanan at hindi sila naghahanap ng mga taong makakabahaginan, bagkus ay tinatrato lamang nila ang mga ito batay sa kanilang mga kuru-kuro at imahinasyon, bago tuluyang bumuo ng konklusyon na ‘kung ang mga bagay na ito ay mula sa Diyos o hindi ay hindi pa rin sigurado,’ at nagsisimula silang magkaroon ng mga pag-aalinlangan tungkol sa Diyos, at pinagdududahan pa nga nila ang Kanyang mga salita. Dahil dito, ang kanilang mga pagdududa, mga haka-haka, at pag-iingat sa Diyos ay mas lumalala, at nawawalan sila ng motibasyon na gampanan ang kanilang mga tungkulin. Hindi sila handang magdusa at magsakripisyo, at nagpapakatamad sila, iniraraos lang ang bawat araw na lumilipas. Pagkatapos maranasan ang ilang partikular na pangyayari, ang kakaunting sigasig, kapasyahan, at pagnanais na mayroon sila noon ay nawala at naglaho na, at ang natitira na lamang ay ang mga kaisipan kung paano gawin ang sarili nilang mga plano para sa kinabukasan at maghanap ng kanilang malalabasan. Ang gayong mga tao ay hindi kakaunti. Dahil hindi mahal ng mga tao ang katotohanan at hindi nila ito hinahanap, sa tuwing may nangyayari sa kanila, tinitingnan nila ito gamit ang sarili nilang mga mata, nang hindi kailanman natututong tanggapin na mula ito sa Diyos. Hindi nila hinahanap ang katotohanan sa mga salita ng Diyos upang mahanap ang mga kasagutan, at hindi sila naghahanap ng mga taong nakauunawa sa katotohanan para makabahaginan nila at para malutas ang mga bagay na ito. Sa halip, palagi nilang ginagamit ang kanilang sariling kaalaman at karanasan sa pakikitungo sa mundo upang suriin at husgahan ang mga nangyayari sa kanila. At ano ang resulta sa huli? Kinukulong nila ang kanilang sarili sa isang mahirap na kalagayan na walang mapupuntahan—ito ang kahihinatnan ng hindi paghahanap sa katotohanan” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 11). Mula sa mga salita ng Diyos, naunawaan ko na kapag may nangyayari sa iglesia na hindi umaayon sa mga kuru-kuro ng mga tao, ang mga hindi naghahangad sa katotohanan ay hindi tatanggap ng mga bagay mula sa Diyos. Sa halip, magrereklamo sila at magkakamali sila ng pagkaunawa sa Diyos batay sa sarili nilang mga kuru-kuro at imahinasyon, at lalala ang kanilang mga kalagayan, maaapektuhan ang mga tungkulin nila. Ganito mismo ang inasal ko. Noon pa man ay mataas na ang tingin ko kay Li Cheng at hinahangaan ko siya. Nang makita kong may mahusay siyang kakayahan, may kaloob, abala sa tungkulin niya sa araw-araw, at palaging nakahahanap ng mga tamang salita ng Diyos para lutasin ang mga kalagayan ng mga kapatid, inakala ko na siya ay isang taong naghahangad ng katotohanan. Ngayon, tinanggal na siya, na talagang hindi umaayon sa mga kuru-kuro ko. Hindi ko hinanap ang katotohanan sa usaping ito, sa halip, pakiramdam ko ay ginawan nila ng masama si Li Cheng at iniisip ko pa nga na hindi naging patas sa kanya ang mga lider. Hindi ba’t nagiging mababaw ako sa usaping ito? Layunin ng Diyos na matuto ako ng mga aral at maunawaan ng mga aspekto ng katotohanan mula sa gayong mga sitwasyon na hindi umaayon sa mga kuru-kuro ng tao. Gayumpaman, nang mabalitaan na natanggal si Li Cheng, ang unang reaksiyon ko ay ang magreklamo na hindi ito pinangasiwaan nang patas ng mga lider, iniisip na masyadong mataas ang mga hinihingi nila at gusto ko pa ngang sitahin ang mga lider kung bakit nila tinrato nang ganoon Li Cheng. Naisip ko rin na mas mababa ako kay Li Cheng at baka matanggal din ako, na naging dahilan para mamuhay ako sa pagkanegatibo at maling pagkaunawa, na nakaaapekto sa aking tungkulin. Mula sa mga salita ng Diyos, nakita ko ang panganib ng hindi paghahangad sa katotohanan kapag nangyayari sa akin ang mga bagay-bagay. Nang mapagtanto ito, nabawasan ang mga damdamin ko ng paglaban, at naging handa akong hanapin ang katotohanan tungkol sa usaping ito.

Kalaunan, nang ibahagi at ilantad ng lider ang pag-uugali ni Li Cheng, nalaman ko na si Li Cheng ay talagang mayabang at mapagmagaling at kumikilos siya nang di-makatwiran sa kanyang tungkulin, nagtatakda siya sa lahat ng bagay nang hindi tinatalakay ang mga usapin sa kanyang mga katrabaho. Sa kabila ng paulit-ulit na pakikipagbahaginan, hindi siya nagbago, nagdudulot ng kaguluhan sa gawain ng iglesia. Noon lang siya tinanggal at pinagnilay-nilay. Nagbigay rin ang lider ng mga halimbawa ng mga partikular na pag-uugali ni Li Cheng. Kamakailan, naantala ng isang lider ng iglesia ang kanilang tungkulin dahil sa mga obligasyong pampamilya, at nang hindi hinahanap ang mga prinsipyo, sinusuri ang konteksto, o kumokonsulta sa mga katrabaho, nagsaayos si Li Cheng ng mga materyal para paalisin ang taong ito sa iglesia. Mabuti na lang, nakialam ang nakatataas na lider para pigilan ito. Sa isa pang pagkakataon, lihim na nagtalaga si Li Cheng ng isang superbisor nang hindi kinukonsulta ang sinuman. Mahina ang kakayahan ng superbisor na ito, at hindi makapagsaayos ng gawain, na nakaapekto sa gawain ng iglesia. Nang pungusan ng lider si Li Cheng dahil sa kanyang di-makatwirang pagkilos, tumanggi siyang tanggapin ito. Kalaunan, nagsalita rin ang ibang mga sister tungkol sa ilang pagmamalas ni Li Cheng ng pagkilos nang di-makatwiran sa kanyang tungkulin. Nang marinig ang mga katunayang ito, nagulat ako, at ayaw kong paniwalaan na si Li Cheng ay isang ganoon kayabang na tao. Pagkatapos, ipinakita sa akin ng lider ang isang sipi ng mga salita ng Diyos: “Walang kakayahang makipagtulungan ang mga anticristo sa kahit na kanino; palagi nilang hinihiling na magtakda ng nag-iisang pamumuno. Ang katangian ng pagpapamalas na ito ay ‘solo.’ Bakit ginagamit ang salitang ‘solo’ para ilarawan ito? Dahil bago sila kumilos, hindi sila lumalapit sa Diyos sa panalangin, at hindi rin nila hinahanap ang mga katotohanang prinsipyo, lalong hindi sila naghahanap ng isang taong makikipagbahaginan at magsasabi sa kanila, ‘Ito ba ay angkop na landas? Ano ang itinatakda ng mga pagsasaayos ng gawain? Paano pangangasiwaan ang ganitong uri ng bagay?’ Hindi nila kailanman pinag-uusapan ang mga bagay-bagay o hinahanap na magkaroon ng isang kasunduan sa kanilang mga katrabaho at kapareha—nag-iisip lang sila ng mga bagay-bagay at nagpapakana sa sarili nila, gumagawa ng mga sarili nilang plano at pagsasaayos. Sa pamamagitan lang ng isang mabilisang pagbasa sa mga pagsasaayos ng gawain sa sambahayan ng Diyos, iniisip nilang naunawaan na nila ang mga ito, at pagkatapos ay bulag nilang isinasaayos ang gawain—at sa oras na malaman ito ng iba, naisaayos na ang gawain. Imposible para sa sinuman ang marinig ang kanilang mga pananaw o opinyon mula sa sarili nilang bibig nang maaga, dahil hindi nila kailanman ipinapahayag ang mga kinikimkim nilang kaisipan at pananaw sa sinuman. Puwedeng may magtanong na, ‘Hindi ba’t lahat ng mga lider at manggagawa ay may mga kapareha?’ Puwedeng may kapareha sila sa pangalan lang, pero pagdating ng oras para magtrabaho, hindi na sila magkapareha—solo silang nagtatrabaho. Bagama’t may mga katuwang ang mga lider at manggagawa, at may katuwang ang lahat ng gumagawa ng anumang tungkulin, naniniwala ang mga anticristo na mahusay ang kanilang kakayahan at mas magaling sila kaysa sa mga ordinaryong tao, kaya hindi karapat-dapat ang mga ordinaryong tao na maging mga katuwang nila, at mas mabababa lahat ang mga ito kumpara sa kanila. Ito ang dahilan kung bakit gusto ng mga anticristo na sila ang nasusunod at ayaw nilang tinatalakay ang mga bagay-bagay sa iba. Iniisip nilang magmumukha silang walang kakayahang walang halaga. Anong uri ng pananaw ito? Anong uri ng disposisyon ito? Isa ba itong mapagmataas na disposisyon? Iniisip nila na ang makipagtulungan at talakayin sa iba ang mga bagay-bagay, ang magtanong sa mga ito at maghanap mula sa mga ito, ay nakakawala ng dignidad at nakakababa ng pagkatao, na ikasisira ng kanilang respeto sa sarili. Kaya, upang maprotektahan ang kanilang respeto sa sarili, hindi nila pinapayagang makita ng iba ang anumang bagay na ginagawa nila, ni hindi nila sinasabi sa iba ang tungkol dito, at lalong hindi nila ito tinatalakay sa mga ito. Iniisip nila na ang makipagtalakayan sa iba ay nagpapakita na wala silang kakayahan; na ang laging paghingi ng mga opinyon ng ibang tao ay nangangahulugang sila ay mangmang at walang kakayahang mag-isip para sa kanilang sarili; na ang magtrabahong kasama ng iba sa pagtapos ng gampanin o pag-aayos ng ilang problema ay pagmumukhain silang walang kuwenta. Hindi ba’t ito ang mayabang at kakatwa nilang pag-iisip? Hindi ba’t ito ang kanilang tiwaling disposisyon? Masyadong halata ang taglay nilang kayabangan at pagmamatuwid sa sarili; ganap na nawalan na sila ng normal na katwiran ng tao, at medyo hindi na matino ang kanilang pag-iisip. Lagi nilang iniisip na may mga abilidad sila, na kaya nilang tapusin ang mga bagay-bagay nang sila lang, at hindi nila kailangang makipagtulungan sa iba. Dahil may gayong mga tiwaling disposisyon sila, hindi nila makamit ang matiwasay na pakikipagtulungan. Naniniwala sila na ang makipagtulungan sa iba ay magpapahina at maghahati-hati ng kanilang kapangyarihan, na kapag may kahati silang iba sa gawain, nababawasan ang sarili nilang kapangyarihan at hindi nila napagpapasyahan ang lahat ng bagay nang sila lang, ibig sabihin ay wala silang totoong kapangyarihan, na para sa kanila ay isang matinding kawalan. Kaya, kahit ano pang mangyari sa kanila, kung naniniwala silang nauunawaan nila at na alam nila ang nararapat na paraan ng pangangasiwa nito, hindi na nila ito tatalakayin pa sa iba, at sila ang magdedesisyon. Mas gugustuhin nilang makagawa ng mga pagkakamali kaysa ipaalam sa ibang tao, mas gugustuhin nilang maging mali kaysa ibahagi ang kapangyarihan sa sinuman, at mas gugustuhin nilang matanggal sa puwesto kaysa hayaan ang ibang tao na makialam sa kanilang gawain. Ganito ang isang anticristo” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Inilalantad ng mga salita ng Diyos na ang mga anticristo ay kumikilos nang di-makatwiran, ginagawa nang mag-isa ang lahat ng desisyon para mapanatili ang kanilang kapangyarihan. Hindi nila hinahanap ang mga katotohanang prinsipyo, hindi rin sila nakikipagtalakayan sa iba kapag may nangyayari sa kanila, at mayabang at walang katwiran ang kalikasan nila. Kung ikukumpara ito sa pag-uugali ni Li Cheng, bilang isang lider ng iglesia, kumilos siya nang di-makatwiran at pinanatili ang kapangyarihan sa sarili sa kanyang tungkulin, at kapag tinutukoy ng mga kapatid ang mga isyu niya, bukod sa hindi siya nagninilay-nilay sa sarili, naniniwala rin siya na nauunawaan niya ang sitwasyon at kaya niyang gumawa ng mga desisyon nang mag-isa. Hindi niya hinahanap ang mga prinsipyo, isinasantabi ang kanyang mga katrabaho, at lihim siyang nagsasaayos ng mga materyal para paalisin ang mga tao, habang nagtatalaga rin ng isang di-angkop na superbisor, ginagambala at ginugulo ang gawain ng iglesia, at binabalewala ang sinabi ng iba. Hindi ba’t ang mga pag-uugaling ito ni Li Cheng ay tumpak na tumutugma sa paglalantad ng Diyos tungkol sa kung paano ginagawa ng mga anticristo ang lahat ng bagay nang “mag-isa”? Nagmonopolyo siya ng kapangyarihan para kontrolin ang iglesia at ginambala niya ang gawain ng iglesia, na siyang eksaktong pag-uugali ng mga anticristong inilantad ng Diyos. Nasimulan na niyang tahakin ang landas ng isang anticristo. Ilang beses na tinukoy ng mga lider at manggagawa ang mga problema niya, pero hindi niya kailanman sineryoso ang mga ito. Ang pagtatanggal sa kanya ng nakatataas na lider batay sa mga prinsipyo ay ganap na naaangkop!

Hindi ko maiwasang magnilay-nilay, iniisip na, “Matapos makasalamuha si Li Cheng sa loob ng napakahabang panahon, bakit kaya hindi ko siya makilatis at inakala ko pa nga na mayroon siyang katotohanang realidad at hinangaan ko pa siya?” Habang naghahanap, nabasa ko ang siping ito ng mga salita ng Diyos: “May ilang tao na madalas mailigaw ng mga tao na sa tingin ay mukhang espirituwal, marangal, matayog, at dakila. Tungkol naman sa mga taong mahusay bumigkas ng mga salita at doktrina, at ang pananalita at mga kilos ay tila karapat-dapat sa paghanga, yaong mga nalilihis ng mga ito ay hindi natingnan kailanman ang diwa ng kanilang mga kilos, ang mga prinsipyo sa likod ng kanilang mga gawa, o kung ano ang kanilang mga layon. Bukod pa riyan, hindi nila natingnan kailanman kung tunay na nagpapasakop sa Diyos ang mga taong ito, ni hindi nila natukoy kailanman kung tunay na may takot sa Diyos at umiiwas sa kasamaan o hindi ang mga taong ito. Hindi nila nahiwatigan kailanman ang pagkataong diwa ng mga taong ito. Sa halip, simula sa unang hakbang ng pagkilala sa kanila, unti-unti na nilang hinangaan at iginalang ang mga taong ito, at sa huli, naging mga idolo nila ang mga taong ito. Bukod pa riyan, sa isipan ng ilang tao, ang mga idolong sinasamba nila—at pinaniniwalaan nila na kayang iwan ang kanilang pamilya at trabaho, at tila paimbabaw na nagagawang magsakripisyo—ang mga tunay na nagpapalugod sa Diyos at talagang magtatamo ng magagandang kahihinatnan at hantungan. Sa kanilang isipan, ang mga idolong ito ang mga taong pinupuri ng Diyos” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). Mula sa mga salita ng Diyos, napagtanto ko na sinasamba ko si Li Cheng sa pangunahing dahilan na nakapagbubunga siya ng mga resulta habang nangangasiwa sa gawain ng pagpapaalis at mayroon siyang mahuhusay na kakayahan sa gawain. Mayroon din siyang kaunting katalinuhan at mga kaloob at kaya niyang maghanap ng mga nauugnay na salita ng Diyos na naka-target sa mga kalagayan ng mga tao, kaya inakala ko na nauunawaan niya ang katotohanan at na may realidad siya. Gayumpaman, ipinakita ng mga katunayan na ganap na walang kamalayan si Li Cheng sa malubhang anticristong disposisyon na ibinubunyag niya. Ayaw niyang tanggapin ang pagpupungos ng mga lider, at malinaw na hindi niya tinanggap ang katotohanan at kadalasan ay sinasangkapan lang niya ang sarili ng mga doktrina. Nagpakaabala siya sa kanyang tungkulin para makapagbunga ng mga resulta at tumaas ang tingin sa kanya ng mga tao, hindi niya talaga hinahangad ang katotohanan para lutasin ang sarili niyang tiwaling disposisyon, pero sinamba ko siya bilang isang idolo at sinunod ko pa nga ang kanyang halimbawa; napakamangmang ko! Naisip ko kung paanong sinang-ayunan ng Diyos si Pedro dahil nakatuon si Pedro sa paghahanap ng katotohanan at pagtugon sa mga layunin ng Diyos sa kapwa pang-araw-araw na buhay niya at sa tungkulin niya. Sa bawat maliit na usapin, tumuon siya sa pagbabago ng dati niyang disposisyon. Sa kabaligtaran, hinusgahan ko ang mga tao batay sa kanilang katalinuhan at mga kaloob, sa gawaing ginawa nila at sa pagdurusang tiniis nila sa panlabas. Napagtanto ko na lumalabag sa mga hinihingi ng Diyos ang pananaw ko sa paghusga sa mga tao. Kung hindi tinanggal si Li Cheng, hindi ko sana napagnilayan ang mga isyung ito at nagpatuloy pa akong sundin ang kanyang halimbawa. Sa sandaling ito, taos-puso akong nagpasalamat sa Diyos sa pamamatnugot sa gayong mga tao, pangyayari, at bagay. Ito ang pagliligtas sa akin ng Diyos. Nang makita ko na hindi pa rin nakilatis ng ilang kapatid sa iglesia si Li Cheng, nakipagbahaginan ako sa kanila kung ano ang ibig sabihin ng pagkilos nang di-makatwiran, at pati na kung bakit hindi dapat manghusga ng mga tao batay lamang sa kanilang panlabas na hitsura, kundi kung kumikilos ba sila ayon sa mga salita ng Diyos at kung naisasagawa ba ang katotohanan para itaguyod ang gawain ng iglesia. Pagkatapos makinig, medyo nakilatis na ng mga kapatid si Li Cheng.

Kalaunan, nagpatuloy akong magnilay-nilay: Bakit ba ganoon katindi ang reaksiyon ko sa pagkakatanggal ni Li Cheng at agad akong nasiraan ng loob? Sinuri ko ang aking sarili at nakita ko na pinanghahawakan ko ang pananaw na kung ang isang tulad ni Li Cheng, na mas mahusay kaysa sa akin sa bawat aspekto ay maaaring matanggal, kung gayon, hindi malayong matanggal din ako. Pagkatapos, nabasa ko ang isang sipi ng mga salita ng Diyos: “Habang ginagawa ang kanilang mga tungkulin, palaging nagkakalkula ang mga anticristo para sa kanilang sariling kinabukasan at tadhana: kung ilang taon na nilang ginagawa ang kanilang mga tungkulin, kung gaano karaming paghihirap ang tiniis nila, gaano karami ang tinalikuran nila para sa Diyos, gaano kalaki ang halagang ibinayad nila, gaano karaming lakas ang naigugol nila, ilang taon ng kanilang kabataan ang isinuko nila, at kung may karapatan na ba sila ngayon na tumanggap ng mga gantimpala at ng isang korona; kung sapat na ba ang kanilang naipon na kapital sa mga taon na ginagawa nila ang kanilang mga tungkulin, kung sa tingin ng Diyos, sila ba ay isang taong pinapaboran sa harap Niya, at kung sa tingin ng Diyos, sila ba ay isang taong maaaring tumanggap ng mga gantimpala at ng isang korona. … Mahigpit nilang pinanghahawakan ang kanilang sariling mga ambisyon at pagnanais, itinuturing ang mga ito bilang ang katotohanan, bilang ang tanging mga layon sa buhay, at bilang ang pinakamakatarungang gawain. Hindi nila alam ang katotohanan na kung ang disposisyon ng isang tao ay hindi nagbabago, sila ay magiging kaaway ng Diyos magpakailanman, at hindi nila alam na hindi nakabatay sa kakayahan, mga kaloob, mga talento, o kapital ng isang tao kung anong mga pagpapala ang ibinibigay ng Diyos sa kanya at kung paano tinatrato ng Diyos ang isang tao, kundi nakabatay ang mga ito sa kung gaano karaming katotohanan ang isinasagawa nila at kung gaano karaming katotohanan ang nakakamit nila, at kung sila ba ay isang taong may takot sa Diyos at umiiwas sa kasamaan. Ito ang mga katotohanang hindi kailanman mauunawaan ng mga anticristo. Hindi ito kailanman makikita ng mga anticristo, at dito sila pinakahangal. Mula simula hanggang katapusan, ano ang saloobin ng mga anticristo sa kanilang tungkulin? Naniniwala sila na isang transaksiyon ang paggawa ng tungkulin, na kung sino man ang may pinakamaraming iginugugol sa kanilang tungkulin, may pinakamalaking ambag sa sambahayan ng Diyos, at nagtitiis ng pinakamaraming taon sa sambahayan ng Diyos ay magkakaroon ng mas malaking tsansa na mapagpala at makakuha ng korona sa huli. Ito ang lohika ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Mula sa mga salita ng Diyos, nakita ko na itinuturing ng mga anticristo ang kanilang tungkulin bilang isang transaksiyon, ginagamit bilang bentaha ang pagsisikap sa gawain at ang mga resulta sa kanilang tungkulin para ipagpalit sa mga pagpapala mula sa Diyos. Ito ang lohika ng mga anticristo. Ganito rin ang hawak kong pananaw. Nang makita ko na natanggal ang isang tao na mas katangi-tangi kaysa sa akin sa lahat ng aspekto, naisip ko na sa malao’t madali, matatanggal din ako. Pakiramdam ko ay walang katiyakan ang kinabukasan ko, na nagdulot ng aking pagkanegatibo. Sa realidad, ang mga pamantayan ng Diyos sa paghatol sa mga tao ay hindi nakabatay sa kung gaano karami ang kaloob na mayroon sila o kung gaano sila mukhang nagdurusa o gumagawa, kundi kung gaano karaming katotohanan ang isinasagawa at nakakamit nila sa kanilang mga tungkulin. Samantala, hinusgahan ko ang mga tao hindi ayon sa mga salita ng Diyos kundi batay sa sarili kong mga kuru-kuro at imahinasyon, iniisip na ang mga taong may mga kaloob at nagsisikap ay tiyak na naaayon sa layunin ng Diyos at magkakamit ng pagsang-ayon Niya. Samakatwid, nang mabalitaan ko na natanggal si Li Cheng, hindi ko ito matanggap at ginusto ko pang kuwestiyunin ang mga lider kung bakit natanggal siya at maghanap ng katarungan para sa kanya. Sa realidad, ang pagsuporta ko kay Li Cheng ay talagang isang dahilan ko lang para makipagtalo ako. Nag-alala ako na baka ako na ang susunod na matatanggal at natakot na hindi ako magkakaroon ng magandang kinabukasan. Sa likod ng kagustuhan kong kuwestiyunin ang mga lider ay isa talagang pagnanais na kuwestiyunin ang Diyos, na magreklamo na hindi patas ang Diyos at masyadong mataas ang hinihingi Niya sa mga tao. Hindi ako tumayo sa posisyon ng isang nilikha at nagpasakop sa gawain ng Diyos; sa halip, nakipagtalo at tumutol ako laban sa Diyos. Noon ko lang napagtanto kung gaano kalubha ang kalikasang ibinubunyag ko. Naalala ko si Pablo, ginamit niya ang kanyang gawain bilang kapital para tumutol laban sa Diyos at humingi ng isang putong ng katuwiran mula sa Kanya. Sa huli, pinarusahan at isinumpa siya ng Diyos. Kung hindi pa rin ako magsisisi, hindi ako sasang-ayunan ng Diyos gaano man ako magdusa sa aking tungkulin, at sa huli, maparurusahan ako katulad ni Pablo! Nagsilbing babala sa akin ang pagkakatanggal kay Li Cheng, napagtatanto ko na bagama’t nananampalataya ako sa Diyos, sumasamba ako sa mga tao at tumatahak ng maling landas. Mula sa kaibuturan ng puso ko, naramdaman ko na ito ay pagmamahal at pagliligtas ng Diyos sa akin.

Matapos matanggal si Li Cheng, nagnilay-nilay siya sa loob ng ilang panahon, nagkamit siya ng kaunting pagkaunawa sa kanyang tiwaling disposisyon, at muling itinalaga ng iglesia sa isang tungkulin. Ngayon, muli kong ginagawa ang tungkulin ko kasama si Li Cheng, pero hindi ko na siya sinasamba gaya ng ginawa ko dati. Sa halip, tumutuon ako sa pagkilatis kung nakabatay ba sa mga salita ng Diyos ang sinasabi niya. Kung iba ang mga opinyon ko, ipinaaalam ko ang mga ito, hinahanap ko ang mga katotohanang prinsipyo para sa mga bagay na hindi ko nauunawaan, at iniuulat ko sa mga lider ang mga bagay na hindi ko makilatis. Sa pagsasagawa ng ganitong paraan, nauunawaan ko ang ilang prinsipyo at nakahahanap ako ng isang landas pasulong. Sa pamamagitan ng karanasang ito, napagtanto ko ang kahalagahan ng paghahanap sa katotohanan, at nagsimula akong tumuon sa pagninilay-nilay sa mga bagay na ginagawa ko na lumalabag sa mga prinsipyo kapag ginagawa ko ang aking tungkulin. Inaakay ko rin ang mga kapatid para hanapin nila ang mga katotohanang prinsipyo sa kanilang mga tungkulin para huminto ang lahat sa pagtuon sa mga panlabas na kilos at sa halip ay tumutok sa paghahangad sa katotohanan at paggawa ng kanilang mga tungkulin ayon sa mga prinsipyo. Itinama ng karanasang ito ang mga mali kong pananaw sa mga bagay-bagay, at nagpapasalamat ako sa pagliligtas ng Diyos!


74. Paano Harapin ang Tulong at Payo ng Iba

Ni Xiao xuan, Tsina

Disyembre 31, 2022, Sabado, Maaraw

Ang bilis ng panahon. Dalawang buwan na mula nang maging superbisor ako ng gawaing pangvideo, at hindi ko man lang namalayan. Pakiramdam ko ay marami akong nakamit kamakailan. Ito man ay sa paglutas ng mga kalagayan ng aking mga kapatid, o sa pakikipagbahaginan tungkol sa mga problema sa gawain, pakiramdam ko ay mas nagiging kampante na ako. Parang may kakayahan naman ako at kaya ko ang gampaning ito. Ah, siya nga pala, Bagong Taon na bukas, at kailangang umuwi ni Li Ran nang ilang araw para asikasuhin ang isang bagay. Matagal na siyang superbisor at palagi niya akong tinutulungan noon. Pero ngayong ilang buwan na akong nagsasagawa, pakiramdam ko ay kaya ko nang magsaayos ng gawain kahit na wala siya sa tabi ko. Hindi pasok sa pamantayan ang mga video na ginagawa ng mga kapatid nitong huli at naging negatibo sila. Kailangan kong sumulat sa kanila ng pagbabahagi sa lalong madaling panahon. Sana maunawaan nila ang mga layunin ng Diyos at makatakas sa mga negatibo nilang kalagayan.

Enero 2, 2023, Lunes, Maaliwalas hanggang Maulap na Kalangitan

Ngayong araw, nakatanggap ako ng mga sulat mula sa ilang kapatid, sinasabi na talagang nakatulong sa kanila ang aming pagbabahaginan at na mula ngayon, handa silang pagbutihin ang mga kasanayan nila at gawin nang maayos ang kanilang tungkulin. Masayang-masaya ako nang mabasa ang mga sulat na ito, at naisip ko, “Kita ninyo, talagang kaya kong lutasin ang ilang aktuwal na problema.” At pinuri ko ang sarili ko. Bumalik si Li Ran kinagabihan. Tinanong niya ako kung kumusta ang gawain nitong mga nakaraang araw at pinaalalahanan ako, “Hindi sapat na nilulutas lang ang mga kalagayan ng lahat, kailangan din nating makipagbahaginan sa kanila tungkol sa mga teknik at mga prinsipyo, kung hindi, hindi sila makakagawa ng mga de-kalidad na video.” Medyo sumang-ayon ako sa sinabi niya, pero hindi ako mapakali sa kanyang pagsimangot at hindi nasisiyahang tono, “Hindi mo ba nakita na may nagawa akong mabuti? Bakit palagi mong pinupuna ang maliit na pagkakamaling ito?” Matapos marinig ang sinabi niya na “Hindi puwedeng nilulutas mo lang ang mga kalagayan ng mga tao at tapos ka na” nang ilang beses, nagsimula talaga akong mabagabag, na para bang mababa talaga ang IQ ko sa ginagawa kong ito. “Ginagawa ko rin naman ang mga bagay-bagay nang may pagsasaalang-alang. Binibigyang-diin mo ang isang pagkakamaling nagawa sa isang saglit na pagkalingat. Sinusubukan mo bang ipamukha na hindi ako magaling? Para bang walang halaga ang gawaing nagawa ko nitong nakaraang ilang araw.” Ibinubuod pa rin ni Li Ran ang mga problema sa gawain ko, pero ayaw ko nang patuloy na makinig, at pabalang ko siyang sinagot, “Puwes, kung napakarami mo naman palang ideya, bakit hindi mo na lang sabihin nang deretso kung paano ko ito mismo gagawin?” Saglit na natigilan si Li Ran, at naging medyo nakakailang ang sitwasyon. Napagtanto ko na napahiya ko siya sa pagsasabi nito, kaya umusal ako ng tahimik na nagdasal sa Diyos, hinihiling sa Kanya na tulungan akong huminahon at huwag kumilos ayon sa mga emosyon ko. Nang matapos ang talakayan namin, napaisip ako, “Hindi naman mali si Li Ran sa sinasabi niya, pero ayaw ko pa ring tanggapin ito nang marinig ko ito. Nagpapahiwatig ito ng isang tiwaling disposisyon, pero paano ko ito lulutasin?”

Enero 5, 2023, Huwebes, Maulap

Ngayong araw, tinanong ako ni Li Ran kung kumusta ang kalagayan ko kamakailan. Sabi ko, “Ayos lang, medyo kulang lang sa enerhiya at inaantok.” Pagkasabing-pagkasabi ko nito, sumagot siya, “Bakit ka inaantok? Hindi mo ba kailangang pagnilayan ang saloobin mo sa iyong tungkulin? Sabi mo, maayos ang kalagayan mo, pero kung normal nga ang kalagayan mo, bakit walang anumang resulta sa gawaing responsable ka? Hindi pa rin lumalabas ang pinakabago mong video, saan mo ba ginugugol ang lahat ng oras mo?” Pagkatapos, ginawang batayan ni Li Ran ang kanyang sariling karanasan ng pagiging pabaya sa tungkulin para makipagbahaginan sa akin. Pakiramdam ko ay ginawan ako ng masama, at napakarami kong gustong isagot, “Nagiging pabaya ba ako? Hindi naman. Nakilala ko na ang aking pabayang pag-uugali at sinimulan ko na itong itama, kaya bakit iniisip mo pa rin na umaasal ako nang ganoon? Ang dahilan kung bakit hindi ako nakakakuha ng mga resulta ay hindi dahil sa hindi ko pinagtutuunan ng pansin ang mga tungkulin ko, nararamdaman ko naman talaga na kailangang maging maagap sa ginagawa ko, at hindi naman puwedeng laktawan ang parte ng pananaliksik, hindi ba? Palagi mong pinupuna ang mga problema ko at pinalalaki ang mga ito. Bakit hindi mo nakikita ang pag-usad ko? Umaasa ka ba na maging perpekto ako?” Pagkatapos ng pagbabahagi ni Li Ran, nagsalita rin si Shasha tungkol sa kung paanong naging pabaya siya at hindi nagbuhat ng pasanin sa kanyang mga tungkulin. Ang totoo, nagpakita ako ng ilan sa mga pag-uugaling binanggit niya, pero ayaw kong aminin ito, at maangas akong sumagot, “Sa tingin ko, medyo mahusay kong ginagawa ang tungkulin ko nitong huli. Hindi ko naman napansin na nagiging pabaya ako sa mga tungkulin ko, gaya ng sinasabi mo, pero magdarasal at magninilay-nilay ako, okey?” Nakaramdam ako ng matinding paglaban sa puso ko, at napagtanto ko na talagang masama ang kalagayang ito, kaya umusal ako ng tahimik na dasal, “Diyos ko, pakibantayan mo po ang puso ko. Kahit sino pa ito, basta’t nagsasalita siya ayon sa katotohanan, dapat akong makinig. Ayaw ko nang makaramdam ng paglaban sa nakatutulong na pamumuna ng aking mga sister.”

Enero 6, 2023, Biyernes, Maulap hanggang Maaraw

Mabigat pa rin ang puso ko kapag naiisip ko ang kalagayang ibinunyag ko kagabi. “Bakit ba mainitin ang ulo ko? Bakit hindi ko kayang pakinggan ang iba na tumutukoy sa mga problema ko? Anong klaseng disposisyon ito? Sa tuwing may sinasabi ang isang tao tungkol sa akin, agad akong nagagalit. Paano ko magagawa ang aking tungkulin o paano ako makikipagtulungan sa iba kung ganito ako?” Kaninang umaga, nanood ako ng isang video na batay sa karanasan na pinamamagatang “Paano Harapin ang Mapungusan.” Naglalaman ito ng isang sipi ng salita ng Diyos na talagang nakaantig sa akin. Sabi ng Makapangyarihang Diyos: “Kapag ang isang anticristo ay pinupungusan, ang unang ginagawa niya ay labanan at tanggihan ito sa kaibuturan ng kanyang puso. Nilalabanan niya iyon. At bakit ganoon? Ito ay dahil ang mga anticristo, sa kanilang kalikasang diwa, ay tutol at namumuhi sa katotohanan, at hindi nila talaga tinatanggap ang katotohanan. Natural, ang diwa at disposisyon ng isang anticristo ay humahadlang sa kanya na kilalanin ang sarili niyang mga pagkakamali o kilalanin ang sarili niyang tiwaling disposisyon. Batay sa dalawang katunayang ito, ang saloobin ng isang anticristo kapag pinupungusan ay ang tanggihan at salungatin ito, nang ganap at lubusan. Kinasusuklaman at nilalabanan niya iyon sa kaibuturan ng kanyang puso, at wala siya ni katiting na bahid ng pagtanggap o pagpapasakop, lalo nang walang anumang tunay na pagninilay o pagsisisi. Kapag ang isang anticristo ay pinupungusan, sinuman ang gumagawa niyon, tungkol saan man iyon, gaano man katindi ang dahilan kaya siya ang sinisisi sa bagay na iyon, gaano man kalantad ang pagkakamali niya, gaano kalaki ang kasamaang nagawa niya, o ano ang ibinubunga ng kanyang kasamaan para sa gawain ng iglesia—hindi isinasaalang-alang ng anticristo ang alinman dito. Para sa isang anticristo, pinupuntirya siya ng nagpupungos sa kanya, o hinahanapan siya ng mali para pahirapan siya. Maaari pa ngang isipin ng anticristo na inaapi siya at ipinapahiya, na hindi siya itinatrato bilang tao, at na hinahamak siya at kinukutya. Matapos pungusan ang isang anticristo, hindi niya pinagninilayan kailanman kung ano talaga ang nagawa niyang mali, anong uri ng tiwaling disposisyon ang naipakita niya, at kung hinanap niya ba ang mga prinsipyo kung saan siya dapat tumalima, kung kumilos ba siya alinsunod sa mga katotohanang prinsipyo, o tinupad ang kanyang mga responsabilidad hinggil sa usapin kung saan siya pinupungusan. Hindi niya sinusuri o pinagninilayan ang alinman dito, ni hindi niya isinasaalang-alang at pinag-iisipan ang mga isyung ito. Sa halip, hinaharap niya ang pagpupungos ayon sa sarili niyang kagustuhan at may init ng ulo. Sa tuwing pinupungusan ang isang anticristo, mapupuspos siya ng galit, pagsuway, at sama ng loob, at hindi makikinig sa payo ng sinuman. Hindi niya tinatanggap ang mapungusan, at hindi niya nagagawang bumalik sa harap ng Diyos para makilala at mapagnilayan ang kanyang sarili, para lutasin ang kanyang mga kilos na labag sa mga prinsipyo, tulad ng pagiging pabasta-basta o panggugulo sa kanyang tungkulin, ni hindi niya ginagamit ang pagkakataong ito para lutasin ang kanyang sariling tiwaling disposisyon. Sa halip, naghahanap siya ng mga dahilan para ipagtanggol ang kanyang sarili, para mapawalang-sala ang sarili niya, at magsasabi pa nga siya ng mga bagay na nagpapasimula ng alitan at nag-uudyok sa iba” (Ang Salita, Vol. IV. Paglalantad sa mga Anticristo. Ikalabindalawang Aytem). Sinasabi ng salita ng Diyos na dahil tutol ang mga anticristo sa katotohanan, kapag pinupungusan sila, o kapag ipinapaalam ng iba ang mga problema nila, nakakaramdam sila ng matinding pagkontra dito. Hindi nila kailanman pinagninilayan ang kanilang mga problema at palagi silang umaasa sa kanilang pagkamainitin ng ulo sa pagharap sa mga bagay-bagay, at puno pa nga ng mga maling paniniwala ang puso nila, sinasabi na pinupungusan sila ng iba dahil minamaliit sila ng mga ito at gusto silang ipahiya. Puno sila ng reklamo sa iba. Kung ihahambing, magkatulad ang mga pag-uugali ko at iyong sa isang anticristo. Ipinaalam ni Li Ran na nabibigo akong maarok ang mga pangunahing punto habang nilulutas ko ang mga isyu, at na hindi ako sapat na nakipag-usap tungkol sa mga propesyonal o teknikal na usapin. Talaga namang ang mga ito ay mga isyung nararapat pagtuunan. Totoong kulang ang mga propesyonal na kasanayan ng mga kapatid at ang pagkaarok nila sa mga prinsipyo, na nangangahulugan na palaging kailangang gawin ulit ang mga video nila, at na ang problemang ito ay tunay ngang bunga ng aking kapabayaan. Matapos magbigay ng mungkahi si Li Ran, dapat sana ay agad kong tinalakay kung paano itatama ang paglihis na ito, ngunit dahil hindi ko matanggap ang tonong ginamit niya nang tinutukoy niya ang mga problema ko, pakiramdam ko ay sinusubukan niya akong ipahiya at maliitin, kaya hindi ko mapigilang maglabas ng sama ng loob ko. Ayaw kong pakinggan ang anumang sinabi niya pagkatapos o kilalanin ang mga problemang tinutukoy niya. Inakala ko na hinahamak niya ako at sinusubukan akong ipahiya at maliitin. Hindi ba’t ang ibinubunyag ko ay ang parehong-parehong kahiya-hiyang pag-uugali ng mga hindi tumatanggap sa katotohanan at palaging gumagawa ng mga kakatwang argumento nang hindi makatwiran? Ang mga taong tunay na nagmamahal sa katotohanan at may katwiran ay humaharap sa pagkakapungos at sa pagkakatukoy ng kanilang mga problema nang may saloobin ng pagtanggap. Nagagawa nilang magnilay-nilay at maghanap sa katotohanan para malutas ang mga paglihis na ito sa lalong madaling panahon. Kahit na hindi nila makilala ang mga bagay na ito sa oras na iyon, hindi sila nawawalan ng pasensiya, o patuloy na gumagawa ng kakatwang argumento para subukang pabulaanan ang mga pamumuna ng iba. Gayumpaman, nang bigyan ako ng aking sister ng ilang mungkahi na makakabuti sa gawain, bukod sa hindi ako tumatanggap, naniwala rin ako na sinusubukan niya akong ipahiya at maliitin. Ang pang-unawa ko ay katawa-tawa at hindi makatwiran, at hindi ako nagdasal sa Diyos o naghimagsik laban sa aking sarili. Sa halip, naglabas ako ng aking mga hinaing at kawalang-kasiyahan para ipahiya ang aking sister. Tumataas ang tono ko, tumatangging pahintulutan ang sinuman na abalahin o lapitan ako. Nagpapahiwatig ito ng isang disposisyon na tutol sa katotohanan at puno ng kalupitan. Kung hindi ko ito itatama, tiyak na itataboy at ititiwalag ako ng Diyos!

Naalala ko ang isang sipi ng salita ng Diyos na nabasa ko: “Ngayon, bagama’t maraming taong gumagawa ng tungkulin, iilan lamang ang naghahangad ng katotohanan. Napakakaunting tao ang naghahangad sa katotohanan at pumapasok sa realidad habang ginagawa nila ang kanilang tungkulin; para sa karamihan, wala pa ring mga prinsipyo sa paraan ng paggawa nila ng mga bagay-bagay, hindi pa rin sila mga taong tunay na nagpapasakop sa Diyos; ipinapahayag lamang nila na mahal nila ang katotohanan, at handa silang hangarin ang katotohanan, at handa silang magsumikap para sa katotohanan, subalit wala pa ring nakakaalam kung hanggang kailan tatagal ang kanilang determinasyon. Ang mga taong hindi naghahangad sa katotohanan ay malamang na magbunyag ng kanilang mga tiwaling disposisyon anumang oras o saanmang lugar. Wala silang anumang pagpapahalaga sa responsabilidad sa kanilang tungkulin, madalas silang pabasta-basta, kumikilos sila ayon sa gusto nila, at ni wala silang kakayahang tumanggap ng pagpupungos. Sa sandaling sila ay maging negatibo at mahina, may tendensiya silang tumalikod sa kanilang tungkulin—madalas itong mangyari, wala nang ibang mas karaniwan pa rito; ganoon kumilos ang lahat ng hindi naghahangad ng katotohanan. Kaya nga, kapag hindi pa nakakamit ng mga tao ang katotohanan, hindi sila maaasahan at mapagkakatiwalaan. Ano ang ibig sabihin ng hindi sila mapagkakatiwalaan? Ang ibig sabihin niyon ay na kapag nahaharap sila sa mga paghihirap o balakid, malamang na mabuwal sila, at maging negatibo at mahina. Mapagkakatiwalaan ba ang isang taong madalas maging negatibo at mahina? Talagang hindi. Ngunit iba ang mga taong nakakaunawa sa katotohanan. Ang mga taong tunay na nakakaunawa sa katotohanan ay malamang na mayroong may-takot-sa-Diyos na puso, at pusong nagpapasakop sa Diyos, at ang mga tao lamang na may-takot-sa-Diyos na puso ang mga taong mapagkakatiwalaan; ang mga taong walang may-takot-sa-Diyos na puso ay hindi mapagkakatiwalaan. Paano dapat harapin ang mga taong walang may-takot-sa-Diyos na puso? Siyempre, dapat silang bigyan ng mapagmahal na tulong at suporta. Dapat silang subaybayan nang mas madalas habang ginagawa nila ang kanilang tungkulin, at mas tulungan at turuan; saka lamang magagarantiyahan na gagawin nila nang epektibo ang kanilang tungkulin. At ano ang layon ng paggawa nito? Ang pangunahing layon ay ang itaguyod ang gawain ng sambahayan ng Diyos. Ang pangalawa rito ay para agad na matukoy ang mga problema, para agad silang matustusan, masuportahan, o mapungusan, na itinatama ang kanilang mga paglihis, at pinupunan ang kanilang mga pagkukulang at kapintasan. Kapaki-pakinabang ito sa mga tao; walang masamang hangarin dito” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 7). Sa pag-iisip sa salita ng Diyos, napagtanto ko na hindi tinutukoy ng mga kapatid ang mga problema at paglihis sa kadahilanan na mapaminsala sila o sinusubukan nilang kutyain at maliitin ang mga tao sa pamamagitan ng paglalantad ng mga pagkukulang ng mga ito, bagkus, ito ay sa kadahilanan na nagpapakaresponsable sila para sa gawain ng iglesia, at dahil mayroong tiwaling disposisyon ang lahat ng tao, hindi maaasahan, at may kakayahang gumawa ng masama nang di-sinasadya, lumalabag sa mga prinsipyo sa pamamagitan ng pagkilos batay sa mga personal na kahilingan, nagiging pabaya sa mga tungkulin, at inaantala at ginagambala ang gawain ng iglesia, na sa gayon ay nagdudulot ng malulubhang kahihinatnan. Sinasabi na “Kapag naliligaw ang mga tao, natatakot sila na walang gagabay sa kanila.” Kapag ang mga tao ay mayroong isang tao na madalas na nagbibigay sa kanila ng tulong o nagpupungos sa kanila sa kanilang mga tungkulin, malaking tulong at proteksiyon ito para sa kanila. Karaniwan, kapag sinusubaybayan ko ang isang aytem ng gawain at nakakakita ako ng mga omisyon o paglihis, tutukuyin ko ang mga ito, at ipapaalam sa mga tao ang kabigatan at mga kahihinatnan ng mga ito. Ginagawa ko ito dahil gusto kong gawin nang maayos ng mga tao ang kanilang mga tungkulin at iwasan ang mga paglihis at pagkaantala sa gawain. Tinutukoy ni Li Ran ang mga problema ko sa parehong mga dahilan. Sa isang parte, ito ay para tulungan ako na magtamo ng magagandang resulta, pero ginawa ito dahil sa pagmamahal at sa pagpapahalaga sa pasanin, at para sa sarili kong kabutihan. Hindi ako dapat nakaramdam ng paglaban o nagalit; lalong hindi ko siya dapat sinagot nang pabalang. Katulad noong una, noong hindi pasok sa pamantayan ang mga video, ang pangunahing dahilan nito ay na hindi naarok ng mga tao ang mga teknikal na prinsipyo. Hindi ko alam ang problemang ito, at nang tukuyin niya ito, dapat sana ay ginabayan ko ang lahat sa pagbubuod ng mga paglihis na ito para matuto ng ilang kasanayan, pero hindi ko kailanman pinagnilayan ang sarili ko o ibinuod ang aking mga problema at sinagot ko lang siya nang pabalang. Sa anong paraan ako naging makatwiran? Sinabi ko sa sarili ko na, simula ngayon, dapat akong maging bukas sa pagtanggap kapag tinukoy ng iba ang mga problema ko at hindi na dapat makaramdam ng paglaban dito.

Enero 7, 2023, Sabado, Maaraw

Ngayong araw, dumalo ang isang lider sa aming pagtitipon at natuklasan niya ang ilang paglihis na lumitaw sa panahon ng aming gawain. Halimbawa, may ilang kapatid na may hindi pagkakasundo tungkol sa isang video at hindi namin nilinaw ang problemang ito, sa halip, nagbibigay lang ng ilang suhestiyon at hinahayaan silang magpatuloy, na nagreresulta sa video na hindi pasok sa pamantayan, inaantala ang gawain. Inilantad at pinuna rin kami ng lider dahil sa hindi paggawa ng tunay na gawain. Nang marinig kong binanggit nang paisa-isa ang lahat ng problemang ito, nagsimula talaga akong maasiwa, at napagtanto ko kung gaano ako naging manhid. Ang mga problemang tinutukoy ng lider na ito ay kapareho sa mga ipinaalam ni Li Ran sa akin. Pero dahil ayaw kong makinig at hindi ko sineryoso ang mga ito, hindi rin nalutas ang mga ito. Kung tinanggap ko sana ang mga babala niya noon at detalyadong nakipagtalakayan sa kanya sa mga bagay-bagay at naghanap ng landas ng resolusyon, marahil ay nalutas na ang mga problemang ito o nabago nang kaunti, o kahit papaano, hindi sana umabot sa gayong masamang kalagayan ang gawain.

Marso 14, 2023, Martes, Maulap hanggang Maaraw

Sa isa sa mga debosyonal ko, nabasa ko ang ilang salita ng Diyos tungkol sa aking disposisyon ng pagiging tutol sa katotohanan, at mas naging mulat ako sa kabigatan ng problemang ito. Sabi ng Makapangyarihang Diyos: “Sa iglesia, may mga nag-iisip na ang labis na pagsisikap o ang paggawa ng ilang mapanganib na bagay ay nangangahulugang nakapagtipon sila ng merito. Sa katunayan, batay sa kanilang mga kilos, tunay na karapat-dapat silang purihin, subalit kasuklam-suklam at kahiya-hiya ang kanilang disposisyon at saloobin sa katotohanan. … Hindi kinasusuklaman ng Diyos ang mahinang kakayahan ng mga tao, hindi Niya kinasusuklaman ang kanilang kahangalan, at hindi Niya kinasusuklaman ang pagkakaroon nila ng mga tiwaling disposisyon. Ano ang pinakakinasusuklaman ng Diyos sa mga tao? Iyon ay kapag tutol sila sa katotohanan. Kung tutol ka sa katotohanan, dahil lamang diyan, hindi matutuwa sa iyo ang Diyos kailanman. Nakataga iyan sa bato. Kung tutol ka sa katotohanan, kung hindi mo mahal ang katotohanan, kung ang saloobin mo sa katotohanan ay kawalang-malasakit, mapanghamak, at mapagmataas, o inaayawan, nilalabanan, at tinatanggihan mo pa ito—kung ganito ang pag-uugali mo, lubos kang kinaiinisan ng Diyos, at hindi ka magtatagumpay, hindi ka na maliligtas. Kung talagang mahal mo ang katotohanan sa puso mo, at sadyang medyo mahina lang ang kakayahan mo at wala kang kabatiran, medyo hangal, at madalas kang nagkakamali, ngunit hindi mo intensiyong gumawa ng masama, at nakagawa ka lamang ng ilang kahangalan; kung taos-puso kang handang makinig sa pagbabahagi ng Diyos sa katotohanan, at taos-puso kang nasasabik sa katotohanan; kung ang iyong saloobin sa pagtrato mo sa katotohanan at mga salita ng Diyos ay may sinseridad at pananabik, at kaya mong pahalagahan at itangi ang mga salita ng Diyos—sapat na ito. Gusto ng Diyos ang gayong mga tao. Kahit na medyo hangal ka kung minsan, gusto ka pa rin ng Diyos. Mahal ng Diyos ang puso mo na nananabik sa katotohanan, at mahal Niya ang iyong sinserong saloobin sa katotohanan. Kaya, may awa ang Diyos sa iyo at palaging nagkakaloob ng biyaya sa iyo. Hindi Niya iniisip ang iyong mahinang kakayahan o ang iyong kahangalan, ni hindi Niya iniisip ang iyong mga pagsalangsang. Dahil sinsero at masigasig ang iyong saloobin sa katotohanan, at tapat ang iyong puso, kung gayon, dahil sa pagiging totoo ng puso mo at ng saloobin mong ito—lagi Siyang magiging maawain sa iyo, at gagawa sa iyo ang Banal na Espiritu, at magkakaroon ka ng pag-asang maligtas. Sa kabilang banda, kung mapagmatigas ka sa puso mo at pinalalayaw mo ang sarili mo, kung tutol ka sa katotohanan, hindi kailanman nakikinig sa mga salita ng Diyos at sa lahat ng may kinalaman sa katotohanan, at mapanlaban ka at mapanghamak sa kaibuturan ng puso mo, ano kung gayon ang saloobin ng Diyos sa iyo? Pagkasuklam, pagkamuhi, at walang-humpay na poot” (Ang Salita, Vol. III. Ang mga Diskurso ni Cristo ng mga Huling Araw. Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga). Nang mabasa ko ang salita ng Diyos, naramdaman ko na matuwid at banal ang disposisyon Niya. Hindi kinamumuhian ng Diyos ang mga tao dahil sa hangal sila o walang kakayahan, at sa halip, tinitingnan Niya ang saloobin nila sa katotohanan. Kung may malalaking kaloob ang isang tao at may kakayahan, at kayang gumawa ng gawain, pero madalas siyang nagbubunyag ng isang disposisyon na tumututol sa katotohanan sa kanyang mga tungkulin, at karaniwang hindi niya matanggap ang katotohanan o makapagnilay, kung gayon, hindi magugustuhan ng Diyos ang taong ito, gaano man kalaki ang kakayahan niya. Mahal ng Diyos ang mga taong handang tumanggap sa katotohanan, kahit na wala silang kakayahan at hindi makagawa ng malalaking gawain. Nang makita ang pamantayan kung paano sinusuri ng Diyos ang mga tao, at inihahambing ito sa pag-uugali ko, pakiramdam ko ay lubha akong nanganganib. Umaasa ako sa aking katalinuhan at kakayahan, at bilang isang superbisor, nakagawa ako ng ilang gawain at nalutas ang ilang suliranin sa buhay pagpasok ng mga miyembro ng pangkat ko, kaya pakiramdam ko ay parang alam ko ang ginagawa ko. Pero nang tukuyin ng iba ang mga problema ko, nanaig ang pride ko, at pakiramdam ko ay parang sinusubukan nila akong maliitin at ipahiya. Mapanghamak at mayabang ang saloobin ko sa mga mungkahi ng iba, sa positibong bagay, at sa katotohanan, at naging kasuklam-suklam ako sa Diyos. Nasalangsang ko na ang mga tungkulin ko, at kung patuloy akong magiging hindi makatwiran at hindi magsisisi, tiyak na papaalisin at ititiwalag ako ng Diyos. Talagang kinatakutan ko ito! Tahimik at taimtim akong nagdasal sa Diyos, “O Diyos ko, gusto ko pong magsisi. Gusto kong gawin nang maayos ang mga tungkulin ko kasama ang aking mga kapatid, pero masyado yatang malubha ang aking tiwaling disposisyon. Pakiusap, disiplinahin Mo po ako nang higit pa at iligtas ako mula sa mga gapos ng aking tiwaling disposisyon.”

Marso 21, 2023, Martes, Maaraw

Ngayong araw, nabasa ko ang isang sipi ng salita ng Diyos na nagbigay sa akin ng landas ng pagsasagawa. Sabi ng Diyos: “Kailangan mo munang lutasin ang lahat ng paghihirap sa iyong kalooban sa pamamagitan ng pag-asa sa Diyos. Wakasan ang iyong masamang disposisyon at tunay na maunawaan ang iyong sariling kalagayan at alamin kung paano ka dapat kumilos; patuloy na makipagbahaginan tungkol sa anumang bagay na hindi mo nauunawaan. Hindi katanggap-tanggap na hindi makilala ng isang tao ang kanyang sarili. Paghilumin mo muna ang sarili mong karamdaman, at, sa pagkain at pag-inom ng Aking mga salita nang mas madalas at pagbubulay-bulay sa mga ito, mamuhay at gawin ang iyong mga gawa batay sa Aking mga salita; nasa bahay ka man o nasa ibang lugar, dapat mong tulutan ang Diyos na gumamit ng kapangyarihan sa iyong kalooban. Iwaksi ang laman at ang pagiging natural. Laging hayaang magkaroon ng kapamahalaan ang mga salita ng Diyos sa iyong kalooban. Hindi kailangang mag-alala na hindi nagbabago ang buhay mo; pagdating ng panahon, madarama mo na malaki ang ipinagbago ng iyong disposisyon. Dati, sabik kang maging sikat, hindi mo sinunod ang sinuman o kaya nama’y ambisyoso ka, mapagmagaling, o mapagmataas—unti-unting maaalis sa iyo ang mga bagay na ito. Kung nais mong iwaksi ang mga iyon ngayon mismo, imposible iyan! Ito ay dahil hindi hahayaan ng dati mong pagkatao ang iba na salingin ito, napakalalim ng mga ugat niyon. Kaya, kailangan mong magsagawa ng sariling pagsisikap, positibo at aktibong magpasakop sa gawain ng Banal na Espiritu, gamitin ang iyong kalooban upang makipagtulungan sa Diyos, at maging handang isagawa ang Aking mga salita. … Huwag kang magmagaling; humugot sa mga kalakasan ng iba para mapunan ang sarili mong mga kakulangan, panoorin kung paano nabubuhay ang iba ayon sa mga salita ng Diyos; at tingnan kung nararapat tularan ang kanilang buhay, kilos, at pananalita. Kung itinuturing mong mas hamak ang iba kaysa sa iyo, ikaw ay mapagmagaling, palalo, at walang pakinabang sa iba. Ang mahalaga ngayon ay magtuon sa buhay, kumain at uminom pa ng Aking mga salita, danasin ang Aking mga salita, alamin ang Aking mga salita, tunay na gawing buhay mo ang Aking mga salita—ito ang mga pangunahing bagay. Kung hindi kaya ng isang tao na mamuhay ayon sa mga salita ng Diyos, lalago ba ang kanilang buhay? Hindi, hindi nito kaya. Kailangan mong mamuhay ayon sa Aking mga salita sa lahat ng oras at gawing panuntunan ng pag-uugali sa buhay ang Aking mga salita, upang madama mo na ang pagkilos ayon sa panuntunang iyon ay nakakagalak sa Diyos, at ang pagkilos nang taliwas ay kinamumuhian ng Diyos; at unti-unti, makakatahak ka sa tamang landas” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 22). Sabi ng Diyos: “Hindi katanggap-tanggap na hindi makilala ng isang tao ang kanyang sarili. Paghilumin mo muna ang sarili mong karamdaman.” Ang totoo, ginawa nang napakalinaw ng Diyos ang isang landas ng pagsasagawa. Kapag nahaharap tayo sa mga bagay-bagay, dapat nating palaging lapitan ang Diyos para magnilay, kilalanin ang ating sarili, at hanapin ang katotohanan para malutas ang ating mga problema. Noon, kapag tinutukoy ng iba ang mga problema ko, agad nagiging mainitin ang ulo ko at ayaw magnilay-nilay, at iniisip ko na “Hindi obhetibo ang sinasabi mo; hindi iyon ganoon,” o kung hindi, “Maaaring natukoy mo ang problema ko, pero hindi ibig sabihin na mas magaling ka kaysa sa akin.” Nakikipagtalo ako at nakakaramdam ako ng pagkontra dito, at hindi tinitingnan ang sitwasyon na mula sa Diyos, kaya kumokontra ako sa lahat at sa huli ay walang napapala. Ang totoo, bagama’t nagbubunyag ng katiwalian ang taong tumutukoy sa problema ko at maaaring nagsasabi ng mga bagay na hindi lubos na tumpak, hangga’t sa isang parte ay naaayon sila sa mga katunayan sa kung ano ang iwinawasto nila sa akin, dapat ko itong tanggapin, pagnilayan ang aking sarili, at hanapin ang katotohanang nauugnay sa resolusyon ng problemang ito. Ito ay isang saloobin ng pagtanggap sa katotohanan. Sa pamamagitan lang ng pagsasagawa sa ganitong paraan unti-unting malulutas ang aking mapagmataas na disposisyon na tutol sa katotohanan.

Abril 10, 2023, Lunes, Maaraw

Ngayong araw, sumulat sa akin ang lider tungkol sa mabagal naming pag-usad sa paggawa ng mga video, sinasabi na iniraraos lang namin ang gawain at hindi nagiging maasikaso sa pagsubaybay sa gawaing ito, na hindi namin tinitingnan ang mga dahilan sa likod ng kabagalan na ito, at na nagpapabaya kami sa aming mga tungkulin sa ginagawa naming ito. Ang una kong reaksiyon ay ang makipagtalo, at naisip ko “Nilulutas namin ang problemang ito, kailangan lang ng oras. Bukod dito, ang mga gumagawa ng video ay may mga aktuwal na suliranin sa mga teknik, kaya, masisisi mo ba talaga kami?” Pakiramdam ko ay ginawan ako ng mali, pero napagtanto ko na nagsisimula uli akong makaramdam ng paglaban at hindi na tumanggap ng mga mungkahi, kaya, patuloy akong nagdarasal sa Diyos, “O Diyos ko, masyado akong mapaghimagsik! Patuloy akong nagiging hindi makatwiran at hindi ko kayang hanapin ang katotohanan para matuto ng mga aral. O Diyos ko, pakiusap, bantayan Mo po ang puso ko, para matanggap ko ang patnubay at tulong ng lider.” Pagkatapos nito, sama-sama naming sinuri ang problema ng mabagal na paggawa ng video at natuklasan namin sa wakas na talagang masyadong mababa ang kahusayan namin sa gawain at na masyado na kaming nagpapaliban. Karaniwan ay binibigyan ko lang sila ng mga walang kabuluhang salita para himukin sila, pero hindi ko talaga naunawaan kung sa aling mga parte sila bumabagal, aling mga seksyon ang maaaring laktawan, aling mga parte ang madalas mahinto at nagsasayang ng oras, o kung paano itatama ang pabayang saloobin ng ilang tao sa kanilang mga tungkulin. Sa pamamagitan ng aktuwal na pagsisiyasat at paghahanap sa mga katotohanang prinsipyo para lutasin ang mga isyung ito, maaaring umusad ang gawain nang kahit doble ang bilis. Muntik ko nang tanggihang muli ang mga mungkahi ng iba, at kung talagang ginawa ko iyon, mananatiling hindi nalutas ang mga problemang ito, at patuloy na maaantala ang gawain. Habang mas dumarami ang mga bagay na nararanasan ko, mas nararamdaman ko kung gaano kahalaga na tanggapin ang payo ng iba at magnilay kapag may nangyayari!

Sa pagbabalik-tanaw sa sarili kong karanasan, napuno ako ng maraming emosyon at nakikita ko kung gaano katalino ang Diyos! Kung hindi ipinaalam ni Li Ran ang problema ko, hinding-hindi ko sana mapagtatanto kung gaano kalubha ang disposisyon ko ng pagiging tutol sa katotohanan, at kung wala ang paghahayag ng Diyos at mga salita Niya ng paglalantad, hindi rin ako matututong magnilay. Patuloy ko sanang tatahakin ang maling landas, at sa huli, itatakwil sana ako ng mga kapatid ko, at ititiwalag ako ng Diyos. Ang kamangha-manghang gawain ng Diyos ang nagbunyag ng aking katiwalian at kapangitan, at ang mahihigpit na salita ng paghatol ng Diyos ang naglantad sa aking tiwaling disposisyon, at nagbigay-daan sa akin na makita ang aking satanikong disposisyon na tutol sa katotohanan, at magising at magbago. Lahat ng ito ay pagmamahal ng Diyos! Bagama’t hindi pa ako gaanong nagbago, handa akong tanggapin ang paghatol at pagkastigo ng salita ng Diyos sa hinaharap para unti-unti akong makapagbago.


75. Ang Pagpapahirap na Aking Tiniis

Ni Lin Guang, Tsina

Bandang 10 ng umaga, noong Marso 20, 2014, bigla akong nakatanggap ng isang tawag mula sa aking asawa habang nag-aasikaso ako ng mga gawain sa labas kung saan may pag-aapura niyang sinabi, “Dumating ang mga opisyal mula sa estasyon ng pulisya para arestuhin ka. Huwag kang uuwi!” Bigla akong kinabahan pagkarinig nito at naisip, “Saan ako puwedeng pumunta? Kung pupunta ako sa bahay ng isang kapatid, tiyak na makakaabala ako sa kanila. Ang mapagpipilian ko lang ay ang humanap ng kanlungan sa bahay ng isang kaibigan o kamag-anak.” Napagpasyahan ko sa huli na magtungo sa bahay ng anak kong babae. Bandang 2 ng hapon nang araw ding iyon, tatlong nakasibilyang opisyal ang sumugod sa bahay ng anak kong babae at sumigaw ang isa sa kanila, “Ikaw si Lin Guang, hindi ba? Mula kami sa estasyon ng pulisya at ilang taon ka na naming iniimbestigahan.” Hindi man lang nagpapakita ng anumang pagkakakilanlan, nagpatuloy sila upang puwersahin ako palabas tungo sa kanilang sedan. Noong panahong iyon, medyo natakot ako na bubugbugin nila ako at pupuwersahin akong magsiwalat ng impormasyon tungkol sa iglesia, kaya nanalangin ako sa Diyos, “O Diyos! Pakiusap, bigyan Mo ako ng pananalig at lakas. Anuman ang gawin ng mga opisyal sa akin, hindi ako magiging isang Hudas at ipagkakanulo Ka.” Pagkatapos manalangin, nagawa kong kumalma.

Sa estasyon ng pulisya, kaagad akong pinuwersa ng dalawang opisyal paupo sa isang upuang tigre, ipinosas nila ang mga kamay ko sa upuan, hinubad ang aking mga sapatos at medyas at iginapos ang aking mga paa sa bakal. Sa isang nakakatakot at nakakapoot na tinig, sinabi sa akin ng direktor ng estasyon ng mga pulis, “Ang utos na arestuhin ka ngayon ay direktang nanggaling sa kagawaran ng panlalawigang pampublikong seguridad at humiling sila na ako mismo ang umaresto sa iyo. Mukhang ibang klase ka talaga! Mabuti pang magsalita ka kaagad at sabihin sa amin ang lahat ng nalalaman mo!” Pagkasabi niyon, inilagay niya sa harap ko ang isang pulgada ng mula ulo hanggang baywang na mga larawan ng mahigit sampung tao at inisa-isa ang mga ito, tinatanong sa akin kung kilala ko ang sinuman sa mga nakalarawang tao. Namukhaan ko ang isang sister doon at nagmamadaling sumagot, “Hindi ko kilala ang sinuman sa mga taong ito.” Pagkatapos ay itinuro niya sa akin ang ilang aytem na nakolekta mula sa aking bahay kabilang ang dalawang Bibliya, isang kopya ng Ang Salita ay Nagpapakita sa Katawang-tao, ilang resibo para sa pag-iingat ng mga aklat ng mga salita ng Diyos, at 7,400 yuan at sinabi, “Malinaw na ebidensiya ito na nananampalataya ka sa Makapangyarihang Diyos at gumagawa ka laban sa CCP!” Pagkatapos ay dinampot niya ang mga resibo at itinanong sa akin, “Saan mo inilagay ang mga aklat na ito?” Naging kabadong-kabado ako nang nakita kong hawak niya ang mga resibong iyon at naisip, “Ang mga resibong iyon ay para sa mahigit isang libong aklat. Kung hindi ko sasabihin sa kanya, tiyak na hindi niya ako pakakawalan, pero kung sasabihin ko sa kanya, hindi ba’t magiging Hudas ako?” Pagkatanto nito, nagmamadali akong nanalangin sa Diyos, “O Diyos! Pakiusap, protektahan Mo ang aking puso at pahintulutan akong maging tahimik at kalmado sa harap Mo. Anuman ang gawin ng mga pulis sa akin, hindi ako magiging isang Hudas at hindi ko pagtataksilan ang aking mga kapatid!” Pagkatapos manalangin, naalala ko ang siping ito ng mga salita ng Diyos: “Sa lahat ng bagay na nagaganap sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 1). Naramdaman ko ang awtoridad ng Diyos sa pamamagitan ng Kanyang mga salita. Ang lahat ay nasa mga kamay ng Diyos at mayroon Siyang kataas-taasang kapangyarihan sa lahat ng bagay! Hindi ba’t ang katunayan na inilipat ko noong nakaraang linggo lang ang mga aklat na itinatago ko ay isang palatandaan ng proteksiyon ng Diyos? Nang mapagtanto ito, tumugon ako nang may kumpiyansa, “Naipasa na ang mga aklat na iyon.” Nagpatuloy ang isang opisyal sa pangunguwestiyon, tinatanong, “Saan nakatira ang taong tumanggap ng mga aklat? Ano ang pangalan niya? Sino ang lider niya?” Sumagot ako, “Hindi ko alam.” Pinandilatan niya ako at sinigawan, “Sasabihin mo ba sa akin o hindi? Huwag kang magdunung-dunungan dahil lang naging maluwag ako sa iyo!” Pagkatapos ay lumapit siya sa akin at marahas akong sinampal sa magkabilang pisngi. Lumapit din ang dalawang opisyal at nagsalitan sa pagsampal sa akin. Sinampal nila ako nang hindi bababa sa sampung beses at nagsimulang umikot ang aking paningin, humugong ang aking mga tainga at humapdi sa sakit ang aking mukha. Pagkakita na hindi pa rin ako nagsasalita, kinuha ng isang opisyal ang isang kable ng koryente na may kapal na 2.5 sentimetro at hinampas ako nang mahigit sampung ulit sa likod, dahilan para manginig sa sakit ang buo kong katawan. Nanalangin ako sa Diyos sa aking puso, hinihingi sa Kanyang bigyan ako ng pananalig at ng determinasyong tiisin ang pagdurusa. Marahas na umangil ang ilan sa mga opisyal, “Hubarin ang mga damit niya at bugbugin siya nang husto. Tingnan natin kung hindi pa rin siya magsasalita!” Pagkatapos ay pilit nilang hinubad ang aking mga damit at patuloy akong pinaghahampas habang sumisigaw, “Magsasalita ka ba o hindi?” Hinampas nila ako nang may walo o siyam na beses, bawat hagupit ay nagdadala ng matinding sakit sa buo kong katawan. Pero paano man nila ako kuwestiyunin, hindi ako nagsalita. Pagkatapos ay dumating ang dalawa pang opisyal at nagsalitan sila sa pagsampal sa aking mukha. Binugbog nila ako hanggang sa hinang-hina na ako na hindi ko na maimulat ang aking mga mata.

Makalipas ang ilang sandali, dumating ang isang opisyal na may dalang isang batyang puno ng tubig. Inihagis niya ang isang pares ng maruming pantalon sa tubig at pagkatapos ay ginamit ang isang patpat para iangat ang pantalon mula sa tubig at walang tigil na isinaboy ang tubig sa aking ulo at katawan, na nagparamdam sa akin ng ginaw at sakit. Nang makitang hindi pa rin ako nagsasalita, kinuha niya ang isang kawayang patpat na gahinliliit ang kabilugan at sinimulang idiin at ipilipit iyon sa aking mga utong sa loob ng dalawa hanggang tatlong minuto, na nagdudulot ng matinding sakit. Ikinuyom ko ang aking mga kamay at pinagtagis ang aking mga ngipin, pero pakiramdam ko ay hindi ko na ito matitiis pa, kaya nanalangin ako sa Diyos, “O Diyos! Pakiusap, bigyan Mo ako ng pananalig at ng determinasyong tiisin ang pagdurusa. Pahintulutan Mo akong mapagtagumpayan ang pagdurusang ito at manindigan sa patotoo sa Iyo.” Habang nananalangin, naisip ko kung paanong binugbog ng mga sundalo ang Panginoong Jesus hanggang sa mapuno ng mga sugat at pasa ang Kanyang buong katawan, pinilit Siyang maglakad nang nakakadena tungo sa lugar ng pagpapakuan sa Kanya sa krus, at sa huli ay brutal Siyang ipinako sa krus. Isinakripisyo ng Panginoong Jesus ang Kanyang buhay para tubusin ang sangkatauhan. Napakadakila ng pagmamahal ng Diyos! Lubos akong binigyang-motibasyon ng pagmamahal ng Diyos. Nang maisip ko kung paanong si Pedro man ay ipinako nang patiwarik sa krus, napagtanto ko na napakaliit ng dinaranas kong paghihirap kung ihahambing doon. Alam kong kailangan kong tularan si Pedro, manindigan sa aking patotoo, at paano man ako pahirapan ng mga pulis, kahit pa nangangahulugan ito ng pagsasakripisyo ng aking buhay, kailangan kong palugurin ang Diyos. Nang mapagtanto ang lahat ng ito, nagkamit ako ng pananalig, naramdamang nabawasan ang sakit sa aking katawan, at nagsimulang dumanas ng pagkakalmado. Pagkatapos niyon, nagpatuloy ang mga pulis sa salitan na pagpapahirap sa akin gamit ang kawayang patpat at kable ng koryente, pero nang nakita nilang hindi pa rin ako magsasalita, sumigaw sila, “Matigas ka! Hindi pa kami nakakatagpo ng isang taong kasintigas ng ulo mo! Kahit bayani ay susuko na sa puntong ito! Ano ba ang nagpapatatag sa iyo?” Napakasaya ko nang marinig silang sabihin iyon. Alam kong binigyan ako ng Diyos ng pananalig at ng determinasyong tiisin ang pagdurusa, pinahihintulutan akong mapagtagumpayan ang pagpapahirap. Naramdaman kong kasama ko ang Diyos sa aking tabi at mas nagkaroon ako ng pananalig—maninindigan ako sa aking patotoo sa Diyos kahit pa nangangahulugan ito ng aking kamatayan. Determinado kong sinabi, “Ang salita ng Diyos ang nagpapatatag sa akin!” Nang marinig iyon, kaagad pinatindi ng mga opisyal ang kanilang pagpapahirap, sinasampal ako, dinidiinan at pinipilipit ang mga utong ko, at hinahampas ako ng kawayang patpat sa aking mga kamay hanggang sa magpasa at mamanhid ang mga ito. Pagkatapos ay sinabi sa akin ng isang opisyal, “Kung hindi ka magsasalita, bubugbugin ka namin ngayong gabi hanggang mamatay ka. Walang may pakialam kung papatayin ka namin. Dapat patayin kayong lahat na mananampalataya!” Galit na galit ako nang sabihin niya iyon at naisip ko, “Hindi ako magsasalita kahit patayin pa ninyo ako. Huwag ninyong asahang may makukuha kayong kahit katiting na impormasyon mula sa akin!”

Kalaunan, nang makitang hindi pa rin ako nagsasalita, ginamit ng mga pulis ang kawayang patpat para diinan at pilipitin ang mga hinlalaki ko sa magkabilang paa at kable ng koryente naman para latiguhin ang aking mga paa. Patuloy silang nagsalitan sa pagitan ng paghagupit sa akin, pagdiin at pagpilipit sa mga utong at hinlalaki ko sa paa gamit ang kawayang patpat at pagsampal sa akin. Napakatindi ng sakit na naramdaman ko na nagtiim ako ng aking mga ngipin, nag-iingay sa pangangatog. Pagkatapos ay sinabi ng isang pulis, “Kung hindi ka magsasalita, ipaparada ka namin sa mga kalye bukas. Magagalit sa iyo at ikakaila ka ng lahat ng kamag-anak, kaibigan, at pamilya mo. Kung sasabihin mo sa amin, hindi namin ipapaalam sa iba na naaresto ka, at hindi ka mapapahiya.” Napagtanto ko na ito ang masamang balak ni Satanas at naisip ko ang sinabi ng Panginoong Jesus: “Mapapalad ang mga inuusig dahil sa pagsunod sa matuwid” (Mateo 5:10). Ang kutyain, insultuhin, at siraan gaya ng nangyari sa akin dahil sa pananampalataya ko sa Diyos, ang lahat ay anyo ng pag-uusig para sa kapakanan ng katuwiran. Hindi ito isang kahihiyan, ito ay isang dakilang bagay. Anuman ang iniisip ng ibang tao, ang mahalaga lang sa akin ay ang bigyang-kasiyahan ang Diyos. Nang mapagtanto ko ito, hindi ko na lang pinansin ang opisyal. Pagkatapos, isa pang opisyal ang nagbanta sa akin, sinasabing, “Magsasalita ka ba o hindi? Kung hindi, bubugbugin ka namin ngayong gabi hanggang sa mamatay ka at itatapon ka namin sa daang-bayan. Magkakalasog-lasog ka sa mga sasakyan at walang sinumang makakaalam kung ano ang nangyari!” Nang marinig ito, naisip ko, “Tunay na masasama ang budhi ng mga opisyal na ito at wala silang hindi gagawin. Kung papatayin nila ako, walang sinuman ang makakaalam.” Naisip ko ang may-edad kong ama na nasa otsenta na at nasa bahay, gayundin ang aking asawa, na nagtitiis mula sa maraming karamdaman. “Kung papatayin nila ako, paano aalagaan ng aking ama at asawa ang mga sarili nila?” Sumama ang loob ko nang naisip ko ito kaya nanalangin ako sa Diyos. Kalaunan, naalala ko ang siping ito ng mga salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Tinulungan ako ng mga salita ng Diyos na mapagtanto na sinusubukang gamitin ni Satanas ang kahinaan ng aking laman at ang pagmamahal ko sa aking pamilya para udyukan akong pagtaksilan ang aking mga kapatid at ipagkanulo ang Diyos. Hindi ako dapat mahulog sa mga pakana nito. Pagkatapos ay naalala ko ang isa pang sinabi ng Panginoong Jesus: “Ang nakasusumpong ng kanyang buhay ay mawawalan nito; at ang mawalan ng buhay dahil sa Akin ay makasusumpong niyaon” (Mateo 10:39). Ang mga salita ng Diyos ay nagbigay sa akin ng pananalig at lakas. Patayin man nila ako sa bugbog, nasa mga kamay ng Diyos ang aking kaluluwa, at kahit pa mangahulugan ito ng pagbubuwis ng aking buhay, kailangan kong manindigan sa aking patotoo para sa Diyos. Walang kontrol ang tao sa kanyang tadhana, at ang Diyos ang may kataas-taasang kapangyarihan sa ating mga kapalaran, kaya ang buhay sa hinaharap ng aking pamilya ay nasa mga kamay rin ng Diyos. Handa akong magpasakop sa mga pamamatnugot at pagsasaayos ng Diyos, kaya nanalangin ako sa Diyos: “O Diyos! Ang lahat ng bagay at pangyayari ay nasa Iyong mga kamay, kasama na ang aking buhay. Paano man ako pahirapan ng mga pulis, kahit pa nangangahulugan ito ng aking kamatayan, hinding-hindi Kita ipagkakanulo o pagtataksilan ang aking mga kapatid.”

Nang makitang hindi pa rin ako nagsasalita, kinuha ng mga pulis ang gula-gulanit na pantalon mula sa batya ng tubig at ilang beses akong sinabuyan sa ulo, pinilipit nila ang kawayang patpat sa aking mga utong at hinlalaki sa paa, at malakas akong pinalo sa bubong ng aking mga paa. Sa bawat paghampas nila sa akin, sobra-sobra ang sakit na namamanhid ang buo kong katawan, pinipiga at pumapalya ang aking puso, at nahihirapan akong huminga. Pinagtagis ko ang aking mga ngipin, tahimik na nanalangin sa Diyos, at hindi pa rin nagsabi ng anuman. Pagkatapos ay kumuha ng mabahong medyas ang isang opisyal, itinapon ito sa batya para sumipsip ng maruming tubig, at pagkatapos ay idinuldol ito sa aking bibig. Mariin kong itinikom ang bibig ko kaya ikinuskos niya na lang ito sa aking mga labi. Pagkatapos, nang bahagya kong nirelaks ang aking bibig, isinuksok niya ang medyas sa loob at sinimulang ikuskos ito sa aking mga ngipin habang sinasabing, “Heto, lilinisan ko ang bibig mo para sa iyo!” Pagkatapos, kumuha sila ng isang batya ng malamig na tubig mula sa refrigerator at ibinuhos ito sa aking ulo. Pagkatapos noon, nang tumanggi pa rin akong magsalita, kinuha nila ang isang martilyo at ginamit ang kahoy na hawakan nito para piliting buksan ang aking bibig at dinala ang kalahating mangkok ng mantikang may sili at sinubukan itong ibuhos sa aking lalamunan. Nang makita nilang hindi nila maibuhos ang langis dahil matiim kong isinara ang aking bibig sa abot ng aking makakaya, ikinuskos na lang nila ito sa aking mga labi at sa mga sugat sa aking mga utong, hindi tumitigil hangga’t hindi nila nauubos gamitin ang lahat ng langis. Halos hindi ko kayanin ang matinding sakit at patuloy akong nanginig at nangatal sa upuang tigre. Nagasgas sa mga bakal na kadena ang aking mga paa, at sa huli ay nagkaroon ako ng dalawang sugat sa aking mga sakong na nagsimulang dumugo. Napakatindi ng sakit na naisip kong mas mabuti pang mamatay na lang ako at nakaramdam ako ng matinding kawalan ng pag-asa. Naisip ko, “Kung bubugbugin ninyo ako, bugbugin ninyo ako hanggang sa mamatay at tapusin na ang paghihirap kong ito.” Nang nagsimula akong isipin na gusto ko nang mamatay, napagtanto kong mali ito—kung mamamatay ako, paano ako makakapagpatotoo sa Diyos? Sa puntong iyon, naalala ko ang isang sipi ng mga salita ng Diyos: “Hindi ka pa maaaring mamatay. Itikom mo ang iyong mga kamao at matatag kang magpatuloy na mabuhay. Dapat kang mamuhay para sa Diyos. Kapag ang mga tao ay may katotohanan sa kanilang loob, nagkakaroon sila ng ganitong paninindigan at hindi na kailanman nagnanais na mamatay. Kapag pinagbabantaan ka ng kamatayan, sasabihin mo, ‘O Diyos, hindi ko gustong mamatay. Hindi pa rin Kita kilala. Hindi ko pa nasusuklian ang Iyong pag-ibig. Hindi ako puwedeng mamatay hangga’t hindi pa Kita nakikilala nang mabuti.’ … Kung hindi mo nauunawaan ang layunin ng Diyos, at iniisip mo lang ang tungkol sa pagdurusa, kung gayon ay habang mas iniisip mo ito, mas nagiging hindi ito komportable at mas lalo kang nagiging negatibo, na para bang magwawakas na ang landas ng iyong buhay. Magsisimula kang magdusa sa pagpapahirap ng kamatayan. Kung ibubuhos mo ang puso at lahat ng pagsisikap mo sa katotohanan, at mauunawaan mo ang katotohanan, sisigla ang puso mo, at makararanas ka ng kasiyahan. Makakahanap ka ng kapayapaan at kagalakan sa loob ng puso mo, at kapag sumapit ang karamdaman o naaninag na ang kamatayan, sasabihin mo na, ‘Hindi ko pa nakamit ang katotohanan, kaya hindi ako maaaring mamatay. Kailangan kong gumugol nang mabuti para sa Diyos, magpatotoo nang mabuti sa Diyos, at suklian ang pagmamahal ng Diyos. Hindi mahalaga kung paano ako mamamatay sa huli, dahil makapamumuhay ako ng kasiya-siyang buhay. Kahit anong mangyari, hindi pa ako puwedeng mamatay. Kailangan kong magpatuloy at mabuhay’” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Ang mga salita ng Diyos ay may malalim at nakaaantig na epekto sa akin. Ginagamit ng Diyos ang paghihirap na ito para maperpekto ang aking pananalig at pagmamahal, at para tulutan akong makamit ang katotohanan. Ginusto kong mamatay at maligtas mula sa paghihirap matapos lamang magdusa nang kaunti—nasaan ang aking patotoo? Naalala ko kung paanong gaano mang nagdusa at naghirap si Pedro, hindi siya kailanman nagreklamo tungkol sa Diyos, sa halip ay nanalangin siya para hanapin ang layunin ng Diyos, nagpapasakop sa lahat ng dumating mula sa Diyos, at sa huli ay nakamit ang pinakadakilang pagmamahal para sa Diyos, nagpapasakop hanggang kamatayan, ipinako nang patiwarik para sa Diyos at nagbigay ng isang kahanga-hanga at matunog na patotoo. Dapat kong tularan si Pedro—gaano man ako mahirapan, dapat patuloy akong mabuhay at manindigan sa aking patotoo para ipahiya si Satanas hanggang sa aking huling hininga. Pagkatapos noon, nagdala ng bentilador ang isang opisyal, binuksan ito sa pinakamalakas na ikot, at hinayaan itong nakatutok sa akin nang mahigit sampung minuto, kaya gininaw ako nang sobra na nagsimula akong manginig. Naisip ko, “Anumang pamamaraan ang gamitin ninyo, hindi ako kailanman magsasalita.” Pinahirapan nila ako sa ganitong paraan mula 3 ng hapon hanggang 4:30 ng madaling-araw ng sumunod na araw. Kahit na wala silang nakuha ni isa mang salita mula sa akin, sa wakas ay pagod na pagod na sila na sumuko na sila at umalis.

Sa umaga ng ikalawang araw, dinala nila ako sa kulungan. Magang-maga ang mga paa ko na hindi ko maisuot ang aking sapatos at paika-ika na lang na naglakad na ang mga paa ay babahagyang nakasuksok sa sapatos. Ang bawat hakbang ay nagdudulot sa akin ng matinding sakit. Nang pinahubad sa akin ng isang opisyal ang aking mga damit para sa pagsusuri, at nakitang puno ako ng mga sugat at pasa, tinanong niya, “Sino ang bumugbog sa iyo nang ganito?” Sasagot na sana ako, nang kaagad na sumingit ang kinatawang direktor, sinasabing, “Mga pasa lang iyan mula sa gua sha, hindi dahil sa pambubugbog.” Nang pumasok ako sa selda kung saan ako ikukulong, isang matabang bilanggo ang nagsabi sa akin, “Kailangang linisin ang mga bagong salta mula ulo hanggang paa gamit ang anim na batyang tubig. Iyan ang patakaran dito.” Nang narinig ko iyon, medyo nakaramdam ako ng kaba at naisip, “Napakalamig sa labas at siguradong nakakapanigas at masakit ang mapaliguan gamit ang anim na batyang tubig. Paano ko iyon titiisin?” Pero sa gulat ko, nang hubarin ko ang aking mga damit at nakita niyang puno ako ng mga sugat at pasa, sinabi niya sa ibang mga bilanggo, “Puro pasa ang kanyang likod, mga paa, at mukha, may malalalim at duguan siyang mga sugat sa magkabilang sakong. Masyadong malala ang pagkakabugbog sa kanya, kaya puwede niyang laktawan ang anim na batyang tubig.” Nakahinga ako nang napakaluwag at paulit-ulit na nagpasalamat sa Diyos sa aking puso.

Pagsapit ng 2 ng hapon sa ikatlong araw ng aking pagkakakulong, bigla akong nakaranas ng matinding pananakit ng ulo, nagsimulang bumilis ang tibok ng aking puso, at nawalan ako ng malay sa aking konkretong kama. Nang oras na iyon, nanikip ang aking dibdib na para bang may lubid na mahigpit na nakagapos sa aking dibdib at may mabigat na pakiramdam na parang may malaking tipak ng batong nakadagan dito. Lubhang hindi ito komportable, at sa sobrang sakit ng ulo ko ay para bang sasabog na ito. Kaagad na tinawag ng isang bilanggo ang isang opisyal, na dinama ang aking puso at pulso, at sinabing, “Sobrang bilis ng tibok ng puso niya, ni hindi ko mabilang ang mga pintig.” Pagkatapos, isinugod nila ako sa ospital, at sa pagsusuri ay natuklasang tumitibok ng 240 pintig kada minuto ang aking puso at inatake ako sa puso. Ipinasok ako sa ospital, binigyan ng oxygen mask, at tinurukan ng gamot para sa puso. Tumagal ng apat na araw ang pananatili ko sa ospital at dahil nangamba ang mga pulis na magtatangka akong tumakas, ipinosas nila ako sa kama at naglagay ng dalawang armadong bantay sa pinto ng aking silid. Sa gabi ng ikaapat na araw, dinala nila ako pabalik sa kulungan. May ilang opisyal ang nagtanong tungkol sa aking sitwasyon, kung saan ang opisyal na sumama sa akin ay umiling-iling lang at nagsabing, “Wala na ang isang ito, wala na siyang silbi.” Naalala kong sinabi ng ibang mga bilanggo na ang mga bilanggong may malulubhang pinsala o karamdaman ay maaaring palayain pagkatapos makulong nang may sampung araw o higit pa. Naisip ko na dahil malala na ang sakit ko, malamang ay hindi na nila ako ikukulong nang napakatagal at na baka gumagawa ng paraan ang Diyos para sa akin. Nanalangin ako sa Diyos, sinasabi sa Kanyang handa akong ipagkatiwala sa Kanya ang aking karamdaman. Mabuhay man ako o mamatay, patuloy man akong makulong o mapalaya, handa akong magpasakop sa Kanyang kataas-taasang kapangyarihan at mga pagsasaayos. Sa sumunod na ilang araw, ginugol ko ang buong araw na nakahiga sa aking kama sa sobrang sakit, at nagsalitan ang mga kaselda ko sa pag-aalaga sa akin sa loob ng isang linggo. Alam kong pinamatnugutan at isinaayos ng Diyos ang mga tao, pangyayari, at bagay para tulungan ako at patuloy akong nagpasalamat sa Kanya! Dahil may malubha akong sakit sa puso at maaaring mamatay anumang oras, nangamba ang mga opisyal sa kulungan na sila ang pananagutin kung mamatay ako habang nakakulong, kaya pinapunta nila ang asawa ko matapos ang dalawampu’t siyam na araw ng pagkakakulong para ayusin ang aking piyansa habang nakabinbin ang paglilitis, at pinalaya ako para makauwi. Naalala ko habang papaalis ako, binalaan ako ng kinatawang direktor, “Pinakawalan ka namin, pero nasa ilalim ka pa rin ng aming kontrol. Ang iyong asawa ang iyong tagapanagot. Kung makikipag-ugnayan ka sa mga mananampalataya sa hinaharap, sa susunod ay aarestuhin ka namin at ang iyong asawa. Mula ngayon, mag-uulat ka buwan-buwan sa lokal na estasyon ng pulisya.” Sa oras na iyon, hindi ako sumagot at naisip ko na lang, “Mababantayan at makokontrol ninyo ako, pero hindi ninyo makokontrol ang aking sumusunod-sa-Diyos na puso. Patuloy akong mananampalataya sa Diyos paglaya ko.”

Matapos makalaya mula sa kulungan, patuloy na lumala ang aking karamdaman at mas lalong dumalas ang aking mga atake. Sa tuwing inaatake ako, nanunulay ang sakit mula sa aking puso patungo sa aking likod at mula sa aking gulugod papunta sa aking ulo. Tumitindi ang sakit ng ulo ko na para bang may naghihigpit ng gato sa ulo ko at mas malakas ang humuhugong sa aking tainga kaysa sa isang makina sa pabrika. Sumisikip nang husto ang dibdib ko na para bang gapos ito ng lubid at nahihirapan akong huminga. Nakakakuha lang ako ng kaunting ginhawa sa pamamagitan ng paghinga nang malalim at mabagal. Kung hindi kusang bubuti ang mga atake, kakailanganin ko sanang pumunta sa ospital para sa mga ineksiyon. Hindi ako makagawa ng anumang manwal na trabaho at kahit ang pagbubuhat ng isang batyang tubig ay napakabigat na para sa aking puso. Gayundin, dahil sa pag-inom ko ng gamot sa loob ng mahabang panahon, nagkaroon ako ng malalang mga isyu sa sikmura. Halos baldado na ako at walang magawa ni katiting na gawain. Bukod pa rito, naging malaking pabigat sa aking pamilya ang mga gastusin sa pagpapagamot at ginawa nitong napakahirap ng aming buhay. Sa tuwing naiisip ko kung paanong bilang isang lalaki, hindi ako makapagtrabaho at makapagtaguyod ng aking pamilya, pabigat ako sa aking pamilya, at kung paanong kailangan kong magdusa ng sakit at paghihirap sa karamdaman bawat araw, miserableng-miserable at hirap na hirap ang pakiramdam ko. Tuwing nagdurusa ako nang ganito, naiisip ko ang mga karanasan nina Job at Pedro. Binasa ko ang siping ito ng mga salita ng Diyos: “Sumasailalim ka sa mga pagsubok kay Job, at kasabay nito ay sumasailalim ka sa mga pagsubok kay Pedro. Noong sinubok si Job, tumayo siyang saksi, at sa huli, nagpakita sa Kanya si Jehova. Pagkatapos niyang tumayong saksi, saka lamang siya naging karapat-dapat na makita ang mukha ng Diyos. Bakit sinabing: ‘Nagtatago Ako mula sa lupain ng karumihan ngunit ipinakikita Ko ang Aking Sarili sa banal na kaharian’? Ibig sabihin niyan ay kapag ikaw ay banal at tumatayong saksi, saka ka lamang magkakaroon ng dangal na makita ang mukha ng Diyos. Kung hindi ka makatayong saksi para sa Kanya, wala kang dangal para makita ang Kanyang mukha. Kung aatras ka o magrereklamo laban sa Diyos sa harap ng mga pagpipino, sa gayon ay bigo kang tumayong saksi para sa Kanya at pinagtatawanan ka ni Satanas, hindi mo makakamtan ang pagpapakita ng Diyos. Kung katulad ka ni Job, na sa gitna ng mga pagsubok ay isinumpa ang kanyang sariling laman at hindi nagreklamo laban sa Diyos, at nagawang kamuhian ang kanyang sariling laman nang hindi nagrereklamo o nagkakasala sa pamamagitan ng kanyang mga salita, tatayo kang saksi. Kapag sumasailalim ka sa mga pagpipino kahit paano at kaya mo pa ring maging katulad ni Job, na lubos na nagpasakop sa harap ng Diyos at walang ibang mga kinakailangan sa Kanya o sarili mong mga kuru-kuro, magpapakita sa iyo ang Diyos” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Sa pagbubulay sa mga salita ng Diyos, napagtanto ko na sa kabila ng katunayang nagdulot sa akin ng matinding karamdaman ang pagpapahirap ng CCP, ginamit ng Diyos ang kapaligirang ito para maperpekto ang aking pananalig at pagmamahal. Tiningnan Niya kung magpapasakop ba ako sa pamamatnugot at pagsasaayos na ito at maninindigan sa aking patotoo sa Kanya sa pamamagitan ng pagpipinong ito. Nang sumailalim si Job sa mga pagsubok, nawala ang lahat ng kanyang ari-arian, at nakita niyang namatay ang kanyang sariling mga anak sa loob lang ng isang araw, at kalaunan ay tinubuan siya ng mga pigsa, pinanatili niya ang isang may-takot-sa-Diyos na puso at sa kabila ng pagharap sa gayong pagdurusa at paghihirap, hindi siya kailanman nagreklamo tungkol sa Diyos at pinuri pa ang pangalan ng Diyos. Pagkatapos ay nandiyan din si Pedro, na dumaan sa daan-daang pagsubok, pero hindi kailanman nawala ang pananalig niya sa Diyos at sa huli ay ipinako nang patiwarik para sa Diyos, nagpapasakop sa Diyos hanggang sa kanyang kamatayan. Ang pagdurusa, mga pagsubok, at pagpipinong pinagdaanan nila ay higit na mas matindi kaysa sa pinagdaanan ko, pero hinding-hindi pa rin sila naghimagsik o lumaban sa Diyos, at buong-pusong nakapagpasakop sa Kanya nang walang reklamo, nakatanggap man sila ng mga pagpapala o nagdusa ng kamalasan. Handa akong tularan sila at iwasang magreklamo tungkol sa Diyos gaano man kahirap ang pagdurusa at pagpipinong kaharapin ko. Determinado akong maninindigan sa aking patotoo sa Diyos.

Sa pamamagitan ng pagdanas sa pag-uusig at pagkakaarestong ito, malinaw kong nakita ang may sa demonyo, galit-sa-katotohanan at galit-sa-Diyos na diwa ng CCP. Sila ay tulad ng mismong sinabi ng Diyos: “Ang grupong ito ng magkakasabuwat sa krimen! Bumababa sila sa mundo ng mga mortal upang magpakasaya at magsanhi ng kaguluhan, na ginugulo nang husto ang mga bagay-bagay kaya nagiging salawahan at pabagu-bago ang mundo at natataranta at hindi mapakali ang puso ng tao, at napaglaruan nila nang husto ang tao kaya nagmukha siyang isang malupit na hayop sa parang, napakapangit, at wala na ang pinakahuling bakas ng orihinal na taong banal. Bukod pa rito, nais pa nilang kunin ang pinakamataas na kapangyarihan sa lupa. Hinahadlangan nila nang husto ang gawain ng Diyos kaya hindi ito halos makasulong, at sinasarhan nila ang tao nang kasinghigpit ng mga pader na tanso at bakal. Dahil napakaraming nagawang kasalanan at nagsanhi ng napakaraming kalamidad, may inaasahan pa ba silang iba maliban sa pagkastigo?” (Ang Salita, Vol. I. Ang Pagpapakita at Gawain ng Diyos. Gawain at Pagpasok (7)). Nilikha tayo ng Diyos, kaya ang pananampalataya at pagsamba sa Diyos ay ganap na likas at may katwiran, pero ginagamit ng CCP ang bawat pamamaraan na mayroon ito para usigin at arestuhin ang mga mananampalataya, pinupuwersa silang ipagkanulo ang Diyos at sundin ang CCP, at nangangarap ito na magkaroon ng kontrol sa sangkatauhan, sa mga nilikha ng Diyos. Napakawalanghiya nito! Sa huli, ang mga demonyong ito ay susumpain at parurusahan ng Diyos! Sa aking pagdanas, nasaksihan ko rin ang mga mapaghimalang gawa, pagkamakapangyarihan-sa-lahat, at kataas-taasang kapangyarihan ng Diyos. Sa tuwing nararamdaman kong hindi ko na kayang tiisin ang pagdurusang idinulot ng kanilang pananakit at pagpapahirap, nananalangin at umaasa ako sa Diyos at humuhupa ang pagdurusa ng aking laman. Kapag nakakaramdam ako ng pagkamiserable at pagkanegatibo, ginagabayan ako ng mga salita ng Diyos para maging matatag at hindi mapigilan ng kamatayan. Pinamatnugutan at isinaayos din ng Diyos ang mga tao, pangyayari, at bagay para tulungan ako, pinahihintulutan akong madama na Siya ay nasa aking tabi, nahahabag sa aking kahinaan. Lahat ng ito ay pagmamahal ng Diyos para sa akin, at ngayon, mas matibay pa ang pananalig ko sa Kanya kaysa dati.


76. Pagninilay-nilay sa Sarili Matapos Maitalaga sa Ibang mga Tungkulin

Ni Aubry, Timog Korea

Noong Setyembre 2020, naging responsable ako sa koordinasyon ng gawain ng post-production ng audio ng himno. Inasikaso ko ang lahat ng malalaki at maliliit na usapin sa pangkat, at kinonsulta ako ng lider ng pangkat sa iba’t ibang mga isyu. Handa ring makipag-usap sa akin ang mga kapatid tungkol sa kanilang mga kalagayan at mga paghihirap. Sinabi ng lider ng pangkat, “Sa paglipas ng mga taon, maraming coordinator ang dumating at umalis sa aming pangkat, subalit ikaw ang pinakamatagal na naglilingkod dito. Napapamahalaan mo nang maayos ang lahat ng aspekto ng gawain, at may kakayahang makipagkoordinasyon.” Kung minsan, kapag nakikipagbahaginan ako sa mga kapatid, naririnig ko ang ilan sa kanila na nagsasabing, “Nagpapalinaw ng aking isipan ang pakikibahagi sa iyo.” Sa tuwing naririnig ko ang mga ganoong salita, sobrang nasisiyahan ako. Naisip ko na ako ang pinaka-angkop na tao para sa tungkuling ito, at ito ang pinakamahusay na sumasalamin sa kahalagahan ng aking pag-iral. Kaya naman, mahal na mahal ko ang tungkuling ito.

Sa hindi inaasahan, noong Enero 2023, dahil sa mga pangangailangan sa gawain, naitalaga ako sa pangkat sa pag-record ng kanta. Hindi ako nakapag-record ng kahit anong kanta sa loob ng mahigit apat na taon, kaya kinailangan kong matuto ng ilang mga kasanayan at teknik mula sa simula. Ako ang naging pinaka-walang kasanayan sa pangkat. Dati, bilang coordinator, ang ibang miyembro ng pangkat ay lumalapit sa akin para humingi ng payo sa iba’t ibang bagay. Ngayon, kailangan kong itanong ang lahat ng bagay sa ibang tao. Kahit sino sa pangkat ay maaaring lumapit at gabayan ako sa aking gawain at tukuyin ang aking mga pagkukulang, pero hindi ako komportable dito. Naisip ko, “Dati, ako ang nag-aayos ng mga gampanin para sa iba. Pero ngayon, kahit sino ay puwede akong turuan. Saan ako kukuha ng kahihiyan? Ano na lang ang iisipin ng mga kapatid sa akin? Hindi ito maaari. Kailangan kong masigasig na mag-ensayo sa pagkanta at magsikap na pagbutihin ang aking mga kasanayan sa lalong madaling panahon, upang hindi palaging tukuyin ng ibang tao ang aking mga problema.” Sa kabila ng aking mga pagsusumikap, marami pa ring isyu sa aking mga teknik sa pagkanta. Ganoon din ang nangyari sa shooting ng mga video ng koro. Dahil matagal na akong hindi nakasasali sa isang shoot, parang hindi natural ang mga ekspresyon ko. Kahit na nag-ensayo ako nang husto, hanggang doon lang ako sa pagtayo sa likuran bilang bahagi ng background, na halos wala akong mga kuha sa buong kanta. Lalong sumama ang loob ko dahil dito. Naisip ko, “Hindi ako magaling kumanta; hindi ako magaling magtanghal. Ako ang pinakamahina sa lahat ng aspekto. Kahit ano’ng pilit ko, hindi ako makahabol sa kaya ng iba. Nakatadhana ba akong manatili sa background magpakailanman? Ano, kung gayon, ang kahalagahan ng paggawa ng tungkuling ito? Paano ako haharap sa kahit sino?” Habang iniisip ko “kabantugan” ko sa nakaraan at inihahambing ito sa aking kasalukuyang “pagbagsak,” napapaiyak ako dahil sa sama ng loob. Sobra akong nasasaktan at naninimdim nang dahil sa sitwasyong ito. Nawala ang lahat ng sigla ko at naisipan ko pang umalis sa pangkat. Lalo akong nangulila sa mga panahon ko bilang isang coordinator, palaging pinapangarap ang pagbabalik sa tungkuling iyon balang-araw. Sa gayong paraan, hindi ako masasaktan. Pagkatapos ay madali kong magagawa ang aking tungkulin, maiaayos ang mga gampanin ng iba sa paraang kahanga-hanga sa kanila, at patuloy na makapagpapakasaya na tinitingala ng mga kapatid. Alam kong hindi tama ang kalagayan ko. Sa sakit na nararamdaman, lumapit ako sa Diyos upang manalangin, humihiling sa Kanya na akayin ako palayo sa ganitong kalagayan.

Sa aking mga debosyonal, patuloy akong nagmuni-muni: normal lang na hindi maging pamilyar sa mga kasanayan sa isang bagong tungkulin. Nakipagbahaginan din sa akin ang mga kapatid, pinalalakas ang loob ko upang hindi mag-alala, at sinasabing sa pag-eensayo, bubuti ako sa paglipas ng panahon. Ngunit bakit ang tila normal sa iba ay madalas na nagpaparamdam sa akin ng labis na negatibo at ginugusto ko pang tumakas? Nabasa ko ang mga salitang ito ng Diyos: “Huwag hayaan ang sinuman na isipin na ang kanyang sarili ay perpekto, bantog, marangal, o namumukod sa iba pa; ang lahat ng ito ay dulot ng mapagmataas na disposisyon at kamangmangan ng tao. Ang palaging pag-iisip na katangi-tangi ang sarili—ito ay sanhi ng isang mapagmataas na disposisyon; hindi kailanman nagagawang tanggapin ang kanyang mga pagkukulang, at hindi kailanman nagagawang harapin ang kanyang mga pagkakamali at pagkabigo—dulot ito ng isang mapagmataas na disposisyon; hindi kailanman pagpapahintulot sa iba na maging mas mataas sa kanila, o maging mas mahusay sa kanila—dulot ito ng mapagmataas na disposisyon; hindi kailanman nagpapahintulot sa mga kalakasan ng iba na malampasan o mahigitan ang sa kanila—dahil ito sa mapagmataas na disposisyon; hindi kailanman nagpapahintulot sa iba na magtaglay ng mas mabubuting kaisipan, mungkahi, at pananaw kaysa sa kanila, at kapag natuklasan nila na mas magaling ang iba kaysa sa kanila, nagiging negatibo, ayaw magsalita, nakararamdam ng pagkabagabag at pananamlay, at nagiging balisa—ang lahat ng ito ay dulot ng isang mapagmataas na disposisyon. Dahil sa mapagmataas na disposisyon, maaaring maging maingat ka sa pagpoprotekta sa iyong reputasyon, hindi mo magawang tanggapin ang pagtatama ng iba, hindi mo magawang harapin ang mga pagkukulang mo, at hindi magawang tanggapin ang iyong mga sariling kabiguan at pagkakamali. Higit pa riyan, kapag may sinumang mas mahusay sa iyo, maaari itong maging sanhi upang umusbong ang pagkamuhi at inggit sa iyong puso, at makararamdam ka na napipigil ka, kung kaya’t hindi mo nais na gawin ang iyong tungkulin at nagiging pabasta-basta ka sa pagtupad nito. Ang isang mapagmataas na disposisyon ay maaaring magbunga ng pag-usbong ng ganitong mga asal at gawi sa iyo” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Inihambing ko ang aking sarili sa mga salita ng Diyos at nagnilay ako. Naunawaan ko na masyadong mapagmataas ang aking kalikasan. Sa nakalipas na dalawang taon, nagkaroon ako ng kaunting karanasan sa aking tungkulin sa koordinasyon at nagkamit ako ng ilang mga resulta. Dahil dito, inisip ko na ako ay matalino at may kakayahan sa aking gawain, ang palaging lider sa anumang grupo. Naniwala ako na ako dapat ang nag-aayos ng mga gawain para sa iba at hindi ang kabaligtaran. Kahit na matapos akong maitalaga sa ibang tungkulin na nangangailangan ng pagkatuto sa mga bagong kasanayan, nadama ko na kailangan kong matuto nang mas mabilis kaysa sa iba. Ang ibang mga miyembro ng pangkat ay nahirapan sa kanilang pagkanta at inabot ng ilang buwan sa pagsasanay o mas matagal pa para unti-unting ibagay ang kanilang mga boses sa lahat. Gayunpaman, inasahan kong makahahabol ako sa kanila sa loob lang ng ilang linggo. Matapos mabigong matugunan ang inaasahan na ito, sumama ang loob ko at naging negatibo. Sa panahon ng paggawa ng pelikula, nang makita ko ang ibang mga kapatid na may mas magandang mga ekspresyon at kondisyon kaysa sa akin, hindi rin ako naging komportable. Noong wala ako sa maraming shot, naging negatibo ako at naisipan ko pang umatras sa tungkulin ko sa pagkanta. Hindi ko kayang magpatuloy sa isang kapaligiran na tila karaniwan ako kaysa sa iba. Kahit ang isang maliit na sagabal o paghihirap ay nagtutulak sa akin na pabayaan ang aking mga responsabilidad at abandonahin ang aking tungkulin. Tunay na mayabang ako at walang katwiran! Nang mag-alok ng patnubay at tulong ang mga kapatid, hindi ko ito tinanggap nang maayos, pakiramdam ko pa ay nasaktan nito ang pagtuturing ko sa aking sarili. Napagtanto ko na ang aking pagkabalisa at pagkanegatibo ay hindi dahil sa hindi ko nagawa nang maayos ang aking tungkulin upang mapalugod ang Diyos, ngunit dahil sa ako ang pinakamahina sa grupo at hindi ko makuha ang paghanga at papuri ng mga kapatid. Pagkatapos ay binasa ko ang isa pang sipi ng mga salita ng Diyos: “Ano ang motibo nila sa pagsisikap na mapataas ang tingin sa kanila ng mga tao? (Para mabigyan sila ng katayuan sa isipan ng gayong mga tao.) Kapag nabigyan ka ng katayuan sa isipan ng iba, kapag kasama ka niya, may paggalang siya sa iyo, at mas magalang siya kapag kausap ka niya. Palagi ka niyang tinitingala, palagi ka niyang pinauuna sa lahat ng bagay, pinagbibigyan ka niya, binobola at sinusunod ka niya. Sa lahat ng bagay, hinahanap ka niya at hinahayaan kang magdesisyon. At nakadarama ka ng kasiyahan mula rito—pakiramdam mo ay mas malakas at mas mahusay ka kaysa sa sinuman. Gusto ng lahat ang pakiramdam na ito. Ito ang pakiramdam ng pagkakaroon ng katayuan sa puso ng isang tao; nais ng mga taong magpakasasa rito. Ito ang dahilan kung bakit nakikipagpaligsahan ang mga tao para sa katayuan, at ninanais ng lahat na mabigyan ng katayuan sa puso ng iba, na hangaan at sambahin sila ng iba. Kung hindi nila makukuha ang ganoong kasiyahan na dulot nito, hindi sila maghahangad ng katayuan. Halimbawa, kung wala kang katayuan sa isipan ng isang tao, pakikisamahan ka niya bilang kapantay niya, pakikitunguhan ka niya bilang kapantay niya. Kokontrahin ka niya kapag kinakailangan, hindi sila gumagalang o rumerespeto sa iyo, at maaari pa ngang iwanan ka nila bago ka pa matapos sa pagsasalita. Magagalit ka ba? Hindi mo gusto kapag tinatrato ka nang ganito ng mga tao; gusto mo kapag binobola ka nila, tinitingala ka, at sinasamba ka sa bawat pagkakataon. Gusto mo kapag ikaw ang sentro ng lahat, lahat ng bagay ay umiikot sa iyo, at lahat ng tao ay nakikinig sa iyo, tumitingala sa iyo, at nagpapasakop sa iyong direksiyon. Hindi ba’t ito ay isang pagnanais na mamayani bilang isang hari, na magkaroon ng kapangyarihan? Ang iyong mga salita at gawa ay itinutulak ng paghahangad at pagtatamo ng katayuan, at nakikipaglaban, nakikipag-unahan, at nakikipagkumpetensiya ka sa iba para dito. Ang mithiin mo ay ang makakuha ng isang posisyon, at magawang makinig sa iyo, sumuporta sa iyo, at sumamba sa iyo ang mga hinirang ng Diyos. Kapag nasa iyo na ang posisyon na iyon, mapapasaiyo na ang kapangyarihan at matatamasa mo na ang mga pakinabang ng katayuan, paghanga ng iba, at lahat ng iba pang mga pakinabang na kasama ng posisyong iyon” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Matapos basahin ang mga salita ng Diyos, lubos akong naantig at agad naunawaan na ang pag-aatubili kong pakawalan ang dati kong tungkulin sa koordinasyon ay nagmula sa matindi kong pagnanais na tingalain at sa pananabik ko para sa mga pakinabang ng katayuan. Sa pagninilay-nilay sa aking panahon sa dati kong pangkat, noong mahusay kong naisaayos ang lahat ng bagay, natanggap ko ang papuri ng lahat. Idagdag pa na noon ay iginalang ng mga kapatid ang aking mga opinyon, tinalakay sa akin ng lider ng pangkat ang lahat ng usapin, at magalang na nakipag-usap sa akin ang lahat. Sa gayong kapaligiran, malakas ang pakiramdam ko na mahalaga ako, tumatanggap ng atensyon at paghanga mula sa lahat. Talagang nagustuhan ko ang pakiramdam na iyon. Matapos simulan ang tungkulin sa pagkanta, hindi ako makasabay sa iba pang miyembro ng pangkat sa iba’t ibang aspekto. Wala nang nagtanong ng aking mga opinyon o kumonsulta sa akin sa mga usapin sa gawain, at sa halip, ang lahat ay madalas na nagbibigay sa akin ng mga mungkahi, kaya gusto kong takasan ang kapaligirang ito. Upang mapabuti ang antas ng aking kasanayan, gumigising ako nang maaga at nagpapahinga nang gabing-gabi na para mag-ensayo sa pagkanta, nagsusumikap nang higit kaysa sa iba, umaasang balang-araw ay maibabalik ko ang paghanga at papuri ng iba sa akin. Kahit hindi ako ang maging pinakanamumukod-tangi, kahit paano man lang, hindi ako babalewalain sa kahit anong aspekto tulad ngayon. Alam ko naman na ang pagpapabuti ng aking pagkanta ay isang mahabang proseso, pero sabik pa rin ako sa mabilisang mga resulta. Nang wala akong makitang malaking pag-unlad matapos ang panahon ng pagsisikap, naging negatibo ako at nawala ang lahat ng sigla ko. Ngayon ay napagtanto ko na ang aking hangarin ay hindi lamang para mahusay na maitanghal ang mga kanta kundi para mabilis na mapataas ang antas ng aking kasanayan, nang sa gayon ay makatakas ako sa kasalukuyang sitwasyon kung saan kinaliligtaan ako at hindi pinapansin, at ako ay magiging isang taong pinahahalagahan sa grupo. Inihambing ko ang aking iba’t ibang mga pagpapamalas sa kung ano ang inilalantad ng mga salita ng Diyos, at napagtanto ko na ayaw kong tinuturuan ako ng iba, ayaw kong binabalewala, at palagi kong gusto na sa akin ang huling salita at ang awtoridad sa pamumuno sa isang grupo. Hinangad ko na masuportahan at tingalain, ginusto ko na magkaroon ng lugar sa puso ng lahat. Hindi ba ito pagtahak sa landas ng mga anticristo? Nakaramdam ako ng labis na takot at dali-dali akong lumapit sa Diyos upang manalangin, “O Diyos ko, ako ay naging mapagmatigas at mapaghimagsik kamakailan. Dahil lang sa hindi ko makuha ang paghanga at atensyon ng mga kapatid, ginusto kong pabayaan ang aking mga responsabilidad at talikuran ang aking tungkulin, at hindi ako makapagpasakop sa Iyong kataas-taasang kapangyarihan at mga pagsasaayos. Ngayon ko napagtanto na mali ang landas na tinatahak ko. Handa akong magsisi. Mangyaring gabayan Mo ako na magkaroon ng mas malalim na pang-unawa sa aking sarili.”

Nang maglaon, nabasa ko ang isa pang sipi ng mga salita ng Diyos: “Para sa mga anticristo, ang reputasyon at katayuan ang kanilang buhay, at ang kanilang panghabambuhay na mithiin. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo; kung hindi, hindi nila isasaalang-alang ang mga problemang ito. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, at hindi rin isang bagay na kayang-kaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang pag-uugali. Kung gayon, ano ang kanilang pag-uugali? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. At kaya para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang hinahangad, ano man ang kanilang mga mithiin, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na naniniwala rin sa Diyos ang mga anticristo, itinuturing nila ang paghahangad sa reputasyon at katayuan bilang katumbas ng pananalig sa Diyos at binibigyan ang mga ito ng pantay na pagpapahalaga. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, naniniwala sila na ang paghahangad ng katotohanan sa kanilang pananalig sa Diyos ay ang paghahangad ng reputasyon at katayuan; ang paghahangad sa reputasyon at katayuan ay ang paghahangad din sa katotohanan, at ang magkamit ng reputasyon at katayuan ay ang magkamit ng katotohanan at buhay. Kung nararamdaman nila na wala silang reputasyon, pakinabang o katayuan, na walang humahanga sa kanila, o nagpapahalaga sa kanila, o sumusunod sa kanila, sobrang bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananalig sa diyos? Wala na ba itong pag-asa?’ Madalas na tinitimbang nila ang gayong mga bagay sa kanilang puso, pinag-iisipan nila kung paano sila magkakapuwesto sa sambahayan ng Diyos, kung paano sila maaaring magkaroon ng mataas na reputasyon sa iglesia, nang sa gayon ay makinig ang mga tao kapag nagsasalita sila, at suportahan sila kapag kumikilos sila, at sumunod sa kanila saanman sila magpunta; nang sa gayon ay sila ang may huling salita sa iglesia, at ang may kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa mga salita ng Diyos, naunawaan ko na ang mga anticristo ay laging inuuna ang kanilang sariling reputasyon at katayuan sa lahat ng kanilang ginagawa. Tinatrato nila ang reputasyon at katayuan bilang kanilang panghabambuhay na mithiin. Hindi ba’t ang hangarin ko ay katulad ng sa mga anticristo? Sa pagbabalik-tanaw, mula pa noong bata ako, itinuro sa akin ng aking mga magulang at guro na ang buhay ay dapat ipamuhay nang may ambisyon, na sa alinmang grupo, dapat akong magsumikap na maging pinakamahusay at maging isang halimbawa para sundan ng iba, at sa ganitong paraan lamang magkakaroon ng kabuluhan ang aking buhay. Naalala ko na noong bata pa ako, bago ako sumali sa iba’t ibang kompetisyon, sinusuri ko muna ang mga tsansa ko na manalo. Kung kumpiyansa akong mananalo, lalahok ako; kung maliit lang ang tsansa ko, mas gugustuhin ko pang hindi makilahok kaysa ipagsapalaran na mapahiya ako. Sa isip ko, wala ang konsepto ng “Ang pakikilahok ang mahalaga,” kundi tanging “Ang pagwawagi ang pinakamahalaga.” Nadala ko ang ganitong pananaw hanggang sa mga tungkulin ko sa sambahayan ng Diyos. Palagi kong gustong gawin ang mga tungkulin kung saan ako bihasa, dahil ito ang magpapakita ng aking kakayahan sa gawain at makakukuha ng pagsang-ayon ng iba. Ayaw kong gawin ang mga gampanin na hindi ako mahusay, dahil ayaw kong makita ng mga kapatid ang panig ng aking pagkamangmang at pagkapadaskol-daskol. Nakikita ko na ang bawat paghahayag at pagkilos ko ay umiikot sa reputasyon at katayuan. Ang ibinunyag ko ay ang eksaktong disposisyon ng mga anticristo. Noong mayroon akong reputasyon at katayuan, masigla ako sa aking gawain, at nakita kong mahalaga at makabuluhan ang aking tungkulin. Sa sandaling nawala sa akin ang reputasyon at katayuan na iyon, nawalan na rin ako ng pagnanais na gawin ang aking tungkulin. Ang pagsasaalang-alang at mga pagpaplano para sa aking sariling reputasyon at katayuan ay naging natural sa akin gaya ng pagkain at pagtulog araw-araw. Ang mga satanikong pilosopiya na, “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” at “Nagsusumikap ang tao na umangat; dumadaloy ang tubig pababa,” ay malalim na nag-ugat sa aking puso, na naging mga mithiin at mga pamantayan ko sa aking ikinilos. Kung hindi ako magsisisi at magbabago, hindi magtatagal, ibubunyag at ititiwalag ako ng Diyos sa pagsunod sa landas ng mga anticristo sa paghahangad ng reputasyon at katayuan.

Sa isang pagtitipon, narinig ko ang isang sipi ng mga salita ng Diyos, na nagbigay sa akin ng malinaw na landas ng pagsasagawa, at pang-unawa sa mga hinihingi ng Diyos para sa sangkatauhan. Sabi ng Makapangyarihang Diyos: “Sapagkat nais mong manatili nang mapayapa sa sambahayan ng Diyos bilang isang miyembro, dapat matutunan mo muna kung paano maging isang mabuting nilikha at tuparin ang iyong mga tungkulin ayon sa iyong posisyon. Sa sambahayan ng Diyos, tunay ka nang matatawag na isang nilikha. Ang pagiging nilikha ang iyong panlabas na identidad at titulo, at dapat may kasama itong mga partikular na pagpapamalas at diwa. Hindi lang ito tungkol sa pagkakaroon ng titulo; ngunit dahil isa kang nilikha, dapat mong tuparin ang mga tungkulin ng isang nilikha. Sapagkat isa kang nilikha, dapat mong gampanan ang mga responsabilidad ng pagiging isang nilikha. Kaya, ano ang mga tungkulin at responsabilidad ng isang nilikha? Malinaw na inilalatag ng salita ng Diyos ang mga tungkulin, obligasyon, at responsabilidad ng mga nilikha, hindi ba? Mula sa araw na ito, isa ka nang tunay na miyembro ng sambahayan ng Diyos, ibig sabihin, kinikilala mo ang iyong sarili bilang isa sa mga nilikha ng Diyos. Dahil dito, mula sa araw na ito, dapat mong muling pag-isipan ang mga plano mo sa buhay. Hindi mo na dapat hangarin at sa halip ay bitiwan mo na dapat ang mga mithiin, hangarin, at layon na dati mong itinakda sa buhay mo. Sa halip, dapat mong baguhin ang iyong identidad at perspektiba para makapagplano sa mga layon at direksiyon sa buhay na dapat mayroon ang isang nilikha. Una sa lahat, hindi ang pagiging isang lider ang dapat mong layon at direksiyon, o ang mamuno o mangibabaw sa anumang industriya, o ang maging isang kilalang taong gumagawa ng partikular na gampanin o isang taong bihasa sa partikular na kasanayan. Ang layon mo dapat ay ang tumanggap ng iyong tungkulin mula sa Diyos, ibig sabihin, ang alamin kung ano dapat ang gawain mo ngayon, sa sandaling ito, at unawain kung anong tungkulin ang kailangan mong gampanan. Kailangan mong itanong kung ano ang hinihingi sa iyo ng Diyos at kung anong tungkulin ang isinaayos para sa iyo sa Kanyang sambahayan. Dapat kang makaunawa at malinawan sa mga prinsipyong dapat maintindihan, mapanghawakan at masunod tungkol sa tungkuling iyon. Kung hindi mo maalala ang mga ito, maaari mong isulat ang mga ito sa papel o i-rekord ang mga ito sa iyong computer. Maglaan ka ng oras para suriin at pag-isipan ang mga ito. Bilang miyembro ng mga nilikha, ang dapat na pangunahin mong layon sa buhay ay ang tuparin ang iyong tungkulin bilang isang nilikha at maging isang kwalipikadong nilikha. Ito dapat ang pinakapangunahing layon mo sa buhay. Ang pangalawa at mas partikular ay kung paano gawin ang iyong tungkulin bilang isang nilikha at maging isang kwalipikadong nilikha. Siyempre, dapat lang na talikuran ang anumang layon o direksyon na nauugnay sa iyong reputasyon, katayuan, banidad, kinabukasan, at iba pa” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 7). Hinihingi ng Diyos na gampanan ng bawat nilikha ang kanilang mga tungkulin ayon sa kanilang mga kinalalagyan, at malaman kung ano ang kanilang kasalukuyang gawain at mga tungkulin. Anumang mga mithiin na nauugnay sa kanilang sariling reputasyon, katayuan, o kinabukasan ay dapat na talikuran. Ang aking kasalukuyang tungkulin ay ang pagkanta. Ang dapat kong gawin ay mas pagtuunan ng pansin ang pag-aaral ng mga kasanayan at teknik sa pagkanta, at pagsikapan kong mapabuti ang aking pagkanta sa lalong madaling panahon. Hindi ko dapat panghawakan ang kabantugan sa aking dating papel bilang coordinator, ni mag-abala sa mga alalahanin tungkol sa kung paano naaapektuhan ang aking reputasyon at katayuan habang nag-eensayo ako sa pagkanta. Ang mga ito ay hindi pagpapakita ng pagiging praktikal sa paggawa ng mga tungkulin. Sa pag-unawa dito, sinubukan ko ang aking makakaya upang magsagawa ayon sa mga salita ng Diyos, na nakatuon sa pagtugon sa aking tiwaling disposisyon at nakalilinlang na mga pananaw sa proseso ng pagsasanay sa pagkanta. Sa tuwing nag-aalala ako tungkol sa aking kahihiyan at katayuan at nag-aalangan na kumanta nang hayagan, tahimik akong nananalangin sa Diyos, humihiling sa Kanya na gabayan at tulungan akong bitawan ang labis kong pagpapahalaga sa sarili at sa katayuan. Bagaman kung minsan ay nasisira pa rin at sumasama ang loob ko dahil sa hindi mahusay na pagkanta, sa pamamagitan ng pagkain at pag-inom ng mga salita ng Diyos, malinaw kong nababatid na mali ang aking pananaw sa paghahangad. Hindi hinihingi ng Diyos na ang mga tao ay maging mga lider o namumukod-tanging mga tao sa anumang industriya, bagkus ay sinasabi Niya sa mga tao na itaguyod ang kanilang mga tungkulin at responsabilidad. Nang mapagtanto ko ito, mabilis kong kinalamay ang aking mga negatibong emosyon, at hindi na masyadong nalilimitahan ang aking pagkanta. Nang magtagal-tagal, sinabi ng aming superbisor na nagkaroon ako ng kaunting pag-unlad sa pagkanta, at pinayagan niya akong sumali sa recording. Nang makita ko ang maliit na pag-unlad na ito sa aking mga kasanayan, labis akong nasiyahan. At napagtanto ko na ang pag-unlad sa mga kasanayan ay may malaking kaugnayan sa personal na buhay pagpasok. Noong nakatuon ako sa aking reputasyon at katayuan, nakagapos at nalilimitahan ako sa lahat ng bagay, at hindi ko maramdaman ang patnubay ng Diyos sa aking tungkulin. Ngunit noong handa akong isantabi ang labis kong pagpapahalaga sa sarili at katayuan at matiyagang hasain ang aking mga kasanayan, natuklasan ko nang hindi namamalayan ang ilang mga landas ng pagsasagawa.

Sa pamamagitan ng karanasang ito, tunay kong napagtanto na ang paghahangad ng reputasyon at katayuan, sa halip na ang katotohanan, ay hindi nakatulong sa akin para magawa nang maayos ang aking tungkulin. Sa halip, nagkaroon ito ng epekto sa gawain ng iglesia. Napagtanto ko rin na ang pagtatalaga sa akin ng ibang tungkulin ay ang dakilang proteksyon ng Diyos para sa akin. Pinahintulutan ako nitong makita ang aking katiwalian at mga pagkukulang, mahanap ang dapat kong kinalalagyan, magpasakop, at gawin ang aking tungkulin nang may kapayapaan ng isip. Salamat sa Diyos sa Kanyang pagliligtas sa akin!


77. Talaga bang Malas Kapag Nagkakamali?

Ni Cheng Nuo, Tsina

Noong Abril 2023, responsable ako para sa gawain ng ebanghelyo sa iglesia. Pagkalipas ng ilang panahon, nagdaos ng isang pagtitipon ang lider kasama kami at nagbahagi ng ilang katotohanan tungkol sa pangangaral ng ebanghelyo. Sa tingin ko, kamang-mangha ang mga iyon. Kung lubusan kong ibabahagi ang mga katotohanang iyon sa mga tagapangaral ng ebanghelyo, mas magiging madaling lutasin ang mga kuru-kuro ng mga taong relihiyoso, na magiging lubos na kapaki-pakinabang sa gawain ng ebanghelyo. Pagkatapos, mabilis akong nagplano ng mga pagtitipon para makipagbahaginan sa mga tagapangaral ng ebanghelyo. Gayumpaman, noong panahong iyon, maraming kapatid sa iglesiang responsabilidad ko ang naaresto. Sa mga kapatid na kinailangan kong makatagpo, may ilan na hindi na makontak, samantalang ang ilan naman ay may mga alalahanin sa seguridad at hindi makadalo. Nang may pag-aatubili, kinailangan kong magsaayos ng mga pagtitipon kasama ang mga kapatid mula sa ibang mga iglesia. Nang subukan kong isaayos ito sa isang brother, sumagot siya na nagkaroon siya ng emergency na kailangang asikasuhin at hindi siya makakadalo sa pagtitipon sa susunod na dalawang araw. Naisip ko, “Bakit ba napakamalas ko? Pati ba naman ang pagsasaayos ng mga tao para dumalo sa isang pagtitipon ay napakahirap din? Sa tuwing may kritikal na sandali, lumilitaw ang iba’t ibang problema. Bakit ba hindi makausad nang maayos ang mga bagay-bagay?” Hindi nagtagal, nakatanggap ako ng isang liham mula sa lider, nagsasabi na tapos nang magbahagi ang mga iglesia sa ibang mga lugar at nagsimula nang magpatupad. Tinanong niya kung kumusta ang pag-usad ko. Nainggit ako at nag-alala, iniisip na, “Bakit napakasuwerte nila? Napakaayos ng pag-usad ng gawain nila, samantalang wala pa ring anumang pag-usad sa mga iglesia na saklaw ko. Iisipin kaya ng lider na wala akong kakayahan at napag-iiwanan sa gawain?” Sa mga isiping ito, lubha akong nairita, iniisip na, “Gusto ko ring gawin nang maayos ang gawain ko. Bakit hindi ako pinahihintulutan ng Diyos na maging maayos ang paggawa ko? Kung hindi ang taong ito na may mga alalahanin sa seguridad, may isa pa na masyadong abala para makahanap ng oras na dumalo. Parang sabay-sabay na lang natatambak ang lahat ng problema!” Nahaharap sa sitwasyong ito, nakaramdam ako ng kawalan ng magagawa at kawalan ng motibasyon sa tungkulin ko. Pagkatapos, sumulat ako sa isang sister mula sa ibang iglesia, hinihiling sa kanya na magsaayos ng isang pagtitipon at ipaalam sa akin ang iskedyul. Pero nang hindi inaasahan, naantala ang mensahero habang nasa daan. Sa sandaling natanggap ko ang sagot niya, hindi ko na naabutan ang naka-iskedyul na oras ng pagpupulong. Naisip ko, “Bakit ba napakamalas ko? Kung kailan naisaayos ko na ang pagdalo ng mga tao sa pagtitipon, saka ko pa hindi naabutan ang oras nito. Ipagpapaliban ang pagtitipon nang ilan pang araw.” Sa dalawang araw na iyon, lubha akong nabalisa, iniisip na, matibay akong nagpasya na isakatuparan ang isang plano ng gawain. Pero ngayon, pagkatapos ng napakahabang panahon, hindi pa ako nakipagkita sa sinuman. Ano na lang ang isasagot ko sa lider kapag nagtanong siya tungkol sa pag-usad ng gawain ko? Iisipin kaya niya na napag-iiwanan na ako sa gawain kung malaman niyang hindi ko pa nasisimulan ang pagpapatupad? Nang hindi inaasahan, makalipas ang dalawang araw, pinadalhan ako ng lider ng isang liham na nagsasabing naglunsad ang CCP ng isang panibagong malawakang pang-aaresto sa buong bansa, na nagreresulta sa mga pagkakaaresto ng maraming lider at manggagawa ng iglesia. Sinabihan ako na huwag munang magsaayos ng mga pagtitipon kaninuman. Nagreklamo ako sa puso ko, “Kakatapos ko lang makapagsaayos ng ilang tao na dadalo, at ngayon, hindi ko na naman sila mapagtipon-tipon. Mas lalo tuloy nagiging mahirap na isagawa ang gawaing ito!” Nahaharap sa lahat ng ito, lubha akong nadismaya, iniisip na, “Gusto ko rin namang husayan ang trabaho ko, pero bakit nagkaproblema ang lahat nang ipatupad ko ang gawain? Bakit hindi nagbigay ng proteksiyon ang Diyos? Mukhang hindi lang talaga maganda ang kapalaran ko.” Habang mas pinag-iisipan ko ito, mas lalo kong nararamdaman na hindi ako masuwerte, dahil sa lahat ng nangyayaring mali. Nang gabing iyon, pabaling-baling ako sa kama at hindi ako makatulog. Nagdasal ako sa Diyos at hinanap ko ang Kanyang layunin. Naisip ko ang mga salita ng Diyos tungkol sa paglalantad ng paghahangad ng mga tao ng suwerte, kaya nahanap at nabasa ko ang kabanatang iyon ng mga salita ng Diyos.

Sabi ng Makapangyarihang Diyos: “Ano ang problema sa mga taong palaging iniisip na malas sila? Palagi nilang ginagamit ang pamantayan ng suwerte upang sukatin kung tama o mali ang kanilang mga ikinikilos, at upang timbangin kung aling landas ang dapat nilang tahakin, ang mga bagay na dapat nilang maranasan, at ang anumang problema na kanilang hinaharap. Tama ba iyon o mali? (Mali.) Nilalarawan nila ang masasamang bagay bilang malas at ang mabubuting bagay bilang suwerte o kapaki-pakinabang. Tama ba o mali ang perspektibang ito? (Mali.) Ang pagsukat ng mga bagay mula sa ganitong uri ng perspektiba ay mali. Ito ay isang sagad-sagaran at maling paraan at pamantayan ng pagsukat ng mga bagay-bagay. Dahil sa ganitong uri ng pamamaraan, madalas na nalulugmok ang mga tao sa pagkalumbay, at madalas silang nababagabag, at pakiramdam nila ay hindi kailanman nangyayari ang mga gusto nila, at na kailanman ay hindi nila nakukuha ang gusto nila, at sa huli, dahil dito ay palagi silang nababalisa, iritable, at nababagabag. Kapag hindi nalulutas ang mga negatibong emosyon na ito, patuloy na nalulumbay ang mga taong ito at nararamdaman nilang hindi sila pinapaboran ng Diyos. Iniisip nila na mabait ang Diyos sa iba ngunit hindi sa kanila, at na inaalagaan ng Diyos ang iba ngunit sila ay hindi. ‘Bakit lagi akong nababahala at nababalisa? Bakit palaging nangyayari sa akin ang masasamang bagay? Bakit hindi kailanman nangyayari sa akin ang mabubuting bagay? Kahit isang beses lang, iyon lang ang hinihiling ko!’ Kapag tinitingnan mo ang mga bagay-bagay gamit ang ganitong maling paraan ng pag-iisip at perspektiba, ikaw ay mahuhulog sa bitag ng suwerte at malas. Kapag ikaw ay patuloy na nahuhulog sa bitag na ito, patuloy kang makadarama ng pagkalumbay. Sa gitna ng pagkalumbay na ito, lalo kang magiging sensitibo sa kung ang mga bagay na nagaganap sa iyo ay suwerte ba o malas. Kapag ito ay nangyari, pinapatunayan nito na kontrolado ka na ng perspektiba at ideya ng suwerte at malas. Kapag ikaw ay kontrolado ng ganitong uri ng perspektiba, ang iyong mga pananaw at saloobin sa mga tao, pangyayari, at bagay ay wala na sa saklaw ng konsensiya at katwiran ng normal na pagkatao, at sa halip ay naging sagad-sagaran na. Kapag ikaw ay naging sagad-sagaran na, hindi ka makakaahon sa iyong pagkalumbay. Paulit-ulit kang malulumbay, at kahit na ikaw ay karaniwang hindi nakakaramdam ng pagkalumbay, sa sandaling may mangyaring hindi kanais-nais, sa sandaling madama mo na may nangyaring kamalasan, agad kang malulumbay. Ang pagkalumbay na ito ay makakaapekto sa iyong normal na paghusga at pagpapasya, at maging sa iyong kaligayahan, galit, lungkot, at kasiyahan. Kapag ito ay nakaapekto sa iyong kaligayahan, galit, lungkot, at kasiyahan, guguluhin at sisirain nito ang pagganap mo sa iyong tungkulin, pati na rin ang iyong kagustuhan at pagnanais na sundin ang Diyos. Kapag ang mga positibong bagay na ito ay nasira, ang ilang katotohanan na iyong naunawaan ay mawawala na parang bula at hindi talaga makakatulong sa iyo. Iyan ang dahilan kung bakit, kapag ikaw ay nahulog sa masamang siklo na ito, magiging mahirap para sa iyo na isagawa ang ilang katotohanang prinsipyo na iyong nauunawaan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). Matapos basahin ang mga salita ng Diyos, napagtanto ko na ang dahilan ng mga nararamdaman kong pagkairita at pagkadismaya nitong huli ay ang mali kong pananaw tungkol sa mga bagay-bagay. Sinusukat at hinaharap ko ang lahat ng bagay na nangyari sa akin sa pamamagitan ng pagtingin kung masuwerte o malas ba ako. Sa tuwing palaging nagaganap ang iba’t ibang pagkaantala sa panahon ng pagpapatupad ng gawain, at sa tuwing hindi maayos ang pag-usad ng pagsasaayos ng mga pakikipagtipon sa mga tao at nagkakaroon ng sagabal, pakiramdam ko ay napakamalas ko at masama ang kapalaran ko. Lalo na nang makita ko na normal na umuusad ang gawain sa ibang mga iglesia, samantalang sa akin, walang naging tama sa pagsasaayos sa mga tao na dumalo sa mga pagtitipon—kung hindi may mga alalahanin sa seguridad ang mga kapatid, masyado naman silang abala para makahanap ng oras, at hindi ko naabutan ang pagtitipon kahit na sa wakas ay nagawa kong isaayos ito—dahil sa lahat ng pangyayaring ito, mas lalo ko lang naisip na malas ako, at na masama ang kapalaran ko, kaya naman, nadismaya at nabagabag ako. Nagreklamo pa nga ako na hindi ako pinoprotektahan ng Diyos, kaya ako nawalan ng motibasyon na gawin ang tungkulin ko. Ngayon, naunawaan ko na na pinahintulutan ng Diyos na mangyari ang iba’t ibang di-kanais-nais na sitwasyon para hanapin ko ang katotohanan at matuto, na siyang nakakabuti para sa buhay ko. Hindi ako puwedeng mamuhay sa mga negatibong emosyon. Nang mapagtanto ito, kumalma ang puso ko. Gusto kong hanapin ang katotohanan para lutasin ang mga problema ko at harapin nang tama ang mga kapaligirang isinaayos ng Diyos.

Sa aking mga debosyonal, nabasa ko ang mga salitang ito ng Diyos: “Ang totoo, ang pagkagusto o hindi ng isang tao sa isang bagay ay batay sa kanyang sariling mga motibo, ninanais, at interes, sa halip na sa diwa ng bagay na iyon mismo. Kaya naman, ang batayan ng mga tao sa pagsukat kung ang isang bagay ay maganda ba o masama ay hindi tumpak. Dahil ang batayan ay hindi tumpak, ang pangwakas na mga kongklusyon na kanilang nabubuo ay hindi rin tumpak. Bumalik tayo sa paksa ng suwerte o malas, ngayon ay alam na ng lahat na ang kasabihang ito tungkol sa suwerte ay walang saysay, at na ito ay hindi maganda at hindi rin masama. Ang mga tao, pangyayari, at bagay na nakakaharap mo, maging ang mga ito man ay maganda o masama, ay pawang itinatakda ng kataas-taasang kapangyarihan at mga pagsasaayos ng Diyos, kaya dapat harapin mo nang wasto ang mga ito. Tanggapin mo ang magandang bagay mula sa Diyos, at tanggapin mo rin ang masamang bagay mula sa Diyos. Huwag mong sabihing suwerte ka kapag mabubuting bagay ang nangyayari, at na malas ka kapag masasamang bagay ang nangyayari. Masasabi lamang na mayroong mga aral na dapat matutunan ang mga tao sa lahat ng bagay na ito, at hindi nila ito dapat tanggihan o iwasan. Pasalamatan ang Diyos para sa mabubuting bagay, ngunit pasalamatan din ang Diyos para sa masasamang bagay, sapagkat ang lahat ng ito ay isinaayos Niya. Ang mabubuting tao, mga pangyayari, bagay, at kapaligiran ay nagbibigay ng mga aral na dapat matutunan nila, ngunit may mas higit pa na matututunan sa masasamang tao, mga pangyayari, bagay, at kapaligiran. Lahat ng ito ay mga karanasan at senaryo na dapat maging bahagi ng buhay ng isang tao. Hindi dapat gamitin ng mga tao ang ideya ng suwerte para sukatin ang mga ito. Kaya, ano ang mga iniisip at pananaw ng mga taong gumagamit ng suwerte para sukatin kung ang mga bagay ay mabuti ba o masama? Ano ang diwa ng gayong mga tao? Bakit masyado nilang binibigyang-pansin ang suwerte at malas? Ang mga tao bang masyadong nakatuon sa suwerte ay umaasa na suwerte sila, o umaasa ba silang malas sila? (Umaasa silang suwerte sila.) Tama iyan. Sa katunayan, hinahangad nila ang suwerte at na mangyari sa kanila ang mabubuting bagay, at sinasamantala lang nila ang mga ito at pinakikinabangan ang mga ito. Wala silang pakialam kung gaano man magdusa ang iba, o kung gaano karaming paghihirap o suliranin ang kailangang tiisin ng iba. Ayaw nilang mangyari sa kanila ang anumang bagay na sa tingin nila ay malas. Sa madaling salita, ayaw nilang mangyari sa kanila ang anumang masama: walang mga dagok, pagkabigo o pagkapahiya, walang pagpupungos, walang kawalan, pagkatalo, o pagkalinlang. Kapag nangyari ang anuman sa mga iyon, iniisip nilang malas ito. Sinuman ang nagsaayos nito, kung mangyari ang masasamang bagay, malas ito. Umaasa sila na ang lahat ng mabubuting bagay—ang maitaas ang ranggo, mamukod-tangi, at ang masamantala ang iba, ang makinabang mula sa ibang bagay, kumita nang malaki, o maging opisyal na mataas ang ranggo—ay mangyayari sa kanila, at iniisip nila na suwerte iyon. Palagi nilang sinusukat batay sa suwerte ang mga tao, pangyayari, at bagay na nakahaharap nila. Hinahangad nila ang suwerte, hindi ang malas. Sa sandaling magkaroon ng aberya sa kaliit-liitang bagay, sila ay nagagalit, nayayamot, at hindi nasisiyahan. Sa mas prangkang pananalita, makasarili ang ganitong uri ng mga tao. Hinahangad nilang masamantala ang iba, makinabang, manguna, at mamukod-tangi. Masisiyahan sila kung sa kanila lang mangyayari ang lahat ng mabubuting bagay. Ito ang kanilang kalikasang diwa; ito ang tunay nilang mukha” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). Matapos basahin ang mga salita ng Diyos, naunawaan ko na hindi puwedeng ilarawan bilang maganda o masama ang mga bagay-bagay batay sa kung maayos ba ang pag-usad ng mga ito o hindi. Wala itong kinalaman sa suwerte. Ang mga kapaligirang nararanasan natin araw-araw ay nasa ilalim ng kataas-taasang kapangyarihan at pagsasaayos ng Diyos. Ang mga ito ay pawang nakakabuti sa buhay natin. Kung iisipin ang tungkol sa mga walang pananampalataya na hindi sumasampalataya sa Diyos, anuman ang mangyari sa kanila, hindi nila ito tatanggapin mula sa Diyos, isinasaalang-alang lang ang sarili nilang mga interes at kawalan. Kapag nahaharap sa kahirapan, nagrereklamo sila tungkol sa langit at sinisisi nila ang iba, iniisip na malas sila at na masama ang kapalaran nila. Hindi ba’t ganoon din ako? Dati, sa tuwing may nakikita akong isang tao na tila maayos ang pag-usad ng lahat ng bagay sa gawain para sa kanya—palaging tumataas ang ranggo, pinapaboran ng amo, o labis na pinahahalagahan ng iba—hindi ko maiwasang isipin na napakaganda ng kapalaran niya, at na tila palagi siyang nakakaranas ng mga kanais-nais na sitwasyon, samantalang hindi ako kasingpalad niya, sa kabila ng pagsisikap din nang ganoon, at palagi akong nahaharap sa iba’t ibang suliranin, at hindi ko magawang mamukod-tangi o mapansin, at madalas akong sinasaway ng amo. Kaya, pinaniniwalaan ko na ang lahat ng kamalasan ay nangyayari sa akin, at nagrereklamo ako tungkol sa langit at sinisisi ko ang iba. Kahit na matapos akong sumampalataya sa Diyos, ganoon pa rin ako. Sa tuwing may nakikita akong mga kapatid na may mahusay na kakayahan at epektibo sa mga tungkulin nila, at na pinapahalagahan ng mga lider at hinahangaan ng iba, nakakaramdam ako ng inggit sa puso ko, pakiramdam ko ay napakasuwerte nila, samantalang napakamalas ko talaga, madalas na nakakaranas ng mga balakid at ng ka hirapan sa mga tungkulin ko. Naniniwala ako na ito ay dahil sa kamalasan ko. Nakikita ko na ngayon na kakatwa ang perspektiba ko. Kung ano ang itinuring kong kahirapan at kamalasan, natukoy ko iyon batay sa sarili kong mga interes. Napagnilayan ko na kung naging maayos ang pagpapatupad ko ng gawain sa simula pa lang, at bumuti ang mga resulta, at napansin ako ng iba, tiyak na magiging masaya sana ako. Namutawi sa mga labi ko ang pahayag na isinasaalang-alang ko ang mga layunin ng Diyos, at na magsisikap ako sa tungkulin ko para pagbutihin ang pagiging epektibo ng gawain ko. Gayumpaman, ang totoo, nag-alala lang ako sa sarili kong reputasyon at katayuan, at sa kung ano ang tingin sa akin ng lider. Wala talaga akong puwang para sa Diyos sa puso ko. Talagang napakamakasarili ko! Sa tuwing nakataya ang mga personal kong interes, nagrereklamo ako tungkol sa langit at sinisisi ko ang iba, at hindi ko ito tinatanggap mula sa Diyos. Hindi ba’t kapareho ito ng pananaw ng mga walang pananampalataya?

Kalaunan, nabasa ko pa ang mga salita ng Diyos: “Lahat ay kailangang dumaan sa maraming dagok at kabiguan sa buhay. Sino ang may buhay na puno ng kasiyahan lamang? Sino ang hindi kailanman nakararanas ng anumang kabiguan o dagok? Kapag minsan ay hindi umaayon sa mga plano mo ang mga bagay-bagay, o nahaharap ka sa mga dagok at kabiguan, ito ay hindi kamalasan, ito ang dapat mong maranasan. Parang pagkain ito—kailangan mong pare-parehong kainin ang maasim, ang matamis, ang mapait, at ang maanghang. Hindi kayang mabuhay ng mga tao nang walang asin at kinakailangan nilang kumain ng kaunting maalat na pagkain, ngunit kung sosobrahan mo ang asin, ito ay makakasama sa iyong bato. May panahon na kailangan mong kumain ng ilang maasim na pagkain, ngunit hindi maganda sa iyong ngipin o tiyan kung masosobrahan ka sa pagkain nito. Lahat ay dapat kinakain nang hinay-hinay lang. Kumakain ka ng maaasim, maaalat, at matatamis na pagkain, at kailangan mo ring kumain ng mapapait na pagkain. Ang mapapait na pagkain ay maganda para sa ilang internal organ, kaya dapat kang kumain nito nang kaunti. Ganito rin ang buhay ng tao. Ang karamihan sa mga tao, pangyayari, at bagay na iyong kakaharapin sa bawat yugto ng iyong buhay ay hindi mo magugustuhan. Bakit ganito? Ito ay dahil ang mga tao ay naghahangad ng iba’t ibang bagay. Kung hinahangad mo ang kasikatan, pakinabang katayuan at kayamanan, at hinahangad mong maging higit sa iba at makamit ang malaking tagumpay, at iba pa, halos lahat ng bagay ay hindi mo magugustuhan. Gaya lamang ng sinasabi ng mga tao: ‘Kamalasan at kapahamakan ang lahat ng ito.’ Gayumpaman, kung bibitiwan mo ang ideya ng kung gaano ka kasuwerte o kamalas, at tatratuhin mo ang mga bagay na ito nang kalmado at tama, makikita mong karamihan sa mga bagay ay hindi naman gaanong hindi paborable o mahirap harapin. Kapag tinalikuran mo ang iyong mga ambisyon at ninanais, kapag hindi mo na tinutulan o iniwasan ang anumang kapahamakan na iyong nararanasan, at hindi mo na sinukat ang gayong mga bagay batay sa kung gaano ka kasuwerte o kamalas, marami sa mga bagay na dati mong itinuturing na kapahamakan at masama, ay iisipin mo na ngayon na mabuti—ang masasamang bagay ay magiging mabubuti. Ang iyong mentalidad at kung paano mo tingnan ang mga bagay-bagay ay magbabago, na magbibigay-daan sa iyo na magbago ng damdamin tungkol sa iyong mga karanasan sa buhay, at kasabay nito ay magkakamit ka ng iba’t ibang gantimpala. Ito ay isang kakaibang karanasan, isang bagay na magdadala sa iyo ng mga di-inaasahang gantimpala. Ito ay isang mabuting bagay, hindi masama” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 2). Matapos basahin ang mga salita ng Diyos, naunawaan ko na kailangang pagdaanan ng bawat tao ang maraming bagay sa buhay, dumaranas ng maraming hadlang at kabiguan, pati na ng mga sandali ng kagalakan at kalungkutan. Sa ganitong paraan, napapayaman ang mga karanasan natin sa buhay. Madalas tayong nakakaranas ng mga bagay na hindi umaayon sa gusto natin, at bagaman nagdudulot ito sa atin ng dalamhati at sama ng loob, sa paraang ito lang tayo magiging mas malakas at unti-unting nagiging mas hinog at matatag ang pagkatao natin. Katulad na lang kapag nakakaranas tayo ng ilang kabiguan at nabubunyag sa mga tungkulin natin, sa pamamagitan ng pagninilay-nilay sa sarili natin at paghahanap sa katotohanan kalaunan, nauunawaan natin ang sarili nating katiwalian at mga pagkukulang. Nakakabuti ito sa buhay pagpasok natin. Kung wala ang mga karanasang ito, para lang tayong mga bulaklak sa isang greenhouse, hindi matagalan ang kahit katiting na bagyo, nagiging napakarupok. Pinagnilayan ko ang ilang kapatid na nakasalamuha ko noon, ang ilan ay may mahusay na kakayahan at epektibo sa mga tungkulin nila, at labis na pinahahalagahan ng iba. Sa panlabas, mukhang maayos ang takbo ng lahat ng bagay para sa kanila, at na hindi sila nakaranas ng anumang mga hadlang o kabiguan. Gayumpaman, hindi nila hinangad ang katotohanan. Ipinagyabang nila ang sarili nila at ipinangalandakan ang kataasan nila sa posisyon sa tuwing medyo epektibo ang gawain nila. Ginawa nila ang mga tungkulin nila ayon lang sa sarili nilang kagustuhan, na humantong sa malulubhang pagkagambala at kaguluhan sa gawain ng iglesia. Sa huli, pinatalsik sila dahil sa pagtahak sa landas ng mga anticristo at hindi pagsisisi. Dahil dito, napagtanto ko na ang maayos na pag-usad ng paggawa sa tungkulin at ang pagkakaroon ng pagpapahalaga mula sa iba ay hindi palaging magagandang bagay o mga palatandaan ng suwerte. Ang pinakamahalaga ay kung ang isang tao ay tumatahak ba sa landas ng paghahangad sa katotohanan at kung nakatuon ba siya sa paghahanap sa katotohanan para lutasin ang kanyang tiwaling disposisyon sa harap ng iba’t ibang bagay. Naunawaan ko rin na ang bawat kapaligiran na sumasalungat sa mga kuru-kuro ng tao ay kapaki-pakinabang sa buhay ng mga tao basta’t hinahanap nila ang katotohanan at natututo sila mula rito. Kung gagamitin ako bilang halimbawa, kung hindi ako nakaranas ng mga balakid at hadlang sa mga tungkulin ko kamakailan, hindi ko mapagtatanto na sa paggawa ng tungkulin ko, ginagawa ko lang ito para magpakitang-tao sa harap ng iba, gumagawa para sa reputasyon at katayuan, at na nasa maling landas ako. Kahit na matapos ko ang tungkulin ko sa ganitong paraan sa huli, hindi naman talaga masasabi na isinasagawa ko ang katotohanan o ginagawa ang tungkulin ko bilang isang nilikha. Sa huli, kapopootan at ititiwalag ako ng Diyos dahil sa kawalan ng pagbabago sa aking tiwaling disposisyon. Napagtanto ko na sa likod ng mga di-kanais-nais na sitwasyong ito, naroon ang mabuting layunin ng Diyos, at iyon ay ang makilala ko ang sarili ko, at ito ay pagmamahal ng Diyos.

Pagkatapos, nabasa ko ang isa pang sipi ng mga salita ng Diyos at nagkamit ako ng kaunting karagdagang pagkaunawa sa sarili ko. Sabi ng Makapangyarihang Diyos: “Ang mga tao ay namumuhay at naghahangad mula sa kanilang mga kuru-kuro at imahinasyon. Kaya, hindi maiwasang tingnan nila ang lahat ng bagay, at husgahan at limatahan ang lahat ng bagay, batay sa mga kuru-kuro at imahinasyong ito. Kaya, paano man ipagkaloob ng Diyos ang katotohanan at sabihin sa mga tao kung anong mga pananaw ang dapat nilang panghawakan at anong landas ang dapat nilang tahakin, hangga’t hindi binibitiwan ng mga tao ang kanilang mga kuru-kuro at imahinasyon, patuloy silang mamumuhay ayon sa mga ito, at ang mga kuru-kuro at imahinasyong ito ay natural na magiging buhay ng mga tao at ang mga batas para manatili silang buhay, at hindi maiiwasan na ang mga ito ang magiging mga gawi at pamamaraan ng pagharap ng mga tao sa lahat ng uri ng pangyayari at bagay. Sa sandaling ang mga kuru-kuro at imahinasyon ng mga tao ay maging ang mga prinsipyo at pamantayan ng pagtingin nila sa mga tao at bagay at ng pag-asal at pagkilos nila, kung gayon, paano man sila manampalataya sa Diyos, o paano man sila maghangad, at gaano mang paghihirap ang pagdusahan nila o gaano mang halaga ang bayaran nila, mawawalan ng saysay ang lahat ng ito. Hangga’t ang isang tao ay namumuhay ayon sa mga kuru-kuro at imahinasyon niya, ang taong ito ay lumalaban sa Diyos at mapanlaban sa Kanya; wala siyang tunay na pagpapasakop sa mga kapaligirang isinaayos ng Diyos o sa mga hinihingi ng Diyos. Sa huli, kung gayon, magiging lubhang kalunos-lunos ang kalalabasan niya” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 2). Matapos basahin ang mga salita ng Diyos, naunawaan ko na ang mga kuru-kuro at imahinasyon ng tao ay mga balakid at sagabal na humahadlang sa mga tao sa pagsasagawa at pagkakamit sa katotohanan. Kapag nahaharap tayo sa mga bagay-bagay, hindi madaling magpasakop kung huhusgahan natin ang mga ito batay sa sarili nating mga kuru-kuro at imahinasyon. Sa panahong ito, namuhay ako sa mga kuru-kuro at imahinasyon ko. Naisip ko na kapag ipinapatupad ang gawain, gusto ko ring pagbutihin ang pagiging epektibo at isinasaalang-alang ko ang gawain. Kaya, naniwala ako na dapat sana ay pinrotektahan ako ng Diyos at tiniyak na magiging maayos ang pag-usad ng lahat ng bagay. Ngayon, nakikita ko na lubhang hindi makatwiran ang mga iniisip ko. Sa likod ng mga kapaligirang isinaayos ng Diyos, naroon ang mga metikulosong pagsasaayos at mabuting layunin ng Diyos. Hulmado rin ang mga ito sa mga pangangailangan ng tao. Kahit na tila kontra sa mga kuru-kuro ng tao ang ilang kapaligiran, naglalaman ang lahat ng ito ng mabuting kalooban ng Diyos. Hindi natin dapat husgahan ang mga bagay-bagay ayon lang sa panlabas nito. Dapat akong tumayo sa posisyon ng isang nilikha at magpasakop sa pamamatnugot at mga pagsasaayos ng Diyos. Nagnilay ako na sa pagkakataong ito, ang kabiguan kong maisayos ang pagtitipon at maipatupad ang gawain, sa totoo lang, ay naglalaman ng proteksiyon mula sa Diyos. Ito ay dahil nalaman ko kaulanan na ang bahay na plano kong gawing lugar ng pagtitipon ay isinailalim sa pagbabantay ng pulisya. Buti na lang, hindi kami pumunta roon. Kung hindi, baka naaresto o nasubaybayan kami, na maaaring magsangkot ng mas maraming tao at magdulot ng mas malulubhang kahihinatnan. Nang pag-isipan ko ito nang mabuti kalaunan, nakita ko na bukod sa ipinakita sa akin ng sitwasyong ito ang kataas-taasang kapangyarihan at pagsasaayos ng Diyos, tinulungan din ako nito na magkaroon ng kaunting pagkaunawa sa sarili ko. Nakita ko na ang motibasyon ko sa paggawa ng mga tungkulin ko ay para sa sarili kong pakinabang, hindi para isagawa ang katotohanan upang mapalugod ang Diyos. Nang magsaayos ang Diyos ng mga kapaligiran na hindi akma sa mga kuru-kuro ko, humingi ako at nagreklamo tungkol sa Diyos nang walang katwiran, ibinubunyag ang paghihimagsik at paglaban ko sa Diyos. Kung hindi dahil sa gayong mga sitwasyon, hindi ako magkakaroon ng anumang pagkaunawa sa sarili ko, lalong hindi ako magsisisi at magbabago. Napagtanto ko na ang lahat ng ito ay pagliligtas ng Diyos sa akin. Ngayong maraming iglesia sa iba’t ibang lugar ang nahaharap na sa mga pang-aaresto ng mga pulis, sa ganoong kapaligiran, maaari ko lang subaybayan nang palihim ang mga eksena. Bagaman limitado ang magagawa ko, kailangan kong gawin ang lahat ng makakaya ko nang buong lakas ko, maghanap ng mga paraan para magkamit ng mas magagandang resulta sa gawain, at tuparin ang mga responsabilidad ko sa kontekstong ito. Gaya ng sinasabi ng Diyos: “Sabi ng ilan, ‘Sa mga partikular na lugar na may malulupit na kapaligiran, hindi namin nagagawang makipag-ugnayan sa mga tao nang harapan. Paano namin sila masusuri?’ Gaano man kalupit ang kapaligiran, mayroon pa ring mga pamamaraan at diskarte para pangasiwaan ang mga usaping ito. Depende ito kung responsable ka at tunay na nakatuon. Hindi ba’t tama iyon? (Oo.) Kung ibinibigay mo ang iyong katapatan at pagiging responsable, kahit hindi ideyal ang resulta, sinisiyasat at alam ito ng Diyos, at hindi ikaw ang mananagot. Pero kung hindi mo ibibigay ang iyong katapatan at pagiging responsable, kahit na hindi magkaroon ng problema at hindi ito humantong sa anumang masamang kahihinatnan sa huli, sisiyasatin pa rin ito ng Diyos. Magkaiba ang kalikasan ng dalawang pamamaraang ito, at tatratuhin din ng Diyos nang magkaiba ang mga ito” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Dahil sa kasalukuyan, karaniwang hindi makapagbigay ng malilinaw na sagot ang mga kapatid tungkol sa ilang kuru-kurong panrelihiyon, tumuon ako sa ilang pangunahing kuru-kuro at humanap ng mga nauugnay na salita ng Diyos, pagkatapos ay sumulat sa mga kapatid, detalyadong nakikipag-usap sa kanila batay sa sarili kong pang-unawa. Nang makaranas ang mga kapatid ng mga problema at paghihirap sa pangangaral ng ebanghelyo, agad akong nakipag-ugnayan para makipagbahaginan sa kanila. Sa ilang panahon ng paggampan sa gawaing ito, medyo bumuti ang bisa ng pangangaral namin ng ebanghelyo kumpara noon. Bagaman marami pa ring problema sa gawain, may pananalig ako na gawin ito. Salamat sa Diyos sa Kanyang patnubay!


78. Kapag ang Pagganap sa mga Tungkulin ay Sumasalungat sa Pagiging Mabuting Anak

Ni Mu Cheng, Tsina

Sa nakalipas na ilang taon, ginampanan ko ang mga tungkulin ko nang malayo sa bahay. Nami-miss ko minsan ang aking ina, pero naging abala ako sa tungkulin ko at saka bata pa naman siya at malakas, kaya hindi ako nakakaramdam ng pagpigil o pag-aalala habang ginagampanan ko ang tungkulin ko. Pagkatapos, noong Setyembre ng 2020, ginamit ng Partido Komunista ang census bilang dahilan upang magbahay-bahay at maghanap ng mananampalataya. Sa census na ‘yon, inaresto ako at ikinulong ng pulis. Nang mapiyansahan ako at makauwi, napansin kong dumami na ang mga puting buhok ng nanay ko sa ilang taong nakalipas na magkahiwalay kami, hirap na rin siyang kumilos, at lumala ang sakit niya sa tiyan. Kapag may mali siyang nakain, mamimilipit siya sa loob ng ilang araw. Dahil sa mga alalahanin sa kaligtasan, hindi na siya nakadadalo sa mga pagtitipon at nasa masamang kalagayan siya. At dahil sa pagkakaaresto sa ‘kin nang dalawang beses, talagang nag-alala siya na naging dahilan ng depresyon at hindi paglabas ng bahay. Nalungkot ako. Maagang namatay ang tatay ko, at naghirap nang husto ang nanay ko para mapag-aral kami ng kapatid kong babae. Noon pa man ay gusto ko nang mapaglingkuran ang nanay ko pero hindi ako nagkaroon ng pagkakataon. Ngayong nasa bahay na ako, maaalagaan ko na rin sa wakas ang nanay ko.

Nang makauwi ako, dumating sa bahay namin ang National Security Brigade at sinabing kailangan kong mag-ulat sa kanila kada buwan at sabihin ang lagay ng trabaho at kinaroroonan ko. Dahil dito, hindi ko nagawang makipag-ugnayan sa iglesia at magampanan ang tungkulin ko, kaya nagtrabaho ako bilang photographer at ginugol ang natitira kong oras sa pag-aalaga sa nanay ko. Kapag nagkakaroon ako ng oras, nakikipagkuwentuhan ako sa nanay ko tungkol sa mga naging karanasan ko noong mga nakaraang taon, at dinadala rin namin siya ng kapatid ko sa mga kainan. Minsan, dinadala ko siya sa ospital para magpa-checkup at binibilhan ko siya ng gamot para sa sakit niya sa tiyan. Laging pumupunta at nanggugulo ang mga pulis sa bahay namin, at pinag-uulat ako sa kanila at pinapipirma sa “Tatlong Pahayag.” Nakikitang kung paano nila ako kinokontrol at nag-aalala na baka may masamang mangyari sa ‘kin, mas lumala ang depresyon ng nanay ko at hindi na siya nakipag-ugnayan sa ibang hindi kapamilya. Hindi na rin siya lumalabas para mamili ng grocery. Medyo nag-alala ako sa ikinikilos ng nanay ko, at nabahala akong baka magkaroon siya ng sakit sa pag-iisip. Ginawa ko ang lahat ng makakaya ko para maalalayan siya—binahaginan ko siya, ipinasyal ko siya para makapagrelaks, pero walang nakatulong. Nag-aalala ako at nababalisa. Ang magagawa ko lang ay mas magsumikap para mabigyan ng mas magandang buhay ang sarili ko, para hindi na siya gaanong mag-alala sa ‘kin. At lumipas ang isang taon nang gano’n na lang, at hindi pa rin tinitigilan ng mga pulis ang pagkontrol sa akin. Hindi ko pa rin nagagawa ang tungkulin ko malapit sa bahay. Kalaunan, tinanong ng mga kapatid kung makakaalis ba ako sa bahay upang gumanap ng tungkulin. Dahil hindi maganda ang lagay ng nanay ko at gusto ko siyang alagaan, tinanggihan ko ang tungkulin. Pagkatapos no’n, ilang beses nila akong binahaginan, sinuportahan at tinulungan nila ako, binahaginan ng layunin ng Diyos at umasa silang patuloy kong gagampanan ang aking tungkulin. Nararamdaman ko na ito ay pag-ibig at pagliligtas ng Diyos na bumababa sa akin ngunit naguguluhan pa rin ako. Naisip ko na kapag umalis ako para gampanan muli ang tungkulin ko, siguradong mapapansin ng pulis na hindi na ako nag-uulat sa kanila, at sino ang nakakaalam kung kailan ako makakauwi. Mahina na ang kalusugan ng nanay ko at malubha na ang kalagayan niya. Kung mananatili ako sa tabi niya, maaalagaan ko pa siya at magiging mabuting anak ako sa kanya. Mas lalala ba ang depresyon niya kapag umalis ako? Paano kung lumala pa siya at magkaroon ng sakit sa pag-iisip? Ano na lang ang iisipin ng mga kaibigan at kamag-anak ko sa ‘kin? Hindi ba’t iisipin nila na masama akong anak? Dahil sa mga alalahaning ito, naguluhan talaga ako at hindi ko alam ang gagawin ko.

Sa panahong ‘yon, nabasa ko ang isang sipi ng mga salita ng Diyos tungkol sa pagiging mabuting anak. Sabi sa mga salita ng Diyos: “Unang sinabi ng Diyos na igalang ng mga tao ang kanilang mga magulang, at pagkatapos, ipinanukala ng Diyos ang mas matataas na hinihingi para sa mga tao tungkol sa kanilang pagsasagawa sa katotohanan, pagganap sa kanilang mga tungkulin, at pagsunod sa daan ng Diyos—alin sa mga ito ang dapat mong sundin? (Ang mas matataas na hinihingi.) Tama bang magsagawa ayon sa mas matataas na hinihingi? Maaari bang hatiin ang katotohanan sa mas matataas at mas mabababang katotohanan, o sa mga mas luma at mas bagong katotohanan? (Hindi.) Kaya kapag isinasagawa mo ang katotohanan, sa ano dapat naaayon ang iyong pagsasagawa? Ano ang ibig sabihin ng pagsasagawa sa katotohanan? (Ang pangangasiwa sa mga bagay-bagay nang ayon sa mga prinsipyo.) Ang pangangasiwa sa mga bagay-bagay nang ayon sa mga prinsipyo ang pinakamahalaga. Ang pagsasagawa sa katotohanan ay nangangahulugan ng pagsasagawa sa mga salita ng Diyos sa iba’t ibang oras, lugar, kapaligiran, at konteksto; hindi ito tungkol sa mapagmatigas na paglalapat ng mga patakaran sa mga bagay-bagay, tungkol ito sa pagtataguyod sa mga katotohanang prinsipyo. Iyon ang ibig sabihin ng pagsasagawa sa katotohanan. Kaya, wala talagang salungatan sa pagitan ng pagsasagawa sa mga salita ng Diyos at pagsunod sa mga hinihinging ipinanukala ng Diyos. Sa mas kongkretong pananalita, wala talagang salungatan sa pagitan ng paggalang sa iyong mga magulang at pagkumpleto sa atas at tungkuling ibinigay sa iyo ng Diyos. Alin sa mga ito ang mga kasalukuyang salita at hinihingi ng Diyos? Dapat mo munang isaalang-alang ang tanong na ito. Magkakaibang bagay ang hinihingi ng Diyos sa iba’t ibang tao; mayroon Siyang mga natatanging hinihingi sa kanila. Ang mga naglilingkod bilang lider at manggagawa ay tinawag ng Diyos, kaya dapat silang tumalikod, at hindi sila maaaring manatili kasama ng kanilang mga magulang, dahil sa paggalang sa mga ito. Dapat nilang tanggapin ang atas ng Diyos at talikuran ang lahat upang sumunod sa Kanya. Isang uri iyon ng sitwasyon. Ang mga regular na tagasunod ay hindi tinawag ng Diyos, kaya maaari silang manatili kasama ng kanilang mga magulang at igalang ang mga ito. Walang gantimpala sa paggawa nito, at wala silang makakamit na anumang pagpapala dahil dito, ngunit kung hindi sila magpapakita ng paggalang sa mga magulang, wala silang pagkatao. Sa katunayan, ang paggalang sa mga magulang ay isa lang uri ng responsabilidad, at malayo ito sa pagsasagawa sa katotohanan. Ang pagpapasakop sa Diyos ang siyang pagsasagawa sa katotohanan, ang pagtanggap sa atas ng Diyos ang siyang pagpapamalas ng pagpapasakop sa Diyos, at ang mga tumatalikod sa lahat ng bagay upang gawin ang kanilang mga tungkulin ang siyang mga tagasunod ng Diyos. Bilang buod, ang pinakamahalagang gawaing nasa harapan mo ay ang gampanan nang maayos ang iyong tungkulin. Iyon ang pagsasagawa sa katotohanan, at isa itong pagpapamalas ng pagpapasakop sa Diyos. Kaya, ano ang katotohanan na dapat pangunahing isagawa ng mga tao ngayon? (Ang pagganap sa tungkulin.) Tama iyan, ang matapat na pagganap sa tungkulin ay pagsasagawa sa katotohanan. Kung hindi taos-pusong isinasagawa ng isang tao ang kanyang tungkulin, nagtatrabaho lang siya” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 4). Sa pamamagitan ng mga salita ng Diyos, nalaman ko ang layunin at mga hinihingi Niya. Ang paggalang sa ina’t ama ay dati nang hinihingi ng Diyos at dapat isagawa. Hangga’t hindi ito nakakaimpulwensiya sa tungkulin ng isang tao, ang pag-aalaga at pagbibigay oras sa mga magulang, at pag-iwas sa kanila na mag-alala at mabalisa ay responsabilidad ng bawat tao bilang anak. Gayunpaman, wala itong kinalaman sa pagsasagawa ng katotohanan at pagpapasakop sa Diyos. Noong magkasakit ang nanay ko, responsabilidad kong dalhin siya sa ospital at bilhan ng mga gamot, ngunit ginagampanan ko lang ang tungkulin ng mabuting anak, hindi isinasagawa ang katotohanan. Kapag tinawag at hiniling ng Diyos sa mga tao na gawin nila ang tungkulin nila, kahit pa ang paggawa ng tungkuling ‘yon ay sumasalungat sa pagiging mabuting anak sa mga magulang, bilang mga nilikha, dapat tayong magpasakop sa Diyos at sumunod sa daan Niya upang magampanan natin ang ating mga tungkulin bilang mga nilikha. Ito ang pagtawag ng langit sa ‘tin at ang kasalukuyang layunin at hinihingi ng Diyos. Nang mapagtanto ko ito, naunawaan ko na kung paano ako dapat magpasya sa susunod. Mahalagang panahon ito para sa malaking pagpapalawak ng ebanghelyo ng kaharian, at maraming kailangang gawin nang agaran. Nagtamasa ako ng maraming katotohanan mula sa Diyos at nilinang ako ng sambahayan ng Diyos sa loob ng maraming taon, kaya natural lang na kailangan kong piliing gawin ang aking tungkulin upang mapalugod ang Diyos. Kung tutuusin, hindi mabuti ang lagay ng nanay ko pero kaya naman niyang alagaan ang sarili niya, at maaalagaan din siya ng tiyuhin at kapatid ko. Kailangan kong gampanan ang aking tungkulin—ito ang inasam at hiniling sa ‘kin ng Diyos at ang kailangan sa paghahangad ko sa katotohanan at pagkakamit ng kaligtasan. Kung mananatili ako sa bahay, patuloy pa rin akong babantayan at kokontrolin ng pulis at ganap akong mawawalan ng kakayahang gampanan ang tungkulin ko at tahakin ang landas ng pananalig. Kung mananatili ako sa tabi ng aking ina bilang mabuting anak, sa huli, matatali ako sa mga alalahanin ng pamilya at laman at hindi ko magagampanan ang aking tungkulin. Mawawalan ako ng silbi bilang isang nilalang at mawawalan ng pagkakataong maligtas. Naisip ko ang pangakong sinabi ko noon sa harap ng Diyos na ibibigay ko ang buong buhay ko sa Diyos at gugugulin ko ang aking sarili para sa Kanya. Naalala ko rin ang lahat ng natutunan ko noong ginagawa ko ang aking tungkulin nang malayo sa bahay, at kung gaano kalaki ang nabago sa buhay ko. Higit na mas makabuluhan at mahalaga ito kaysa mamuhay sa aking laman kasama ng pamilya ko sa bahay. Ginagabayan ako ng Diyos sa landas na ‘yon, isang landas na itinakda Niya para sa akin. Handa akong magpatuloy sa landas na ito.

Pagkatapos no’n, sinabi ko sa aking ina ang plano kong umalis sa bahay para gampanan ang aking tungkulin. Medyo nagdadalawang-isip ang aking ina na maghiwalay kami, pero nirespeto niya ang desisyon ko. Sa mga sumunod na araw, kapag hindi ako nagtatrabaho, inaakay ko ang aking ina na kumain at uminom ng mga salita ng Diyos at makipagbahaginan. Umaasa akong gagaling siya sa kanyang depresyon sa lalong madaling panahon. Pagkalipas ng ilang araw, naayos ko na ang lahat sa bahay at umalis na ako. Pagkatapos, ginampanan ko na kaagad ang aking tungkulin. Sa kabila ng pagiging abala, hindi ko pa rin mapigilang ma-miss ang nanay ko. Kapag naiisip ko kung gaano siya kalungkot at nagdadalawang-isip nang makita niya ako sa labas ng bahay, sobra akong nalulungkot. Sa bahay, nasasamahan at nakakausap ko siya para hindi siya malungkot. Ngayong wala na ako, paano na lang siya? Malubha na ang kalagayan ng nanay ko at nag-aalala akong lumalim ang kanyang depression dahil sa lumalalang kondisyon ng kalusugan niya. Kapag lumipas ang panahon at hindi niya malabanan ang depression niya, may gagawin kaya siyang hindi maganda? Habang mas iniisip ko ito, mas lalo akong nag-aalala. Kung may mangyari sa aking ina, siguradong pag-uusapan ako nang masama ng mga kamag-anak ko. Nang maisip ko ito, medyo nabalisa ako at hindi makapagpokus sa aking tungkulin. Alam kong dapat kong ibigay ang lahat sa aking tungkulin habang nandoon ako, na susi ang pagtupad sa aking tungkulin para mapalugod ang Diyos, ngunit hindi ko mapigilang makonsensiya at sisihin ang aking sarili sa kalagayan ng nanay ko.

Kalaunan, naisip ko ang mga salita ng Diyos na nagsasabing: “Sino ang tunay at ganap na makagugugol para sa Akin at makapaghahandog ng lahat-lahat nila para sa Akin? Lahat kayo ay walang gana; nagpapaikut-ikot ang inyong mga kaisipan, iniisip ang tahanan, ang mundo sa labas, ang pagkain at damit. Sa kabila ng katotohanang ikaw ay nasa harap Ko, gumagawa ng mga bagay-bagay para sa Akin, sa puso mo ay iniisip mo pa rin ang iyong asawa, mga anak at mga magulang na nasa bahay. Lahat ba ng ito ay pag-aari mo? Bakit hindi mo ipinagkakatiwala ang mga ito sa Aking mga kamay? Wala ka bang sapat na paniniwala sa Akin? O ito ba’y dahil natatakot ka na gagawa Ako ng mga di-karapat-dapat na mga pagsasaayos para sa iyo? Bakit ka laging nag-aalala sa pamilya ng iyong laman? Lagi kang nasasabik sa iyong mga mahal sa buhay!” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). Oo nga, hindi ba’t ang kalusugan at ang kalubhaan ng depresyon ng aking ina ay nasa mga kamay ng Diyos? Gaano man ako mag-alala, hindi ito makakatulong sa kalagayan niya; kailangan kong ipaubaya ang lahat sa mga kamay ng Diyos. Kalaunan, nagdasal ako sa Diyos: “O Diyos, alam kong kung bubuti ba o hindi ang lagay ng aking ina at kung lulubha ba ang kanyang kalusugan ay nasa Iyong mga kamay ang lahat. Mangyaring gabayan Mo siyang makaahon sa depresyon at paghihirap. Kung may dapat siyang matutunan dito, mangyaring gabayan Mo siya na pagnilayan ang kanyang sarili at matutunang maranasan ang gawain Mo. Handa akong ipaubaya ang lahat sa Iyong kamay at magpasakop sa Iyong kataas-taasang kapangyarihan at mga pagsasaayos.” Pagkatapos magdasal, gumaan ang pakiramdam ko. Nang maglaon, sumulat ako sa aking ina, ibinahagi ko ang mga natutunan ko, at sinabi ang ilang problema sa karanasan niya sa pag-asang pagninilayan niya at kikilalanin ang kanyang sarili.

Pagkatapos, nakatanggap agad ako ng sulat mula sa aking ina. Sinabi niyang hindi nagtagal pagkaalis ko, isinaayos ng mga kapatid ang buhay iglesia para sa kanya. Bukod do’n, sa pamamagitan ng mga salita ng Diyos, naunawaan niya ang mga negatibong emosyon na kaugnay sa pamumuhay niya nang may depression. Bumuti na rin ang lagay niya. Sobra akong natuwa nang mabalitaan ko ito at nagpasalamat ako sa Diyos. Kalaunan, nang mabasa ko ang pagbabahagi ng Diyos tungkol sa katotohanan kung paano tingnan nang tama ang mga responsabilidad na ginagampanan ng anak sa kanyang mga magulang, agad na gumaan ang pakiramdam ko at nagkaroon ako ng tamang pananaw at prinsipyo ng pagsasagawa. Sabi ng Makapangyarihang Diyos: “Ang relasyon ng magulang at anak ay ang pinakamahirap na relasyon na pangangasiwaan ng isang tao sa emosyonal na aspekto, ngunit sa katunayan, hindi naman ito lubusang hindi mapangasiwaan. Tanging sa batayan ng pag-unawa sa katotohanan magagawang tratuhin ng mga tao ang usaping ito nang tama at may katwiran. Huwag magsimula mula sa perspektiba ng mga damdamin, at huwag magsimula mula sa mga kabatiran o perspektiba ng mga makamundong tao. Sa halip, tratuhin mo ang iyong mga magulang sa wastong paraan ayon sa mga salita ng Diyos. Ano ba talaga ang papel na ginagampanan ng mga magulang, ano ba talaga ang kabuluhan ng mga anak sa kanilang mga magulang, ano ang saloobin na dapat taglayin ng mga anak sa kanilang mga magulang, at paano dapat pangasiwaan at lutasin ng mga tao ang relasyon sa pagitan ng mga magulang at mga anak? Hindi dapat tingnan ng mga tao ang mga bagay na ito batay sa mga damdamin, at hindi sila dapat maimpluwensiyahan ng anumang maling ideya o mga nananaig na sentimyento; dapat harapin ang mga ito nang tama batay sa mga salita ng Diyos. Kung mabibigo kang tuparin ang alinman sa iyong mga responsabilidad sa iyong mga magulang sa kapaligirang inorden ng Diyos, o kung wala kang anumang papel sa kanilang buhay, iyon ba ay pagiging hindi mabuting anak? Uusigin ka ba ng iyong konsensiya? Tutuligsain ka ng iyong mga kapitbahay, kaklase, at kamag-anak at babatikusin ka kapag nakatalikod. Tatawagin ka nilang isang hindi mabuting anak, at sasabihing: ‘Labis na nagsakripisyo ang iyong mga magulang para sa iyo, naglaan sila ng puspusang pagsisikap para sa iyo, at napakarami ng ginawa nila para sa iyo mula pa noong bata ka, at ikaw na walang utang na loob na anak ay bigla na lang mawawala na parang bula, wala ka man lang pasabi na ligtas ka. Bukod sa hindi ka umuuwi sa Bagong Taon, hindi ka rin tumatawag o naghahatid ng pagbati para sa iyong mga magulang.’ Tuwing naririnig mo ang mga ganitong salita, nagdurugo at umiiyak ang iyong konsensiya, at pakiramdam mo ay kinondena ka. ‘Naku, tama nga sila.’ Namumula ang iyong mukha sa init, at kumikirot ang iyong puso na parang tinutusok ng mga karayom. Nagkaroon ka na ba ng mga ganitong damdamin? (Oo, dati.) Tama ba ang iyong mga kapitbahay at kamag-anak sa pagsasabing hindi ka isang mabuting anak? … Una sa lahat, pinipili ng karamihan sa mga tao na umalis ng bahay para gampanan ang kanilang mga tungkulin dahil parte ito ng pangkalahatang mga obhetibong sitwasyon, kung saan kakailanganin nilang iwan ang kanilang mga magulang; hindi sila maaaring manatili sa tabi ng kanilang mga magulang para alagaan at samahan ang mga ito. Hindi naman sa kusang-loob nilang iiwan ang kanilang mga magulang; ito ang obhetibong dahilan. Sa isa pang banda, ayon sa pansariling pananaw, lumalabas ka para gampanan ang iyong mga tungkulin hindi dahil sa gusto mong iwan ang iyong mga magulang at takasan ang iyong mga responsabilidad, kundi dahil sa misyon ng Diyos. Upang makipagtulungan sa gawain ng Diyos, tanggapin mo ang Kanyang misyon, at gampanan ang mga tungkulin ng isang nilikha, wala kang magagawa kundi ang iwan ang iyong mga magulang; hindi ka maaaring manatili sa kanilang tabi para samahan at alagaan sila. Hindi mo sila iniwan para makaiwas sa mga responsabilidad, hindi ba? Ang pag-iwan sa kanila para makaiwas sa iyong mga responsabilidad at ang pangangailangang iwan sila para tugunan ang misyon ng Diyos at gampanan ang iyong mga tungkulin—hindi ba’t magkaiba ang kalikasan ng mga ito? (Oo.) Sa puso mo, mayroon ka ngang emosyonal na koneksiyon at mga saloobin para sa iyong mga magulang; hindi walang kabuluhan ang iyong mga damdamin. Kung pahihintulutan ng mga obhetibong sitwasyon, at nagagawa mong manatili sa kanilang tabi habang ginagampanan din ang iyong mga tungkulin, kung gayon, kusang-loob kang mananatili sa kanilang tabi, palagi silang aalagaan, at tutuparin ang iyong mga responsabilidad. Subalit dahil sa mga obhetibong sitwasyon, dapat mo silang iwan; hindi ka maaaring manatili sa tabi nila. Hindi naman sa ayaw mong tuparin ang iyong mga responsabilidad bilang kanilang anak, kundi dahil hindi mo lang ito magawa. Hindi ba’t iba ang kalikasan nito? (Oo.) Kung iniwan mo ang tahanan para iwasan ang pagiging mabuting anak at pagtupad sa iyong mga responsabilidad, iyon ay pagiging masamang anak at kawalan ng pagkatao. Pinalaki ka ng iyong mga magulang, pero hindi ka makapaghintay na ibuka ang iyong mga pakpak at agad na umalis nang mag-isa. Ayaw mong makita ang iyong mga magulang, at wala kang pakialam kapag nabalitaan mo ang pagdanas nila ng kaunting hirap. Kahit na may kakayahan kang tumulong, hindi mo ginagawa; nagpapanggap ka lang na walang narinig at hinahayaan ang iba na sabihin ang kung ano-anong gusto nila tungkol sa iyo—sadyang ayaw mo lang tuparin ang iyong mga responsabilidad. Ito ay pagiging hindi mabuting anak. Ngunit ganito pa ba ang nangyayari ngayon? (Hindi.) Maraming tao ang umalis na sa kanilang bayan, lungsod, probinsiya, o maging sa kanilang bansa para magampanan ang kanilang mga tungkulin; malayo na sila sa kanilang lugar na kinalakhan. Dagdag pa rito, hindi madali para sa kanila na makipag-ugnayan sa kanilang pamilya sa iba’t ibang kadahilanan. Paminsan-minsan, tinatanong nila ang tungkol sa kasalukuyang sitwasyon ng kanilang mga magulang mula sa mga taong galing sa parehong lugar na kinalakhan nila at nakakahinga sila nang maluwag kapag nababalitaan nilang malusog pa rin ang kanilang mga magulang at maayos pa rin na nakakaraos. Sa katunayan, hindi ka masamang anak; hindi ka pa umabot sa punto ng kawalan ng pagkatao, kung saan ni ayaw mo nang alalahanin ang iyong mga magulang o tuparin ang iyong mga responsabilidad sa kanila. Dahil sa iba’t ibang obhetibong dahilan kaya mo kinakailangang gawin ang ganitong pasya, kaya hindi ka masamang anak. Ito ang dalawang dahilan. At may isa pa: Kung ang iyong mga magulang ay hindi ang uri ng mga taong partikular na umuusig sa iyo o humahadlang sa iyong pananampalataya sa Diyos, kung sinusuportahan nila ang iyong pananampalataya sa Diyos, o kung sila ay mga kapatid na nananampalataya sa Diyos tulad mo, mga miyembro mismo ng sambahayan ng Diyos, kung gayon, sino sa inyo ang hindi tahimik na nagdarasal sa Diyos kapag iniisip ang iyong mga magulang sa kaloob-looban? Sino sa inyo ang hindi ipinagkakatiwala ang inyong mga magulang—kasama na ang kanilang kalusugan, kaligtasan, at lahat ng kanilang pangangailangan sa buhay—sa mga kamay ng Diyos? Ang ipagkatiwala ang iyong mga magulang sa mga kamay ng Diyos ang pinakamainam na paraan para magpakita ng pagiging mabuting anak sa kanila. Hindi mo gusto na maharap sila sa iba’t ibang klase ng suliranin sa kanilang buhay, at ayaw mo rin na mamuhay sila nang hindi komportable, hindi kumakain nang maayos, o nagdurusa sa masamang kalusugan. Sa kaibuturan ng iyong puso, talagang umaasa ka na poprotektahan sila ng Diyos at pananatilihing ligtas. Kung sila ay mga mananampalataya sa Diyos, umaasa ka na magagampanan nila ang kanilang sariling mga tungkulin at umaasa ka rin na makakapanindigan sila sa kanilang patotoo. Ito ay pagtupad sa mga responsabilidad ng tao; makakamit lamang ng mga tao ang ganito karami sa pamamagitan ng kanilang sariling pagkatao. Dagdag pa rito, ang pinakamahalaga ay na pagkatapos ng mga taon ng pananampalataya sa Diyos at pakikinig sa napakaraming katotohanan, kahit papaano, ang mga tao ay may ganitong kaunting pagkaunawa at pagkaintindi: Ang kapalaran ng tao ay itinatakda ng Langit, ang tao ay namumuhay sa mga kamay ng Diyos, at ang pagkakaroon ng pangangalaga at proteksiyon ng Diyos ay mas mahalaga kaysa sa mga alalahanin, pagiging mabuting anak, o ang samahan ka ng iyong mga anak. Hindi ba’t magaan sa pakiramdam na nasa pangangalaga at proteksiyon ng Diyos ang iyong mga magulang? Hindi mo na kailangang mag-alala para sa kanila. Kung mag-aalala ka, ibig sabihin ay wala kang tiwala sa Diyos; masyadong maliit ang iyong pananalig sa Kanya. Kung tunay kang nag-aalala at nagmamalasakit para sa iyong mga magulang, dapat kang madalas na magdasal sa Diyos, ipagkatiwala sila sa mga kamay ng Diyos, at hayaang patnugutan at isaayos ng Diyos ang lahat ng bagay. Pinamumunuan ng Diyos ang kapalaran ng sangkatauhan at Siya ang namumuno sa kanilang bawat araw at sa lahat ng pinagdaraanan nila, kaya ano pa ba ang ipinag-aalala mo? Ni hindi mo kayang kontrolin ang sarili mong buhay, ikaw mismo ay may napakaraming suliranin; ano ang magagawa mo para makapamuhay nang masaya ang iyong mga magulang araw-araw? Ang tanging magagawa mo ay ipagkatiwala ang lahat ng bagay sa mga kamay ng Diyos. Kung sila ay mga mananampalataya, hilingin mo sa Diyos na gabayan sila sa tamang landas upang maligtas sila sa huli. Kung sila ay hindi mananampalataya, hayaan mo silang tumahak sa anumang landas na gusto nila. Para sa mga magulang na mas mabait at may kaunting pagkatao, maaari kang manalangin sa Diyos na pagpalain sila para makapamuhay sila nang masaya sa kanilang mga nalalabing taon. Tungkol sa kung paano gumagawa ang Diyos, mayroon Siyang Kanyang mga pagsasaayos, at dapat magpasakop ang mga tao sa mga ito. Kaya, sa kabuuan, mayroong kamalayan ang mga tao sa kanilang konsensiya tungkol sa mga responsabilidad na tinutupad nila sa kanilang mga magulang. Anuman ang saloobin sa mga magulang ang hatid ng kamalayang ito, ito man ay pag-aalala o pagpasyang pumaroon sa kanilang tabi, sa alinmang paraan, hindi dapat makonsensiya o magkaroon ng mabigat na pasanin sa konsensiya ang mga tao dahil sa hindi nila matupad ang kanilang mga responsabilidad sa kanilang mga magulang sapagkat apektado sila ng mga obhetibong sitwasyon. Ang mga isyung ito, at ang iba pang katulad nito, ay hindi dapat maging problema sa mga buhay ng pananampalataya sa Diyos ng mga tao; ang mga ito ay dapat bitiwan. Pagdating sa mga paksang ito na nauugnay sa pagtupad sa mga responsabilidad ng isang tao sa mga magulang, dapat magkaroon ang mga tao nitong mga tumpak na pagkaunawa at hindi na dapat makaramdam ng pagpipigil. Sa isang banda, mula sa kaibuturan ng iyong puso, alam mong hindi ka masamang anak, at hindi mo iniiwasan o tinatakasan ang iyong mga responsabilidad. Sa isa pang banda, nasa mga kamay ng Diyos ang iyong mga magulang, kaya ano pa ba ang dapat ikabahala? Ang anumang pag-aalala na maaaring mayroon ang isang tao ay hindi na kinakailangan. Ang bawat tao ay mamumuhay nang maayos ayon sa kataas-taasang kapangyarihan at mga pagsasaayos ng Diyos hanggang sa huli, mararating ang katapusan ng kanilang landas, nang walang anumang pagkakaligaw. Kaya, hindi na dapat mag-alala ang mga tao tungkol sa bagay na ito. Ikaw man ay mabuting anak, natupad mo man ang iyong mga responsabilidad sa iyong mga magulang, o kung dapat mo bang suklian ang kabutihan ng iyong mga magulang—hindi ito mga bagay na dapat mong pag-isipan pa; ang mga ito ay mga bagay na dapat mong bitiwan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 16). Sa mga salita ng Diyos nakita ko kung paanong noong umalis ako sa bahay para gampanan ang aking tungkulin at hindi ko magampanan ang responsabilidad ko bilang isang anak, nakonsensiya ako at nag-alalang ituturing ako bilang isang masamang anak. Napagtanto kong hindi ako nag-iisip mula sa perspektiba ng katotohanan at sa pamamagitan ng mga salita ng Diyos tungkol sa kung paano tingnan nang tama ang responsabilidad ng anak sa kanyang mga magulang, kundi tiningnan ko ang responsabilidad na ito nang ayon sa mga pagkatali sa pamilya ng isang makamundong tao. Ang totoo, ang pagkakaroon ng kakayahan at pagkakataong alagaan ang iyong mga magulang ngunit mabigo kang gawin ito at pag-alis sa tabi nila dahil tinawag ka ng Diyos para gampanan ang iyong tungkulin ay dalawang sitwasyon na ganap na magkaiba ang kalikasan. Kung ang isang anak ay naninirahan kasama ang kanyang mga magulang at may oras siya para maging mabuting anak sa mga ito, ngunit ayaw niyang gampanan ang responsabilidad niya sa kanyang mga magulang dahil sa mga pansarili niyang interes at pagnanais, at hindi niya inaalagaan ang mga ito nang sila’y tumanda at nagkasakit, hindi siya makatao at wala na siyang konsensiya’t katwiran na dapat taglay ng isang normal na tao. Tayong mga nananalig at sumusunod sa Diyos ay handang gampanan ang mga responsabilidad natin sa ating mga magulang, at alagaan sila sa abot ng ating makakaya kapag kasama natin sila. Gayunpaman, dahil sa pag-uusig ng Partido Komunista, marami sa atin ang hindi makauwi at makagawa ng tungkulin kung saan tayo nakatira. Sadyang hindi tayo puwedeng tumira kasama ng ating mga magulang at maging mabuting anak. At, minsan dahil sa mga pangangailangan ng gawain ng iglesia, kailangan nating umalis sa ating mga bahay para gampanan ang ating mga tungkulin bilang mga nilikha at hindi tayo maaaring manatili kasama ng ating mga magulang bilang mabuting anak. Kung pupuwede, umaasa rin tayong matawagan nang madalas ang ating mga magulang para malaman ang lagay nila at ipaalam na ayos lang tayo, para hindi sila mag-alala. May pag-aalala sa ating mga puso para sa ating mga magulang. Minsan ipinagdarasal din natin ang ating mga magulang at ipinapaubaya natin ang ating pamilya sa kamay ng Diyos. Ginagawa natin ang lahat ng ating makakaya para maisagawa ang pagiging mabuting anak at magampanan ang ating mga responsabilidad sa sarili nating mga pamamaraan at ayon sa kani-kanya nating sitwasyon. Hindi ito katulad ng tinatawag ng mga makamundong tao na “pagiging masamang anak.” Iba ang tinatahak nating landas sa kanila, nananalig tayo at sumusunod sa Diyos at tinatahak natin ang tamang landas ng buhay, at hangad nating gampanan ang ating mga tungkulin at sundin ang kalooban ng Diyos. Pasan natin ang mas mahalagang responsabilidad at misyon. Ang pagtupad ng ating tungkulin ay pagsasagawa ayon sa layunin at mga hinihingi ng Diyos, pagsasagawa ng katotohanan at pagpapasakop sa Diyos. Ito ay higit pa sa pamantayan ng moralidad at konsensiya ng tao. Nang mapagtanto ko ang lahat ng ito, mas nalinawan ako at nagkaroon ng tamang pananaw at saloobin. Hindi na ako natatakot na kutyain ng mga makamundong tao o masabihan na masamang anak.

Sa pagbabahagi ng Diyos, malinaw ko ring nakita na wala akong tunay na pananalig sa Diyos. Hindi ko nakita na ang kamatayan at kapalaran ng tao ay nasa kamay ng Diyos. Ang kalusugan ng ating mga magulang, ang karamdaman na haharapin nila at kung paano sila mamumuhay sa kanilang pagtanda, wala sa mga ito ang maaaring matukoy ng tao, lahat ng ito ay pauna nang itinakda ng Diyos. Kailangan kong kilalanin ang kataas-taasang kapangyarihan ng Diyos sa bagay na ito at magpasakop sa mga pamamatnugot at pagsasaayos ng Diyos. Naisip ko na noong nagkasakit ang aking ina, dinala ko siya upang magpatingin sa mga doktor, at iniskedyul ko siya ng pagpapatingin tuwing may pupuwedeng mga espesyalista, ngunit sa kabila ng pag-inom ng mga gamot, bukod sa hindi gumaling ang kanyang karamdaman, lumala pa ito. Wala na akong magawa para sa aking ina habang nasa tabi niya ako, ni hindi ko man lang nabawasan ang paghihirap niya. Nang malugmok siya sa depresyon at paghihirap, nakipagbahaginan ako sa kanya nang kaunti, minsan ginagabayan ko siya at minsan naman inilalantad ko ang kanyang mga problema, ngunit nakulong siya sa maling kalagayan at ayaw niya itong itama, wala na talaga akong magagawa sa kabila ng pag-aalala ko. Ngunit, nang umalis ako upang gampanan ang aking tungkulin, nagawa naman ng aking ina na makipagtipon nang normal, handa rin siyang makipag-ugnayan sa mga kapatid at umayos na ang kalagayan niya. Napansin kong hindi talaga nakatulong ang maliliit na bagay na ginawa ko bilang mabuting anak. Ang proteksyon at pangangalaga ng Diyos ang higit na mahalaga kaysa sa pananatili ko sa kanyang tabi upang alagaan siya. Nakita ko na ang pagiging maayos at kaligayahan ng mga magulang ay hindi nakasalalay sa kung ang mga anak nila ay mabuti ba sa kanila, kundi nakasalalay ito sa kataas-taasang kapangyarihan at paunang pagtatalaga ng Diyos. Ang pinakamabuting paraan na maisasagawa natin bilang anak ay ang ipagdasal natin ang ating mga magulang at ganap silang ipaubaya sa mga kamay ng Diyos. Gaya nga ng sabi ng mga salita ng Diyos: “Ang ipagkatiwala ang iyong mga magulang sa mga kamay ng Diyos ang pinakamainam na paraan para magpakita ng pagiging mabuting anak sa kanila” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 16). Kapag nanalig tayo na ang lahat ng pagsasaayos ng Diyos ay magiging angkop at nagpasakop tayo sa kataas-taasang kapangyarihan ng Diyos, mamumuhay tayo nang mapayapa at masaya.

Hindi ko ito naiintindihan dati, at lagi akong nakokonsensiya na hindi ako mabuting anak sa mga magulang ko, lagi kong inaalala na tatawagin ako ng iba na masamang anak at pag-uusapan ako sa aking likuran. Dahil dito, habang ginagawa ko ang aking tungkulin, lagi akong nababahala at nakakaramdam ng pagpigil. Kahit na umalis ako sa bahay upang gampanan ang aking tungkulin, laging nag-aalala ang puso ko para sa aking ina. Hindi ko maibigay nang buo ang puso ko sa aking tungkulin, at bilang resulta, nabigo akong maunawaan ang mga prinsipyo at kasanayan at madalas nagkakaroon ng mga problema at pagkalihis sa aking gawain. Ngunit hindi ako nakakaramdam ng pagkakonsensiya o pagsisisi sa mga problemang ito, kundi nakokonsensiya ako dahil hindi ako naging mabuting anak sa aking ina. Hindi ba’t baliktad ang aking mga prayoridad? Mapaghimagsik ako sa Diyos! Dahil sa kataas-taasang kapangyarihan at paunang pagtatalaga ng Diyos kung kaya’t mayroon akong mga magulang at buhay. Una sa lahat, isa akong nilikha, at pangalawa lang ang pagiging anak ko sa aking mga magulang. Pero, lagi kong inuunang tugunan ang mga emosyonal na pangangailangan ko, at iniiwasan kong mapagalitan ako ng mga makamundong tao, ngunit nabigo akong tuparin ang responsabilidad na ipinagkatiwala sa akin ng Diyos sa aking tungkulin. Hindi ba’t ito ay pagtataksil? Paano ko masasabing may tunay akong konsensiya? Naisip ko ang isang sipi ng mga salita ng Diyos: “Napangalagaan mo ang iyong reputasyon bilang isang mabuting anak, natugunan mo ang iyong mga emosyonal na pangangailangan, hindi kailanman naakusahan ang iyong konsensiya, at nasuklian mo ang kabutihan ng iyong mga magulang, ngunit may isang bagay kang napabayaan at naiwala: Hindi mo tinrato at hinarap ang lahat ng bagay na ito ayon sa mga salita ng Diyos, at nawalan ka ng pagkakataon na gampanan ang iyong tungkulin bilang isang nilikha. Ano ang ibig sabihin nito? Ibig sabihin nito ay naging mabuting anak ka sa iyong mga magulang ngunit ipinagkanulo mo ang Diyos. Nagpakita ka ng pagiging mabuting anak at tinugunan mo ang mga emosyonal na pangangailangan ng laman ng iyong mga magulang, subalit naghimagsik ka laban sa Diyos. Mas pipiliin mong maging isang mabuting anak kaysa gampanan ang iyong mga tungkulin bilang isang nilikha. Ito ang pinakamalaking kawalan ng respeto sa Diyos. Hindi sasabihin ng Diyos na isa kang taong nagpapasakop sa Kanya o na nagtataglay ka ng pagkatao dahil lang sa mabuti kang anak, hindi mo binigo ang iyong mga magulang, may konsensiya ka, at tinutupad mo ang iyong mga responsabilidad bilang anak. Kung tinutupad mo lang ang mga pangangailangan ng iyong konsensiya at ang mga emosyonal na pangangailangan ng iyong laman, ngunit hindi tinatanggap ang mga salita ng Diyos o ang katotohanan bilang batayan at mga prinsipyo sa pagtrato o pangangasiwa ng bagay na ito, kung gayon, ipinapakita mo ang pinakamalaking paghihimagsik laban sa Diyos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 16). Diretsahan ang paghatol ng mga salita ng Diyos. Totoo nga, kahit pa manatili ako sa tabi ng aking ina at gawin ko ang lahat ng aking makakaya para alagaan siya, kahit pa isipin ng mga makamundong tao na mabuti ako at makilala ako bilang napakabuting anak, sa harap ng Diyos, mawawala pa rin ang silbi at tungkulin ko bilang isang nilikha, hindi ako magkakaroon ni katiting na konsensiya sa Diyos, na nagbigay sa akin ng buhay at lahat ng bagay. Dahil dito, magiging isa ako sa mga pinakamapaghimagsik at lumalaban na mga tao sa Diyos at hindi ako magiging karapat-dapat sa Kanyang pagliligtas. Nang mapagtanto ko ito, nalungkot ako. Napagtanto kong labis akong ginawang tiwali ni Satanas, kumilos ako nang walang konsensiya sa Diyos, wala akong katiting na katapatan at lubos akong walang pagkatao! Napagtanto ko ang iniatas sa ‘kin at ang aking misyon, at tumigil akong mapigilan ng tinatawag na pagiging “masamang anak.” Handa akong magpasakop sa mga pamamatnugot at pagsasaayos ng Diyos, gawin ang makakaya ko sa aking tungkulin, at handa akong ipaubaya ang aking ina sa mga kamay ng Diyos, hinihiling na gabayan kami ng Diyos upang maranasan namin ang gawain Niya sa aming mga buhay at matupad namin ang aming mga tungkulin. Salamat sa Diyos sa pagpapahintulot sa akin na piliin ang tama at magkaroon ng tamang hangarin!


79. Hindi Na Ako Nabubuhay Para sa Pera

Ni Weixiao, Tsina

Noong bata pa ako, napakahirap ng pamilya ko. Minamaliit kami ng lahat ng aming mga kamag-anak at kapitbahay, at hindi nakikipaglaro sa akin ang mga anak ng kapitbahay namin. Naaalala ko na may isang pagkakataon na masaya akong nagpunta sa kapitbahay namin para tanungin kung gustong makipaglaro ng anak nito, pero nang malapit na ako sa pintuan ng kanilang bahay, bigla niyang isinara ang pinto. Parang isang selyong tumatak sa mga alaala ng pagkabata ko ang eksenang ito. Dahil dito ay lubhang nasaktan ang kumpiyansa ko sa aking sarili. Noong magsimula na akong mag-aral, minaliit din ako ng aking mga kaklase at guro. Nang makita ko na ang mga bata mula sa ibang pamilya ay may mga magandang bag at lagayan ng lapis at magandang damit, dahil alam kong wala ako ng mga iyon, inisip ko araw-araw kung gaano sana kaganda kung ganoon din karami ang pera ng aming pamilya. Kung magkaganoon ay hindi na ako mamaliitin ng mga tao. Noong 10 taong gulang ako, nagkautang nang malaki ang aking pamilya dahil sa aksidente sa kalsada, at nangutang ang aking ama sa aking mga kamag-anak. Dahil mahirap kami, hindi sila naglakas loob na ipahiram ito sa amin. Pagkatapos niyon, naging labis na malungkutin ang aking ama kaya madalas na lang siyang napapabuntong-hininga, at madalas niyang sinasabi sa akin, “Minamaliit tayo ng ating mga kamag-anak at kapitbahay dahil wala tayong pera. Kapag lumaki ka na, kailangan mong bigyan ng karangalan ang pangalan ng pamilya; kapag kumikita ka na ng malaki ay saka lamang tataas ang tingin ng mga tao sa iyo.” Parehong nakaukit sa isipan ko ang mga salita ng aking ama at ang alaala ng pang-aapi sa akin noong bata ako, at nagpasya akong kumita ng napakaraming pera kapag lumaki na ako, mamuhay nang marangya, lubusang iwaksi ang bansag na “isang dukha”, at mapansin ng lahat ng mga taong minsang nangmaliit sa akin.

Noong 1996, nagsimulang magtrabaho ang aking ama bilang tagapamagitan sa negosyo ng transportasyon ng kargamento. Makalipas ang ilang taon, umunlad nang umunlad ang negosyo ng aming pamilya. Bukod sa nabayaran na namin ang lahat ng utang namin, nakabili rin kami ng isang trak ng kargamento at ng mga telepono at mobile device. Nang magkapera na ang aming pamilya, nagsimula na kaming dalawin ng mga kamag-anak at mga kapitbahay na dating nangmaliit sa amin. Saanman kami pumunta, mataas ang tingin sa amin ng iba. Sa wakas ay taas-noo na ako kapag naglalakad. Dahil doon, mas naging matibay ang paniniwala ko na sa pamumuhay sa mundong ito, kailangang kumita ang isang tao ng mas maraming pera. Kapag may hawak na pera ang isang tao ay saka lamang siya rerespetuhin ng mga tao. Dahil sa nakita at narinig ko sa paligid ko, unti-unti kong natutuhan kung paano magnegosyo. Noong 1999, habang naghahanda akong ibuhos ang buong lakas ko sa pagnenegosyo, dumating sa akin ang kaligtasan ng Diyos sa mga huling araw. Sa simula, napakasigasig ko sa aking pananalig sa Diyos. Nakita ko na maraming tao ang hindi pa rin lumalapit sa Diyos, kaya’t sumama ako sa mga hanay ng mga tagapagpalaganap ng ebanghelyo. Pagkatapos niyon, madalas akong lumabas para ipalaganap ang ebanghelyo, na nakasagabal sa negosyo ng aking pamilya. Nagsimula na akong pagalitan ng aking pamilya, sinasabi nila, “Bakit ka naniniwala sa Diyos sa ganyang kamurang edad? Kung patuloy kang magpupunta kung saan-saan, hindi ka namin bibigyan ng perang panggastos.” Naisip ko, “Kung wala akong pera, hindi ba’t kakailanganin ko na namang tiisin ang pangdidiskrimina ng mga tao gaya noong bata pa ako?” Sa huli, hindi ko napangibabawan ang tuksong ito at binitiwan ko ang paggawa sa aking mga tungkulin, at dumadalo na lang ako sa mga pagtitipon paminsan-minsan. Habang naging mas abala ako sa trabaho, lalong lumayo ang puso ko sa Diyos. Kalaunan, ipinasa sa akin ng aking ama ang pamamahala sa buong negosyo, at may sarili na akong propesyon noong mga bente anyos na ako. Noong panahong iyon, sobrang saya ko. Upang kumita ng mas maraming pera at maging isang matagumpay na babae sa trabaho, araw-araw kong pinipiga ang utak ko para makaugnayan ang iba’t ibang supplier ng mga kalakal. Buong araw at gabi, sobrang dami ng tumatawag sa akin, hindi ko na nasasagot ang iba. Kapag nauuhaw ako, hindi man lang ako makainom ng tubig, at kapag namamaos na ang lalamunan ko, ni ayaw kong magpahinga. Dahil sa pagsusumikap na ito, nakaipon ako sa wakas ng halos 100,000 yuan. Bagama’t nagdusa ako nang higit kaysa sa karaniwang tao sa loob ng ilang taong iyon, sulit na makitang unting-unting kumakapal ang aking pitaka.

Kalaunan, nakita ko na karamihan sa mga kliyenteng pumupunta sa bahay ko para pag-usapan ang negosyo ay may mga minamanehong kotse at nakatira sa matataas na gusali, samantalang umuupa lang ako ng isang lumang bahay na may dalawang kwarto na nakaharap sa lansangan. Walang-wala ako kung ikukumpara sa mayayamang taong ito. Sinabi ko sa sarili ko, “Hindi uubra ito, kailangan kong patuloy na magtrabaho nang mabuti at magsikap para balang araw ay makapagmaneho ako ng kotse, makapanirahan sa isang mataas na apartment, at magkaroon ng sarili kong kompanya.” Para matupad sa lalong madaling panahon ang inaasam ko, mas lalo pa akong nagpakaabala. Sa loob ng ilang taon na iyon, halos wala akong maayos na tulog sa gabi at madalas ay pagod na pagod ako. Bata-bata pa ako noon nang magsimula akong magkaroon ng mga pananakit sa ulo dahil sa tensyon. Noong may ganito akong mga pananakit ng ulo, para akong tinutusok ng maraming karayom. Dagdag pa rito, madalas akong naduduwal at nagsusuka dahil sa radiation mula sa aking computer at telepono. Upang maibsan ang pananakit, ginamit ko ang mga kuko ko para puwersahang kurutin ang anit ko, o iniuuntog ko ang ulo ko sa pader, pero hindi nababawasan ni katiting ng mga pamamaraang ito ang pananakit ng aking ulo. Kapag sobrang sumasakit ang ulo ko na hindi ko na makayanan, naisip kong pumunta sa ospital para magpasuri, pero nakita ko ang lahat ng tig-100 yuan na pumapasok sa pitaka ko at hindi ko na nagawang magpunta sa ospital. “Hahayaan ko na lang ito,” naisip ko, “bihira na ngayon ang mga pagkakataong kumita ng pera. Dapat kong samantalahin ang pagkakataong ito at kumita ng mas marami pang pera habang bata pa ako.” Makalipas ang ilang taon, nagkaroon kami ng isang kotse at bahay at nakapagparehistro ng isang kompanya ng containerization. Tuwing minamaneho ko ang aking kotse papunta sa ibang kompanya para makipag-usap tungkol sa negosyo, tinitingnan ako ng mga amo nang may pagsang-ayon, at pinupuri nila ako dahil sa pagkakaroon ko ng sarili kong propesyon sa gayong kamurang edad, sinasabi nilang mayroon akong mahusay na kakayahan. Maraming kliyente ang madalas na tumatawag sa akin ng “manager” kapag nakikita nila ako, at pinupuri ng mga kaibigan ko ang aking pagiging isang matagumpay na babae. Tuwing bakasyon, kapag lumuluwas kami ng buong pamilya pauwi sa aming probinsya, pinupuntahan at tinitingnan kami ng maraming kapitbahay, at sinasabi nilang masuwerte ang mga magulang ng asawa ko dahil mahusay ang manugang na babae ng mga ito. Nang marinig ko ang mga salitang ito ng pagpuri, labis akong nasiyahan sa sarili ko. Sa ilang taong iyon, araw-araw kong iniisip kung paano ako kikita ng mas maraming pera at lalo akong naging walang pakialam sa pananampalataya sa Diyos. Kung minsan, kapag hindi ako nakakasali sa isang pagtitipon, hinahanap ako ng mga sister. Pero wala ako sa tamang lagay ng pag-iisip para makinig sa pagbabahagi nila. Minsan, kahit na dumadalo ako sa pagtitipon, ang lagi ko pa ring iniisip ay ang tungkol sa mga usapin ng negosyo. Bagama’t sobra akong abala araw-araw, hindi naging maayos ang takbo ng negosyo, taliwas ito sa inasahan ko. Sunud-sunod ang nangyaring aksidente sa kalsada, at maraming kliyente ang huli sa pagbabayad ng kargamento. Sa ilang taon na iyon, nalugi kami ng mahigit sa ilang daan libong yuan. Para mabawi ang perang nalugi sa amin, naglaan ako ng mas maraming oras at lakas kaysa dati. Sa sobrang bigat ng trabaho araw-araw, sobrang subsob sa trabaho ang katawan ko, at lumala nang lumala ang mga pananakit ng ulo ko. Araw-araw, pakiramdam ko mas mabuti pang mamatay na lang ako. Mula nang magsimula kaming magkapera, araw-araw lumalabas ang asawa ko para magpakasaya at magdamag siyang nasa labas. Nagsugal pa siya at nagwaldas ng maraming pera. Araw-araw kaming nagtalo dahil dito, at madalas na mapula ang mukha ko kaiiyak. Naramdaman kong napakasakit ng buhay. Nakaramdam ako ng labis na kawalan ng pag-asa, at gulong-gulo rin ako. Ngayon, natupad ko na ang pangarap ko. May kotse, bahay at kompanya ako. Pero bakit hindi ko maramdaman ang kahit katiting na kasiyahan? Ano ba ang nangyayari? Noong ako ay nasasaktan at walang magawa, naisip ko ang aklat ng mga salita ng Diyos na inilagay ko sa aking opisina noon. Binuksan ko ang kabanatang may pamagat na “Ang Hinagpis ng Makapangyarihan sa Lahat” at nagsimula akong magbasa. Noong oras na iyon, napakatahimik sa opisina, at patuloy akong nagbasa mula sa simula. Nang mabasa ko ang huling sipi, naantig ng mga salita ng Diyos ang puso ko. Sabi ng Diyos: “Ang sangkatauhan, na lumayo mula sa panustos ng buhay ng Makapangyarihan sa lahat, ay hindi nakakaalam kung bakit sila nilikha, subalit takot pa rin sa kamatayan. Wala silang tulong o suporta, ngunit atubili pa ring ipikit ang kanilang mga mata, at determinadong mamuhay nang walang dangal sa mundong ito, mga sako ng laman na hindi nararamdaman ang kanilang sariling kaluluwa. Sa ganitong paraan ka namumuhay, walang pag-asa, walang layunin na tulad ng iba. Tanging ang Banal na Isa ng alamat ang magliligtas sa mga tao, na habang nananaghoy sa kanilang pagdurusa, ay lubhang umaasam sa Kanyang pagdating. Sa ngayon, ang gayong paniniwala ay hindi pa rin nagaganap sa mga yaong walang kamalayan. Gayunpaman, patuloy pa ring inaasam ito ng mga tao. Ang Makapangyarihan ay may habag sa mga taong ito na nagdurusa nang labis; kasabay nito, nakakaramdam Siya ng pagtutol sa mga taong ito na walang kamalayan, dahil kinailangan Niyang maghintay ng sagot sa napakatagal na panahon mula sa mga tao. Hangad Niyang maghanap, hanapin ang iyong puso at ang iyong espiritu, bigyan ka ng tubig at pagkain upang gisingin ka, upang hindi ka na mauhaw at magutom. Kapag pagod ka na at nararamdaman ang labis na kapanglawan ng mundong ito, huwag magulumihanan, huwag manangis. Tatanggapin ng Makapangyarihang Diyos, ang Tagapagbantay, ang iyong pagdating anumang oras. Siya ay lagi sa iyong tabi upang bantayan ka, naghihintay sa iyong pagbabalik. Hinihintay Niya ang araw na biglang babalik ang iyong alaala: na matatanto mo na ikaw ay nagmula sa Diyos, at minsa’y nawalan ka ng direksyon, at minsa’y nawalan ka ng malay sa daan at minsa’y nagkaroon ng ‘ama,’ at na iyong matatanto, bukod pa riyan, na ang Makapangyarihan sa lahat ay laging nagbabantay, naghihintay nang napakatagal na panahon sa iyong pagbabalik. Noon pa man ay binabantayan ka at lubhang umaasam, naghihintay ng tugon na walang kasagutan. Ang Kanyang pagmamasid at paghihintay ay hindi matutumbasan, at ang mga ito ay para sa kapakanan ng puso at espiritu ng tao. Marahil ang pagmamasid at paghihintay na ito ay walang tiyak na katapusan, at marahil ang mga ito ay malapit nang magwakas. Ngunit dapat mong malaman kung saan talaga naroroon ang iyong puso at espiritu sa mismong sandaling ito” (Ang Salita, Vol. I. Ang Pagpapakita at Gawain ng Diyos. Ang Hinagpis ng Makapangyarihan sa Lahat). Nang mabasa ko ang mga salitang “naghihintay ng tugon na walang kasagutan,” biglang nagising ang puso ko na mahimbing na natutulog. At nagsimula akong magnilay-nilay, “Sino ang makapaghihintay ng tugon na walang kasagutan? Ang Diyos lamang! Ang Diyos lang ang laging tahimik na nananatili sa tabi ng mga tao.” Inalo ng mga salita ng Diyos ang aking sugatang kaluluwa, at hindi ko napigilan ang pagtulo ng aking mga luha. Sa sandaling iyon, naramdaman kong napakalapit ng puso ko sa Diyos. Sa loob ng lahat ng taon na iyon ng pananalig sa Diyos, hindi ko pa kailanman seryosong binasa ang mga salita ng Diyos, at ang laman lang ng utak ko ay kung paano ako kikita ng mas maraming pera at mapapataas ang tingin ng mga tao sa akin. Araw-araw, pinipilit kong pamahalaan ang negosyo kahit pagod na pagod na ang aking katawan. Sa huli, nakamit ko ang masaganang materyal na kasiyahan at ang respeto ng iba, ngunit ang idinulot nito sa akin ay ang paulit-ulit na pagtataksil ng aking asawa, pati na rin mga karamdaman. Hindi ko naramdaman ang kahit katiting na kaligayahan. Sa halip, ang naramdaman ko ay kahungkagan, pasakit, at kawalan ng pag-asa. Ang lahat ng pasakit na ito ay dulot ng pag-iwas at pagtatago ko mula sa pangangalaga at proteksyon ng Diyos. Sampung taon na ang nakalilipas, narinig ko ang tinig ng Diyos, ngunit hindi ko pinahalagahan ang Kanyang nagliligtas na biyaya o kinain at ininom nang maayos ang Kanyang mga salita, ni hindi ko ginampanan ang aking mga tungkulin. Masyado akong naging mapaghimagsik, ngunit hindi ako pinabayaan ng Diyos, at palagi Siyang nasa tabi ko, naghihintay na magbago ang aking saloobin. Noong ako ay nalilito at walang magawa, inalo agad ng mga salita ng Diyos ang aking sugatang kaluluwa. Noong hindi ako regular na dumadalo sa mga pagtitipon at umiiwas ako sa Diyos, pinatulungan Niya ako nang paulit-ulit sa mga sister, ngunit hindi ako naging mapagpasalamat at sa halip ay nanlaban ako. Paulit-ulit kong tinanggihan ang pagliligtas ng Diyos sa akin; wala talaga akong anumang konsensiya o katwiran. Habang mas naiisip ko ang mga ito, mas lalo akong nanghihinayang at sinisisi ko ang sarili ko. Umiiyak akong nanalangin sa Diyos, “O Diyos, nagkamali ako. Kinasusuklaman ko na hindi ko binasa nang mabuti ang Iyong mga salita noon at sa halip ay ibinuhos ko ang buong puso ko sa pagkita ng pera. Inakala ko na kapag may pera na ako, makukuha ko na ang lahat. Subalit pagkatapos kong makamit ang pera at mga materyal na kasiyahan, sa katunayan ay nadama ko ang sobrang kahungkagan, pasakit, at kawalang pag-asa. O Diyos, mali ang landas na pinili ko dati. Mula ngayon, gusto kong muling hangarin ang katotohanan at tahakin ang landas ng pananampalataya sa Diyos.” Pagkatapos manalangin, nakadama ako ng sobrang kaginhawahan at kapayapaan. Para akong nag-iisang bangka sa dagat na nakahanap ng daungan para ikabit ang aking angkla, para akong isang alibughang anak na bumalik sa mga bisig ng kanyang ina pagkatapos maglagalag nang ilang taon. Nakaramdam ako ng katiwasayan na hindi ko pa kailanman naramdaman. Pagkatapos niyon, tuwing oras na para magtipon, palagi kong iniiskedyul nang mas maaga ang negosyo ko. Unti-unti, naramdaman ko ang ginhawa kapag sumasali ako sa mga pagtitipon, at madalas na akong nakapaglalaan ng oras para magbasa ng mga salita ng Diyos at gawin ang aking tungkulin sa iglesia. Subalit minsan, kapag nagkakasabay ang negosyo ko at ang aking tungkulin, pinipili ko ang aking negosyo at ipinagpapaliban ang aking tungkulin kahit na ayaw ko. Dahil dito, nahihirapan ang kalooban ko. Minsan, maiisip ko rin, “Kailan kaya ako hindi maaapektuhan ng aking negosyo at magagawa nang payapa ang aking tungkulin?” Nang nakita ko na maraming kapatid ang nagawang iwan ang kanilang mga pamilya at bitiwan ang kanilang mga propesyon para ipalaganap ang ebanghelyo, labis na naantig ang puso ko. Naisip ko na lahat kami ay tao, kaya kung kayang isantabi ng mga kapatid ang kanilang mga alalahanin at gugulin ang kanilang mga sarili para sa Diyos, kung gayon bakit hindi ko kayang bumitaw? Lubos akong umasa na balang araw ay buong puso ko nang maibubuhos ang sarili ko sa paggawa ng aking tungkulin; magiging nakapainam niyon! Inulit-ulit ko ang kaisipang ito sa aking pananalangin sa Diyos, umaasa akong pagkakalooban ako ng Diyos ng higit na pananampalataya at tutulutan Niyang dumating ang araw na kaya ko nang bitawan ang aking negosyo at buong pusong gugulin ang aking sarili para sa Kanya.

Noong tag-init ng 2011, lalong tumindi ang pananakit ng ulo ko. Hindi ko na talaga nakayanan, kaya pumunta ako sa ospital ng lungsod para magpatingin. Sinabi ng doktor sa akin, “Maaaring may kaugnayan ang pananakit ng ulo mo sa trabahong ginagawa mo ngayon. Kung gusto mong bumuti ang kondisyon mo, ang pinakamagandang paraan ay huwag mo nang gawin ang negosyong ito. Kung hindi, lalala nang lalala ang kondisyon mo.” Nang marinig ko ang mga sinabi ng doktor, malinaw sa akin na ito ang pagbibigay sa akin ng Diyos ng daan palabas. Gusto kong gamitin ang pagkakataong ito para sabihin sa pamilya ko na hindi ko na maitutuloy pa ang pagnenegosyo, subalit hindi ako makapagpasya, dahil 10 taon ng matinding pagsisikap at pamamahala ang ginawa ko para magbunga nang ganito ang negosyo ko, at higit pa roon, maunlad ang negosyo sa taong iyon at kung minsan ay kumikita kami ng lima o anim na libong yuan sa isang araw. Kung bibitiw ako, ang mga kliyenteng nakakausap ko sa loob ng ilang taong ito ay maaaring nakawin ng ibang kompanyang nasa parehong industriya. Sa huli, hindi ko napangibabawan ang pang-aakit ng pera, at tiniis ko ang pagpapahirap ng aking karamdaman para makapagpatuloy sa pagtatrabaho ng ilang buwan pa. Bagama’t kumita ako ng malaki, hindi talaga ako masaya, at naisip ko iyong dati, noong nanalangin ako sa Diyos at handa na akong bitiwan ang aking negosyo at gugulin ang sarili ko para sa Kanya. Subalit ngayon, kumakapit pa rin ako sa pera at hindi bumibitaw. Sobrang nakokonsensiya ang kalooban ko. Kaya, nanalangin akong muli sa Diyos, hinihiling na tulungan Niya akong bitiwan ang aking negosyo at gugulin ang aking sarili para sa Kanya. Isang araw, nakita ko ang mga salita ng Diyos na nagsasabing: “Kung maglalatag Ako ng kaunting pera sa harap ninyo ngayon mismo at bibigyan kayo ng kalayaang pumili—at hindi Ko kayo kokondenahin nang dahil sa pinili ninyo—pipiliin ng karamihan sa inyo ang pera at tatalikuran ang katotohanan. Ang mas mababait sa inyo ay tatalikuran ang pera at atubiling pipiliin ang katotohanan, habang yaong mga nag-aalangan ay susunggaban ang pera sa isang kamay at ang katotohanan sa kabilang kamay. Hindi ba kusang lalabas ang tunay ninyong kulay sa ganoon? Sa pagpili sa pagitan ng katotohanan at ng anumang bagay na matapat kayo, ito ang pipiliin ninyong lahat, at magiging pareho pa rin ang ugali ninyo. Hindi ba ganoon? Hindi ba marami sa inyo ang pabagu-bago ng pagpili sa pagitan ng tama at mali? Sa mga paligsahan sa pagitan ng positibo at ng negatibo, ng itim at ng puti, siguradong alam ninyo ang mga pagpiling nagawa ninyo sa pagitan ng pamilya at ng Diyos, ng mga anak at ng Diyos, ng kapayapaan at ng pagkagambala, ng kayamanan at ng kahirapan, ng katayuan at ng pagiging ordinaryo, ng masuportahan at ng maipagtabuyan, at iba pa. Sa pagitan ng tahimik na pamilya at ng watak-watak na pamilya, pinili ninyo ang una, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang una, at ayaw pa nga ninyong magbago ng isip; sa pagitan ng luho at ng kahirapan, pinili ninyo ang una; sa pagpili sa pagitan ng inyong mga anak at asawa at sa Akin, pinili ninyo ang una; at sa pagitan ng kuru-kuro at ng katotohanan, muli ninyong pinili ang una. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo. Talagang manghang-mangha Ako sa katigasan ng puso ninyo. Mukhang walang anumang idinulot sa Akin ang maraming taon ng dedikasyon at pagsisikap kundi ang inyong pagpapabaya at kawalang-pag-asa, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailantad sa harapan ng lahat. Ngunit patuloy ninyong hinahanap ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kahihinatnan? Napag-isipan na ba ninyo itong mabuti? Kung papipiliin kayong muli, ano kaya ang magiging saloobin ninyo? Ang una pa rin kaya? Bibiguin at palulungkutin pa rin kaya ninyo Ako nang husto? May kaunting pag-aalab pa rin kaya sa puso ninyo? Hindi pa rin kaya ninyo malalaman kung paano aaliwin ang puso Ko? Sa sandaling ito, ano ang pipiliin ninyo? Magpapasakop ba kayo sa Aking mga salita o tututol sa mga ito?” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Dahil sa pagharap ko sa pagtatanong ng Diyos, napasok ko ang kalagayan ng pagninilay-nilay. Naisip ko kung paano ako nanalangin sa Diyos nang maraming beses, nagsasabi na handa akong talikuran ang aking negosyo at gugulin ang aking sarili para sa Kanya sa lahat ng oras. Subalit, nang tingnan ko ang aking pang-araw-araw na kita na ilang libong yuan, ayaw ko nang iwan ito. Hindi ba’t niloloko ko ang Diyos? Naisip ko na kahit na nananalig ako sa Diyos sa loob ng ilang taong ito, ginugol ko pa rin ang halos lahat ng oras at lakas ko sa pagnenegosyo. Ang laman lang ng isip ko ay kung paano ako kikita ng mas maraming pera, at hindi ko kailanman pinahalagahan ang tungkuling dapat kong gawin. Tuwing nagkakasabay ang aking tungkulin at negosyo, lagi kong pinipiling tugunan muna ang panig ng negosyo, hindi ko muna iniisip ang tungkol sa aking tungkulin at hindi ko ito sineseryoso. Sa loob ng ilang taong ito, naging ganap na alipin na ako ng pera para maging angat sa mga kasamahan ko, at nakikibaka ako araw-araw sa kahungkagan at pasakit, lalo pang lumalalim ang aking pagkalugmok. Kahit paulit-ulit akong nagrebelde sa Diyos, hindi Siya sumuko sa pagliligtas sa akin. Kapag hindi ako makasali sa mga pagtitipon dahil sa negosyo ko, isinaayos Niya na suportahan at tulungan ako ng mga sister. Noong kinakaharap ko ang pagtataksil ng asawa ko, ang mga pagsubok sa aking negosyo, at pati na rin ang mga karamdaman ko, at noong namumuhay ako sa kalagayan ng pasakit at kawalan ng magawa, ginamit ng Diyos ang Kanyang mga salita upang akayin at gabayan ako, at binigyang-kakayahan Niya akong asamin ang liwanag at maging handang hangarin ang katotohanan nang maayos. Noong ayaw kong bitiwan ang aking negosyo, ginamit ng Diyos ang mga salita ng doktor upang payuhan ako. Palagi Siyang nababalisa at nag-aalala sa buhay ko, at gumawa Siya ng gayong masinsinang pagsisikap para sa akin, subalit palagi akong nag-iisip kung paano kumita ng mas maraming pera at hindi ko man lang isinaalang-alang ang aking tungkulin. Napakamakasarili ko! Ngayon, binibigyan pa rin ako ng Diyos ng pagkakataong gawin ang aking tungkulin, at kailangan kong pahalagahan ito. Kailangan kong gugulin ang sarili ko para sa pagpapalaganap ng ebanghelyo ng kaharian at gawin ang aking tungkulin bilang isang nilalang. Pagkatapos kong makapagdesisyon, may ilang hindi inaasahang pangyayari ang naganap, na naging dahilan para makita ko sa isang antas ang pinsala at mga kahihinatnan ng paghahangad sa kayamanan.

Isang araw noong taglamig ng 2011, may tumawag sa aking asawa na nagbabanta, na nagsasabi na may sumama ang loob dahil sa amin, at sinabi sa aking asawa na magpadala sa kanila ng 100,000 yuan upang matiyak ang kaligtasan ng aking asawa Kung hindi, puputulan nila ng mga braso’t binti ang asawa ko. Nang marinig ko ang mga salitang ito, nagsimulang kumabog ang puso ko sa takot. Sa TV ko lang napapanood ang gayong mga eksena dati, at hindi ko akalain na mararanasan ko ito sa totoong buhay. Bakit ganito kagulo ang mundo ngayon? Bakit ganito kasama ang puso ng mga tao? Nang sandaling iyon, bigla kong naisip na kung ipagpapatuloy ko ang negosyong ito, talagang hahantong ito sa isang nakamamatay na sakuna. Naisip ko na mula nang magkaroon ng pera ang aking pamilya, walang ni isang araw na payapa ako, at ngayon ay nakaharap ko ang isang hindi inaasahang kasawiang ito—hindi nagdulot ng kasiyahan at kagalakan ang pera. Kalaunan, sunud-sunod kong nabalitaan na ilang tsuper ng trak na naghatid ng mga produkto sa aming bahay ang namatay dahil sa aksidente sa sasakyan. Nang marinig ko ang balita tungkol sa pagkamatay nila, hindi talaga ako makapaniwala na totoo iyon. Sa mga tsuper na iyon, ang mga kabataan ay nasa mga dalawampung taong gulang lang, at ang mga nasa katanghaliang edad ay nasa edad kwarenta lamang. Ang mga nag-iwan sa akin ng pinakamalalim na impresyon ay ang mag-asawa na ayaw umupa ng tsuper para kumita sila ng mas maraming pera at nagtatrabaho sila nang buong araw at gabi. Sa huli, naaksidente sila sa sasakyan dahil sa sobrang kapaguran, at parehong namatay ang mag-asawa. Kahit na kumita sila ng pera, namatay naman sila sa paggawa nito. Anong kabutihan ang naidulot sa kanila ng perang iyon? Naisip ko ang mga salita ng Panginoong Jesus: “Sapagkat ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Kung magbabalik tanaw ako sa mga taon na iyon kung kailan ibinigay ko ang buong puso ko upang umangat sa lipunan, araw-araw ay para akong makinang nagtatrabaho sa araw at gabi. Bagama’t kumita ako ng kaunting pera at nagkamit din ng papuri at tiningala ng mga tao, hindi ako nagtamo ng anumang kagalakan o kasiyahan mula rito, at sa halip ay nadama ko ang tumitinding kahungkagan at pasakit. Alang-alang sa pagkita ng pera, nagkasakit ako, at kahit na sobrang sakit ng ulo ko na gusto ko na itong iuntog sa pader, ayaw ko pa ring tumigil sa pagkita ng pera. Nakita kong mahigpit akong naigapos ng pera. Parang kutsilyo ang pera na walang awang pumapatay sa mga tao. Kung pipilitin ko pa ring kumita ng pera gaya ng dati, baka isang araw ay pahirapan din ako ng pera hanggang sa mamatay ako, tulad ng mga taong ito. Pagkatapos ng araw na ito, hinding-hindi ko na ibibigay ang buhay ko para sa pera. Naisip ko na ngayon ay marami pa ring tao ang hindi makaunawa sa bagay na ito at nagpapatangay pa rin sila sa alimpuyo ng pera. Hindi nila nakita ang direksyon ng kanilang buhay at hindi nila alam kung paano mamuhay nang makabuluhan. Gusto kong ipalaganap ang ebanghelyo ng Diyos sa mga huling araw sa mas maraming tao, upang tulungan ang mga tao na marinig ang Kanyang tinig nang mas maaga at maunawaan nila ang katotohanan, at hindi na sila magdusa pa sa katiwalian at pananakit ni Satanas. Sinabi ko sa aking pamilya na matindi na ang pananakit ng aking ulo, at hindi na ako makikisali pa sa mga usapin ng negosyo sa hinaharap. Sumang-ayon naman ang pamilya ko at pinayagan nila akong magpagaling. Sobrang saya ko. Mula sa aking puso, nagpasalamat ako sa Diyos sa pagbibigay sa akin ng daan para makalabas.

Noong 2012, pagkatapos ng Spring Festival, ipinasa ko na ang buong negosyo sa aking asawa para siya na ang mamahala, at nababasa ko na ang mga salita ng Diyos at nagagawa ko na ang tungkulin ko nang payapa. Nakaramdam ng labis na kaginhawaan at kapayapaan ang aking kaluluwa. Unti-unti ring bumuti ang kalagayan ng kaisipan ko. Ang mas malaki pang himala ay iyong kahit na walang anumang panggagamot, mahiwagang nawala ang pananakit ng ulo ko. Lubhang naantig ang puso ko, at batid ko na ang Diyos ang nagpapagaling sa aking karamdaman at nagpapaginhawa sa akin mula sa pagpapahirap ng aking karamdaman at pagkasira ng aking espiritu. Nagpasya akong gawin nang maayos ang aking tungkulin at suklian ang Diyos sa Kanyang nagliligtas na biyaya. Nang makita ng asawa ko na gumagaling na ang pananakit ng ulo ko, pinilit niya akong ipagpatuloy ang pagnenegosyo, at malinaw kong sinabi sa kanya ang saloobin ko na ayaw ko nang magnegosyong muli. Nang makita niyang hindi ako makikinig sa kanya, ginamit niya ang diborsiyo para pagbantaan ako at sinabing kung patuloy akong maniniwala sa Diyos, hindi niya ako bibigyan ng perang panggastos. Nang makita ko kung gaano kawalang-puso ang asawa ko, nagsimulang manginig ang buong katawan ko sa sobrang galit. Muling lumitaw sa aking isipan ang mga eksena noong minamaliit ako ng mga tao noong bata pa ako. Talagang ayaw ko nang muling mamuhay nang ganoon. Nakaramdam ako ng sobrang panghihina. Kung hindi ako nanalig sa Diyos, maaari kong patuloy na tamasahin ang isang masaganang materyal na buhay at ang pagrespeto ng iba. Kung pipiliin kong gawin ang aking tungkulin sa lahat ng oras, mawawala ang lahat ng mayroon ako. Sobrang nasasaktan at nahihirapan ang puso ko, at walang tigil na umagos ang mga luha sa aking mukha. Sa isang panig ay ang aking tungkulin, at sa kabilang panig naman ay ang propesyong pinamahalaan ko sa loob ng maraming taon. Hindi ko alam kung paano pumili. Umiiyak akong nanalangin sa Diyos, “O Diyos! Napakahina ko ngayon, at hindi ko alam kung ano ang dapat kong piliin. Kung patuloy kong gagawin ang aking tungkulin, mawawala ang aking propesyon at ang aking pamilya. Kung pipiliin ko naman ang aking pamilya at ang aking propesyon at tatalikuran ko ang aking pananalig sa Diyos at ang pagganap sa aking tungkulin, magiging isang tao akong walang konsensiya at katwiran. O Diyos, ayaw Kitang iwan. Kung hindi Mo ako ginabayan nang paunti-unti hanggang sa araw na ito, hindi ko matatahak ang tamang landas sa buhay. Dati, hindi ko hinangad ang katotohanan at hindi ko ginugol ang aking sarili para sa Iyo. Ngayon, hindi na ako maaaring maging hindi karapat-dapat sa Iyong pagsasaalang-alang. Gusto kong maayos na hangarin ang katotohanan at patuloy na sundan Ka nang pasulong. O Diyos! Pakiusap, bigyan Mo po ako ng pananampalataya at lakas upang makapagdesisyon nang tama.” Pagkatapos manalangin, binasa ko ang isang sipi ng mga salita ng Diyos: “Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng iyong buhay para sa pansamantalang kasiyahan. Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan. Kung namumuhay ka ng gayong mahalay na buhay, at walang hinahangad na anumang mga layunin, hindi ba’t sinasayang mo ang iyong buhay? Ano ba ang iyong makakamtan mula sa ganitong pamumuhay? Dapat mong talikuran ang lahat ng kasiyahan ng laman alang-alang sa nag-iisang katotohanan, at hindi mo dapat isuko ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Sa pagbabasa ng mga salita ng Diyos, naramdaman kong parang kinakausap Niya ako nang harapan: “Sa hinaharap, dapat mong maayos na hangarin ang katotohanan. Huwag ka nang mamuhay nang bulgar, nang gaya ng ginawa mo noon.” Dati, hindi ko hinangad ang katotohanan, at hindi ko binasa nang sapat ang mga salita ng Diyos. Ibinuhos ko ang aking oras at lakas sa pagnenegosyo, labis kong inaksaya ang oras ko. Ngayon, kailangan kong pahalagahan ang oras na darating, at gaano man ako pinigilan ng aking pamilya, hindi ko pwedeng talikuran ang dakilang pagkakataong ito na hangarin ang katotohanan. Sinabi ko sa asawa ko, “Sa loob ng ilang taon na ito, nagkaroon ako ng mga karamdaman dahil sa pagtatangkang kumita ng pera. Kung hindi ako nanalig sa Diyos, matagal na akong namatay. Bilang isang mananampalataya sa Diyos, tinatahak ko ang isang maliwanag at tamang landas ng buhay. Ngayong pinili ko na ang landas na ito, dapat kong sundan ito hanggang sa wakas. Hindi ka naniniwala sa Diyos, ngunit hindi mo maaaring hadlangan ang aking kalayaan.” Nang makita niyang hindi niya ako mapipigilan, mula noon, hindi na ako ginambala pa ng aking asawa tungkol dito. Matapos kong magpasya nang ganito, nakaramdam ng labis na paglaya ang puso ko. Pagkatapos niyon, ginampanan ko ang aking tungkulin sa lahat ng oras.

Kalaunan, kapag nakakakita ako ng mga kakilala na nagmamaneho ng kanilang mga kotse, nararamdaman ko pa rin na parang nawalan ako: Noong nagnenegosyo ako dati at nagmamaneho ng kotse, mataas ang tingin sa akin ng mga tao saan man ako magpunta. Ngayon, nakasakay na ako sa e-bike. Kapag nakikita ako ng mga dating kakilala at kliyente, hindi nila ako binabati, at halos lahat ng kakilala ko ay malamig ang pakikitungo sa akin. Bukod sa nawala ang dati kong reputasyon, sinalubong din ako ng galit ng aking pamilya: “Sampung taon kang nagpakapagod sa pagnenegosyo at pagkatapos ay kusa mo lang itong ipinasa sa iba. Kung hindi ka magnenegosyo, tingnan natin kung sino ang magbibigay pa rin sa iyo ng perang panggastos sa hinaharap. Hindi ko alam kung ano ang iniisip mo. Talagang napakahangal mo!” Labis akong nabagabag dahil sa mga nakakasakit at mapanuring salita na ito. Nang mga araw na iyon, hindi ako mapalagay at nanlulumo ako araw-araw. Naisip ko, “Kung nagpatuloy ako sa pagnenegosyo, maaaring mataas pa rin ang tingin ng iba sa akin. Ngunit ngayon, kung wala ang aking negosyo, kung wala akong pera sa hinaharap, paano ako mabubuhay?” Bago ko pa namalayan, nahulog na naman ako sa mga panunukso ni Satanas, at kahit na ayaw ko, nagsimula akong mag-isip ng alternatibong plano. Habang sobrang tahimik ng paligid sa gabi, madalas akong hindi mapakali at hindi makatulog. Nagsimula akong magnilay-nilay, “Paanong sa tuwing nahaharap ako sa tukso ng pera, katanyagan, at katayuan, palaging nagugulo ang puso ko?” Gustung-gusto kong mahanap ang sagot sa tanong na ito. Kalaunan, nakita ko ang siping ito sa mga salita ng Diyos: “Pilosopiya ni Satanas ang ‘Pera ang nagpapaikot sa mundo.’ Nangingibabaw ito sa buong sangkatauhan, sa bawat lipunan ng mga tao; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng hayagang pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? … Ginagamit ni Satanas ang salapi upang tuksuhin ang mga tao, at tiwaliin silang sumamba sa salapi at ipagpitagan ang mga materyal na bagay. At paano naipapamalas sa mga tao ang pagsambang ito sa salapi? Inaakala ba ninyo na hindi niyo kayang manatiling buhay sa mundong ito nang walang salapi, na ang kahit isang araw na walang salapi ay imposible? Ang katayuan ng mga tao ay base sa kung gaano karaming salapi ang mayroon sila, gayundin ang paggalang na karapat-dapat sa kanila. Ang mga likod ng mahihirap ay nakayuko sa hiya, habang nagpapakasasa ang mayayaman sa kanilang mataas na katayuan. Nakatayo sila nang tuwid at nagmamalaki, nagsasalita nang malakas at namumuhay nang may pagmamataas. Ano ba ang dinadala ng kasabihan at kalakarang ito sa mga tao? Hindi ba totoo na gagawin ng marami ang anumang sakripisyo para sa salapi? Hindi ba isinasakripisyo ng maraming tao ang kanilang dignidad at integridad sa paghahanap ng mas maraming salapi? Hindi ba marami ang mga taong nawawalan ng pagkakataon na gampanan ang kanilang tungkulin at sundin ang Diyos para lamang sa salapi? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Hindi ba’t masama si Satanas sa paggamit sa pamamaraang ito at sa kasabihang ito upang gawing tiwali ang tao hanggang sa ganitong antas? Hindi ba ito malisyosong pandaraya? Habang sumusulong ka mula sa pagtutol sa popular na kasabihang ito tungo sa pagtanggap dito bilang katotohanan sa huli, lubos na nahuhulog ang iyong puso sa kamay ni Satanas, at kung gayon ay naipapamuhay ang kasabihang ito nang hindi mo namamalayan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Sa pamamagitan ng inilantad ng mga salita ng Diyos, natagpuan ko ang pinakaugat ng kung bakit hindi ako makawala sa gapos ng pera at katanyagan. Inalala ko ang madalas na ituro sa akin ng aking ama noong bata pa ako, “Mahirap ang ating pamilya, kaya paglaki mo, kailangan mong kumita ng mas maraming pera at magdala ng karangalan sa ating pangalan. Magiging maganda lang ang pagtingin ng mga tao sa atin kapag may pera tayo.” Nakatatak sa aking alaala ang mga salita ng aking ama. Naisip ko na sa loob ng ilang taon na ito, ang mga lason ni Satanas tulad ng “Pera ang nagpapaikot sa mundo,” at “Hindi kalahatan ang pera, ngunit kapag wala ito, wala kang magagawa” ang nagtatakda kung paano ako namumuhay. Naniwala ako na makakapagsalita lang ako nang taas-noo at titingalain ng iba kung may pera ako. Para maging mataas ang tingin ng iba sa akin, walang kapaguran akong nagtrabaho nang araw at gabi na parang robot na kumikita ng pera. Kapag pagod o inaantok ako, ayaw kong magpahinga, at kapag may sakit ako, ayaw kong pumunta sa doktor. Dahil sa takot na mawalan ng kaunti sa negosyo, ibinuhos ko ang aking buong puso sa pagkita ng pera. Sa tuwing nagkakasabay ang aking negosyo at ang mga pagtitipon, aasikasuhin ko muna ang negosyo at pagkatapos ay pupunta na ako sa pagtitipon. Hindi ko kailanman inuna ang paghahangad sa katotohanan at paggawa sa aking tungkulin, at kapag abala ako sa aking negosyo, hindi na lang ako dumadalo sa mga pagtitipon. Masyado akong nalugmok sa pera at hindi ko maialis ang aking sarili, at lalo akong naging gahaman at imoral. Mula sa nilantad ng mga salita ng Diyos, nakita ko na nang malinaw sa wakas ang masamang motibo ni Satanas sa paggamit ng mga lason na ito para pinsalain ang mga tao. Nais nitong samantalahin ang mga ambisyon at pagnanais ng mga tao para sa paghahangad sa pera at katanyagan para pinsalain sila at lamunin nang buo. Kung hindi inilantad ng Diyos ang masamang motibo ni Satanas, talagang mahihirapan akong makita ang tusong pakana nito, at patuloy akong matatangay sa alimpuyo ng pera, ibinibigay ang aking buhay kay Satanas. Matapos na maranasan ito, naunawaan ko mismo na kahit gaano pa karaming pera, materyal na kasiyahan, at paggalang mula sa iba ang taglay ko, hungkag at nasasaktan pa rin ang puso ko. Ang buhay ko ay wala ni katiting na halaga o kahulugan. Kung hindi ko pa rin mabitawan ang mga interes sa harap ko at mahigpit pa rin akong kumakapit sa pera, kung gayon ay siguradong pahihirapan ako ng pera hanggang sa mamatay ako sa huli. Sa buhay na ito, napakapalad ko na sumusunod ako sa Diyos, at naririnig ko mismo ang mga salita ng Lumikha at ginagampanan ang aking tungkulin bilang isang nilalang. Ito ang bagay sa aking buhay na may labis na halaga at kahulugan. Hindi ko maaaring itapon ang katotohanan upang hangarin ang materyal na kasiyahan at paggalang ng iba. Sa halip, ang paniniwala at pagsamba sa Diyos ang layuning hinahangad ko. Ito ang panahon ng malakihang pagpapalawak ng ebanghelyo ng kaharian, at bilang isang nilikha, dapat kong tuparin ang aking responsabilidad at tungkulin, at ipalaganap at patotohanan ang ebanghelyo upang mas maraming tao ang maligtas ng Diyos. Ito ang halaga at kahulugan ng aking buhay. Matapos maunawaan ang kalooban ng Diyos, hindi na ako naimpluwensiyahan ng pera. Nang pumunta ako sa bahay ng aking mga magulang, hindi na nila ako pinagalitan dahil sa hindi ko pagnenegosyo, at kung minsan ay binibigyan pa nila ako ng pera para sa mga gastusin ko. Alam na alam ko na ang lahat ng ito ay ang biyaya at awa ng Diyos, at puno ako ng pasasalamat sa Kanya sa aking puso.

Naisip ko na sa paglalakbay na ito, kung hindi dahil sa patnubay ng mga salita ng Diyos, hindi ako makakaalpas sa kontrol ng lason ni Satanas na “Pera ang nagpapaikot sa mundo,” lalong hindi ko mabibitiwan ang aking negosyo at hindi ko pipiliing gawin ang aking tungkulin. Naunawaan ko na ang pera, katanyagan, katayuan, mga kotse, bahay, at iba pa—lahat ng materyal na bagay na iyon ay lumilipas na parang lumulutang na ulap. Sa pamamagitan lamang ng paghahangad sa katotohanan, pamumuhay ayon sa mga salita ng Diyos, at paggawa ng isang tao sa kanyang tungkulin bilang isang nilalang, maipamumuhay ng isang tao ang isang buhay na may labis na kahulugan at halaga. Tulad ng sinasabi ng mga salita ng Diyos: “Kapag ang mga tao ay nakikilahok sa mga propesyon sa mundo, ang tanging iniisip nila ay ang paghahangad sa mga bagay tulad ng mga makamundong kalakaran, katanyagan at pakinabang, at kasiyahan ng laman. Ano ang ipinapahiwatig nito? Ipinapahiwatig nito na ang iyong lakas, oras, at kabataan ay pawang sinasakop at nilalamon ng mga bagay na ito. Makabuluhan ba ang mga ito? Ano ang makakamit mo mula sa mga ito sa huli? Kahit na magkamit ka ng katanyagan at pakinabang, wala pa rin itong magiging kabuluhan. Paano naman kung baguhin mo ang iyong paraan ng pamumuhay? Kung ang iyong oras, lakas, at isipan ay nasasakop lamang ng katotohanan at ng mga prinsipyo, at kung ang iniisip mo lang ay ang mga positibong bagay, tulad ng kung paano gampanan nang maayos ang iyong tungkulin, at paano humarap sa Diyos, at kung ginugugol mo ang iyong lakas at oras para sa mga positibong bagay na ito, kung gayon, iba ang makakamit mo. Ang makakamit mo ay ang mga pinakamakabuluhang pakinabang. Matututo ka kung paano mamuhay, paano umasal, paano harapin ang bawat klase ng tao, pangyayari, at bagay. Sa sandaling matuto ka na kung paano harapin ang bawat klase ng tao, pangyayari, at bagay, sa malaking antas, likas kang makapagpapasakop sa mga pamamanugot at pagsasaayos ng Diyos. Kapag likas kang nakakapagpasakop sa mga pamamatnugot at pagsasaayos ng Diyos, hindi mo man lang mamamalayan na ikaw ay magiging isang uri ng tao na tinatanggap at minamahal ng Diyos. Pag-isipan mo ito, hindi ba’t magandang bagay iyon? Marahil ay hindi mo pa ito alam, ngunit sa proseso ng iyong pamumuhay, at ng iyong pagtanggap sa mga salita ng Diyos at sa mga katotohanang prinsipyo, hindi mo mamamalayan na ikaw ay mamumuhay, titingin sa mga tao at bagay, at aasal at kikilos nang alinsunod sa mga salita ng Diyos. Ito ay nangangahulugan na hindi mo mamamalayan na magpapasakop ka sa mga salita ng Diyos, at susunod at tutugon sa Kanyang mga hinihingi. Kung gayon, ikaw ay magiging isa nang uri ng tao na tinatanggap, pinagkakatiwalaan, at minamahal ng Diyos, nang hindi mo man lang namamalayan. Hindi ba’t napakaganda niyon? (Oo.) Samakatuwid, kung igugugol mo ang iyong lakas at oras para hangarin ang katotohanan at gampanan nang maayos ang iyong tungkulin, ang makakamit mo sa huli ay ang mga pinakamahalagang bagay.” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 18). Matapos na mabasa ang mga salita ng Diyos, mas naunawaan ko ang halaga at kahulugan ng paghahangad sa katotohanan. Bagama’t ngayon ay hindi na ako kasingyaman gaya ng dati at ang aking mga pananamit ay hindi na kasingtingkad at kasingganda ng dati, tinatamasa ko ang pagtutustos ng buhay ng Diyos. Ito ay isang bagay na hindi makukuha ng isang tao kapalit ng anumang halaga ng pera. Naisip ko kung paanong sa paglipas ng mga taon ay paulit-ulit akong naghimagsik sa Diyos at sinugatan ko ang Kanyang puso, at kung paano ko tinanggihan ang Kanyang pagliligtas nang maraming beses upang hangarin ang pera. Hindi ko pinahalagahan ang dakilang pagkakataon na gawin ang aking tungkulin, ngunit nasa tabi ko palagi ang Diyos at hinintay Niyang magbago ako; hindi Siya sumuko sa pagliligtas sa akin. Pagkatapos kong huminto sa pagnenegosyo, hindi ako pinabayaan o hinayaang magutom ng Diyos, at patuloy Niyang ginawa ang lahat upang tustusan ako. Ang nagliligtas na biyaya ng Diyos ay hindi maaaring kalkulahin, lalong hindi ito masusuklian. Hinding-hindi ako magsisisi na pinili kong sundin ang Diyos sa buhay na ito. Salamat sa Diyos sa Kanyang pagliligtas. Ang lahat ng kaluwalhatian ay sa Diyos!


80. Ang Aking Kuwento ng Paggawa Kasama ang isang Bagong Mananampalataya

Ni Ouzhen, Myanmar

Noong Abril 2020, pinili ako upang maglingkod bilang isang diyakono ng iglesia Noong una, talagang kinabahan ako at nag-alala ako na hindi ako mahusay na makagagawa, ngunit salamat sa tulong at suporta ng aking mga kapatid, unti-unti kong naunawaan ang ilang prinsipyo at nagawa ang ilang gawain. Kalaunan, napili akong maging isang lider ng iglesia at nangasiwa ako ng mas maraming gawain. Minsan ay pinupuri ako nang husto ng nakatataas na lider. Halimbawa, sinasabi niya na hindi niya kailangang mag-alala kapag nagtatalaga sa akin ng gawain samantalang kailangan pa niyang subaybayan ang iba na itinalaga sa parehong gawain. Dahil dito ay naisip kong maganda ang ginagawa ko. Kalaunan, ang isang brother na nagngangalang Christopher na aking diniligan ay pinili upang maging isang lider ng iglesia. Pangkaraniwan lang ang husay ni Christopher, ngunit mahilig siyang magpalaganap ng ebanghelyo at nagtamo siya ng magagandang resulta. Masaya ako na napili siya sapagkat sinasalamin nito ang sarili kong kakayahan, dahil ako ang nagdilig at naglinang sa kanya.

Noong Hunyo 2022, nagtungo ako sa isang nayon upang kumustahin ang gawain ng ebanghelyo. Hindi personal na nakadalo si Christopher dahil may isyu sa kaligtasan, kaya nakipagtuwangan siya sa akin mula sa malayo. Tinatanong niya ako tungkol sa aking sitwasyon sa nayon, at natutulungan kami nito na malaman ang mga suliranin at kagyat na maiwasto ang mga ito. Ngunit, noong panahong iyon, naisip ko na dahil bago siya sa pananampalataya at bago pa lamang naging lider kaya wala siyang kakayahang gawin ang gawain. Dalawang taon na akong naging lider at naunawaan ko na ang ilang prinsipyo; higit pa roon, ako mismo ang nagdilig kay Christopher, kaya ayaw ko siyang maging katuwang at ayaw kong makilahok siya sa gawaing pinangangasiwaan ko. Isang araw, nagmensahe sa akin si Christopher: “Ano ang iyong mga plano sa nayon sa hinaharap? Pag-usapan natin kapag may panahon ka.” Nang makita ko ang mensaheng iyon, nakadama ako ng kaunting pagtutol: “Ilang araw pa lang ang lumipas tapos tinatanong mo na kung kumusta ang pag-usad ng gawain ko? Hindi iyon ganoon kabilis. Kung tutuusin, hindi lamang ito ang aking proyekto.” Ayaw ko nang talakayin pa sa kanya ang bagay na ito, kaya tumugon na lamang ako: “Kadarating ko pa lamang at hindi pa ako nakakapagsimulang magplano.” Sumagot siya: “Kung ganoon ay dapat ka nang magsimulang magplano sa lalong madaling panahon.” Nang makita ko ang kanyang mensahe, naisip ko: “Magtatagumpay nga kaya ang proyektong ito kung hahayaan ko ang isang taong may mas kaunting kahusayan at karanasan kaysa sa akin na gumanap bilang aking katuwang?” Hindi ako nasisiyahan sa mga nangyayari. Pagkatapos niyon, tuwing dumarating si Christopher upang makibalita sa pag-usad ng aking gawain, gusto ko lamang na balewalain siya. Halos hindi ako nakikipagtalakayan sa kanya tungkol sa gawain, pakiramdam ko ay wala namang saysay na gawin pa iyon at na, sa huli, ako lang din naman ang gagawa ng lahat. Kaya sinarili ko ang pagsasaayos ng lahat ng gawain sa nayon. Isang beses, pinadalhan ako ni Christopher ng isang mensahe na nagsasabing: “May ilang baguhan sa katabing nayon na ayaw magpalaganap ng ebanghelyo dahil sa takot na madakip. Dati ay labis silang masigla, subalit kamakailan lamang ay tumigil sila sa pagdalo sa mga pagtitipon. Maaari bang tulungan mo sila?” Nang makita ko ang mensahe niya, naisip ko: “Hindi na kailangang sabihin mo pa sa akin iyan. Malinaw naman, kailangan nila ng aking tulong, subalit wala akong panahon ngayon. May kalayuan din ang nayon na iyon, hindi madali ang basta na lamang magtungo roon. Sa huli, ako rin naman ang pupunta roon, at hindi ikaw. Wala ka rin naman talagang ginagawa, kaya wala nang dahilan na makipagtalakayan pa sa iyo. Mayroon akong mga sarili kong ideya at plano para sa mga proyektong ito; at magpapatuloy ako ayon sa sarili kong iskedyul, hindi ko kailangan ang iyong gabay at pagsusubaybay.” Kaya tumugon ako, sinabi ko: “Wala pa akong oras para magpunta roon. Nagtatrabaho sa araw ang mga baguhan, at hindi pa nagkakatugma ang mga iskedyul.” Maiksi lamang ang naging tugon ni Christopher: “Ah, sige kung ganoon.” Kung sa iba iyon, magtatanong pa siya tungkol sa mga detalye ng gawain, subalit hindi na siya naglakas-loob na magtanong pa matapos akong tumugon. Pagkatapos niyon, tumigil na akong makipagtalakayan kay Christopher tungkol sa gawain, at kapag sinusubukan niyang mag-iskedyul ng pakikipagpulong sa akin, lagi kong sinasabi: “Abala ako sa ibang gawain. Maaari tayong mag-usap kapag may panahon na ako.” Kahit na may libreng oras ako, hindi ko siya hinahanap at gumagawa na lang ako ng ibang gawain. Unti-unti, ang mga kapatid na nasa tatlong pangkat na pinangangasiwaan ko ay hindi na makapagtuwangan nang maayos, at nagsasari-sarili sila sa paggawa at bihira silang makipagtalakayan sa isa’t isa. Ang atmospera tuwing nagtitipon kami ay hindi na kasing sigla nang sa ibang iglesia, at hindi maganda ang mga resulta sa aming gawain ng ebanghelyo. Mayroon naman akong kabatiran sa sarili ko noong panahong iyon, subalit pinangatwiranan ko na lang ang sarili ko. Sinasabi ko na hindi ko naman iniiwasang makatuwang siya, may iba lang akong gawaing kailangang gawin at wala akong masyadong oras para makipagtalakayan sa kanya. Isang beses, inanyayahan ako ni Christopher na makipagpulong sa mga superbisor ng tatlong pangkat upang ibuod at ibahagi ang tungkol sa mga suliraning mayroon kami sa aming mga tungkulin. Nang may pagsangguni sa mga salita ng Diyos, sinabi ni Christopher: “Sinasabi ng mga salita ng Diyos na kapag nahaharap tayo sa mga suliranin sa ating mga tungkulin, dapat tayong huminto upang ibuod ang anumang suliranin at tukuyin ang anumang paglihis. Sa kasalukuyan, hindi tayo maayos na nagtutuwangan, kanya-kanyang gumagawa ang lahat, hindi nagkakaisa ang ating isipan, at hindi natin tunay na sinusuportahan ang mga kapatid, na nagdulot ng pagkaantala sa pag-usad ng ating gawain. Mula ngayon, dapat tayong mag-usap-usap at magtalakayan nang higit pa at magtulungan upang matapos ang gawain nang maayos.” Ibinahagi rin niya at ng iba pa ang mabubuting pamamaraan ng pagsasagawa na ginamit ng ibang iglesia, subalit wala akong ganang makinig at nagpatuloy akong magsagawa ayon sa sarili kong paraan. Bilang resulta, ang gawaing pinangangasiwaan ko ay hindi nagbunga ng anumang resulta sa loob ng tatlong buwan. Kalaunan, limang opisyal mula sa nayon na tinitirhan ko ang pumunta sa akin upang interogahin ako, tinangka nilang siyasatin ang aking telepono at binalaan nila ako, sinabi na kapag nahuli nila akong nagpapalaganap ng ebanghelyo sa nayon, ipapadala nila ako sa pamahalaang pandistrito at ang pamahalaang pandistrito na raw ang bahala sa akin. Bahagya akong nagulat sa nangyari at inisip ko: “Bakit nangyayari ito? Nitong nakaraang ilang buwan ay hindi maganda ang mga resulta sa aking tungkulin at bihira akong makipagtalakayan kay Christopher tungkol sa gawain—ginagamit kaya ng Diyos ang sitwasyong ito upang paalalahanan akong matuto mula sa mga balakid na ito? Kung hindi ako magninilay-nilay at hindi iwawasto ang aking mga isyu, maaaring hindi na magtagal pa ang paggampan ko sa tungkuling ito.”

Isang araw, sa katapusan ng Agosto, nakipagpulong ako sa online kasama ang ilang kapwa manggagawa para talakayin kung dapat na ba akong umalis sa nayong iyon. Tinanong ako ng isang lider ng pangkat: “Wala kang naging resulta sa nayon na iyon sa nakalipas na tatlong buwan, sa tingin mo, bakit nangyari iyon?” Sinabi kong hindi ako sigurado. Pagkatapos ay sinabi ng lider ng pangkat: “Hindi ba’t dapat kang magnilay nang kaunti sa problemang ito? Sinasabi ng mga kapatid na kumikilos ka nang walang pakundangan at hindi ka nakikipagtuwang sa iba. Wala ka kapag hinahanap ka nila upang pag-usapan ang gawain. Pinapunta ka namin sa nayong ito upang i-motivate ang mga kapatid at palaganapin ang gawain ng ebanghelyo, subalit hindi mo ginawa ang dapat mong gawin.” Isa pang lider ng pangkat ang nagsabi: “Kung hindi mo pa nagawa kung ano ang itinalaga sa iyo, dapat bumalik ka na kung ganoon!” Naramdaman kong namumula na ang aking mukha at ang bawat salita nila ay parang suntok sa aking sikmura. Sa sandaling iyon, gusto ko na lamang gumapang sa isang sulok. Pakiramdam ko ay lubha akong naagrabyado: Hindi naman ako ganap na tumatangging makipagtulungan at hindi ko naman kasalanan lahat na wala kaming nagiging resulta. Napakatindi ng pang-uusig sa amin ng gobyerno at ako rin ang namamahala sa iba pang proyekto. Paano nila nasasabing hindi ko nagawa kung ano ang dapat kong gawin? Tinanong ako ng lider ng pangkat kung mayroon akong anumang ideya, subalit hindi ko alam kung ano ang sasabihin, kaya tumugon na lamang ako, sinabi kong: “Babalik na ako kung ganoon.” Pagkatapos ay mabilis kong ibinaba ang tawag. Pagkatapos ibaba ang tawag, napahiga ako sa aking higaan at umiyak nang husto. Paulit-ulit kong naiisip ang mga sinabi ng mga lider ng pangkat: “Ano pa ang ginagawa mo riyan kung hindi mo naman nagagawa ang dapat mong gawin?” at “Kung hindi mo pa nagawa kung ano ang itinalaga sa iyo, dapat bumalik ka na kung ganoon!” Habang mas iniisip ko ito, mas lalo akong nalulungkot. Sa mga sumunod na araw, patuloy akong nagdasal sa Diyos at nagbahagi sa akin ang aking lider at sinuportahan niya ako. Tinulutan ako nitong payapain ang aking isipan at pagnilayan ang aking kalagayan noong panahong iyon. Naisip ko, “Kamakailan ay sinasarili ko ang paggawa sa lahat ng bagay. Hinamak ko si Christopher at hindi ko tinalakay sa kanya ang gawain. Kapag sinusubukan niyang makipag-usap sa akin tungkol sa gawain, lagi kong sinasabing abala ako. Ang totoo, ayaw kong makilahok siya sa aking gawain. Malinaw na nalugmok ako sa aking tiwaling disposisyon at inaantala ko ang gawain, ngunit kapag tinatabas at iwinawasto ako, nakikipagtalo ako at walang kahit na katiting na katwiran.” Naisip ko kung paanong sinabi ng mga kapatid na kumilos ako nang walang pakundangan sa aking mga tungkulin at ayaw kong talakayin ang gawain sa iba—ito ay isang napakalubhang problema, kaya humanap ako ng nauugnay na sipi sa mga salita ng Diyos para basahin. Sabi ng Makapangyarihang Diyos: “Sa tingin, maaaring parang may mga katulong at katuwang ang ilang anticristo, subalit kapag talagang may nangyayari, gaano man katama ang iba, hindi kailanman nakikinig ang mga anticristo sa sasabihin ng mga ito. Ni hindi nila ito isinasaalang-alang, lalong hindi nila tinatalakay o pinagbabahaginan ang tungkol dito. Hindi nila ito pinag-uukulan ng anumang atensyon, na para bang wala roon ang iba. Kapag nakikinig ang mga anticristo sa sasabihin ng iba, wala sa loob lang nila iyong ginagawa o nagpapakitang-tao lang sila para masaksihan ng iba. Ang huling desisyon ng anticristo ang dapat pa ring masunod; balewala lang ang mga salita ng iba, talagang walang bisa ang mga iyon. Halimbawa, kapag may dalawang taong nananagot sa isang bagay, at ang isa sa kanila ay may diwa ng isang anticristo, ano ang naipapakita ng taong ito? Anuman ito, siya at siya lamang ang nagpapatakbo ng mga bagay-bagay, ang nagtatanong, ang nag-aayos ng mga bagay-bagay, at ang nakakaisip ng solusyon. At kadalasan, inililingid niya ang mga bagay-bagay sa kanyang kasama. Ano ang turing niya sa kanyang kasama? Hindi bilang kanyang katuwang, kundi palamuti lamang. Sa paningin ng anticristo, hindi talaga niya itinuturing na kapareha ang mga kapareha niya. Sa tuwing may problema, pinag-iisipan itong mabuti ng anticristo, at sa sandaling napagdesisyunan na niya kung ano ang gagawin, ipinapaalam niya sa lahat na ganito ito dapat gawin, at walang sinumang pinapayagang kuwestyunin ito. Ano ang diwa ng kanyang pakikipagtulungan sa iba? Ang pinakabatayan ay para mapasakanya ang huling salita, hindi kailanman tinatalakay ang mga problema sa sinumang iba pa, inaako ang lahat ng responsabilidad para sa gawain, at ginagawang palamuti lamang ang kanyang mga kapareha. Lagi siyang kumikilos nang mag-isa at hindi nakikipagtulungan kahit kanino. Hinding-hindi niya tinatalakay o binabanggit ang kanyang gawain sa sinumang iba pa, madalas siyang magdesisyon nang mag-isa at humarap sa mga isyu nang mag-isa, at sa maraming bagay, nalalaman lang ng ibang mga tao kung paano natapos o naasikaso ang mga bagay-bagay kapag tapos na iyong gawin. Sinasabi ng ibang mga tao sa kanya, ‘Kailangang talakayin ang lahat ng problema nang kasama kami. Kailan mo hinarap ang taong iyon? Paano mo siya inasikaso? Paanong hindi namin nalaman ang tungkol dito?’ Hindi siya nagbibigay ng paliwanag ni nagbibigay ng anumang pansin; para sa kanya, wala talagang silbi ang kanyang mga kapareha, at mga palamuti lamang o pampaganda. Kapag may nangyayari, pinag-iisipan niya ito, nagpapasya siya, at kumikilos batay sa kung ano ang tingin niya ay mabuti. Kahit gaano pa karaming tao ang nasa paligid niya, para bang wala roon ang mga taong iyon. Para sa anticristo, wala silang ipinagkaiba sa hangin. Sa ganitong kaso, may bagay bang totoo sa kanyang pakikipagtambal sa iba? Wala talaga, iniraraos lang niya ang gawain at nagkukunwari. Sinasabi sa kanya ng iba, ‘Bakit hindi ka nakikipagbahaginan sa iba kapag may nakakaharap kang problema?’ Sumasagot siya ng, ‘Ano ba ang alam nila? Ako ang lider ng grupo, ako ang siyang magdedesisyon.’ Sinasabi naman ng iba, ‘At bakit hindi ka nakipagbahaginan sa iyong kasama?’ Tugon niya, ‘Sinabi ko sa kanya pero wala siyang opinyon.’ Ginagamit niyang mga dahilan ang kawalan ng opinyon ng ibang tao o ang kawalan ng mga ito ng kakayahang mag-isip para sa kanilang sarili upang pagtakpan ang katunayan na umaasta siya na siya mismo ang batas. At hindi ito nasusundan ng bahagya mang pagsisiyasat sa sarili. Magiging imposible para sa ganitong uri ng tao na matanggap ang katotohanan. Isa itong problema sa kalikasan ng anticristo” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Inilalantad ng Diyos kung paanong ang mga anticristo ay kumikilos nang walang pakundangan, hindi nakikipagtulungan sa iba, nagpapasya nang sila lamang, palaging ang may huling salita, hindi tinatalakay ang gawain sa kanilang mga katuwang, at nagpapatuloy sa paggawa matapos na makapagpasya sa sarili nila. Hindi nila tinatanggap ang mabubuting mungkahi ng iba at madalas na hinahamak ang iba, iniisip na mayroon silang mahuhusay na ideya. Sa mga mata ng mga anticristo, ang mga katuwang ay pawang ingay o palamuti lang sa paligid. Natanto kong kumikilos ako gaya ng isang anticristo: Mula nang magsimula akong maging katuwang ni Christopher, hinamak ko siya dahil sa kanyang mahinang kahusayan, mababang kakayahan sa gawain at relatibong kakulangan sa karanasan. Ayaw kong makilahok siya sa aking proyekto. Inisip ko na nakapaglingkod na ako bilang isang lider nang mas matagal kaysa sa kanya, na mas nakakaunawa ako kaysa kanya, at makakapagsaayos ako ng gawain nang ako lang; naisip ko na hindi siya makakapagbigay ng anumang mabuting mungkahi, kaya walang saysay na makipagtalakayan pa sa kanya. Nang tanungin niya ako tungkol sa aking mga plano para sa gawain, nakaramdam ako ng pagtutol at naramdaman kong umasta siyang nakatataas sa akin sa pamamagitan ng agad na pagtatanong sa akin tungkol sa aking pag-usad, kaya binalewala ko na lang siya. Nang may ilang kapatid na hindi nangahas na gawin ang kanilang tungkulin dahil sa takot na madakip at nagtanong si Christopher kung sinusuportahan ko sila, ginagawa niya lamang ang kanyang responsabilidad, subalit mapagmataas kong inisip, “Sino ba siya para mag-utos sa akin samantalang siya mismo ay hindi malutas ang isyu?” Kalaunan, nang magtipon kami upang ibuod ang mga isyu, ibinahagi ng mga kapatid ang ilang landas ng pagsasagawa, ngunit hindi ko ginamit ang mga iyon. Dahil kumilos ako nang walang pakundangan, hindi nakipagtuwangan sa iba o ginamit ang mga mungkahi nila, patuloy akong nabigong magkaroon ng mga resulta sa aking tungkulin. Lagi kong ginagawa ang aking tungkulin ayon sa sarili kong mga paniniwala, ginagawa kung anuman ang iniisip kong tama, hindi man lang nakipagtuwangan sa iba, na nagresulta ng mga pagkaantala sa gawain. Kasamaan ang ginagawa ko! Sa pagninilay-nilay rito, nagawa kong tanggapin ang tagubilin at pagwawasto ng mga lider ng pangkat. Negatibo nang naimpluwensiyahan ng aking asal ang gawain ng iglesia. Kung hindi nila ako iwinasto at tinabasan nang ganoon, hindi ko mapagninilayan ang aking sarili o matatanggap kung gaano kalubha ang aking problema. Ang pagtatabas at pagwawasto ay mga anyo ng pagmamahal ng Diyos!

Pagkatapos, lumapit ako sa Diyos sa panalangin at paghahanap kung bakit hindi ko magawang makipagtuwangan sa iba sa aking tungkulin at kung bakit kailangan na ako ang laging may huling salita. Kalaunan, nahanap ko ang isang sipi ng mga salita ng Diyos na tunay na nagsasabi sa aking kalagayan. Sabi ng Makapangyarihang Diyos: “Maaaring nagampanan ninyo ang inyong mga tungkulin sa loob ng ilang taon, ngunit walang kapansin-pansing pag-unlad sa inyong buhay pagpasok, nauunawaan lamang ninyo ang ilang mababaw na doktrina, at wala kayong tunay na kaalaman sa disposisyon at diwa ng Diyos, walang mga pambihirang tagumpay na mapag-uusapan—kung ito ang inyong tayog ngayon, ano ang malamang na gagawin ninyo? Anong mga katiwalian ang ipapakita ninyo? (Kayabangan at kapalaluan.) Titindi ba ang inyong kayabangan at kapalaluan, o hindi magbabago? (Titindi ang mga iyon.) Bakit titindi ang mga iyon? (Dahil iisipin natin na lubhang kwalipikado tayo.) At sa anong batayan pinagpapasyahan ng mga tao ang antas ng sarili nilang mga kwalipikasyon? Sa kung ilang taon na nilang nagagampanan ang isang partikular na tungkulin, sa kung gaano karaming karanasan na ang kanilang natamo, hindi ba? At dahil sa ganitong sitwasyon, hindi ba kayo unti-unting magsisimulang mag-isip ayon sa tagal ng panunungkulan? Halimbawa, maraming taon nang naniwala sa Diyos ang isang partikular na brother at matagal na siyang nakaganap sa tungkulin, kaya siya ang pinakakwalipikadong magsalita; may isang partikular na sister na hindi pa gaanong matagal dito, at bagama’t may kaunti siyang kakayahan, wala siyang karanasan sa pagganap sa tungkuling ito, at hindi pa natatagalan ang paniniwala niya sa Diyos, kaya siya ang pinakamababa ang kwalipikasyon para magsalita. Ang taong pinaka-kwalipikadong magsalita ay iniisip sa kanyang sarili na, ‘Dahil mas matagal na ako sa tungkulin, ibig sabihin niyan ay nakaabot na sa pamantayan ang pagganap ko sa aking tungkulin, at nakarating na sa tugatog ang aking paghahangad, at wala na akong dapat pagsumikapan o pasukin pa. Nagampanan ko nang maayos ang tungkuling ito, humigit-kumulang ay nakumpleto ko na ang gawaing ito, nasisiyahan na ang Diyos.’ At sa ganitong paraan nagsisimula silang makampante. Nagpapahiwatig ba ito na nakapasok na sila sa katotohanang realidad? Hindi na sila umuunlad. Hindi pa rin nila natatamo ang katotohanan o ang buhay, subalit iniisip nila na lubha silang kwalipikado, at nagsasalita ayon sa tagal ng kanilang panunungkulan, at naghihintay ng gantimpala ng Diyos. Hindi ba ito pagpapakita ng mayabang na disposisyon? Kapag hindi ‘lubhang kwalipikado’ ang mga tao, alam nila na dapat silang mag-ingat, ipinapaalala nila sa kanilang sarili na huwag magkamali; kapag naniwala na sila na lubha silang kwalipikado, nagiging mayabang sila, at nagsisimulang maging mataas ang tingin nila sa sarili, at malamang na maging kampante. Sa gayong mga pagkakataon, hindi ba malamang na humingi sila ng mga gantimpala at ng isang putong mula sa Diyos, tulad ng ginawa ni Pablo? (Oo.) Ano ang relasyon sa pagitan ng tao at ng Diyos? Hindi ito ang relasyon sa pagitan ng Lumikha at ng mga nilalang. Ito ay walang iba kundi isang relasyong transaksyonal. At kapag gayon ang sitwasyon, walang relasyon ang mga tao sa Diyos, at malamang na ikubli ng Diyos ang Kanyang mukha sa kanila—na isang mapanganib na senyales” (Ang Salita, Vol. III. Ang mga Diskurso ni Cristo ng mga Huling Araw. Tanging sa Pagkakaroon ng Takot sa Diyos Makatatahak ang Isang Tao sa Landas ng Kaligtasan). Inilalantad ng Diyos kung paanong kapag may isang taong hindi hinahangad ang katotohanan at hindi nakikilala ang kanyang sarili, ay iisipin niyang mayroon siyang kahusayan at karanasan pagkatapos na gampanan ang isang tungkulin nang ilang panahon at magsisimulang igiit na siya ang nauna, hinahamak niya ang iba, sobrang nagmamataas, hindi hinahanap ang mga katotohanang prinsipyo at hindi nakikipagtuwangan sa iba sa kanyang tungkulin, kumikilos nang walang pakundangan, ginagawa kung anong magustuhan niya at lumalakad sa daan ng paglaban sa Diyos. Mula nang pumasok ako sa pananampalataya, palagi akong gumagampan ng isang tungkulin at naging lider na ako sa loob ng dalawang taon. Naisip ko na matagal na ako sa pananampalataya, na mayroon akong mahusay na kakayahan sa gawain at mayroon nang ilang karanasan sa gawain, kaya naging mapagmataas ako. Napakasaya ko sa paglilinang ng iba at pagsubaybay sa kanilang gawain, subalit nadismaya ako nang maging katuwang ko si Christopher at nagsimula siyang makilahok sa aking gawain. Lagi kong iniisip na ako ang nagdilig at naglinang sa kanya, na mas mababa kaysa sa akin ang kahusayan niya, at na nagsisimula pa lamang siya at wala pang gaanong karanasan, kaya ayaw kong maging bahagi siya ng aking gawain. Nang tanungin niya ako kung sinuportahan ko ang mga baguhan at kung ano ang iskedyul ng aking gawain, nayamot na ako at sinagot na lamang siya nang pabasta-basta. Hindi ko inisip na kailangan pang makipagtalakayan sa kanya, at kahit na makipagtalakayan ako sa kanya, wala siyang magiging anumang makabuluhang mungkahi. Naisip ko, magagawa ko ito nang wala siya, kaya hindi ako nakipagtalakayan o nakipagtuwangan sa kanya at ako lang ang nagpapasya at nagsasaayos ng mga bagay-bagay. Nakikita ko lamang siya bilang isang palamuti. Hinihingi ng Diyos na matutuhan nating makipagtuwangan sa iba sa ating mga tungkulin, isa itong pangunahing prinsipyo sa pagganap ng ating mga tungkulin, subalit binalewala ko ang hinihingi ng Diyos at ang mga prinsipyo ng sambahayan ng Diyos. Lagi kong iniisip na ayos lang akong mag-isa, na magagawa ko ang gawain nang ako lamang at hindi ko kailangan makipagtuwangan sa sinuman. Inisip kong kaya kong pamahalaan ang lahat ng ito at hindi ko kailangan ang sinuman para pangasiwaan ang aking gawain. Lubha akong mapagmataas at labis-labis ang pagtingin ko sa aking sarili! Sinanhi ng aking mapagmataas na disposisyon na hindi ko isaalang-alang ang iba at mawalan ng puwang ang Diyos sa puso ko. Wala akong may-takot-sa-Diyos na puso at lumalakad ako sa landas ng pagsalungat sa Diyos. Nang una akong dumating sa nayon, puno ako ng pananalig at gusto kong tuparin ang aking tungkulin upang bigyang-kasiyahan ang Diyos. Hindi ko kailanman inakalang mangyayari ang mga bagay nang ganoon. Paano ako naging ganoon kayabang at kamanhid? Wala akong ni katiting na kamalayan sa maling landas na aking nilalakaran. Kung nagpatuloy ako nang ganoon, ako ay magiging isang anticristo na ginambala ang gawain ng Diyos at sa huli ay malalantad at ititiwalag ako ng Diyos, pagkatapos niyon ay magtatapos na ang aking buhay ng pananampalataya. Sa pagkakatanto ng lahat ng ito, nakadama ako ng kaunting takot at tahimik akong nagdasal sa Diyos: “O Diyos, ginambala ko ang gawain ng iglesia. Ngayon ay nakikilala ko ang aking katiwalian at ang kalubhaan ng aking mga isyu. Nais kong magsisi at ayaw kong labanan Ka gamit ang aking tiwaling disposisyon.”

Pinagnilayan ko rin kung saan ako nagkamali sa pagkiling ko na tumuon sa kahusayan at karanasan sa gawain ng mga tao sa aming mga ugnayan. Ano ang pinakamahalagang aspekto ng aking tungkulin? Habang pinag-iisipan ko nang husto ang mga katanungang ito, nakita ko ang isa pang sipi sa mga salita ng Diyos. Sabi ng mga salita ng Diyos: “Sa sambahayan ng Diyos, kahit ano pa ang ginagawa mo, hindi mo ginagawa ang personal mong gawain; ito ay ang gawain ng sambahayan ng Diyos, ito ay ang gawain ng Diyos. Dapat palagi mong ilagay sa isipan ang kaalaman at kamalayang ito at sabihin, ‘Hindi ko ito personal na gawain; ginagawa ko ang tungkulin ko at tinutupad ang responsabilidad ko. Ginagawa ko ang gawain ng iglesia. Ito ay isang atas na ipinagkatiwala sa akin ng Diyos at ginagawa ko ito para sa Kanya. Tungkulin ko ito, hindi ko ito personal na pribadong gawain.’ Ito ang unang bagay na dapat maunawaan ng mga tao. Kung itinuturing mo ang isang tungkulin bilang sarili mong personal na gawain, at hindi mo hinahanap ang mga katotohanang prinsipyo kapag kumikilos ka, at ginagawa mo ito alinsunod sa mga sarili mong motibo, pananaw, at plano, malamang na makagagawa ka ng mga pagkakamali. Kaya paano ka dapat kumilos kung nagagawa mong malinaw na makita ang pagkakaiba sa pagitan ng tungkulin mo at ng sarili mong personal na gawain, at alam mo na ito ay isang tungkulin? (Hanapin mo ang hinihingi ng Diyos, at hanapin ang mga prinsipyo). Tama iyan. Kapag may nangyari sa iyo at hindi mo nauunawaan ang katotohanan, at mayroon kang kaunting ideya ngunit hindi pa rin malinaw ang mga bagay-bagay sa iyo, dapat kang maghanap ng mga kapatid na nakauunawa sa katotohanan upang makipagbahaginan ka sa kanila; ito ang paghahanap sa katotohanan, at bago ang lahat, ito ang saloobin na dapat mong taglayin sa tungkulin mo. Hindi mo dapat pagpasyahan ang mga bagay-bagay batay sa kung ano ang sa palagay mo ay angkop, at pagkatapos ay gagawa ka na ng paghatol at sasabihin mong nalutas na ang usapin—madali itong hahantong sa mga problema … Walang pakialam ang Diyos sa kung ano ang nangyayari sa iyo sa bawat araw, o kung gaano karaming trabaho ang ginagawa mo, kung gaano ka nagsisikap dito—ang tinitingnan Niya ay kung ano ang saloobin mo patungkol sa mga bagay na ito. At sa ano nauugnay ang saloobin kapag ginagawa mo ang mga bagay na ito, at ang paraan kung paano mo ginagawa ang mga ito? May kaugnayan ito sa kung hinahangad mo ba ang katotohanan o hindi, at gayundin sa iyong buhay pagpasok. Tinitingnan ng Diyos ang iyong buhay pagpasok, at ang landas na tinatahak mo. Kung tumatahak ka sa landas ng paghahangad ng katotohanan, at mayroon kang buhay pagpasok, magagawa mong makipagtulungan nang maayos sa iba kapag ginagampanan mo ang iyong mga tungkulin, at madali mong magagampanan ang iyong mga tungkulin sa paraang nasasapat” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Napakalinaw ng mga salita ng Diyos. Hindi kasama sa paggawa ng ating tungkulin sa sambahayan ng Diyos ang paggawa natin ng bagay ayon sa gusto natin nang hindi isinasama ang ibang tao. Ang ating tungkulin ay bahagi ng gawain ng sambahayan ng Diyos, at kung kikilos tayo nang walang pakundangan at hindi makikipagtulungan, malamang na magagambala at magugulo natin ang gawain. Natutuhan ko rin na hindi sinusukat ng Diyos ang mga tao batay sa kung gaano na sila katagal sa pananampalataya, kung gaano karaming gawain ang nagawa nila, o kung gaano karaming karanasan ang mayroon sila sa kanilang tungkulin, sa halip ay nakabatay ang Diyos sa kanilang saloobin sa katotohanan, sa kanilang oryentasyon sa kanilang tungkulin at kung lumalakad ba sila sa daan ng paghahangad sa katotohanan. Kung hindi ko hinangad ang katotohanan, hindi tinanggap ang magagandang mungkahi ng iba, at kailangan na laging ako ang may huling salita, hindi ako magkakaroon ng magagandang resulta sa aking tungkulin. Lagi kong itinuturing na kapital ang aking diumano’y kahusayan at ang pagiging lider ko ng ilang panahon at pagkakaroon ko ng karanasan. Inisip ko na sa pamamagitan ng mga kwalipikasyong ito, matutupad ko nang maayos ang aking tungkulin at hindi ko kailanman naisip ang tungkol sa mga katotohanang prinsipyo. Sa katunayan, ang pagkakaroon ng ganoong karanasan at kahusayan ay hindi nangangahulugang mayroon akong mga katotohanang prinsipyo; mga kagamitan lamang ang mga iyon na maaari kong gamitin sa aking tungkulin. Natanto ko na ginamit ko ang karanasan at kahusayan bilang katotohanang prinsipyo at inakala kong nauunawaan ko ang katotohanan at na kumikilos ako nang naaayon sa prinsipyo. Lalo akong naging mapagmataas, hinamak ang mga kapatid at ginawa ang anumang gustuhin ko. Bilang resulta, matapos ang tatlong buwang paggawa, wala akong naibungang kahit anong resulta. Natanto ko na para maayos na magawa ng isang tao ang kanyang tungkulin, hindi mahalaga kung gaano katagal na siyang mananampalataya, kung gaano karami na ang kanyang naiambag, o kung gaano karami na ang kanyang karanasan. Ang susi ay ang hangarin ang katotohanan, kumilos ayon sa prinsipyo at makipagtuwangan nang maayos sa iba.

Kalaunan, nabasa ko ang dalawa pang sipi ng mga salita ng Diyos na nagbigay sa akin ng mas malinaw na landas kung paano maayos na makikipagtuwangan sa iba. Sabi ng mga salita ng Diyos: “Ang maayos na pagtutulungan ay kinasasangkutan ng maraming bagay. Kahit paano, ang isa sa maraming bagay na ito ay ang tulutan ang iba na magsalita at magbigay ng ibang mga mungkahi. Kung tunay kang makatwiran, anumang uri ng gawain ang ginagawa mo, kailangan mo munang matutuhang hanapin ang mga katotohanang prinsipyo, at dapat ka ring magkusang hingin ang mga opinyon ng iba. Basta’t sineseryoso mo ang bawat mungkahi, at pagkatapos ay sama-sama ninyong nilulutas ang mga problema, talagang makapagtutulungan kayo nang maayos. Sa ganitong paraan, daranas ka ng mas kaunting paghihirap sa iyong tungkulin. Anumang mga problema ang lumitaw, magiging madaling lutasin at harapin ang mga iyon. Ito ang epekto ng maayos na pagtutulungan. Kung minsan ay may mga pagtatalo tungkol sa mga walang kuwentang bagay, ngunit basta’t hindi nito naaapektuhan ang gawain, hindi magiging problema ang mga iyon. Gayunman, sa mahahalaga at malalaking bagay na kinasasangkutan ng gawain ng iglesia, kailangan ninyong magkasundo at hanapin ang katotohanan para malutas ang mga iyon. … Dapat mong talikuran ang mga titulo ng pagiging lider, talikuran ang maruming hangin ng katayuan, tratuhin ang sarili mo bilang isang ordinaryong tao, tumayo na kapantay ng iba, at maging responsable sa iyong tungkulin. Kung lagi mong tatratuhin ang iyong tungkulin bilang isang opisyal na titulo at katayuan, o bilang isang uri ng pagkilala, at iisipin mo na naroon ang iba para pagsilbihan ka sa iyong posisyon, problema ito, at hahamakin at kasusuklaman ka ng Diyos. Kung naniniwala ka na kapantay ka ng iba, mayroon ka lamang kaunti pang atas at responsabilidad mula sa Diyos, kung matututo kang ipantay ang sarili mo sa kanila, at makakapagpakumbaba pa para tanungin kung ano ang iniisip ng ibang mga tao, at kung kaya mong pakinggan nang taimtim, masinsinan, at mabuti ang sinasabi nila, makakapagtrabaho ka nang maayos kasama ang iba. Ano ang epektong makakamtan ng maayos na pagtutulungang ito? Malaki ang epekto. Magkakamit ka ng mga bagay na hindi mo pa nakakamit dati, iyon ay ang liwanag ng katotohanan at mga realidad ng buhay; matutuklasan mo ang mabubuting katangian ng iba at matututo ka mula sa kanilang mga kalakasan. Mayroon pang iba: Ang tingin mo sa ibang mga tao ay walang alam, mahina ang utak, hangal, mas mababa sa iyo, ngunit kapag nakinig ka sa kanilang mga opinyon, o nagtapat sa iyo ang ibang mga tao, matutuklasan mo nang hindi sinasadya na walang sinumang kasing-ordinaryo na tulad ng iniisip mo, na lahat ay maaaring magbigay ng ibang mga kaisipan at ideya, at na lahat ay may mga bagay na maituturo sa iyo. Kung matututo kang makipagtulungan nang maayos, higit pa sa pagtulong lamang sa iyo na matuto mula sa mga kalakasan ng iba, maaaring ilantad nito ang iyong kayabangan at pagmamagaling, at pigilan kang isipin na matalino ka. Kapag hindi mo na itinuturing na mas matalino ka at mas magaling kaysa sa lahat ng iba pa, titigil ka na sa sobrang pagpapahalaga sa sarili at pagpuri sa iyong sarili. At mapoprotektahan ka niyan, hindi ba? Iyan ang aral na dapat mong matutuhan at mapakinabangan sa pakikipagtulungan sa iba” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). “Palagay niyo ba may taong perpekto? Gaano man kalakas ang mga tao, o gaano man sila kahusay at katalino, hindi pa rin sila perpekto. Dapat itong tanggapin ng mga tao, totoo ito at ito ang saloobin na dapat mayroon ang mga tao upang wastong maharap ang kanilang sariling mga kagalingan at kalakasan o mga kamalian; ito ang pangangatwirang dapat taglayin ng mga tao. Sa gayong pangangatwiran, maaari mong harapin nang wasto ang iyong sariling mga kalakasan at kahinaan pati na ang sa iba, at ito ang magbibigay sa iyo ng kakayahang makipagtulungan nang maayos sa kanila. Kung naunawaan mo ang aspetong ito ng katotohanan at makakapasok ka sa aspetong ito ng katotohanang realidad, makakaya mong makisama nang maayos sa iyong mga kapatid, na humuhugot ng lakas sa kanilang magagandang katangian upang mapunan ang anumang mga kahinaang mayroon ka. Sa ganitong paraan, anumang tungkulin ang iyong ginagampanan o anuman ang iyong ginagawa, lagi kang magiging mas mahusay roon at pagpapalain ka ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pakikipagtuwangan, dapat tayong tumayo nang kapantay ng iba at matutong makinig nang maingat sa kanila at aktibong magtanong tungkol sa kung ano ang hindi natin nauunawaan. Sa pamamagitan ng pagsasagawa sa ganitong paraan, matutuklasan natin ang mga kalakasan ng mga kapatid at ang mga bahagi kung saan mas malakas sila kaysa sa atin. Kung magkagayon ay hindi natin sila hahamakin at hindi na tayo magiging kontento sa sarili at walang pakundangan sa ating asal. Dapat din tayong magkaroon ng mas malinaw na pagkaunawa sa ating mga sarili at tumigil sa pagturing sa ating mga sarili na mataas. Kailangan nating matutuhang matukoy ang mga kalakasan ng mga tao at magkaroon ng wastong saloobin sa kanilang mga kahinaan. Sa pagbabalik-tanaw, bagaman nakapaglingkod na bilang isang lider sa loob ng dalawang taon, wala akong talento sa pagpapalaganap ng ebanghelyo at nangangailangan ako ng suporta kapag kinukumusta ang gawain ng ebanghelyo. Samantalang si Christopher, hindi pa siya ganoon katagal sa pananampalataya, subalit lagi niyang ipinalalaganap ang ebanghelyo, nakakakuha siya ng magagandang resulta at nakapagpabalik-loob na ng maraming tao. Marami siyang karanasan pagdating sa pagpapalaganap ng ebanghelyo, kaya dapat ay aktibo kong hinihingi ang tulong niya. Gayundin, napakaresponsable ni Christopher sa kanyang tungkulin, nagdadala siya ng pasanin sa kanyang gawain, aktibo niya akong hinahanap upang ibuod ang aming gawain at ginagamit niya ang mabubuting pagsasagawa mula sa ibang iglesia. Lahat ng ito ay mga kalakasan na mayroon akong maaaring matutuhan. Dati akong labis na mapagmataas at hindi ko nakita ang mga kalakasan ni Christopher, hinamak ko pa nga siya. Hindi ko tinanggap ang mga mungkahi niya at hindi siya hinayaang makilahok sa aking gawain. Wala akong kwenta subalit napakalaki ng tiwala ko sa sarili ko–talagang nakakahiya. Wala ako ni katiting na kamalayan sa sarili. Kung nakipagtulungan akong mabuti kay Christopher noon, hindi sana naantala ang gawain. Kapag binabalikan ko iyon, nagsisisi ako nang husto. Ang mga dati kong paglabag ay hindi na maaaring tubusin, ngunit handa akong gawin nang mabuti ang aking tungkulin mula ngayon. Makikipagtalakayan at makikipag-usap ako sa iba kapag may kinakaharap akong mga suliranin, uunahin ko ang mga interes ng iglesia, matututo akong makipagtuwangan sa iba at hindi ko na tatahakin ang lumang daan.

Kalaunan, iniwan ko ang nayon. Itinalaga ako sa iba’t ibang proyekto at nagkaroon ako ng bagong katuwang. Sa pagkakataong ito, ang katuwang ko na ay si Sister Mina. Masaya akong makipagtuwangan sa kanya nang matiwasay upang magawa nang maayos ang aming mga tungkulin. Kalaunan, unti-unti kong napansin na bagaman mas matanda kaysa sa akin si Mina, mas matagal na ako kaysa sa kanya sa pananampalataya o sa paggawa ng tungkulin. Pagdating naman sa pangangasiwa at pagsusubaybay ng gawain, may mga kakulangan pa siya. Minsan, naririnig ko rin na sinasabi ng mga kapatid ang mga problema tungkol sa kanya. Nagsimulang lumitaw muli ang aking mapagmataas na disposisyon. Nagsimula akong mag-isip na ako ang pangunahing may papel sa aming gawain at si Sister Mina ay naroon lamang para magsanay. Isang beses, noong kailangan naming sumulat ng isang panukala ng gawain, partikular na sinabi sa amin ng aming lider na dapat naming pagtalakayan ang gawain nang magkasama, subalit naisip ko: “Hindi ito mahirap na gampanin, kayang-kaya kong gawin ito nang ako lang at hindi na kailangang dalawa pa kami na gumawa rito. Hindi naman parang hindi ko kayang gawin ito nang ako lamang.” Pagkatapos ng pagtitipon, gusto ko sanang magpatuloy na sa gawain nang ako lamang, subalit tinawagan ako kaagad ni Mina at alam kong gusto niyang magtalakayan kami. Pero ayaw ko talagang gawin iyon, kaya hindi ko sinagot ang telepono. Pagkatapos, medyo nakonsensiya ako. Naisip ko kung paanong ang aking pagmamataas at pag-aatubiling makipagtuwangan kay Christopher ay hinadlangan dati ang gawain, kung magpapatuloy ako nang ganoon, tiyak na maaapektuhan nito ang aming gawain. Kaya nagdasal ako sa Diyos, sinasabing: “O Diyos, maagap akong hinanap ni Mina upang pag-usapan ang gawain, ngunit nagmataas ako at ayaw kong makipagtuwangan sa kanya. O Diyos, ayaw kong patuloy na kumilos nang walang pakundangan at guluhin ang gawain ng iglesia, pakiusap gabayan Mo akong tumigil sa pamumuhay sa pamamagitan ng aking mapagmataas na disposisyon upang makipagtuwangan ako kay Mina nang maayos.” Pagkatapos ay naalala ko ang isang sipi ng mga salita ng Diyos: “Kailangan kayong magtulungan nang maayos para sa layunin ng gawain ng Diyos, para sa kapakinabangan ng iglesia, at upang hikayating sumulong ang inyong mga kapatid. Dapat kayong makipag-ugnayan sa isa’t isa, na bawat isa’y sinususugan ang iba at humahantong sa mas magandang resulta ng gawain, upang maalagaan ang kalooban ng Diyos. Ito ang tunay na pagtutulungan, at ang mga gumagawa lamang nito ang magtatamo ng tunay na pagpasok” (Ang Salita, Vol. I. Ang Pagpapakita at Gawain ng Diyos. Maglingkod Gaya ng Ginawa ng mga Israelita). Labis na tumimo sa akin ang mga salita ng Diyos. Para magawa nang maayos ang aking tungkulin, kailangan kong matutuhang makipagtuwangan nang maayos kay Mina at tumigil sa pamumuhay nang ayon sa aking mapagmataas na disposisyon at sa pagkilos nang walang pakundangan. Dahil doon, tinawagan ko si Mina at tinalakay ang mga pagsasaayos sa aming gawain simula noon. Ibinahagi ni Mina ang mga ideya niya sa akin at naisip kong magaganda ang mga iyon, kaya sa huli ay ginagamit ko ang mga iyon. Hindi nagtagal, nakagawa kami ng plano nang mas mabilis kaysa sa noong ako lang ang gumagawa. Ang saya ko talaga. Hindi ito isang malaking tagumpay, subalit masarap sa pakiramdam na talikuran ang aking sarili at isagawa ang ayon sa mga salita ng Diyos. Pagkatapos niyon, natutuhan ko nang makipagtuwangan sa ibang kapatid at nakita kong nakakakuha kami ng mas magagandang resulta sa aming gawain sa bawat lumilipas na buwan. Nagpasalamat ako sa Diyos sa puso ko!


81. Ang mga Kahihinatnan ng Pagnanasa ng Kaginhawahan

Ni Bai Lu, Tsina

Dear Lin Yi,

Natanggap ko na ang iyong liham. Napakabilis ng paglipas ng panahon. Sa isang kisapmata, halos isang taon na ang lumipas na hindi natin nakikita ang isa’t isa. Sa iyong liham, itinatanong mo sa akin kung ano na ang natamo ko sa ngayon sa pagtupad sa aking tungkulin. Sandaling hindi ko malaman kung saan magsisimula, ngunit ang pinaka-hindi malilimutang karanasan ko ay ang pagkakalipat sa aking mga tungkulin, na naging dahilan para magkaroon ako ng kaunting kaalaman sa aking likas na pagpapasasa sa kaginhawahan at kaalwanan. Sa puntong ito, marahil ay nagtataka ka kung ano ang naranasan ko. Hayaan mong ilahad ko sa iyo ang lahat tungkol dito.

Noong Enero ng taong ito, namahala ako sa gawaing nakabatay sa teksto. Dahil baguhan ako sa tungkulin, hindi pa dalubhasa sa marami sa mga prinsipyo, at hindi marunong makipagtulungan, nag-aral at nagsanay ako kasama ang isang sister na ipinareha sa akin. Madalas, nagkukusa rin akong tingnan ang gawain ng iba’t ibang grupo. Kalaunan, ang bawat isa sa mga grupong iyon ay humihingi na ng payo sa marami-rami ding mga katanungan, at kinailangan kong sumulat ng mga liham upang magbahagi sa kanila at matugunan ang kanilang mga kalagayan, pati na rin ang mga paglihis sa kanilang gawain. Naging abala ako araw-araw mula umaga hanggang gabing-gabi na. Sa paglipas ng panahon, sa puso ko ay medyo nagrereklamo ako, “Upang malutas ang mga kalagayang ito, kailangan kong pag-isipan nang mabuti ang ugat ng bawat suliranin, at hanapin ang nauugnay na mga salita at mga prinsipyo ng Diyos, na nangangailangan ng maraming oras ng pag-iisip. Nakapapagod talaga ito!” Ayaw ko na maging balisa ang utak ko sa lahat ng oras, kaya gusto ko sana na hindi magtanong nang magtanong ang mga kapatid. Sa gayon, kahit kaunti ay makapagpapahinga ako. Kalaunan, dalawa pang sister ang naging katuwang namin. Tuwang-tuwa ako, iniisip ko na mababawasan ang trabaho ko dahil dito, at hindi ko na kinakailangang mag-alala nang labis o pagurin nang labis ang sarili ko. Minsan, kapag nakikita ko ang isang kapatid na nasa masamang kalagayan at papababa ang mga resulta ng kanyang trabaho, naiisip ko na dapat makipagbahaginan ako agad sa kanya para malutas ang problema. Ngunit naisip ko rin na, “Hindi ko rin lubusang nauunawaan ang mga problemang ito. Kakailanganin kong mag-ubos ng oras sa pagninilay-nilay at maghanap ng nauugnay na mga salita at mga prinsipyo ng Diyos. Sobra-sobrang abala na iyon! Mas mabuti pang hayaan ko na ang mga sister na katuwang ko ang lumutas sa mga problema.” Kaya, hindi ko na sila pinagkaabalahan pa. Sa ganitong paraan, sa tuwing nahaharap ako sa anumang kumplikadong suliranin, nayayamot ako, at ipinapasa ko ito sa mga sister na katuwang ko upang sila ang lumutas. Nabawasan nang nabawasan ang pagdadala ko ng pasanin sa aking mga tungkulin, at bawat araw ay sinunod ko lang ang nakagawian na at inasikaso ang pang-araw-araw kong mga gampanin. Kung mayroon pang dagdag na gawain na itinalaga sa akin o kung mas mahirap ito nang kaunti, maiinis ako. Tumutok lamang ako sa paggawa ng mga simpleng gampanin at hindi nagsikap sa paghahangad ng katotohanan, na nagresulta sa hindi ko gaanong pag-usad. Sinabi sa akin ng mga sister na katuwang ko na wala akong pagpapahalaga sa pasanin sa aking tungkulin at pinayuhan nila akong pagnilayan at lutasin ito. Ngunit hindi ko sineryoso ang payo nila. Unti-unti, pahirap nang pahirap para sa akin na makita nang malinaw ang mga problema at madalas ay nakatutulog ako, at bumaba nang husto ang kasanayan ko sa gawain.

Kalaunan, napansin ng mga lider na wala akong pagpapahalaga sa pasanin sa aking tungkulin at wala akong nakukuhang mga resulta, kaya natanggal ako. Noon lang ako nagsimulang magnilay sa aking sarili. Isang araw, nabasa ko ang mga salitang ito ng Diyos: “Ang mga taong tamad ay walang anumang nagagawa. Para ibuod ito sa dalawang salita, sila ay walang silbi; mayroon silang matinding kapansanan. Gaano man kahusay ang kakayahan ng mga taong tamad, paimbabaw lamang iyon; kahit na may mahusay silang kakayahan, wala itong silbi. Masyado silang tamad—alam nila ang dapat nilang gawin, ngunit hindi nila ito ginagawa, at kahit alam nila na may problema, hindi nila hinahanap ang katotohanan para lutasin ito, at bagama’t alam nila kung anong mga paghihirap ang dapat nilang danasin para maging epektibo ang gawain, ayaw nilang tiisin ang mga karapat-dapat na paghihirap na ito—kaya, hindi sila makapagkamit ng anumang mga katotohanan, at hindi sila gumagawa ng anumang tunay na gawain. Ayaw nilang tiisin ang mga paghihirap na dapat tinitiis ng mga tao; ang alam lamang nila ay magpakasasa sa kaginhawahan, magtamasa ng mga panahon ng kagalakan at paglilibang, at magtamasa ng malaya at maluwag na buhay. Hindi ba’t walang silbi sila? Ang mga taong hindi kayang tiisin ang paghihirap ay hindi karapat-dapat na mabuhay. Iyong mga palaging nagnanais na mamuhay ng buhay ng isang parasito ay mga taong walang konsensiya o katwiran; mga hayop sila, at ang mga gayong tao ay hindi angkop kahit na gumampan ng trabaho. Dahil hindi nila kayang tiisin ang paghihirap, kahit na kapag gumagampan nga sila ng trabaho, hindi nila ito magawa nang maayos, at kung nais nilang makamit ang katotohanan, mas lalong wala silang pag-asang makamit iyon. Ang isang taong hindi kayang magdusa at hindi nagmamahal sa katotohanan ay isang walang silbi; ni hindi siya kuwalipikadong gumampan ng trabaho. Isa siyang hayop, na wala ni katiting na pagkatao. Dapat itiwalag ang gayong mga tao; ito lang ang naaayon sa mga layunin ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). Noong makita ko ang mga salitang ito ng Diyos—“walang silbi,” “matinding kapansanan,” “hayop,” “hindi angkop kahit na gumampan ng trabaho,” at “hindi karapat-dapat na mabuhay,”—tumagos ang mga ito sa aking puso. Naramdaman ko ang pagkasuklam ng Diyos sa mga taong tamad. Itinaas ako ng Diyos at pinakitaan ako ng biyaya, na nagbibigay-daan sa akin na gampanan ang tungkulin ng isang superbisor, upang masanay ako sa paggamit ng katotohanan sa paglutas ng mga problema. Anuman ang kakayanan kong magbahagi at lumutas ng problema, dapat sana ay ginawa ko nang lubos ang aking makakaya; ito ang responsabilidad na dapat sana ay ginampanan ko. Ngunit noong nakita ko na masama ang kalagayan ng mga kapatid at papababa ang mga resulta ng kanilang gawain, pakiramdam ko ay masyado itong malaking kaabalahan at nakapapagod lutasin, kaya ipinasa ko na lang sa ibang tao ang ganitong gawain. Ni hindi ko man lamang ginawa ang makakaya ko. Noong harapin ko ang mas maraming kumplikadong problema, malinaw na kaya ko naman na lutasin ang ilan sa mga ito sa pamamagitan ng pag-iisip-isip nang mabuti, ngunit ayaw kong magsikap at magbayad ng halaga, kaya nagdadahilan ako gaya ng “Hindi ko ito nauunawaan” o “hindi ko alam kung paano ito lutasin” bilang katwiran upang ipasa ang mga ito sa mga sister na katuwang ko. Mga simpleng trabaho lamang ang ginagawa ko araw-araw, at wala akong ni katiting na responsabilidad sa tungkulin ko, at nagpapatianod ako sa bawat araw. Hindi ba ito pagiging parasito sa sambahayan ng Diyos? Naisip ko kung paanong ang ilan sa mga kapatid ay walang mahuhusay na kakayahan, pero nagagawa pa rin nilang ibuhos ang kanilang puso sa pagganap sa kanilang mga tungkulin, at ibigay ang lahat, kaya katanggap-tanggap sa Diyos ang kanilang saloobin sa kanilang tungkulin. Samantala, hindi naman gayon kahina ang kakayahan ko at nagawa ko namang lutasin ang ilang mga problema, ngunit lagi kong pinapahalagahan ang laman at nagpapasasa sa kaginhawahan, at hindi man lang ako handang gumawa at magtiis ng mga paghihirap sa pagganap sa aking tungkulin. Tunay na wala akong konsensiya o katwiran. Paano ako naging angkop maging isang superbisor! Namuhi ang Diyos at nasuklam Siya sa saloobin ko sa aking tungkulin. Kung magpapatuloy ito, ni hindi ko magagawa na magtrabaho nang mabuti at maitataboy at maititiwalag lamang ako ng Diyos. Sa pagkatanto nito, nanalangin ako, nakahandang pagnilayan talaga ang aking sarili.

Pagkatapos noon, pinagnilayan ko, ano ang ugat ng aking palaging pagpapakasasa sa kaginhawahan at pagtanggi na mag-alala at magtiis ng mga paghihirap? Pagkatapos, nakita ko ang mga salitang ito ng Diyos: “Sa loob ng maraming taon, ang mga kaisipang naging sandigan ng mga tao para manatiling buhay ay sumisira na sa kanilang puso hanggang sa sila ay maging taksil, duwag, at kasuklam-suklam. Hindi lamang sila walang malakas at matibay na pagpapasya, kundi sila rin ay naging ganid, mapagmataas at sutil. Walang-wala silang anumang paninindigan na dumaraig sa sarili, at higit pa riyan, wala silang katiting na tapang na iwaksi ang mga paghihigpit ng mga impluwensiyang ito ng kadiliman. Ang saloobin at buhay ng mga tao ay bulok na bulok kaya ang kanilang mga pananaw tungkol sa paniniwala sa Diyos ay napakapangit pa rin, at kahit kapag nagsasalita ang mga tao tungkol sa kanilang mga pananaw sa paniniwala sa Diyos, talagang hindi iyon matitiis pakinggan. Ang lahat ng tao ay duwag, walang kakayahan, kasuklam-suklam, at marupok. Wala silang nadaramang pagkasuklam para sa mga puwersa ng kadiliman, at wala silang nadaramang pagmamahal para sa liwanag at katotohanan; sa halip, ginagawa nila ang lahat upang maalis ang mga ito” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). “Sapat na ba sa iyo na mamuhay sa ilalim ng impluwensiya ni Satanas, may kapayapaan at kagalakan, at kaunting makalamang kaginhawahan? Hindi ba’t ikaw ang pinakamababa sa lahat ng tao? Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakabusog sa laman at nasisiyahan kay Satanas. Umaasa ka na ang iyong pananalig sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahabol ang mga bagay na walang-halaga, at hindi mo pinahahalagahan ang buhay, sa halip ay inuuna mo ang iyong sariling matataas na kaisipan bago ang katotohanan. Ikaw nga ay walang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat niyaong hindi naghahabol sa katotohanan, at sa halip ay iniibig ang laman, ay mga hayop? Ang mga patay ba na walang mga espiritu ay lumalakad na mga bangkay? Gaano na karaming salita ang nasambit sa gitna ninyo? Kaunting trabaho lamang ba ang nagawa sa gitna ninyo? Gaano na karami ang naipagkaloob Ko sa inyo? Kaya bakit hindi mo ito nakamit? Ano ang iyong mairereklamo? Hindi ba’t wala kang natamo dahil sa iyong labis na pag-ibig sa laman? At hindi ba’t dahil ito sa ang iyong mga kaisipan ay masyadong mataas? Hindi ba’t dahil ito sa ikaw ay napakahangal? Kung hindi mo kayang matamo ang mga pagpapalang ito, masisisi mo ba ang Diyos sa hindi pagliligtas sa iyo? Ang iyong hinahabol ay ang matamo ang kapayapaan pagkatapos na maniwala sa Diyos, upang ang iyong mga anak ay mailayo sa sakit, upang ang iyong asawang lalaki ay magkaroon ng magandang trabaho, upang ang iyong anak na lalaki ay magkaroon ng mabuting asawang babae, upang ang iyong anak na babae ay makatagpo ng disenteng asawang lalaki, upang ang iyong mga baka at mga kabayo ay makapag-araro nang mahusay, upang magkaroon ng isang taon ng magandang panahon para sa iyong mga tanim. Ito ang iyong hinahanap. Ang iyong hinahabol ay para mabuhay lamang nang maginhawa, upang walang mga aksidenteng dumating sa iyong pamilya, upang ang hangin ay lampasan ka lamang, upang ang iyong mukha ay hindi mabahiran ng dumi, upang ang mga tanim ng iyong pamilya ay hindi bahain, upang ikaw ay hindi maapektuhan ng anumang sakuna, upang mabuhay sa pag-iingat ng Diyos, upang mabuhay sa isang maginhawang tirahan. Ang duwag na kagaya mo, na palaging naghahabol sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tamang daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga naniniwala sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tamang daan, gayunman ay hindi mo ito nakamtan: Wala kang pag-aari. Payag ka bang magpatuloy sa ganitong buhay, ang buhay ng isang baboy? Ano nga ba ang kahalagahan ng mga gayong tao na nabubuhay?” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Mula sa mga salita ng Diyos, naunawaan ko na ang palagi kong paghahangad sa makalamang kaginhawahan ay dahil sinundan ko ang “Ang buhay ay tungkol lamang sa pagkain at pananamit,” “Maigsi ang buhay, kaya magpakasaya habang kaya,” “Tratuhin mo nang mabuti ang sarili mo,” “Magpakasaya ka na ngayon, bukas ka na mag-alala,” “Maikli ang buhay, bakit mo pahihirapan ang sarili mo,” at iba pang gayong mga satanikong pilosopiya, na itinuturing ang pisikal na kaginhawahan bilang pinakadakilang paghahangad sa buhay. Sa ilalim ng kontrol ng mga maling pananaw na ito, palagi kong hinahangad ang kaginhawahan, iniisip ko na dapat maging mabuti ang mga tao sa sarili nila at huwag masyadong magsikap. Sa aking pagbabalik-tanaw, sa bahay ay labis akong pinalayaw ng mga magulang ko mula pagkabata. Ginawa nila ang lahat ng bagay para sa akin para hindi na ako mag-alala pa sa kahit anong bagay, at lumaki ako na parang isang bulaklak sa isang greenhouse, na nasa ilalim ng maingat nilang proteksyon. Dahil sanay ako sa isang komportableng buhay, palagi akong takot na magsikap at pagurin ang sarili ko. Noong nasa kolehiyo ako, nakita ko ang ilang kaklase ko na nagsisikap at nag-aaral hanggang gabi para maghanda sa graduate school, pero wala akong pakialam dito. Naisip ko, “Ilang dekada lang ang buhay. Bakit mo masyadong papagurin ang sarili mo? Sapat na ang bachelor’s degree. Basta humanap lang ng trabahong hindi masyadong nakakapagod at nagpapasahod nang maganda.” Noong dumating ako sa iglesia para gawin ang tungkulin ko, pinanghawakan ko pa rin ang pananaw na ito. Palagi akong nagpapasasa sa kaginhawahan, at ayaw kong magbigay ng anumang pagsisikap o pahirapan ang sarili ko. Tuwing nahaharap ako sa mga komplikado o mahihirap na gampanin, ipinapasa ko ang mga ito sa iba. Pipiliin ko ang madadaling gampanin at iiwasan ang mahihirap, kaya napakabagal ng pag-usad ko. Isang malaking karangalan na nilinang ako ng sambahayan ng Diyos para gawin ang isang tungkulin ng pamumuno, pero hindi ko ito pinahalagahan at palaging sinunod ang aking laman. Kapag nakikita ko ang mga kapatid na nakakadama ng pagkanegatibo, at pababa nang pababa ang pagiging epektibo ng gawain, wala akong pakialam, at ipinapasa ko pa nga sa iba ang mahihirap na gampanin. Hindi ko talaga tinutupad ang mga responsabilidad ko. Napakamakasarili ko at kasuklam-suklam! Palagi akong nagpapasasa sa kaginhawahan, pinili ang madadaling tungkulin kaysa sa mahihirap, at tuso at mapanlinlang. Kahit na hindi ako talagang nagsikap, hindi rin naman ako umusad. Lalo akong nahirapang makita nang malinaw ang mga problema, at ni hindi ko mapangasiwaan ang dating maayos kong nagagawa. Katulad ng sinabi ng Panginoong Jesus: “Sapagkat sinumang mayroon ay bibigyan, at siya ay magkakaroon ng mas sagana: ngunit sinumang wala, pati ang nasa kanya ay aalisin sa kanya” (Mateo 13:12). Inisip ko kung paanong ang Diyos ay umaasa na kayang umako ng responsabilidad ng mga nasa hustong gulang, pagtuunan ang mga wastong bagay, at gawin ang kanilang mga tamang tungkulin, pero nakatuon lamang ang puso ko sa pisikal na kaginhawahan. Pinahalagahan ko ang pisikal na kaalwanan kaysa sa iba pa, lalo akong nagiging mas malayaw at imoral, pawala nang pawala ang aking wangis ng pagiging tao sa bawat araw. Hindi ako puwedeng magpatuloy sa maling landas na ito. Kailangan kong hanapin ang katotohanan para lutasin ang tiwaling disposisyon ko at gawin nang tama ang tungkulin ko.

Pagkatapos ay binasa ko pa ang mga salita ng Diyos: “Ano ang halaga ng buhay ng isang tao? Ito ba ay para lamang sa pagpapakasasa sa laman tulad ng pagkain, pag-inom, at pagpapakaaliw? (Hindi.) Kung gayon, ano ito? Mangyaring ibahagi ang inyong mga saloobin. (Upang matupad ang tungkulin ng isang nilikha, ito man lang ay dapat na makamit ng isang tao sa kanyang buhay.) Tama iyan. … Sa isang aspekto, ito ay tungkol sa paggampan sa tungkulin ng isang nilikha. Sa isa pa, ito ay tungkol sa paggawa ng lahat ng bagay na saklaw ng iyong abilidad at kapasidad sa abot ng iyong makakaya, kahit umabot man lang sa punto kung saan hindi ka inuusig ng iyong konsensiya, kung saan maaaring maging payapa ang konsensiya mo at mapatunayang katanggap-tanggap ka sa paningin ng iba. Dagdag pa rito, sa buong buhay mo, saang pamilya ka man isinilang, anuman ang pinag-aralan mo, o ang iyong kakayahan, dapat mayroon kang pag-unawa sa mga prinsipyo na dapat maunawaan ng mga tao sa buhay. Halimbawa, anong uri ng landas ang dapat tahakin ng mga tao, paano sila dapat mamuhay, at paano mamuhay nang makabuluhan—dapat mong tuklasin kahit kaunti ang tunay na halaga ng buhay. Hindi maaaring ipamuhay nang walang kabuluhan ang buhay na ito, at hindi maaaring pumarito sa mundong ito ang isang tao nang walang kabuluhan. Sa isa pang aspekto, habang nabubuhay ka, dapat mong tuparin ang iyong misyon; ito ang pinakamahalaga. Hindi ang pagtapos ng isang malaking misyon, tungkulin, o responsabilidad ang pinag-uusapan natin; pero kahit papaano, dapat may maisakatuparan ka” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 6). Mula sa mga salita ng Diyos, naunawaan ko, na wala sa pagkain, pag-inom, pagpapakasaya at pagpapasasa sa laman ang halaga ng buhay, kundi nasa pagtupad ng tungkulin ng isang nilikha at pagtatamo ng pagsang-ayon ng Diyos. Itinalaga ng Diyos na ipanganak ako sa mga huling araw, para marinig ang tinig Niya, at gawin ang tungkulin ko, at minsanang pagkakataon lang ito. Ayaw ng Diyos na magpasasa ako sa kaginhawahan at mamuhay ng isang buhay na hindi maayos, sinasayang ang buhay ko. Umaasa ang Diyos na kaya kong hangarin ang katotohanan at gawin nang maayos ang tungkulin ko, para makamit ko ang isang pagbabago sa disposisyon, maligtas ng Diyos, at maisabuhay ang isang tunay na wangis ng tao. Naiisip ko kung paanong may tendensiya akong hindi tumuon sa buhay pagpasok, pinasadahan lang ang mga salita ng Diyos, mababaw ang karanasan ko sa buhay, at limitado ang pang-unawa ko sa katotohanan. Hindi ko makita nang malinaw ang mga kalagayan at paghihirap ng mga kapatid ko, na nagpakita na hindi ko naunawaan ang katotohanan ng aspektong ito. Ito ang panahon kung kailan kailangan kong hanapin at sangkapan ng katotohanan ang sarili ko, at kung kaya kong makabuo ng tunay na pagpapahalaga sa pasanin upang hangarin ang katotohanan at hanapin ang mga salita ng Diyos, mauunawaan ko ang mas maraming katotohanan at mas mabilis na lalago sa buhay. Pero napalampas ko ang napakaraming pagkakataon para makamit ang katotohanan para lamang sa pansamantalang kaginhawahan at pagpapakasaya, na humahadlang sa aking buhay pagpasok. Napakarami kong pinagsisisihan sa tungkulin ko. Talagang naging hangal at estupido ko! Ngayon, sa wakas ay napagtanto ko, na gaano mang pisikal na kaginhawahan ang maaari kong matamasa, ito ay magiging pansamantala lamang at walang tunay na halaga, at na kung hindi ko hinanap nang tama ang katotohanan, na palagi akong pabaya sa tungkulin ko, at palaging sinusubukang linlangin ang Diyos, hahantong lang ako sa pagkakabunyag at pagkakatiwalag, at magreresulta iyon sa walang hanggang kaparusahan, at sa puntong iyon, anumang pagsisisi, pagtangis, o pagngangalit ng ngipin ay hindi makakatulong.

Kalaunan, sa aking mga debosyonal, tumuon ako sa pagbabasa ng mga salita ng Diyos na may kaugnayan sa paglutas sa aking pagnanais para sa pagpapasasa sa kaginhawahan, at itinala ko ang mga naunawaan ko. Makalipas ang dalawang buwan, isinaayos ng superbisor na gawin kong muli ang tungkulin ko, at lubos na nagpasalamat ako. Nang malaman kong binigyan ako ng gampanin ng pangangasiwa sa isang iglesia, nagulat ako. Ang iglesiang ito ay napakaraming baguhan at mga isyu at mangangailangan ng maraming pagsisikap ang paglutas sa mga problemang ito. Pero naisip ko kung paanong dati ay palagi kong sinusubukang iwasan ang mga alalahanin at ipasa sa iba ang mga problema. Ngayon, ang maitalaga para pangasiwaan ang iglesiang ito ay pagbibigay sa akin ng Diyos ng isang pagkakataon, tinutulutan akong masanay na magbahagi ng katotohanan at lutasin ang mga problema. Lahat ng ito ay para mapunan ang mga pagkukulang ko, at kapaki-pakinabang ito para sa aking buhay pagpasok. Kaya, kinuha ko ang gampanin. Noong una, kaya kong aktibong makipagtulungan, pero pagkatapos ng mangilan-ngilang pakikipagbahaginan, noong hindi masyadong makita ang mga resulta, pinanghinaan ako ng loob. Nadama kong napakahirap nito at nakakapagod. Noong nag-isip ako nang ganito, napagtanto kong isinasaalang-alang ko na naman ang aking sariling mga pisikal na interes, kaya kumain at uminom ako ng mga salita ng Diyos na may kaugnayan sa kalagayan ko. May isang sipi ng mga salita ng Diyos na talagang umantig sa akin. Sabi ng Diyos: “Ang mga taong tunay na nananampalataya sa Diyos ay kusang-loob na gumaganap ng kanilang mga tungkulin, nang hindi kinakalkula ang sarili nilang mga pakinabang at kawalan. Kahit isa ka pang taong naghahangad sa katotohanan, dapat kang umasa sa iyong konsensiya at katwiran at talagang magsikap kapag ginagampanan mo ang iyong tungkulin. Ano ang ibig sabihin ng talagang magsikap? Kung nasisiyahan ka na sa kaunting pagsisikap, at pagdanas ng kaunting hirap ng katawan, ngunit hindi mo talaga sineseryoso ang iyong tungkulin o hinahanap ang mga katotohanang prinsipyo, ito ay wala nang iba kundi pagiging pabasta-basta—hindi ito tunay na pagsisikap. Ang susi sa pagsisikap ay ibuhos ang puso mo roon, matakot sa Diyos sa puso mo, isaalang-alang ang mga layunin ng Diyos, matakot na maghimagsik laban sa Diyos at masaktan ang Diyos, at dumanas ng anumang paghihirap para magampanan ang iyong tungkulin nang maayos at mapalugod ang Diyos: Kung mayroon kang mapagmahal-sa-Diyos na puso sa ganitong paraan, magagampanan mo nang maayos ang iyong tungkulin. Kung walang takot sa Diyos sa puso mo, hindi ka magkakaroon ng pasanin kapag ginagampanan mo ang iyong tungkulin, hindi ka magkakaroon ng interes doon, at hindi mo maiiwasang maging pabasta-basta, at iraraos mo lang ang gawain, nang walang anumang tunay na epekto—na hindi pagganap ng isang tungkulin. Kung tunay kang may nadaramang pasanin, at pakiramdam mo ay personal na responsabilidad mo ang pagganap sa iyong tungkulin, at na kung hindi, hindi ka nararapat na mabuhay, at isa kang hayop, na magiging marapat ka lamang na matawag na isang tao kung gagampanan mo nang maayos ang iyong tungkulin, at kaya mong harapin ang sarili mong konsensiya—kung mayroon kang nadaramang ganitong pasanin kapag ginagampanan mo ang iyong tungkulin—magagawa mo ang lahat nang maingat, at magagawa mong hanapin ang katotohanan at gawin ang mga bagay-bagay ayon sa mga prinsipyo, at sa gayon ay magagawa mong gawin ang tungkulin mo nang maayos at mapalulugod ang Diyos. Kung karapat-dapat ka sa misyong ipinagkaloob sa iyo ng Diyos, at sa lahat ng isinakripisyo ng Diyos para sa iyo at sa Kanyang mga ekspektasyon mula sa iyo, kung gayon, ito ay tunay na pagsusumikap” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). Mula sa mga salita ng Diyos, naunawaan ko na ang mga taong handa at tapat na gumagawa ng kanilang mga tungkulin ay ang mga tunay na tao ng sambahayan ng Diyos. Hindi nila isinasaalang-alang ang kanilang mga personal na pisikal na interes, at nagbabayad sila ng tunay na halaga, ibinibigay ang sukdulan nilang pagsisikap. Responsable at mapagkakatiwalaan ang gayong mga tao, at sila ay mga taong may konsensiya at katwiran. Bagama’t maaari silang magtiis ng kaunting pisikal na pagdurusa, kaya nilang mapalugod ang Diyos, magkamit ng panloob na kapayapaan, at mamuhay ng isang makabuluhang buhay. Sa kabaligtaran, kapag mahirap ang gawain at hindi magaganda ang mga resulta, nadama kong napakahirap at nakakapagod ang gawain, kaya iisipin ko ang sarili kong kaginhawahan at gusto kong umatras. Noong nagpasasa ako sa kaginhawahan, iniwasan ang mahihirap na tungkulin kapalit ng madadali, at kumilos nang tuso, kahit na hindi nagdusa ang katawan ko, nasa kadiliman ang puso ko. Hindi ko madama ang presensiya ng Diyos, at wala akong kapayapaan o kagalakan. Ayaw ko nang humantong pang muli sa ganoon. Kailangan kong tratuhin ang aking tungkulin nang may isang tapat na puso, at kahit gaano pa ang kakayahan kong makipagtulungan, kailangan kong gawin ang pinakamakakaya ko at tuparin ang mga responsabilidad ko. Kaya, hinanap ko ang katotohanan at nakipagbahaginan upang tugunan ang mga pananaw at paghihirap ng mga kapatid ko. Pagkatapos ng ilang panahon, may kaunting pag-usad sa gawain, at pinasalamatan ko ang Diyos mula sa kaibuturan ng puso ko. Kalaunan, nang naharap ako sa mga bagay-bagay, sadya akong naghimagsik laban sa aking laman. Bagama’t maraming gawain ang aasikasuhin bawat araw, at wala akong bakanteng oras, hindi naman ako nakadama ng pagod. Sa pagsasagawa nang ganito, nadama kong mas malapit ako sa Diyos, at nakakita ako ng ilang bagong paraan para makipagtulungan sa tungkulin ko. Nakasumpong ako ng kapayapaan at kaalwanan sa aking puso sa pamamagitan ng pagkilos nang ayon sa mga salita ng Diyos.

Okay, tatapusin ko na rito sa ngayon. Marami ka rin bang nakamit sa taon na ito? Huwag kang mag-atubiling sumulat sa akin at ibahagi ang mga nakamit at naunawaan mo.

Ang iyong kaibigan, Bai Lu

Ika-15 ng Oktubre 2023


82. Pagpupursige sa Gitna ng Pagsubok

Ni Anna, Myanmar

Noong Mayo 2022, tinanggap ng mga residente ng ilang nayon ang gawain ng Makapangyarihang Diyos sa mga huling araw. Pero hindi nagtagal pagkatapos niyon, maraming baguhan ang hindi na dumalo sa mga pagtitipon. Matapos itong suriin, nalaman namin na nagpapatrolya sa gabi ang mga armadong sundalo at inaaresto nila ang sinumang nagdaraos ng mga pagtitipon. Sa ibang lugar, ang ilang kapatid ay pinagmulta, inaresto at ikinulong na dahil sa kanilang pananampalataya. Takot na takot ang mga baguhan sa mga nayong iyon, kaya hindi na sila naglakas-loob na dumalo sa mga pagtitipon. Nang mangyari iyon ay inatas ng aking lider na suportahan namin ni Isa ang mga baguhan. Noong panahong iyon, magkahiwalay naming dinidiligan ni Isa ang mga baguhan.

Isang gabi, bago ako umuwi, bigla akong tinawagan ni Isa natatakot daw ang aming host sister na baka pagmultahin o makulong ito, kaya pinapaalis na kami nito. Naisip ko, “Saan kaya kami makakahanap sa oras na ito ng pamilyang magho-host sa amin?” Kalaunan, sinubukan namin si Sister Yana, pero takot si Yana at ang kanyang anak na maaresto at hindi sila nangahas na patuluyin kami, kaya nawalan kami ng matutuluyan, dis-oras pa naman na ng gabi. Labis akong nalungkot at pakiramdam ko ay naagrabyado kami. Umuulan noong gabing iyon, hindi namin alam ni Isa kung saan pupunta at gusto naming umalis sa lugar na iyon, pero napakarami pa ring mga baguhan na nangangailangan ng pagdidilig at pagsuporta. Kung aalis kami roon at hindi madidiligan ang mga baguhan, mas malamang na hindi sila makakapanindigan nang mag-isa at ibig sabihin niyon ay iiwasan namin ang aming responsabilidad. Nang mapagtanto ito, nagpasya akong manatili at tingnan kung may iba pang handa na mag-host sa amin. Oo, may isa, pero pinatuloy niya lang kami roon nang isang gabi. Noong oras na iyon, napaiyak ako, iniisip ko na, “Isang gabi lang ako pwedeng manatili roon at pagkatapos ay mawawalan na naman ako ng matutuluyan. Gusto kong gumampan pero nahaharap ako sa maraming hadlang; hindi kami pamilyar sa lugar, at kapag nalaman ng gobyerno na nagpapalaganap kami ng ebanghelyo, aarestuhin at uusigin kami.” Pinanghinaan ako ng loob at ginusto ko nang sumuko. Ganoon din ang sinabi sa akin ng superbisor nang sabihin ko na gusto ko nang umalis. Sinabi rin niya, “Hindi nauunawaan ng mga baguhan ang katotohanan at namumuhay sila sa kahinaan ng loob at takot—kailangan nila ng pagdidilig at pagsuporta. Hindi natin pwedeng sukuan ang mga baguhan, tingnan mo kung makakahanap ka pa ng paraan para makapanatili. Dapat tayong matutong umasa sa Diyos, maghahanda Siya ng lugar para sa iyo.”Dahil sa kanyang payo, napagtanto ko na dapat akong higit na umasa sa Diyos sa panahong ito na nahihirapan ako. Kaya nagdasal ako sa Diyos, hinihiling sa Kanya na magbukas ng daan para sa amin. Pagkatapos niyon, habang nagbabasa ng ilang mensahe sa aming group chat, nakita ko ang siping ito ng mga salita ng Diyos: “Mula nang ipagkatiwala ng Diyos ang pagbuo ng arka kay Noe, kailanman ay hindi inisip ni Noe sa kanyang sarili, ‘Kailan wawasakin ng Diyos ang mundo? Kailan Niya ibibigay sa akin ang hudyat na gagawin Niya iyon?’ Sa halip na pagnilayan ang mga bagay na iyon, sinikap nang husto ni Noe na tandaan ang bawat bagay na sinabi sa kanya ng Diyos, at pagkatapos ay isagawa ang bawat isa. Matapos tanggapin ang ipinagkatiwala sa kanya ng Diyos, nagsimula na si Noe na isagawa at isakatuparan ang pagbuo ng arka na sinabi ng Diyos na para bang ito ang pinakamahalagang bagay sa kanyang buhay, na hindi iniisip na magpaantala. Nagdaan ang mga araw, lumipas ang mga taon, araw-araw, taun-taon. Hindi kailanman pinuwersa ng Diyos si Noe, ngunit sa buong panahong ito, nagtiyaga si Noe sa mahalagang gawaing ipinagkatiwala sa kanya ng Diyos. Bawat salita at pariralang binigkas ng Diyos ay nakakintal sa puso ni Noe na parang mga salitang nakaukit sa tapyas na bato. Hindi alintana ang mga pagbabago sa mundo sa labas, ang pangungutya ng mga tao sa paligid niya, ang kaakibat na hirap, o ang mga paghihirap na dinanas niya, nagtiyaga siya, sa lahat ng ito, sa ipinagkatiwala sa kanya ng Diyos, nang hindi kailanman nawawalan ng pag-asa o nag-iisip na sumuko. Ang mga salita ng Diyos ay nakakintal sa puso ni Noe, at ang mga ito ang kanyang naging pang-araw-araw na realidad. Inihanda ni Noe ang bawat mga materyales na kailangan sa pagbubuo ng arka, at ang anyo at mga detalye para sa arka na iniutos ng Diyos ay unti-unting nagkahugis sa bawat maingat na pukpok ng martilyo at pait ni Noe. Sa lahat ng paghangin at pag-ulan, at paano man siya kinutya o siniraan ng mga tao, nagpatuloy ang buhay ni Noe sa ganitong paraan, taun-taon. Lihim na minasdan ng Diyos ang bawat kilos ni Noe, nang hindi kailanman bumibigkas ng isa pang salita sa kanya, at naantig ni Noe ang Kanyang puso. Gayunman, hindi ito nalaman ni nadama ni Noe; mula simula hanggang wakas, binuo lamang niya ang arka, at tinipon ang bawat uri ng nabubuhay na nilalang, nang hindi natitinag ang katapatan sa mga salita ng Diyos. Sa puso ni Noe, walang mas dakilang tagubilin na dapat niyang sundin at isagawa: ang mga salita ng Diyos ang kanyang panghabambuhay na direksyon at mithiin. Kaya, anuman ang sinabi sa kanya ng Diyos, anuman ang ipinagawa sa kanya ng Diyos, ang iniutos sa kanyang gawin, ganap na tinanggap ito ni Noe, at ikinintal ito sa kanyang memorya; itinuring at pinangasiwaan niya ito bilang ang pinakamahalagang bagay sa kanyang buhay. Hindi lamang niya ito hindi kinalimutan, hindi lamang niya ito ipinako sa kanyang isipan, kundi isinakatuparan niya itosa kanyang pang-araw-araw na buhay, ginagamit ang kanyang buhay para tanggapin at isagawa ang atas ng Diyos. At sa ganitong paraan, sa paisa-isang tabla, nabuo ang arka. Bawat galaw ni Noe, bawat araw niya, ay inilaan sa mga salita at utos ng Diyos. Maaaring hindi mukhang nagsagawa si Noe ng isang napakadakilang gawain, ngunit sa mga mata ng Diyos, lahat ng ginawa ni Noe, maging ang bawat hakbang na kanyang ginawa para may makamit, bawat kayod ng kanyang kamay—lahat ng iyon ay mahalaga, at nararapat gunitain, at nararapat tularan ng sangkatauhang ito. Sumunod si Noe sa ipinagkatiwala sa kanya ng Diyos. Hindi siya natinag sa kanyang paniniwala na ang bawat salitang binigkas ng Diyos ay totoo; wala siyang pagdududa rito. At bilang resulta, natapos ang arka, at ang bawat uri ng nabubuhay na nilalang ay nabuhay roon” (Ang Salita, Vol. IV. Paglalantad sa mga Anticristo. Ikalawang Ekskorsus: Kung Paano Nakinig sina Noe at Abraham sa mga Salita ng Diyos at Nagpasakop sa Kanya (Unang Bahagi)). Narinig ni Noe ang mga salita ng Diyos, at isinapuso niya ang mga salita at atas ng Diyos; itinuring niya na pinakamahalagang aspekto ng kanyang buhay ang paggawa ng arka, at na pinakamalaking responsabilidad niya ang pagtatapos nito. Sa loob ng maraming araw, ng maraming taon, at sa kabila ng pagdurusa, pagod, mga paghihirap, masamang panahon, paninira, pangungutya, at pagtalikod ng iba, nagpursige siya sa atas na ibinigay ng Diyos at hindi niya kailanman naisip na sumuko. Ginawa niya ito dahil mayroon siyang may-takot-sa-Diyos na puso, kaya ang bawat salita ng Diyos ay nakaukit sa kanyang puso. Kung ikukumpara ang pag-uugali ni Noe sa pag-uugali ko, palagi kong gusto na maging maayos ang aking tungkulin at na hindi kailanman dumanas ng paghihirap. Nang lumitaw ang mga suliranin sa aking tungkulin at wala akong matuluyan at nanganib akong maaresto, palagi kong gustong umurong at tutol ako sa pagdurusa at pagbabayad ng halaga. Napagtanto ko na sadyang wala akong pagpapahalaga sa kalooban ng Diyos at hindi ko tunay na gustong palugurin ang Diyos. Nagbigay ng labis na motibasyon sa akin ang karanasan ni Noe at nakaramdam din ako ng hiya dahil dito. Ayaw ko nang bigyang-layaw ang aking laman at nagpasya akong manatili para suportahan ang mga baguhan. Kung walang magho-host sa akin, matutulog na lang ako sa bukid, pero magpupursige ako sa pagpapalaganap ng ebanghelyo at pagdidilig sa mga baguhan.

Nakipag-ugnayan kami ni Isa sa isang baguhan na nagngangalang Nevin at hiniling namin kung pwede kaming tumuloy sa isang kubo sa bukirin niya. Pumayag si Nevin at ang mga magulang niya. Alam ko na nagbukas ng daan ang Diyos para sa amin. Pagkatapos niyon, ipinatawag ko ang lahat ng baguhan sa nayon para sa isang pagtitipon at nagbahagi ako sa kanila, “Kapag ginagawa ng Diyos ang Kanyang gawain para iligtas ang mga tao, patuloy na nanggugulo si Satanas. Pinahihintulutan ng Diyos ang panggugulo at pagmamalupit ni Satanas para gawing perpekto ang pananalig at pagmamahal ng tao, at ibunyag at palayasin ang mga tao at subukin ang kanilang pananalig. Kung nais nating mga mananampalataya na hangarin ang katotohanan at buhay, hindi tayo dapat umurong sa pagdurusa. Dahil sa pang-uusig, hindi kami makapagtipon sa mga bahay namin, kaya kinailangan naming magtipon sa kabundukan. Kahit mahirap ang mga kalagayang ito, makabuluhan ang pinagdaraanan naming pagdurusa. Kung hihintayin natin na bumagsak ang satanikong rehimen at tumigil ang pang-uusig bago tayo manampalataya sa Diyos, matatapos na ang gawain ng Diyos at mawawalan kami ng pagkakataon na maligtas. Bakit dapat nating ipalaganap ang ebanghelyo? Dahil ito ang mga huling araw at ito ang huling yugto ng gawain ng Diyos sa pagliligtas sa sangkatauhan. Kung mapapalagpas natin ang pagkakataong ito, hinding-hindi tayo maliligtas. Sa hinaharap, mas lalong lalala ang mga kalamidad at hindi na natin ito makakayanan pa.” Marami-rami ang ibinahagi namin noong oras na iyon, at pagkatapos, sinabi ng ilang baguhan, “Hindi natin mapoprotektahan ang ating sarili mula sa mga kalamidad na ito, at walang sinuman, kahit ang gobyerno, ang makapagliligtas sa atin. Ang Diyos lamang ang makapagliligtas sa atin, kaya dapat tayong manampalataya sa Diyos at dumalo sa mga pagtitipon.” Sabi ng ilang baguhan, “Hindi tayo pwedeng matakot na arestuhin o pagmultahin ng gobyerno, ang lahat ng bagay ay nasa mga kamay ng Diyos, at dapat tayong patuloy na magtipon.” Pagkatapos niyon, nagbahagi kami tungkol sa katotohanan ng pagkakatawang-tao at sa gawain ng paghatol. Pagkatapos silang diligan sa loob ng sampung araw pagkatapos niyon, lahat sila ay regular nang nakakadalo sa mga pagtitipon.

Paglipas ng mga sampung araw, nagpatrolya uli ang mga pulis sa gabi. Natakot si Nevin na madawit at ayaw na niyang manatili pa kami sa kubo niya. Hindi ko maiwasang magreklamo nang maharap sa sitwasyong ito. Napakaraming baguhan ang kailangan naming diligan at suportahan, napakaraming suliranin sa gawain namin, at wala man lang kaming matuluyan. Labis akong nalungkot at nawalan ako ng ganang lutasin ang mga isyu ng mga baguhan. Kalaunan, nagpadala sa akin ang isang sister ng sipi ng mga salita ng Diyos: “Dahil kapag ang isang tao ay tumanggap ng mga ipinagkakatiwala sa kanila ng Diyos, may pamantayan ang Diyos sa paghusga kung ang mga pagkilos ng isang tao ay mabuti o masama at kung ang taong iyan ay nagpasakop, at kung ang taong iyan ay nakatupad sa kalooban ng Diyos at kung ang kanyang ginagawa ay nakaabot sa pamantayan. Ang mahalaga sa Diyos ay ang puso ng tao, hindi ang panlabas nilang mga ginagawa. Hindi ito isang kaso na dapat pagpalain ng Diyos ang isang tao basta gumagawa siya ng isang bagay, sa paanong paraan man nila ito ginawa. Ito ay isang maling pagkaunawa ng tao sa Diyos. Hindi lamang tumitingin ang Diyos sa huling resulta ng mga bagay, ngunit mas nagbibigay-diin sa kalagayan ng puso ng tao at sa saloobin ng tao habang nagaganap ang mga bagay, at tinitingnan Niya kung mayroong pagpapasakop, pagsasaalang-alang, at kagustuhang magbigay-saya sa Diyos sa kanilang puso” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I). Matapos basahin ang mga salita ng Diyos, pinagnilayan ko ang aking sarili: Noong una akong magsimulang sumuporta sa mga baguhan, inakala ko na ginagampanan ko ang aking tungkulin, na siguradong magiging maayos ang takbo nito, at na mauunawaan, iho-host, at poprotektahan ako ng mga baguhan. Nang maharap ako sa pang-uusig, walang nag-host sa akin, at maraming problema ang lumitaw sa gawain namin, nagreklamo lang ako tungkol sa kung gaano kahirap ang sitwasyong kinalalagyan ko, at kung paanong hindi sabik sa katotohanan ang mga baguhan. Pakiramdam ko ay talagang napakahirap ng gawain at ginusto ko nang umuwi. Pagdating sa pagdurusa at pagbabayad ng halaga, talagang ayaw kong magpasakop. Inisip ko lang ang mga interes ng aking laman at hindi ko pinahalagahan ang kalooban ng Diyos. Labis akong nahiya. Kalaunan, nagpadala sa akin ang isang sister ng paalala: “Bakit hindi mo nagawang magpasakop pagdating sa pagdurusa at pagbabayad ng halaga? Bakit palagi mo na lang iniisip ang mga interes ng iyong laman? Anong tiwaling disposisyon ang nagsanhi nito?” Patuloy kong pinagnilayan ang mga tanong ng sister.

At nakita ko ang isang sipi ng mga salita ng Diyos kalaunan. Sabi ng Makapangyarihang Diyos: “Ngayon, maaari bang makaapekto sa pagganap mo ng iyong tungkulin ang mga bagay na nangyayari sa iyo na hindi nakaayon sa iyong mga kuru-kuro? Halimbawa, nagiging abala minsan sa trabaho, at kailangan ng mga tao na magtiis ng kaunting hirap at medyo magbayad ng halaga upang magampanan nang mabuti ang kanilang mga tungkulin; pagkatapos nito ay bumubuo ang ilang tao ng mga kuru-kuro sa kanilang isipan at nagsisimula ang kanilang paglaban, at maaari silang maging negatibo at tamad sa kanilang trabaho. Minsan, hindi gaanong abala ang trabaho, at nagiging mas madaling gampanan ang mga tungkulin ng mga tao, at sumasaya ang ilan at naiisip, ‘Mainam sana kung laging ganito kadaling gampanan ang aking tungkulin.’ Anong klaseng tao sila? Sila ay mga tamad na indibidwal na sakim sa mga kaginhawahan ng laman. Ang mga tao bang gayon ay tapat sa pagganap ng kanilang mga tungkulin? (Hindi.) Sinasabi ng gayong mga tao na nais nilang magpasakop sa Diyos, pero may mga kondisyon ang kanilang pagpapasakop—ang mga bagay ay dapat umaayon sa kanilang mga pansariling kuru-kuro at hindi magiging pahirap sa kanila upang makapagpasakop sila. Sakaling makaranas sila ng problema at kailangan nilang magtiis ng hirap, labis silang magrereklamo at magrerebelde at sasalungat pa sa Diyos. Anong klaseng mga tao sila? Sila ay mga tao na hindi umiibig sa katotohanan. Kapag umaayon ang mga kilos ng Diyos sa kanilang mga pansariling kuru-kuro at mga kagustuhan, at hindi nila kailangang magtiis ng hirap o magbayad ng halaga, nakakaya nilang magpasakop. Pero kung hindi umaayon ang mga gawain ng Diyos sa kanilang mga kuru-kuro o mga kagustuhan, at kung kailangan nilang magtiis ng hirap o magbayad ng halaga, hindi nila nakakayang magpasakop. Hindi man nila ito lantarang sinasalungat, sa kanilang puso, lumalaban at naiinis sila. Tinitingnan nila ang kanilang mga sarili na nagtitiis ng matinding hirap at nagkikimkim sila ng mga reklamo sa kanilang puso. Anong klaseng problema ito? Ipinapakita nito na hindi sila umiibig sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pamamagitan ng mga salita ng Diyos, natutunan ko na may ilang tao na gustong maging maayos lang ang takbo ng mga bagay-bagay sa kanilang tungkulin. Sa sandaling maharap sila sa mga suliranin at dapat silang magdusa o magbayad ng halaga, lumalaban at nagrereklamo sila. Ang gayong mga tao ay tamad, nagnanasa ng kaginhawahan ng laman, hindi tapat sa kanilang tungkulin, hindi nagpapahalaga sa kalooban ng Diyos kahit kaunti, at hindi nagmamahal sa katotohanan. Napagtanto kong ganoon din ako. Gusto ko lang ng isang madaling tungkulin at na maging maayos ang takbo ng gawain. Hindi ako handang magdusa o magbayad ng halaga. Nang maharap sa pang-uusig, nang hindi maglakas-loob ang mga baguhan na patuluyin kami o na magtipon dahil sa takot na maaresto at bukod sa nagdusa ang aking katawan dahil sa kawalan ng matutuluyan, kinailangan ko ring magbayad ng mas malaking halaga para maghanap ng mga baguhan at magbahagi tungkol sa mga salita ng Diyos at tulungan sila, nagreklamo ako tungkol sa kung gaano kahirap ang mausig, kung gaano kahina ang loob ng mga baguhan at ginusto ko na lang na huminto sa tungkulin ko at umalis. Sa sandaling maharap ako sa mga suliranin, iniisip ko na ang mga interes ng sarili kong laman at wala ako ni kaunting katapatan at pagpapasakop. Tinulutan ng Diyos na mangyari ang sitwasyong ito at gusto Niyang hanapin ko ang katotohanan at matuto ako ng mga aral mula sa karanasang ito, pero hindi ko pinahalagahan ang buhay pagpasok, palagi kong ninanasa ang kaginhawahan ng laman at itinuturing ang aking tungkulin ayon sa sarili kong mga kagustuhan. Talagang hindi ako isang taong nagmamahal sa katotohanan.

May isa pang sipi na labis na nakaantig sa akin. Sabi ng Diyos: “Ngayon, hindi mo pinaniniwalaan ang mga salitang Aking sinasabi, at hindi mo binibigyang-pansin ang mga iyon; kapag dumating na ang araw para ang gawaing ito ay lumaganap, at nakita mo ang kabuuan nito, magsisisi ka, at sa sandaling yaon ikaw ay matitigilan. Mayroong mga pagpapala, gayunman ay hindi mo alam kung paano magtamasa sa mga yaon, at naroon ang katotohanan, gayunman ay hindi mo ito hinahabol. Hindi ka ba nagdadala ng sumpa sa iyong sarili? Ngayon, bagaman magsisimula pa lamang ang susunod na hakbang sa gawain ng Diyos, walang anumang katangi-tangi tungkol sa mga hinihingi sa iyo at sa kung ano ang ipinasasabuhay sa iyo. Napakalaki ang gawain, at napakarami ang katotohanan; ang mga yaon ba ay hindi karapat-dapat na malaman mo? Hindi ba kayang gisingin ng pagkastigo at paghatol ng Diyos ang iyong espiritu? Hindi ba kaya ng pagkastigo at paghatol ng Diyos na tulutan kang kamuhian ang iyong sarili? Sapat na ba sa iyo na mamuhay sa ilalim ng impluwensya ni Satanas, may kapayapaan at kagalakan, at kaunting makalamang kaginhawahan? Hindi ba’t ikaw ang pinakamababa sa lahat ng tao? Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakabusog sa laman at nasisiyahan kay Satanas. Umaasa ka na ang iyong pananampalataya sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahabol ang mga bagay na walang-halaga, at hindi mo pinahahalagahan ang buhay, sa halip ay inuuna mo ang iyong sariling matataas na kaisipan bago ang katotohanan. Ikaw nga ay walang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat niyaong hindi naghahabol sa katotohanan, at sa halip ay iniibig ang laman, ay mga hayop? Ang mga patay ba na walang mga espiritu ay lumalakad na mga bangkay? … Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tamang daan, gayunman ay hindi mo ito nakamtan: Wala kang pag-aari. Payag ka bang magpatuloy sa ganitong buhay, ang buhay ng isang baboy? Ano nga ba ang kahalagahan ng mga gayong tao na nabubuhay? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi ka naghahabol ng anumang layunin; hindi ba’t ang iyong buhay ang pinakahamak sa lahat? Mayroon ka bang lakas ng loob na tumingin sa Diyos? Kung magpapatuloy ka na dumanas nang ganito, hindi ba’t wala kang matatamo? Ang tamang daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahabol” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Sa pamamagitan ng mga salita ng Diyos, napagtanto ko na ipinapahayag ng Diyos ang Kanyang mga salita, dinidiligan at tinutustusan ang mga tao at binibigyan Niya tayo ng pagkakataong gampanan ang ating mga tungkulin, habang umaasa Siya na hahangarin at kakamtin natin ang katotohanan sa ating mga tungkulin, na magbabago ang ating disposisyon at maliligtas tayo. Ito ang pagpaparangal at biyaya ng Diyos. Pinahahalagahan ng mga nagmamahal sa katotohanan ang mga ganitong pagkakataon. Habang ginagawa ang kanilang mga tungkulin, hinahangad at tinatamo nila ang katotohanan. Pero ako, hindi ko minahal ang katotohanan at kapag nahaharap ako sa mga paghihirap sa aking tungkulin, nagiging mapanlaban ako at nagrereklamo ako tungkol sa aking sitwasyon. Pakiramdam ko, ang lahat ng ito ay sobrang nakakapagod at mahirap, ayaw kong magdusa o magbayad ng halaga at ginusto ko na lang na umurong. Dahil napakatamad ko at ayaw kong hangarin ang katotohanan noon, kahit na sinundan ko ang Diyos hanggang sa pinakadulo, hinding-hindi ko matatamo ang katotohanan o makakamit ang pagbabago sa disposisyon, at mapapalayas at maparurusahan ako sa huli. Kinailangan kong ihinto ang pagpapalayaw sa aking laman, kinailangan kong maghimagsik laban rito at gawin nang maayos ang aking tungkulin. Napagtanto ko na mahina ang loob at natatakot ang mga baguhang ito dahil kakapasok pa lang nila sa pananampalataya, hindi pa sila nagkapundasyon sa tunay na daan at hindi nila nauunawaan ang katotohanan. Kung hindi ako nagbayad ng halaga at dumanas ng kaunting paghihirap para diligan at suportahan sila, malamang na hindi makakapanindigan ang mga baguhang ito nang mag-isa, at matutukoy ako bilang isang taong may pagsalangsang. Hindi mahalaga kung may pamilya man na magho-host sa amin at hindi mahalaga kung daranas kami ng pagdurusa, handa akong magpursige sa aking tungkulin at tuparin ang aking responsabilidad. Nang mapagtanto ko ang lahat ng ito, mas naging panatag ako at naging determinado ako na danasin ang anumang sumapit sa akin. Noong araw na iyon, pinuntahan ako ng nanay ni Nevin sa bukid at sinabi sa akin, “Nagsisimula na ngayon ang pagpapatrolya ng mga milisya tuwing gabi, nag-aalala kami na masasalubong ninyo sila, eh mga tagalabas kayo na labas-masok dito sa nayon.” Nagbahagi ako sa kanya, sinabi ko, “Nang handa na ang Diyos na wasakin ang Sodoma, gustong saktan ng mga Sodomita ang dalawang anghel na ipinadala ng Diyos doon. Nakaligtas si Lot dahil pinatuloy niya ang dalawang anghel sa kanyang tahanan. Ginagawa na ngayon ng Diyos ang huling yugto ng Kanyang gawain ng pagliligtas sa sangkatauhan. Ang mga taong ito na umuusig sa mga mananampalataya ay kasingsama ng mga Sodomita. Normal lang na mag-alala, pero dapat tayong magkaroon ng pananalig. Mahuli man tayo o hindi ay nasa mga kamay ng Diyos. Dapat tayong higit na magdasal sa Diyos, poprotektahan Niya ang Kanyang sariling gawain. Kung hindi mo kami patutuluyin at kailangan naming umalis, hindi ka namin madidiligan. Kung patutuluyin mo kami habang ipinapalaganap namin ang ebanghelyo rito, ito ay iyong mabuting gawa, at tatandaan ito ng Diyos.” Pagkatapos kong magbahagi, hindi na siya gaanong natatakot at naging masaya pa nga siya. Pagkatapos niyon, inasikaso niya kami nang mabuti at nagkaroon ako ng matutuluyan, at nakipagbahaginan ako sa mga baguhan at nagdaos ng mga pagtitipon araw at gabi. Pagkatapos maunawaan ang ilang katotohanan, inanyayahan ng mga baguhan ang kanilang mga kaibigan at pamilya na makinig sa ebanghelyo. Sa loob lamang ng dalawang buwan, 120 taganayon ang tumanggap sa gawain ng Diyos sa mga huling araw. Masayang-masaya ako na makita ang lahat ng baguhang ito na dumadalo sa mga pagtitipon. Sa kabila ng katunayan na ito ay isang mahirap na proseso at nagdusa ako nang kaunti, payapa ang pakiramdam ko dahil alam kong natupad ko ang aking tungkulin. Dahil nasaksihan ko ang patnubay ng Diyos, nagkamit ako ng pananalig.

Kalaunan, inatasan kami ng aming superbisor na suportahan ang mga baguhan sa ibang nayon. Pumunta muna kami sa bahay ng isang baguhan, si Brother John. Medyo maagap si John sa kanyang mga tungkulin at nagawa niyang magsama ng mga baguhan sa pagtitipon, pero kalaunan ay tumigil siya sa pagdalo sa mga pagtitipon dahil sa takot na maaresto. Gusto naming suportahan muna si John at sa pamamagitan niya, masusuportahan namin ang iba pang baguhan, pero ayaw kaming kausapin ni John. Sabi ng asawa niya, “Sa isang pulong sa aming nayon, sinabihan kami na huwag makinig sa mga sermon o manampalataya sa Diyos. Nagpapatrolya sa gabi ang milisya at aarestuhin nila ang sinumang mahuhuling nakikinig. Pinagbawalan nila kaming makinig sa mga sermon, natatakot kaming maaresto; at medyo abala rin kami at wala kaming oras para makinig.” Matapos sabihin iyon, hindi na niya kami pinapansin. Nang makita kung paanong hindi man lang kami pinagsalita ng baguhang ito at iniwasan niya kami, pakiramdam ko ay tila mahihirapan talaga kami rito. Mahaba at nakakapagod ang biyahe papunta at pabalik sa nayon, at kaya, tumigil ako sa pagsuporta sa mga baguhan at nagpatuloy ako sa paggawa ng ibang gawain. Pagtagal-tagal, muling ipinaalala sa akin ng superbisor na abala sa araw ang mga baguhan at na maaari kong puntahan ang mga ito sa gabi. Naisip ko, “Iniiwasan nila tayo at ayaw nilang makinig; kahit pumunta ako, hindi ko alam ang gagawin ko. Mahaba ang biyahe papunta roon at lalong mas mahirap sa gabi, kaya ayaw kong pumunta.” Pagkatapos, napagtanto ko na sa patuloy na pagpapaliban ko sa pagpunta roon, iniiwasan ko ang aking responsabilidad sa mga baguhan. Naisip ko ang paghahayag ng Diyos kung paano gumagawa ang mga huwad na lider. Sabi ng mga salita ng Diyos: “Sabihin nang may isang trabaho na maaaring makumpleto sa isang buwan ng isang tao. Kung aabutin ng anim na buwan para magawa ang trabahong ito, hindi ba’t magiging kawalan ang limang buwan doon? Hayaan ninyo Akong magbigay ng halimbawa tungkol sa pagpapalaganap ng ebanghelyo. Handa ang ilang tao na saliksikin ang tunay na daan at kailangan lang ng isang buwan upang mapagbalik-loob, pagkatapos ay umaanib na sila sa iglesia at patuloy na nadidiligan at natutustusan. Anim na buwan lamang ang kailangan para magkaroon ng pundasyon. Pero kung ang saloobin ng taong nagpapalaganap ng ebanghelyo ay saloobing walang pakialam at pabasta-basta, at ang mga lider at manggagawa ay walang pagpapahalaga sa responsabilidad, at sa huli ay inabot ng kalahating taon para mapagbalik-loob ang taong iyon, hindi ba’t katumbas ng kalahating taon na ito ang nawala sa buhay nila? Kapag naharap sila sa isang malaking sakuna at wala silang pundasyon sa tunay na daan, malalagay sila sa panganib, at hindi ba’t magkakautang ka sa kanila? Ang gayong kawalan ay hindi nasusukat sa pera o mga materyal na bagay. Inantala mo ang pagkaunawa nila sa katotohanan nang kalahating taon, pinatagal mo ang pagkakaroon nila ng pundasyon at pagganap sa tungkulin nila nang kalahating taon. Sino ang mananagot para dito? Kaya bang akuin ng mga lider at manggagawa ang responsabilidad para dito? Ang responsabilidad para sa pag-antala sa buhay ng isang tao ay lagpas sa kakayahang pumasan ng kahit sino. Dahil walang makakapasan sa responsabilidad na ito, ano ang angkop na gawin ng mga lider at manggagawa? Apat lang na salita: Gawin ang makakaya ninyo. Gawin ang makakaya ninyo para gawin ang ano? Para tuparin ang mga responsabilidad ninyo mismo, gawin ang lahat ng makikita ninyo, mag-isip sa inyong puso, at magkamit gamit ang inyong kakayahan. Ito ang gawin ang makakaya ninyo, ito ay pagiging tapat at responsable, at ito ang responsabilidad na dapat tuparin ng mga lider at manggagawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 4). Sa pamamagitan ng mga salita ng Diyos natutunan ko na anuman ang trabaho ng isang tao, kung maaari itong gawin sa loob ng isang buwan, pero inabot ng anim na buwan bago ito matapos, ito ay isang napakalaking kawalan. Halimbawa, sa kaso ng pagpapalaganap ng ebanghelyo, kung handa ang isang tao na magsiyasat sa tunay na daan, maaari siyang mapasampalataya sa loob ng isang buwan at makapasok sa sambahayan ng Diyos sa tamang oras kung tutuparin ng tagapagpalaganap ng ebanghelyo ang kanyang responsabilidad. Tutulutan nito ang taong ito na maunawaan ang katotohanan nang mas maaga at magkapundasyon sa tunay na daan. Kung hindi tayo magbabayad ng halaga sa ating tungkulin, kung mayroon tayong kaswal at mapagwalang-bahala na saloobin at inabot ng anim na buwan bago mapasampalataya ang taong ito, magiging isang malaking kawalan ito sa buhay niya. Kung sasapit ang mga kalamidad, at hindi pa natanggap ng mga taong ito ang gawain ng Diyos, at wala silang pagdidilig at panustos ng katotohanan at mamamatay sila, walang sinuman ang may kayang managot sa mga gayong pagkamatay. Kaya, kinakailangan dito na hindi natin ipagpaliban ang ating mga tungkulin at dapat nating gawin ang lahat ng ating makakaya para matupad ang ating mga responsabilidad, upang magkaroon tayo ng malinis na konsensiya. Habang sinusuportahan ang mga baguhan at nagpapalaganap ng ebanghelyo, hindi ako handang magbayad ng halaga at ayaw kong magdusa. Nang italaga ako para suportahan ang mga baguhan at ipalaganap ang ebanghelyo sa nayong iyon, at naharap ako sa mga paghihirap at mahabang biyahe, binigyang-layaw ko ang aking laman at ninais kong huwag pumunta, nagpapaliban araw-araw. Mahina ang loob ng mga baguhang ito, natatakot sila at hindi naglalakas-loob na dumalo sa mga pagtitipon dahil sa pang-uusig ng gobyerno; lubha silang nangangailangan ng pagdidilig at pagsuporta para maunawaan nila ang katotohanan at makalaya sa mga pumipigil sa kanila. Kung matatapos na ang gawain ng Diyos at hindi pa nakawala ang mga taong ito sa madidilim na puwersa, at hindi sila nagtipon at nakinig sa mga salita ng Diyos, kung gayon, hindi nila mauunawaan ang katotohanan at makakamit ang kaligtasan ng Diyos, at sila ay mapapahamak sa mga kalamidad. Dagdag pa rito, marami sa nayong iyon ang hindi pa nakarinig sa tinig ng Diyos. Kung hindi ako pumunta roon, hindi ko maipapalaganap ang ebanghelyo at hindi maririnig ng mga taong iyon ang tinig ng Diyos at hindi nila matatanggap ang pagliligtas ng Diyos. Mabibigo ako sa aking responsabilidad kapag nagkaganoon. Kinailangan kong itigil ang pagpapaliban at isantabi ang aking mga pag-aalala. Ano man ang lumitaw na sitwasyon, kailangan kong pagdaanan ito at tuparin ang aking mga responsabilidad.

Kalaunan, naisip ko ang isa pang sipi ng mga salita ng Diyos: “Bilang isang nilikha, bilang isa sa mga sumusunod sa Diyos, kahit na anong edad, kasarian, o posisyon, ang pagpapalaganap ng ebanghelyo ay misyon at tungkuling dapat tanggapin ng lahat. Kung dumating sa iyo ang misyong ito at hinihinging gugulin mo ang iyong sarili, magbayad ng halaga, o ibigay pa nga ang buhay mo, ano ang dapat mong gawin? Tungkulin mong tanggapin ito. Ito ang katotohanan, ito ang dapat mong maunawaan. Hindi ito isang simpleng doktrina–ito ang katotohanan. Bakit Ko sinasabing katotohanan ito? Dahil kahit paano man magbago ang panahon, ilang dekada man ang lumipas, o paano man magbago ang mga lugar at espasyo, palaging magiging isang positibong bagay ang pagpapalaganap ng ebanghelyo at pagpapatotoo sa Diyos. Hindi kailanman magbabago ang kahulugan at halaga nito: Hinding-hindi ito maiimpluwensiyahan ng pagbabago sa panahon o sa pang-heograpiyang lokasyon. Walang hanggan ang pagpapalaganap ng ebanghelyo at pagpapatotoo sa Diyos, at bilang isang nilikha, dapat mo itong tanggapin at isagawa. Ito ang walang hanggang katotohanan” (Ang Salita, Vol. IV. Paglalantad sa mga Anticristo. Unang Aytem: Sinisikap Nilang Kumbinsihin ang mga Tao). Labis akong naantig sa mga salita ng Diyos. Biyaya ng Diyos na marinig ko ang tinig Niya. Ang pagpapalaganap ng ebanghelyo at pagdidilig sa mga baguhan ay tungkulin ko at kailangan kong tapusin ang gawaing ito. Kapag kailangan kong magdusa at magbayad ng halaga, dapat ko itong tanggapin nang walang kondisyon. Anumang mga paghihirap o sitwasyon ang kakaharapin ko, kailangan kong magpasakop at tumupad sa aking tungkulin. Nang mapagtanto ko ito, pumunta ako sa nayon nang mag-isa. Madilim na nang umalis ako at umuulan na. Habang naglalakad ako sa kalsada, nagdarasal ako sa Diyos. Maya-maya pa, may nakasalubong akong matandang babae habang naglalakad. Sinabi ko sa kanya na papunta ako sa kanyang nayon at kaya naglakad kami nang magkasunod. Pagkarating ko sa nayon, hindi ko na nakita ang matandang babae. Madilim noon. Hindi ako pamilyar sa mga kalsada roon at hindi ko alam kung saan pupunta, kaya umupo na lang ako sa gilid ng kalsada. Balisang-balisa ako noon, nag-aalala ako na baka hindi ko malaman kung ano ang sasabihin kapag may makasalubong akong nagpapatrolya sa gabi, kaya, patuloy akong tumawag sa Diyos sa aking puso. Nang sandaling iyon, may isang babaeng pauwi mula sa pagtatrabaho sa bukid at, nang makita niya ako na nakaupong mag-isa, tinanong niya ako, “Bakit ka nakaupo riyan? Pwede kang sumama sa akin pauwi.” Sinundan ko siya pauwi sa bahay niya, at nang ipalaganap ko sa kanya ang ebanghelyo, tinanggap niya ito. Nang maglaon, nagsama siya ng iba na makikinig. Nang mabalitaan ng mga tao na nagpapalaganap ako ng ebanghelyo, personal akong hinanap ng ilan at pinapunta ako sa kanilang bahay para ipalaganap ang ebanghelyo. Pinatotohanan ko ang gawain ng Makapangyarihang Diyos sa mga huling araw at talagang nasiyahan sila sa pakikinig tungkol dito. May ilang nagsabi, “Ang Makapangyarihang Diyos ang nagbalik na Panginoong Jesus, Sila ay iisang Diyos. Dapat tayong patuloy na makinig sa mga salita ng Makapangyarihang Diyos.” Sinabi naman ng iba, “Kahit na usigin tayo ng gobyerno, patuloy tayong makikinig.” Lubos na masigasig ang ilang baguhan sa mga pagtitipon, dumadalo sila araw at gabi, at talagang nauuhaw at nagnanais silang magtipon at makinig sa mga sermon. Talagang nagulat ako. Noon, palagi kong binibigyang-layaw ang aking laman at ayaw kong magdusa at magbayad ng halaga, pero nang ituwid ko ang aking kalagayan at naging handa akong makipagtulungan, nakita ko na ang ginagawa ng Diyos ay lagpas pa sa ating imahinasyon. Ang kakayahan naming palawakin ang aming pagpapalaganap ng ebanghelyo sa pamamagitan ng babaeng iyon ay isang tanda ng paggawa ng Diyos sa Kanyang gawain. Tinulutan ako nitong makita ang awtoridad ng Diyos at pinatibay ang aking determinasyon na ipagpatuloy ang pagpapalaganap ng ebanghelyo. Pagkaraan ng mga isang buwan, naipalaganap na namin ang ebanghelyo sa buong nayon. Nagsimulang magtipon muli ang karamihan sa mga baguhan na takot na maaresto dati. Mahigit 80 taganayon ang regular na nagtitipon at nakapagtatag kami ng isang iglesia. Salamat sa Diyos!

Sa pamamagitan ng karanasang ito, natutunan ko na ang saloobin ng isang tao sa kanyang tungkulin ay napakahalaga. Kapag nagpapasakop at nagpapahalaga tayo sa kalooban ng Diyos, nakikita natin na gaano man kahirap ang ating gawain, hangga’t taimtim tayong nagtutulungan, magiging maliwanag ang patnubay ng Diyos. Sa kabila ng pagpapakita ng katiwalian, pagiging negatibo at mahina at pagnanais na huminto, sa pamamagitan ng patnubay at pagtustos ng mga salita ng Diyos, hindi ako sumuko sa pagpapalaganap ng ebanghelyo at hindi ako umalis nang may pagsisisi. Ang lahat ng ito ay may proteksiyon ng Diyos. Sa pamamagitan ng karanasang ito, nagkamit ako ng pananalig at nagkaroon ng pag-usad sa buhay.


83. Sa Wakas ay Kaya Ko nang Kumilatis ng Masasamang Tao

Ni An Xun, Tsina

Noong Marso 2020, nakatanggap ako ng isang liham mula sa aking nanay. Nalaman kong mahigit isang taon na ang nakalilipas mula nang paalisin siya sa iglesia bilang isang masamang tao. Para akong binuhusan ng malamig na tubig dahil sa biglaang balita na ito. Ni hindi ko pa natatapos basahin ang liham nang magsimulang tumulo ang mga luha mula sa aking mga mata. Ang gawaing pagliligtas ng Diyos sa mga huling araw ay isang pagkakataong minsan lang dumating sa buhay! Dahil pinaalis na sa iglesia ang nanay ko, hindi ba’t nawala na ang pag-asa niyang maligtas? Nang sandaling iyon, ang lahat ng pumasok sa isipan ko ay kung gaano kabuti ang nanay ko sa akin: Magmula pa noong bata ako, ginabayan na ako ng nanay ko sa pagbabasa ng salita ng Diyos at tinuruan niya akong manalangin. Gusto ng tatay ko na mag-aral ako nang mabuti at umasenso sa hinaharap, pero ang nanay ko ang siyang pumilit sa akin na manampalataya sa Diyos at gumawa ng isang tungkulin, na nagbigay-daan sa akin para tahakin ang tamang landas sa buhay. Kalaunan, tinugis ng mga pulis ang nanay ko dahil sa pagpapalaganap ng ebanghelyo at kinailangan niyang magtago. Tuwing sumusulat siya sa akin, hinihikayat niya ako na sinserong gampanan ang tungkulin ko at hangarin ang katotohanan … Paulit-ulit na tumatakbo sa isipan ko ang mga alaalang ito na gaya ng mga eksena sa isang pelikula. Labing-anim na taon nang nananampalataya sa Diyos ang nanay ko, at kahit na dalawang beses na siyang naaresto, hindi niya ipinagkanulo ang Diyos at patuloy niyang ginawa ang mga tungkulin niya sa malayong lugar, pinaniniwala ako na tunay siyang nananampalataya sa Diyos. Kaya bakit siya pinaalis? Nagkamali kaya ang lider? Hindi ba siya puwedeng bigyan ng isa pang pagkakataon para magsisi, alang-alang sa lahat ng taon ng sakripisyo at paggugol niya? Sinabi niya sa kanyang liham na naging pabaya siya at nagwawala siya sa kanyang mga tungkulin, at na naghahasik siya ng hidwaan at bumubuo ng mga grupo sa mga kapatid, na nagdudulot ng kawalan sa gawain ng iglesia, at na sa bawat pagkakataong pinupungusan siya, hindi niya pinagnilayan o kinilala ang kanyang sarili, at palagi niyang iniisip na nasa ibang tao ang problema. Sinabi niyang nakagawa siya ng napakaraming kasamaan, at na makatarungan na pinaalis siya, na hindi siya nagdala ng anumang patotoo sa loob ng mahigit sa isang dekada ng pananalig, sa halip, gumawa siya ng maraming kasamaan at pininsala ang gawain ng iglesia. Sinabi niyang isa siyang matandang diyablo, isang kampon ni Satanas, at isang masamang demonyo, na ang buhay niya ay isang tanda ng kahihiyan, at na nasa gayong pasakit siya na gusto na niyang magpatiwakal. Magkagayon, naisip ko kung paanong kahit napaalis na ang nanay ko, pinapadalhan pa rin niya ako ng perang kinita niya mula sa trabaho para suportahan ako sa aking mga tungkulin. Nalito ako sa pag-uugali ng nanay ko: Hindi kaya at napakalala lang ng kanyang tiwaling disposisyon, sa halip na may mali sa diwa niya? Kung nagkaroon siya ng isa pang pagkakataon, magagawa ba niyang magsisi at maiiwasang mapaalis? Inililigtas ng Diyos ang mga tao sa abot ng makakaya, at pinahihintulutan ng sambahayan ng Diyos na bumalik ang mga pinaalis kung tunay silang nagsisi. Dahil nakikita kong nagpamalas ng ilang mabuting pag-uugali ang nanay ko pagkatapos siyang paalisin, marahil ay puwede siyang bigyan ng iglesia ng isa pang pagkakataon? Kaya sumulat ako ng liham para tulungan siya, hinihingi sa kanya na sinsero siyang magsisi, at na kung tunay siyang magsisisi, baka-sakaling tanggapin siyang muli sa iglesia.

Sa isang pagtitipon, binanggit ko ang mga iniisip ko at sinabi sa akin ng isang kapatid na wala akong pagkilatis sa diwa ng aking nanay, na dahilan kung bakit gusto ko palagi na tanggapin siyang muli sa iglesia, at sinabi sa akin ng kapatid na kailangan kong hanapin ang katotohanan sa usaping ito. Napagtanto kong ginagamit ng Diyos ang kapatid na ito para ipaalala sa akin na matutuhan ang isang aral, kaya nanalangin ako sa Diyos, “O Diyos ko, nalilito ako tungkol sa pagpapaalis sa nanay ko, pakiusap bigyang-liwanag Mo ako para maunawaan ko ang katotohanan at tulutan Mo akong matutuhang kilatisin ang kalikasang diwa ng nanay ko at makatakas sa mga gapos ng damdamin.”

Isang araw, binasa ko ang dalawang sipi ng mga salita ng Diyos: “Yaong mga nagbubulalas ng kanilang makamandag at malisyosong pananalita sa loob ng iglesia, na nagkakalat ng mga tsismis, nagpupukaw ng kawalan ng pagkakaisa, at iginugrupu-grupo ang mga kapatid—dapat ay natiwalag na sila sa iglesia. Subalit dahil ibang panahon na ngayon ng gawain ng Diyos, hinihigpitan ang mga taong ito, sapagkat walang dudang ititiwalag sila. Lahat ng nagawang tiwali ni Satanas ay may mga tiwaling disposisyon. Ang ilan ay walang anumang taglay kundi mga tiwaling disposisyon, samantalang ang iba ay hindi ganito: Hindi lamang sila mayroong mga tiwali at satanikong disposisyon, kundi napakamalisyoso rin ng kanilang likas na pagkatao. Hindi lamang nahahayag sa kanilang mga salita at kilos ang kanilang mga tiwali at satanikong disposisyon; ang mga taong ito, bukod dito, ang totoong mga diyablo at si Satanas. Ang pag-uugali nila ay nakakagambala at nakakagulo sa gawain ng Diyos, nakakagulo ito sa buhay pagpasok ng mga kapatid, at nakakasira sa normal na buhay ng iglesia. Sa malao’t madali, ang mga lobong ito na nakadamit-tupa ay kailangang alisin; hindi dapat kaawaan at tanggapin ang mga utusang ito ni Satanas. Ito lamang ang pumapanig sa Diyos, at yaong mga hindi nakakagawa nito ay nagtatampisaw sa putikan na kasama ni Satanas” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). “Ang mga taong tunay na naniniwala sa Diyos ay yaong mga handang isagawa ang salita ng Diyos at handang isagawa ang katotohanan. Ang mga taong tunay na nagagawang manindigan sa kanilang patotoo sa Diyos ay yaon ding mga handang isagawa ang Kanyang salita at talagang kayang pumanig sa katotohanan. Wala sa lahat ng taong nanloloko at walang katarungan ang katotohanan, at nagdadala silang lahat ng kahihiyan sa Diyos. Yaong mga nagsasanhi ng mga alitan sa iglesia ay mga utusan ni Satanas, sila ang sagisag ni Satanas. Ang gayong mga tao ay nakapamalisyoso. Lahat ng walang pagkakilala at walang kakayahang pumanig sa katotohanan ay may kimkim na masasamang layon at dinudungisan ang katotohanan. Higit pa riyan, sila ay napakatipikal na mga kinatawan ni Satanas. Hindi na sila matutubos, at natural lamang na itiwalag silang lahat. Hindi tinutulutan ng pamilya ng Diyos na manatili ang mga hindi nagsasagawa ng katotohanan, ni hindi nito tinutulutang manatili yaong mga sadyang gumigiba sa iglesia. Gayunman, hindi ito ang panahon para gawin ang gawain ng pagtitiwalag; ilalantad at ititiwalag lamang ang gayong mga tao sa huli. Wala nang walang-silbing gawaing iuukol sa mga taong ito; yaong mga nabibilang kay Satanas ay hindi kayang pumanig sa katotohanan, samantalang yaong mga naghahanap sa katotohanan ay kayang gawin ito” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Ipinaunawa sa akin ng mga naglalantad na salita ng Diyos na iyon lamang mga kayang tumanggap at magsagawa ng katotohanan ang tunay na nananampalataya sa Diyos, at na iyong mga tumatangging tanggapin ang katotohanan, palaging gumagawa ng mga kasamaan at nanggugulo sa gawain ng iglesia, at hindi kailanman nagsisi, iyon ang mga tunay na diyablo at Satanas. Sila ang mga ibubunyag at ititiwalag ng Diyos, at paaalisin sila ng iglesia. Ito ay isang atas administratibo ng iglesia. Mula sa aking mga kapatid, nalaman kong ang nanay ko ay patuloy na hindi nagsisisi sa kanyang masasamang gawa. Sinamantala niya ang isang katiwaliang ipinakita ng isang kapatid para batikusin at husgahan ito, at hinikayat niya ang iba na husgahan at ibukod ang kapatid na ito kasama niya, na naging sanhi ng paglala ng kalagayan ng kapatid na ito. Walang nakuhang kahit anong resulta ang nanay ko sa mga tungkulin niya, at nang pilitin siya ng lider ng kanyang pangkat tungkol sa pag-usad niya, nagsalita siya sa likuran nito at hinusgahan ito na walang pagmamahal. Ibinahagi at isiniwalat ng isang superbisor ang mga problema ng nanay ko, pero sinabi ng nanay ko na pinipigilan siya nito at hindi siya hinahayaang magsalita. Patalikod ding sinabi ng nanay ko ang pagkadismaya niya sa superbisor, na naging sanhi sa iba para magkaroon ng mga pagtatangi laban dito, na nagdulot ng matititinding pagkagambala at pagkakagulo sa gawain. Hinimay ng lider ang mga kilos at asal ng nanay ko, binalaan siya, at isinaayos na magnilay siya nang nakabukod. Pero hindi nagnilay-nilay ang nanay ko, sa halip ay pumunta siya sa iba’t ibang pagtitipon ayon sa gusto niya, naghahasik ng alitan sa pagitan ng mga kapatid at mga lider. Nabigla ako sa mga katunayang ito. May gayong masamang kalikasan ang nanay ko! Kung sinuman ang lumihis kahit kaunti sa mga kagustuhan niya, magkakaroon siya ng sama ng loob, magsasalita siya sa likuran ng taong iyon at huhusgahan, maghahasik ng kawalang-kasiyahan, at magpapakalat ng alitan sa mga kapatid, na gumagambala sa gawain ng iglesia. Paulit-ulit siyang binalaan ng iba, pero ganap siyang hindi nagsisisi, patuloy siyang gumawa ng kasamaan, at ginulo ang gawain ng iglesia at ang buhay pagpasok ng mga kapatid. Hindi ito normal na paghahayag ng katiwalian, o kaya ay problema ito ng isang malalang tiwaling disposisyon gaya ng inakala ko, kundi, mayroon siyang isang masamang kalikasan, at nabunyag na ang diwa niya bilang isang masamang tao. Hindi siya magsisisi kahit bigyan pa siya ng isa pang pagkakataon. Pinaalis siya ng iglesia ayon sa mga prinsipyo para protektahan ang gawain ng iglesia at ang mga kapatid mula sa higit pang panggugulo. Ganap na makatarungan ang ganitong paraan ng pamamahala sa mga bagay-bagay at naaayon ito sa mga katotohanang prinsipyo. Palagi kong iniisip na sa labing-anim na taon ng pananalig, sa maraming taon ng paggawa ng mga tungkulin sa labas, sa patuloy niyang pananampalataya kahit na dalawang beses siyang naaresto, sa pagtalikod niya sa kanyang pamilya at propesyon, at lahat ng pagsisikap at paggugol niya, siya ay isang tunay na mananampalataya. Pero ngayon, nakita ko nang malinaw na nanampalataya lamang sa Diyos ang nanay ko para makapasok sa iglesia at magkamit ng mga pagpapala, at na gusto niyang ipagpalit sa mga pagpapala ng langit ang pakunwari niyang pagtalikod at mga sakripisyo. Nagpahayag ang Makapangyarihang Diyos ng napakaraming katotohanan, pero hindi niya tinanggap o isinagawa maski isa man. Sa halip, gumawa siya ng kasamaan at nagdulot ng mga kaguluhan sa iglesia, at matigas na tumangging magsisi. Isa siyang masamang tao. Paano ito naiiba sa mga Pariseo, na tumangging tanggapin ang mga katotohanang ipinahayag ng Panginoong Jesus, at nagpako sa Panginoong Jesus sa krus, sa kabila ng paglalakbay sa mundo para magbalik-loob ang mga tao? Naalala ko ang isang bagay na sinabi ng Panginoong Jesus: “Hindi ang bawat nagsasabi sa Akin, Panginoon, Panginoon, ay papasok sa kaharian ng langit; kundi ang gumaganap ng kalooban ng Aking Ama na nasa langit. Marami ang mangagsasabi sa Akin sa araw na yaon, ‘Panginoon, Panginoon, hindi baga nagsipanghula kami sa Iyong pangalan, at sa pangalan Mo ay nangagpalayas kami ng mga demonyo, at sa pangalan Mo ay nagsigawa kami ng maraming gawang kamangha-mangha?’ At kung magkagayon ay ipahahayag Ko sa kanila, ‘Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan’” (Mateo 7:21–23). Ipinaunawa sa akin ng mga salita ng Diyos, na sa panlabas ay kayang gumawa ng mga pagsasakripisyo at pagsisikap ng isang tao, pero hindi ibig sabihin nito na mga tunay silang mananampalataya, at hindi kinikilala ng Diyos ang ganitong uri ng pananalig. Ang mga tumatanggap at nagsasagawa lamang sa katotohanan ang mga tunay na mananampalataya. Ang gayong mga tao ay may pag-asang iwaksi ang kanilang mga tiwaling disposisyon, makamit ang pagliligtas ng Diyos, at makapasok sa kaharian ng Diyos. Nagtaka rin ako kung ang pagkilala ba ng nanay ko sa kanyang masasamang gawa at sa kanyang sarili bilang isang diyablo at isang Satanas pagkatapos siyang paalisin ay katumbas ng tunay na pagsisisi at kung sapat ba ito para pahintulutan siya ng iglesia na bumalik.

Sa aking paghahanap, binasa ko ang mga salitang ito ng Diyos: “Kahit gaano man kagalit ang Diyos sa mga taga-Ninive, sa sandaling nagpahayag sila ng pag-aayuno at nagsuot ng magaspang na damit at naupo sa mga abo, unti-unting lumambot ang Kanyang puso, at nagsimulang magbago ang Kanyang isip. Nang sabihin Niyang wawasakin Niya ang kanilang lungsod—ang panahon bago ang kanilang pangungumpisal at pagsisisi sa kanilang mga kasalanan—galit pa rin sa kanila ang Diyos. Sa sandaling nagsagawa sila ng serye ng mga gawain ng pagsisisi, unti-unting nagbago at napalitan ng awa at pagpaparaya ang galit ng Diyos sa mga taga-Ninive. Walang anumang magkasalungat sa magkaparehong paghahayag ng dalawang aspeto ng disposisyon ng Diyos sa magkaparehong pangyayari. Paano mauunawaan at malalaman ng isang tao ang ganitong kawalan ng pagkakasalungatan kung gayon? Ipinahayag ng Diyos ang magkabaligtad na bahaging ito ng mga diwa bago at pagkatapos magsisi ang mga taga-Ninive, nagtutulot sa mga tao na makita ang pagiging totoo at hindi nalalabag na diwa ng Diyos. Ginamit ng Diyos ang Kanyang saloobin upang sabihin sa mga tao ang mga sumusunod: Hindi sa hindi nagpaparaya ang Diyos sa mga tao, o hindi Niya nais na maawa sa kanila; sa halip, bihira silang tunay na magsisi sa Diyos, at bihirang tunay na talikdan ang kanilang masasamang gawi at iwanan ang karahasan sa kanilang mga kamay. Sa madaling sabi, kapag nagagalit ang Diyos sa tao, umaasa Siya na makakaya ng tao na magsisi nang tapat, at umaasa Siya na makikita ang tunay na pagsisisi ng tao, kung saan ay, patuloy Niyang bukas-palad na ipagkakaloob ang Kanyang awa at pagpaparaya sa tao. Ibig sabihin nito na ang masamang pag-uugali ng tao ang nagdudulot ng poot ng Diyos, samantalang ang awa at pagpaparaya ng Diyos ay ipagkakaloob sa mga nakikinig sa Diyos at tunay na nagsisisi sa harap Niya, sa mga makatatalikod sa kanilang masasamang gawi at maiiwan ang karahasan sa kanilang mga kamay. Ang saloobin ng Diyos ay napakalinaw na ipinahayag sa Kanyang pakikitungo sa mga taga-Ninive: Ang awa at pagpaparaya ng Diyos ay hindi lubhang mahirap na makamit at ang hinihingi Niya sa isang tao ay tunay na pagsisisi nito. Hangga’t ang mga tao ay tatalikod sa kanilang masasamang gawi at iiwan ang karahasan sa kanilang mga kamay, babaguhin ng Diyos ang Kanyang puso at ang Kanyang saloobin tungo sa kanila” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). “Kapag nakikita mo kung paano lumalaban sa Diyos ang mga diyablo at mga Satanas sa mundo, nakikita mo kung paano lumalaban sa Diyos ang mga diyablo at mga Satanas sa espirituwal na mundo—walang-walang pagkakaiba ang mga ito. Pareho ang pinagmulan ng mga ito at nagtataglay ang mga ito ng parehong kalikasang diwa, at kaya gumagawa sila ng parehong mga bagay. Anuman ang kanilang maging anyo, pare-pareho ang ginagawa nilang lahat. … Kung inaatake at nilalapastangan nila ang Diyos, sila ay mga diyablo, at hindi sila mga tao. Kapag suot ang balat ng tao, kahit gaano pa kaganda sa pandinig o kahit tama ang mga sinasabi nila, ang kanilang kalikasang diwa ay sa mga diyablo. Ang mga diyablo ay maaaring magsabi ng mga bagay na magandang pakinggan upang ilihis ang mga tao, ngunit hindi talaga nila tinatanggap ang katotohanan, lalong hindi nila ito isinasagawa—lubos itong totoo. Tingnan mo ang masasamang tao at ang mga anticristo at ang mga lumalaban at nagtataksil sa Diyos—hindi ba’t ganito silang uri ng tao? … Sabihin mo sa Akin, tama bang hayaan ang mga taong ito na mula sa mga diyablo, o ang mga taong ito na may kalikasang diwa ng mga diyablo, na manatili sa sambahayan ng Diyos? (Hindi ito tama.) Hindi ito tama. Hindi sila katulad ng mga hinirang ng Diyos: ang mga hinirang ng Diyos ay nabibilang sa Diyos, samantalang ang mga taong ito ay nabibilang sa mga diyablo at kay Satanas” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 4). Ipinaunawa sa akin ng pagbubulay-bulay ko sa mga salita ng Diyos ang tungkol sa mga tao sa Nineve, na dahil sa kanilang masasamang gawa ay napasiklab ang galit ng Diyos at naharap sa pagwasak. Pero dahil kaya nilang “talikdan ang kanilang masasamang gawi at iwanan ang karahasan sa kanilang mga kamay,” at dahil tunay silang nagsisi, natanggap nila ang awa at pagpapatawad ng Diyos. Kapag tunay mo lamang pinagnilayan, kinilala, pinagsisihan, at kinamuhian ang masamang landas na tinatahak mo dati, at kapag nagawa mo nang makinig sa salita ng Diyos at magsimulang muli, at tumigil sa pagtahak sa masamang landas kung nasaan ka, saka mo magagawang kamtin ang awa at pagpapatawad ng Diyos. Ang pagsasabi lang ng mga salitang magandang pakinggan nang hindi tinatanggap o isinasagawa ang katotohanan ay hindi katumbas ng tunay na pagsisisi, at hindi kaaawaan o patatawarin ng Diyos ang gayong mga tao. Siniyasat ko ang pag-uugali ng nanay ko at nalaman kong wala pa rin siyang pagkilala sa lahat ng malubhang kasamaang ginawa niya. Sa halip, ibinaling niya ang sisi sa iba, sinasabing noon ay hinamak ng isang kapatid ang superbisor, madalas punahin ang mga kamalian nila at itsismis ang mga kapintasan nila, at na dahil siya mismo ay walang pagkilatis, kumampi siya sa kapatid na ito sa paggawa ng kasamaan. Hindi pa rin talaga nauunawaan ng nanay ko ang lahat ng kasamaang ginawa niya o ang traydor at malisyosong satanikong kalikasan niya, at wala siyang nadama na tunay na pagsisisi o pagkamuhi sa mga bagay na ito, kaya paano siya tunay na magsisisi? Kung tatanggapin siyang muli, magpapatuloy lang siya sa paggawa ng kasamaan at panggugulo sa gawain ng iglesia gaya nang dati. Gayundin, bagama’t kinilala niya ang kanyang sarili bilang isang matandang diyablo, isang kampon ni Satanas, at isang masamang demonyo, sa mga usapin ng partikular na mga kasamaang ginawa niya, kung bakit niya ginawa ang mga iyon, kung anong mga intensyon ang kumokontrol sa kanya, kung aling mga satanikong lason ang sinusunod niya, at kung anong satanikong disposisyon ang sangkot, wala siyang tunay na pagninilay-nilay o pag-unawa. Binalikan ko ang lahat ng tamang bagay na sinabi ng nanay ko sa akin habang lumalaki ako, gaya ng kung gaano kahalaga ang gawain ng pagliligtas ng Diyos sa mga huling araw, at na ang sinserong paggawa sa isang tungkulin at paghahangad sa katotohanan ay ang tamang landas sa buhay pero kahit sinasabi na niya ang mga bagay na ito sa loob ng mahigit sa isang dekada, hindi siya tumanggap o nagsagawa ng kahit na anong katotohanan. Sa salita ay kinilala niya ang masasamang gawa niya at nagawa niyang sabihin ang mga wastong bagay, pero hindi ibig sabihin nito na tunay siyang nagsisi. Pinapayagan ng iglesia na bumalik ang mga nagpakita ng tunay na pagsisisi, pero hindi ang mga taong gaya ng nanay ko, na sa salita lang umamin at hindi naman tunay na nagbago.

Kalaunan, binasa ko ang isa pang sipi ng mga salita ng Diyos: “Isang anticristo ka man o isang masamang tao, o ikaw man ay pinaalis o pinatalsik, ang pagtupad sa mga responsabilidad mo bilang tao ay isang bagay na dapat mong gawin. Bakit Ko sinasabing isa itong bagay na dapat mong gawin? Nakatanggap ka ng napakaraming panustos ng mga katotohanan mula sa Diyos, at ito rin ang mga puspusang pagsisikap ng Diyos. Diniligan at tinustusan ka ng sambahayan ng Diyos sa loob ng naparaming taon, pero mayroon bang anumang hinihingi sa iyo ang Diyos? Wala. Ang iba’t ibang aklat na ipinamamahagi ng sambahayan ng Diyos ay libre, walang sinuman ang kailangang magbayad ni isang sentimo. Gayundin, ang tunay na daan ng buhay na walang hanggan ng Diyos at ang mga salita ng buhay na ipinagkakaloob Niya sa mga tao ay libre, at ang mga sermon at pakikipagbahaginan ng sambahayan ng Diyos ay libre rin lahat para mapakinggan ng mga tao. Samakatwid, ikaw man ay isang ordinaryong tao o miyembro ng isang espesyal na grupo, libre kang nakatanggap ng napakaraming katotohanan mula sa Diyos, kaya, tiyak na nararapat lang na ipangaral mo ang mga salita ng Diyos at ang ebanghelyo ng Diyos sa mga tao at dalhin sila sa presensiya ng Diyos, hindi ba? Ipinagkaloob ng Diyos ang lahat ng katotohanan sa sangkatauhan; sino ang may kayang suklian ang gayong kadakilang pagmamahal? Ang biyaya ng Diyos, ang mga salita ng Diyos, at ang buhay ng Diyos ay walang katumbas na halaga, at walang tao ang may kayang suklian ang mga ito! Ganoon ba kahalaga ang buhay ng tao? Kasinghalaga ba ito ng katotohanan? Kaya, walang sinuman ang may kayang suklian ang pagmamahal at biyaya ng Diyos, at kasama na roon ang mga pinaalis, pinatalsik, at itiniwalag ng iglesia—hindi sila eksepsiyon. Hangga’t mayroon kang konsensiya, katwiran, at pagkatao, paano ka man tratuhin ng sambahayan ng Diyos, dapat mong tuparin ang obligasyon mo na ipalaganap ang mga salita ng Diyos at patotohanan ang Kanyang gawain. Ito ang di-maiiwasang responsabilidad ng mga tao. Samakatwid, gaano man karaming tao ang pinangangaralan mo ng mga salita ng Diyos o pinagbabahaginan ng ebanghelyo, o gaano man karaming tao ang nakakamit mo, hindi ito dahilan para purihin ka. Nagpahayag ng napakaraming katotohanan ang Diyos, pero hindi mo pinapakinggan o tinatanggap ang mga ito. Tiyak na dapat kang magserbisyo nang kaunti at mangaral ng ebanghelyo sa iba, hindi ba? Dahil ganito na kalayo ang narating mo ngayon, hindi ba’t dapat kang magsisi? Hindi ba’t dapat kang maghanap ng mga pagkakataon para masuklian ang pagmamahal ng Diyos? Talagang dapat mong gawin iyon! Mayroong mga atas administratibo ang sambahayan ng Diyos, at ang pagpapaalis, pagpapatalsik, at pagtitiwalag ng mga tao ay ginagawa ayon sa mga atas administratibo at ayon sa mga hinihingi ng Diyos—ang paggawa ng mga bagay na ito ay tama. Maaaring sinasabi ng iba, ‘Medyo nakakahiya namang tanggapin sa iglesia ang mga taong nakamit sa pamamagitan ng pangangaral ng ebanghelyo niyong mga pinaalis o pinatalsik.’ Sa katunayan, ito ang tungkuling dapat gawin ng mga tao, at walang dapat ikahiya. Ang lahat ng tao ay nilikha. Kahit na pinaalis o pinatalsik ka, kinondena bilang masamang tao o isang anticristo, o isa kang target sa pagtitiwalag, hindi ba’t isa ka pa ring nilikha? Kapag ikaw ay pinaalis na, hindi ba’t Diyos mo pa rin ang Diyos? Nabura na lang ba sa isang iglap ang mga salitang sinabi sa iyo ng Diyos at ang mga bagay na itinustos Niya sa iyo? Huminto ba sa pag-iral ang mga ito? Umiiral pa rin ang mga ito, sadyang hindi mo lang pinahalagahan ang mga ito. Ang lahat ng taong napabalik-loob, kahit sino pa ang nagpabalik-loob sa kanila, ay mga nilikha at dapat na magpasakop sa Lumikha. Kaya, kung handang mangaral ng ebanghelyo ang mga taong ito na pinaalis o pinatalsik, hindi natin sila pipigilan; subalit paano man sila mangaral, hindi puwedeng baguhin ang mga prinsipyo ng sambahayan ng Diyos sa paggamit ng mga tao at ang mga atas administratibo ng sambahayan ng Diyos, at hinding-hindi ito magbabago kahit kailan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 6). Ipinaunawa sa akin ng mga salita ng Diyos na nagpahayag ang Diyos ng napakaraming salita at palagi Niyang ginagawa ang gawain ng pagliligtas sa mga tao. Ibinigay sa atin nang libre ang pagliligtas na ito, at natural lang na gawin natin ang ating mga tungkulin. Bagama’t pinaalis ang nanay ko, isa pa rin siyang nilikha, at sa bawat araw ay umasa sa Diyos para sa pagkain, tubig, at hangin para mabuhay. Hindi siya tinanggalan ng Diyos ng kanyang karapatan na kainin at inumin ang Kanyang salita. Handa siyang ipalaganap ang ebanghelyo at binigyan ako ng pera para suportahan ako sa aking mga tungkulin, na pagtupad lang sa ilang responsabilidad niya, pero hindi siya tunay na nagsisi, at sa pagsasaalang-alang sa mga prinsipyo, hindi siya angkop na bumalik. Magulo ang isip ko noon, hindi ko hinanap ang katotohanan, at wala akong pang-unawa sa disposiyon ng Diyos. Nakita ko na may kaunting mabuting asal ang nanay ko at kaya niyang magsabi ng ilang tamang bagay, kaya palagi kong inaasam na matatanggap siyang muli ng iglesia. Napakagulo ng isip ko! Tinanong ko rin ang sarili ko, kung ibang tao ang pinaalis, aasamin ko rin bang tanggapin siyang muli? Hindi. Bakit ako umaasam para sa nanay ko na mabigyan ng isa pang pagkakataon at tanggaping muli pagkatapos siyang paalisin? Ano ang ugat ng problemang ito? Nabasa ko ang isang sipi ng mga salita ng Diyos: “Ang huling bahagi ng mga salita ng Diyos ay inilalantad ang pinakamalaking kahinaan ng sangkatauhan—lahat sila ay namumuhay sa kalagayan ng mga damdamin—kaya nga hindi iniiwasan ng Diyos ang isa man sa kanila, at inilalantad ang mga lihim na nakatago sa puso ng buong sangkatauhan. Bakit hirap na hirap ang mga tao na ihiwalay ang kanilang sarili sa kanilang mga damdamin? Higit pa ba ito kaysa sa mga pamantayan ng konsiyensya? Maisasakatuparan ba ng konsiyensiya ang kalooban ng Diyos? Makatutulong ba ang mga damdamin upang malagpasan ng mga tao ang kahirapan? Sa mga mata ng Diyos, ang mga damdamin ay Kanyang kaaway—hindi ba ito malinaw na nakasaad sa mga salita ng Diyos?” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Kabanata 28). Ibinubunyag ng Diyos na kaaway Niya ang mga damdamin, na ang mga ito ang pinakamatinding kahinaan ng mga tao, na ang pamumuhay sa mga damdamin ay hahadlangan kang makita ang mga bagay-bagay at ang mga tao na may mga prinsipyo, at na ang pamumuhay nang ganito ay gagawin kang madaling makagambala at makagulo sa gawain ng iglesia. Dati, hindi ko namamalayan kung gaano kalalakas ang damdamin ko. Sa mga nakalipas na ilang taon, nabunyag bilang masasamang tao at mga anticristo ang mga nasa paligid ko, at nagawa kong tunay na timbangin at ibunyag ang mga problema nila. Dahil dito, pakiramdam ko ay mayroon pa rin akong pagpapahalaga sa katarungan, pero ganap akong nabunyag nang pinaalis ang nanay ko. Napakaraming nagawang kasamaan ng nanay ko, pero hindi ko siya kinamuhian. Sa kabaligtaran, nalulungkot ako at tumatangis tuwing naiisip kong pinaalis siya, at nakadarama ako ng matinding pasakit na nawalan siya ng tsansang maligtas, hanggang sa puntong nagdududa ako kung nagkamali kaya ang mga lider at manggagawa sa pagpapaalis sa kanya, at pakiramdam ko ay naagrabyado ako para sa kanya. Dahil nakikita kong nagpapamalas ng ilang mabubuting pag-uugali at walang panlabas na katigasan ng ulo o paglaban sa pagpapaalis ang nanay ko, palagi akong umaasa na tatanggapin siyang muli ng iglesia. Bagama’t hindi ako nagmakaawang mapatawad siya alang-alang sa kanya, sa pag-iisip ko ay kinokontra ko ang Diyos. Kung hindi dahil sa paghatol at paglalantad ng mga salita ng Diyos at paghahayag ng mga katunayang ito na nagtulot sa aking makita nang malinaw ang diwa ng nanay ko, talagang magmamakaawa akong mapatawad siya alang-alang sa kanya, at kumampi na sana ako sa isang masamang tao at lumaban sa Diyos. Sa pagninilay na ito, sa wakas ay nakilala ko na ang mga satanikong lason na ito gaya ng “Mas matimbang ang dugo kaysa tubig,” at “Ang tao ay hindi patay; paano siya magiging malaya mula sa emosyon?” ay malalim na nakaugat sa puso ko, nagdudulot sa aking mamuhay sa mga damdamin at hindi magawang matukoy ang mabuti sa masama. Anumang kasamaan ang nagawa ng nanay ko, inisip ko pa ring mabuti siyang tao, at ang pinakamalapit na tao sa akin. Pakiramdam ko, magkakautang ako sa kanya at hindi ko mapapatawad ang sarili ko kung hindi ko siya kinampihan. Sa pag-iisip ko nito ngayon, mula sa murang edad, binasa sa akin ng nanay ko ang salita ng Diyos, tinuruan akong manalangin, inudyukan akong sinserong gawin ang tungkulin ko at hangarin ang katotohanan, at pinadalhan ako ng pera para suportahan ako sa paggawa ko ng aking tungkulin nang malayo sa bahay. Ang mga ito at ang iba pang gayong bagay ay pagtupad lang niya sa mga responsabilidad niya bilang isang ina, at ito rin ay kataas-taasang kapangyarihan at pagsasaayos ng Diyos. Inisip ko ang tungkol sa maraming taon ng pananampalataya ko sa Diyos sa loob ng kuta ng mga demonyo na pinamumunuan ng CCP. Maraming beses akong naharap sa panganib, pero ang Diyos ang nagbantay at tumulong sa akin sa mga paghihirap. Gayundin, ang mga kapatid ko na hindi ko naman kadugo ay ibinuwis ang kanilang sarili para protektahan ako noong nanganganib akong maaresto. Dalawang beses akong naaresto habang ginagawa ko ang aking tungkulin at nagkaroon ako ng rekord ng kriminal, pero ang aking mga kapatid ang kumupkop sa akin at nag-alaga sa akin na para bang kadugo nila ako. Lahat ng ito ay dahil sa pagmamahal ng Diyos, kaya dapat kong pasalamatan ang Diyos at suklian ang pagmamahal Niya! Isang masamang tao ang nanay ko, masyado na niyang inabala ang gawain ng iglesia, at hindi pa rin siya tunay na nagsisisi, kahit na pinaalis na siya. Kung hindi ko siya nakilatis, gugustuhin ko pa ring bigyan siya ng iglesia ng isa pang pagkakataon at tanggapin siyang muli. Talagang wala akong pagsasaalang-alang para sa mga interes ng sambahayan ng Diyos o para sa buhay pagpasok ng mga kapatid. Hindi ba’t nagiging kasabwat lang ako ng isang masamang tao at nilalabanan at kinokontra ang Diyos? Nagmamalasakit at nagmamahal ako sa isang masamang tao, na hindi tapat sa Diyos, malupit sa mga kapatid, at walang pagkatao. Nakita kong namumuhay ako sa pamamagitan ng mga satanikong lason, at na isang akong hangal na walang pagkilatis at abilidad na matukoy ang tama sa mali. Halos kumampi na ako kay Satanas at kumontra sa Diyos. Nasa matinding panganib ako! Nang napagtanto ko ito, sa wakas ay personal ko nang naunawaan kung ano ang ibig sabihin ng Diyos sa “Ang mga damdamin ay kaaway ng Diyos.” Napakapraktikal at napakatunay ng mga salitang ito! Kalaunan, nabasa ko ang isa pang sipi ng mga salita ng Diyos: “Dapat mong isantabi ang iyong mga damdamin sa lalong madaling panahon; hindi Ako kumikilos ayon sa mga damdamin, sa halip ay isinasakatuparan Ko ang katuwiran. Kung ang iyong mga magulang ay gumagawa ng anumang hindi kapaki-pakinabang sa iglesia, hindi sila makakatakas” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 9). Dahil mismo sa pagtataguyod ng Diyos sa katuwiran sa halip na pagkilos batay sa mga damdamin at dahil naghahari sa sambahayan ng Diyos ang katotohanan at ang katuwiran, na ang mga anticristo at masasamang tao na walang pagsisising ginugulo at sinisira ang gawain ng Diyos at pinipinsala ang mga kapatid ay puwedeng paalisin, para maayos na makapagpatuloy ang lahat ng gawain ng iglesia, at para magkaroon ng normal na buhay iglesia ang mga kapatid at isang kapaligiran kung saan nagagawa nila ang mga tungkulin. Hinihingi ng Diyos na iwasan nating magtiwala sa mga damdamin sa ating pananalita at mga kilos, kundi magtiwala tayo sa mga prinsipyo. Ganito rin natin dapat tratuhin ang ating mga magulang. at ito ang katotohanang dapat kong isagawa. Bagama’t ang nanay ko ang pisikal na nagsilang sa akin, sa diwa ay masamang tao siya, isang kaaway ng Diyos, at kinamumuhian siya ng Diyos. Dapat may prinsipyo ako sa usaping ito, kumampi sa Diyos, at hindi magtiwala sa mga damdamin para magsalita para sa aking nanay.

Kalaunan, nabasa ko ang isa pang sipi ng mga salita ng Diyos na nagbigay-daan sa akin na maunawaan kung paano ko dapat tratuhin ang nanay ko. Sabi ng Diyos: “Hinahadlangan ng iyong mga magulang ang iyong pananalig sa Diyos, ang kanilang kalikasang diwa ay sa mga hindi mananampalataya at walang pananampalataya, o sa masasamang tao at mga diyablo pa nga, at iba ang kanilang landas sa landas mo. Sa madaling salita, talagang ibang uri sila ng tao kumpara sa iyo, at bagamat nakatira kayo sa iisang bahay sa loob ng maraming taon, sadyang iba talaga ang kanilang mga hinahangad o karakter kumpara sa iyo, at iba talaga ang kanilang mga kagustuhan o inaasam kumpara sa iyo. Nananalig ka sa Diyos, at hindi talaga sila nananalig sa Diyos, at nilalabanan pa nga nila ang Diyos. Ano ang dapat gawin sa mga sitwasyong ito? (Itakwil sila.) Hindi sinabi sa iyo ng Diyos na itakwil o isumpa mo sila sa mga sitwasyong ito. Hindi iyan sinabi ng Diyos. Dapat pa ring sundin ang hinihingi ng Diyos na ‘igalang ang mga magulang.’ Nangangahulugan ito na habang nakatira ka sa iyong mga magulang, dapat mo pa ring itaguyod ang hinihinging ito na igalang ang iyong mga magulang. Walang kontradiksyon sa usaping ito, hindi ba? (Wala nga.) Wala talagang kontradiksyon dito. Sa madaling salita, kapag nagawa mong makauwi para bumisita, maaari mo silang ipagluto ng pagkain o gawan sila ng ilang dumplings, at kung posible, maaari mo silang bilhan ng ilang produktong pangkalusugan, at lubos silang malulugod sa iyo. … Dapat na mayroong mga prinsipyo sa kung paano mo tinatrato ang lahat ng tao, kabilang na ang iyong mga magulang; nananalig man sila sa Diyos o hindi, at masasamang tao man sila o hindi, dapat mo silang tratuhin nang may mga prinsipyo. Sinabi ng Diyos sa tao ang prinsipyong ito: Tungkol ito sa pagtrato sa iba nang patas—sadya lamang na may karagdagang antas ng responsabilidad ang mga tao sa kanilang mga magulang. Ang kailangan mo lang gawin ay tuparin ang responsabilidad na ito. Mananampalataya man o hindi ang iyong mga magulang, hinahangad man nila o hindi ang kanilang pananalig, umaayon man o hindi ang kanilang pananaw sa buhay at pagkatao sa iyong pananaw sa buhay at pagkatao, kailangan mo lang tuparin ang iyong responsabilidad sa kanila. Hindi mo sila kailangang iwasan—hayaan mo lang na natural na mangyari ang lahat, nang ayon sa mga pangangasiwa at pagsasaayos ng Diyos. Kung hinahadlangan nila ang iyong pananalig sa Diyos, dapat mo pa ring tuparin ang iyong mga responsabilidad bilang anak sa abot ng makakaya mo, upang kahit papaano ay hindi makaramdam ang iyong konsensiya na may pagkakautang ka sa kanila. Kung hindi ka nila hinahadlangan, at sinusuportahan nila ang iyong pananalig sa Diyos, kung gayon ay dapat ka ring magsagawa nang ayon sa mga prinsipyo, tinatrato sila nang maayos kapag naaangkop na gawin ito” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 4). Niliwanagan ng mga salita ng Diyos ang puso ko at ipinaunawa sa akin ang mga prinsipyo para tratuhin ang mga kapamilya. Sa diwa ay isang masamang tao ang nanay ko, at nasa magkaiba kaming mga landas. Hindi ako dapat kumilos sa pamamagitan ng pagtitiwala sa mga damdamin, kundi, sa mga prinsipyo. Gayumpaman, pinalaki niya ako, ibinahagi sa akin ang ebanghelyo, at hanggang sa araw na ito, sinusuportahan niya ako sa aking pananalig, at basta’t hindi ito nakakagambala sa mga tungkulin ko, puwede ko pa rin siyang alagaan at tuparin ang mga responsabilidad ko bilang anak niya.

Ibinunyag ng usapin ng pagpapaalis sa nanay ko kung gaano ako kabulag at sobrang kasentimental. Ang mga salita ng Diyos ang gumabay sa akin na makilatis ang diwa ng nanay ko bilang isang masamang tao at nagbigay-daan sa akin na malaman kung anong paninindigan ang dapat kong sundin. Ganap nitong nilinaw sa akin ang mga panganib at kahihinatnan ng pagiging masyadong sentimental, pinipigilan akong gumawa ng anumang panggagambala. Pinasasalamatan ko ang Makapangyarihang Diyos mula kaibuturan ng puso ko!


84. Nakawala Ako Mula sa Pagkabalisa Tungkol sa Aking Sakit

Ni Xiaoxi, Tsina

Noong Hunyo 2022, sinalakay ng Partido Komunista ng Tsina ang ilang kalapit na simbahan. Halos lahat ng lider, manggagawa, at manggagawa ng mga gawaing nakabatay sa teksto ay inaresto, at dahil walang angkop na tauhan para sa gawaing nakabatay sa teksto, ako ay inilipat doon. Wala pang isang buwan ang nakalipas, nahawa ako ng COVID-19 virus. Nagkaroon ako ng pasulpot-sulpot na lagnat, madalas na paninikip ng dibdib, at hirap sa paghinga. Ang gamot at mga iniksyon ay lubos na nagpahupa sa mga sintomas na ito, pero may lumitaw na masasakit na bukol sa mga kilikili ko at sa loob na bahagi ng mga braso ko, naipon ang likido sa mga hita ko, at ang mga binti at balakang ko ay sobrang sakit. Nagkaroon din ang mga paa ko ng di-gaanong matitinding ulser at naglabas ng likido. Nagkaroon na ako ng kanser sa cervix noon, at nang lumitaw ang mga sintomas na ito, labis akong nabalisa, lalo na at namatay din ang aking ina dahil sa kanser, at sa loob ng anim na buwan bago ang kanyang kamatayan, nagkaroon ang mga paa niya ng ulser at naglabas ng likido. Dagdag pa riyan, paminsan-minsan ay sumasakit ang bahaging may kanser, at mas lalo akong nag-alala, iniisip ko, “Ang kanser ko ay nasa gitna hanggang huling yugto na. Ang mga sintomas bang ito ay senyales na kumalat na ang kanser? Kung ganoon, kaunti na lang ang natitira kong oras…. Maraming taon na akong nananampalataya sa Diyos, pero hindi gaanong nagbago ang tiwaling disposisyon ko. Kung mamamatay ako, mawawala ba ang pagkakataon kong maligtas?” Naisip ko rin ang matinding paghihirap na pinagdadaanan ng ilang pasyenteng may kanser bago ang kamatayan, at labis akong nag-alala, natatakot ako na magdusa tulad nila at mas lalo akong natakot sa kamatayan. Kalaunan, pumunta ako sa ospital para magpatingin. Sinabi ng doktor na may kaugnayan sa impeksyon ng COVID-19 ang mga sintomas ko, at mahina ang mga bato ko. Pinayuhan nila akong magpahinga pa lalo at iwasan ang pagpupuyat. Naisip ko, “Ginagawa ko ang tungkulin ko araw-araw sa harap ng kompyuter mula umaga hanggang gabi. Kung lalala ang kondisyon ko at babagsak ako, hindi ko na ba magagawa ang tungkulin ko? Hindi ba maaantala nito ang buhay pagpasok ko? Makakamit ko pa ba ang kaligtasan?” Pagkatapos noon, hihiga ako para magpahinga sa oras na hindi na maganda ang pakiramdam ko. Dahil mas binigyang-pansin ko ang pangangalaga sa katawan ko at hindi sa tungkulin ko, naantala ang trabaho ko. Kalaunan, dahil sa paggamot, nagsimulang bumuti ang kondisyon ko, pero nag-aalala pa rin ako, iniisip na, “Ang gawaing nakabatay sa teksto ay nangangailangan ng matinding pag-iisip, at ang pag-upo sa harap ng kompyuter araw-araw ay nakakaubos ng lakas. Hindi ba makakaapekto ito sa aking paggaling sa katagalan? Bakit hindi ko hilingin sa lider na bigyan ako ng mas magaan na tungkulin, para mapanatili ko ang aking katawan habang ginagawa ko pa rin ang tungkulin ko sa abot ng aking makakaya?” Noong panahong iyon, paulit-ulit na pumapasok sa isip ko ang mga kaisipang ito, pero naisip ko, “Inilipat ako rito dahil walang ibang angkop na mga tao para sa gawaing nakabatay sa teksto, at kung magbibitiw ako, hindi ba maaapektuhan nito ang gawaing nakabatay sa teksto? Kung sarili ko lang ang iisipin ko at hindi ang gawain ng iglesia, hindi ba’t ako’y nagiging walang konsensiya?” Kaya, isinantabi ko ang ideya ng pagbibitiw. Pagkatapos noon, kahit na tila nagpatuloy ako sa paggawa ng tungkulin ko, patuloy pa rin akong nag-aalala, natatakot na kung lumala ang kondisyon ko at bigla akong mamatay, hindi ko na mararanasan ang gawain ng Diyos, at tuluyan kong mawawala ang pagkakataong makamit ang kaligtasan. Dala ang mga kaisipang ito, hindi ko mapagtuunan ang tungkulin ko. Minsan umaasa pa nga ako, “Ang saya siguro kung kayang alisin ng Diyos ang karamdaman na ito!”

Isang araw, habang nasa aking mga debosyonal, nabasa ko ang mga salita ng Diyos: “Kung magkasakit ka, at kahit gaano pa karaming doktrina ang nauunawaan mo ay hindi mo pa rin ito malampasan, ang iyong puso ay mababagabag, mababalisa, at mag-aalala pa rin, at maliban sa hindi mo mahaharap ang usapin nang kalmado, ang iyong puso ay mapupuno rin ng mga reklamo. Palagi kang magtatanong, ‘Bakit walang ibang may ganitong sakit? Bakit ako ang pinili na magkaroon nito? Paano nangyari ito sa akin? Ito ay dahil malas ako at may masamang kapalaran. Kailanman ay wala akong pinasama ng loob, ni hindi ako gumawa ng pagkakasala, kaya bakit nangyari ito sa akin? Labis na hindi patas ang pagtrato sa akin ng Diyos!’ Makikita mo, bukod sa pagkabagabag, pagkabalisa, at pag-aalala, nalulugmok ka rin sa depresyon, nang may sunud-sunod na negatibong emosyon at hindi mo maiwasan ang mga ito kahit gaano mo pa kagusto. Dahil ito ay totoong karamdaman, hindi ito madaling mawala o mapagaling, kaya ano ang dapat mong gawin? Gusto mong magpasakop pero hindi mo magawa, at kung ikaw ay magpapasakop isang araw, sa susunod na araw ay lalala ang iyong kalagayan at masyado nang masakit, at pagkatapos ay hindi mo na nais pang magpasakop, at muli kang magsisimulang magreklamo. Palagi kang ganito, kaya ano ang dapat mong gawin? Hayaan mong sabihin Ko sa iyo ang sekreto sa tagumpay. Ikaw man ay maharap sa malala o simpleng karamdaman, sa sandaling ang iyong sakit ay maging malubha o ikaw ay maharap sa kamatayan, tandaan mo lamang ang isang bagay: Huwag mong katakutan ang kamatayan. Kahit pa ikaw ay nasa mga huling yugto na ng kanser, kahit pa napakalaki ng posibilidad na mamatay sa iyong partikular na karamdaman, huwag mong katakutan ang kamatayan. Gaano man katindi ang iyong pagdurusa, kung ikaw ay natatakot sa kamatayan ay hindi ka magpapasakop. … Ano ang tamang saloobin na dapat mong taglayin upang hindi mo katakutan ang kamatayan? Kung ang iyong karamdaman ay lumala nang husto na maaari mo na itong ikamatay, at malaki ang posibilidad na mamatay rito anuman ang edad ng tao na tinamaan ng sakit, at ang panahon mula sa pagkakasakit ng tao hanggang sa mamatay siya ay labis na maikli, ano ang dapat mong isipin sa iyong puso? ‘Hindi ko dapat katakutan ang kamatayan, ang lahat naman ay namamatay sa huli. Gayunpaman, ang magpasakop sa Diyos ay isang bagay na hindi magawa ng karamihan sa mga tao, at magagamit ko ang karamdamang ito upang maisagawa ang pagpapasakop sa Diyos. Dapat akong magkaroon ng kaisipan at saloobing nagpapasakop sa mga pangangasiwa at pagsasaayos ng Diyos, at hindi ko dapat katakutan ang kamatayan.’ Ang mamatay ay madali, higit na mas madali kaysa mabuhay. Maaaring ikaw ay labis na nasasaktan at hindi mo ito namamalayan, at sa sandaling pumikit ang iyong mga mata, humihinto ang iyong paghinga, lumilisan ang iyong kaluluwa mula sa katawan, at ang iyong buhay ay nagwawakas. Ganito mamatay; ganito ito kasimple. Ang hindi katakutan ang kamatayan ay isang saloobing dapat taglayin. Bukod dito, hindi mo dapat alalahanin kung lalala ba ang iyong sakit o hindi, o kung mamamatay ka ba kung hindi ka magagamot, o kung gaano pa katagal bago ka mamatay, o kung anong kirot ang mararanasan mo kapag dumating na ang oras ng kamatayan. Hindi mo dapat alalahanin ang mga bagay na ito; ito ay mga bagay na hindi mo dapat alalahanin. Ito ay sapagkat darating ang araw na iyon, at darating iyon sa partikular na taon, buwan, at araw. Hindi mo ito mapagtataguan at hindi mo ito matatakasan—ito ang iyong kapalaran. Ang iyong diumano’y kapalaran ay pauna nang itinakda ng Diyos at isinaayos na Niya. Ang haba ng iyong mga taon at ang edad mo at ang oras kung kailan ka mamamatay ay naitakda na ng Diyos, kaya ano ang inaalala mo? Maaari mo itong alalahanin, pero wala itong mababago; maaari mo itong alalahanin, ngunit hindi mo ito mapipigilang mangyari; maaari mo itong alalahanin, ngunit hindi mo mapipigilan ang pagdating ng araw na iyon. Samakatuwid, ang iyong pag-aalala ay walang kabuluhan, at ang idinidulot lamang nito ay ang pabigatin pa lalo ang pasanin mo sa iyong karamdaman” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Pagkatapos kong basahin ang mga salita ng Diyos, naunawaan ko na anuman ang karamdamang dumapo sa atin—kahit lumala ito o maging banta sa ating buhay—hindi tayo dapat matakot sa kamatayan, o sa pagdurusang maaaring dumating kasama ng kamatayan. Hindi ito mga bagay na dapat nating ipag-alala, dahil ayon sa ordinasyon ng Diyos, ang bawat isa ay kailangang mamatay. Gayumpaman, ang oras at paraan ng kamatayan ng bawat tao ay itinakda na ng Diyos. Walang sinuman ang makakaiwas o makakatakas dito. Ang katotohanang dapat nating pasukin sa harap ng pagdurusa at kamatayan ay ang pagpapasakop sa pamamatnugot at pagsasaayos ng Diyos. Pero wala akong tunay na pang-unawa sa kataas-taasang kapangyarihan at mga pagsasaayos ng Diyos at palagi kong gustong takasan ang sitwasyong ito. Dahil ang kanser ko ay nasa gitna hanggang huling yugto na, at nagpapakita na ang katawan ko ng ilang hindi magandang sintomas, nag-aalala ako na baka lumala ang kondisyon ko at bigla akong mamatay, kaya’t patuloy kong hinahangad na lumipat sa isang mas madaling tungkulin. Sa katunayan, nakakapagod man o madali ang tungkulin, at nakakaubos man ng lakas ng isang tao o hindi, hindi nito tinutukoy ang buhay o kamatayan ng isang tao. Ang lahat ng ito ay itinakda ng ordinasyon at pagsasaayos ng Diyos. Halimbawa, may kilala akong ilang tao na mukhang malakas at malusog, walang anumang karamdaman, at nagtrabaho sa madali at hindi nakakapagod na mga trabaho, pero pumanaw sila sa murang edad. May ilang tao naman na bagaman mahina at sakitin, at namumuhay sa mahirap na kondisyon, ang nabubuhay hanggang walumpu o siyamnapung taong gulang. Ipinapakita nito na ang buhay at kamatayan ng isang tao ay hindi kaugnay ng mga obhetibong kondisyon na ito. Kapag ang isang tao ay umabot na sa itinakdang haba ng buhay ng Diyos, tiyak na sila ay mamamatay. Walang anumang pangangalaga ng tao ang makakapagpahaba ng buhay ng isang tao kahit isang saglit. Lalo na nang makita ko ang mga salita ng Diyos na nagsasabing: “Ang mamatay ay madali, higit na mas madali kaysa mabuhay. Maaaring ikaw ay labis na nasasaktan at hindi mo ito namamalayan, at sa sandaling pumikit ang iyong mga mata, humihinto ang iyong paghinga, lumilisan ang iyong kaluluwa mula sa katawan, at ang iyong buhay ay nagwawakas. Ganito mamatay; ganito ito kasimple. Ang hindi katakutan ang kamatayan ay isang saloobing dapat taglayin,” biglang naging malinaw ang isip ko. Hindi ko kailangang mag-alala kung kayang labanan ng katawan ko ang kamatayan. Hindi pala nakakatakot ang kamatayan gaya ng iniisip ko. Dahil itinakda na ng Diyos na pagdaanan ko ang ganitong sitwasyon, kailangan akong magpasakop sa gitna ng karamdaman at gawin ang makakaya ko para gampanan ang aking tungkulin. Kung isang araw lumala ang karamdaman ko at dumating na talaga ang kamatayan, haharapin ko ito nang mahinahon at magpapasakop sa kataas-taasang kapangyarihan at pagsasaayos ng Diyos.

Nagbasa pa ako ng dalawang sipi ng mga salita ng Diyos at nagkaroon ng kaunting pagkaunawa sa Kanyang mabubuting layunin. Sabi ng Makapangyarihang Diyos: “Kapag isinasaayos ng Diyos na ang isang tao ay magkasakit, ng malubhang sakit man o simple, ang layunin Niya sa paggawa nito ay hindi upang mapahalagahan mo ang mga detalye ng pagkakaroon ng sakit, ang pinsalang idinudulot ng sakit sa iyo, ang mga problema at suliraning idinudulot ng sakit sa iyo, at ang maraming damdaming ipinararamdam sa iyo ng sakit—hindi layunin ng Diyos na mapahalagahan mo ang sakit sa pamamagitan ng pagkakasakit. Sa halip, ang layunin Niya ay para matuto ka ng mga aral mula sa sakit, matuto ka kung paano maarok ang mga layunin ng Diyos, malaman mo ang mga tiwaling disposisyon na iyong inihahayag at ang mga maling saloobing mayroon ka tungkol sa Diyos kapag ikaw ay may sakit, at matuto ka kung paano magpasakop sa kataas-taasang kapangyarihan at mga pagsasaayos ng Diyos, upang magkaroon ka ng tunay na pagpapasakop sa Diyos at mapanindigan mo ang iyong patotoo—ito ay napakahalagang bagay. Nais ng Diyos na iligtas at linisin ka sa pamamagitan ng sakit. Ano ang nais Niyang linisin sa iyo? Nais Niyang linisin ang lahat ng iyong labis-labis na mga ninanasa at hinihingi sa Diyos, at pati na rin ang iba’t ibang pagkakalkula, panghuhusga, at plano na ginagawa mo anuman ang kapalit upang makaligtas ka at mabuhay. Hindi hinihingi ng Diyos na gumawa ka ng mga plano, hindi Niya hinihingi na manghusga ka, at hindi ka Niya pinahihintulutan na magkaroon ng anumang mga labis-labis na ninanasa sa Kanya; hinihingi lamang Niyang magpasakop ka sa Kanya, at sa iyong pagsasagawa at pagdanas ng pagpapasakop, na malaman mo ang iyong saloobin tungkol sa pagkakasakit, at malaman mo ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang sa iyo na isinaayos ng Diyos ang mga kondisyon ng karamdaman para sa iyo o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong buhay pagpasok. Kaya nga, kapag dumadapo ang karamdaman, hindi mo dapat palaging isipin kung paano mo ito maiiwasan o matatakasan o matatanggihan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). “Anumang pagsubok ang sumapit sa iyo, kailangan mong ituring ito bilang isang pasaning bigay sa iyo ng Diyos. Sabihin nang ang ilang tao ay may matinding karamdaman at hindi matiis na pagdurusa, ang ilan ay nahaharap pa sa kamatayan. Paano nila dapat harapin ang ganitong uri ng sitwasyon? Sa maraming pagkakataon, ang mga pagsubok ng Diyos ay mga pasaning ibinibigay Niya sa mga tao. Gaano man kabigat ang pasaning ipinagkaloob sa iyo ng Diyos, iyon ang bigat ng pasaning dapat mong isagawa, sapagkat nauunawaan ka ng Diyos, at alam Niya na kakayanin mo iyon. Ang pasaning bigay sa iyo ng Diyos ay hindi hihigit sa iyong tayog o sa mga limitasyon ng iyong pagtitiis, kaya walang duda na makakayanan mong tiisin iyon. Anumang uri ng pasanin ang ibinibigay sa iyo ng Diyos, anumang uri ng pagsubok, tandaan mo ang isang bagay: Nauunawaan mo man o hindi ang mga layunin ng Diyos at binibigyang-liwanag at tinatanglawan ka man o hindi ng Banal na Espiritu pagkatapos mong manalangin, dinidisiplina o binabalaan ka man ng Diyos sa pagsubok na ito o hindi, hindi mahalaga kung hindi mo ito nauunawaan. Basta’t hindi ka nagpapaliban sa pagganap sa iyong tungkulin at tapat mong napanghahawakan ang iyong tungkulin, malulugod ang Diyos, at maninindigan ka sa iyong patotoo” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay sa Katotohanan Magkakaroon ng Daan Pasulong). Pagkatapos kong basahin ang mga salita ng Diyos, naunawaan ko na ang layunin ng karamdaman, ayon sa layunin ng Diyos, ay dalisayin at baguhin ang mga tao, na kapaki-pakinabang sa buhay ng isang tao. Umaasa ang Diyos na makapagpapasakop ang mga tao, magnilay sa kanilang sariling katiwalian at paghihimagsik, hanapin ang katotohanan para malutas ito, at gawin din ang kanilang tungkulin nang may katapatan sa gitna ng karamdaman. Ito ang dapat gawin ng mga tao. Sa pagninilay ko sa aking sarili, napagtanto ko na wala akong pagpapasakop sa gitna ng karamdaman ko, ni wala rin akong natutuhan na anumang aral mula rito, pero palagi kong gustong iwasan ang sitwasyon, iniisip na ang gawaing nakabatay sa teksto ay nakakaubos ng labis na lakas, at nag-aalala na kung lumala ang aking karamdaman at mamatay ako, mawawalan ako ng pagkakataon sa kaligtasan, at dahil dito palagi kong pinag-iisipang lumipat sa isang mas madaling tungkulin. Ang isang taong may konsensiya at katwiran ay magiging tapat pa rin sa paggawa ng kanyang tungkulin kahit may karamdaman pa, lalo na kapag higit na kailangan sila sa gawain ng iglesia. Gayumpaman, sa harap ng karamdaman, nagpakita ako ng damdamin ng paglaban, pati na rin ng pag-iwas. Wala akong anumang katapatan at pagpapasakop sa Diyos, at inisip ko lamang ang sarili kong kapakanan. Sa pagninilay ko rito, gusto kong magsisi. Anuman ang karamdaman o gaano man ito naging kalubha, kaya hangga’t humihinga pa ako, magpapasakop ako sa mga pamamatnugot at pagsasaayos ng Diyos, lubusan kong daranasin ang kapaligirang ito at gagawin ko ang aking makakaya para gawin ang tungkulin ko. Inalis ko sa pag-iisip ko na lumipat pa sa ibang tungkulin, at sinimulan kong isapuso ang paggawa ng tungkulin ko. Minsan, kapag hindi na maganda ang pakiramdam ng katawan ko at hindi ko na talaga matiis ito, humihiga ako at nagpapahinga sandali, at kapag bumuti na ang pakiramdam ko, ipinagpapatuloy ko ang aking tungkulin. Sa panahong ito, bukod sa pag-inom ng tradisyonal na gamot na Tsino para sa paggamot, gumawa rin ako ng angkop na pisikal na terapiya para maibsan ang sakit. Lumipas ang apat na buwan, at mayroon pa ring pananakit sa bahagi kung saan nagkaroon ng sakit, pero ang ibang hindi komportableng sintomas ay lubhang nabawasan at ang kalagayang pangkaisipan ko ay lubos na maayos.

Kalaunan, patuloy kong hinanap ang mga dahilan kung bakit hindi ako nakapagpasakop sa panahon ng pagkakasakit ko. Isang araw habang nasa debosyonal, nabasa ko ang dalawang sipi ng mga salita ng Diyos na nagbigay sa akin ng kaunting pang-unawa tungkol sa mga isyu ko. Sabi ng Makapangyarihang Diyos: “Ano ang kahihinatnan kapag isinasaalang-alang lamang ng mga tao ang sarili nilang mga inaasam, kapalaran, at interes? Hindi madali para sa kanila na magpasakop sa Diyos, at gustuhin man nila, hindi nila iyon magawa. Laging sinisiyasat ng mga taong masyadong nagpapahalaga sa sarili nilang mga inaasam, kapalaran, at interes kung kapaki-pakinabang ba ang gawain ng Diyos sa kanilang mga inaasam, sa kanilang mga tadhana, at sa pagkakamit nila ng mga pagpapala. Sa huli, ano ang kinalalabasan ng kanilang pagsisiyasat? Ang tanging ginagawa nila ay maghimagsik at lumaban sa Diyos. Kahit kapag ipinipilit nilang gampanan ang kanilang mga tungkulin, ginagawa nila iyon nang pabasta-basta, nang may negatibong pakiramdam; sa kanilang mga puso, isip sila nang isip kung paano magsasamantala, at hindi malulugi. Gayon ang mga motibo nila kapag ginagampanan nila ang kanilang mga tungkulin, at dito, sinusubukan nilang makipagtawaran sa Diyos. … Kailanman ay hindi nila iniisip ang gawain ng iglesia, ni ang mga interes ng sambahayan ng Diyos, palagi silang nagbabalak para sa sarili nilang kapakanan, palagi silang nagpaplano para sa sarili nilang mga interes, dangal, at katayuan, at hindi lang nila hindi nagagampanan nang maayos ang kanilang mga tungkulin, naaantala at naaapektuhan pa nila ang gawain ng iglesia. Hindi ba’t pagkaligaw ito ng landas at pagpapabaya sa kanilang mga tungkulin? Kung palaging nagpaplano ang isang tao para sa sarili niyang mga interes at mga pagkakataon kapag ginagampanan niya ang kanyang tungkulin, at hindi iniisip ang gawain ng iglesia o ang mga interes ng sambahayan ng Diyos, hindi ito paggawa ng tungkulin. Ito ay oportunismo, paggawa ito ng mga bagay para sa sarili niyang pakinabang at para makapagtamo ng mga pagpapala para sa kanyang sarili. Sa ganitong paraan, nagbabago ang kalikasan sa likod ng pagganap niya sa kanyang tungkulin. Tungkol lamang ito sa pakikipagtawaran sa Diyos, at pagnanais na gamitin ang pagganap sa kanyang tungkulin para makamit ang sarili niyang mga mithiin. Ang ganitong paraan ng paggawa ng mga bagay-bagay ay malamang talagang makagulo sa gawain ng sambahayan ng Diyos. Kung maliliit na kawalan lamang ang nadudulot nito sa gawain ng iglesia, may oportunidad pa ring makabawi at maaari pa rin siyang mabigyan ng pagkakataong isagawa ang kanyang tungkulin, sa halip na mapaalis; ngunit kung malalaking kawalan ang idinudulot nito sa gawain ng iglesia at nagsasanhi ito na mapoot ang Diyos at ang mga tao, ibubunyag siya at ititiwalag, nang wala nang pagkakataong gumanap ng kanyang tungkulin. Ang ilang tao ay tinatanggal at tinitiwalag sa ganitong paraan. Bakit sila tinitiwalag? Nalaman na ba ninyo ang ugat na dahilan? Ang ugat na dahilan ay na lagi nilang iniisip ang mapapala nila at mawawala sa kanila, nadadala sila ng sarili nilang mga interes, hindi nila mapaghimagsikan ang laman, at wala talaga silang saloobin na nagpapasakop sa Diyos, kaya may tendensiya silang kumilos nang walang ingat. Naniniwala sila sa Diyos para lamang magtamo ng pakinabang, biyaya, at mga pagpapala, at hinding-hindi para matamo ang katotohanan, kaya nabibigo ang kanilang paniniwala sa Diyos. Ito ang ugat ng problema. Sa palagay ba ninyo ay hindi makatarungan ang ibunyag sila at itiwalag? Ganap itong makatarungan, ito ay lubos na itinatakda ng kanilang kalikasan. Sinumang hindi nagmamahal sa katotohanan o naghahangad ng katotohanan ay mabubunyag at matitiwalag kalaunan” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Katotohanang Prinsipyo Magagampanan Nang Mabuti ng Isang Tao ang Kanyang Tungkulin). “Hindi aksidente na nakakayang gawin ng mga anticristo ang tungkulin nila—tiyak na ginagawa nila ang tungkulin nila nang may sarili nilang mga layunin at pakay, at pagnanais na magkamit ng mga pagpapala. Anuman ang tungkuling ginagawa nila, ang pakay at saloobin nila ay tiyak na hindi maihihiwalay sa pagkamit ng mga pagpapala, sa magandang hantungan at kinabukasan at kapalaran na iniisip at inaalala nila araw at gabi. Katulad sila ng mga negosyanteng walang ibang pinag-uusapan kundi ang trabaho nila. Ang anumang ginagawa ng mga anticristo ay pawang nauugnay sa kasikatan, pakinabang, at katayuan—lahat ng ito ay nauugnay sa pagkamit ng mga pagpapala at kinabukasan at kapalaran. Sa kaibuturan, ang puso nila ay punung-puno ng mga gayong bagay; ito ang kalikasang diwa ng mga anticristo. Dahil mismo sa ganitong uri ng kalikasang diwa kaya malinaw na nakikita ng iba na ang magiging pinakawakas nila ay ang maitiwalag” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Inilalantad ng Diyos na ginagawa ng mga anticristo ang kanilang mga tungkulin hindi para maranasan ang gawain ng Diyos at matamo ang katotohanan, kundi para gamitin ang pagkakataong gawin ang kanilang mga tungkulin para hangarin ang mga sarili nilang kapakanan at hingin ang mga pagpapala ng kaharian ng langit. Dahil mali ang layunin ng mga anticristo sa paggawa ng kanilang mga tungkulin, kapag nahaharap sila sa mga sitwasyong pinaniniwalaan nilang makakapinsala sa kanilang kinabukasan at hantungan, nagiging mahirap para sa kanila ang magpasakop. Kahit na tila ginagawa nila ang kanilang mga tungkulin, ginagawa lang nila ito nang pabasta-basta, na nagdudulot ng mga kawalan sa gawain ng iglesia, at lumilikha ng mga hadlang at pagkagambala. Bukod pa rito, palagi silang walang pusong nagsisisi, at sa huli ay ibinubunyag at itinitiwalag sila ng Diyos. Sa karamdaman ko, isinasaalang-alang ko rin ang sarili kong kinabukasan at hantungan, nang walang anumang pagsasaalang-alang sa gawain ng iglesia. Sa mga iglesiang ito, ako lamang ang gumagawa ng gawaing nakabatay sa teksto, pero nag-alala ako na ang pagsisikap ay makakasama sa kalusugan ko, natatakot na kung lalala ang kondisyon ko at mamamatay ako, mawawalan ako ng pagkakataon sa kaligtasan, at kaya, gusto kong iwasan ang atungkulin ko at lumipat sa mas madaling gawain. Ang totoo, hindi naman talaga ganoon kalubha ang sakit ko, at matapos akong mahawa ng COVID-19, ang katawan ko ay medyo mahina at nagkaroon ako ng ilang hindi kanais-nais na sintomas, pero nakatulong ang pagpapahinga nang kaunti kapag hindi maganda ang pakiramdam ko. Pero patuloy ko pa ring iniisip ang katawan ko, na nakaantala sa gawain. Tunay akong makasarili at kasuklam-suklam, walang anumang konsensiya at katwiran. Naisip ko ang mga taong ibinunyag at itiniwalag. Ang ilan ay masigasig noong una at iginugol ang sarili nila, pero hindi nila hinanap ang katotohanan at naghangad lamang ng mga pagpapala. Nang maharap sa sakit at kamatayan, makitang nawasak ang kanilang mga pag-asa sa mga pagpapala, napuno sila ng reklamo, naging negatibo at pabaya, at inabandona pa nga nila ang kanilang mga tungkulin, iniwan at ipinagkanulo ang Diyos. Ang mga pananaw ko sa paghahangad ay katulad ng sa kanila, at kung hindi ako magsisisi, mauuwi rin ako sa pagkakatiwalag tulad nila.

Isang araw, naramdaman kong lumalala ang pananakit sa lugar kung saan may kanser, at nagsimula na naman akong magkaroon ng kung anu-anong mga naiisip, iniisip ko, “Kumalat na kaya ang kanser sa buong katawan ko?” Talagang natakot ako, at sinabi ko sa sarili ko, “Kahit na kumalat na ang kanser, magpapasakop pa rin ako sa kataas-taasang kapangyarihan at mga pagsasaayos ng Diyos.” Pumunta ako sa ospital para sa pagsusuri, at sinabi ng doktor na may bahagyang pamamaga lamang sa lugar na iyon, walang mga selula ng kanser, at iminungkahi niyang ipagpatuloy ko ang pag-inom ng tradisyunal na gamot na Tsino bilang paggamot. Nang makita ko ang resulta ng pagsusuri, alam kong ito ay habag ng Diyos para sa akin, at binibigyan ako ng Diyos ng isang pagkakataon para mabuhay, magsisi at magbago. Habang nasa mga debosyonal ko, nabasa ko ang isang sipi ng mga salita ng Diyos na talagang nakaantig sa puso ko. Sabi ng Makapangyarihang Diyos: “Sa buhay na ito, limitado lang ang oras ng mga tao mula sa pag-unawa sa mga bagay-bagay hanggang sa pagkakaroon ng ganitong oportunidad, magtaglay ng ganitong kakayahan, at matugunan ang mga kondisyon para makipagdiyalogo sa Lumikha, nang sa gayon ay marating ang tunay na pagkaunawa, pagkakilala, at pagkatakot sa Lumikha, at makalakad sa daan ng pagkatakot sa Diyos at paglayo sa kasamaan. Kung gusto mo ngayon na kuhanin ka kaagad ng Diyos, hindi ka nagiging responsable sa sarili mong buhay. Para maging responsable, dapat pagsikapan mo pang sangkapan ang iyong sarili ng katotohanan, lalo pang magnilay-nilay sa iyong sarili kapag may mga nangyayari sa iyo, at bumawi agad sa sarili mong mga pagkukulang. Dapat isagawa mo ang katotohanan, kumilos nang alinsunod sa mga prinsipyo, pumasok sa katotohanang realidad, kilalanin pa ang Diyos, magawang alamin at unawain ang mga layunin ng Diyos, at huwag mamuhay nang walang kabuluhan. Dapat mong malaman kung nasaan ang Lumikha, kung ano ba ang mga layunin ng Lumikha, at kung paano ipinapahayag ng Lumikha ang kagalakan, galit, kalungkutan, at kaligayahan—kahit na hindi mo kayang magtamo ng mas malalim na kamalayan o kompletong kaalaman, dapat magtaglay ka man lang ng saligang pagkaunawa ukol sa Diyos, huwag pagtaksilan ang Diyos kailanman, maging pangunahing kaayon ng Diyos, magpakita ng pagsaalang-alang sa Diyos, maghandog ng pangunahing pampalubag-loob sa Diyos, at gawin kung ano ang nararapat at pangunahing kayang makamit ng isang nilikha. Hindi madaling bagay ang mga ito. Sa proseso ng paggampan sa kanilang mga tungkulin, unti-unting makikilala ng mga tao ang kanilang sarili, at sa gayon ay makikilala rin nila ang Diyos. Ang prosesong ito ay isa talagang interaksyon sa pagitan ng Lumikha at ng mga nilikha, at isa itong prosesong nararapat na gunitain sa buong buhay ng isang tao. Ang prosesong ito ay isang bagay na dapat maging kasiya-siya sa mga tao, sa halip na maging isang masakit at mahirap na proseso. Samakatwid, dapat pahalagahan ng mga tao ang mga araw at gabi, mga taon at buwan na ginugol nila sa paggampan sa kanilang mga tungkulin. Dapat nilang pahalagahan ang yugtong ito ng buhay, at hindi dapat ituring ito bilang isang pabigat o pasanin. Dapat nilang namnamin at danasin ang yugtong ito ng kanilang buhay. Pagkatapos, magtatamo sila ng pagkaunawa sa katotohanan at maisasabuhay nila ang wangis ng isang tao, magtataglay ng may-takot-sa-Diyos na puso, at mababawasan nang mababawasan ang kasamaang nagagawa nila” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Mula sa mga salita ng Diyos, natagpuan ko ang landas para isagawa at pasukin ang katotohanan. Upang maligtas at maperpekto, dapat hangarin ng isang tao ang katotohanan pahalagahan ang iba’t ibang kapaligirang isinaayos ng Diyos, unawain ang sariling mga katiwalian at mga kakulangan mula sa mga ito, ibatay ang lahat sa mga salita ng Diyos, magtuon sa pagsasagawa ng katotohanan, at isabuhay ang realidad ng mga salita ng Diyos, saka lamang maaaring tahakin ng isang tao ang landas tungo sa kaligtasan. Sa pagbabalik-tanaw sa sakit ko, nabigo ako dahil puro lamang mga hungkag na deklarasyon ang sinasabi ko para maranasan ang gawain ng Diyos, hindi ko pinahalagahan ang kapaligirang ito na maingat na isinaayos ng Diyos, lalo na ang pag-isipan kung anong tiwaling disposisyon ang ibinubunyag ng Diyos sa pamamagitan ng sakit na ito, o kung anong mga aspekto ng katotohanan ang dapat kong pasukin. Sa halip, itinuring ko ang sakit na ito bilang isang abala at isang pasanin. Sa paraan ng aking pagdanas sa mga bagay, kahit pa malusog ang katawan ko at malaya sa sakit o problema, hindi pa rin ako maliligtas. Hindi pa kinukuha ng Diyos ang buhay ko at binigyan pa rin ako ng pagkakataong mabuhay. Dapat akong magkaroon ng konsensiya at katwiran, sangkapan ang sarili ko ng katotohanan, at magtuon sa pamumuhay ng realidad ng mga salita ng Diyos.

Kalaunan, nagkaroon ako ng COVID-19 dalawang beses na magkasunod, at kapansing-pansing lumala ang pananakit sa dibdib ko. Hindi ko maiwasang magsimulang magkaroon muli ng kung anu-anong naiisip, katulad ng, “Posible kayang nagkaroon na din ng kanser sa baga ko?” Sa pag-iisip nito, nakaramdam ako ng hindi maipaliwanag na pagkabagabag sa puso ko. Isang araw sa pagbubuod ng gawain kasama ang pangkat ng mga gumagawa ng gawaing nakabatay sa teksto, muli akong nakaramdam ng pag-aalala, iniisip na, “Kagagaling ko pa lamang; paano kung mahawahan akong muli paglabas ko? Hindi na kayang magtiis ng katawan ko ng mas maraming pagdurusa.” Gusto kong sabihin sa lider na siya na lang ang pumalit sa akin. Pero nang sumagi sa isip ko ang mga kaisipang ito, naalala ko ang siping ito sa mga salita ng Diyos: “Dapat pahalagahan ng mga tao ang mga araw at gabi, mga taon at buwan na ginugol nila sa paggampan sa kanilang mga tungkulin. Dapat nilang pahalagahan ang yugtong ito ng buhay, at hindi dapat ituring ito bilang isang pabigat o pasanin. Dapat nilang namnamin at danasin ang yugtong ito ng kanilang buhay. Pagkatapos, magtatamo sila ng pagkaunawa sa katotohanan at maisasabuhay nila ang wangis ng isang tao, magtataglay ng may-takot-sa-Diyos na puso, at mababawasan nang mababawasan ang kasamaang nagagawa nila” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Sa pagninilay sa mga salita ng Diyos, unti-unti akong kumalma, at napagtanto ko na hindi pa naman talagang nailagay sa panganib ng sakit ko ang buhay ko, at na ito ay pananakit lamang ng dibdib. Isinaalang-alang ko ang kagustuhan kong umiwas sa tungkulin dala ng hindi magandang pisikal na pakiramdam. Sa anong paraan ako naging tapat at mapagpasakop sa Diyos? Ako ay naging napakamakasarili! Hindi ako nagtuon sa paghahanap ng katotohanan o sa pagdanas ng gawain ng Diyos, at pinalampas ko ang maraming pagkakataon para makamit ang katotohanan. Ngayon, hindi ko na maaaring palampasin pa ang alinman sa mga pagkakataong ito. Kailangan akong tumanggap at magpasakop, at tunay na danasin ang kapaligirang ito. Kahit na mahawaan pa akong muli ng COVID-19, ito ay pagdurusang kailangan kong tiisin, at kailangan kong gawin ang tungkulin ko para matugunan ang Diyos. Sa ganitong pag-iisip, nakaramdam ako ng paglaya sa puso ko, at hindi na ako nakagapos o napipigilan ng mga negatibong emosyon. Matapos kong ilagay ang puso ko sa paggawa ng aking tungkulin, nakaramdam ako ng kapanatagan at kapayapaan.


85. Paano Haharapin ang mga Hindi Kanais-nais na Katotohanan

Nagsimula ito noong Nobyembre ng 2017, noong nahalal ako bilang lider sa iglesia. Noong una akong nakipagtipon o nakipagtalakayan sa mga kapatid, naibahagi ko ang mga pananaw ko, at may kaunting liwanag sa pagbabahagi ko. Mataas ang tingin ng mga kapatid sa akin at magalang silang nakipag-usap sa akin. Kaya naramdaman kong mahalaga ako at talagang natuwa ako sa sarili ko. Paglipas ng panahon, napansin kong prangka ang kapareha kong si Sister Wendy sa paraan ng pakikipag-usap niya sa akin, at minsan direkta niyang binabanggit ang mga problema ko kapag naobserbahan niya ang mga ito. Halimbawa, noong hindi ko isinaalang-alang ang mga pangkalahatang usapin ng iglesia, sinabi niya ito at pinagsabihan niya akong pagtuunan ko iyon ng pansin. Pero pakiramdam ko ay medyo napahiya ako, kaya sinabi kong pagtutuunan ko ito ng pansin sa hinaharap, kung hindi ay magkakaroon ng masamang impresyon ang mga tao sa akin. Pero medyo kulang ako sa larangang ito—hindi ko maisaalang-alang ang ilang bagay, o kung maisaalang-alang ko man, hindi ko alam kung paano gawin ang mga ito. Kinalaunan, noong sinabi ito ni Wendy nang ilan pang beses, sinabi kong pagtutuunan ko ito ng pansin sa hinaharap, pero ang talagang iniisip ko: “Palaging sinasabi ng lahat ng tao na may dinadala akong pasanin sa tungkulin ko, pero may kritisismo si Wendy sa akin. Ano kaya ang iisipin ng iba sa akin ngayon.” Pakiramdam ko, laging nagmamatyag si Wendy sa mga isyu ko, na mababa ang tingin niya sa akin, kaya umiwas ako sa kanya. Minsan, kapag nag-uusap kami tungkol sa gawain at may binanggit akong ideya, direktang sasabihin ni Wendy na sa tingin niya ay hindi ito akma. Minsan, hindi angkop ang tono niya at nailalagay niya ako sa alanganin. Pakiramdam ko, masyado siyang agresibo at wala siyang pakialam sa dignidad ko. Pakiramdam ko, masama ang pagkatao niya at mahirap siyang pakisamahan. Sa ilang pagkakataon, sinubukan kong kausapin si Wendy o ayain siyang kumain kapag nasa telepono siya, pero hindi siya agad sumagot, na nakakumbinsi lalo sa akin na masama ang pagkatao niya at masyado siyang mahirap lapitan, kaya nabawasan pa lalo ang kagustuhan kong makipag-usap sa kanya. Mas naging madali sa akin ang makapareha ang dalawang ibang kapatid. Naramdaman ko na mataas ang tingin nila sa akin kapag pinag-uusapan namin ang gawain o ang kasalukuyan naming kalagayan at magalang nila akong kinakausap. Kapag nagkakaroon sila ng mga isyu, madalas silang lumalapit sa akin para humingi ng payo at madalang nilang pansinin ang mga isyu ko. Panatag ako tuwing nakikipag-usap ako sa kanila o nagtatalakay kami ng gawain. Sa lalo kong pakikipag-usap sa kanila, mas naramdaman kong mahirap pakisamahan si Wendy, at lumayo na lang ako sa kanya hangga’t maaari. Ang totoo, nadama ko na handang makipagtulungan si Wendy sa akin, hinahanap niya ako para pag-usapan ang mga bagay-bagay, pero pabasta-basta lang akong sumasagot, at hindi ko talaga gustong maging malapit sa kanya, dahil pakiramdam ko ay masama ang pagkatao niya. Minsan, nagkakaroon ako ng ilang masasamang kaisipan, “Mas mabuti kung hindi kasama si Wendy sa grupo namin, para walang papansin ng mga kapintasan ko.” Naaalala ko isang beses, habang may taunang halalan ng lider sa iglesia, sinubaybayan ko ang mga resulta ni Wendy sa halalan. Naisip ko: “Imposibleng mahalal siya dahil sa masama niyang pagkatao.” Pero ikinagulat ko na sinabi ng lahat na nagdala siya ng pasanin sa tungkulin niya at napakaresponsable niya. Walang sinumang nagsabi na mayroon siyang anumang lantad na problema sa pagkatao niya. Sinabi rin ng nakakataas na pamunuan na si Wendy ay isang tamang tao. Nalito ako nang labis: “Ibig sabihin, walang nakakilatis kay Wendy? Napakayabang niya at gustung-gusto niyang ilantad ang mga kahinaan ng ibang tao—malilinaw na senyales ng masamang pagkatao.” Ayaw ko talagang makapareha siyang muli, pero nang lumabas ang mga resulta, pareho kaming nahalal bilang lider. Bumigat ang pakiramdam ko nang maisip ko kung paanong kailangan kong makapareha si Wendy sa hinaharap. Pagkatapos niyon, madalang ko nang hanapin si Wendy para pag-usapan ang gawain. Madalas si Wendy ang pumupunta sa akin at ipinagpapaliban ko ang mga pulong hangga’t maaari. Makikipagtalakayan lang ako sa kanya kapag hindi ko na iyon puwedeng ipagpaliban pa at ayaw kong magtapat sa kanya at sabihin kung ano ang nasa puso ko.

Isang beses, may iniulat na isyu ang dalawang kapatid tungkol kay Wendy. Sabi nila, madalang siyang magbahagi tungkol sa buhay pagpasok at mukhang mas pinagtutuunan niya ang gawain. Napagtanto ko na simula noong makapareha ko si Wendy, madalang siyang magsalita tungkol sa buhay pagpasok, at hindi siya maagap na nagbabahagi sa mga pagtitipon. Nang hindi sinusubukang unawain ang aktuwal niyang sitwasyon o makipagbahaginan sa kanya, agad kong binanggit ang isyung ito sa dalawang diyakono. Sa panlabas, mukhang tinatalakay ko lang ang isyu niya, pero ang totoo, ang sinasabi ko talaga ay: “Lider sa iglesia si Wendy, at kung pagtutuunan niya lang ang gawain at hindi bibigyang-diin ang pagbabahagi ng katotohanan para lutasin ang mga isyu, hindi siya nababagay sa tungkulin.” Noong panahong iyon, nagsasalita ako para sa mga pribado kong layunin. Sumang-ayon ang mga diyakono sa akin na hindi pinapahalagahan ni Wendy ang buhay pagpasok at hindi siya nababagay na maging lider sa iglesia. Sinabi ko rin sa kanila: “Medyo dominante si Wendy, at hindi niya isinasaalang-alang ang damdamin ng ibang tao kapag nagsasalita siya, na puwedeng makapigil sa iba.” Sa sandaling sabihin ko iyon, sumabad ang isa pang kapatid para sabihin na kamakailan ay binanggit ni Wendy ang mga pagkukulang niya at medyo hindi siya naging komportable. Lalo nitong pinatunayan sa akin na may problema si Wendy sa pagkatao niya. Pagkatapos, sinabi ko: “May masamang pagkatao si Wendy at medyo mahirap lapitan.” At nagbanggit ako ng ilang halimbawa para sa kanila. Kahit na may kaunti akong pagkakasalang nadama habang sinasabi ko ito, nang maisip ko kung paano ako napigilan ni Wendy, nasiguro ko na may problema sa kanya. Pagkatapos nilang marinig ang sinabi ko, sumang-ayon din ang dalawang diyakono na may masamang pagkatao si Wendy. Pribado rin nilang pinupuna si Wendy gaya ko, at kapag nagkakaroon kami ng mga online na pagtitipon, nagpapadala kami ng mga mensahe sa isa’t isa habang nagbabahagi si Wendy, sinasabi kung gaano kababa ang buhay pagpasok at pagbabahagi niya. Isang beses, nakipag-usap sa akin ang isang diyakono at ang isa pang kapatid tungkol sa kasalukuyan kong kalagayan. Nang kumustahin nila ang pakikipagtulungan ko kay Wendy, sinabi ko: “Medyo dominante siya, hindi angkop ang tono niya at minsan, hindi niya ako pinapansin kapag kinakausap ko siya. Mukha siyang mahirap lapitan at pakiramdam ko ay napipigilan niya ako.” Noong panahong iyon, walang pagkilatis sa akin ang dalawang kapatid at sinabi nilang tatanungin nila ang nakakataas na lider. Tutal, dahil lider sa iglesia si Wendy, makakaimpluwensiya sa gawain ng iglesia ang anumang problema niya. Pagkatapos kong marinig iyon, naisip ko: “Kung papalitan siya ng nakakataas na lider, hindi ko na siya kailangang makapareha.” Noong sumunod na araw, nagkaroon kami ng pulong sa nakakataas na lider at marami akong binanggit na isyu ni Wendy. Nabanggit ko ang mababa niyang buhay pagpasok at pagkatao at kung paano ko nadama na napigilan niya ako. Nagdagdag din ng sarili nilang mga komento ang dalawa pang kapatid. Medyo nagulat ang nakakataas na lider nang marinig ang lahat ng iyon—sinabi niya na pamilyar siya kay Wendy at hindi niya napagtanto na ganoon ito. Pinangako niyang susuriin niya nang mas malalim ang usaping ito.

Ilang araw lang ang nakalipas, sinabihan ako ng nakakataas na lider na batay sa paraan ng pagharap ko kay Wendy, kung paano ko siya pinagkaisahan, patagong sinubukang siraan, hinusgahan, at kung paanong hindi naging positibo ang papel ko, malinaw na masama ang pagkatao ko, hindi ako karapat-dapat linangin, at ayon sa prinsipyo, dapat akong palitan. Nagulat ako—hindi ko kailanman naisip na ganoon ang kalalabasan ng mga bagay-bagay. “Pinagkakaisahan,” “patagong sinisiraan,” “hinuhusgahan,” “masamang pagkatao,” “hindi karapat-dapat linangin,” tinamaan ako ng mga paglalarawang ito na parang isang toneladang bloke. Hindi ako makapaniwala rito, lalong hindi ako handang tanggapin ito. Hindi ko lang maunawaan: Simula pa noong bata ako, palaging mabuti ang iniisip sa akin ng iba. Paano nangyari na ngayon ay sinabi niyang may masama akong pagkatao? Mali ba ang pagkarinig ko sa kanya? Ang prosesong iyon ng pagkalantad at pagkahimay ay parang bangungot, at labis akong nagdusa.

Pagkatapos akong mapalitan, ayaw kong harapin ang nangyari. Hindi ko matanggap ang kritisismong iyon sa pagkatao ko, hindi ko naisip na ganoong uri ako ng tao at hindi man lang ako nag-abalang pagnilayan ang sarili ko. Noong tinalakay ko ang pagpalit sa akin, hindi ko binanggit ang seryosong kalikasan ng sitwasyon ko, sinabi ko na palaging sinasabi ng mga tao na may mabuting pagkatao ako, na mabait at maunawain ako. Ang ibig kong sabihin, aksidente lang ang lahat ng ito at hindi sumasalamin sa tunay kong kalikasan. Pagkatapos niyon, sa ilang pagkakataon, inisip ng lider ko na atasan ako ng isang mahalagang tungkulin, pero sa huli ay nagpasya siya na hindi iyon ituloy dahil sa masama kong pagkatao. Pinasama nito ang loob ko, at tumatangis akong nagsumamo sa Diyos: “O Diyos, wala na ba talagang pagliligtas sa akin? Ganoon na ba talaga kasama ang pagkatao ko? Pakiusap gabayan Mo ako para makilala ko ang sarili ko. Handa akong magnilay.” Pagkatapos kong manalangin, nakita ko ang talatang ito ng mga salita ng Diyos: “Sa aling mga bagay ng inyong pang-araw-araw na buhay kayo mayroong takot sa Diyos na puso? At sa aling mga bagay kayo walang takot sa Diyos na puso? Nagagawa mo bang kamuhian ang isang tao kapag napapasama niya ang loob mo o naaapektuhan ang iyong mga interes? At kapag kinamumuhian mo ang isang tao, kaya mo bang parusahan siya at maghiganti? (Oo.) Kung gayon, lubha kang nakakatakot! Kung wala kang takot sa Diyos na puso, at nakagagawa ng masasamang bagay, kung gayon, napakalubha nitong masamang disposisyon mo! Ang pagmamahal at pagkamuhi ay mga bagay na dapat taglayin ng normal na pagkatao, ngunit kailangan mong makita nang malinaw ang pagkakaiba sa pagitan ng iyong minamahal at ng iyong kinamumuhian. Sa puso mo, dapat mong mahalin ang Diyos, mahalin ang katotohanan, mahalin ang mga positibong bagay, at mahalin ang iyong mga kapatid, samantalang dapat mong kamuhian si Satanas at ang mga diyablo, kamuhian ang mga negatibong bagay, kamuhian ang mga anticristo, at kamuhian ang masasamang tao. Kung nagagawa mong pigilan at gantihan ang iyong mga kapatid dahil sa galit, lubhang nakakatakot iyan, at iyan ang disposisyon ng isang masamang tao. Ang ilang tao ay mayroon lamang kapoot-poot na mga saloobin at ideya—masasamang ideya, pero hinding-hindi sila gagawa ng anumang masama. Hindi masasamang tao ang mga ito dahil kapag may nangyayari, nagagawa nilang hanapin ang katotohanan, at binibigyang-pansin nila ang mga prinsipyo sa kung paano sila umasal at humarap sa mga bagay-bagay. Kapag nakikipag-ugnayan sa iba, hindi sila humihingi sa mga ito ng labis sa nararapat; kung nakakasundo nila nang maayos ang tao, patuloy silang makikipag-ugnayan dito; kung hindi nila nakakasundo, hindi sila makikipag-ugnayan. Halos hindi ito nakakaapekto sa pagganap ng kanilang tungkulin o sa kanilang pagpasok sa buhay. Ang Diyos ay nasa puso nila at mayroon silang takot sa Diyos na puso. Ayaw nilang magkasala sa Diyos, at natatakot silang gawin iyon. Bagama’t maaaring magkimkim ang mga taong ito ng ilang maling saloobin at ideya, nagagawa nilang maghimagsik at abandonahin ang mga iyon. Nakakapagpigil sila sa kanilang mga kilos, at hindi bumibigkas ng isang salita na hindi naaangkop, o nagkakasala sa Diyos. Ang isang taong nagsasalita at kumikilos sa ganitong paraan ay isang taong mayroong mga prinsipyo at nagsasagawa ng katotohanan. Ang iyong personalidad ay maaaring hindi tugma sa personalidad ng ibang tao, at maaaring ayaw mo sa kanya, ngunit kapag kasama mo siyang gumagawa, nananatili kang walang pinapanigan at hindi mo ibubunton ang mga pagkadismaya mo sa paggawa ng iyong tungkulin, o ilalabas ang mga pagkadismaya mo sa mga interes ng pamilya ng Diyos; mapapangasiwaan mo ang mga bagay-bagay ayon sa mga prinsipyo. Ano ang ipinamamalas nito? Ito ay isang pagpapamalas ng pagkakaroon ng takot sa Diyos na puso. Kung mayroon kang higit pa riyan, kapag nakita mo na may ilang kakulangan o kahinaan ang ibang tao, kahit na napasama niya ang loob mo o nagkaroon siya ng pagkiling laban sa iyo, may kakayahan ka pa ring tratuhin siya nang tama at mapagmahal siyang tulungan. Ang ibig sabihin nito ay may pagmamahal ka, na ikaw ay isang taong nagtataglay ng pagkatao, na ikaw ay isang taong mabait at kayang magsagawa ng katotohanan, na ikaw ay isang matapat na taong nagtataglay ng mga katotohanang realidad, at na ikaw ay isang taong may takot sa Diyos na puso. Kung maliit pa rin ang iyong tayog ngunit mayroon kang kahandaan, at handa kang magpunyagi para sa katotohanan, at magsikap gawin ang mga bagay-bagay ayon sa prinsipyo, at nagagawa mong harapin ang mga bagay-bagay at pakitunguhan ang iba nang may prinsipyo, maituturing din ito na pagkakaroon ng takot sa Diyos na puso kahit papaano; pinakabatayan ito. Kung hindi mo man lang magawang makamit ito, at hindi magawang mapigilan ang sarili, nasa malaking panganib ka at talagang nakatatakot. Kung ikaw ay mabigyan ng posisyon, maparurusahan mo ang mga tao at mapahihirapan sila; malamang na magiging anticristo ka sa anumang sandali” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Sa mga salita ng Diyos natutunan ko na ang mga taong may-takot-sa Diyos na puso ay hindi magsasalita o kikilos nang walang kabuluhan. Kahit pa banta ang ibang tao sa mga interes nila, hindi sila aatake o magtatakwil ng mga tao sa takot na salungatin ang Diyos. Walang lugar ang Diyos sa puso ng mga taong walang takot sa Kanya, kaya ginagawa at sinasabi nila kung ano ang nais nila. Pinaparusahan at ginagantihan nila ang sinumang banta sa mga interes nila. Sinasabi ng Diyos na ito ang disposisyon ng isang masamang tao. Talagang masakit ang pariralang “ang disposisyon ng isang masamang tao” at napuno ang isip ko ng bawat eksena ng pakikisalamuha ko kay Wendy. Medyo prangka siyang magsalita at madalas niya akong binibigyan ng ilang payo at tinutukoy ang mga pagkukulang ko sa tungkulin ko, at dahil dito, pakiramdam ko ay napahiya ako. Kaya, pakiramdam ko ay may mababang pagkatao si Wendy at mahirap siyang pakisamahan. Minsan, kapag hindi agad sumasagot si Wendy kapag kinakausap ko siya, mas nakukumbinsi akong may mababa siyang pagkatao at lalo ko siyang hindi nagugustuhan. Nang may marinig akong nagsabi na hindi siya nagtutuon sa buhay pagpasok, hindi ko tiningnan ang konteksto at hindi ko inisip ang karaniwan niyang pag-uugali, at sinamantala ko lang ang pagkakataon para sabihin ito sa mga kapareha ko. Sinabi ko sa kanila na nakatuon lang si Wendy sa gawain at hindi sa buhay pagpasok kaya hindi siya akma na maglingkod bilang isang lider. Gusto kong maging kakampi sila para ihiwalay si Wendy. Sa pag-alala ko nito ngayon, dumaranas si Wendy noon ng matinding pressure bilang tagapangasiwa ng gawain ng ebanghelyo ng iglesia. Marami siyang gawaing kailangang subaybayan at minsan ay nababagabag siya kapag may mga isyu sa gawain at wala silang nakuhang resulta. Ang pakikipag-usap lamang tungkol sa gawain at hindi pagtuon sa pagbabahagi ng mga katotohanang prinsipyo ay isang paglihis sa tungkulin niya. Hindi iyon nangangahulugan na hindi siya angkop sa tungkulin. Pero hinusgahan ko si Wendy dahil layunin ko na mapalitan siya para hindi ko na siya kailangang makapareha. Hindi ba’t sinusubukan ko siyang parusahan? Higit pa rito, paminsan-minsan ay sinusumpong ang lahat ng tao. Sino ba ang kayang maging masaya sa lahat ng oras? Kung tutuusin, abala si Wendy sa gawain, kaya normal na wala siyang panahong bigyan ako ng atensyon, madali namang unawain iyon. Pero pinalaki ko ang katunayang hindi niya ako pinansin, at ipinagpalagay ko na may mababa siyang pagkatao at masyadong mahirap lapitan. Hindi ito umaayon sa realidad—pikit-mata ko siyang binigyan ng di-makatwirang bansag at kinondena. Ikinalat ko rin ang mga ideyang ito sa ibang kapatid, kaya nagkaroon sila ng patindi nang patinding pagkiling laban kay Wendy. At sumunod sila sa akin sa panghuhusga sa kanya kapag nakatalikod siya at tumigil sila sa pagtuon sa mga tungkulin nila. Marahil ay napakasama ng disposisyon ko para makagawa ng mga ganoong bagay. Noong banta sa mga interes at reputasyon ko ang mga kilos at pananalita ni Wendy, kinondena, inatake, at ginantihan ko siya. Nakita ko na wala akong ni katiting na takot sa Diyos sa puso ko. Bilang isang lider ng iglesia, hindi lang ako nabigong makapareha nang mabuti ang mga kapatid ko at gumawa ng tungkulin ko ayon sa prinsipyo, ako pa ang namuno sa paggawa ng masama at ginambala ko ang gawain ng iglesia. Hindi talaga ako karapat-dapat na gumawa ng ganito kahalagang tungkulin. Dati, inisip ko na may dakila akong pagkatao, na mabait at maunawain ako, pero iyon ay dahil lang walang ibang taong nagbabanta sa mga interes ko. Sa sandaling mangyari iyon, naisiwalat ang masama kong kalikasan at nagawa kong manghusga, umatake, at gumanti sa mga tao. Sa pagkatanto nito ko lang nakita na may mababang pagkatao ako. Dahil sa pagiging matuwid ng Diyos ay pinalitan ako, karapat-dapat sa akin ang kapalarang iyon. Nagtapat ako sa mga kapatid ko, hinimay ko ang mga layunin sa likod ng mga kilos ko at ibinahagi ko ang mga napagnilayan at nalaman ko tungkol sa sarili ko. Pinatibay ng mga kapatid ang loob ko. Sinabi nila, “Puwede kang magkaroon ng pagkakilala sa sarili sa pamamagitan ng mapalitan, mabuting bagay ito!” Nagkaroon ako ng ilang kaalaman tungkol sa sarili ko sa pamamagitan ng karanasang iyan at hindi ako gaanong nalumbay. Natanggap ko rin na maisiwalat hanggang sa isang antas. Nanalangin ako sa Diyos: “O Diyos, talagang nakagawa ako ng kasamaan. Mula ngayon, handa na akong magsisi.” Pagkatapos niyon, kapag nagpapakita ako ng tiwaling disposisyon ko kapag nakikisalamuha sa iba, nananalangin ako sa Diyos, nagninilay sa sarili, at nagtutuon sa maayos na pakikipagtulungan sa iba. Nagsimula na rin akong mas masigasig na maghanap sa tungkulin ko at pakiramdam ko ay puno at sagana ang mga araw ko. Pagkatapos lang ng ilang araw, lumapit sa akin ang nakakataas kong lider at sinabi niya na noon ay masyado akong mayabang, hindi ako tumatanggap ng payo ng ibang tao at hindi ko tinatrato ang mga tao nang ayon sa prinsipyo, pero pagkatapos kong mapalitan, natutunan kong pagnilayan at kilalanin ang sarili ko, kaya sumang-ayon ang lahat na hayaan akong bumalik sa tungkulin ko bilang lider. Nagulat talaga ako nang marinig ko ito. Hindi ko kailanman inakala na mabibigyan ako ng isa pang pagkakataon na maglingkod bilang lider. Hindi ko maipahayag kung gaano ako naantig at napuno ako ng pasasalamat sa Diyos. Kasabay nito, talagang nagsisi ako sa lahat ng nagawa ko dati. Nanalangin ako sa Diyos sa puso ko at nagpasya akong magsisi, na hindi na ulitin ang mga mali ko dati, na maging maayos na kapareha ng iba at ibigay ang puso ko sa tungkulin ko. Kinalaunan, pinagnilayan ko uli ang sarili ko: “Bakit ba hindi ko mabitawan ang pagkiling ko laban kay Wendy dati at hinusgahan ko pa siya sa likuran niya at siniraan ko siya?” Isang beses sa debosyonal, may nakita akong talata ng mga salita ng Diyos na nagsabing: “Una sa lahat, pagdating sa usapin ng pagkakapungos, hindi ito kayang tanggapin ng mga anticristo. At may mga dahilan kung bakit hindi nila ito matanggap, ang pangunahing dahilan ay na kapag pinupungusan sila, pakiramdam nila ay napahiya sila, nawalan ng reputasyon, katayuan, at dignidad, na naiwan silang wala nang mukhang maihaharap sa lahat. May epekto sa puso nila ang mga bagay na ito, kaya’t nahihirapan silang tanggapin ang pagkakapungos, at pakiramdam nila, ang sinumang pumupungos sa kanila ay pinupuntirya sila at kaaway nila. Ito ang mentalidad ng mga anticristo kapag pinupungusan sila. Makakasiguro ka rito. Sa katunayan, sa pagpupungos lubusang nabubunyag kung kaya bang tanggapin ng isang tao ang katotohanan at kung tunay ba siyang makakapagpasakop. Ang matinding paglaban ng mga anticristo sa pagkakapungos ay sapat na para maipakita na tutol sila sa katotohanan at hindi nila ito tinatanggap kahit kaunti. Ito, kung gayon, ang pinakabuod ng problema. Hindi ang kanilang pride ang pinakabuod ng usapin; ang hindi pagtanggap sa katotohanan ang diwa ng problema. Kapag pinupungusan sila, hinihingi ng mga anticristo na gawin ito nang may magandang tono at ugali. Kung seryoso ang tono ng pumupungos at mabagsik ang kanyang ugali, lalaban at magiging suwail ang isang anticristo, at magagalit siya dahil sa kahihiyan. Hindi niya iniisip kung tama ba ang inilalantad sa kanya o kung katunayan ba ito, at hindi rin siya nagninilay-nilay kung saan siya nagkamali o kung dapat ba niyang tanggapin ang katotohanan. Ang iniisip lang niya ay kung nasaktan ba ang kanyang banidad at pride. Ganap na hindi kayang kilalanin ng mga anticristo na ang pagpupungos ay nakakatulong, mapagmahal, at nakapagliligtas sa mga tao, na kapaki-pakinabang ito sa mga tao. Ni hindi nila ito makita. Hindi ba’t medyo wala silang pagkilatis at katwiran? Kung gayon, kapag napupungusan, anong disposisyon ang ibinubunyag ng isang anticristo? Walang duda na disposisyon ito ng pagtutol sa katotohanan, pati na rin ng kayabangan at pagiging mapagmatigas. Ibinubunyag nito na pagtutol sa katotohanan at pagkamuhi rito ang kalikasang diwa ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Ibinubunyag ng Diyos kung paanong labis na inaalala ng mga anticristo ang pagprotekta sa katayuan at reputasyon nila, at kapag nahaharap sa pagpupungos, talagang hindi nila pinagninilayan at kinikilala ang mga sarili nila, sa halip ay lumalaban at tumatanggi sila, at iniisip nilang pinag-iinitan sila ng ibang tao. Inaatake pa nga nila at ginagantihan ang mga tao—ang lahat ng pag-uugaling ito ay pagpapakita ng mga disposisyon nila na tutol at namumuhi sa katotohanan. Nang gamitin ko ang pagbubunyag ng mga salita ng Diyos sa sitwasyon ko, nakita ko na ang panghuhusga, paninira, pang-aatake, at paghihiganti ko kay Wendy ay lahat pagpapakita ng anticristong disposisyon ko. Nang makapareha ko si Wendy, madalas niya akong bigyan ng payo at tukuyin ang mga pagkukulang ko, pero hindi niya ako pinupungos. Hindi ko pinagnilayan kung tama ba ang sinabi ni Wendy sa akin, kung mali ba ang ginawa ko o kung ano ba ang matututunan ko sa mga sinabi niya. Sa halip, palagi ko lang siyang tinitingnan nang masama, iniisip kong pinag-iinitan niya ako at minamaliit. Naisip ko pa ngang may mababa siyang pagkatao. Hindi ko man lang nakilatis ang sarili kong mga isyu. Noong panahong iyon, naglilingkod ako bilang lider ng iglesia at hinahati ko rin ang oras ko sa pangangasiwa ng mga pangkalahatang gawain, pero dahil naramdaman ko na hindi ako mahusay sa mga pangkalahatang gawain, hindi na ako nag-abalang mamahala o magtanong tungkol sa gawaing iyon, ni humingi ng tulong sa ibang mahusay sa larangang iyon. Nabigo akong gumawa ng praktikal na gawain—tama si Wendy na banggitin ito! Noong binabanggit ni Wendy ang mga paglihis sa gawain ko at nagbibigay siya ng ilang mungkahi, tinutulungan niya akong bumuti. Pero, isinaalang-alang ko lang ang reputasyon at katayuan ko at nadama ko na kinukwestyon niya ang mga kakayahan ko. Pinersonal ko pa nga ang mga paalala at pagtulong niya, at hinangad ko pa siyang gantihan sa pamamagitan ng paghahanap ng ibang taong kakampi sa akin, at paghikayat sa mga tao na husgahan at itakwil si Wendy kasama ko, lahat ng ito ay nakapinsala kay Wendy. Lumikha din ito ng isang kalagayan ng hindi pagkakasundo na pumigil sa lahat na makatuon sa tungkulin nila at nagambala ang gawain ng iglesia. Hindi ba’t ginagampanan ko lang ang papel ni Satanas? Tunay na dapat akong sumpain at parusahan! Inisip ko ang mga taong gumagawa ng masama at mga anticristo na pinaalis sa iglesia. Sila ay tumutol at namuhi sa katotohanan, bigo silang tanggapin ang mga sitwasyon mula sa Diyos, at tinutukan lang nila ang mga taong nagbabanta sa mga interes nila, iniisip na pinag-iinitan sila ng mga taong iyon at lubha nilang sinusuri ang mga kilos ng mga iyon; bigo talaga silang magnilay at makilala ang sarili nila kapag madalas silang pinaaalalahanan, tinutulungan o pinupungos ng iba. Bukod pa roon, namuhi sila sa sinumang sumubok na itama sila at inatake at itinakwil nila ang mga ito, ginugulo ang mga nasa paligid nila, ginagambala ang gawain ng iglesia at sa huli ay gumagawa ng napakaraming kasamaan kaya pinaalis sila. Lahat ng ito ay mga kinahinatnan ng hindi pagtanggap at ng pagtutol sa katotohanan—nakuha nila kung ano ang nararapat sa kanila! Sa mga katangiang ito, hindi ba’t kumikilos lang ako gaya ng isang taong gumagawa ng masama at ng isang anticristo? Napagtanto ko na tunay akong tiwali at may mababang pagkatao. Takot na takot ako, nasa napakadelikado akong sitwasyon at kung hindi ako magsisisi ay kasusuklaman ako ng Diyos at ititiwalag ako. Kinailangan kong samantalahin ang pagkakataon para magsisi at magawa ang lahat ng makakaya ko para hangarin ang katotohanan, harapin ang mga sitwasyon nang may pusong may takot sa Diyos, hanapin ang katotohanan, pagnilayan at kilalanin ang sarili, maging maingat sa pagsasalita ko, at magtakda ng mabubuting layunin sa mga pakikisalamuha ko. Lumapit ako sa Diyos sa panalangin at sinabi ko na titigil na akong kumilos gaya ng dati, at handa akong tanggapin ang pagsisiyasat ng Diyos at tunay na magsisi.

Kinalaunan, may nakita pa akong talata ng mga salita ng Diyos, na nakatulong sa aking maunawaan kung paano husgahan ang pagkatao ng isang tao at kung paano tratuhin ang mga taong prangkang magsalita at nagbibigay ng payo. Sabi ng Diyos: “Dapat kang maging malapit sa mga taong kayang makipag-usap nang totoo sa iyo; ang pagkakaroon ng mga taong tulad nito sa tabi mo ay lubos na malaking kapakinabangan sa iyo. Sa partikular, ang pagkakaroon ng gayong mabubuting tao sa paligid mo tulad ng mga iyon na, kapag natutuklasan nila ang isang problema sa iyo ay may lakas ng loob na sawayin ka at ilantad ka, mapipigilan kang maligaw ng landas. Wala silang pakialam kung ano ang iyong katayuan, at sa sandaling matuklasan nilang gumawa ka ng isang bagay na labag sa mga katotohanang prinsipyo, sasawayin at ilalantad ka nila kung kinakailangan. Ang gayong mga tao lang ang matutuwid na tao, mga taong may pagpapahalaga sa katarungan, at gaano ka man nila ilantad at sawayin, ang lahat ng ito ay tulong sa iyo, at ang lahat ng ito ay tungkol sa pangangasiwa sa iyo at pagtulak sa iyo pasulong. Dapat kang mapalapit sa gayong mga tao; ang pagkakaroon ng mga gayong tao sa tabi mo, tumutulong sa iyo, magiging mas ligtas ka—ganito ang pagkakaroon ng proteksiyon ng Diyos. Ang pagkakaroon ng mga taong nakauunawa sa katotohanan at nagtataguyod ng mga prinsipyo sa tabi mo araw-araw na nangangasiwa sa iyo ay lubhang kapaki-pakinabang sa paggawa mo ng iyong tungkulin at gawain nang maayos. … Kapag gumawa ka ng bagay na labag sa mga prinsipyo, ilalantad ka nila, magbibigay ng mga opinyon sa iyong mga isyu, at tutukuyin ang iyong mga problema at pagkakamali nang deretsahan at matapat; hindi ka nila susubukang tulungang mapanatili ang iyong dignidad, at ni hindi ka nila bibigyan ng pagkakataong maiwasan ang kahihiyan sa harap ng maraming tao. Paano mo dapat tratuhin ang gayong mga tao? Dapat mo ba silang parusahan o maging malapit sa kanila? (Maging malapit sa kanila.) Tama iyan. Dapat mong buksan ang iyong puso at makipagbahaginan sa kanila, sinasabi na, ‘Tama ang isyung mayroon ako na tinukoy mo sa akin. Noong panahong iyon, napuno ako ng banidad at pag-iisip ng katayuan. Naramdaman kong naging lider ako sa loob ng maraming taon, subalit hindi mo man lang sinubukang mapanatili ang aking dignidad, kundi itinuro mo rin ang mga problema ko sa harap ng napakaraming tao, kaya’t hindi ko matanggap ito. Subalit ngayon, nakikita ko na na talagang salungat ang ginawa ko sa mga prinsipyo at sa katotohanan, at hindi ko dapat ginawa iyon. Ano ang kahalagahan ng pagkakaroon ng posisyon ng lider? Hindi ba’t tungkulin ko lang ito? Lahat tayo ay gumagawa ng ating tungkulin at lahat tayo ay pantay-pantay ng katayuan. Ang pinagkaiba lang ay nagpapasan ako ng medyo mas maraming responsabilidad, iyon lang. Kung may matutuklasan kang anumang problema sa hinaharap, sabihin mo kung ano ang dapat mong sabihin, at hindi magkakaroon ng personal na sama ng loob sa pagitan natin. Kung magkaiba tayo sa ating pagkaarok sa katotohanan, maaari tayong magbahaginan nang magkasama. Sa sambahayan ng Diyos at sa harap ng Diyos at ng katotohanan, dapat tayong magkaisa, hindi magkakahiwalay.’ Ito ay isang saloobin ng pagsasagawa at pagmamahal sa katotohanan. Ano ang dapat mong gawin kung gusto mong iwasan ang landas ng isang anticristo? Dapat kang magkusang maging malapit sa mga taong nagmamahal sa katotohanan, mga taong matuwid, maging malapit sa mga taong kayang tukuyin ang iyong mga isyu, na kayang magsalita ng totoo at sawayin ka kapag natutuklasan nila ang iyong mga problema, at lalo na ang mga taong kaya kang pungusan kapag natutuklasan nila ang iyong mga problema—ito ang mga taong pinakakapaki-pakinabang sa iyo at dapat mo silang pahalagahan. Kung ibubukod at aalisin mo ang gayong mabubuting tao, mawawala sa iyo ang proteksiyon ng Diyos, at unti-unting darating sa iyo ang sakuna. Sa pagiging malapit sa mabubuting tao at mga taong nakauunawa sa katotohanan, magkakaroon ka ng kapayapaan at kagalakan, at maiiwasan mo ang sakuna; sa pagiging malapit mo sa mga taong ubod ng sama, mga walang hiyang tao, at mga taong nambobola sa iyo, manganganib ka. Hindi ka lang madaling malilinlang at maloloko, kundi maaari pang dumating sa iyo ang sakuna anumang oras. Dapat malaman mo kung anong uri ng tao ang pinakamagiging kapaki-pakinabang sa iyo—ang mga ito ay iyong makapagbababala sa iyo kapag may ginagawa kang mali, o kapag itinataas at pinatototohanan mo ang iyong sarili at nililigaw ang iba, na maaaring maging pinakakapaki-pakinabang sa iyo. Ang paglapit sa gayong mga tao ang tamang landas na dapat tahakin” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Sa pamamagitan ng mga salita ng Diyos, napagtanto ko na ang mga taong may pagpapahalaga sa katarungan at nagtataguyod ng katotohanang prinsipyo ay kayang tukuyin kapag may mga isyu o pagkukulang ang mga kapatid nila, at kaya nilang magpungos, magsiwalat, at maghimay ng mga tao kapag nilalabag ng mga ito ang mga prinsipyo sa mga kilos nila, ang mga ganitong tao ay may mabuting pagkatao at dapat ko silang lapitan. Kung sa panlabas ay mapagmahal ang isang tao, marunong makisama sa mga tao, hindi nagpapasama ng loob ninuman at gusto ng nakararami, pero kapag may naobserbahan siyang nangyayari na hindi umaayon sa prinsipyo o nakakapinsala sa mga interes ng iglesia at pinili niyang protektahan ang mga relasyon niya at hindi siya tumitindig, inilalantad at nilulutas ang problema, makasarili at mapanlinlang siya at hindi niya pinoprotektahan ang mga interes ng sambahayan ng Diyos. Naisip ko kung paanong palagi kong hinusgahan ang pagkatao ng mga tao batay sa kung palakaibigan ba sila at sa kung nagsasalita ba sila sa paraang nagpapanatili ng dignidad ng mga tao, pero hindi umaayon sa katotohanan ang paghusgang ito. Napagtanto ko na makatwiran lang na madalas na tukuyin ni Wendy ang mga isyu at pagkukulang ko. Sa kabila ng katunayang direktang magsalita si Wendy, katotohanan ang sinabi niya at kaya niyang tukuyin ang mga isyu ko, nakatulong ito sa akin na magampanan ang tungkulin ko at mapagbuti ang buhay pagpasok ko. Dapat mas maglaan ako ng oras sa kanya at makinig sa mga mungkahi niya. Pagkatapos niyon, humingi ako ng tawad kay Wendy. Alam kong hindi mababawi ang pinsalang idinulot ko sa kanya pero kung may pagkakataon uli akong makapareha siya, pahahalagahan ko ang pagkakataong iyon.

Kinalaunan, nakapareha ko ang kapatid na si Leonard. May mabuting kakayahan si Leonard at talagang responsable sa tungkulin niya. Kapag nakita niya akong lumilihis sa tungkulin ko, ipapaalam niya ito sa akin sa harap ng iba. Noong una, kahit na pakiramdam ko ay medyo napahiya ako, natanggap ko ang kritisismo niya bilang aral mula sa Diyos. Pero nang lumipas ang panahon, at nagpatuloy ito, nagsimula akong medyo mainis. Minsan ay medyo nanunuya si Leonard sa kritisismo niya, at hahanap siya ng mali sa gawain ko. Napahiya talaga ako, na para bang kilalang-kilala niya ako at ayaw ko na siyang makapareha. Inisip ko na masyado siyang mayabang at hindi katanggap-tanggap ang tono ng boses niya. Ilang beses habang tinatalakay ko ang pakikipagpareha ko sa iba, gusto kong siraan si Leonard, pero bago pa man ako makapagsabi ng anuman ay napagtanto kong mali ako—talagang marami akong mapapasok sa kritisismo ni Leonard. Kaya, nanalangin ako sa Diyos, nagtakda ako ng mabubuting layunin at hinanap ko kung paano ko makakapareha si Leonard sa paraang naaayon sa layunin ng Diyos. Hindi ko pwedeng husgahan si Leonard nang may masasamang layunin. Kinalaunan, nakita ko ang isang talata ng mga salita ng Diyos na talagang nakatulong sa akin: “Kapag nadiskubre mong may mali kang ginagawa o may pagbubunyag ka ng tiwaling disposisyon, kung nagagawa mong magtapat at makipag-usap sa mga tao, makakatulong ito sa mga nasa paligid mo para mabantayan ka nila. Talagang kailangang tumanggap ng pangangasiwa, ngunit ang pinakamahalaga ay magdasal sa Diyos at umasa sa Kanya, na isinasailalim ang iyong sarili sa palagiang pagsisiyasat. Lalo na kapag mali ang landas na natahak mo o nakagawa ka ng mali, o kapag akmang kikilos o magdedesisyon ka na nang mag-isa, at binanggit ito ng isang tao sa malapit at binalaan ka, kailangan mong tanggapin iyon at magmadali kang pagnilayan ang iyong sarili, at aminin ang iyong pagkakamali, at itama iyon. Maaari nitong pigilan ka sa pagtahak sa landas ng mga anticristo. Kung may isang taong tumutulong at nagbababala sa iyo sa ganitong paraan, hindi ka ba pinoproktektahan nang hindi mo nalalaman? Pinoprotektahan ka—iyan ang proteksiyon mo” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Pinaalala sa akin ng Diyos na ang pagkakaroon ng isang tao sa tabi ko na may pagpapahalaga sa katarungan at may kumpiyansang magsalita nang direkta at agad na ipaalam ang mga pagkukulang ko ay isang uri ng proteksyon, na pipigilan ako niyon na maligaw at pagmamahal iyon ng Diyos. Ang tamang gawin ay ang tanggapin ang sitwasyon! Noong panahong iyon, nakuntento na ako sa paggawa lang ng ilang di-mahahalagang gawain. Pero nabigo akong magbayad ng halaga sa paggawa ng anumang mahalagang gawain ng pagdidilig sa mga baguhan. Ginawa akong medyo mas pragmatiko sa tungkulin ko ng madalas na paalala sa akin ni Leonard. Marami rin akong nakamit mula sa mga landas ng pagsasagawang sinabi sa akin ni Leonard. Napagtanto ko na talagang mahalaga ang tulong at payo niya. Dahil ako ay walang taglay na katotohanan, may mga napakatiwaling disposisyon pa rin at pwedeng makagawa ng mali anumang oras, ang presensya ni Leonard para subaybayan ako ay tunay na nagpapalakas sa akin at pumipigil sa aking gumawa ng maraming kasamaan. Nang mapagtanto ko ito, pakiramdam ko ay handa na akong lutasin ang mga paglihis sa tungkulin ko at nagkaroon ako ng mas mabuting saloobin sa mga payo ni Leonard. Pinadalhan ko siya ng mensahe na nagsabi: “Mula ngayon, ipaalam mo sa akin kung may mapansin kang anumang problema sa akin. Maaaring mapahiya ako nang kaunti, pero malaking tulong ito para sa akin.” Ngayong inaalala ko ito, maraming inilagay ang Diyos na ganitong tao sa tabi ko nitong mga nakaraang taon, pero lagi ko silang gustong iwasan dahil iniisip kong mahirap silang pakisamahan. Ang totoo, hindi ako magaling humusga ng tao, hindi ko alam kung paano suriin o tratuhin ang mga tao, kaya hindi ko napansing nawalan ako ng mga pagkakataong matuto sa mga kapareha ko. Nang muling patnugutan ng Diyos ang sitwasyong ito, sa wakas ay naunawaan ko na ang layunin Niya, natrato ko na ang iba nang may prinsipyo at mas malaya ang pakiramdam ko! Nagpasalamat ako sa Diyos sa puso ko!


86. Ang Pagyabong Sa Kabila ng Pagsubok

Ni Zhen’ai, Tsina

Noong Agosto 23, 2022, inanyayahan ng lider ng distrito sa isang pagtitipon ang ilan sa aming mga mangangaral. Naghintay kami hanggang hapon, subalit hindi nagpakita ang lider. Kalaunan, nalaman namin na ang mga lider ng iglesia, at marami sa mga kapatid ay naaresto. Si Sister Lu Yang, na nanirahan kasama ko, ay inaresto rin. Dagdag pa rito, buong araw at gabi kaming nawalan ng komunikasyon sa lider na nag-anyaya sa amin, at halos tiyak nang may masamang nangyari sa kanya. Nabigla ako nang marinig ko ang balitang ito. Nakaapekto sa dose-dosenang iglesia ang pag-aresto at lahat ng ito ay naganap noong kinaumagahan ng ika-23, na nagpapahiwatig ng planadong pagkilos ng CCP. Naalala ko na dalawang beses bumisita sa tahanan ko ang lider ilang araw lang ang nakalilipas, at napaisip ako kung isa rin ba ako sa magiging puntirya. Kung ganoon nga, maaaresto rin ba ako isang araw? Hindi itinuturing ng CCP ang mga mananampalataya bilang mga tao at ginagamit nito ang lahat ng uri ng pagpapahirap upang pwersahin silang ipagkanulo ang Diyos. Pinangangasiwaan ko ang gawain ng ilang iglesia at kung maaaresto ako, tiyak na hindi ako basta-basta pakakawalan ng CCP. Sumikip ang dibdib ko nang maisip ko ito, at naging balisa ako sa bawat kaunting paggalaw sa labas, natatakot na maaari akong maaresto anumang oras. Nang mapagtanto ko na hindi maayos ang kalagayan ko, agad akong nagdasal sa Diyos, “Diyos ko, dahil sa malawakang pagsupil na kinakaharap ng iglesia, napanghihinaan ako ng loob. Protektahan Mo ako at bigyan Mo ako ng pananalig upang hindi ako mapigilan ng sitwasyong ito.” Pagkatapos magdasal, naalala ko ang pelikulang, Kwento Ko, Kwento Natin, at agad ko itong hinanap upang mapanood. Nagbigay sa akin ng pananalig ang isang sipi ng mga salita ng Diyos sa pelikula.

Sabi ng Makapangyarihang Diyos: “Kahit na tinitingnan ni Satanas si Job nang may inggit sa mga mata, hindi ito nangahas na hipuin ni isang buhok sa katawan ni Job nang walang pahintulot ng Diyos. Kahit pa likas na masama at malupit si Satanas, matapos ibaba ng Diyos ang Kanyang utos dito, wala nang nagawa si Satanas kundi sumunod sa kautusan ng Diyos. Samakatuwid, kahit na si Satanas ay kasingbangis ng isang lobo sa gitna ng mga tupa nang pumaroon kay Job, hindi nito tinangkang kalimutan ang mga hangganan na itinakda ng Diyos para dito, hindi ito nangahas na labagin ang mga atas ng Diyos, at sa lahat ng ginawa nito, hindi nangahas na lumihis si Satanas mula sa mga prinsipyo at hangganan ng mga salita ng Diyos—hindi ba ito isang katunayan? Mula rito ay makikita na hindi nangangahas si Satanas na salungatin ang anumang mga salita ng Diyos na si Jehova. Para kay Satanas, ang bawat salita mula sa bibig ng Diyos ay isang utos at isang batas ng kalangitan, isang pagpapahayag ng awtoridad ng Diyos—dahil sa likod ng bawat salita ng Diyos ay ipinahihiwatig ang kaparusahan ng Diyos para sa mga lumalabag sa mga utos ng Diyos, at sa mga sumusuway at sumasalungat sa mga batas ng kalangitan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Malinaw na sinasabi sa atin ng mga salita ng Diyos na gaano man kabagsik si Satanas, hindi nito mahihigitan ang mga utos ng Diyos o malalampasan ang mga hangganan o limitasyon na itinakda ng Diyos. Gaano man kalupit si Satanas, isa pa rin itong gamit-panserbisyo sa mga kamay ng Diyos, at isang kasangkapan upang gawing perpekto ang hinirang na mga tao ng Diyos. Sa pagninilay sa mga salita ng Diyos, napagtanto ko na noong araw ng malawakang pagsupil, pinlano ng lider na magtipon kasama ang ilan sa amin, at kung bahagyang nahuli sa pagsasagawa ng operasyon ang pulisya, maaaring naaresto rin kaming mga mangangaral kasama ng lider. Nakita ko na ang pag-aresto sa mga kapatid ay pinahintulutan ng Diyos. Hindi makakakilos si Satanas nang walang pahintulot ng Diyos; awtoridad ito ng Diyos. Mas naging malinaw ito nang makita kong nasa kulungan ang mga kapatid sa pelikula, umaasa sa Diyos na iparating ang Kanyang mga salita sa ilalim ng mahigpit na pagmamatyag at tumutulong at sumusuporta sa isa’t isa, at mas lumakas pa nga ang pananalig nila sa Diyos. Anumang pagbabanta o pang-aakit ang gamitin ng CCP, nanindigan sila sa kanilang patotoo. Ipinamalas nito ang kapangyarihan ng mga salita ng Diyos. Nang makita ko ang karanasan ng mga kapatid na ito, hindi na ako gaanong natakot. Naisip ko kung paano ko madalas na ipinapahayag ang pagkamakapangyarihan-sa-lahat ng Diyos at ang kataas-taasang kapangyarihan Niya sa lahat ng bagay, at kung paano ko madalas na sinasabing poprotektahan ko ang gawain ng iglesia. Subalit nang marinig ko na parami nang parami ang mga taong inaaresto, napuno ako ng kahinaan ng loob at takot. Tila matagal nang nakalimutan ang dati kong matatag na kapasyahan at mga pangako, at sa partikular, ang pag-iisip ko ng daranasin kong pagpapahirap kapag ako ay naaresto ay nagpalitaw sa mga alalahanin ko. Nang maharap ako sa realidad, nakita ko sa wakas kung gaano kaliit ang pananalig ko. Sa sandaling maharap ako sa panganib, nagiging mahinang loob at matatakutin ako, at nagsisimula akong mag-alala sa pisikal na kaligtasan ko. Sa paanong paraan ako nagkaroon ng anumang tayog? Nang mapagtanto ko ito, nagdasal ako sa Diyos, hinihiling na bigyan Niya ako ng pananalig upang matupad ko ang aking mga tungkulin at mapanindigan ko ang aking patotoo sa oras ng pagsubok.

Matapos ang insidenteng ito, maraming natirang mahahalagang gawain na kailangang asikasuhin. Upang maiwasang mapasakamay ng CCP ang mga aklat ng mga salita ng Diyos, napagdesisyunang kami ni Sister Gao Qing ang magiging responsable sa paglilipat ng mga ito. Nang makita ko na inaatasan akong gumawa ng isang mahalagang gawain, at dahil batid ko ang kahalagahan ng responsabilidad na ito, handa akong gawin ito. Gayunpaman, nang maisip ko ang mga panganib na kaakibat ng paglilipat, hindi ko maiwasang makaramdam ng kaunting takot, “Kapag naaresto kami at nalaman ng CCP na nagdadala kami ng mga aklat ng mga salita ng Diyos, tiyak na pupuwersahin nila kaming magbunyag ng mas marami pang impormasyon tungkol sa iglesia at isasailalim kami sa pagpapahirap. Kahit pa hindi kami mamatay, tiyak na dadaan kami sa matinding paghihirap! Ano ang gagawin ko kapag naging baldado ako? Bukod sa hindi ako makagagawa ng tungkulin, magkakaroon din ako ng mga problema sa pag-aalaga sa sarili ko. Hindi ba’t iyon ang magiging katapusan ko? Maaari pa ba akong maligtas pagkatapos? Wala akong tapang at karunungan. Kaya ko ba talagang isagawa ang tungkuling ito? Hindi ba’t dapat humanap tayo ng mas matapang at mas matalinong tao para sa responsabilidad na ito?” Sasabihin ko na sana ito sa mga kapatid, ngunit nag-alangan ako at nilunok ko ang aking mga salita. Naisip ko kung paanong, dahil sa limitadong bilang ng mga taong pwedeng makausap sa kontekstong ito, ay napagpasyahan lamang ng lahat na ako ang magsagawa ng gampaning ito pagkatapos ng masusing pagsasaalang-alang. Naisip ko ang mga salitang ito ng Diyos: “Dapat mong panindigan at panagutan ang anumang may kaugnayan sa mga kapakanan ng sambahayan ng Diyos, o ang may kinalaman sa gawain ng sambahayan ng Diyos at sa pangalan ng Diyos. Bawat isa sa inyo ay may ganitong pananagutan at obligasyon, at ito ang kailangan ninyong gawin” (Ang Salita, Vol. III. Ang mga Diskurso ni Cristo ng mga Huling Araw. Tungkol sa mga Atas Administratibo ng Diyos sa Kapanahunan ng Kaharian). Anumang oras, ang pagprotekta sa mga interes ng sambahayan ng Diyos, at pagtiyak sa kaligtasan ng mga aklat ng mga salita ng Diyos ay responsabilidad at obligasyon ng bawat isa sa mga taong hinirang ng Diyos. Maraming taon na akong mananampalataya at tinamasa ko ang pagdidilig at probisyon ng mga salita ng Diyos, ngunit, noong manganib ang kaligtasan ng mga aklat ng mga salita ng Diyos at kinailangang ilipat ang mga ito, hindi ako naging maagap sa pagganap ng gampaning ito. Sa halip, inisip ko lamang ang sarili kong kinabukasan at mga landas sa hinaharap. Sa takot na maaresto at makaranas ng pagpapahirap, ninais kong ipasa ang tungkuling ito sa iba. Napakamakasarili ko at wala akong konsensiya at katwiran! Dahil sumang-ayon ang lahat na ako ang pinakanararapat na tao para maglipat ng mga aklat ng mga salita ng Diyos, tiyak ay narito ang layunin ng Diyos. Lalo na nang maisip ko na hindi ako naaresto sa gitna ng malawakang pagsupil na ito, malinaw na may papel akong kailangang gampanan, at hindi ko ito dapat tanggihan. Ako ay isang nilalang; alam ng Diyos kung ano ang kaya kong gawin. Nasa kamay ng Diyos kung maaaresto ba ako o hindi. Kung itatakda ng Diyos na maaresto ako, magpapasakop ako, ngunit kung hindi ito ipapahintulot ng Diyos, walang magagawa ang CCP sa akin. Katulad ni Daniel na may pananalig sa Diyos, at kahit itinapon siya sa lungga ng leon, hindi siya sinaktan ng mga leon. Kahit gaano pa kalaganap ang CCP, nasa mga kamay pa rin ito ng Diyos, at isa lamang itong gamit-panserbisyo sa gawain ng Diyos. Sa pagkaunawang ito, nagkamit ako ng pananalig at nagdasal ako sa Diyos, “Diyos ko, ang mga aklat ng Iyong mga salita ay kailangang agad na mailipat ngayon, at ako ay napanghihinaan ng loob at natatakot, ngunit alam ko na nasa kamay Mo si Satanas. Handa akong isantabi ang aking sariling kaligtasan at makipagtulungan kay Sister Gao Qing upang madala ang mga aklat sa isang ligtas na lugar. Gabayan Mo po kami.” Kinabukasan, naglakbay kami sa makapal na hamog at matagumpay naming nadala ang mga aklat sa isang ligtas na lokasyon.

Dahil ilang lider ng iglesia ang naaresto, kami ni Sister Gao Qing ay pansamantalang itinaas ang ranggo upang mamahala sa gawain ng mga iglesiang ito. Alam kong hindi ko dapat takasan ang aking tungkulin, ngunit naramdaman ko ang bigat nito. Tunay ngang mapanganib ang pagtanggap ng tungkuling ito sa isang kritikal na panahon. Gayunpaman, dahil sa pagkaaresto ng mga lider at halos pagtigil ng gawain ng iglesia, hindi makapamuhay ng buhay-iglesia ang mga kapatid at kailangang-kailangan nila ng isang tao na aako sa gawain. Sa oras na ito, para akong walang pagkatao kapag tinakasan ko ang tungkuling ito. Pagkatapos ng masusing pagsasaalang-alang, tinanggap ko ang tungkulin. Subalit, hindi nagtagal, nalaman ko na habang isinasagawa ang interogasyon, nagpapakita ang mga pulis ng mga larawan sa mga naarestong kapatid, inuutusan silang tukuyin ang mga lider. Palagian ang pag-aresto ng CCP sa mga lider, at kapag nalaman nila na isa na akong lider ng iglesia ngayon, hindi ba’t mahaharap din ako sa mabigat na sentensya kapag naaresto ako? Naisip ko ang mga kapatid na naaresto at nasentensyahan. Ang ilan ay inabuso ng mga bilanggo sa kulungan, ang iba ay marahas na binugbog at pinahirapan ng mga guardya sa kulungan, at kinailangan nilang gumawa ng mabibigat na trabahong pisikal araw-araw. Sa mahina kong kalusugan, kapag naaresto at nasentensyahan ako, ang bawat araw ay magiging parang isang taon sa bilangguan, at mahirap sabihin kung makakalabas pa ako. Tunay ngang puno ng panganib ang paggawa ng mga tungkulin sa China, para itong pagtayo nang may nakaambang matalim na kutsilyo at palaging may mga peligro sa buhay. Palagi kong naiisip na mas mabuti sanang hindi ko na lamang tinanggap ang tungkuling ito … Labis akong nag-aalala at hindi ko matutukan ang aking gawain. Nang mapagtanto ko na hindi tama ang kalagayan ko, agad akong nagdasal sa Diyos, humihiling na protektahan Niya ang aking puso.

Nang gabing iyon, hindi ako makatulog kahit saglit. Pinagnilayan ko kung paanong sa harap ng malawakang pagsupil sa iglesia, ang tanging ipinakita ko ay kaduwagan at takot, at ninais ko pa ngang takasan ang tungkulin ko upang maprotektahan ang sarili ko. Bakit ba palagi kong iniisip ang sarili ko kapag humaharap sa pagsubok? Sa aking mga debosyonal, nagbasa ako ng dalawang sipi ng mga salita ng Diyos: “Ginagawa ng mga anticristo ang kanilang makakaya para protektahan ang kanilang seguridad. Ang iniisip nila ay: ‘Dapat ko talagang tiyakin ang seguridad ko. Sinuman ang mahuli, hindi dapat ako iyon.’ Sa usaping ito, madalas silang lumalapit sa Diyos sa panalangin, nagsusumamo na ilayo sila ng Diyos sa gulo. Nararamdaman nila na anuman ang mangyari, talagang isinasakatuparan nila ang gawain ng isang lider ng iglesia at na dapat silang protektahan ng Diyos. Alang-alang sa sarili nilang seguridad at para makaiwas na maaresto, makatakas sa lahat ng pag-uusig at maging ligtas ang kanilang sitwasyon, madalas magsumamo at magdasal ang mga anticristo para sa sarili nilang seguridad. Pagdating sa sarili nilang seguridad, saka lamang sila tunay na umaasa at nag-aalay ng sarili nila sa Diyos. Mayroon silang tunay na pananalig pagdating sa ganitong bagay at tunay ang pag-asa nila sa Diyos. Nag-aabala lamang silang magdasal sa Diyos para hilingin na protektahan Niya ang kanilang seguridad, kahit katiting ay hindi nila iniisip ang gawain ng iglesia o ang kanilang tungkulin. Sa kanilang gawain, ang personal na seguridad ang prinsipyong gumagabay sa kanila. Kung ligtas ang isang lugar, pipiliin ng mga anticristo ang lugar na iyon upang doon sila gumawa, at, tunay nga, magmumukha silang napakasipag at positibo, ibinibida nila ang kanilang matinding ‘pagiging responsable’ at ‘katapatan.’ Kung may gawain na talagang delikado at malamang na mahaharap sa isang insidente, na matutuklasan ng malaking pulang dragon ang gumagawa ng gawaing ito, nagdadahilan sila at tinatanggihan ito, at naghahanap ng pagkakataong matakasan iyon. Sa sandaling magkaroon ng panganib, o sa sandaling may tanda ng panganib, nag-iisip sila ng mga paraan para makaalis at inaabandona nila ang kanilang tungkulin, nang walang malasakit sa mga kapatid. Ang tanging iniisip nila ay makalayo sila sa panganib. Maaaring sa puso nila ay handa sila: Sa sandaling lumitaw ang panganib, iniiwanan nila kaagad ang kanilang gawain, nang walang pakialam kung ano ang mangyayari sa gawain ng iglesia, o kung ano ang mawawala sa mga interes ng sambahayan ng Diyos, o sa seguridad ng mga kapatid. Ang mahalaga sa kanila ay makatakas” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). “Ang mga anticristo ay lubhang makasarili at kasuklam-suklam. Wala silang tunay na pananalig sa Diyos, lalong wala silang katapatan sa Diyos; kapag nahaharap sila sa isyu, sarili lamang nila ang kanilang pinoprotektahan at iniingatan. Para sa kanila, wala nang mas mahalaga pa kaysa sa sarili nilang seguridad. Hangga’t maaari silang mabuhay at hindi maaaresto, wala silang pakialam kung gaano kalaki ang pinsalang naidulot sa gawain ng iglesia. Labis na makasarili ang mga taong ito, hindi man lang nila iniisip ang mga kapatid, o ang gawain ng iglesia, sariling seguridad lamang nila ang kanilang iniisip. Sila ay mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Isinisiwalat ng Diyos na labis na makasarili at kasuklam-suklam ang kalikasan ng isang anticristo. Inuuna nito ang sarili nitong mga interes higit sa lahat, at sa anumang sitwasyon, kapag may bagay na makakaapekto sa interes nito, hindi ito magdadalawang-isip na protektahan ang sarili nito. Ang iniintindi lang ng mga anticristo ay ang sarili nilang mga interes, at wala silang anumang konsensiya o katwiran. Sinusunod nila ang satanikong pilosopiya na “Ang bawat tao para sa kanyang sarili at bahala na ang iba,” at isinasabuhay nila ang ganap na imahe ni Satanas. Sa pagninilay sa mga salita ng Diyos at sa sarili kong pag-uugali, hindi ba’t ipinakita ko ang makasarili at kasuklam-suklam na disposisyon ng isang anticristo? Karaniwan, kapag walang banta ng pag-aresto, napakaagap kong nagagawa ang aking mga tungkulin, kahit gaano pa kahirap o nakakapagod ang mga ito, nagpapakita ako ng imahe ng katapatan sa aking mga tungkulin at pagsunod sa Diyos. Ngunit nang maharap ang iglesia sa isang malawakang pagsupil at nasangkot ang aking personal na mga interes sa mga tungkuling isinaayos para sa akin, nabunyag ang pagiging makasarili at kasuklam-suklam ko. Nang irekomenda ako ng mga kapatid upang maglipat ng mga aklat ng mga salita ng Diyos, gusto kong ipasa ang tungkulin sa iba upang protektahan ang sarili ko. Nang pansamantalang italaga ako ng iglesia bilang isang lider, sa halip na pagtuunan ko kung paano isasagawa nang maayos ang gawain ng iglesia at aakuin ang responsabilidad na ito, nag-alala ako tungkol sa posibilidad na maaresto at masentensyahan ako, at naisip ko pa ngang takasan ang tungkulin upang protektahan ang aking sarili. Takot na takot ako sa kamatayan! Sinasabing nakikita ang katapatan sa gitna ng pagsubok, ngunit nagpakita ba ako ng katapatan habang hinaharap ko ang pagsubok? Hindi! Wala akong ibang ipinakita kundi pagkamakasarili at kawalan ng katapatan! Naisip ko ang lahat ng mga taong ito ng pagtamasa sa pagdidilig at probisyon ng mga salita ng Diyos, ngunit nang maharap sa isang malawakang pagsupil ang iglesia at kinailangan nito na gawin ko ang parte ko, naghanap ako ng mga dahilan upang takasan ito at protektahan ang aking sarili. Sa anong paraan ako nagkaroon ng anumang pagkatao? Nagdasal ako sa Diyos, sinabing handa kong igugol ang aking sarili para sa Kanya at suklian ang pagmamahal Niya, ngunit ang aking isinasabuhay ay pagiging makasarili at kasuklam-suklam, at pagtatangkang protektahan ang aking sarili. Hindi ba’t panlilinlang ito sa Diyos? Kung hindi dahil sa nabunyag na mga katotohanang ito at sa paghatol at pagsiwalat ng mga salita ng Diyos, hindi ko pa rin tunay na mauunawaan ang aking satanikong disposisyon na makasarili at walang pakialam sa iba. Iisipin ko pa rin na may katapatan ako sa Diyos at siguradong aayunan niya ako, at na kapag natapos na ang gawain ng Diyos, ay papasok ako sa kaharian at tatamasahin ko ang mga pagpapala ng Diyos. Talagang hindi ko kilala ang sarili ko! Napakapraktikal ng gawain ng Diyos. Sa pag-uusig at mga pag-arestong isinagawa ng malaking pulang dragon, ibinunyag Niya ang aking katiwalian at tinulungan Niya akong maunawaan ang aking sarili. Ito ang pagliligtas ng Diyos sa akin! Habang iniisip ko ito, nakaramdam ako ng pagsisisi at hindi ko na nais pang mabuhay nang ayon sa mga pilosopiya ni Satanas.

Kalaunan, nakakita ako ng isang sipi ng mga salita ng Diyos na nagbigay-liwanag talaga sa akin. Sabi ng Diyos: “Kung kinikilala mo na isa kang nilikha, dapat mong ihanda ang iyong sarili na magdusa at magbayad ng halaga alang-alang sa pagtupad ng iyong responsabilidad na ipalaganap ang ebanghelyo at alang-alang sa maayos na pagganap sa iyong tungkulin. Maaaring ang kabayaran ay ang pagdanas ng ilang pisikal na karamdaman o paghihirap, o pagdusahan ang mga pag-uusig ng malaking pulang dragon o ang mga maling pagkaunawa ng mga taong makamundo, gayundin ang mga paghihirap na pinagdaraanan ng isang tao kapag nagpapalaganap ng ebanghelyo: ang maipagkanulo, mabugbog at mabulyawan, makondena—ang dumugin pa nga at malagay sa panganib ang buhay. Posible, habang nagpapalaganap ng ebanghelyo, na mamamatay ka bago matapos ang gawain ng Diyos, at na hindi ka na mabubuhay upang masilayan ang araw ng kaluwalhatian ng Diyos. Dapat kang maging handa rito. Hindi ito para takutin kayo; ito ay katotohanan. … Bukod pa rito, paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Binitay ba sila nang naaayon sa batas para sa mga krimen nila? Hindi. Sila ay kinondena, binugbog, binulyawan, at pinatay dahil ipinalalaganap nila ang ebanghelyo ng Panginoon at tinanggihan ng mga tao ng mundo—ganyan kung paano sila minartir. … Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinahinatnan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kalalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang katawang-tao ng Diyos, na ang gawain ng pagtubos na ginawa Niya para sa buong sangkatauhan ay nagpapahintulot sa sangkatauhan na patuloy na mabuhay—hindi nagbabago ang katunayang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinaka-karapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad ng isang tao sa kanyang pananagutan” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ang Tungkuling Dapat Tuparin ng Lahat ng Mananampalataya). Pagkatapos basahin ang mga salita ng Diyos, naunawaan ko na kung tunay nating makikita nang malinaw ang kahulugan ng buhay at ang halaga ng buhay at kamatayan, at mamumuhay tayo ayon sa mga salita ng Diyos, makakamtan natin ang tunay na pagpapasakop sa Diyos at maninidigan tayo sa ating mga patotoo sa Kanya sa mga oras ng pagsubok. Ang buhay ang pinakamahalagang bagay para sa bawat isa sa atin. Kung maipagkakatiwala natin sa Diyos ang buhay natin, wala nang makakatalo sa atin. Sa pag-iisip kung paano ko sinunod ang Diyos hanggang sa puntong ito, unti-unti kong nabitawan ang mga bagay tulad ng trabaho, pamilya, kasal, at yaman, ngunit nang maharap ako sa panganib at posibilidad na mamatay ako, nasiwalat ang aking paghihimagsik. Nais kong takasan ang mga tungkulin ko upang protektahan ang sarili ko. Takot na takot ako sa kamatayan! Ang walang habas na pag-usig at mga pag-aresto ng CCP ay isinagawa upang panghinaan tayo ng loob at matakot, upang talikuran natin ang ating pananalig sa Diyos, isuko ang ating mga tungkulin at ipagkanulo Siya, upang mawalan tayo ng pagkakataon na mailigtas. Pakana ito ni Satanas. Tanging sa pamamagitan ng pagkakatiwala sa Diyos ng ating mga buhay, pagtupad sa ating mga tungkulin nang may masunuring puso paano man pamatnugutan at isaayos ng Diyos ang mga bagay-bagay, na matatalo at maipapahiya natin si Satanas. Palagi kong inakala na kapag namatay ako dahil sa pag-uusig ay hindi ako maliligtas, ngunit ito ay sarili kong kuru-kuro at imahinasyon. Sa Kapanahunan ng Biyaya, naranasan ng mga apostol ang pag-uusig at pag-aresto ng pamahalaang Romano. Ang ilan ay pinatay sa pamamagitan ng espada, at ang iba naman ay ipinako nang patiwarik sa krus. Buhay nila ang naging kabayaran upang maipalaganap ang ebanghelyo ng kaharian ng langit, at ginamit nila ang kanilang mga buhay upang patotohanan ang pagliligtas ng Panginoong Jesus, at sa gayon ay natanggap nila ang pagsang-ayon ng Diyos. Ngayon naman, marami ring kapatid ang inaaresto at inuusig dahil sa pagpapalaganap ng ebanghelyo ng Diyos sa mga huling araw. Nakararanas sila ng pagpapahirap at pambubugbog, na humahantong sa pagkabaldado o kaya ay kamatayan pa nga, ngunit pinipili nilang manindigan sa patotoo sa Diyos, tumatangging sumuko kay Satanas kahit na sa kamatayan. Makahulugan ang ganitong klase ng kamatayan. Bagamat sa perspektiba ng tao ay namamatay ang pisikal na mga katawan, ang kanilang mga kaluluwa ay hindi namamatay. Nasa pagsasaayos ng Diyos ang lahat ng ito. Ang pag-aalay sa sariling buhay upang patotohanan ang Diyos ang pinakamataas na uri ng patotoo. Sa pagninilay rito, ako ay nabigyang-liwanag. Ang kasalukuyang sitwasyon na ito ay paraan ng Diyos upang subukin ako, upang makita kung, sa pagharap sa mahirap na sitwasyong ito, ay pipiliin ko bang tuparin ang mga tungkulin ko at maninindigan ba ako sa aking patotoo o kung tatalikuran ko ba ang mga tungkulin ko at mamumuhay ako nang walang kabuluhan. Pinagmamasdan ng Diyos ang saloobin ko at mga pagsasagawa. Sinabi ng Panginoong Jesus: “At huwag kayong mangatakot sa mga nagsisipatay ng katawan, datapuwat hindi nangakakapatay sa kaluluwa: kundi bagkus ang katakutan ninyo’y Siyang makapupuksa sa kaluluwa at sa katawan sa impiyerno” (Mateo 10:28). “Ang nakasusumpong ng kanyang buhay ay mawawalan nito; at ang mawalan ng buhay dahil sa Akin ay makasusumpong niyaon” (Mateo 10:39). Nasa mga kamay ng Diyos ang buhay ko. Bagamat kayang ikulong at saktan ni Satanas ang aking katawan, hindi nito kayang kontrolin ang aking kapalaran o destinasyon. Nasa mga kamay ng Diyos ang buhay ng bawat tao, at ang lahat ng nararanasan natin ay isinasaayos Niya sa nararapat na paraan. Kung aabandonahin ko ang mga tungkulin ko upang protektahan ang aking sarili, ito ay pagkakanulo sa Diyos at mawawalan ako ng tsansa na maligtas. Binigyan ako ng Diyos ng buhay at dinala Niya ako sa mundong ito, kaya mayroon akong isang misyon na dapat tapusin. Ang magawang sundan ang Lumikha at tuparin ang aking mga tungkulin bilang isang nilikha ay nangangahulugang hindi ako namumuhay nang walang kabuluhan! Nagbigay-inspirasyon sa aking puso ang mga salita ng Diyos. Anuman ang mangyari sa hinaharap, ganap na likas at may katwiran para sa isang nilikha na magpasakop sa Lumikha. Handa akong ipagkatiwala sa Diyos ang buhay ko, gawin ang aking makakaya, at tuparin ang aking mga tungkulin. Kalaunan, upang mabilis na maibalik ang buhay-iglesia, nagpatawag kami ng pagtitipon kasama ang mga diyakono ng iglesia. Nagbahaginan kami sa kung paano maipagpapatuloy ang aming mga tungkulin sa panahon ng pagsubok, at sa layunin ng Diyos sa gitna ng pag-uusig at mga pag-aresto, at nagpatupad din kami ng iba’t ibang gampanin. Makalipas ang dalawang buwan, unti-unting bumalik sa normal ang buhay-iglesia ng mga kapatid.

Isang araw noong Nobyembre, bigla kaming nakatanggap ng balita na ang lider ng iglesia na si Li Zhong at ang labinlimang iba pang mga kapatid ay sapilitang inaresto at dinala ng mga pulis. Muling sumikip ang dibdib ko, at mas lalo akong nakaramdam ng pagkasuklam sa CCP, ang demonyo. Kinabukasan, agad naming pinag-usapan kasama ng mga katrabaho ang isyu ng paglilipat sa mga aklat ng mga salita ng Diyos sa ligtas na lugar. Dahil ako lamang ang nakakaalam ng bagong lokasyon, napagpasyahan na ako ang magdadala sa mga aklat sa bagong lugar. Gayunpaman, naisip ko na, “Palaging may mga sasakyan at kamera sa bawat sulok ng paglalakbay na ito, imposibleng maiwasan sila. Kapag natuklasan ako sa gitna ng paglilipat, magiging matibay na ebidensya ito, at siguradong masesentensyahan ako. Paano kung usigin ako hanggang sa kamatayan? Napakadelikado nito! Baka ibang tao na lang ang dapat pumunta.” Ngunit bago ko masabi ito, nilunok ko ang aking mga salita. Sa ganitong kritikal na sandali, iniisip ko pa rin ang personal kong kaligtasan. Sa anong paraan ako nagpapakita ng anumang katapatan? Takot na takot ako sa kamatayan! Nasa mga kamay ng Diyos ang buhay ko, wala sa aking kontrol. Kailangan kong maging tapat sa Diyos. Habang iniisip ito, nagdasal ako sa Diyos, “Diyos ko, napakamakasarili at kasuklam-suklam ko. Sinusubukan ko na namang itulak palayo ang aking mga tungkulin. Ngayon ay handa na akong ipagkatiwala sa Iyo ang buhay ko. Gabayan Mo ako upang magampanan ko ang aking mga tungkulin sa kritikal na sandaling ito at upang ligtas kong mailipat ang mga aklat.” Sa sandaling ito, naalala ko ang ilang salita ng Diyos: “Sa iyong tungkulin at sa dapat mong gawin, at sa mas higit pa roon, sa iniatas ng Diyos at sa iyong obligasyon, gayundin sa mahalagang gawain na labas sa iyong tungkulin ngunit kailangan mong gawin, sa gawain na isinaayos para sa iyo at na pangalan mo ang tinawag para gawin ito—dapat mong bayaran ang halaga, gaano man ito kahirap. Kahit na kailangan mong magsumikap nang husto, kahit na may posibilidad na ikaw ay usigin, at kahit na malagay nito sa panganib ang buhay mo, hindi mo dapat panghinayangan ang ibinayad mo, at sa halip ay ialay mo ang iyong katapatan at magpasakop ka hanggang kamatayan” (Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan). Ang mga salita ng Diyos ang nagbigay sa akin ng pananalig at lakas. May layunin ang Diyos sa tungkuling dumating sa akin noong araw na iyon, at itinakda rin ng Diyos kung maaaresto ba ako o hindi. Dahil ako ang pinakaangkop na maglipat ng mga aklat ng mga salita ng Diyos sa oras na iyon, kailangan kong magpasakop nang walang kondisyon. Kalaunan, sa pagtutulungan ng lahat, matagumpay kong nadala ang mga aklat sa ligtas na lugar.

Sa karanasang ito, nakakuha ako ng ilang kabatiran: Noong nasa mapanganib na sitwasyon ako, nagbigay sa akin ng pananalig at tapang ang mga salita ng Diyos, na nagpahintulot sa akin na magpatuloy sa mga tungkulin ko. Kasabay nito, nakita ko kung gaano ako katakot at kung gaano ko pinahalagahan ang sarili kong buhay. Nagkaroon ako ng kaunting pagkaunawa sa aking satanikong disposisyon na makasarili at nauudyukan ng pakinabang, at mas malinaw kong nakita ang kamatayan, kaya nabawasan ang takot ko. Naging mas matatag ako sa aking pananalig na sumunod sa Diyos at maghangad ng makabuluhang buhay. Ang mga kabatirang ito ay mga bagay na hindi ko makakamtan sa isang komportableng kapaligiran.


87. Pagtatagumpay Laban sa Kadiliman ng Imperyoridad

Ni Kristina, USA

Mahiyain talaga ako noong bata pa ako, at tuwing may dumarating na mga bisita sa bahay, nagtatago ako sa likod ng aking mga magulang, at kapag sinasabihan nila akong tawagin ang bisita na tito o tita, masyado akong nahihiya nagawin iyon. Biro pa ng nanay ko sa mga bisita, “Pipi ang batang ito at hindi makapagsalita.” Madalas ding sabihin ng nanay ko na wala akong mararating sa buhay o hindi ako kailanman magiging matagumpay. Dahil sa kakulangan ko sa husay sa pagsasalita, madalas akong pinagtawanan at pinuna, at talagang takot akong magsalita sa harap ng iba. Sa tuwing nahaharap ako sa isang sitwasyon kung saankailangan kong magsalita, ginagawa ko ang lahat para makaiwas dito. Noong nag-aaral pa ako, hindi ako kailanman sumali sa anumang gawain, at palagi lang akong nasa isang sulok, tahimik na nag-aaral. Noong taong nagtapos ako sa unibersidad, sinabi ng guro na kalipikado akong mairekomenda para sa graduate school, at talagang napakasaya ko, pero nang marinig kong may panayam sa mga propesor, kinabahan ako nang husto, iniisip kung gaano kahina ang kakayahan ko sa pakikipag-usap, at na kung hindi ako sasagot nang malinaw, mapapahiya lang ako. Nakipagtalo ako sa sarili ko sa loob ng ilang araw pero hindi pa rin ako nakahanap ng lakas ng loob na dumalo sa panayam. Pagkatapos matagpuan ang Diyos, nakita kong hayagan at direktang nagtitipon at nagbabahaginan ang mga kapatid, at na walang sinuman ang tumatawa sa kaninuman at naramdaman kong napalaya ako. Unti-unti, nagsimula akong sanayin ang sarili ko na makipag-usap sa lahat ng tao nang mula sa aking puso, ibinabahagi ang aking kalagayan at mga pagkaunawa. Minsan, medyo nagpapaligoy-ligoy ako sa pagsasalita, pero hindi ako minaliit ng mga kapatid, at mas naramdaman kong hindi ako napipigilan. Sa paglipas ng panahon, nagsimula akong magsalita nang mas madalas. Isang araw, sa isang pagtitipon, napalayo ako sa paksa habang nagbabahagi, at pinatigil ako ng lider ng grupo. Naramdaman kong namula sa pagkapahiya ang aking mukha, at ginusto ko na lang na maghanap ng butas na mapagtataguan. Naalala ko ang sinabi ng aking mga magulang na wala akong mararating sa buhay, at tila tama nga sila. Pakiramdam ko ay wala akong silbi dahil sa kakulangan ko ng kahusayan sa pagsasalita, at na mananatili akong hindi napapansin sa isang sulokbuong buhay ko. Sa sandaling iyon, sinabi ko sa sarili ko, “Mas mabuting huwag na lang akong masyadong magsalita sa harap ng mga tao para maiwasang mailantad ang akingmga kapintasan at mapagtawanan ako.” Pagkatapos noon, sa loob ng mahabang panahon, itinikom ko ang aking bibig. Sa labas ng mga pagtitipon ng grupo, patuloy akong nanahimik, nakikinig lang sa pagbabahagi ng iba. Minsan may sarili akong pagkaunawang batay sa karanasan, pero pagkatapos ay naiisip ko kung paanong hindi ko mabuo nang maayos ang gusto kong sabihin at kung paanong nagpapaligoy-ligoy ako, at naisip ko na kung patitigilinakong muli sa pagsasalita, lubos akong mapapahiya, kaya’t hindi ko na ginustong magbahagi. Kalaunan, gumagawa ako ng mga video para sa iglesia. Pinili ako ng mga kapatid bilang lider ng pangkat dahil nakita nilang mas may kakayahan ako sa larangang ito. Pero nang maisip ko na ang pagiging lider ng pangkat ay nangangahulugang kakailanganin kong ipatupad at subaybayan ang gawain, at na kakailanganin kong makipagbahaginan at lutasin ang mga problema ng mga kapatid, nag-alala ako, iniisip na, “Dahil sa hindi maayos na pananalita ko, paano kung hindi ko magawa nang maayos ang tungkuling ito? Magiging sobrang nakakahiya iyon!” Habang mas iniisip ko ito, mas lalo akong natatakot, kaya sinabi ko sa lider na may mahina akong kakayahan at hindi ko kayang gawin ang tungkuling ito, kaya’t dapat silang pumili ng ibang kapatid para sa posisyon. Ibinahagi ng lider sa sakin ang mga layunin ng Diyos, iminumungkahing sumandig ako sa Diyos at magsanay saglit para makita kung ano ang mangyayari, at sumang-ayon ako nang may pag-aalinlangan. Noong panahon ko bilang lider ng pangkat, naging napakapasibo ko, at sa tuwing kinakailangan kong mag-host sa isang pagtitipon o magbahagi, umiiwas ako, hinahayaang mas magsalita ang aking kapareha. Hindi niya naunawaan kung bakit ginagawa ko ito. Sinabi niya na nagawa kong matuklasan ang mga isyuhabang ginagawa ang aking tungkulin, na may sarili akong mga kaisipan at perspektiba, at na kaya kong magpahayag ng ilang kabatiran habang nagbabahagi ng mga salita ng Diyos, at na hindi naman gaanong mahina ang aking kakayahan, kaya’t nagtataka siya kung bakit palagi kong iniiwasang magsalita. Hinimok niya akong magsanay pa. Pero ano pa man ang sabihin niya, pakiramdam ko ay hindi pa rin ako sapat, at ilang beses ko pa ngang sinubukang magbitiw sa tungkulin. Sa huli, natanggal ako dahil sa aking pagiging masyadong pasibo sa aking tungkulin. Kalaunan, sinabihan ako ng lider ng pangkat na makipagtulungan sa kanya sa pangangasiwa sa gawain ng pangkat. Medyo nag-alala ako, iniisip na, “Hindi ako magaling magsalita; sana hindi ako maipahiya ang sarili ko.” Ibinahagi sa akin ng lider ang mga layunin ng Diyos, sinasabing kailangan niya ng isang taong maalam tungkol sa mga kasanayang ito para makipagtulungan sa kanya. Medyo nakonsensiya ako nang marinig siyang sabihin ito. Kahit hindi ako mahusaymagsalita, maaari pa rin akong gumawa ng ilang gawain sa larangang ito, at ang pakikipagtulungan sa lider ng pangkat ay kinakailangan para sa gawain. Kung palagi akong iiwas, hindi ba’t maaantala nito ang gawain? Nang maisip ang mga ito, sumang-ayon ako. Pagkatapos noon, paulit-ulit kong tinanong ang sarili ko, “Bakit ba palagi kongsinusubukang tumakas at umatras kapag hinihingingmaging lider ako ng pangkat? Ano ba talaga ang sanhi ng ganitong pag-uugali?” Nang nasasaisip ang mga kalituhang ito, nanalangin ako sa Diyos para maghanap.

Sa isang pagtitipon, binasa ng lider ang isang sipi ng mga salita ng Diyos, at tinugunan nito ang akingisyu, nililinaw ang kalituhang ito sa aking puso. Sabi ng Makapangyarihang Diyos: “May ilang tao na noong bata pa, ordinaryo ang kanilang hitsura, hindi mahusay magsalita, at hindi masyadong mabilis mag-isip, kaya hindi naging kanais-nais ang mga komento sa kanila ng ilang miyembro ng kanilang pamilya at ng ibang tao sa lipunan, sinasabi ng mga ito na: ‘Mahina ang utak ng batang ito, matagal makaintindi, at hindi maayos magsalita. Tingnan ninyo ang mga anak ng iba, sa husay nilang magsalita ay madali nilang nakukumbinsi ang mga tao. Samantalang ang batang ito ay nakasimangot lang buong araw. Hindi niya alam ang sasabihin kapag nakakasalamuha ng mga tao, hindi alam kung paano ipapaliwanag o pangangatwiranan ang sarili niya kapag may nagawa siyang mali, at hindi natutuwa sa kanya ang mga tao. Mahina ang utak ng batang ito.’ Ganito ang sinasabi ng mga magulang, kamag-anak at kaibigan at ng mga guro niya. Ang ganitong kapaligiran ay nagdudulot ng partikular at hindi nakikitang panggigipit sa gayong mga indibidwal. Sa pagdanas sa ganitong mga kapaligiran, hindi namamalayang nagkakaroon siya ng partikular na uri ng mentalidad. Anong uri ng mentalidad? Iniisip niya na hindi kaaya-aya ang kanyang hitsura, hindi gaanong kanais-nais, at na kahit kailan ay hindi natutuwa ang mga tao na makita siya. Naniniwala siya na hindi siya mahusay sa pag-aaral, na mahina ang utak niya, at palagi siyang nahihiya na buksan ang kanyang bibig at magsalita sa harap ng ibang tao. Sa sobrang hiya niya ay hindi siya nakapagpapasalamat kapag may ibinibigay sa kanya ang mga tao, iniisip niya, ‘Bakit ba laging umuurong ang dila ko? Bakit ang galing magsalita ng ibang tao? Hangal lang talaga ako!’ Hindi namamalayan, iniisip niya na wala siyang halaga…. Ang mga taong nakararamdam na mas mababa sila ay hindi alam kung ano ang kanilang mga kalakasan. Iniisip lang nila na hindi sila kanais-nais, palagi nilang nararamdaman na hangal sila, at hindi nila alam kung paano harapin ang mga bagay-bagay. Sa madaling salita, pakiramdam nila ay wala silang kayang gawin, na hindi sila kaakit-akit, hindi matalino, at mabagal silang makatugon. Ordinaryo lang sila kung ikukumpara sa iba at hindi matataas ang grado nila sa kanilang pag-aaral. Pagkatapos lumaki sa gayong kapaligiran, unti-unting nangingibabaw ang mentalidad na ito ng pagiging mas mababa. Nagiging palagiang emosyon ito na gumugulo sa puso mo at pumupuno sa iyong isipan. Ikaw man ay malaki na, marami nang karanasan sa mundo, may asawa na at matatag na sa iyong propesyon, at anuman ang iyong katayuan sa lipunan, itong pakiramdam ng pagiging mas mababa na itinanim sa iyong kapaligiran habang lumalaki ka ay imposibleng maiwaksi. Kahit matapos mong manampalataya sa Diyos at sumapi sa iglesia, iniisip mo pa rin na pangkaraniwan ang hitsura mo, mahina ang intelektuwal mong kakayahan, hindi ka maayos magsalita, at walang kayang gawin. Iniisip mo, ‘Gagawin ko na lang kung ano ang kaya ko. Hindi ko kailangang mag-asam na maging lider, hindi ko kailangang maghangad ng malalalim na katotohanan, magiging kontento na lang ako sa pagiging ang taong pinaka-hindi mahalaga, at hahayaan ko ang iba na tratuhin ako sa anumang paraang naisin nila.’ Kapag nagpakita ang mga anticristo at huwad na mga lider, pakiramdam mo ay hindi mo magawang kilatisin o ilantad ang mga ito, na hindi mo kayang gawin iyon. Pakiramdam mo na hangga’t ikaw mismo ay hindi isang huwad na lider o anticritso, sapat na iyon, na hangga’t hindi ka nagdudulot ng mga pagkagambala at kaguluhan, ayos na iyon, at sapat na iyon basta’t nagagawa mo ang sarili mong tungkulin. Sa kaibuturan ng iyong puso, pakiramdam mo ay hindi ka sapat at hindi kasinghusay ng ibang tao, na marahil ang ibang tao ay maliligtas, pero ikaw ay hanggang tagapagserbisyo lang, kaya pakiramdam mo ay hindi mo kaya ang gawain ng paghahangad sa katotohanan. Ilang katotohanan man ang kaya mong maunawaan, pakiramdam mo pa rin na, dahil nakikita mong paunang itinadhana ng Diyos na magkaroon ka ng ganyang kakayahan at hitsura, kung gayon ay malamang na itinadhana ka Niya na maging isa lamang na tagapagserbisyo, at na wala kang kinalaman sa paghahangad sa katotohanan, pagiging lider, pagkakaroon ng responsableng posisyon, o sa pagkakaligtas; sa halip, handa kang maging ang pinaka-hindi mahalagang tao. Marahil ay hindi ka ipinanganak nang may pakiramdam ng pagiging mas mababa, pero sa ibang antas, dahil sa kapaligiran ng iyong pamilya at sa kapaligirang kinalakihan mo, sumailalim ka sa mga bahagyang dagok at hindi wastong mga paghuhusga, at dahil dito ay umusbong sa iyo ang pakiramdam ng pagiging mas mababa. Naaapektuhan ng emosyong ito ang tamang direksyon ng iyong mga paghahangad, naiimpluwensyahan nito ang wastong pag-aasam para sa iyong mga paghahangad, at pinipigilan din nito ang iyong mga wastong paghahangad. Sa sandaling mapigilan ang iyong wastong paghahangad at tamang determinasyon na dapat mong taglayin sa iyong pagkatao, masusupil ang iyong motibasyon na hangarin ang mga positibong bagay at hangarin ang katotohanan. Ang panunupil na ito ay hindi idinudulot ng kapaligirang nakapalibot sa iyo o ng sinumang tao, at siyempre, hindi itinakda ng Diyos na dapat mong pagdusahan ito, sa halip, ito ay idinudulot ng isang matinding negatibong emosyon sa kaibuturan ng iyong puso” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). Matapos basahin ang mga salita ng Diyos, napagtanto ko na palagi akong natatakot magsalita sa harap ng iba at gumawa ng aking tungkulin bilang lider ng pangkat dahil sa pagkaramdam ko ng imperyoridad. Noong bata pa ako, naging masyado akong mahiyain para bumati sa mga estranghero, at madalas sabihin ng aking mga magulang na pipi ako at hindi makapagsalita, at na wala akong mararating sa buhay, at sinabi rin ng mga kamag-anak na hangal ako dahil hindi ko alam kung paano sumunod sa mga kumbensiyong panlipunan sa kung anong sasabihin ko. Lubos na napinsala ng mga salitang ito ang aking pagpapahalaga sa sarili at nakaramdam ako ng imperyoridad. Dahil dito, madalas kong tinutukoy ang sarili ko bilang isang taong hindi mahusay sa pagsasalita, at tuwing nasa sitwasyon ako na kinakailangan kong magsalita, natataranta ako, kaya iniwasan at tinanggihan ko ang anumang tungkuling nangangailangan na madalas akong magbahagi at magsalita. Kapag nakakakita ako ng mga taong mas mahusay magsalita at may mas mataas na kakayahan kaysa sa akin, nakararamdam ako ng imperyoridad at kahihiyan, at nagiging negatibo na lang ako at umaatras ako. Kahit nang mabigyan ako ng oportunidad na maging lider ng pangkat, pakiramdam ko ay hindi ako karapat-dapat para dito, at ayaw kong aktibong gawin ang tungkuling iyon. Naapektuhan ng pagkaramdam ko ng imperyoridad ang aking mga perspektiba at layon sapaghahangad, na nagdulot na palagi kong limitahan ang aking sarili at iwasang umako ng mga responsabilidad, dahil dito, napalampas ko ang maraming oportunidad na maperpekto, na humantong sa mga kawalan sa aking buhay pagpasok. Ngayon, binigyan pa rin ako ng sambahayan ng Diyos ng oportunidad na magsanay bilang lider ng pangkat at ayaw kong malimitahan ako ng mga pagpipigil sa akin ng aking pagkaramdam ng imperyoridad, kaya’t nanalangin ako sa Diyos, hinihingi sa Kanyang gabayan ako at bigyan ako ng pananalig, para makalaya ako sa mga gapos at pagpipigil ng pagkaramdam ko ng imperyoridad.

Kalaunan, nabasa ko ang isa pang sipi ng mga salita ng Diyos, na nagpakita sa akin ng landas para malutas ang aking pagkaramdam ng imperyoridad. Sabi ng Makapangyarihang Diyos: “Anuman ang sitwasyong nagdulot sa iyo na makaramdam ng pagiging mas mababa o kung sino o anong pangyayari ang sanhi nito, dapat mong taglayin ang tamang pagkaunawa sa iyong sariling kakayahan, mga kalakasan, talento, at sa kalidad ng sarili mong pagkatao. Hindi tama na makaramdam ng pagiging mas mababa, hindi rin tama na makaramdam ng pagiging mas nakatataas—parehong negatibong emosyon ang mga ito. Maaaring gapusin ng pagiging mas mababa ang iyong mga kilos at kaisipan, at iimpluwensyahan ang iyong mga pananaw at saloobin. Ang pagiging mas mataas ay mayroon ding ganitong negatibong epekto. Kaya, ito man ay pagiging mas mababa o iba pang negatibong emosyon, dapat mong taglayin ang tamang pagkaunawa sa mga interpretasyon na humahantong sa paglitaw ng emosyong ito. Una, dapat mong maunawaan na ang mga interpretasyong iyon ay hindi tama, at ito man ay tungkol sa iyong kakayahan, talento, o sa kalidad ng iyong pagkatao, ang mga pagsusuri at kongklusyon nila sa iyo ay palaging mali. Kaya, paano mo tumpak na masusuri at makikilala ang iyong sarili, at paano ka makalalaya sa pakiramdam ng pagiging mas mababa? Dapat mong gamitin ang mga salita ng Diyos bilang batayan sa pagkamit ng pagkilala sa iyong sarili, pag-alam sa kung ano ang iyong pagkatao, kakayahan, at talento, at kung anong mga kalakasan ang mayroon ka. … Sa ganitong sitwasyon, kailangan mong gumawa ng tamang pagsusuri at sukatin nang tama ang iyong sarili batay sa mga salita ng Diyos. Dapat mong pagtibayin kung ano ang natutunan mo at kung saan nakasalalay ang mga kalakasan mo, at humayo ka at gawin mo ang anumang kaya mo; para naman sa mga bagay na hindi mo kayang gawin, ang iyong mga kakulangan at kapintasan, dapat mong pagnilayan at kilalanin ang mga ito, at dapat din na tumpak mong suriin at alamin kung ano ang kakayahan mo, at kung mahusay o mahina ba ito. Kung hindi mo maunawaan o malinaw na makilala ang sarili mong mga problema, kung gayon, hilingin mo sa mga tao sa paligid mo na may pagkaunawa na kilatasin ka. Tumpak man o hindi ang sasabihin nila, kahit papaano ay mabibigyan ka nito ng pagbabatayan at mabibigyan ka nito ng kakayahan na magkaroon ng batayang pagsusuri o paglalarawan sa iyong sarili. Pagkatapos, malulutas mo na ang pangunahing problema ng mga negatibong emosyon gaya ng pagiging mas mababa, at unti-unti kang makakaahon mula sa mga ito. Ang gayong mga pakiramdam ng pagiging mas mababa ay madaling lutasin kung magagawa ng isang tao na kilalanin ito, mamulat tungkol dito, at hanapin ang katotohanan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). Matapos basahin ang mga salita ng Diyos, parang nagliwanag ang aking puso. Para mapagtagumpayan ang pagkaramdam ng imperyoridad, kailangan kong magkaroon ng tamang pagkaunawa sa aking sarili, sukatin ang sarili ko ayon sa mga salita ng Diyos, obhetibong tasahin ang aking mga kalakasan at kahinaan, at pagsikapang gampanan kung ano ang kaya kong gawin, at para sa aking mga kakulangan, dapat kong harapin ang mga ito nang mahinahon at tratuhin ang mga ito nang tama. Sa ganitong paraan, magagawako ang aking mga tungkulin nang hindi nakararamdam na napipigilan ako. Pinagnilayan ko ang lahat ng taon na nakaramdam ako ng imperyoridad, at napagtanto kong ganito ang naramdaman ko dahil palagi akong pinupuna ng aking mga magulang sa hindi ko kahusayan sa pagsasalita at dahil sa pagiging hindi ko mahusay sa pagpapahayag ngaking sarili, at pakiramdam ko ay mahina ang kakayahan ko sa pakikipag-usap, at na hindi ko maipahayag nang malinaw ang aking mga iniisip, kaya’t tuwing kinakailangan kong gawin ang mga tungkulinkung saan kinakailangan kongmagsalita at magbahagi nang madalas, natatakot ako. Pagkatapos ay kumalma ako para tasahin ang aking sarili, “Matapos basahin ang mga salita ng Diyos, nagkaroon ako ng ilang kabatiran, at kaya ko nang ibahagi ang mga pagkaunawa kong batay sa karanasan para tulungan ang aking mga kapatid, na sinabi nilang nakatutulong sa kanila. Kaya ko ring lutasin ang ilang problemang may kinalaman sa kasanayan, at bagaman mahina ang mga kasanayan ko sa pakikipag-usap at nagpapaligoy-ligoy ako, hindi naman sobrang lala ang mga problemang ito na hindi ko na maipahayag nang maayos ang sarili ko o matupad ang anumang gampanin. Bukod pa rito, hindi ito isang suliraning walang kalutasan, dahil maaari kong paghusayin ang sarili ko sa larangang ito sa pamamagitan ng pagsusulat ng mga artikulo at pagsasanay pasa pakikipagbahaginan.” Nang mapagtanto ito, hindi na ako gaanong nalula sa pressure ng paggawa ng aking tungkulin bilang lider ng pangkat, at napansin kong nakakaya ko nang gawin ito nang aktibo. Nang mapansin ko ang mga isyung kinakaharap ng aking mga kapatid sa kanilang mga tungkulin, ginawa ko ang makakaya ko para makatulong na lutasin ang mga ito, at regular kong sinubaybayan ang progreso ng gawain ng mga kapatid sa aming pangkat, sinusuri ang mga paghihirapnila, at tinatalakay sa kanila ang mga solusyon, at kung hindi ko kayang lutasin ang isang bagay, kumokonsulta ako sa aking kapareha, at sa huli, palagi kaming nakahahanap ng paraan para makausad. Sa praktikal na paggawa ng tungkulin ko nang ganito, natuklasan kong kaya kong ipahayag nang malinaw ang aking mga kaisipan, na nauunawaan ako ng aking mga kapatid, at nagkaroon ako ng kaunting kumpiyansa sa aking mga tungkulin bilang lider ng pangkat. Pagkalipas ng ilang panahon, lumapit sa akin ang mga lider at sinabing matapos ang ilang talakayan, gusto nilang linangin ako bilang isang superbisor. Kapwa nagulat at natuwa ako nang marinig ang balitang ito, pero kaagad ko ring naisip kung paanong mahina ang mga kasanayan ko sa wika, at kung paanong hirap pa nga akong maging isang lider ng pangkat, at na alam ng mga kapatid sa pangkat ang aking mga kakulangan, at na nauunawaan nila kung may pagkukulang sa aking pagbabahagi, pero bilang isang superbisor, makakasalamuha ko ang mas marami pang tao, at kakailanganin kong manguna sa pagbabahaginan tuwing may mga pagtitipon at pagpapatupad ng gawain. Dahil sa mahinang kasanayan ko sa pagsasalita, natakot akong malalantad ang aking mga kakulangan sa sandaling ibukako ang aking bibig para magbahagi, at na kung hindi magiging mahusay ang aking pagbabahagi, mauuwi lang ako sa lubos na pagkapahiya. Kaya’t sinabi ko sa mga lider, “Hindi ko ito kaya, hindi ako nababagay sa posisyong ito, mas mabuting linangin ang ibang kapatid.” Pagkatapos ay ibinahagi ng mga lider sa akin ang mga layunin ng Diyos, hinihikayat akong huwag limitahan ang aking sarili, na magsanay at tingnan kung ano ang mangyayari, at na makipagtulungan ako sa iba para malutas ang anumang paghihirap. Kaya, pumayag akong gampanan ang posisyong ito pansamantala.

Matapos niyon, napaisip ako, “Napagtanto ko na naiimpluwensiyahan ako ng pagkaramdam ko ng imperyoridad, at nagawa kong tingnan nang tama ang aking sarili, kaya bakit nag-aatubili pa rin akong tanggapin ang posisyon ng superbisor at gusto kong iwasan ito?” Sa isa sa aking mga debosyonal, nabasa ko ang ilang sipi mula sa mga salita ng Diyos, na nagbigay sa akin ng kaunting kalinawan tungkol sa ilan kong isyu. Sabi ng Diyos: “Anong klaseng disposisyon ito kapag ang mga tao ay palaging nagpapanggap, palaging pinagtatakpan ang kanilang sarili, palaging nagmamagaling upang maging mataas ang tingin sa kanila ng iba, at hindi makita ang kanilang mga pagkakamali o pagkukulang, kapag palagi nilang sinisikap na ipakita sa mga tao ang pinakamagandang aspekto nila? Ito ay kayabangan, pagkukunwari, pagpapaimbabaw, ito ang disposisyon ni Satanas, ito ay isang buktot na bagay. Tingnan natin ang mga miyembro ng satanikong rehimen: Gaano man sila maglaban-laban, mag-away-away, o pumatay nang lihim, walang sinumang maaaring mag-ulat o magsiwalat sa kanila. Natatakot sila na makikita ng mga tao ang kanilang mala-demonyong mukha, at ginagawa nila ang lahat ng makakaya nila para pagtakpan ito. Sa harap ng iba, ginagawa nila ang lahat ng makakaya nila para pagtakpan ang kanilang sarili, sinasabi nila kung gaano nila kamahal ang mga tao, kung gaano sila kadakila, kamaluwalhati at kung paano sila hindi nagkakamali. Ito ang kalikasan ni Satanas. Ang pinakaprominenteng katangian ng kalikasan ni Satanas ay ang panloloko at panlilinlang. At ano ang mithiin ng panloloko at panlilinlang na ito? Para dayain ang mga tao, para pigilan silang makita ang diwa at tunay na kulay nito, at nang sa gayon ay makamtan ang mithiin na mapatagal ang pamumuno nito. Maaaring walang gayong kapangyarihan at katayuan ang mga ordinaryong tao, ngunit nais din nilang magkaroon ng magandang pagtingin ang ibang tao tungkol sa kanila, at magkaroon ng mataas na pagpapahalaga ang mga tao sa kanila, at iangat sila sa mataas na katayuan ng mga ito, sa puso ng mga ito. Ito ay isang tiwaling disposisyon, at kung hindi nauunawaan ng mga tao ang katotohanan, wala silang kakayahang makilala ito” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). “Ang mga taong hindi nagtatapat ng laman ng kanilang puso kahit kailan, na laging sinusubukang magkubli at magtago ng mga bagay-bagay, na nagpapanggap na sila ay kagalang-galang, na gustong tingalain sila ng iba, na hindi tinutulutan ang iba na lubos silang masukat, na nagnanais na hangaan sila ng iba—hindi ba’t hangal ang mga taong ito? Pinakahangal ang mga taong ito! Iyon ay dahil sa malao’t madali ay malalantad ang totoo tungkol sa mga tao. Anong landas ang kanilang tinatahak sa ganitong klase ng pag-uugali? Ito ang landas ng mga Pariseo. Nanganganib ba ang mga mapagpaimbabaw o hindi? Ito ang mga taong pinakakinasusuklaman ng Diyos, kaya sa tingin mo ba ay nanganganib ang mga ito o hindi? Lahat ng Pariseong iyon ay tumatahak sa landas tungo sa kapahamakan!” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Inilalantad ng Diyos na madalas magtago at magbalatkayo ang mga tao, itinatago ang kanilang mga kapintasan at kakulangan sa iba para protektahan ang kanilang reputasyon at katayuan. Ang gayong mga tao ay mapagmataas, huwad, at mapagpaimbabaw. Sinuri ko ang aking pag-uugali ayon sa mga salita ng Diyos, at napagtanto ko na ako ang uri ng taong inilantad Niya. Mula pagkabata, nakontrol ako ng ideya na “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at binigyan ko ng malaking pagpapahalaga ang aking dangal at katayuan sa puso ng iba, palaging gustong magkaroon ng magandang opinyon at impresyon sa akin ang mga tao. Dahil hindi ako mahusay sa pagsasalita at madalas akong pinupuna ng mga nakatatandanoong bata pa ako, naniwala akong kakulangan ko ito, kaya tuwing nasa isang sitwasyon ako kung saan kailangan kong magsalita, pinipili kong iwasan ito. Matapos matagpuan ang Diyos, sa pagbabahaginan sa mga pagtitipon, minsan akong pinahinto ng mga kapatid dahil sa pagpapaligoy-ligoy at paglayo ko sa paksa. at lubha akong napahiya. Pagkatapos noon, hindi ko na ginustong magbahagi sa mga pagtitipon at natakot akong magsalita sa harap ng iba. Ang pag-uugali ko ay isang paraan ng pagtatago at pagbabalatkayo sa aking sarili, iniiwasang makita ng iba ang aking mga kapintasan at kakulangan para hindi nila ako maliitin, at sa halip ay maipaisip sa mga tao na may mababang loob akoat hindi ako mahilig magpakitang-gilas, binibigyan ang mga tao ng magandang impresyon at opinyon sa akin. Kapag nagtitipon ang mga kapatid, ang layunin ay angpagbahaginan ang kanilang mga pagkaunawang batay sa karanasan kaugnay sa mga salita ng Diyos at ang tulungan at suportahan ang isa’t isa, pero dahil gusto kong itago ang aking mga kakulangan, iniwasan kong ibahagi ang aking mga pagkaunawang batay sa karanasan. Nilinang ako ng iglesia para magsilbi bilangisang lider ng pangkat at binigyan ako ng oportunidad para magsanay, pero patuloy kopa ring tinakasan at tinanggihan ang mga tungkulin. Kahit bilang lider ng pangkat, wala akong determinasyong gawin ang aking mga tungkulin, naging negatibo at pasibo ako, at ginusto kong magbitiw. Para protektahan ang aking dangal at katayuan, patuloy kong iniwasan ang aking mga tungkulin, ginagamit ang aking mahinang kakayahan bilang palusot para pagtakpan ang aking pagnanais para sa reputasyon at katayuan. Sa ganitong paraan, hindi lang hindi kukuwestiyunin ng mga kapatid ang aking pagtanggi na gawin ang aking mga tungkulin, kundi makikita rin nila ako bilang makatwiran, may kamalayan sa sarili, at hindi nakikipagkompitensiya para sa katayuan, at magkakaroon sila ng magandang impresyon sa akin. Gumagamit ako ng mga tusong pamamaraan para protektahan ang aking dangal at katayuan, at sa ganitong paraan, nililinlang at inililihis ko ang aking mga kapatid. Tunay na naging mapanlinlang ako rito!

Sa pamamagitan ng paghahanap at pag-iisip nang mabuti sa mga bagay-bagay, napagtanto kong may isa pa akong pananaw sa loob ko. Inakala ko na iyon lang may mahuhusay na kakayahan sa pagsasalita ang kalipikadong maging mga lider at manggagawa, at kung walang kahusayan sa pananalita ang isang tao, hindi siya angkop para sa posisyong ito. Pero tama ba talaga ang pananaw na ito? Nabasa ko ang isang sipi ng mga salita ng Diyos: “Sa iba’t ibang klase ng mga taong may talento na kababanggit Ko lang ngayon, ang unang klase ay iyong maaaring maging superbisor ng iba’t ibang aytem ng gawain. Ang unang hinihingi sa kanila ay ang magkaroon sila ng abilidad at kakayahan na umarok sa katotohanan. Ito ang pinakamaliit na hinihingi. Ang ikalawang hinihingi ay ang magbuhat sila ng pasanin—ito ay kailangang-kailangan. Mas madaling naaarok ng ilang tao ang katotohanan kaysa sa mga ordinaryong tao, mayroon silang espirituwal na pang-unawa, may mahusay na kakayahan, nagtataglay ng kapabilidad sa gawain, at pagkatapos ng ilang panahon ng pagsasagawa, tiyak na kaya na nilang tumayo sa sarili nilang mga paa. Pero may seryosong problema sa mga taong ito—wala silang pasanin. … Mayroon ding mga tao na may higit pa sa sapat na kakayahan para sa isang trabaho, ngunit sa kasamaang-palad, sadyang hindi sila nagbubuhat ng pasanin, ayaw nilang umako ng responsabilidad, ayaw nila ng suliranin, at ayaw nilang mag-alala. Bulag sila sa gawaing kinakailangang gawin, at kahit na nakikita nila ito, ayaw nilang asikasuhin ito. Ang ganitong uri ba ng mga tao ay mga kandidato para sa pag-aangat at paglilinang? Tiyak na hindi; kailangang magbuhat ng pasanin ang mga tao para maiangat at malinang. Ang pagbubuhat ng pasanin ay maaari ding ilarawan bilang pagkakaroon ng pagpapahalaga sa responsabilidad. Ang pagkakaroon ng pagpapahalaga sa responsabilidad ay mas may kinalaman sa pagkatao; ang pagbubuhat ng pasanin ay nauugnay sa isa sa mga pamantayang ginagamit ng sambahayan ng Diyos sa pagsukat sa mga tao. Ang mga nagbubuhat ng pasanin habang may karagdagang tinataglay na dalawa pang bagay—ang abilidad at kakayahan na maarok ang katotohanan, at ang kapabilidad sa gawain—ay ang mga uri ng tao na maaaring iangat at linangin, at ang ganitong uri ng mga tao ay maaaring maging mga superbisor ng iba’t ibang aytem ng gawain. Ang mga ito ang mga hinihinging pamantayan sa pag-aangat at paglilinang ng mga tao para maging iba’t ibang uri ng mga superbisor, at ang mga taong nakatutugon sa mga pamantayang ito ay mga kandidato para sa pag-aangat at paglilinang” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). Mula sa mga salita ng Diyos, nakita ko na ang pagiging isang lider at manggagawa ay pangunahing nakasalalay sa pagkatao ng isang tao at sa kakayahan niyang makaarok ng katotohanan. Gayundin, nakasalalay ito sa kung nakararamdam ba siya ng pasanin sa gawain at ng responsabilidad. Kapag ang mga taong may mahusay na kakayahan sa pakikipag-usap ay nagbabahagi ng katotohanan para lutasin ang mga problema, naipapahayag nila nang malinaw at lohikal ang kanilang mga kaisipan, at naaarok nila ang mahahalagang punto, na pinahihintulutan ang iba na maunawaan sila kaagad. Kapaki-pakinabang ito sa pagtupad nila sa kanilang mga tungkulin. Gayumpaman, kung ang isang superbisor ay may mahusay na kasanayan sa pagsasalita, kakayahan, at magaling na abilidad sa gawain, pero hindi maganda ang kanyang pagkatao, naghahangad siya ng kaginhawahan, at ayaw niyang gumawa, at hindi siya nakararamdam ng pasanin sa kanyang mga tungkulin at siya ay iresponsable, ang gayong tao ay hindi rin angkop na maging lider at manggagawa. Maraming lider at manggagawa ang may mahuhusay na kasanayan sa pagsasalita at kakayahan, pero dahil hindi sila nakadarama ng pasanin para sa kanilang mga tungkulin at hindi sila gumagawa ng tunay na gawain, at nagpapakasasa sila sa mga kapakinabangan ng kanilang posisyon, tinanggal sila. Sa kabilang banda, nagkaroon na ng mga lider at manggagawa na hindi ganoon kataas ang kahusayan sa pagsasalita at ang kakayahan, pero nakararamdam sila ng pasanin para sa kanilang mga tungkulin at ng responsabilidad, at masipag silang gumagawa, at kaya nilang lumutas ng mga tunay na isyu para sa kanilang mga kapatid sa mga tungkulinng mga ito. Ang gayong mga lider at manggagawa ay kaya ring gumanap ng tunay na gawain, at pinagkakalooban sila ng iglesia ng mga oportunidad para magsanay. Noon, nilimitahan ko ang sarili ko bilang hindi angkop namaging lider ng pangkat o superbisor dahil lang sa mahina kong abilidad sa pagsasalita at kasanayan sa pakikipag-usap. Ito ay dahil sa kabiguan kong hanapin ang katotohanan, at hindi ko na maaaring ipagpatuloy na limitahan ang sarili ko gamit ang mga nakalilinlang na pananaw na ito.

Simula noon, pinagtuunan ko kung paano ko ganap na mapapasan ang aking mga tungkulin sa abot ng aking makakaya, at mapagsisikapang maabot ang aking potensyal, at sinimulan ko ring sadyang pagnilayan ang mga salita ng Diyos, pinagtutuunan ang paghahanap at pagsasagawa sa katotohanansa mga sitwasyong nakakaharap ko. Nang magkaroon ako ng kaunting aktuwal na pagkaunawa sa mga salita ng Diyos, nagsanay akong magsulat ng mga artikulo ng patotoo. Unti-unti kong natutunan kung paano magsalita nang lohikal at malinaw, at kung paano maipahayag nang malinaw ang aking mga kaisipan para mauunawaan ng iba, at nagsimula kong matutunan ang mga kasanayan sa pakikipag-usap. Pagdating ng oras para magpatupad ng gawain sa mga pagtitipon, hindi na ako gaanong natatakot katulad nang dati kapag sinasabihan akong manguna ng aking kapareha, at nakakaya ko na ring ibuod ang mga isyu at mga paglihis sa lahat, at sa gayon ay napaghuhusay ang pagiging epektibo ng aking mga tungkulin. Sa pagsasagawa sa ganitong paraan, nakadama ako ng kapayapaan at kapanatagan, at unti-unti, nakalaya ako mula sa anino ng pagkaramdam ko ng imperyoridad, at mas naging masiyahin ako kaysa dati. Hindi na ako ang taong nagtatago sa isang madilim na sulok, masyadong takot na magsalita ng anuman. Nagpapasalamat ako sa pagbibigay-liwanag at paggabay ng mga salita ng Diyos, dahil binigyang-kakayahan ako ng mga ito na unti-unting makatakas sa anino ng aking imperyoridad at magkaroon ng kakayahang gawin ang akingmga tungkulin bilang isang nilikha.


88. Mga Prinsipyo Para sa Pakikisalamuha sa Iba

Ni Jingxin, Tsina

Noong Agosto 2022, nakipagtulungan ako kina Liu Xuan at Zhang Qi para gumawa ng mga video. Dahil bago ako sa paggawa ng video at hindi ko pa naaarok ang ilang prinsipyo, madalas akong tulungan ni Liu Xuan, ang lider ng pangkat. Halos magkakasing-edad kami at magkakapareho kami ng mga hilig, kaya mabilis kaming naging pamilyar sa isa’t isa at nagkaroon ng magandang ugnayan.

Minsan, nakaranas si Zhang Qi ng ilang komplikadong problema habang gumagawa ng isang video at humingi ng tulong kay Liu Xuan. Sinuri at tinalakay ni Liu Xuan ang mga problema sa kanya, pero nagkaroon pa rin ng ilang isyu ang natapos na video ni Zhang Qi. Pagkatapos ay sinabi ni Liu Xuan nang may paghamak, “Pinag-usapan na natin ito kahapon, pero gumawa ka pa rin ng ganitong video!” Nang makita ko na medyo napigilan si Zhang Qi at nanatili siyang nakayuko nang walang anumang sinasabi, inisip ko, “Masasaktan si Zhang Qi sa pamamaraan ni Liu Xuan. Dapat mahinahon tayong makipag-usap kapag nakakaranas tayo ng mga problema, na mas magdudulot ng mga pagpapabuti sa hinaharap.” Naisip kong banggitin ito kay Liu Xuan, pero nagdalawang-isip ako, iniisip, “Kung tatanggapin ito ni Liu Xuan, mabuti iyon. Ngunit kung hindi at sasagot siya, malalagay ako sa isang nakakaasiwang posisyon, magiging masyadong kahiya-hiya iyon para sa akin! Paano kung isipin ni Liu Xuan na kinakampihan ko si Zhang Qi at magsimula siyang ayawan ako? Paano ko siya pakikisamahan sa hinaharap? Hayaan ko na nga lang. Siguro ay mas mabuting huwag na lang magsabi ng anuman.” Kalaunan, napagtanto rin ni Liu Xuan na nagbunyag siya ng isang mapagmataas na disposisyon, pero nagbigay lamang siya ng simpleng pagkilala nang hindi tunay na nauunawaan ang sarili niya. Naisip kong makipagbahaginan sa kanya, ngunit nagdalawang-isip ulit ako noong nasa dulo na ng dila ko ang mga salita: “Inamin na niyang naging mapagmataas siya. Kung tutukuyin ko itong muli at makikipagbahaginan ako sa kanya, iisipin ba niyang masyadong malaki ang mga hinihingi ko sa kanya? Paano kung magkaroon siya ng pagkiling laban sa akin? Mabuti pang hayaan ko na lang.” Kaya naman, lumipas nang ganoon ang usapin. May isa pang pagkakataon kung kailan ang pangkat namin ay gumawa ng isang video na hindi pasok sa pamantayan. Bilang lider ng pangkat, hindi kami pinamunuan ni Liu Xuan sa pagsisiyasat ng sanhi. Pagkalipas ng ilang araw, nagsagawa ang mga kapatid ng isang pagsusuri at pakikipag-usap sa amin batay sa mga prinsipyo. Saka ko lamang napagtanto kung nasaan ang problema. Iminungkahi ko na magmadali kaming aralin ang aspektong ito ng mga teknikal na kasanayan. Gayumpaman, hindi ito sineryoso ni Liu Xuan, sinasabing napag-aralan na niya noon ang aspektong ito ng mga teknikal na kasanayan at alam na niya ito, kaya hindi siya nag-organisa para matuto kami ng tungkol dito. Napansin ko ang kaswal na saloobin ni Liu Xuan sa teknikal na pag-aaral. Malinaw na hindi siya bihasa pero kampante at hindi siya handang matuto. At bilang lider ng pangkat, hindi niya ibinuod ang mga paglihis. Ginusto ko siyang kausapin tungkol sa mga problema niya, pero naisip ko, “Makakaramdam ba ng kahihiyan si Liu Xuan kung sasabihin ko ito? Paano kung masaktan ko ang pride niya at magkaroon siya ng pagkiling laban sa akin?” Kaya, wala akong anumang sinabi sa kanya at nanatili akong tahimik muli. Kalaunan, nang magtanong ang superbisor namin tungkol sa kalagayan ko, ginusto kong isulat ang mga bagay na ito sa kanya. Ngunit nag-alala ako, “Kung makita ito ni Liu Xuan, sasabihin ba niya na sinaksak ko siya nang patalikod sa halip na tukuyin ang mga problema niya sa kanya nang harap-harapan, at na sinamantala ko ang pagsusulat tungkol sa kalagayan ko para iulat ang mga problema niya? Kung may mga negatibong opinyon si Liu Xuan tungkol sa akin, paano ko siya pakikisamahan sa hinaharap?” Dahil sa mga alalahaning ito, hindi ko na ibinanggit ang anumang mga isyu ni Liu Xuan. Sa panlabas, magkasama kami ni Liu Xuan na nag-uusap at nagtatawanan, ngunit tuwing kailangan kong tukuyin ang mga problema niya, palagi akong nag-aalinlangan sa tugon niya. Kahit na kapag nakita ko nang malinaw ang mga problema niya, hindi ako naglakas-loob na magsalita nang matapat. Napakamiserable at sobrang nakakasakal! Sa panahon na iyon, madalas akong magdasal sa Diyos, humihingi ng Kanyang kaliwanagan at paggabay para maunawaan ang sarili ko at makaalpas mula sa mga gapos ng tiwaling disposisyon ko.

Isang araw, habang nag-uusap tungkol sa mga kalagayan namin, binanggit ni Liu Xuan na wala kaming tunay na pakikipag-ugnayan sa isa’t isa. Pinuna niya na may tendensiya akong maging mapagpalugod ng mga tao, sinasabi na bihira kong banggitin ang mga problema niya kahit na nakita ko na ang mga ito. Sinabi niyang kinailangan niya rin ng pagwasto at pagtulong mula sa iba, at habang nagsasalita siya, malungkot siyang umiiyak. Nang marinig ang mga salita ni Liu Xuan, nakaramdam ako ng matinding paninisi sa sarili at pasakit. Lumabas na sa mata niya, labis akong mapagpalugod ng mga tao, at hindi siya ganoon kamapanlaban sa katotohanan gaya ng inakala ko sa kanya. Bakit hindi ko nagawang makapagsabi ng isang salita para tukuyin o ilantad ang mga problema niya? Kumain at uminom ako ng mga salita ng Diyos na nakatuon sa problemang ito. Nabasa ko ang isang sipi ng mga salita ng Diyos: “Kapag nakikipag-ugnayan ka sa mga kapatid, dapat mong ilahad ang puso mo sa kanila at magtapat sa kanila para maging kapaki-pakinabang ito sa iyo. Kapag gumagampan ka sa iyong tungkulin, mas lalong mahalaga na ilahad mo ang iyong puso at magtapat sa mga tao; saka lamang kayo magkasamang makagagawa nang maayos. … Kung minsan, kapag nag-uugnayan ang dalawang tao, hindi nagtutugma ang kanilang mga personalidad, o hindi nagtutugma ang mga kapaligiran, karanasan o kalagayang pang-ekonomiya ng mga pamilya nila. Gayunman, kung kayang ilahad ng dalawang taong iyon ang kanilang puso sa isa’t isa at magiging lubos na bukas tungkol sa kanilang mga suliranin, at makikipag-usap nang walang kasinungalingan o panlilinlang, at magagawang ipakita ang kanilang puso sa isa’t isa, sa ganitong paraan, sila ay magiging tunay na magkaibigan, na ang ibig sabihin ay magiging matalik na magkaibigan sila. Marahil, kapag iyong isang tao ay nahihirapan, ikaw ang hahanapin niya at wala nang iba, at tanging ikaw ang pagkakatiwalaan niya na makakatulong sa kanya. Kahit na pagsabihan mo siya, hindi siya makikipagtalo, dahil alam niyang isa kang matapat na tao na may pusong taos. Pinagkakatiwalaan ka niya, kaya anuman ang sabihin mo o paano mo man siya tratuhin, makakaunawa siya. Kaya ba ninyong maging ganitong mga tao? Kayo ba ay ganitong mga tao? Kung hindi, hindi ka matapat na tao. Kapag nakikipag-ugnayan ka sa iba, kailangan mo munang ipakita sa kanila ang iyong tunay na nararamdaman at ang iyong katapatan. Kung, habang nagsasalita at nakikipagtulungan at nakikipag-ugnayan sa iba, ang mga salita ng isang tao ay pabasta-basta, mabulaklak, kaaya-aya ngunit mababaw, pambobola, hindi responsable, at kathang-isip, o kung nagsasalita lamang siya upang makakuha ng pabor sa iba, ang kanyang mga salita ay walang anumang kredibilidad, at hindi siya tapat ni bahagya. Ito ang paraan niya ng pakikipag-ugnayan sa ibang tao, maging sinuman ang mga ibang taong iyon. Ang gayong tao ay walang matapat na puso. Ang taong ito ay hindi matapat” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Mula sa mga salita ng Diyos, naunawaan ko na kahit na nakita ko si Liu Xuan na pinipigilan ang iba gamit ang mapagmataas niyang disposisyon at tinatrato ang teknikal na pag-aaral nang may kaswal na saloobin, wala akong anumang sinabi para iwasto o tulungan siya. Ito ay dahil sa mapanlinlang kong kalikasan at labis na pagkamaingat sa iba. Nag-alala ako na kung hindi tanggapin ni Liu Xuan ang mga mungkahi ko at magkaroon siya ng pagkiling laban sa akin, sisirain nito ang ugnayan naming dalawa. Kung babalikan, kadalasan kapag nakikita ni Liu Xuan ang mga problema ko, hayagan niyang tinutukoy ang mga ito, na isang tunay na tulong para sa akin. Pero masyado akong naging mapagbantay laban sa kanya. Kahit na natukoy ko ang mga problema niya, hindi ko kailanman ibinahagi o tinukoy ang mga ito, nagbabalatkayo lang nang walang anumang sinseridad. Napakamapanlinlang ko! Akala ko, ang pagtukoy sa mga problema ng iba ay nakakasama ng loob at nakakasakit sa kanila, pero mali ang pananaw na ito. Sa katunayan, kapag nakikita natin ang ibang mga tao na nagbubunyag ng mga katiwalian nila, dapat lang tayong maging matapat at buksan ang puso natin sa kanila, at tukuyin natin agad ang mga problema nila. Makakatulong ito sa kanila na pagnilayan ang sarili nila at ituwid ang mga paglihis, at maiiwasan din ang mga kawalan sa gawain ng iglesia. Isa itong paraan ng pagtulong sa iba. Napagtanto ko na ang mga pananaw ko sa mga bagay-bagay ay ganap na baluktot at talagang hindi umaayon sa katotohanan. Kalaunan, ibinahagi ko kay Liu Xuan ang mga problema niya na nakita ko. Sumulat din ang superbisor para ibahagi na tulungan si Liu Xuan.

Makalipas ang ilang panahon, nagsimulang magkaroon si Liu Xuan ng kaunting pagkaunawa sa kanyang mapagmataas na disposisyon at nagkusang pamunuan kami sa pag-aaral ng mga teknikal na kasanayan. Nag-ibayo rin ang kahusayan ng mga tungkulin namin. Nang makita ang mga resultang ito, nakaramdam ako ng matinding kahihiyan at paninisi sa sarili. Kung nagsalita sana ako nang mas maaga, maaaring nakilala ni Liu Xuan ang mga problema niya nang mas maaga, na makabubuti kapwa sa matiwasay na pakikipagtulungan at pakikipag-usap tungkol sa mga teknikal na kasanayan. Nang may pagsisisi, nagnilay-nilay at nag-isip-isip ako: Bakit sa tuwing natutukoy ko ang mga problema ng iba, hindi ko magawang magsalita, kahit na nasa dulo na ng dila ko ang mga salita? Anong tiwaling disposisyon ang kumokontrol sa akin nang palihim? Isang araw, nabasa ko ang dalawang sipi ng mga salita ng Diyos: “Kapag hindi umaako ng responsabilidad ang mga tao sa kanilang mga tungkulin, kapag ginagawa nila ang mga ito nang pabasta-basta, kapag kumikilos sila na parang mga mapagpalugod ng mga tao, at hindi nila pinoprotektahan ang mga interes ng sambahayan ng Diyos, anong disposisyon ito? Ito ay katusuhan, ito ay disposisyon ni Satanas. Ang pinakakapansin-pansing aspekto sa mga pilosopiya ng tao para sa mga makamundong pakikitungo ay ang katusuhan. Iniisip ng mga tao na kung hindi sila tuso, malamang na masasaktan nila ang damdamin ng iba at hindi nila mapoprotektahan ang kanilang mga sarili; iniisip nila na kailangan nilang maging sapat na tuso upang hindi makapanakit o makapagpasama ng loob ninuman, nang sa gayon ay mapananatili nilang ligtas ang kanilang mga sarili, mapangangalagaan nila ang kanilang mga kabuhayan at magkakaroon sila ng matatag na katayuan sa ibang mga tao. Ang mga walang pananampalataya ay namumuhay lahat ayon sa mga pilosopiya ni Satanas. Silang lahat ay mga mapagpalugod ng mga tao at hindi nila pinapasama ang loob ng sinuman. Narito ka na sa sambahayan ng Diyos, nabasa mo na ang salita ng Diyos, at nakinig ka na sa mga sermon ng sambahayan ng Diyos, kaya bakit hindi mo maisagawa ang katotohanan, bakit hindi ka makapagsalita mula sa puso, at maging matapat na tao? Bakit lagi kang mapagpalugod ng mga tao? Pinoprotektahan lang ng mga mapagpalugod ng mga tao ang sarili nilang mga interes, at hindi ang mga interes ng iglesia. Kapag may nakikita silang isang taong gumagawa ng masama at pumipinsala sa mga interes ng iglesia, hindi nila ito pinapansin. Mahilig silang maging mapagpalugod ng mga tao, at ayaw nilang makapagpasama ng loob ng sinuman. Iresponsable ito, at ang ganoong uri ng tao ay masyadong tuso at hindi mapagkakatiwalaan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Kung titingnan, parang napakabait, edukado, at kagalang-galang ng mga salita ng mga anticristo. Kahit sino pa ang lumabag sa prinsipyo o gumambala at gumulo sa gawain ng iglesia, hindi inilalantad o pinupuna ng mga anticristo ang mga taong ito; nagbubulag-bulagan sila, pinapaniwala ang mga tao na mapagbigay sila sa lahat ng bagay. Anumang mga katiwaliang ipinapakita ng mga tao o kasamaang ginagawa nila, maunawain at matiisin ang anticristo. Hindi siya nagagalit, o nagwawala, hindi siya maiinis at maninisi ng mga tao kapag gumagawa ang mga ito ng mali at napipinsala ang mga interes ng sambahayan ng Diyos. Sinuman ang gumagawa ng masama at nanggugulo sa gawain ng iglesia, hindi niya pinapansin, na para bang wala itong kinalaman sa kanya, at hinding-hindi niya pasasamain ang loob ng mga tao dahil dito. Ano ba ang ipinag-aalala nang husto ng mga anticristo? Kung ilang tao ang nagpapahalaga sa kanila, at kung ilang tao ang nakakakita sa kanila kapag nagdurusa sila, at pumupuri sa kanila dahil dito. Naniniwala ang mga anticristo na ang pagdurusa ay hinding-hindi dapat walang kapalit; anumang paghihirap ang kanilang tinitiis, anumang halaga ang kanilang binabayaran, anumang mabubuting gawa ang kanilang ginagawa, gaano man sila mapagmalasakit, mapagpaubaya, at mapagmahal sa iba, dapat isagawa ang lahat ng ito sa harap ng iba para mas maraming tao ang makakita nito. At ano ang layon nila sa pagkilos nang ganito? Upang makuha ang loob ng mga tao, upang mapasang-ayon ang mas maraming tao sa kanilang mga kilos, sa kanilang asal, at sa kanilang karakter sa puso ng mga ito, inaaprubahan sila. May mga anticristo pa nga na nagsisikap magtatag ng isang imahe ng kanilang sarili bilang ‘isang mabuting tao’ sa pamamagitan ng panlabas na mabuting pag-uugaling ito, para mas maraming tao ang lumapit sa kanila para humingi ng tulong” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Ibinubunyag nang napakalinaw ng mga salita ng Diyos ang katotohanan! Para sa mga taong may mga mapanlinlang at tusong disposisyon, kapag nakikita nila ang iba na nagbubunyag ng mga katiwalian o nanggagambala sa gawain ng iglesia, hindi nila kailanman tinutukoy ito at inilalantad ang mga ito. Sa panlabas, mukha silang mapagparaya at mapagpasensiya, pero ang tunay nilang layon ay ang gamitin ang panlabas na kabaitan para isipin ng iba na mapagmahal at may pagsasaalang-alang sila, kaya nakukuha nila ang loob ng mga tao at nabibili nila ang pabor ng mga ito. Lubhang buktot ang kanilang kalikasan. Katulad ko, nang makita ko si Liu Xuan na hinamak at pinigilan si Zhang Qi, at makita na si Liu Xuan, bilang lider ng pangkat namin, ay nabigong mag-organisa ng teknikal na pag-aaral at naantala niya ang gawain, ginusto kong tukuyin ang mga problema niya. Pero nilunok ko ang mga salita ko noong nasa dulo na ng dila ko ang mga ito, nag-aalala na maaaring hindi tanggapin ni Liu Xuan at magkakaroon siya ng pagkiling laban sa akin, na magpapahirap sa mga pakikisalamuha namin sa hinaharap. Kaya, nanatili akong tahimik. Kahit na noong nagsusulat ako tungkol sa kalagayan ko, natakot akong kapag nakita ito ni Liu Xuan, maaari niyang isipin na iniuulat ko ang mga problema niya habang nakatalikod siya, kaya iniwasan kong banggitin siya. Sa panlabas, hindi ko napasama ang loob ng sinuman at nagmukha akong magiliw, ngunit ang tunay kong layunin ay ang panatilihin ang isang magandang ugnayan kay Liu Xuan. Para mapanatili ang isang positibong imahe sa isipan niya, hindi ko nagawang magsabi ng anumang tunay na matapat o nakabubuti. Hindi ko isinaalang-alang kung magdurusa ba ang buhay pagpasok ng mga kapatid o kung maaantala ba ang gawain ng iglesia dahil dito. Napakamakasarili, kasuklam-suklam, tuso at mapanlinlang ko! Tunay na ganap akong mapagpalugod ng mga tao! Paanong hindi ako kamumuhian at kapopootan ng Diyos?

Kalaunan, nabasa ko ang marami pang mga salita ng Diyos: “May isang doktrina sa mga pilosopiya para sa mga makamundong pakikitungo na nagsasabing, ‘Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.’ Nangangahulugan ito na para maingatan ang isang pagkakaibigan, dapat manahimik ang isang tao tungkol sa mga problema ng kanyang kaibigan, kahit malinaw niyang nakikita ang mga iyon—na dapat niyang sundin ang mga prinsipyo ng hindi paghampas sa mga tao sa mukha o pagpuna sa kanilang mga pagkukulang. Lilinlangin nila ang isa’t isa, pagtataguan ang isa’t isa, iintrigahin ang isa’t isa; at bagama’t alam na alam nila kung anong klaseng tao ang isa’t isa, hindi nila iyon sinasabi nang tahasan, kundi gumagamit sila ng mga tusong pamamaraan para maingatan ang kanilang maayos na samahan. Bakit nanaisin ng isang tao na ingatan ang gayong mga relasyon? Tungkol iyon sa hindi pagnanais na magkaroon ng mga kaaway sa lipunang ito, sa loob ng grupo ng isang tao, na mangangahulugan na madalas na malalagay ang sarili sa mapanganib na mga sitwasyon. Dahil alam mong magiging kaaway mo ang isang tao at pipinsalain ka niya matapos mong punahin ang kanyang mga pagkukulang o matapos mo siyang saktan, at dahil ayaw mong ilagay ang sarili mo sa gayong sitwasyon, ginagamit mo ang doktrina ng mga pilosopiya para sa mga makamundong pakikitungo na nagsasabing, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.’ Batay rito, kung ganoon ang relasyon ng dalawang tao, maituturing ba silang tunay na magkaibigan? (Hindi.) Hindi sila tunay na magkaibigan, lalong hindi sila magkatapatang-loob. Kaya, ano ba talagang klaseng relasyon ito? Hindi ba’t isa itong pangunahing relasyong panlipunan? (Oo.) Sa gayong mga relasyong panlipunan, hindi naihahandog ng mga tao ang kanilang damdamin, ni wala silang malalalim na pag-uusap, ni sinasabi ang anumang gusto nila. Hindi nila masabi nang malakas ang nasa puso nila, o ang mga problemang nakikita nila sa isa’t isa, o ang mga salitang makakatulong sa isa’t isa. Sa halip, pumipili sila ng magagandang bagay na sasabihin, para patuloy silang magustuhan ng iba. Hindi sila nangangahas na sabihin ang totoo o itaguyod ang mga prinsipyo, dahil baka maging sanhi pa ito para mapoot sa kanila ang iba. Kapag walang sinumang banta sa isang tao, hindi ba’t mamumuhay ang taong iyon nang medyo maginhawa at payapa? Hindi ba’t ito ang layon ng mga tao sa pagtataguyod sa kasabihang, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? (Oo.) Malinaw na ito ay isang tuso at mapanlinlang na paraan ng pag-iral, na may elemento ng pagtatanggol sa sarili, na ang layon ay pangalagaan ang sarili. Ang mga taong ganito ang pamumuhay ay walang mga katapatang-loob, walang matatalik na kaibigan na mapagsasabihan nila ng kahit anong gusto nila. Maingat sila laban sa isa’t isa, sinasamantala nila ang isa’t isa at iniisahan ang isa’t isa, kinukuha ang kailangan nila mula sa relasyon. Hindi ba’t ganoon iyon? Sa ugat nito, ang layon ng ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’ ay para hindi mapasama ang loob ng iba at hindi magkaroon ng mga kaaway, para protektahan ang sarili sa pamamagitan ng hindi pamiminsala sa sinuman. Isa itong diskarte at pamamaraan na ginagamit ng isang tao para hindi siya masaktan. Kung titingnan ang ilang aspektong ito ng diwa nito, marangal ba na igiit sa wastong asal ng mga tao na, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? Positibo ba ito? (Hindi.) Kung gayon, ano ang itinuturo nito sa mga tao? Na kailangan ay hindi mo mapasama ang loob o masaktan ang sinuman, kung hindi, sa huli ay ikaw ang masasaktan; at gayundin, na hindi ka dapat magtiwala kaninuman. Kung sasaktan mo ang sinuman sa iyong mabubuting kaibigan, unti-unting magbabago ang inyong pagkakaibigan: Mula sa pagiging mabuti at matalik mong kaibigan ay magiging estranghero siya o isang kaaway. Anong mga problema ang malulutas ng pagtuturo sa mga tao na kumilos nang ganito? Kahit na, sa pamamagitan ng pagkilos sa ganitong paraan, hindi ka nagkakaroon ng mga kaaway at nawawalan pa nga ng iilan, dahil ba dito ay hahangaan at sasang-ayunan ka ng mga tao, at palagi kang ituturing na kaibigan? Ganap ba nitong nakakamit ang pamantayan para sa wastong asal? Sa pinakamainam, hindi na ito hihigit pa sa isa lamang pilosopiya para sa mga makamundong pakikitungo” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (8)). Mula sa mga salita ng Diyos, naunawaan ko na ang mga kasabihan gaya ng, “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” “Sumambit ng mabubuting salita na umaayon sa mga damdamin at katwiran ng iba, dahil naiinis ang iba sa pagiging prangka,” at “Kapag alam mong may mali, mas mabuti pang tumahimik na lang,” ay mga satanikong pilosopiya para sa mga makamundong pakikitungo. Ikinikintal ni Satanas ang mga ideyang ito sa mga tao, pinapaniwala sila na para makapanindigan sa lipunan, dapat nilang mapanatili ang mga ugnayan sa mga tao, palaging iwasang ipahiya ang iba, at maging tuso at mapagpalugod ng mga tao. Kung hindi, mabubukod sila. Kapag umasa ang mga tao sa mga pilosopiyang ito para sa mga makamundong pakikitungo upang makisalamuha sa iba, nagiging mapaghinala at mapagbantay sila sa isa’t isa. Palagi nilang sinusuri ang tono at mga asal ng iba kapag nagsasalita o gumagawa ang mga ito ng mga bagay-bagay, kumikilos sa isang paraan sa panlabas habang itinatago ang tunay nilang mga iniisip. Hindi sila kailanman nagsasabi ng mga matapat o taos-pusong salita, nagiging lalong mapagpaimbabaw at buktot, namumuhay nang walang dignidad o integridad. Noon pa man ay natatakot na akong tukuyin ang mga problema ni Liu Xuan dahil lamang naimpluwensiyahan ako ng mga satanikong pilosopiya para sa mga makamundong pakikitungo na ito. Naniwala ako na para mapanatili ang magagandang ugnayan sa mga tao at masiguro ang lugar ko kasama sila, kinailangan kong maging maingat sa mga salita at kilos ko, hindi kailanman nagsasabi ng anumang bagay na hindi magugustuhan ng iba o tinutukoy ang kanilang mga pagkukulang at kapintasan. Akala ko ay kailangan kong iiwas ang iba sa kahihiyan. Kung hindi, mapasasama ko ang loob nila at makakaaway ko sila. Bago manampalataya sa Diyos, nakisalamuha ako sa mga tao sa ganitong paraan— palaging maingat, sinusuri ang tono at mga asal ng iba, at mapaghinala at mapagbantay laban sa iba. Kahit na sa pinakamalapit na pamilya o pinakamatatalik na kaibigan ko, hindi ko tinutukoy ang kanilang mga problema sa takot na hindi magustuhan at mabukod. Bagaman sinabi ng mga tao na mabait ako, ang totoo, namumuhay ako ng sobrang nakakapagod na buhay. Pagkatapos manampalataya sa Diyos, patuloy akong nakisalamuha sa mga kapatid sa parehong paraan, nang hindi taos-puso. Malinaw kong nakita ang mga isyu ni Liu Xuan, pero para mapanatili ang ugnayan ko sa kanya, hindi ko kailanman tinukoy ang mga ito sa kanya at itinago ko lang ang mga tunay kong iniisip sa sarili ko. Sa panlabas, nakakasundo ko siya at walang anumang hindi namin puwedeng pag-usapan. Sa pamumuhay ayon sa mga satanikong pilosopiyang ito, tinahak ko ang gitnang landas, sinusubukang huwag mapasama ang loob ng sinuman, palaging sinusuri ang tono at mga asal ng iba sa pakikisalamuha ko sa kanila. Hindi lamang nito napinsala si Liu Xuan at naantala ang gawain, kundi nakaramdam din ako ng pagkakasakal at pagkamiserable. Sa huli, itataboy at ititiwalag lang ako ng Diyos. Gusto ng Diyos ang matatapat na tao. Umaasa Siyang magagawa nating makisalamuha sa iba nang bukas at taos-puso, ibinabahagi ang puso natin sa isa’t isa. Mas pinipili rin ng mga naghahangad sa katotohanan na makihalubilo sa matatapat na tao. Ang pamumuhay ayon sa mga satanikong pilosopiya ay maaaring pansamantalang makatulong na mapanatili ang mga ugnayan sa mga tao, ngunit talagang hindi ito maitataguyod. Sa huli, ang gayong mga tao ay kikilatisin at itatakwil ng mga naghahangad at nagmamahal sa katotohanan. Sa pag-asa sa ganitong mga pilosopiya para sa mga makamundong pakikitungo, hindi lamang ako nabigong mapanatili ang ugnayan ko kay Liu Xuan, kundi nawala ko rin ang tiwala niya sa akin. Sa huli, tinawag niya akong mapagpalugod ng mga tao, sinasabing hindi ako taos-puso sa mga pakikisalamuha ko sa iba. Sa pagninilay-nilay ko rito, napagtanto ko kung gaano ako kahangal para gamitin ang mga satanikong pilosopiyang ito bilang paraan ko ng pakikitungo sa mundo. Nakita ko kung gaano kalalim akong ginawang tiwali ni Satanas at napagtanto ko na talagang kailangan ko ang kaligtasan ng Diyos. Nagpasya akong itigil ang pamumuhay ng gayong makasarili at mapanlinlang na buhay.

Kalaunan, nagsimula akong mag-isip-isip: Paano ako dapat makisama sa iba? Paano dapat ako magsalita at kumilos para umayon sa layunin ng Diyos? Nabasa ko ang isang sipi ng mga salita ng Diyos: “Ano ba dapat ang batayan ng pananalita at mga pagkilos ng mga tao? Mga salita ng Diyos. Kung gayon, ano ang mga hinihingi at pamantayan ng Diyos para sa pananalita ng mga tao? (Na dapat makatulong ito sa mga tao.) Tama iyan. Ang pinakamahalaga, dapat sabihin mo ang totoo, magsalita ka nang matapat, at maging kapaki-pakinabang sa iba. Kahit paano, ang pananalita mo ay dapat nakakapagpalinaw sa mga tao, at hindi niloloko, inililigaw, pinagtatawanan, tinutudyo, nililibak, tinutuya, hinihigpitan sila, inilalantad ang mga kahinaan nila, o sinasaktan sila. Ito ang pagpapahayag ng normal na pagkatao. Ito ang kabutihan ng pagkatao. … paano ipinapahayag ang nakakatulong na pananalita? Ito ay pangunahing nanghihikayat, nagtuturo, gumagabay, nagpapayo, umuunawa, at nagpapanatag. Isa pa, sa ilang natatanging pagkakataon, kinakailangan na direktang ibunyag ang mga kamalian ng ibang tao at pungusan sila, upang magtamo sila ng kaalaman sa katotohanan at kagustuhang magsisi. Saka lang makakamtan ang nararapat na epekto. Ang ganitong paraan ng pagsasagawa ay tunay na kapaki-pakinabang sa mga tao. Tunay na tulong ito sa kanila, at mapakikinabangan nila ito, hindi ba? Sabihin natin, halimbawa, na napakasutil at napakayabang mo. Hindi mo ito namalayan kahit kailan, ngunit lumitaw ang isang taong lubos na nakakakilala sa iyo at sinabi niya sa iyo ang problema. Iniisip mo sa sarili mo, ‘Sutil ba ako? Mayabang ba ako? Wala nang ibang nangahas na sabihin iyon sa akin, ngunit nauunawaan niya ako. Kung nasabi niya ang gayong bagay, nagpapahiwatig iyon na talagang totoo iyon. Kailangan kong gumugol ng kaunting panahon para pagnilayan ito.’ Pagkatapos niyon sasabihin mo sa taong iyon, ‘Magagandang bagay lamang ang sinasabi ng ibang mga tao sa akin, pinupuri nila ako nang husto, walang sinumang nakikipag-usap sa akin nang masinsinan kahit kailan, wala pang sinumang bumanggit ng mga pagkukulang at isyung ito sa akin. Ikaw lamang ang nakapagsabi niyon sa akin, na kumausap sa akin nang masinsinan. Napakagaling niyon, napakalaking tulong sa akin.’ Pag-uusap ito nang puso-sa-puso, hindi ba? Paunti-unti, sinasabi sa iyo ng taong iyon ang nasa isip niya, ang mga naiisip niya tungkol sa iyo, at ang kanyang mga karanasan kung paano siya nagkaroon ng mga kuru-kuro, imahinasyon, pagkanegatibo at kahinaan tungkol sa bagay na ito, at nagawang takasan iyon sa pamamagitan ng paghahanap sa katotohanan. Ito ay pag-uusap nang puso-sa-puso; ito ay pagniniig ng mga kaluluwa. At ano, sa kabuuan, ang prinsipyo sa likod ng pagsasalita? Ito iyon: Sabihin ang nasa puso mo, at banggitin ang mga tunay na karanasan mo at kung ano talaga ang iniisip mo. Ang mga salitang ito ang may pinakamalaking pakinabang sa mga tao, tinutustusan ng mga ito ang mga tao, tinutulungan sila ng mga ito, ang mga ito ang mga pinakapositibong salita” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (3)). Mula sa mga salita ng Diyos, naunawaan ko na para makapagtatag ng normal na ugnayan sa mga tao, dapat kong tratuhin ang iba ayon sa mga prinsipyo ng mga salita ng Diyos. Kapag nakita ko ang isang tao na nagbubunyag ng katiwalian, humahadlang sa gawain, o kumikilos laban sa mga prinsipyo, dapat ko itong tukuyin kaagad. Makabubuti ito kapwa sa gawain at sa buhay pagpasok ng taong iyon. Sa pamamagitan lamang ng pag-asal ko sa ganitong paraan maitataguyod ko ang mga prinsipyo at makakapamuhay ako nang bukas at matapat, at magkakaroon ako ng pagkatao at pagpapahalaga sa katarungan. Minsan, kahit na hindi ito matanggap kaagad ng mga tao, kung hahangarin nila ang katotohanan, hahanapin nila ang katotohanan at pagninilayan ang kanilang sarili pagkatapos. Hindi sila makakaramdam ng pagkasuklam o pagtatakwil, kundi magpapasalamat sila sa akin dahil sa tulong ko. Kung hindi nila hahangarin ang katotohanan o tatanggapin ang katotohanan, ibubunyag din niyon ang kanilang sarili at makakatulong iyon sa akin na magkaroon ng kaunting pagkilatis. Hindi ako dapat magtuon lamang sa pag-iwas sa kahihiyan. Ang dapat kong alalahanin ay ang saloobin ng Diyos sa akin, kung nakalulugod ba sa Diyos ang mga kilos ko, at kung sumusunod ba ako sa mga prinsipyo at tinatrato ko ba ang mga tao ayon sa katotohanan sa mga salita ng Diyos. Sa pagninilay-nilay sa nakaraan, palagi akong nakikisalamuha sa mga tao batay sa mga pilosopiya para sa mga makamundong pakikitungo. Patuloy na pinipigilan ang mga salita at kilos ko, at namuhay ako sa kalagayan ng panunupil nang walang anumang kaginhawahan. Sa ganitong paraan, hindi ko kailanman makakamit ang katotohanan, habambuhay na nakagapos at inaalipin ni Satanas. Sa puntong ito, naunawaan ko na dapat kong tratuhin ang mga tao ayon sa mga salita ng Diyos, makisalamuha sa mga tao nang diretsahan at matapat, magsalita mula sa puso ko, at magsabi ng mga bagay na nakabubuti sa iba. Pinupungusan ko man ang iba, pinagsasabihan ang iba, o mahinahon akong nakikipagbahaginan sa kanila tungkol sa katotohanan, dapat ko silang harapin gamit ang matapat kong puso. Sa ganitong paraan, maaaring maging normal at matatag ang mga ugnayan ko sa iba, at maaalis ko ang aking panunupil at makakamit ang pag-alpas at kalayaan.

Kalaunan, nang pag-usapan namin ang ilang isyu sa mga video namin, ibinahagi lang ni Liu Xuan ang mga opinyon niya sa tuwing tinutukoy niya ang mga problema ng iba. Bihira siyang magbahagi tungkol sa mga prinsipyo. Sa mga pagtitipon, madalang siyang maging bukas tungkol sa mga katiwaliang ibinunyag niya, at bihira siyang maging bukas sa amin tungkol sa mga problemang naranasan niya sa kanyang gawain. Dahil dito, naisip ng iba na mayroon siyang tayog at kakayahan sa gawain bago nila ito malaman, at nagdulot sa kanila na tingalain siya. Naramdaman ko na nakapipinsala ito sa lahat ng tao at ginusto kong sabihin ito sa kanya. Pero nang magsasalita na ako, nagdalawang-isip ako, iniisip ko, “Kung sasabihin ko ito, sasama ba ang loob ni Liu Xuan? Kung may epekto ito sa ugnayan naming dalawa, pahihirapan ba nito ang mga pakikitungo namin sa isa’t isa sa hinaharap?” Napagtanto ko na muli akong magiging mapagpalugod ng mga tao para mapanatili ang ugnayan sa iba. Kaya, agad akong nagdasal sa Diyos, humihingi ng lakas para maisagawa ang katotohanan at maghimagsik laban sa sarili ko. Pagkatapos magdasal, naalala ko ang isang sipi ng mga salita ng Diyos: “Kung ang lahat ay nagsasalita tungkol sa kaalaman sa doktrina o teorya, ngunit walang sinasabi tungkol sa kaalamang natamo nila mula sa aktwal na mga karanasan; at kung, kapag nagbabahagi ng katotohanan, iniiwasan nilang pag-usapan ang mga personal nilang buhay, ang mga problema nila sa tunay na buhay, at ang mga sarili nilang panloob na mundo, paano magkakaroon ng tunay na pag-uusap? Paano magkakaroon ng tunay na pagtitiwala? … Kung walang pasalita o espirituwal na pakikipag-usap, kung gayon ay walang anumang posibilidad na maging matalik sila sa isa’t isa, at hindi nila magagawang tustusan ang isa’t isa o tulungan ang isa’t isa. Naranasan na ninyo ito noon, hindi ba? Kung ipinagtatapat ng iyong kaibigan ang lahat ng bagay sa iyo, sinasabi ang lahat ng kanyang iniisip at anumang pagdurusa o kaligayahan na kinikimkim niya, hindi ba’t mararamdaman mong malapit na malapit ka sa kanya? Ang dahilan kung bakit handa siyang sabihin sa iyo ang mga bagay na ito ay dahil ipinagtapat mo rin ang mga pinakatatago mong saloobin sa kanya. Malapit na malapit kayo sa isa’t isa, at dahil dito ay labis kayong nagkakasundo at nakapagtutulungan. Kung wala ang ganitong uri ng pag-uusap at palitan sa pagitan ng mga kapatid sa iglesia, hindi sila magkakasundo, at magiging imposible para sa kanila na magtulungan nang maayos habang ginagampanan ang kanilang mga tungkulin. Iyon ang dahilan kung bakit kinakailangan ng espirituwal na pag-uusap, at ng kakayahang magsalita nang mula sa puso sa pagbabahaginan ng katotohanan. Isa ito sa mga prinsipyong kailangang taglayin ng isang tao upang maging matapat na tao” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). Ginising ako ng mga salita ng Diyos. Naisip ko ang tungkol sa kung paanong sa pamamagitan ng pakikisalamuha kay Liu Xuan batay sa mga pilosopiya para sa mga makamundong pakikitungo, hindi ko kailanman binuksan nang tunay ang puso ko sa kanya o tinulungan siya, at hindi ko kailanman ibinahagi o tinukoy ang mga isyu niya, at ang idinulot ko sa kanya ay panlilinlang at pinsala, na naging sanhi ng hindi pagkagusto sa akin ng mga tao at ng pagkasuklam sa akin ng Diyos. Napagtanto ko na hindi na ako maaaring magpatuloy sa pagiging isang makasarili at mapanlinlang na mapagpalugod ng mga tao, at na kailangan kong maging isang matapat na tao ayon sa mga salita ng Diyos at magsalita tungkol sa mga isyung nakikita ko. Kinabukasan, nang mag-usap-usap kami tungkol sa aming mga kalagayan, tinukoy ko kay Liu Xuan na hindi siya kailanman naging bukas tungkol sa mga katiwalian niya, na hindi siya nakatuon sa paggabay sa lahat ng tao sa mga prinsipyo sa aming mga tungkulin, at na maaari itong madaling humantong sa pagtingala ng iba sa kanya. Samantala, binalaan ko siya na ang paggawa ng mga tungkulin sa ganitong paraan ay hindi ang tamang landas na dapat tahakin. Pagkatapos makinig, napagtanto ni Liu Xuan ang kabigatan ng problema niya, handang hanapin ang katotohanan at pagnilayan ang kanyang sarili. Kalaunan, natuto si Liu Xuan mula sa karanasang ito. Nagsimula siyang mas magtuon sa pakikipag-usap sa amin tungkol sa mga prinsipyo, at madalas na siyang maging bukas tungkol sa kanyang mga katiwalian. Hindi nasira ang ugnayan namin dahil dito. Sa halip, naging mas malapit pa kami sa isa’t isa. Minsan, kapag hindi ko makilatis ang sarili kong kalagayan, ang pakikipag-usap tungkol dito kay Liu Xuan ay nakakatulong sa akin na magkamit ng kaunting pagkaunawa sa aking sarili. Nadama ko nang tunay na ang pakikisama sa mga tao at pagbubukas ng puso ko sa iba ayon sa mga salita ng Diyos ay hindi lamang nakatulong sa iba kundi nakabuti rin sa akin. Sa panahong iyon, nakausad kami kapwa sa buhay pagpasok namin at sa mga teknikal na kasanayan namin. Bumuti rin ang pagkaepektibo ng mga tungkulin namin, at talagang naramdaman namin ang paggabay ng Diyos. Sa pagninilay-nilay sa nakaraan, dahil sa pakikisama kay Liu Xuan batay sa mga pilosopiya para sa mga makamundong pakikitungo, naging masyadong masakit at nakakapagod ang buhay ko. Hindi ko rin natupad ang mga responsabilidad ko na panatilihin ang gawain ng iglesia. Kung ikukumpara iyon sa ngayon, kapag nagiging isang matapat na tao ayon sa salita ng Diyos at nagsasalita mula sa puso ko, nararamdaman ko ang paggabay ng Diyos at nakararanas ako ng kaginhawahan at kalayaan sa puso ko. Mayroong tamis at kagalakan na mahirap ilarawan. Nauunawaan ko rin na ang mga normal na ugnayan sa pagitan ng mga kapatid ay dapat walang paghihinala o mga hadlang. Dapat nating tratuhin ang isa’t isa nang may sinseridad, at tulungan at suportahan ang isa’t isa sa buhay pagpasok at mga tungkulin. Nakabubuti ito sa iba, sa atin, at sa gawain ng iglesia. Ang salita ng Diyos ang nagturo sa akin kung paano makisama sa iba, at tunay akong nagpapasalamat sa Diyos mula sa kaibuturan ng puso ko.


89. Mga Pagninilay Tungkol sa Hindi Pagtanggap sa Katotohanan

Isang Liham Para kay Ai Xi

Ni Shi Jing, Tsina

Mahal kong Ai Xi,

Ang tagal nating hindi nagkita! Kumusta ka na? Mahigit isang taon na tayong hindi nagkikita, pero pakiramdam ko ay sariwa pa sa isip ko ang nangyari noong magkasama nating gampanan ang ating tungkulin. Dahil hindi ko tinanggap ang katotohanan, nasaktan kita, at nagkalayo tayo. Sa tuwing naiisip ko ito, nakakaramdam ako ng pagkondena sa sarili. Gusto ko talagang sabihin sa iyo na “Patawad.” Isinulat ko ang liham na ito para sabihin sa iyo ang mga pagninilay at pagkaunawa ko.

Noong panahong iyon, tayo ang responsable sa gawain ng pagdidilig. Dahil kakasimula ko pa lang, wala pa akong masyadong alam sa tungkuling ito at madalas mo akong tinutulungan. Nang makita mo kung ano ang mga hindi ko nagawa nang maayos, binigyan mo ako ng mga gabay at paalala. Alam ko na ikaw ito na tumutulong sa akin. Pero habang itinuturo mo sa akin ang mas maraming bagay, nakaramdam ako ng pagkaligalig. Minsan, hindi maayos na nagtutulungan ang mga taong gumagawa ng tungkulin ng pagdidilig kaya kailangan kong sumulat ng liham para lutasin ang sitwasyon. Nakaramdam ako ng kaunting paghamak sa kanila, at pinagsabihan ko sila nang may patanong na tono. Nang makita mo ito, tinanong mo ako kung ano ang mentalidad ko noong isinulat ko ang liham, at diretsahan mong tinukoy ang mga problema ko. Sinabi mong hindi tama ang sumulat ng liham sa ganoong paraan, na kumikilos akong parang nakatataas, at mabilis itong magdudulot sa mga tao ng pakiramdam na sila ay nalilimitahan. Sinabi mong magnilay ako at baguhin ang aking liham. Bagaman napagtanto ko rin na nagpakita ako ng mapagmataas na disposisyon, patuloy pa rin akong nangatwiran laban dito sa puso ko, inisip ko na, “Bakit sa tuwing nagsusulat ako ng liham, lagi kang may problema rito? Pinagmumukha mo akong masama sa pagsasalita mo ng ganyan, na parang hindi ko man lang kayang lutasin ang isang simpleng problema. Ano ang iisipin ng iba tungkol sa akin kapag nalaman nila ito?” Hindi ko ito matanggap sa puso ko at nagkaroon ako ng negatibong pananaw laban sa iyo. Naisip ko rin na kapag nakakita ako ng problema sa iyo sa hinaharap, tutukuyin ko rin ito para hindi mo isipin na maaari mo akong diktahan. Isang beses, may isang taong namamahala sa pagbabantay sa mga aklat ng mga salita ng Diyos na naging iresponsable at pabaya. Sumulat ka sa kanya ng isang liham, ibinahagi at hinimay mo ang kalikasan at mga kahihinatnan ng ganitong mga kilos, gamit ang medyo mahigpit na pananalita. Ginamit ko ang isyung ito at sinabing ang paraan mo ng pagsusulat ay hindi tama, na kumikilos ka na parang nakatataas at sinesermonan ang mga tao, at ang pakikipagbahaginan sa ganoong paraan ay nakakapagpahirap para sa mga taong tumanggap. Nakipagbahaginan ka sa akin tungkol sa mga sitwasyon kung kailan natin maaaring pungusan ang iba, sa anong mga sitwasyon tayo maaaring makipagbahaginan at makipagtulungan sa iba, at sinabi mong nauunawaan ng taong ito ang lahat, mga iresponsable lamang sila, at sa ganitong mga sitwasyon, maaari natin silang pungusan. Alam kong tama at kapaki-pakinabang sa gawain ang sinabi mo, pero hindi ito matanggap ng puso ko. Parang ang lahat ng sinabi mo ay tama, at lahat ng ginawa ko ay mali, at palagi mo akong hinahanapan ng kamalian. Tila kailangan kong maging mas maingat sa hinaharap para maiwasang magbunyag ng anumang katiwalian o magsabi ng anumang mali, para hindi mo ako ilantad at ipahiya. Mula noon, nag-alinlangan ako at naging tahimik sa tungkulin ko at hindi ako nakaramdam ng anumang ginhawa kahit kaunti. Pagod na pagod ang aking kalooban. Karaniwan, kapag nakikita mong pabaya ako sa tungkulin ko, sinasabi mo ito sa akin. At kapag may mga naipon akong gawain na hindi ko natapos sa tamang oras, sinasabi mong tamad ako, naghahanap ng kaginhawaan at hindi ko kayang pasanin ang bigat ng tungkulin ko. Alam ko na ang mga problema ko ang tinutukoy mo pero palaging nagpupuyos sa galit ang puso ko at pakiramdam ko ay palagi mong isinisiwalat ang mga problema ko at nagsasalita nang diretsahan, nang walang pag-iingat at pagsasaalang-alang sa dangal at damdamin ko, inilalagay ako sa alanganin. Hindi ko ito matanggap sa puso ko. Ang magagawa ko lang ay magmadaling gampanan ang tungkulin ko, ramdam ang kawalan ng magawa at pagtutol, para maiwasang hindi mo na muling tukuyin ang mga problema ko. Dahil hindi ako naghangad ng katotohanan o nagnilay sa aking sarili, hindi na nalutas kailanman ang mga problema sa tungkulin ko.

Kalaunan, may isang pagkakataon na sumulat ako ng liham para ipabatid sa mga tagadilig ang ilang paglihis na kailangang itama sa gawain. Habang sumusulat ako, napansin ko na hindi ko naipapahayag nang malinaw ang mga bagay-bagay, hindi hindi na ako nagtangkang baguhin ito. Nang makita mo ang liham ko, muli mong tinukoy ang mga problema ko, sinabi mong hindi ko naipaliwanag nang malinaw ang mga bagay-bagay, at hindi mo malaman kung anong problema ang nais kong lutasin. Hiniling mo sa akin na maingat ko itong isaalang-alang at huwag maging pabasta-basta, at masusi kang nakipagbahaginan sa akin kung paano isusulat ang liham na ito. Muli akong nakaramdam ng paglaban sa puso ko, at naisip ko na, “Bakit palagi mong pinupuna ang mga kamalian ko at pinapahirapan ako? Kailanman ay hindi ako nagkaroon ng ganito karaming problema noong sumusulat ako ng mga liham dati, kaya paanong marami kang nakikitang mga maling bagay? Kapag nalaman ito ng lider o ng mga kapatid, ano ang iisipin nila sa akin? Iisipin ba nila na hindi ko man lang kayang lutasin ang ganitong maliliit na isyu at na isang pagkakamali ang piliin akong mamahala sa gawain ng pagdidilig? Hindi ko na alam kung paano pa makikipagtulungan sa gawaing ito. Palagi mong inilalantad ang mga pagkukulang ko at mababa ang tingin mo sa akin. Kaya ikaw na lang mismo ang gumawa nito at ikaw na rin mismo ang sumulat ng liham na ito. Pakiramdam ko ay sobrang nalilimitahan ako sa paggawa nang kasama ka!” Habang lalo ko itong iniisip, lalo akong nababagabag, at naisip ko pa nga na gantihan ka, “Kapag hindi nagtagumpay ang mga bagay-bagay, susulat ako ng liham sa lider para iulat ang mga problema mo at imumungkahi ko na magbibitiw ako. Sa ganoong paraan, malalaman ng lider na hindi ako ang hindi gumagawa ng gawain, kundi ang pagiging mayabang mo ang dahilan kung bakit ayaw kong makipagtulungan, at siguradong pupungusan ka ng lider. Kung aalis ako at maaapektuhan ang gawain, magiging pagsalangsang mo ito, at makakaramdam ka ng pagkakonsensiya at pagkondena sa sarili. Iyan ang mapapala mo sa palaging pagtukoy sa mga problema ko!” Alam kong hindi ko dapat ito gawin, dahil ang paggawa nito ay kawalan ng pagkatao, pero hindi ko mapigilang makaramdam ng negatibong pananaw laban sa iyo. Sa mga pagtitipon, kinukuwento ko ang mga bagay na kamakailan ko lamang ibinunyag, pero dahil wala akong kaalaman sa sarili, ang bawat sinasabi ko ay may kasamang pagrereklamo at paninisi, na nagdulot sa iyo ng pakiramdam ng pagpipigil. Naramdaman kong naging maingat ka sa pakikipag-usap sa akin pagkatapos noon, nag-aalalang tukuyin ang mga problema ko dahil baka hindi ko ito matanggap, kaya ginawa mo ang iyong makakaya para maingat na makipagbahaginan sa akin. Subalit dahil wala akong kaalaman sa sarili, kaya nang banggitin mong muli ang mga problema ko, agad akong nanahimik at hindi kita pinansin. Isang beses, hindi kita kinausap nang mahigit sa isang araw, na nagdulot ng pagkaantala sa gawaing kailangan nating pag-usapan. Nahirapan akong huminga at nakaramdam ng sakit at nagtungo ako sa banyo upang umiyak. Nakita kong nagpunta ka sa ibang kuwarto dala ang isang kompyuter para magtrabaho at alam kong hindi rin maganda ang kalagayan mo. Pumasok sa isipan ko noon ang mga salitang “emosyonal na pang-aabuso,” at naramdaman ko na ganito ang inaasal ko, na nagdudulot ng pagpapahirap sa iyo. Pero hindi ko talaga kayang alisin ang sarili ko sa kalagayang ito, at umiiyak ako habang nagdadasal sa Diyos, nagnanais na itama ang kalagayang ito.

Nagbasa ako ng ilang mga salita ng Diyos noong oras na iyon, at sa loob nito ay may isang sipi na nakaantig sa akin. Sabi ng Diyos: “Sinasabi ng ilang tao, ‘Bago mapungusan, pakiramdam ko ay may landas akong susundan, pero pagkatapos mapungusan, hindi ko na alam ang gagawin.’ Bakit hindi nila alam ang gagawin nila matapos mapungusan? Ano ang dahilan nito? (Kapag nahaharap sa pagpupungos, hindi nila tinatanggap ang katotohanan o hindi sila nagtatangkang kilalanin ang sarili nila. Nagkikimkim sila ng ilang kuru-kuro at hindi nila hinahanap ang katotohanan para lutasin ang mga ito. Dahil dito, nawawalan sila ng landas. Sa halip na hanapin ang sanhi sa kalooban nila, taliwas dito ang sinasabi nila, na ang pagkakapungos ang dahilan kaya nawalan sila ng landas.) Hindi ba’t pagbabaling ito ng sisi? Parang sinasabi na ring, ‘Ang ginawa ko ay alinsunod sa mga prinsipyo, pero dahil sa pagpupungos mo, naging malinaw sa akin na hindi mo ako hinahayaang pangasiwaan ang mga bagay-bagay ayon sa mga prinsipyo. Kung gayon, paano naman ako magsasagawa sa hinaharap?’ Ito ang ibig sabihin ng mga taong nagsasabi ng gayong mga bagay. Tinatanggap ba nila ang pagkakapungos? Tinatanggap ba nila ang katunayan na may nagawa silang mga pagkakamali? (Hindi.) Hindi ba’t ang aktuwal na kahulugan ng pahayag na ito ay na alam nila kung paano gumawa ng mga maling gawa nang walang pakundangan, pero kapag pinupungusan at hinihiling na kumilos ayon sa mga prinsipyo, hindi nila alam kung ano ang gagawin at nalilito sila? (Oo.) Kung gayon, paano nila ginawa ang mga bagay noon? Kapag nahaharap sa pagkakapungos ang isang tao, hindi ba’t ito ay dahil hindi siya kumilos ayon sa mga prinsipyo? (Oo.) Walang pakundangan siyang gumagawa ng mga maling gawa, hindi niya hinahanap ang katotohanan, at hindi niya ginagawa ang mga bagay-bagay ayon sa mga prinsipyo o sa mga panuntunan ng sambahayan ng Diyos, kaya nakakatanggap siya ng pagpupungos. Ang layunin ng pagpupungos ay para bigyang-kakayahan ang mga tao na hanapin ang katotohanan at kumilos ayon sa mga prinsipyo, para maiwasan na maulit nila ang walang pakundangang paggawa nila ng mga maling gawa. Gayumpaman, kapag nahaharap sa pagkakapungos, sinasabi ng mga taong iyon na hindi na nila alam kung paano kumilos o magsagawa—may anumang elemento ba ng kaalaman sa sarili ang mga salitang ito? (Wala.) Wala silang layuning kilalanin ang sarili nila o hanapin ang katotohanan. Sa halip, ipinapahiwatig nila: ‘Dati kong nagagawa nang napakaayos ang mga tungkulin ko, pero mula nang pungusan mo ako, ginulo mo ang isip ko at nilito mo ang pagharap ko sa mga tungkulin ko. Ngayon, hindi na normal ang pag-iisip ko, at hindi na ako kasingmapagpasya o kasingmapangahas gaya ng dati, hindi na ako ganoon katapang, at lahat ng ito ay dahil sa pagkakapungos. Simula nang mapungusan ako, malalim nang nasugatan ang puso ko. Kaya, dapat kong sabihan ang iba na maging napakaingat sa paggawa ng mga tungkulin nila. Hindi sila dapat magbunyag ng mga kapintasan nila o magkamali; kung magkakamali sila, mapupungusan sila, at pagkatapos ay magiging kimi sila at mawawala ang sigla na minsan na nilang taglay. Manghihina nang husto ang mapangahas nilang espiritu, at maglalaho ang kanilang matinding lakas ng loob at pagnanais na ibigay ang lahat ng makakaya nila, iniiwan silang mahina ang loob, takot na takot, at pakiramdam nila ay wala na silang ginagawang tama. Hindi na nila mararamdaman ang presensiya ng Diyos sa puso nila, at mararamdaman nilang lalo silang napapalayo sa Kanya. Kahit ang pagdarasal at pagtawag sa Diyos ay tila hindi masasagot. Mararamdaman nila na wala na ang dati nilang sigla, sigasig, at pagiging kaibig-ibig, at magsisimula pa nga silang hamakin ang sarili nila.’ Ang mga salitang ito ba ang mga taos-pusong salita na ibinahagi ng isang taong may karanasan? Tunay ba ang mga ito? Nakakapagpatibay o kapaki-pakinabang ba ang mga ito sa mga tao? Hindi ba’t pagbabaluktot lang ito sa mga katunayan? (Oo, napakakakatwa ng mga salitang ito.)” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (17)). Pagkatapos kong basahin ang mga salita ng Diyos, bigla kong naisip ang sarili kong pag-uugali at mga pagbubunyag. Palagi kong iniisip na ako ang nalilimitahan. Inakala kong hindi ako kahit kailan nagkaroon ng ganito karaming problema sa pagsusulat ng mga liham noon, pero ngayon, sa iyo, tila napakaraming mga problema, at hindi ko na alam kung paano makikipagtulungan para magawa ang gawaing ito—sa katunayan, baluktot ang lahat ng mga kaisipang ito. Kapag sumusulat ako ng mga liham, ibinubunyag ko ang isang mapagmataas na disposisyon at nililimitahan ko ang mga tao. Pabaya ako sa paglutas ng mga problema, at kadalasan ay tamad at walang pasanin sa aking tungkulin. Sa pagtukoy mo ng mga problemang ito sa akin, inaako mo ang responsabilidad sa gawain at tinutulungan mo ako, na nagbigay-daan sa akin para mapagnilayan at malaman ang sarili kong mga isyu sa tamang panahon, para magampanan ko ang tungkulin ko ayon sa mga katotohanang prinsipyo at makamit ang mga resulta sa paglutas ng mga problema. Pero hindi ko ito tinanggap at sa halip ay inisip ko na ang pagtukoy mo sa mga problema ko para abandonahin ko ang mga maling paraan ng paggawa ng mga bagay-bagay ay nagparamdam sa akin ng limitasyon, at nag-alinlangan ako sa tungkulin ko. Hindi na ako makapagsulat ng mga liham nang kasinghusay ng dati, at hindi ko na alam kung paano makipagtulungan sa tungkulin ko. Ipinahihiwatig nito na ang paraan ko ng paggawa ng mga bagay ay ayon sa katotohanan, na ang iyong paggabay ay mali, at na kung hinayaan mo akong gampanan ang tungkulin ko ayon sa kagustuhan ko, magagampanan ko ito nang maayos. Itinuring kong negatibo ang iyong wastong paggabay at ang mga maling paraan ko ng paggawa ay bilang tama. Talagang hindi ko matanggap ang katotohanan, hindi ko matukoy ang positibo sa negatibo at naging bingi ako sa lahat ng katwiran!

Mababaw lang ang pagkaunawa ko noon. Naaalala mo ba? Kalaunan, nagbukas tayo ng saloobin natin sa isa’t isa at pinag-usapan natin ang ating mga kalagayan. Sinabi mo na hindi mo ako minaliit at na hindi naman sa sinadya mong pahirapan ako, at sinabi mong hindi mo alam kung paano ako kakausapin nang hindi kita pinansin, na naramdaman mong napakahirap gampanan ang tungkulin sa ganitong paraan, at na nais mo na ngang tumigil sa pagtupad ng iyong tungkulin dito. Hayaan mong sabihin ko sa iyo, nang marinig kong sinabi mong iyon, nakaramdam ako ng kirot sa loob. Hindi ko kailanman naisip na labis kitang nalimitahan at nasaktan. Palagi kong iniisip na maayos ang pagkatao ko, at na kahit magbunyag ako ng ilang katiwalian, hindi ko malilimitahan o masasaktan ang sinuman. Pero ganito na nga ang nangyari, at kailangan ko itong harapin at pagnilayan ang aking sarili. Itinalaga ako sa ibang tungkulin sa loob ng dalawang araw na iyon at umalis akong nakokonsensiya at nagsisisi.

Kalaunan, naghanap ako at nagnilay para maunawaan ang mga problema ko. Binasa ko ang mga salitang ito ng Diyos: “Pagdating sa usapin ng pagkakapungos, hindi ito kayang tanggapin ng mga anticristo. At may mga dahilan kung bakit hindi nila ito matanggap, ang pangunahing dahilan ay na kapag pinupungusan sila, pakiramdam nila ay napahiya sila, nawalan ng reputasyon, katayuan, at dignidad, na naiwan silang wala nang mukhang maihaharap sa lahat. May epekto sa puso nila ang mga bagay na ito, kaya’t nahihirapan silang tanggapin ang pagkakapungos, at pakiramdam nila, ang sinumang pumupungos sa kanila ay pinupuntirya sila at kaaway nila. Ito ang mentalidad ng mga anticristo kapag pinupungusan sila. Makakasiguro ka rito. Sa katunayan, sa pagpupungos lubusang nabubunyag kung kaya bang tanggapin ng isang tao ang katotohanan at kung tunay ba siyang makakapagpasakop. Ang matinding paglaban ng mga anticristo sa pagkakapungos ay sapat na para maipakita na tutol sila sa katotohanan at hindi nila ito tinatanggap kahit kaunti. Ito, kung gayon, ang pinakabuod ng problema. Hindi ang kanilang pride ang pinakabuod ng usapin; ang hindi pagtanggap sa katotohanan ang diwa ng problema. Kapag pinupungusan sila, hinihingi ng mga anticristo na gawin ito nang may magandang tono at ugali. Kung seryoso ang tono ng pumupungos at mabagsik ang kanyang ugali, lalaban at magiging suwail ang isang anticristo, at magagalit siya dahil sa kahihiyan. Hindi niya iniisip kung tama ba ang inilalantad sa kanya o kung katunayan ba ito, at hindi rin siya nagninilay-nilay kung saan siya nagkamali o kung dapat ba niyang tanggapin ang katotohanan. Ang iniisip lang niya ay kung nasaktan ba ang kanyang banidad at pride. Ganap na hindi kayang kilalanin ng mga anticristo na ang pagpupungos ay nakakatulong, mapagmahal, at nakapagliligtas sa mga tao, na kapaki-pakinabang ito sa mga tao. Ni hindi nila ito makita. Hindi ba’t medyo wala silang pagkilatis at katwiran? Kung gayon, kapag napupungusan, anong disposisyon ang ibinubunyag ng isang anticristo? Walang duda na disposisyon ito ng pagtutol sa katotohanan, pati na rin ng kayabangan at pagiging mapagmatigas. Ibinubunyag nito na pagtutol sa katotohanan at pagkamuhi rito ang kalikasang diwa ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Mula sa inilantad ng mga salita ng Diyos nakita ko na kapag ang mga anticristo ay napapahiya dahil sa paggabay, pagtulong at pagpungos ng iba, kahit alam nilang ang inilalantad ng ibang tao ay ang katotohanan, hindi nila kailanman pinagninilayan ang sarili nilang mga problema at naniniwala silang ang ibang tao ang nagpapahirap sa kanila, at kaya nakakaramdam sila ng pagkamuhi, pagtutol, at gusto pa nga nilang gumanti sa taong iyon. Nakita ko na ang kalikasan ng isang anticristo ay tumututol at namumuhi sa katotohanan. Habang nagbabasa ng mga salita ng Diyos, nagkaroon ako ng kaunting pagkaunawa sa tiwaling disposisyon na ibinubunyag ko. Naisip ko kung paano ako naging pabaya at walang pagpasan sa tungkulin ko, paano ako hindi naging maingat sa pagsusulat ng mga liham at hindi malinaw sa pagpahayag ng mga bagay-bagay. Ang pagtukoy mo sa mga problema ay para mabilis ko itong maitama, at ito sana ay naging kapaki-pakinabang sa gawain, pero inisip ko na pinapahirapan mo lang ako at tumanggi akong tanggapin ito para hindi ako mapahiya. Ikaw ang pinagbuntunan ko ng sisi, nais kitang siraan sa lider, at hindi pa kita pinansin, na nakasakit sa iyo at nakaantala sa pagsulong ng gawain. Palaging isang positibong bagay at ayon sa katotohanan ang pagtulong mo sa akin at dapat sana ay tinanggap ko ito at mabilis na itinama ang mga pagkakamali ko. Sa halip, itinuring kong pagmamaliit ang mabuting pagtulong mo, at ito ay nagbunga pa ng pagtutol, pagkamuhi at hangaring makaganti sa iyo. Sa panlabas, para bang hindi ko tinatanggap ang paggabay mo, pero sa diwa, hindi ko tinatanggap ang mga positibong bagay o ang katotohanan, sumasalungat ako sa katotohanan, at ipinapakita nito na sa kaibuturan, hindi ako isang tao na nagpapasakop sa katotohanan. Hindi ko gustong inilalantad mo ang tunay kong sitwasyon. Gusto ko na iginagalang at pinupuri ako. Nakita ko na sa kalikasan ko, ako ay banidoso, buktot at walang pagmamahal sa katotohanan, at na naglalakad ako sa landas ng anticristo. Labis akong nasasaktan, namumuhay sa tiwali kong disposisyon, at nararapat lang ito sa akin! Naisip ko ang mga salita ng Diyos: “Kapag ang isang tao ay tumututol sa katotohanan, walang duda na ito ay mapanganib sa pagkakamit niya ng kaligtasan. Hindi ito isang bagay na maaari o hindi maaaring mapatawad, hindi ito isang anyo ng pag-uugali, o isang bagay na panandaliang nahayag sa kanila. Ito ay kalikasang diwa ng isang tao, at ang Diyos ay pinakayamot sa gayong mga tao” (Ang Salita, Vol. III. Ang mga Diskurso ni Cristo ng mga Huling Araw. Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga). Naramdaman ko kung paano kinasusuklaman at kinamumuhian ng Diyos ang mga taong tumututol sa katotohanan. Alam na alam ko na ang pagtutukoy mo ng mga problema ko ay ayon sa mga katunayan at alinsunod sa mga katotohanang prinsipyo, pero hindi ko ito tinatanggap, at sa halip, labis akong nag-isip, katulad ng isang hindi mananampalataya. Sa paggawa nito, hindi malulutas ang katiwalian ko at wala akong paraan para magampanan ang tungkulin ko ayon sa mga prinsipyo. Ang magagawa ko lang ay magdulot ng kawalan at magdala ng mga hadlang sa gawain ng iglesia at maging sanhi ng pagkasuklam sa akin ng Diyos.

Nagbasa ako ng isa pang sipi ng mga salita ng Diyos at nagkaroon ako ng kaunting pagkaunawa sa mga satanikong lason sa likod ng hindi pagtanggap sa pagpupungos. Sabi ng Diyos: “Ano ang dapat mong gawin kung patuloy na pinupuna ng isang tao ang iyong mga pagkukulang? Maaari mong sabihing, ‘Kung pupunahin mo ako, pupunahin din kita!’ Mabuti bang puntiryahin ang isa’t isa nang ganoon? Ganoon ba ang dapat na asal, pagkilos, at pagtrato ng mga tao sa iba? (Hindi.) Maaaring alam ng mga tao na hindi nila dapat gawin ito dahil sa doktrina, subalit maraming tao pa rin ang hindi mapagtagumpayan ang gayong mga tukso at patibong. Maaaring hindi mo pa naririnig na pinuna ninuman ang iyong mga pagkukulang, o pinuntirya ka, o hinusgahan ka habang hindi ka nakaharap—ngunit kapag narinig mo nang magsabi ng gayong mga bagay ang isang tao, hindi mo ito matitiis. Bibilis ang tibok ng iyong puso at lalabas ang pagiging mainitin ng ulo mo; sasabihin mo, ‘Ang lakas ng loob mong punahin ako! Kung hindi ka mabait sa akin, magiging salbahe ako sa iyo! Kung pupunahin mo ang mga pagkukulang ko, huwag mong isiping hindi ko pupunahin ang mga kahinaan mo!’ Sasabihin ng iba, ‘May kasabihang nagsasabing, “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” kaya hindi ko pupunahin ang mga pagkukulang mo, ngunit maghahanap ako ng ibang mga paraan para harapin at pahiyain ka. Tingnan natin kung sino ang matibay!’ Mabuti ba ang mga pamamaraang ito o hindi? (Hindi.) Para sa halos kahit sino, kapag nalaman niyang may isang taong pumuna sa kanya, nanghusga sa kanya, o nagsabi ng masamang bagay tungkol sa kanya habang hindi siya nakaharap, ang unang reaksyon niya ay ang magalit. Magpupuyos siya sa matinding galit, hindi makakakain o makatutulog—at kung makatutulog man siya, kahit sa mga panaginip niya ay magmumura siya! Walang hangganan ang pagiging padalos-dalos niya! Napakaliit na bagay nito, subalit hindi niya ito makalimutan. Ito ang epekto ng pagiging padalos-dalos sa mga tao, ang mga mapaminsalang resulta na ibinubunga ng mga tiwaling disposisyon. Kapag naging buhay na ng isang tao ang isang tiwaling disposisyon, saan ito pangunahing nakikita? Nakikita ito kapag nakahaharap ang taong iyon ng isang bagay na para sa kanya ay hindi kanais-nais, unang naaapektuhan ng bagay na iyon ang kanyang damdamin, at pagkatapos ay lalabas ang pagiging padalos-dalos ng taong iyon. At sa paglabas niyon, mabubuhay ang taong iyon sa pagiging padalos-dalos niya at titingnan niya ang bagay na iyon mula sa kanyang tiwaling disposisyon. Uusbong ang mga pilosopikal na pananaw ni Satanas sa kanyang puso, at sisimulan niyang pag-isipan kung aling mga paraan at diskarte ang gagamitin niya upang maghiganti, sa gayon ay inilalantad ang kanyang tiwaling disposisyon. Ang mga ideya at perspektiba ng mga tao sa pagharap sa mga problemang tulad nito, at ang mga paraan at diskarteng naiisip nila, at pati na ang mga damdamin at pagiging padalos-dalos nila ay nagmumulang lahat sa mga tiwaling disposisyon. Kaya, ano ang mga tiwaling disposisyong lumalabas sa pagkakataong ito? Ang una ay tiyak na masamang hangarin, sinusundan ng pagmamataas, panlilinlang, kabuktutan, pagmamatigas, pag-ayaw sa katotohanan, at pagkapoot sa katotohanan. Sa mga tiwaling disposisyong ito, maaaring ang pagmamataas ang pinaka-hindi maimpluwensya. Ano, kung ganoon, ang mga tiwaling disposisyon na pinakakayang mangibabaw sa mga damdamin at kaisipan ng isang tao, at ang tumutukoy kung paano niya haharapin ang bagay na ito sa huli? Ang mga iyon ay ang masamang hangarin, pagmamatigas, pag-ayaw sa katotohanan, at pagkapoot sa katotohanan. Napakahigpit na iginagapos ng mga tiwaling disposisyong ito ang isang tao, at malinaw na nabubuhay siya sa lambat ni Satanas. Paano ba nabubuo ang lambat ni Satanas? Hindi ba’t mga tiwaling disposisyon ang nagdudulot nito? Naghabi ang iyong mga tiwaling disposisyon ng lahat ng uri ng satanikong lambat para sa iyo. Halimbawa, kapag nabalitaan mong may isang taong gumagawa ng bagay na tulad ng panghuhusga sa iyo, pagmumura sa iyo, o pagpuna sa mga pagkukulang mo kapag hindi ka nakaharap, hinahayaan mo ang mga satanikong pilosopiya at tiwaling disposisyon na maging buhay mo at mangibabaw sa iyong mga kaisipan, pananaw, at damdamin, sa gayon ay nagdudulot ng sunud-sunod na mga kilos. Ang mga tiwaling kilos na ito ay pangunahing resulta ng pagkakaroon mo ng satanikong kalikasan at disposisyon. Anuman ang mga sitwasyon mo, hangga’t ikaw ay nakagapos, kontrolado, at pinangingibabawan ng tiwaling disposisyon ni Satanas, ang lahat ng isinasabuhay mo, lahat ng ibinubunyag mo, at lahat ng ipinakikita mo—o ang mga damdamin mo, ang mga iniisip at pananaw mo, at ang pamamaraan at diskarte mo ng paggawa sa mga bagay-bagay—ay satanikong lahat. Ang lahat ng ito ay lumalabag sa katotohanan at laban sa mga salita ng Diyos at sa katotohanan. Habang mas napapalayo ka sa salita ng Diyos at sa katotohanan, mas lalo kang kontrolado at nasisilo ng lambat ni Satanas. Kung sa halip, kaya mong makawala sa mga gapos at kontrol ng iyong mga tiwaling disposisyon, at maghimagsik laban sa mga iyon, humarap sa Diyos, at kumilos at lumutas ng mga problema gamit ang mga pamamaraan at prinsipyong sinasabi sa iyo ng mga salita ng Diyos, unti-unti kang makakawala sa lambat ni Satanas. Pagkatapos makawala, ang isasabuhay mo pagkatapos ay hindi na ang dati pa ring wangis ng isang satanikong taong kontrolado ng kanyang mga tiwaling disposisyon, kundi ng isang bagong taong tinatanggap ang mga salita ng Diyos bilang kanyang buhay. Magbabago ang buong paraan ng pamumuhay mo. Ngunit kung padadaig ka sa mga damdamin, kaisipan, pananaw, at kaugaliang idinudulot ng mga satanikong disposisyon, susunod ka sa isang kalipunan ng satanikong pilosopiya at iba’t ibang pamamaraan, tulad ng ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,’ ‘Hindi pa huli ang lahat para maghiganti ang isang maginoo,’ ‘Mas mabuti nang maging tunay na kontrabida kaysa sa isang huwad na maginoo,’ ‘Hindi lalaki ang hindi naghihiganti.’ Ang mga ito ang magiging laman ng puso mo, ang magdidikta ng iyong mga kilos. Kung gagamitin mo ang mga satanikong pilosopiyang ito bilang batayan ng iyong mga kilos, magbabago ang kalikasan ng iyong mga kilos, at gagawa ka ng kasamaan, at lalaban sa Diyos. Kung gagamitin mo ang mga negatibong kaisipan at perspektibang ito bilang batayan para sa iyong mga kilos, malinaw na napalayo ka na sa mga turo at salita ng Diyos, at nahulog ka na sa lambat ni Satanas at hindi ka na makawala” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (8)). Sa pagbabasa ko ng mga salita ng Diyos, naunawaan ko na itinatanim ni Satanas sa mga tao ang mga satanikong pilosopiya tulad ng “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” “Kung hindi ka mabait, hindi ako magiging patas,” at “Ito ang karma mo.” Inuudyukan nila ang mga tao na kumilos nang mainit ang ulo, sinasabi nila na ang sinumang lumapastangan sa reputasyon at interes ng isang tao ay kailangang bayaran ng katumbas na pinsala. Naging dahilan ito para mag-away, umatake at magsakitan ang mga tao. Dahil dito, nagiging mas mabagsik at masama ang mga tao, at nawawala ang normal nilang pagkatao. Nakita ko na patuloy akong namumuhay sa mga satanikong kaisipang ito. Kapag may naririnig akong sinuman na naglalantad ng katiwalian at mga problema ko, hindi ko ito tinatanggap nang may pagpapakumbaba, sa halip ay nagpapakita ako ng pagkamainitin ang ulo at tinatrato ko siya nang malamig at mapanlaban. Katulad ng mga panahong iyon, itinuring kong isang negatibong bagay ang iyong paggabay at pagtulong, pinaniwalaan kong inilalantad mo ang mga pagkukulang ko at pinipinsala ang reputasyon at mga interes ko, kaya binaliktad ko ito at pinagtuunan ko ang mga problema mo, at sinabi ko na ang pagpupungos mo, na naaayon sa mga prinsipyo, ay pagpapakita ng iyong pagiging mataas, at gusto ko pa nga na pungusan ka ng lider at nais kong maramdaman mo ang pagkondena sa sarili at pagkakonsensiya sa pamamagitan ng pagbibitiw ko sa puwesto. Nagpanggap akong biktima at sinadya kong huwag kang pansinin at iwasan ka. Ang layon ko ay patigilin ka sa pagsasalita tungkol sa mga problema ko, nang sa gayon ay maprotektahan ang reputasyon at mga interes ko. Para talaga akong isang galit na oso na walang nagtatangkang kalabitin, wala man lang akong pagkatao o katwiran! Kapag tinutukoy mo ang mga problema ko, kailangan mo pang tingnan kung ano ang ekspresyon ko at pakiramdam mo ay nililimitahan kita, gusto mong makaalis sa sitwasyong ito at hindi na gampanan ang tungkulin mo, at sa huli, naantala ang gawain. Sa anong paraan naging gawain ng isang tao ang ikinikilos ko? Ito ako na gumagawa ng kasamaan at lumalaban sa Diyos! Nasuklam ako sa sarili kong mga pag-uugali at napuno ang puso ko ng pagkamuhi sa sarili. Namuhay ako sa mga satanikong lason at naging mayabang, mabagsik at makasarili. Hindi lamang kita nasaktan, kundi nakagawa rin ako ng mga pagsalangsang at nagdulot ng pagsisisi sa aking sarili—Pareho kong pininsala ang sarili ko at ang ibang tao! Naisip ko kung paano tumutugon ang ilang anticristo kapag ang mga kapatid na naghahangad ng katotohanan nang may pagpapahalaga sa katarungan ay nagbibigay ng mga suhestiyon sa kanila at inilalantad ang mga bagay na ginagawa nila na taliwas sa mga katotohanang prinsipyo, na nakakaapekto sa reputasyon at katayuan nila. Nakakaramdam sila ng pagtutol at paglaban at ng galit dahil sa pagkahiya. Binabaluktot nila ang mga katotohanan at ibinubunton ang sisi sa mga kapatid, pinipigilan at pinapahirapan nila ang mga taong may pagpapahalaga sa katarungan, para palakasin ang kanilang posisyon. Pinapahamak ng kanilang mga kilos ang mga kapatid, ginugulo, ginagambala at winawasak nila ang gawain ng iglesia, at sinasalungat nila ang disposisyon ng Diyos, na humahantong sa pagpapatalsik sa kanila sa iglesia. Hindi ba ganito ang kalikasan ng pag-uugali ko? Nakita ko kung paanong ang pag-asal at pagkilos ko ayon sa satanikong disposisyon ko ay nagiging sanhi ng pagkasuklam ng Diyos sa akin, at na kapag hindi ako nagsisi, tiyak na balang araw, makakagawa ako ng masasamang bagay na wawasak at gugulo sa gawain ng iglesia katulad ng mga anticristo at masasamang tao, at magdudulot ng pagsalungat sa disposisyon ng Diyos at pagtiwalag sa akin ng Diyos—Talagang nasa panganib ako! Nang maisip ko ito, nakaramdam ako ng takot at napuno ng pagsisisi, at naging handa akong humarap sa Diyos para magsisi at magkumpisal.

Pagkatapos, sinimulan kong hanapin ang landas ng pagsasagawa at nakita ko ang isang sipi ng mga salita ng Diyos: “Ano ang dapat mong gawin kung gusto mong iwasan ang landas ng isang anticristo? Dapat kang magkusang maging malapit sa mga taong nagmamahal sa katotohanan, mga taong matuwid, maging malapit sa mga taong kayang tukuyin ang iyong mga isyu, na kayang magsalita ng totoo at sawayin ka kapag natutuklasan nila ang iyong mga problema, at lalo na ang mga taong kaya kang pungusan kapag natutuklasan nila ang iyong mga problema—ito ang mga taong pinakakapaki-pakinabang sa iyo at dapat mo silang pahalagahan. Kung ibubukod at aalisin mo ang gayong mabubuting tao, mawawala sa iyo ang proteksiyon ng Diyos, at unti-unting darating sa iyo ang sakuna. Sa pagiging malapit sa mabubuting tao at mga taong nakauunawa sa katotohanan, magkakaroon ka ng kapayapaan at kagalakan, at maiiwasan mo ang sakuna; sa pagiging malapit mo sa mga taong ubod ng sama, mga walang hiyang tao, at mga taong nambobola sa iyo, manganganib ka. Hindi ka lang madaling malilinlang at maloloko, kundi maaari pang dumating sa iyo ang sakuna anumang oras. Dapat malaman mo kung anong uri ng tao ang pinakamagiging kapaki-pakinabang sa iyo—ang mga ito ay iyong makapagbababala sa iyo kapag may ginagawa kang mali, o kapag itinataas at pinatototohanan mo ang iyong sarili at nililigaw ang iba, na maaaring maging pinakakapaki-pakinabang sa iyo. Ang paglapit sa gayong mga tao ang tamang landas na dapat tahakin” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Sa pagbabasa ng mga salita ng Diyos, natagpuan ko ang landas ng pagsasagawa. Dapat akong lumapit sa mga taong gumagabay at tumutulong sa akin, at hindi ko dapat sila iwasan. Naisip ko na wala kang masamang layunin noong tinukoy mo ang mga problema ko. Kahit na minsan ay nagsasalita ka ng deretsahan, ang mga sinasabi mo ay makatotohanan at naaayon sa mga prinsipyo, kaya hindi ako dapat tumugon nang padalos-dalos. Kahit na hindi ko ito matanggap o maunawaan noon, dapat ay nagkaroon ako ng pusong naghahanap ng katotohanan, dapat ay pinag-isipan ko kung ano ang kapaki-pakinabang sa gawain ng sambahayan ng Diyos, at isinagawa iyon pagkatapos, para mabawasan ang mga problema at paglihis. Naisip ko na wala akong pagpapahalaga sa pasanin ng tungkulin ko, na para bang nakatataas ako sa tuwing sumusulat ako ng mga liham, na hindi ko isinasaalang-alang ang mga paghihirap at damdamin ng ibang tao, at kung gaano ako kapabaya at hindi naging maingat. Ang pagtutukoy mo ng mga problema ko at paglalantad ng mga tiwaling disposisyon ko ay paraan ng pagtulong mo para magnilay ako sa aking sarili, at makakatulong ito sa akin para magampanan ko ang tungkulin ko nang seryoso at maingat at para makamit ko ang mga resulta. Dapat ay pinasalamatan kita at mas tinanggap ko pa ang iyong pamamahala at pagtulong. Ang pagtutukoy mo ng mga problema ko ay positibo at nakapagpigil sa akin, kung hindi, baka namuhay ako sa tiwaling disposisyon ko nang hindi ko alam, baka nagpatuloy akong gampanan ang tungkulin ko nang pabasta-basta at nang walang pagpapahalaga sa pasanin, na magiging sanhi ng mga kawalan sa gawain, at baka naging isang hindi mapagkakatiwalaang tao ako na kinasusuklaman ng Diyos. Nang mapagtanto ko ito, sinadya kong baguhin ang sarili ko at sinimulan kong magkaroon ng higit na pagpapahalaga sa pasanin ng tungkulin ko kaysa dati. Kapag nagkakaroon ng mga problema, pinagtutuunan ko ang pagharap dito nang hindi nagpapadala sa init ng ulo o sa mapagmataas na disposisyon ko, at pinag-iisipan ko kung paano makikipagbahaginan sa paraan na magdudulot ng mga resulta. Sa ganitong paraan ng pagsasagawa, mas napanatag ang puso ko. Tunay ko ring naramdaman na sa pagtalikod sa reputasyon at pagtanggap at pagpapasakop sa katotohanan, nagkakaroon ng integridad, dignidad, pagkatao, at katwiran ang isang tao. Kung tumututol ang isang tao sa katotohan, bukod sa wala siyang pang-unawa sa katotohanan, hindi rin niya magagampanan nang maayos ang tungkulin niya at kasusuklaman siya ng Diyos. Ginagawang mababa at walang kuwenta ng ganitong pag-asal ang isang tao.

Kalaunan, habang nakikipagtulungan ako sa tungkulin ko kasama ang iba pang mga kapatid, nagbubunyag pa rin ako ng mga tiwaling disposisyon na ito, at pagkatapos, kusang loob akong nagdadasal sa Diyos, sinusuko ang sarili, tinatanggap ang paggabay at pagtulong ng iba, at isinasagawa ang pagpasok. Unti-unti, ang mga disposisyong ito ay hindi na kasingtindi tulad ng dati. Naramdaman ko na talagang napakalaking tulong ang pagtanggap sa mungkahi ng ibang tao at kapaki-pakinabang ito sa gawain. Naramdaman kong panatag at malaya ang aking puso, at na isa itong napakagandang paraan ng pagsasagawa. Habang naiisip ko ang mga bagay na ito, labis akong nagpasalamat sa Diyos. Kung hindi ako ibinunyag ng Diyos sa ganitong paraan at kung wala ang paghatol at pagbunyag ng Kanyang mga salita, hindi talaga ako magkakaroon ng kahit kaunting kaalaman sa sarili ko at hindi ko makikita na labis na akong nagawang tiwali ni Satanas na naging mabagsik at tutol sa katotohanan ang aking disposisyon. Kapag naaapektuhan ang mga interes ko, inilalabas ko ang aking galit sa tungkulin ko, hindi ako nagpapakita ng kahit katiting na pagpapasakop sa Diyos at namumuhay nang walang wangis ng tao. Napakarumi ko at tiwali na may masamang pagkatao, subalit hindi ako itiniwalag ng Diyos dahil dito, sa halip, binigyan Niya pa rin ako ng pagkakataon para magnilay at magsisi upang malaman ko kung paano aayusin ang sarili ko. Unti-unti Niya akong ginabayan para maunawaan at matanggap ang katotohanan, at nagpapasalamat ako sa Diyos mula sa kaibuturan ng aking puso. Bagaman labis pa rin akong tiwali at nagtataglay ng maraming kakulangan, handa akong hangarin ang katotohanan at lutasin ang aking katiwalian. Nagpapasalamat ako sa Diyos sa kanyang patnubay at pagliligtas!

Basta, iyon lamang ang nais kong sabihin sa ngayon. Kung sa tingin mo mayroon pa akong bagay na hindi nauunawaan, mangyaring ipaalam mo sa akin, dahil magiging napakalaking tulong ito sa akin.

Taos-pusong sumasaiyo,

Shi Jing

Setyembre 19, 2023


90. Pagyakap Sa Aking Tungkulin Nang Walang Takot

Ni Song Wen, Tsina

Sa katapusan ng Mayo 2023, humarap sa pag-aresto mula sa CCP ang mga iglesia na ako ang responsable, at kailangang mailipat agad ang mga libro ng mga salita ng Diyos. Matapos itong malaman ng mga nakatataas na lider, inutusan nila kami ni Sister Song En upang agarang ikoordina ang paglilipat ng mga libro. Gayumpaman, minanmanan ng pulisya ang paglilipat, at kinumpiska nila ang lahat ng libro. Nang marinig ko ang balita, hindi ako makapaniwala at para akong nahulog sa hukay ng kawalan ng pag-asa. Bilang isang lider ng iglesia, nabigo akong protektahan ang mga libro ng mga salita ng Diyos at nagdulot ng malaking kawalan. Isa itong ganap na sakuna. Hindi ako makapaniwala. Habang nag-aalala akong baka matanggal ako, mas lalo akong nabahala na baka tuluyan akong mawalan ng pagkakataong magawa ang mga tungkulin ko, at kapag nangyari iyon, hindi ba’t lubusang mawawala ang pagkakataon ko para sa kaligtasan? Iniisip ko pa lang iyon ay nadudurog na ang puso ko sa agam-agam. Madalas akong napapabuntonghininga sa kawalan ng pag-asa, at kapag naiisip ko kung gaano kalaking pagsalangsang ang nagawa ko, nagiging napakanegatibo ng pakiramdam ko, at pinipilit ko lang ang sarili kong gawin ang mga tungkulin ko. Isang araw, habang nakikipagkuwentuhan kay Sister Song En, napag-usapan namin ang tungkol sa pagpapabaya ni Ye Qian sa mga tungkulin niya noong lider pa siya, na humantong sa pagkakakumpiska ng pulisya sa maraming libro ng mga salita ng Diyos at pagpapaalis sa kanya. Lalong bumigat ang mga alalahanin ko, habang iniisip ko kung paanong isa rin akong lider ng iglesia, na direktang responsable para sa paglilipat ng mga libro, kaya walang duda na ako ang may pinakamalaking responsabilidad para sa lahat ng ito. Mukhang siguradong matatanggal ako. Kung alam ko lang na darating ang araw na ito, mas gugustuhin kong hindi na lang ako naging lider para hindi ko kailangang pasanin ang ganito kabigat na responsabilidad. Noong panahong iyon, sa tuwing naiisip ko ang tungkol dito, nawawalan ako ng pag-asa, at nakikita ko ang sarili ko na laging napupuno ng kalungkutan. Kahit tila hindi ako sumuko, iniisip ko pa lang ang posibleng pagtatanggal sa akin ay nawawala na ang pagpapahalaga ko sa pananagutan para sa mga tungkulin ko, at humantong ito sa pagpapabasta-basta ko.

Sa kalagitnaan ng Hulyo, inimbestigahan ng mga nakatataas na lider ang sitwasyon tungkol sa mga kinumpiskang libro, at sinabing isa itong espesyal na pangyayari na hindi namin inaasahan, at na hindi ito sanhi ng pagkakamali ng isang tao, kaya hindi nila kami pinanagot para dito, at ipinaalala lang sa amin na maging masigasig sa pagbubuod ng mga karanasan namin at sa mga aral na natutunan namin at masikap na gawin ang aming mga tungkulin sa hinaharap. Kahit na alam kong dapat kong pahalagahan ang tungkulin ko, naisip ko pa rin, “Hindi inaasahan ang pangyayaring ito, at hindi nila ako pinanagot, pero maraming gawain ang nauugnay sa pagiging lider, at nagdadala ng malalaking responsabilidad. Kung magkamali ako sa pag-aayos ng mga isyu sa hinaharap at magdulot ng malaking kawalan, baka matanggal ako, o mas masama pa ay mapaalis. Nangangahulugan iyon na tuluyan akong mawawalan ng pag-asa sa kaligtasan.” Habang iniisip ito, ginusto kong lumipat sa isang tungkulin na nagdadala ng mas kaunting responsabilidad at talikuran ang tungkulin ko sa pamumuno. Pero alam ko na sa pagsuko ko sa tungkulin ko, ipagkakanulo ko ang Diyos, at ito ay isang mas malala pang problema. Kung makatwirang iisipin, pinilit kong magpasakop at patuloy na gawin ang tungkulin ko. Sa simula ng Agosto, sa panahon ng halalan ng iglesia para sa mga mangangaral, narinig ko na may ilang mga kapatid na gustong imungkahi ako at si Sister Gu Nan, at biglang bumigat ang puso ko, at tumindi ang mga alalahanin ko, “May pananagutan na ako para sa isang iglesia, at kasama rito ang pagkakaroon ng maraming responsibilidad. Kung mahahalal ako bilang mangangaral at mangangasiwa ng maraming iglesia, hindi ba’t mas higit pa ang magiging responsabilidad at panganib nito? Paano kung hindi ko magawa nang maayos ang trabaho ko at magdulot ng malalaking kawalan? Kung mapaalis ako dahil dito, hindi ba’t wala akong magandang kalalabasan at kahahantungan?” Sa pag-iisip nito, takot na takot akong mahalal. Napagtanto kong mapanganib ang hindi pagtugon sa kalagayan ko at nakakaapekto sa pagganap ko ng tungkulin ko, kaya sinimulan kong hanapin ang mga kasagutan sa mga salita ng Diyos.

Isang araw habang nagdedebosyon ako, nakita ko ang isang sipi ng mga salita ng Diyos: “Pumarito kayo para gawin ang tungkulin ninyo. Kahit gaano pa kayo magpakahirap magtrabaho, o gaano man kayo magdusa, o gaano man kayo mapungusan, dapat kayong magpasalamat sa Diyos. Ibinigay sa inyo ng Diyos ang pagkakataong ito para maranasan ninyo ang iba’t ibang uri ng sitwasyon at magkaroon kayo ng sari-saring personal na karanasan. Isang mabuting bagay ito, at lahat ng ito ay ginagawa para maunawaan ninyo ang katotohanan. Kaya, ano ba ang pinag-aalala ninyo? Laban kanino ba kayo nagbabantay? Hindi na kailangang maging ganoon. Normal lang ninyong hangarin ang katotohanan, hanapin mo ang tamang lugar para sa iyo, at gampanan mo nang maayos ang iyong tungkulin at ang gawaing napupunta sa iyo, at sapat na iyon. Hindi masyadong malaki ang hinihingi sa inyo” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Mapaminsala, at Mapanlinlang (Ikalawang Bahagi)). “Huwag na ninyong patuloy na isipin ang pag-alis, kailangan ninyong buong-pusong mag-ugat dito at gampanan nang maayos ang tungkulin ninyo. Kaya man ninyo o hindi na gawin nang maayos ang inyong tungkulin, kahit paano man lang ay isapuso ninyo ang inyong ginagawa, at siguraduhing natapos ninyo ang lahat ng inyong gampanin sa huli. Huwag ninyong takasan ang tungkulin. May ilang taong nagsasabi, ‘Mahina ang kakayahan ko, hindi ako gaanong nakapag-aral at wala akong talento. May mga depekto sa aking personalidad at palagi akong nahihirapan sa tungkulin ko. Ano ang gagawin ko kung hindi ko magawa nang maayos ang tungkulin ko at matanggal ako?’ Ano ba ang ikinakatakot mo? Kaya mo bang tapusing mag-isa ang gawaing ito? Ginagampanan mo lang ang isang bahagi, hindi naman hinihingi na ikaw ang gumampan ng lahat. Gawin mo lang ang mga bagay na dapat mong gawin, sapat na iyon. Hindi ba’t natupad mo na ang mga responsabilidad mo kapag nagkagayon? Napakasimple lang nito; bakit ba laging sobra kang naghihinala? Natatakot kang malaglagan ng dahon ang ulo mo at mabiyak ito, at inuuna mong isipin ang sarili mong mga plano para sa maaaring mangyari—hindi ba’t wala itong kuwenta? Ano ang ibig sabihin ng ‘walang kuwenta’? Ibig sabihin nito ay hindi pagsusumikap para sumulong, hindi pagiging handang ibigay ang lahat, kagustuhan palagi na makalibre at magtamasa ng magagandang bagay—mga basura ang ganitong mga tao. May ilang taong napakakitid ng isip. Paano natin mailalarawan ang mga ganitong tao? (Sobrang babaw nila.) Ang taong sobrang kitid ng utak ay isang taong ubod ng sama, at ang sinumang ubod ng sama ay sinusukat ang pagkatao ng isang maginoo ayon sa sarili niyang ubod ng samang pamantayan at itinuturing niya ang iba bilang kasingmakasarili at kasimbaba niya. Ang mga ganitong tao ay mga walang kwenta, at kahit pa nananampalataya sila sa Diyos, hindi magiging madali para sa kanila na tanggapin ang katotohanan. Ano ang dahilan kung bakit napakaliit ng pananalig ng isang tao? Dahil ito sa hindi niya pagkaunawa sa katotohanan. Kung masyadong kakaunti lang ang mga katotohanang nauunawaan mo at napakababaw ng pagkakaunawa mo sa mga ito, at dahil dito ay hindi mo maunawaan ang bawat gawaing ginagawa ng Diyos, ang lahat ng ginagawa ng Diyos, at ang bawat hinihingi ng Diyos sa iyo, kung hindi mo kayang matamo ang ganitong pagkaunawa, magkakaroon ka ng iba’t ibang uri ng pagdududa, imahinasyon, maling pagkaunawa, at kuru-kuro tungkol sa Diyos. Kung ang puso mo ay puno ng walang iba kundi ganitong mga bagay, magkakaroon ka ba ng tunay na pananalig sa Diyos? Wala kayong tunay na pananalig sa Diyos, kaya palagi kayong hindi mapakali, at nag-aalala na hindi ninyo alam kung kailan kayo matatanggal. Natatakot kayo at iniisip ninyo, ‘Baka biglang pumarito ang Diyos para magsagawa ng isang inspeksyon.’ Huminahon lang kayo. Hangga’t ginagawa ninyo nang maayos ang mga gawaing ipinagkatiwala sa inyo ng sambahayan ng Diyos, kahit pa medyo kulang kayo sa inyong paghahangad sa katotohanan at sa buhay pagpasok, palalampasin Ko na iyon” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Mapaminsala, at Mapanlinlang (Ikalawang Bahagi)). Matapos kong basahin ang mga salita ng Diyos, lubha akong naantig, na para bang direktang nakikipag-usap sa akin ang Diyos. Nakaramdam ako ng hindi maipaliwanag na pagkaantig sa kaibuturan ko. Sinisiyasat ng Diyos ang bawat iniisip at ideya ko, at alam Niya na hindi ko naiintindihan ang mga prinsipyo kung paano pinangangasiwaan ng iglesia ang mga tao, at palagi akong mapagbantay at mali ang pagkaunawa, kaya ginamit Niya ang mga salita Niya para bigyang-liwanag at gabayan ako, taimtim na sinasabi sa akin na huwag akong mag-alala o matakot, at na pinangangasiwaan ng sambahayan Niya ang mga taong may mga prinsipyo, at hindi basta-basta aalisin ang sinumang tunay na mananampalataya na gumaganap ng kanilang mga tungkulin. Hinihikayat tayo ng Diyos na huwag matakot na tumanggap ng mga responsabilidad, at mahinahong harapin ang mga sitwasyon sa bawat araw, hinahanap ang katotohanan para maunawaan ang mga layunin Niya. Hindi mataas ang mga hinihingi ng Diyos para sa akin. Umaasa lang Siyang magagawa kong pasanin ang mga responsabilidad na dapat kong pasanin at maging tapat sa aking tungkulin, at maging isang tapat na tao na may katauhan. Ayaw ng Diyos na mamuhay ako sa takot at pagkabalisa, nababagabag. Pero napakamapanlinlang ko, at pagkatapos ng pangyayari kung saan kinumpiska ang mga libro ng mga salita ng Diyos, patuloy akong nag-aalala na baka tanggalin ako, o kaya ay mapaalis, at mawawalan ako ng pag-asa na magkaroon ng magandang kalalabasan at kahahantungan. Kalaunan, nang hindi ako pinanagot ng sambahayan ng Diyos, sa halip na magpasalamat sa awa ng Diyos at gawin ang mga tungkulin ko para suklian ang pagmamahal Niya, naging mapagbantay ako at hindi ko Siya naunawaan, mas natakot akong gawin ang mga tungkulin ko sa pamumuno, at ginusto kong lumipat sa isang “mas ligtas” na tungkulin. Idagdag pa, sa panahon ng halalan ng iglesia para sa mga mangangaral, bago pa man ako mahalal, nagsimula na akong mag-alala na sa mas malawak na saklaw ng pangangasiwa, magkakaroon ako ng mas malalaking responsabilidad at mas mabilis na maibubunyag, kaya ayaw kong sumali sa halalan. Patuloy akong naghinala at nagbantay laban sa Kanya. Napakamapanlinlang ko!

Kalaunan, patuloy kong binasa ang mga salita ng Diyos para maresolba ang mga problema ko. Nakita ko ang isang sipi ng mga salita ng Diyos: “Natatakot ang ilang tao na umako ng responsabilidad habang ginagampanan ang kanilang tungkulin. Kung binibigyan sila ng iglesia ng isang trabahong gagawin, iisipin muna nila kung hinihingi ng trabaho na umako sila ng responsabilidad, at kung oo, hindi nila tatanggapin ang trabaho. Ang mga kondisyon nila sa pagganap ng isang tungkulin ay, una, na ito ay dapat na isang maluwag na trabaho; pangalawa, na hindi ito matrabaho o nakapapagod; at pangatlo, na kahit anong gawin nila, wala silang aakuing anumang responsabilidad. Ito lang ang uri ng tungkuling tinatanggap nila. Anong uri ng tao ito? Hindi ba ito isang hindi mapagkakatiwalaang, mapanlinlang na tao? Ayaw niyang pasanin kahit ang pinakamaliit na responsabilidad. Kinatatakutan pa nga niya na mababasag ng mga dahon ang kanyang bungo kapag nahulog ang mga ito mula sa mga puno. Anong tungkulin ang magagampanan ng taong tulad nito? Ano ang pakinabang niya sa sambahayan ng Diyos? Ang gawain ng sambahayan ng Diyos ay may kinalaman sa gawain ng pakikipaglaban kay Satanas, gayundin sa pagpapalaganap ng ebanghelyo ng kaharian. Anong tungkulin ang walang mga kaakibat na responsabilidad? Masasabi ba ninyong may kaakibat na responsabilidad ang pagiging lider? Hindi ba’t mas mabigat ang kanilang mga responsabilidad, at hindi ba’t mas lalo silang dapat na umako ng responsabilidad? Nagpapalaganap ka man ng ebanghelyo, nagpapatotoo, gumagawa ng mga video, at iba pa—anuman ang iyong gawain—hangga’t nauukol ang mga ito sa mga katotohanang prinsipyo, may mga kaakibat itong responsabilidad. Kung walang prinsipyo ang pagganap mo ng iyong tungkulin, makakaapekto ito sa gawain ng sambahayan ng Diyos, at kung natatakot kang umako ng responsabilidad, hindi mo magagampanan ang anumang tungkulin. Duwag ba ang isang taong natatakot na umako ng responsabilidad sa pagganap ng kanyang tungkulin, o may problema sa kanyang disposisyon? Dapat ay masasabi mo ang pagkakaiba. Ang katunayan ay hindi ito isyu ng karuwagan. Kung kayamanan ang habol ng taong iyon, o gumagawa siya ng isang bagay para sa kanyang sariling interes, paanong siya ay napakatapang? Tatanggapin niya ang anumang panganib. Subalit kapag gumagawa siya ng mga bagay-bagay para sa iglesia, para sa sambahayan ng Diyos, wala siyang tinatanggap na anumang panganib. Ang gayong mga tao ay makasarili at ubod ng sama, ang pinakataksil sa lahat. Ang sinumang hindi umaako ng responsabilidad sa pagganap ng isang tungkulin ay walang ni katiting na sinseridad sa Diyos, lalong wala siyang katapatan. Anong uri ng tao ang nangangahas na umako ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong tapang na humaharap sa pinakamahalagang sandali sa gawain ng sambahayan ng Diyos, na hindi natatakot na magpasan ng isang mabigat na responsabilidad at magtiis ng matinding paghihirap kapag nakita niya ang gawain na pinakaimportante at pinakamahalaga. Iyon ay isang taong tapat sa Diyos, isang mabuting sundalo ni Cristo. Ito ba ay ang kaso kung saan ang lahat ng natatakot na umako ng responsabilidad sa kanilang tungkulin ay ginagawa iyon dahil hindi sila nakauunawa sa katotohanan? Hindi; isa itong problema sa kanilang pagkatao. Wala silang pagpapahalaga sa katarungan o responsabilidad, sila ay mga taong makasarili at ubod ng sama, hindi tunay na mananampalataya ng Diyos, at hindi nila tinatanggap ang katotohanan kahit kaunti. Dahil dito, hindi sila maliligtas. … Kung pinoprotektahan mo ang iyong sarili sa tuwing may mangyayari sa iyo at nag-iiwan ka para sa iyong sarili ng isang ruta ng pagtakas, isang madayang pamamaraan, isinasagawa mo ba ang katotohanan? Hindi ito pagsasagawa ng katotohanan—pagiging mapanlinlang ito. Gumaganap ka ngayon ng iyong tungkulin sa sambahayan ng Diyos. Ano ang unang prinsipyo sa pagtupad ng isang tungkulin? Ito ay na kailangan mo munang gampanan ang tungkuling iyon nang buong puso, lubos na pagsikapan, at protektahan ang mga interes ng sambahayan ng Diyos. Ito ay isang katotohanang prinsipyo, isa na dapat mong isagawa. Ang pagprotekta sa sarili sa pamamagitan ng pag-iiwan para sa sarili ng isang ruta ng pagtakas, isang madayang pamamaraan, ay ang prinsipyo ng pagsasagawa na sinusunod ng mga walang pananampalataya, at ang pinakamataas nilang pilosopiya. Ang pagsasaalang-alang sa sarili muna sa lahat ng bagay at ang paglalagay sa sariling interes bago ang lahat, hindi iniisip ang iba, hindi nagkakaroon ng kaugnayan sa mga interes ng sambahayan ng Diyos at mga interes ng iba, iniisip muna ang mga sariling interes at pagkatapos ay nag-iisip ng isang ruta sa pagtakas—hindi ba’t iyon ay kung ano ang isang walang pananampalataya? Ito eksakto ang isang walang pananampalataya. Ang ganitong uri ng tao ay hindi karapat-dapat na gumanap ng isang tungkulin” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Isinisiwalat ng Diyos na talagang makasarili, kasuklam-suklam, mapanlinlang, at taksil ang kalikasan ng tao, na anuman ang tungkulin nila, isasaalang-alang muna ng mga tao ang sarili nilang mga interes, at na gusto lang nilang gampanan ang mga responsabilidad para sa mga gampaning kapaki-pakinabang sa kanila, pero nag-aatubiling kunin ang mga gampaning nagdadala ng mga responsabilidad o panganib. Sa pagninilay-nilay ko habang isinasaalang-alang ang mga salita ng Diyos, nakita ko na partikular na halata ang pag-uugali ko sa bagay na ito. Halimbawa, nang makumpiska ang mga libro ng mga salita ng Diyos, hindi ko inisip kung paano makakabawi para sa mga kawalan sa mga interes ng sambahayan ng Diyos, sa halip, nagsisi ako na kung alam ko lang na dapat ko palang pasanin ang ganoon kalaking responsabilidad, hindi ko na sana tinanggap ang tungkulin ng pamumuno. Kahit tila hindi ako umiiwas sa mga tungkulin ko, talagang napanghinaan ako ng loob. Dahil lamang sa takot kong ipagkanulo ang Diyos at magkaroon ng hindi magandang kalalabasan o kahahantungan kaya hindi ako nangahas na talikuran ang mga tungkulin ko. Napagtanto kong napakamakasarili at napakakasuklam-suklam ko, talagang isang taong hindi nagmamahal sa Diyos o tapat sa Kanya. Higit pa rito, pagkatapos kong malaman na hindi ako pinananagot ng sambahayan ng Diyos sa mga bagay na ito, hindi ko lang hindi pinahalagahan ang mga tungkulin ko, pero lalo akong naging mapagbantay laban sa Diyos at hindi ko Siya naunawaan. Para akong isang gulat na ibon, nag-iisip nang talikuran ang mga tungkulin ko bago pa man mapunta ang mga ito sa akin. Sariling mga interes ko lang ang iniisip ko, hindi man lang isinasaalang-alang kung naaayon ang mga pag-uugali ko sa mga prinsipyo o kung ano ang mangyayari sa gawain ng iglesia. Umasta akong parang isang hindi mananampalataya. Paano ko aasahang maliligtas ako sa paniniwala ng ganito? Patuloy akong naging mapagbantay laban sa Diyos at ayaw kong pasanin ang mga responsabilidad, at matagal nang inilagay ang sarili ko sa labas ng sambahayan ng Diyos. Hindi sa gusto ng Diyos na alisin ako, kundi ako mismo ang gumagawa ng paraan para alisin ako. Sa pag-iisip tungkol dito, napagtanto ko kung gaano kabigat ang problema ko, kaya tahimik akong nanalangin sa Diyos, “Diyos ko, palagi kong iniisip ang tungkol sa sarili kong mga interes at sinusubukan kong mag-iwan ng puwang para sa sarili kong mga plano. Napakamapanlinlang ko. Diyos ko, alam ko na ngayong mali ako, at mula ngayon, mahalal man ako o hindi bilang isang mangangaral, handa akong magpasakop. Pakiusap, gabayan mo ako para pagnilayan at kilalanin ang sarili ko nang mas malalim.”

Kalaunan, habang nanonood ako ng isang video ng patotoong batay sa karanasan, nakita ko ang isang sipi ng mga salita ng Diyos, na nagbigay sa akin ng lalo pang pang-unawa sa mga problema ko. Sabi ng Makapangyarihang Diyos: “Kinikimkim ng mga anticristo ang mga bagay na ito sa kanilang puso, na pawang maling pagkaunawa, pagkontra, paghatol, at pagtutol laban sa Diyos. Wala silang anumang kaalaman sa gawain ng Diyos. Habang inuusisa ang mga salita ng Diyos, inuusisa ang disposisyon, pagkakakilanlan, at diwa ng Diyos, nakakabuo sila ng mga gayong kongklusyon. Itinatago ng mga anticristo ang mga bagay na ito sa kailaliman ng kanilang puso, pinapaalalahanan ang kanilang sarili: ‘Sa pag-iingat nagmumula ang kaligtasan; mas mabuting lumipad nang walang nakakapansin; ang ibong nag-uunat ng kanyang leeg ang unang nababaril; at malungkot sa itaas! Kailanman, huwag na huwag kang maging ang ibon na nag-uunat ng kanyang leeg, huwag umakyat nang masyadong mataas; kapag mas mataas ang inaakyat mo, mas masakit ang pagbagsak.’ Hindi sila naniniwala na ang mga salita ng Diyos ang katotohanan, at hindi sila naniniwala na matuwid at banal ang Kanyang disposisyon. Tinitingnan nila ang lahat ng ito sa pamamagitan ng mga kuru-kuro at imahinasyon ng tao, at hinaharap nila ang gawain ng Diyos gamit ang mga perspektiba, kaisipan, at tusong pag-iisip ng tao, gumagamit ng lohika at pag-iisip ni Satanas para tukuyin ang disposisyon, pagkakakilanlan, at diwa ng Diyos. Maliwanag na hindi lang hindi tinatanggap o kinikilala ng mga anticristo ang disposisyon, pagkakakilanlan, at diwa ng Diyos; sa kabaligtaran, puno sila ng mga kuru-kuro, pagkontra, at paghihimagsik laban sa Diyos at wala silang kahit katiting na tunay na pagkakilala sa Kanya. Isang tandang pananong ang depinisyon ng mga anticristo sa gawain ng Diyos, sa disposisyon ng Diyos, at sa pagmamahal ng Diyos—puno ng pagdududa, at puno sila ng pag-aalinlangan at puno ng pagtatatwa at paninirang-puri dito; kung gayon, ano naman ang tungkol sa Kanyang pagkakakilanlan? Kumakatawan sa Kanyang pagkakakilanlan ang disposisyon ng Diyos; sa gayong pagtrato sa disposisyon ng Diyos, maliwanag ang kanilang pagtrato sa pagkakakilanlan ng Diyos—direktang pagtatatwa. Ito ang diwa ng mga anticristo” (Ang Salita, Vol. IV. Paglalantad sa mga Anticristo. Ikasampung Aytem (Ikaanim na Bahagi)). Isinisiwalat ng Diyos na itinatanggi ng mga anticristo ang diwa ng Diyos, at na puno sila ng mga paghihinala at itinatanggi at sinisiraan nila ang Diyos. Hindi naniniwala ang mga anticristo na matuwid ang Diyos, o na ang ginagawa ng Diyos para sa sangkatauhan ay pag-ibig at kaligtasan. Mayroon din akong malubhang anticristong disposisyon. Tulad na lang nang matapos kumpiskahin ang mga libro ng mga salita ng Diyos sa pagkakataong ito, palagi akong nabubuhay sa kalagayan ng pagkanegatibo at pag-aalala, natatakot na baka paalisin ako mula sa iglesia at mawalan ng magandang kalalabasan o kahahantungan. Kalaunan, nang marinig ko na pinaalis si Ye Qian dahil sa pagpapabaya niya sa mga tungkulin niya at pagdudulot ng malalaking kawalan sa sambahayan ng Diyos, nadama kong ang tungkulin ng isang mangangaral ay may kasamang napakalaking responsabilidad, at patuloy akong naging mapagbantay at may maling pagkaunawa, natatakot na mapili bilang isang mangangaral, nang hindi man lang hinahanap ang konteksto o mga prinsipyo na inilalapat ng sambahayan ng Diyos kapag nangangasiwa sa mga tao. Ang tingin ko rito, ang sambahayan ng Diyos ay tulad ng mundo ng mga walang pananampalataya, kulang sa pagkamakatarungan at pagkamakatwiran, at kung gaano kalaki ang tungkulin na ginawa ko, gayundin kalaki ang responsibilidad na pinapasan ko, at samakatuwid ay mas matindi ang mga kahihinatnang darating sa akin kung hindi ko maasikaso nang tama ang mga sitwasyon. Namuhay ako sa mga maling paniniwala tulad ng, “Malungkot sa itaas,” “Kapag mas malaki sila, mas mahirap kapag sila’y nahulog,” patuloy akong nanghuhula at nagbabantay laban sa Diyos sa bawat sitwasyon. Nagpapakita ito ng kawalan ng pang-unawa sa matuwid na disposisyon ng Diyos at isang anyo ng kalapastanganan laban sa Diyos. Ang totoo, pinaalis si Ye Qian dahil talaga sa napabayaan niya ang tungkulin niya, dahil naging sanhi ito ng pagkumpiska ng pulisya ng CCP sa maraming libro ng mga salita ng Diyos, na nagdulot ng malalaking kawalan sa sambahayan ng Diyos. Ang hindi nila pagpaparusa sa akin sa pagkakataong ito ay dahil lang talaga sa isinasaalang-alang ng iglesia na ang mga kawalan ay hindi dulot ng sinuman na nagpabaya o naging iresponsable, kaya walang may pananagutan para dito. Ipinakita nito na talagang tinitimbang ng sambahayan ng Diyos ang mga bagay-bagay batay sa konteksto at mga dahilan sa likod ng mga kawalan kapag nagtatalaga ng responsabilidad. Pero nabigo akong hanapin ang mga katotohanang prinsipyo, at nang makita kong inalis si Ye Qian, hindi ko naunawaan ang Diyos, na para bang ang paggawa ng pagkakamali sa mga tungkulin ko at pagdudulot ng mga negatibong kahihinatnan ay hahantong sa pagpapaalis at pagtitiwalag sa akin. Puno ng pagdududa at pagtanggi sa katuwiran ng Diyos ang isipan ko. Kahit na naging mapagbantay ako at hindi naunawaan ang Diyos, hindi tumuon ang Diyos sa mga pagkukulang at katiwalian ko at binigyan pa rin ako ng pagkakataong gampanan ang mga tungkulin ko, gamit ang mga tao, mga pangyayari, at mga bagay para ipaalala sa akin na pagnilayan at kilalanin ang sarili ko upang matauhan ako at makabalik sa tamang oras, maiiwasan ang tuluyang paglakad sa landas ng isang anticristo. Nang maisip ko ito ay naramdaman kong talagang nagkasala ako at may malaking utang na loob sa Diyos. Nadama ko ang taimtim na pagnanais ng Diyos na iligtas ang mga tao at lalo kong kinamuhian ang sarili kong pagkamakasarili at panlilinlang. Ayaw ko nang mamuhay pa sa isang kalagayan ng pagiging mapagbantay at pagkakaroon ng maling pagkaunawa, at kung mahahalal ako ay handa akong tanggapin ang tungkuling ito. Kalaunan, nahalal ako bilang isang mangangaral, pero medyo nakaramdam pa rin ako ng pag-aalala, dahil pakiramdam ko ay hindi ko nauunawaan ang marami sa mga prinsipyo at medyo seryoso ang tiwaling disposisyon ko, at ngayong responsable na ako sa ilang mga iglesia, pakiramdam ko, kapag nakagawa ako ng mali at nagdulot ng mga kawalan sa mga gawain ng iglesia, mawawala sa akin ang pagkakataon para sa isang magandang kalalabasan at kahahantungan. Pero sa pamamagitan ng pagbabalik-tanaw sa mga karanasan ko sa panahong ito, napagtanto kong hangga’t kaya kong tanggapin ang katotohanan, kahit na sumalangsang man ako, basta’t taos-puso akong nagsisi, hindi ako hahatulan at ititiwalag ng Diyos dahil sa panandaliang pagsalangsang ko. Nang maunawaan ito, naging handa akong isantabi ang sarili ko at magpasakop, at tanggapin nang mahinahon ang tungkuling ito.

Kalaunan, nagbasa pa ako ng mga salita ng Diyos: “Ang pagganap ng tao sa kanyang tungkulin ay, sa totoo lang, ang pagsasakatuparan ng lahat ng likas sa kalooban ng tao, na ibig sabihin ay, yaong posible para sa tao. Noon lamang natutupad ang kanyang tungkulin. Ang mga depekto ng tao sa kanyang paglilingkod ay unti-unting nababawasan sa pamamagitan ng umuunlad na karanasan at ng proseso ng pagpapailalim niya sa paghatol; hindi ito nakapipigil o nakakaapekto sa tungkulin ng tao. Yaong mga tumitigil sa paglilingkod o sumusuko at umuurong dahil sa takot na maaaring may mga sagabal sa kanilang paglilingkod ang pinakamatinding karuwagan sa lahat. … Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o nagdurusa ng kasawian. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang pagtanggap ng mga pagpapala ay tumutukoy sa kapag nagawang perpekto at nagtamasa ng mga biyaya ng Diyos ang isang tao matapos magdanas ng paghatol. Ang magdusa sa kasawian ay tumutukoy sa kapag ang disposisyon ng isang tao ay hindi nagbago matapos siyang magdanas ng pagkastigo at paghatol; hindi niya nadanas na magawang perpekto kundi maparusahan. Ngunit nakatatanggap man sila ng mga pagpapala o nagdurusa sa kasawian, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gawin ang iyong tungkulin para lamang makatanggap ng mga pagpapala, at hindi ka dapat tumangging kumilos dahil sa takot na magdusa ng kasawian. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang paghihimagsik” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Matapos basahin ang mga salita ng Diyos, napagtanto kong lagi akong natatakot na tumanggap ng mga responsabilidad, natatakot na magbakasakali at matiwalag, at ito ay dahil lang sa labis na pagnanais ko sa mga pagpapala, at dahil lagi kong iniuugnay ang tungkulin ko sa kalalabasan at kahahantungan ko. Sa pamamagitan ng pagsisiwalat ng mga salita ng Diyos, naunawaan ko na ang paggawa ko ng tungkulin ko ay walang kinalaman sa pagtatamo ng mga pagpapala o pagdurusa. Responsabilidad ng mga nilikha ang mga tungkulin, at ang mga ito ay mga responsabilidad at obligasyon na dapat gampanan ng mga tao. Sa takbo ng ating mga tungkulin, nakikilala rin natin ang sarili natin at ang Diyos, at natatamo natin ang katotohanan. Katulad na lang sa karanasang ito, napagtanto ko na ang tungkulin sa pamumuno ay may kasamang mahahalagang responsabilidad, at ang pangangasiwa sa mga gawain pagkatapos ng isang insidente ay nangangailangan nang higit pa sa madaliang pagkilos at bilis, at hinihingi rin nito na kumilos ang isang tao nang may mga prinsipyo, magkaroon ng karunungan, at manalangin at maghangad nang higit pa. Dagdag pa, sa pamamagitan ng pagbubunyag na ito, napagtanto kong talagang makasarili ako, kasuklam-suklam, mapanlinlang, at taksil, at kung nahaharap sa mga sitwasyon, palagi kong isinasaalang-alang ang sarili kong mga interes, na tinatahak ang landas ng pagsalungat sa Diyos. Natamo ko ang lahat ng ito sa pamamagitan ng paggawa ng tungkulin ko. Kung iuugnay ko ang tungkulin ko sa pagkakamit ng mga pagpapala o pagdurusa, kung gayon, kapag naharap ako sa mga isyu, magdadalawang-isip ako at gugustuhing talikuran ang tungkulin ko, at magbibigay-daan ito para mawalan ako ng maraming pagkakataon upang makamit ang katotohanan. Tunay na isang kaso iyan ng hindi pagkain dahil sa takot na mabulunan, ang sinumang gumagawa nito ay lubos na hangal at duwag. Nang mapagtanto ko ito, hindi ko na tinanggihan ang tungkulin ko dahil sa mga pagkukulang ko, at sa halip ay tinanggap ko ang tungkulin ko nang may tapat na puso. Pagkatapos noon, tumuon ako sa pagtukoy ng mga isyu sa mga tungkulin ko at sa paghahanap ng katotohanan para maresolba ang mga ito. Kahit na mababaw ang pagkaunawa ko sa katotohanan, nagawa kong makabawi mula sa mga pagkukulang ko sa pamamagitan ng pakikipag-usap sa lahat. Minsan, kapag nahaharap ako sa mga bagay na hindi ko nauunawaan, inilalabas ko ang mga isyung ito at naghahanap ng mga solusyon kasama ang lahat, at kung hindi ako sigurado sa isang bagay, humihingi ako ng patnubay mula sa nakakataas na pamunuan. Kung mayroon kaming anumang mga pagkakasalungat, agad naming itinatama ang mga ito, at kung nabigo kami, ibubuod namin ang mga pagkabigo na ito. Sa paggawa ng tungkulin ko sa ganitong paraan, hindi ako nakaramdam ng matinding pagkagipit at mas naging panatag ako. Sa pamamagitan ng karanasang ito, napagtanto ko na sa pagtuon lang sa paghahanap ng katotohanan, pagpapasakop sa mga sitwasyong pinamatnugutan ng Diyos, at pagkatuto ng mga aral mula sa mga bagay na ito, makakamit ng isang tao ang tunay na kalayaan at liberasyon.


91. Hangarin ang Katotohanan Anuman ang Edad

Ni Liu Lei, Tsina

Sa mga nagdaang taon, nagdusa ako sa altapresyon at mahinang kalusugan, madalas akong nasa bahay nagpapahinga, at ginagampanan ko lang ang mga tungkuling kaya ko. Noong Hulyo ng nakaraang taon, nabalitaan ng aming superbisor sa pagdidilig na dati akong nagdidilig ng mga baguhan, at itinalaga niya ako sa tungkulin ng pagdidilig. Sabik na sabik akong magampanang muli ang tungkuling ito at determinado akong gawin nang maayos ang aking tungkulin. Nang makita ko na ang dalawang superbisor ay mga nasa edad trenta, na may mahusay na kakayahan, at mabilis na natutunan ang mga prinsipyo, at na si Sister Xin Xin ay masigla at mabilis matuto, masayang-masaya ang puso ko. Animnapung taong gulang ako noon, at mayroon pa rin akong pagkakataong gampanan ang tungkulin ko kasama ang mga bata pang kapatid na ito—Pakiramdam ko ay nakakabata rin ito. Nagbibisikleta ako papunta sa mga pagtitipong hinohost ko para sa mga baguhan, at palagi akong umaawit ng mga himno habang naglalakad—talagang masigasig ako noon sa tungkulin ko. Makalipas ang ilang panahon, pakiramdam ko ay lumago ako kapwa sa aking pagkaunawa sa prinsipyo at sa aking pag-usad sa buhay. Mas lalo kong nagustuhan ang tungkuling ito. Subalit kasunod ng aking pananabik, lumitaw ang ilang bagong isyu. Talagang tumaas ang presyon ng dugo ko, humina ang kalusugan ko, at hapong-hapo ako pagkatapos ng buong araw na trabaho, wala na kong ibang gustong gawin kundi ang humiga at magpahinga. Kaya ni Xin Xin at ng iba na magpatuloy sa pagbubuod ng mga naging paglihis sa kanilang tungkulin pagkatapos ng mga pagtitipon, at gumawa ng mga pagsasaayos para sa susunod na araw. Gusto ko na marami akong matapos, katulad ng aking mga nakababatang katrabaho, pero pagkatapos ng hapunan, agad akong inaantok at nagsisimulang maidlip, kaya’t maaga akong napapahiga sa kama. May isang puntong hindi ako nakatulog nang maayos sa loob ng tatlong magkakasunod na araw, at sadyang hindi ito kinaya ng katawan ko. Alam kong hindi ko magagampanan nang maayos ang aking tungkulin, kaya’t kinailangan kong hilingin kay Xin Xin na mag-host ng pagtitipon sa halip na ako. Labis akong nalungkot pagkatapos niyon—hindi ko man lang magampanan ang aking mga regular na tungkulin at kinailangan kong humingi ng tulong sa iba; tila malamang na malapit na akong matanggal. Minsan, kapag nagbabahagi ang aming superbisor tungkol sa mga prinsipyo ng pagdidilig ng mga baguhan at sa magagandang landas ng pagsasagawa, agad itong naiintindihan ni Xin Xin at ng iba pa, nagagawa nilang ilapat ang mga prinsipyo sa iba’t ibang sitwasyon at gamitin ang mga ito nang praktikal sa kanilang mga tungkulin, samantalang kinakailangan ko pang pag-isipan ang mga ito nang matagal-tagal, at minsan kinakailangan kong mas magbahagi pa sa akin ang superbisor. Noong mga panahong iyon, palagi akong hindi mapalagay at hindi ako makapagpahinga nang mapayapa sa gabi. Nag-aalala ako na dahil sa aking katandaan, mahinang kalusugan, kabagalan sa pag-intindi ng mga bagay-bagay at sa aking pagkamalilimutin, kung dumating ang araw na hindi ko na kayang gampanan ang aking tungkulin, iyon na ba ang magiging katapusan ko bilang isang mananampalataya? Makakamit ko pa ba ang kaligtasan? Palagi akong nakararamdam ng kawalan ng pag-asa, at hindi ako makatuon sa aking tungkulin. Hindi ako ganoon kagaling kumpara kay Xin Xin sa aking tungkulin. Talagang yamot na yamot na ako sa pagiging matanda, tinukoy ko ang sarili ko bilang matanda at walang silbi, at palaging akong nag-aalala na malilipat ako. Kinainggitan ko ang lahat ng kabataang iyon, at naisip ko kung gaano kaganda kung maibabalik ko lang ang dalawampung taon at magkakaroon ulit ako ng sigla ng kabataan! Kung magkagayon, maigugugol ko ang sarili ko para sa Diyos hanggang sa wakas, at hindi ba’t magkakaroon ako ng pag-asa na makapasok sa kaharian ng Diyos? Kapag naiisip ko ang mga bagay na ito, hindi ko maiwasang mag-alala tungkol sa hantungan ko.

Isang araw, binisita ako ng aking lider sa aking tinutuluyan at sinabi niya sa akin: “Dahil sa iyong katandaan at altapresyon, ililipat ka namin sa mga pangkalahatang gawain, sa ganoong paraan hindi mo na kailangang maglibot-libot palagi.” Nahirapan akong tanggapin ang balita—gusto ko talaga ang gawain ko sa pagdidilig at hindi ko kailanman naisip na bibitiwan ko ito, pero ngayon, bigla na lang akong inililipat. Patanda na ako nang patanda, at mas malamang na hindi na ako makagagawa ng pagdidilig sa hinaharap. Parang may nagbuhos ng isang timba ng malamig na tubig sa ulo ko, pinapatay ang apoy ng kasigasigan sa puso ko. Binasa sa akin ng aking mga kapatid ang mga salita ng Diyos at ibinahagi sa akin ang Kanyang kalooban, pero hindi ako nakikinig. Para akong paralisado habang nakaupo roon, at halos hindi ako makaupo nang diretso. Noong gabing iyon, pabaling-baling ako habang nakahiga sa kama. Naisip ko kung gaano kasigla at kapuno ng lakas ang mga batang kapatid, kung gaano kabilis nilang nauunawaan ang katotohanan at mga prinsipyo, karapat-dapat silang linangin—malayo pa ang mararating ng mga kabataang ito sa kanilang hinaharap. Samantalang para sa isang matandang katulad ko, hinadlangan ako ng aking kalusugan sa paggugol ng aking sarili para sa Diyos. Hindi ako makaunawa ng maraming katotohanan, at hindi ako ganoon kakarapat-dapat na linangin. Higit pa roon, may sakit din ako at maaaring bumigay ang katawan ko anumang oras. Tiyak na hindi maganda ang tingin ng Diyos sa isang matandang katulad ko, at hindi malinaw kung magkakaroon ba ako ng magandang hantungan. Kung mas bata lang sana ako ng dalawampung taon at kaya kong ganap na ilaan ang sarili ko sa paggugol ng aking sarili para sa Diyos! Habang mas iniisip ko ito, mas lalong lumalala ang pakiramdam ko, talagang nanlumo ako. Parang may mabigat na batong nakadagan sa dibdib ko, naninikip ang dibdib ko na halos hindi na ako makahinga. Masyado akong nabagabag sa pagkakalipat ko kaya’t hindi ako makatulog buong gabi.

Nagkataong may pagtitipon para sa mga tagadilig kinabukasan, at nakita ko ang superbisor, si Zhao Liang, na dumaan sa bahay ko. Nang makita ko siyang dumaan papunta sa pagtitipon, labis akong nadismaya. Kung hindi ako inilipat, pupunta sana ako roon kasama niya, pero wala na ang oportunidad na iyon ngayon. Bakit ba kasi matanda na ako at may sakit pa? Habang iniisip ang lahat ng iyon, napakahungkag ng pakiramdam ko at hindi ko alam kung ano ang gagawin ko magmula noon. Nakaupo lang ako roon nang walang ginagawa, nakatitig sa langit sa labas ng bintana. Ang aking mga inaasam-asam bilang isang mananampalataya, naisip ko, ay hindi mabuti at wala akong pag-asang makapasok sa kaharian ng Diyos. Habang mas iniisip ko ito, mas lalong lumalala ang pakiramdam ko, at umaagos ang mga luha sa mukha ko. Kaya, nagdasal ako sa Diyos: “O Diyos! Hindi ko pa talaga nagawang magpasakop at tumanggap sa pagkakalipat na ito. Alam kong ito ay pagiging mapanghimagsik sa Iyo at kinasusuklaman Mo ito. O Diyos! Pakiusap, gabayan Mo po ako para makilala ang aking sarili at makapagpasakop.” Nang maglaon, nakita ni Zhao Liang na nasa masamang kalagayan ako, at binasahan niya ako ng isang sipi ng mga salita ng Diyos. “Dapat kang matutong magpasakop kapag pinapalitan ang iyong tungkulin. Pagkatapos mong makapagsanay sa iyong bagong tungkulin sa loob ng ilang panahon at makapagtamo ng mga resulta sa paggampan nito, makikita mo na mas angkop kang gumampan sa tungkuling ito, at mapagtatanto mo na mali ang pumili ng mga tungkulin batay sa sarili mong kagustuhan. Hindi ba’t nilulutas nito ang isyu? Ang pinakamahalaga, isinasaayos ng sambahayan ng Diyos na gampanan ng mga tao ang ilang tungkulin nang hindi batay sa kagustuhan ng mga tao, kundi batay sa mga pangangailangan ng gawain at kung makakapagkamit ba ng mga resulta ang paggampan ng isang tao sa tungkuling iyon. Masasabi ba ninyo na nagsasaayos ang sambahayan ng Diyos ng mga tungkulin batay sa mga indibidwal na kagustuhan? Dapat bang italaga ang mga tao sa mga tungkulin nang batay sa kondisyon na matutugunan ang mga personal nilang kagustuhan? (Hindi.) Alin sa mga ito ang naaayon sa mga prinsipyo ng sambahayan ng Diyos sa paggamit ng mga tao? Alin ang naaayon sa mga katotohanang prinsipyo? Ito ay ang pagtalaga sa mga tao ayon sa mga pangangailangan ng gawain sa sambahayan ng Diyos at sa mga resulta ng pagtupad ng mga tao sa kanilang mga tungkulin. Mayroon kang mga libangan at hilig, at mayroon kang kaunting pagnanais na magampanan ang iyong mga tungkulin, ngunit dapat bang mauna ang iyong mga pagnanais, hilig, at libangan kaysa sa gawain ng sambahayan ng Diyos? Kung nagmamatigas ka sa paggigiit nito, sinasabing, ‘Dapat kong gawin ang gawaing ito; kung hindi ako tutulutan na gawin ito, ayaw ko nang mabuhay, ayaw ko nang gampanan ang aking tungkulin. Kung hindi ako tutulutan na gawin ang gawaing ito, hindi na ako gaganahang gumawa ng iba pa, hindi ko na rin ibibigay ang aking buong pagsusumikap dito,’ hindi ba’t ipinapakita nito na may problema sa iyong saloobin sa paggampan ng tungkulin? Hindi ba’t iyon ay lubusang kawalan ng konsensiya at katwiran? Upang matugunan ang iyong mga personal na pagnanais, hilig, at libangan, hindi ka nag-aatubiling guluhin at antalain ang gawain ng iglesia. Naaayon ba ito sa katotohanan? Paano dapat tratuhin ng isang tao ang mga bagay na hindi naaayon sa katotohanan? Sinasabi ng ilan na: ‘Dapat isakripisyo ang indibidwal na sarili alang-alang sa kapakanan ng kolektibo.’ Tama ba ito? Ito ba ang katotohanan? (Hindi.) Anong uri ng pahayag ito? (Ito ay isang satanikong maling paniniwala.) Ito ay isang maling pahayag, isang pahayag na nakapanlilinlang at kasuklam-suklam. Kung gagamitin mo ang pariralang ‘Dapat isakripisyo ang indibidwal na sarili alang-alang sa kapakanan ng kolektibo’ sa konteksto ng paggampan sa iyong mga tungkulin, kung gayon, nilalabanan at nilalapastangan mo ang Diyos. Bakit nito nilalapastangan ang Diyos? Dahil ipinipilit mo ang iyong sariling kagustuhan sa Diyos, at iyon ay kalapastanganan! Sinusubukan mong ipagpalit ang iyong personal na sakripisyo para sa pagpeperpekto at mga pagpapala ng Diyos; ang layunin mo ay makipagkasundo sa Diyos. Hindi kailangan ng Diyos na magsakripisyo ka ng anuman mula sa iyong sarili; ang hinihingi ng Diyos ay na isagawa ng mga tao ang katotohanan at talikuran ang laman. Kung hindi mo kayang isagawa ang katotohanan, ibig sabihin ay naghihimagsik at lumalaban ka sa Diyos. Hindi mo magampanan nang maayos ang iyong tungkulin dahil mali ang iyong mga layunin, hindi tama ang iyong mga pananaw sa mga bagay-bagay, at lubusang sumasalungat sa katotohanan ang iyong mga pahayag. Ngunit hindi ka inalisan ng sambahayan ng Diyos ng karapatan na gumampan ng tungkulin; sadyang pinalitan lang ang iyong mga tungkulin dahil hindi ka angkop para sa tungkuling ito, at inilipat ka sa isang tungkuling angkop para sa iyo. Napakanormal lang nito at madaling unawain. Dapat tratuhin ng mga tao nang tama ang usaping ito” (Ang Salita, Vol. IV. Paglalantad sa mga Anticristo. Ikalabindalawang Aytem). Matapos basahin ang sipi, nagbahagi nito si Zhao Liang: “Kapag inililipat ng sambahayan ng Diyos ang mga tao, hindi ito pagkakait sa kanila ng pagkakataong magawa ang kanilang tungkulin at mailigtas, bagkus, ito ay paggawa lamang ng mga makatwirang pagsasaayos batay sa mga pangangailangan ng iglesia. Hindi maayos ang pakiramdam mo, mas nagkakaedad ka na at may altapresyon ka. Kung may mangyari sa iyo habang nasa biyahe ka para gampanan ang iyong tungkulin o habang patungo ka sa iba’t ibang pagtitipon, hindi lamang ito makakasama sa iglesia, kundi para din sa iyo. Pinakamabuting bumalik ka sa iyong bahay-iglesia at gawin ang iyong tungkulin doon. Magpasakop muna tayo, tanggapin natin ito mula sa Diyos at matuto ng leksyon.” Hiyang-hiya ako matapos marinig ang pagbabahagi ni Zhao Liang. Kahit na matagal na akong nananampalataya sa Diyos, hindi pa rin ako nagpapasakop kahit kaunti. Natutuwa akong tuparin ang aking tungkulin sa pagdidilig at kasingmasigasig ako ng mga kabataan, ngunit dahil lampas sesenta na ang edad ko at nagkasakit ako, sadyang wala na akong lakas, memorya, o abilidad na matuto ng mga bagong bagay na mayroon sila. Kung pinahintulutan akong patuloy na magdilig, ito ay negatibong makakaapekto sa mga resulta ng pagdidilig sa mga baguhan. Inilipat ako ng iglesia sa isang mas angkop na tungkulin batay sa mga resulta ng aking gawin at mga isyung pangkalusugan. Kailangan kong maging makatwiran at tumanggap at magpasakop. Kaya, nagdasal ako sa Diyos, sinabi kong handa akong magpasakop sa Kanyang mga pagsasaayos, at gagawin ko ang aking makakaya para makipagtulungan sa aking bagong tungkulin. Kalaunan, nagsimula akong magtaka, bakit hindi ako nagpasakop noong inilipat ako? Bakit masyado akong nalumbay? Sa aking paghahanap, nakita ko ang siping ito ng mga salita ng Diyos. “Mayroon ding matatandang kapatid na ang edad ay 60 hanggang bandang 80 o 90, at dahil sa kanilang katandaan, nakakaranas din sila ng ilang paghihirap. Sa kabila ng kanilang edad, hindi palaging tama o makatwiran ang kanilang pag-iisip, at ang kanilang mga ideya at pananaw ay hindi palaging naaayon sa katotohanan. May mga problema rin ang mga matatandang ito, at palagi silang nag-aalala, ‘Hindi na masyadong malakas ang katawan ko at may mga limitasyon na sa kung anong tungkulin ang aking magagampanan. Kung gagampanan ko lamang itong maliit na tungkulin na ito, tatandaan kaya ako ng Diyos? Minsan ay nagkakasakit ako, at kailangan ko ng mag-aalaga sa akin. Kapag walang nag-aalaga sa akin, hindi ko magampanan ang aking tungkulin, kaya ano ang magagawa ko? Matanda na ako at hindi ko na naaalala ang mga salita ng Diyos kapag binabasa ko ito at nahihirapan akong maunawaan ang katotohanan. Kapag nakikipagbahaginan tungkol sa katotohanan, magulo at hindi maayos ang pagsasalita ko, at wala akong karanasan na karapat-dapat na ibahagi. Matanda na ako at kulang na ako sa enerhiya, malabo na ang aking paningin at hindi na ako malakas. Ang lahat ay mahirap na para sa akin. Maliban sa hindi ko magampanan ang aking tungkulin, madali rin akong makalimot ng mga bagay-bagay at magkamali. Minsan ay nalilito ako at nagdudulot ako ng problema sa iglesia at sa aking mga kapatid. Gusto kong makamtan ang kaligtasan at mahangad ang katotohanan ngunit napakahirap nito. Ano ang puwede kong gawin?’ Kapag iniisip nila ang mga ito, nagsisimula silang mabahala, iniisip na, ‘Bakit ba kung kailan matanda na ako ay saka lang ako sumampalataya sa Diyos? Bakit ba hindi ako katulad niyong mga nasa edad 20 at 30, o maging niyong mga nasa edad 40 at 50? Bakit ba natagpuan ko lang ang gawain ng Diyos kung kailan napakatanda ko na? Hindi naman sa masama ang aking kapalaran; kahit papaano ngayon ay natagpuan ko na ang gawain ng Diyos. Maganda ang kapalaran ko, at naging mabuti ang Diyos sa akin! May isang bagay lang na hindi ako nasisiyahan, at iyon ay ang masyado na akong matanda. Hindi na matalas ang aking memorya, at hindi na rin malakas ang kalusugan ko, ngunit matatag ang kalooban ko. Kaya lang ay hindi na ako sinusunod ng katawan ko, at inaantok ako pagkatapos kong makinig nang matagal-tagal sa mga pagtitipon. Minsan ay pumipikit ako upang magdasal at nakakatulog ako, at lumilipad ang isip ko kapag nagbabasa ako ng mga salita ng Diyos. Matapos magbasa nang kaunti, inaantok ako at nakakatulog, at hindi ko nauunawaan ang mga salita. Ano ang magagawa ko? Nang may ganitong mga praktikal na suliranin, mahahangad at mauunawaan ko pa ba ang katotohanan? Kung hindi, at kung hindi ako makapagsasagawa ayon sa mga katotohanang prinsipyo, hindi ba’t mawawalan ng saysay ang lahat ng aking pananampalataya? Hindi ba’t mabibigo akong makamtan ang kaligtasan? Ano ang puwede kong gawin? Nag-aalala ako nang husto! Sa ganitong edad, wala nang mahalaga pa. Ngayong nananalig na ako sa Diyos, wala na akong mga inaalala o ikinababalisa, at malalaki na ang aking mga anak at hindi na nila ako kailangan para alagaan o itaguyod sila, ang pinakahinihiling ko sa buhay ay ang mahangad ang katotohanan, magampanan ang tungkulin ng isang nilikha, at sa huli ay makamtan ang kaligtasan sa mga taon na natitira sa akin. Gayunpaman, kung titingnan ngayon ang aking aktuwal na sitwasyon, malabo ang mata dahil sa katandaan at magulo ang isip, mahina ang kalusugan, hindi magampanan nang maayos ang aking tungkulin, at minsan ay nagdudulot ng mga problema kapag sinusubukan kong gawin ang lahat ng aking makakaya, tila ba hindi magiging madali para sa akin na makamit ang kaligtasan.’ Paulit-ulit nilang iniisip ang mga bagay na ito at nababalisa sila, at pagkatapos ay iniisip nila, ‘Tila ba ang magagandang bagay ay nangyayari lamang sa mga kabataan at hindi sa matatanda. Mukhang kahit gaano pa kaganda ang mga bagay, hindi ko na matatamasa pa ang mga ito.’ Habang lalo nilang iniisip ang mga bagay na ito, lalo silang nababahala at lalo silang nababalisa. Hindi lamang nila inaalala ang kanilang sarili, kundi nasasaktan din sila. Kung umiyak sila, nararamdaman nilang hindi ito karapat-dapat na iyakan, at kung hindi sila umiyak, palagi nilang nadarama ang kirot at ang sakit. Kaya ano ang dapat nilang gawin? Partikular na may matatandang nais gumugol ng kanilang buong oras para sa Diyos at gumanap ng kanilang tungkulin, ngunit mahina ang kanilang katawan. Mayroong may altapresyon, mataas ang blood sugar, may problema sa gastrointestinal, at hindi sapat ang kanilang lakas para matugunan ang mga hinihingi ng kanilang tungkulin, kaya nababahala sila. Nakikita nila ang mga kabataan na nakakakain at nakakainom, nakakatakbo at nakakatalon, at naiinggit sila. Habang mas nakikita nila ang mga kabataan na nagagawa ang gayong mga bagay, mas lalo silang nababagabag, iniisip na, ‘Nais kong gampanan nang maayos ang tungkulin ko at hangarin at unawain ang katotohanan, at nais ko ring isagawa ang katotohanan, kaya bakit napakahirap nito? Napakatanda ko na at wala akong silbi! Ayaw ba ng Diyos sa matatanda? Talaga bang walang silbi ang matatanda? Hindi ba kami makapagkakamit ng kaligtasan?’ Malungkot sila at hindi nila magawang maging masaya paano man nila ito pag-isipan. Ayaw nilang palampasin ang gayon kagandang panahon at pagkakataon, ngunit hindi nila magugol ang kanilang sarili at magampanan ang kanilang tungkulin nang buong-puso at kaluluwa gaya ng mga kabataan. Nahuhulog sa malalim na pagkabagabag, pagkabalisa, at pag-aalala ang matatandang ito dahil sa kanilang edad. Sa tuwing nahaharap sila sa ilang pagsubok, kabiguan, paghihirap, o hadlang, sinisisi nila ang kanilang edad, at napopoot pa nga sila sa kanilang sarili at hindi nila gusto ang kanilang sarili. Pero anut anuman, wala itong saysay, walang solusyon, at wala silang daan pasulong. Posible nga talaga kayang wala silang daan pasulong? May solusyon ba? (Dapat pa ring magampanan ng matatanda ang kanilang mga tungkulin sa abot ng kanilang makakaya.) Katanggap-tanggap naman na gampanan ng matatanda ang kanilang tungkulin sa abot ng kanilang makakaya, tama ba? Hindi na ba mahahangad ng matatanda ang katotohanan dahil sa kanilang edad? Wala na ba silang kakayahan na maunawaan ang katotohanan?” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Binigyang-boses ng Diyos ang iniisip ng bawat matatanda sa kanilang kaloob-looban. Gusto rin ng matatanda na igugol ang kanilang sarili para sa Diyos sa lahat ng oras, ngunit hindi ito kaya ng kanilang katawan. Wala silang lakas o memorya na matuto tulad ng mga kabataan, kaya’t magagawa lamang nila ang mga tungkuling kaya nila, pero nag-aalala sila na napakakaunti ng kanilang ginagawa at hindi ito maaalala ng Diyos. At dahil may edad na sila, malabo ang paningin at hindi makaunawa ng maraming katotohanan, sila ay nalulumbay, nababalisa at nag-aalala tungkol sa kanilang kinabukasan at hantungan. Ako ay nasa mismong uri ng kalagayan na inilantad ng Diyos. Nakita ko na karamihan sa mga taong nililinang ng sambahayan ng Diyos ay mga bata pa, may mahusay na kakayahan, masigla at mabilis matuto, samantalang ako ay mas matanda, at sa kabila ng pagkakaroon ng motibasyong gawin ang aking tungkulin, ang aking sigla at memorya ay hindi kapantay ng sa mga kabataan. Matapos gampanan ang kanilang mga tungkulin sa buong araw, ang mga kabataan ay puno pa rin ng sigla, at nagagawa nilang suriin ang mga problema at paglihis sa kanilang gawain, pati na rin ang kanilang landas ng pagsasagawa, samantalang kinakailangan kong matulog nang maaga. Minsan, kapag hindi kaya ng katawan ko ang bigat ng trabaho, kinakailangan kong hilingin sa iba na diligan ang mga baguhan. Kapag nagbabahagi ang mga superbisor ng mga kapaki-pakinabang na prinsipyo at pamamaraan, naiintindihan ito agad ng mga nakababata at inilalapat nila ang lahat sa kanilang mga tungkulin, samantalang mas matagal bago ako makaunawa. Kung ikukumpara sa mga nakababatang kapatid, ang pagtupad sa mga tungkulin ay mas mahirap para sa akin. Hindi talaga ako nasisiyahan sa sitwasyon, at sinisisi ko ang sarili ko sa pagiging matanda at walang gaanong magawa sa aking tungkulin. Kahit na hinahangad ko ang katotohanan, wala akong gaanong nauunawaan at tiyak na hindi nasisiyahan ang Diyos. Namumuhay ako sa maling pagkaunawa sa Diyos, at hindi ko maiwasang mag-alala sa magiging hantungan ko. Ngayon, napagtanto ko na maaaring may iba’t ibang antas ng sigla at memorya ang matatanda at mga bata, subalit pareho lang sila pagdating sa kanilang mga tiwaling disposisyon. Ang mga bata at matatanda ay parehong mayabang. Ang mga bata at matatanda ay parehong makasarili. Kapag nahaharap tayo sa isang sitwasyong pinangangasiwaan ng Diyos na hindi natin gusto, lahat tayo ay nagpapakita ng ating mga mapaghimagsik na disposisyon. Hindi natin magawang magpasakop sa kataas-taasang kapangyarihan at mga pagsasaayos ng Diyos. Palagi nating inuunang alagaan ang ating sarili pagdating sa mga bagay na nauukol sa ating mga sariling interes, at ipinapakita natin ang ating mga makasarili, kasuklam-suklam, at tiwaling disposisyon. Ang matatanda at mga bata ay parehong lubos na ginawang tiwali ni Satanas. Lahat tayo ay kailangang madalas na magnilay-nilay sa ating sarili, tanggapin ang paghatol at pagkastigo ng mga salita ng Diyos, at hanapin ang katotohanan para lutasin ang ating katiwalian. Akala ko na ang edad ko at ang dami ng gawaing nagawa ko sa aking tungkulin ay ang pamantayang ginagamit ng Diyos para magpasya kung dapat ba akong purihin. Akala ko na ayaw lang ng Diyos sa matatanda at na maliit ang tsansa kong maligtas. Napakahangal ng mga pananaw at kuru-kuro ko! Ngayon, alam ko nang dapat akong magpasakop sa kataas-taasang kapangyarihan at mga pagsasaayos ng Diyos, gawin ang aking makakaya para tuparin ang aking tungkulin, at tumuon sa pagninilay-nilay at pagkilala sa aking sarili, at paghahangad ng disposisyonal na pagbabago sa aking tungkulin, sapagkat ito ang naaayon sa kalooban ng Diyos. Nalinawan ako matapos ko itong mapagtanto.

Isang umaga sa mga debosyonal, nakita ko ang isang sipi ng mga salita ng Diyos na labis na nakaantig sa akin, at nakatulong sa akin na mas maunawaan ang kalooban ng Diyos. “Sa sambahayan ng Diyos at pagdating sa katotohanan, ang matatanda ba ay isang espesyal na grupo? Hindi. Ang edad ay walang kinalaman sa katotohanan, gayundin sa iyong mga tiwaling disposisyon, sa lalim ng iyong pagkatiwali, kung ikaw ay kwalipikado bang hangarin ang katotohanan, kung makakamtan mo ba ang kaligtasan, o kung ano ba ang tsansa na ikaw ay maliligtas. Hindi ba’t ganoon nga? (Oo.) Maraming taon na nating pinagbabahaginan ang katotohanan, pero hindi tayo kailanman nagbahaginan tungkol sa iba’t ibang uri ng katotohanan ayon sa iba’t ibang edad ng mga tao. Kailanman, hindi pa napagbahaginan ang katotohanan o nalantad ang mga tiwaling disposisyon nang eksklusibo para sa mga kabataan o matatanda, hindi rin kailanman sinabi na dahil sa kanilang katandaan, saradong isipan, at kawalan ng kakayahan na tanggapin ang mga bagong bagay, ay natural na bumababa at nagbabago ang kanilang mga tiwaling disposisyon—hindi kailanman sinabi ang mga bagay na ito. Wala ni isang katotohanan ang pinagbahaginan nang partikular na ayon sa edad ng mga tao at nang hindi isinasama ang matatanda. Ang matatanda ay hindi isang espesyal na grupo sa iglesia, sa sambahayan ng Diyos, o sa harap ng Diyos, kundi pareho lang sila sa iba pang mga grupo ng edad. Walang espesyal sa kanila, sadya lamang na mas matagal na silang nabubuhay kaysa sa iba, na sila ay dumating sa mundong ito nang mas maaga nang ilang taon kaysa sa iba, na ang kanilang buhok ay medyo mas maputi kaysa sa iba, at ang kanilang katawan ay medyo tumanda nang mas maaga kaysa sa iba; maliban sa mga bagay na ito, wala nang pagkakaiba” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Sa pamamagitan ng mga salita ng Diyos, natutunan ko na sa sambahayan ng Diyos, ang matatanda ay hindi isang grupo na dapat ihiwalay. Medyo mas matanda lang sila at mahina na. Marahil ay hindi nila taglay ang lakas at sigla ng mga kabataan, at maaaring nagdurusa sila sa ilang karamdaman, ngunit sa harap ng katotohanan, walang mga pagkakaiba sa edad. Habang ipinapahayag ng Diyos ang Kanyang mga salita at ginagawa ang Kanyang gawain ng paghatol sa mga huling araw, hindi Niya tinutukoy ang kaibahan ng mga bata at matatanda. Matatanda man o mga bata, lahat sila ay labis na ginawang tiwali ni Satanas, at lahat ay nangangailangan ng pagliligtas ng Diyos. Kung ang isang tao ay maliligtas o hindi, ay hindi nadidiktahan ng kanyang edad, o ng kanyang tungkuling ginagampanan; ang mahalaga ay kung tinatahak ba niya o hindi ang landas ng paghahangad sa katotohanan, Ito ay pinagpapasyahan ng matuwid na disposisyon ng Diyos. Sa sekular na mundo, ang matatandang manggagawa ay madalas na hindi pinapaboran. Sa tingin ng mga tao, sila ay hindi madaling makaintindi, mahina at malabong makagawa ng bagay na may halaga, kaya karamihan sa mga amo ay gusto ang mga batang manggagawa at hindi pabor sa matatanda. Nilimitahan ko ang Diyos ayon sa mga kuru-kuro ng mga hindi mananampalataya, iniisip na sapagkat natutupad ng mga batang kapatid ang maraming tungkulin at napakarami rin nilang naiaambag, sila ang may pinakamalaking tsansa na mailigas, samantala, hindi gaanong mahalaga ang mga tungkuling ginagawa ng matatanda at kaunti lamang ang naisasakatuparan nila, kaya hindi pabor ang Diyos sa kanila, at maliit ang kanilang tsansang mailigtas ng Diyos. Hindi ko naunawaan ang matuwid na disposisyon ng Diyos at hinusgahan ko Siya batay sa aking sariling mga kuru-kuro at imahinasyon. Ito ay kalapastanganan sa Diyos! Naunawaan ko rin na ang sambahayan ng Diyos ay pinamumunuan ng katotohanan, na sinusuri ng Diyos ang bawat kilos ng tao batay sa katotohanan. Katulad ito ng kung paano ko nakilala ang sister na ito, siya ay bata pa at matalino, at naglingkod siya bilang lider, subalit nilabag niya ang mga pagsasaayos sa gawain at ginambala at ginulo ang gawain ng iglesia, at gumanti rin siya at pinigilan ang mga nagbigay sa kanya ng mga mungkahi. Sa huli ay itinuring siyang isang masamang tao at itiniwalag sa iglesia. Ngunit pagkatapos, nakilala ko ang isa pang nakatatandang sister, na hindi edukado at may pangkaraniwang kakayahan, ngunit tuloy-tuloy niyang ginagawa ang kanyang tungkulin—mayroon siyang tunay na pananalig sa Diyos at tapat siya sa kanyang tungkulin. Ang matatandang kapatid na ito ay maaaring hindi gaanong malakas o hindi nagtataglay ng napakatalas na memorya, pero ginagawa nila ang kanilang makakaya sa kanilang mga tungkulin, at tumutuon sila sa pagninilay-nilay at pagkilala sa kanilang sarili at naghahangad ng disposisyonal na pagbabago sa kanilang mga tungkulin. Maaaring pupurihin din sila ng Diyos at may pagkakataong maligtas. Napagtanto ko rin na ang pagtanda ay isang natural at hindi nababagong proseso na pauna nang itinakda ng Diyos, at kaya, dapat akong magpasakop dito at tuparin na lang ang mga tungkuling kaya ko sa aking kasalukuyang edad. Sa totoo lang, hangga’t tama ang aking saloobin, at nakatuon ako sa paghahanap sa katotohanan sa aking bagong tungkulin, hindi ba’t makakamit ko rin ang kaliwanagan at patnubay ng Diyos? Hindi ba’t makikilala ko rin ang aking katiwalian at mga kakulangan? Hindi ba’t magagawa ko pa ring hangarin ang katotohanan? Hindi ipinagkait ng Diyos sa akin ang aking karapatang gawin ang aking tungkulin at makamit ang kaligtasan, lalong hindi iba ang pakikitungo niya sa akin dahil lang sa edad ko. Ngunit wala akong pasasalamat sa Diyos at nagkamali pa nga ako sa pag-aakalang ayaw Niya sa matatanda, nilalabag ang Kanyang mga pagsasaayos at pangangasiwa. Lubos akong hindi makatwiran! Nang napagtanto ko ang lahat ng ito, nakaramdam ako ng labis na pagsisisi. Hindi ako pwedeng patuloy na maghimagsik at magkamali ng pag-unawa sa Diyos, kailangan kong isantabi ang aking mga pangamba at pag-aalala, at makipagtulungan nang maayos sa aking bagong tungkulin upang hindi maantala ang gawain ng iglesia.

Pagkatapos niyon, nagsimula akong magtaka kung bakit kahit na alam ko na walang kinalaman sa mga pagpapala o kasawian ang tungkulin ng isang tao, hindi ko pa rin mapigilang mag-alala tungkol sa aking hantungan matapos akong maitalaga sa isang tungkuling hindi ako nasisiyahan. Ano ang ugat ng problema ko? Sa isang pagtitipon, binasa ng mga kapatid ko ang dalawang sipi ng mga salita ng Diyos para sa akin at natukoy ko ang pinagmulan ng aking problema sa pamamagitan ng Kanyang mga salita. “Ang lahat ng tiwaling tao ay nabubuhay para sa kanilang mga sarili. Ang bawat tao para sa kanyang sarili at bahala na ang iba—ito ang buod ng kalikasan ng tao. Ang mga tao ay naniniwala sa Diyos para sa kanilang sariling kapakanan; kapag tinatalikdan nila ang mga bagay-bagay at ginugugol ang kanilang mga sarili para sa Diyos, ito ay para pagpalain, at kapag tapat sila sa Kanya, ito ay para gantimpalaan. Sa kabuuan, lahat ito ay ginagawa para sa hangaring pagpalain, gantimpalaan, at makapasok sa kaharian ng langit. Sa lipunan, nagtatrabaho ang mga tao para sa kanilang pansariling pakinabang, at sa sambahayan ng Diyos, gumagawa sila ng tungkulin para pagpalain. Alang-alang sa pagtatamo ng mga pagpapala kaya tinatalikdan ng mga tao ang lahat at nakatatagal sa matinding pagdurusa: Wala nang mas maganda pang katibayan ng satanikong kalikasan ng tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Bago magpasyang gampanan ang kanilang mga tungkulin, punong-puno ang mga anticristo ng mga ekspektasyon sa kaibuturan ng kanilang puso—tungkol sa kanilang mga oportunidad, mga pagpapala, magandang hantungan, at maging sa kanilang korona. Malaki ang kanilang kumpiyansa. Pumapasok sila sa sambahayan ng Diyos para gampanan ang kanilang mga tungkulin nang may gayong mga layunin at ambisyon. Kaya, nakapaloob ba sa paggampan nila ng tungkulin ang sinseridad, tunay na pananalig at katapatan na hinihingi ng Diyos? Sa puntong ito, hindi pa makikita ng isang tao ang kanyang tunay na katapatan, pananalig, o sinseridad, dahil nagkikimkim siya ng isang ganap na transaksyunal na pag-iisip bago niya gawin ang kanyang mga tungkulin; nagdedesisyon siyang gampanan ang kanyang mga tungkulin nang dahil sa kanyang mga hilig, at batay rin sa paunang kondisyon ng kanyang nag-uumapaw na mga ambisyon at pagnanais. Ano ang layunin ng mga anticristo sa paggampan sa kanilang mga tungkulin? Ito ay upang makipagkasundo, para makipagpalitan. Masasabi na ito ang mga kondisyon na itinatakda nila para sa paggampan ng tungkulin: ‘Kung tutuparin ko ang aking tungkulin, dapat akong magtamo ng mga pagpapala at magkaroon ng magandang hantungan. Dapat kong makamit ang lahat ng pagpapala at pakinabang na sinabi ng Diyos na inihahanda para sa sangkatauhan. Kung hindi ko makakamit ang mga ito, hindi ko gagampanan ang tungkuling ito.’ Pumapasok sila sa sambahayan ng Diyos para gampanan ang kanilang mga tungkulin nang may mga gayong layunin, ambisyon, at pagnanais. Tila mayroon silang kaunting sinseridad, at siyempre, para sa mga bagong mananampalataya at sa mga kakasimula pa lang gumampan ng mga tungkulin, maaari din itong tawagin na kasigasigan. Ngunit walang tunay na pananalig o katapatan dito; mayroon lamang antas ng kasigasigan. Hindi ito matatawag na sinseridad. Batay sa saloobin ng mga anticristo sa paggampan ng kanilang mga tungkulin sa ganitong paraan, ito ay ganap na transaksyunal at puno ng kanilang mga pagnanais sa mga pakinabang tulad ng pagtanggap sa mga pagpapala, pagpasok sa kaharian ng langit, pagkakamit ng korona, at pagtanggap ng mga gantimpala” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Sa pamamagitan ng paghahayag ng mga salita ng Diyos, nakita ko na wala akong pinagkaiba sa isang anticristo, at nananampalataya at tumutupad lang ako sa aking tungkulin para magtamo ng mga pagpapala at makapasok sa kaharian ng Diyos. Bago manalig sa Diyos, namumuhay lang ako ayon sa mga satanikong lason tulad ng “Ang bawat tao para sa kanyang sarili, bahala na ang iba,” at “‘Wag tumulong kung walang kapalit.” Inakala ko na tama at nararapat lang na isaalang-alang ang sarili kong mga interes. Hangga’t kapaki-pakinabang sa akin ang isang bagay, ginagawa ko ito kahit gaano man ako magdusa o ano man ang halagang kailangan kong bayaran. Matapos tanggapin ang gawain ng Diyos sa mga huling araw, nalaman ko na maaari akong magkamit ng buhay na walang hanggan at makapasok sa kaharian ng Diyos kung igugugol ko ang aking sarili para sa Diyos at tutuparin ang aking tungkulin. Nang makitang hindi nabibili ng pera o mahahalagang bagay ang dakilang pagpapalang ito, tinalikuran ko ang aking pamilya, huminto ako sa aking trabaho at sinimulan kong sundin ang Diyos at tuparin ang aking tungkulin. Nang italaga sa akin ng sambahayan ng Diyos ang tungkulin ng pagdidilig, naisip ko: Sa tungkulin ng pagdidilig, marami akong mababasang salita ng Diyos, at maraming pagkakataon na makapagbahagi sa katotohanan, lahat ng ito ay magbibigay sa akin ng magandang pagkakataon na makamit ang katotohanan at matamo ang kaligtasan. Kaya, nagkaroon ako ng motibasyon na gawin nang maayos ang aking tungkulin, umaasa na makakamit ko ang kaligtasan at makapapasok ako sa kaharian ng Diyos. Ganoon din ang saloobin ko sa aking tungkulin, katulad ng sa isang anticristo. Ginagawa ko lang ito para magkamit ng mga pagpapala at nakikipagtawaran ako sa Diyos. Tiyak na nasusuklam ang Diyos! Puno ako ng motibasyon sa aking tungkulin, pero mahina ang kalusugan ko at hindi na ako bumabata. Talagang wala akong sigla, lakas o memorya na taglay ng mga kabataan, at kinakailangan ko pa ang tulong ng iba para magawa ang aking tungkulin. Mapapabagal ko lang ang gawain kung magpapatuloy ako sa tungkulin ng pagdidilig, at maaapektuhan ang mga resulta ng pagdidilig. Kung nagkaroon ako ng kamalayan sa sarili at katwiran, binitawan ko na sana ang pagnanais ko para sa mga pagpapala at hinayaan ang mga nakababatang kapatid na tuparin ang kanilang tungkulin. Makabubuti ito para sa gawain ng iglesia. Pero ang inisip ko lang ay kung paano magtamo ng mga pagpapala. Ginagamit ko ang tungkuling ibinigay sa akin ng Diyos para matugunan ang aking pagnanais para sa mga pagpapala. Nang wala akong makitang pag-asa na magtamo ng mga pagpapala mula sa bago kong tungkulin, nabigo akong magpasakop, nagkamali ako ng pag-unawa sa Diyos at sinisi ko pa Siya. Paanong maituturing ako na isang taong tunay na nagpapasakop at may pananalig sa Diyos? Lubos akong naapektuhan ng satanikong lason na ito ng “Ang bawat tao para sa kanyang sarili, bahala na ang iba.” Anuman ang sitwasyong nakakaharap ko, iniisip ko muna kung makakakuha ako ng pakinabang o mga pagpapala mula rito, inuuna ang sarili kong mga interes bago ang katotohanan. Hindi ko man lang isinasaalang-alang ang gawain ng iglesia, iniisip lamang ang sarili kong mga interes. Ang katunayan na hinirang ako ng Diyos, na labis kong natamasa ang pagdidilig at pagtutustos ng Kanyang mga salita sa mga taong nananampalataya ako, na naunawaan ko ang kaunting katotohanan, at nagampanan ang aking tungkulin bilang isang nilikha, lahat ng ito ay ang napakalaking biyaya ng Diyos. Subalit hindi ako nagpasalamat sa Diyos o nag-isip kung paano ko masusuklian ang Kanyang pagmamahal. Kung hindi nasusunod sa gusto ko ang isang bagay, nagkakamali ako ng pag-unawa sa Diyos at sinisisi ko Siya. Lubos akong hindi makatwiran! Salamat sa Diyos sa paglalantad sa akin sa tamang oras, kung hindi, kung pinananatili ko itong transaksyonal na saloobin sa aking tungkulin, bukod sa hindi ko makakamit ang katotohanan at matatamo ang kaligtasan, kamumuhian at palalayasin din ako ng Diyos. Nang mapagtanto ko ang lahat ng ito, nakaramdam ako ng pagsisisi at panunumbat sa aking sarili, kaya nagdasal ako sa Diyos, sinasabing: “O Diyos! Sinundan Kita nang maraming taon, pero hindi ako nakapagpasakop sa Iyo kahit kaunti at nagkamali ako ng pag-unawa sa Iyong kalooban. Ang tungkuling dapat kong gampanan bilang isang nilikha ay itinuring ko na isang bagay na pamalit para sa mga pagpapala. Tiyak na lubos Mong kinamumuhian ito! O Diyos! Handa po akong magsisi sa Iyo, pakiusap, gabayan Mo po ako na mamuhay ayon sa Iyong mga salita.”

Sa mga debosyonal, nakita ko ang isang sipi ng mga salita ng Diyos na nagbigay sa akin ng landas ng pagsasagawa. “Habang sila ay nabubuhay, ang matatanda ay mas lalong dapat na magsumikap na hangarin ang katotohanan, hangarin ang pagpasok sa buhay, at makipagtulungan nang matiwasay sa mga kapatid upang magampanan ang kanilang tungkulin; sa ganitong paraan lang maaaring lumago ang kanilang tayog. Ang matatanda ay hinding-hindi dapat na isiping mas senior sila kaysa sa iba at ipagmalaki ang kanilang katandaan. Ang mga kabataan ay maaaring maghayag ng lahat ng uri ng tiwaling disposisyon, at ganoon ka rin; ang mga kabataan ay maaaring makagawa ng lahat ng klase ng kahangalan, at ganoon ka rin; ang mga kabataan ay nagkikimkim ng mga kuru-kuro, at gayundin ang matatanda; ang mga kabataan ay maaaring magrebelde, at gayundin ang matatanda; ang mga kabataan ay maaaring maghayag ng anticristong disposisyon, at gayundin ang matatanda; ang mga kabataan ay may malalaking ambisyon at pagnanais, at gayundin ang matatanda, nang walang anumang pinagkaiba; ang mga kabataan ay maaaring magdulot ng pagkagambala at panggugulo at mapaalis sa iglesia, at gayundin ang matatanda. Samakatuwid, bukod sa kakayahan nilang gampanan nang maayos ang kanilang tungkulin sa abot ng kanilang makakaya, marami pa silang magagawa. Maliban na lamang kung ikaw ay hangal, may problema sa isip, at hindi nakakaunawa sa katotohanan, at maliban na lamang kung hindi mo na kayang alagaan ang iyong sarili, marami kang dapat gawin. Katulad ng mga kabataan, maaari mong hangarin ang katotohanan, maaari mong hanapin ang katotohanan, at maaari kang madalas na lumapit sa Diyos upang manalangin, hanapin ang mga katotohanang prinsipyo, sikaping tingnan ang mga tao at bagay, at umasal at kumilos nang ganap na ayon sa mga salita ng Diyos, na ang pamantayan ay ang katotohanan. Ito ang landas na dapat mong tahakin, at hindi ka dapat mabagabag, mabalisa, at mag-alala dahil matanda ka na, dahil marami kang sakit, o dahil tumatanda na ang iyong katawan. Ang pagkabagabag, pagkabalisa, at pag-aalala ay hindi ang tamang gawin—ito ay mga hindi makatwiran na pagpapamalas” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Sa pamamagitan ng mga salita ng Diyos, natutunan ko na anuman ang tungkuling italaga sa akin ng iglesia, kalooban ng Diyos na hanapin ko ang katotohanan sa pamamagitan ng aking tungkulin, gamitin ang katotohanan upang malutas ang aking tiwaling disposisyon, harapin ang mga usapin sa aking tungkulin ayon sa prinsipyo, at sa huli ay tumuntong sa landas tungo sa kaligtasan. Ngayon, bukod sa ginagawa ko ang lahat ng aking makakaya sa aking tungkulin, pinagninilayan ko ang anumang pagpapamalas ng katiwalian sa tuwing may pagkakataon ako, at nagsusulat ako ng mga artikulo ng patotoo batay sa karanasan. Kapag nakikipagkita ako sa mga kapatid, tinatalakay namin kung ano ang mga kuru-kuro ng mga baguhan at nagbabahagi ako sa abot ng nauunawaan ko. Napakapayapa at napakapanatag ng pakiramdam ko sa pagsasagawa nang ganito. Ang pinakamalaki kong natutunan mula sa karanasang ito ay na tinatrato ng Diyos ang bawat isa nang patas. Sinusuri ng Diyos ang lahat ng bagay gamit ang katotohanan, wala Siyang pakialam kung ilang taon ka na o kung anong tungkulin ang ginagawa mo. Ang iniisip lang Niya ay kung tinatahak mo ba ang landas ng paghahangad sa katotohanan. Hangga’t hinahanap mo ang katotohanan at tumatahak ka sa tamang landas, mayroon kang pagkakataong makamit ang kaligtasan. Hindi inaayawan ng Diyos ang matatanda. Sa tuwing naaalala ko kung paanong nagkamali ako ng pag-unawa sa Diyos, pakiramdam ko ay napakalaki ng utang ko sa Kanya at napapaluha ako. Sa edad na ito, may pagkakataon pa akong salubungin ang Lumikha, at naging mapalad ako na marinig ang tinig ng Diyos, matanggap ang paghatol at pagkastigo ng Kanyang mga salita, at maigugol ang sarili ko para sa Kanya sa aking mga tungkulin. Napakalaking pagpapala nito! Hindi mahalaga kung makakamit ko man o hindi ang mga pagpapala o kung ano man ang magiging kahihinatnan ko, masigasig kong hahangarin ang katotohanan at gagawin ang lahat ng aking makakaya sa aking tungkulin para masuklian ang pagmamahal ng Diyos.


92. Ang Kuwento sa Likod ng Pang-uusig sa Isang Pamilya

Ni Mu Han, Tsina

Minsan ay nagkaroon ako ng masayang pamilya, at napakabuti sa akin ng asawa ko. Ang tanging pinagsisihan ko ay ang hindi pagkakaroon ng anak sa loob ng maraming taon pagkatapos naming ikasal. Komunsulta ako sa maraming kilalang doktor at gumastos ng malaki, pero nauwi sa wala ang lahat. Dahil dito, ginugol ko ang karamihan ng oras ko sa pagdadalamhati at kawalan ng pag-asa. Isang araw noong 2015, isang sister ang nagpunta sa bahay ko para makipagtipon sa biyenan kong babae. Ibinahagi niya sa akin ang ebanghelyo ng mga huling araw ng Makapangyarihang Diyos at binasa niya sa akin ang maraming salita ng Makapangyarihang Diyos. Mula sa mga salita ng Diyos, naunawaan ko na nilikha ng Diyos ang tao, at ang tadhana ng mga tao ay nasa mga kamay ng Diyos, na ang lahat ng mayroon ang isang tao ay ipinagkakaloob ng Diyos, at na paunang itinatakda rin ng Diyos kung kailan magkakaroon ng mga anak ang isang tao. Unti-unti, nagawa kong palayain ang sarili ko mula sa pagdadalamhati ko, hindi na ako nalulungkot sa hindi pagkakaroon ng mga anak, at mas gumaan ang kalooban ko kumpara noon. Kalaunan, nagkaroon ako ng anak. Noong panahong iyon, bagaman hindi nananampalataya sa Diyos ang asawa ko, sinuportahan niya ang pananalig namin. Masaya at matiwasay ang pamilya namin, at labis kaming kinaiinggitan ng mga kapitbahay namin.

Pero hindi nagtagal ang masasayang sandali. Noong 2017, nakita ng mga magulang ng asawa ko sa telebisyon ang panunuya at paninirang-puri ng CCP laban sa Ang Iglesia ng Makapangyarihang Diyos, at nakita nila na sinusupil at inaaresto ng CCP ang mga nananampalataya sa Makapangyarihang Diyos. Natakot silang maaresto at hindi na naglakas-loob na magpatuloy ng mga kapatid sa bahay. Pagkatapos, sinubukan din nila akong himukin na tumigil sa aking pananampalataya. Isang araw, seryosong sinabi ng biyenan kong lalaki, “Napanood ko sa telebisyon na inaaresto ng CCP ang mga taong nananampalataya sa Makapangyarihang Diyos saanman. Maraming tao ang inaresto, at narinig ko na kapag naaresto sila, pinapahirapan sila, at na ang buong pamilya, mula sa matatanda hanggang sa mga bata, ay nagdurusang lahat, at na sa hinaharap, ang mga anak ng mga taong ito ay hindi makakapagkolehiyo, makakasali sa hukbong sandatahan, o makakapaglingkod bilang kawani ng pamahalaan. Para sa kapakanan ng pamilyang ito, huwag mo nang hayaan ang mga kapatid mo na pumunta sa bahay natin para sa mga pagtitipon. Dapat ka na ring tumigil sa pananampalataya!” Sumang-ayon ang biyenan kong babae sa kanya at sinabi, “May isang sister na pinaghahanap ng CCP at kasalukuyang nagtatago, at hanggang ngayon, hindi pa rin siya makauwi. Nagpalista ang anak niya para sumali sa hukbong sandatahan, pero dahil nananampalataya ang kanyang ina sa Makapangyarihang Diyos, nabigo siya sa pagsusuring pampolitika at hindi natanggap. Napakahigpit ng pagsupil ng CCP ngayon. Dapat ka nang tumigil sa pananampalataya!” Pagkatapos kong marinig ang mga sinabi nila, naisip ko, “Ang mga tao ay nilikha ng Diyos, at nararapat lang na sambahin natin Siya. Kapag titigil tayo sa pananampalataya sa Diyos dahil sa takot sa pang-uusig, hindi ba ito ay pagkakanulo sa Diyos?” Kaya sinabi ko, “Nananampalataya tayo sa Diyos sa pamamagitan ng pagtitipon para basahin ang mga salita ng Diyos at sa pagtahak sa tamang landas sa buhay. Hindi tayo gumagawa ng anumang labag sa batas. Inaaresto at inuusig ng CCP ang mga mananampalataya dahil ito ay isang ateistikong partido na lumalaban sa Diyos. Kailangan lang nating mag-ingat sa hinaharap.” Sinabi ng biyenan kong babae, “Isang mabuting bagay ang pananampalataya sa Diyos, pero walang kabuluhan ang pagsubok na labanan ang CCP. Hindi pinapayagan ng CCP ang mga tao na manampalataya, at kung ipipilit mo pa rin ang pananampalataya mo at maaaresto ka balang araw, masisira ang pamilyang ito!” Nakita ko na hindi ko kayang mangatwiran sa kanila, kaya hindi na ako nagsalita pa. Kalaunan, nailihis rin ng mga sabi-sabi ng CCP ang asawa ko, at natakot siya na baka maaresto ako dahil sa pananalig ko at madamay ang pamilya, kaya madalas niya akong pigilan na dumalo sa mga pagtitipon at gawin ang tungkulin ko. Malaki rin ang ipinagbago ng saloobin ng biyenan kong babae sa akin. Hindi lang siya tumigil na tulungan ako sa pag-aalaga sa anak ko, kundi minanmanan din niya ako. Sa tuwing dadalo ako sa isang pagtitipon, nagsusumbong siya sa asawa ko, at madalas na nagagalit sa akin ang asawa ko, nagbabanta na kung ipagpapatuloy ko ang pagdalo sa mga pagtitipon, hahanapin niya ang mga kapatid para maghiganti. Pinatigil ako ng buong pamilya ko na manampalataya sa Diyos, at wala ni isa ang tumulong sa akin sa pag-aalaga sa anak ko. Hindi ako makadalo sa mga pagtitipon o makagawa ng tungkulin ko, at labis akong nanghina at nagdusa. Madalas akong umiiyak sa kalungkutan, hindi ko alam kung kailan matatapos ang mga araw na ito. Minsan, naiisip ko pa nga, “Kung makikinig ako sa kanila at titigil sa pagdalo sa mga pagtitipon, hindi ba ay matatapos na rin ang mga pagtatalo? Makakabalik pa kaya ang pamilya namin sa masayang buhay na mayroon kami noon?” Pero alam kong mali ang mag-isip nang ganito. Hindi ko kayang ipagkanulo ang Diyos para lang mapasaya sila. Talagang wala akong konsensiya kung gagawin ko iyon.

Kalaunan, nabasa ko ang isang sipi ng mga salita ng Diyos at bahagyang nagbago ang kalagayan ko. Sabi ng Diyos: “Sa ngayon, karamihan sa mga tao ay walang gayong kaalaman. Naniniwala sila na ang pagdurusa ay walang halaga, tinatalikuran sila ng mundo, puro problema ang buhay nila sa tahanan, hindi nalulugod ang Diyos sa kanila, at mapanglaw ang kinabukasan nila. Nagdurusa ang ilang tao hanggang sa isang partikular na antas, gusto pa ngang mamatay. Hindi ito tunay na pagmamahal sa Diyos; ang gayong mga tao ay mga duwag, wala silang pagtitiyaga, sila ay mahihina at walang kakayahan! Nasasabik ang Diyos na mahalin Siya ng tao, ngunit kapag lalo Siyang minamahal ng tao, lalong tumitindi ang pagdurusa ng tao, at kapag lalo Siyang minamahal ng tao, lalong tumitindi ang mga pagsubok ng tao. Kung minamahal mo Siya, lahat ng uri ng pagdurusa ay sasapit sa iyo—at kung hindi naman, marahil ay magiging maayos ang lahat para sa iyo at lahat ay magiging payapa sa paligid mo. Kapag minamahal mo ang Diyos, madarama mo palagi na marami sa paligid mo ang hindi mo makakayanan, at dahil ang iyong tayog ay napakaliit ikaw ay pipinuhin; bukod dito, mawawalan ka ng kakayahang mapalugod ang Diyos, at lagi mong madarama na napakataas ng mga layunin ng Diyos, na hindi kayang abutin ng tao ang mga ito. Dahil sa lahat ng ito ikaw ay pipinuhin—dahil maraming kahinaan sa iyong kalooban, at marami ang walang kakayahang mapalugod ang mga layunin ng Diyos, pipinuhin ang iyong kalooban. Ngunit kailangan ninyong makita nang malinaw na ang pagdadalisay ay natatamo lamang sa pamamagitan ng pagpipino. Kaya, sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasailalim sa pamamatnugot ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Labis akong naantig sa pagbabasa ng mga salita ng Diyos. Pinaniwalaan ng pamilya ko ang mga sabi-sabi ng CCP at inusig at hinadlangan nila ako sa pananampalataya ko sa Diyos, gusto nila akong magkompromiso. Napakahina ko at walang tayog. Kinakalaban ng Partido Komunista ang Diyos, at ang pananampalataya at pagsunod sa Diyos at pagtahak sa tamang landas ng buhay sa bansang pinamumunuan nito ay tiyak na puno ng maraming balakid. Isa ring pagsubok sa akin ang pang-uusig ng pamilya ko, para malaman kung maninindigan ba ako sa panig ng Diyos o ni Satanas. Habang iniisip ko ito, napagpasyahan ko na kahit paano man ako usigin ng pamilya ko, hindi ako magkokompromiso, at kahit gaano man ako magdusa, susundan ko ang Diyos hanggang sa dulo. Kalaunan, lumipat ako sa ibang bahay kasama ang anak ko, at nakalayo na ako sa pagmamanman ng mga biyenan ko. Wala sa bahay ang asawa ko tuwing araw dahil nagtatrabaho siya, kaya nakakadalo ako sa mga pagtitipon at nagagawa kong muli ang tungkulin ko. Talagang naging masaya ako.

Kalaunan, dumating si Sister Chen Ping para makipagtipon sa akin, pero nalaman ito ng asawa ko, at pinaalis niya ito, at pagkatapos ay galit niyang sinabi sa akin, “Hindi na puwedeng pumunta ang mga taong iyon sa bahay natin para sa mga pagtitipon. Kung malaman ito ng mga pulis, magdurusa ang buong pamilya natin. Kung makita ko ulit sila dito, tatawag ako ng pulis!” Nagalit ako at nakipagtalo sa kanya, pero kahit anong sabihin ko, hindi na ako pinayagan ng asawa ko na manampalataya sa Diyos. Naisip ko na hindi na makakapunta si Sister Chen Ping para makipagtipon sa akin, at dahil napakabata pa ng anak ko, hindi ko siya puwedeng dalhin sa mga pagtitipon at gawin ang tungkulin ko. Nakaramdam ako ng kahinaan sa loob ko, at naramdaman kong masyadong mahirap ang landas ng pananalig, at na baka dapat ay itigil ko muna ang paggawa ng tungkulin ko at maghintay na lumaki ang anak ko bago magsimula muli. Kalaunan, nabasa ko ang mga salita ng Diyos at nagkamit ako ng kaunting pagkilatis sa kalagayan ko. Sabi ng Diyos: “Kapag ang Diyos ay gumagawa, nagmamalasakit sa isang tao, at nagmamasid sa taong ito, at kapag pinapaboran at sinasang-ayunan Niya ang taong ito, nakabuntot din nang malapitan si Satanas, tinatangkang iligaw ang taong ito at ilagay sa kapahamakan. Kung nais ng Diyos na makamit ang taong ito, gagawin ni Satanas ang lahat ng makakaya nito upang hadlangan ang Diyos, gamit ang iba’t ibang buktot na kaparaanan upang tuksuhin, guluhin at pinsalain ang gawain ng Diyos, upang makamit ang natatagong layon nito. Ano ang layon nito? Ayaw nito na makamit ng Diyos ang sinuman; nais nitong agawin ang pagmamay-ari sa mga taong nais makamit ng Diyos, gusto nitong kontrolin sila, ang pangasiwaan sila upang sambahin nila ito nang sa gayon ay samahan nila ito sa paggawa ng mga kasamaan, at labanan ang Diyos. Hindi ba ito ang masamang layunin ni Satanas? Madalas ninyong sabihin na si Satanas ay napakabuktot, napakasama, subalit nakita na ba ninyo ito? Nakikita ninyo kung gaano kasama ang sangkatauhan; hindi pa ninyo nakikita kung gaano kasama ang totoong Satanas. Subalit sa usapin tungkol kay Job, malinaw ninyong naobserbahan kung gaano talaga kabuktot si Satanas. Ginawang napakaliwanag ng usaping ito ang nakasusuklam na mukha ni Satanas at ang diwa nito. Sa pakikipagdigma sa Diyos at pagsunud-sunod sa likuran Niya, ang layunin ni Satanas ay ang buwagin ang lahat ng gawain na nais gawin ng Diyos, ang sakupin at kontrolin ang mga nais na makuha ng Diyos, ang ganap na puksain ang mga nais na makuha ng Diyos. Kung hindi sila mapupuksa, sila kung gayon ay aangkinin ni Satanas upang magamit nito—ito ang layunin nito” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Mula sa mga salita ng Diyos, malinaw kong nakita ang kasamaan at kabuktutan ni Satanas. Gumagawa ang Diyos para iligtas ang mga tao, pero ginagawa ni Satanas ang lahat ng makakaya nito para hadlangan ang mga tao sa pagsunod sa Diyos. Gumagawa ito ng iba’t ibang uri ng sabi-sabi para siraan Ang Iglesia ng Makapangyarihang Diyos, at itinuturing nito ang mga mananampalataya bilang mabibigat na kriminal ng estado, inaaresto at inuusig sila, nadadamay pa nga ang mga pamilya ng mga Kristiyano, tinatakot nito ang mga walang-panananampalatayang kamag-anak namin at ginagamit sila upang guluhin at hadlangan kami sa pananalig namin. Ang ubod ng samang layunin ng malaking pulang dragon sa paggawa ng lahat ng ito ay para ipagkanulo naming lahat ang Diyos at masadlak kami sa impiyerno kasama nito. Natakot ang pamilya ko na maaresto ng CCP at hindi sila nangahas na manampalataya sa Diyos, at nagkaisa sila para hadlangan ang pananampalataya ko. Nang maharap ako sa pang-uusig, nanghina ako, at ginusto kong talikuran ang tungkulin ko para protektahan ang masaya at maliit naming pamilya. Nangangahulugan ito na nahulog ako sa patibong ni Satanas! Nang maunawaan ko ito, nagpasya ako na kahit gaano kahirap ang tahakin kong landas, hindi ako magkokompromiso, at na kailangan kong umasa sa Diyos para manindigan sa patotoo ko. Kalaunan, palihim kong isinama ang anak ko sa mga pagtitipon. Ang kamangha-mangha, nakatulog siya agad pagkarating namin sa bahay ng sister, at nagising lang siya pagkatapos ng pagtitipon namin, nangangahulugan na maaari akong dumalo sa mga pagtitipon nang may payapang isipan. Kalaunan, nahalal ako bilang isang lider ng iglesia, at napakaabala ng gawain ng iglesia, kaya ipinasok ko ang anak ko sa kindergarten at ipinagpatuloy ko ang paggawa ng tungkulin ko.

Noong 2018, naglunsad ng isa pang espesyal na operasyon ang CCP na tumutugis sa Iglesia ng Makapangyarihang Diyos, at nakapaskil sa lahat ng lansangan ang mga karatulang may nakasulat na “Matinding Pagsupil Laban sa Iglesia ng Makapangyarihang Diyos” at “Hindi Aatras Ang Hukbo Hanggang Hindi Natatapos ang Paglipol.” Mula umaga hanggang gabi, paulit-ulit na umaalingawngaw ang mga anunsyo mula sa mga ispiker sa mga kabahayan na naglalayong galitin ang publiko at hikayatin silang isumbong ang mga nananampalataya sa Makapangyarihang Diyos, kapalit ng gantimpalang 2,000 yuan sa bawat isang maaaresto. Noong panahong iyon, maraming kapatid ang inaresto, nabalot sa madidilim na ulap at pagkataranta ang lungsod. Natakot ang asawa ko na baka maaresto ako at sinimulan niyang usigin ako nang mas matindi pa. Isang araw, habang paalis ako, sinabi ng asawa ko, “Huwag mong isiping hindi ko alam na palihim kang dumadalo sa mga pagtitipon. Nakikita ko kung gaano ka kaabala, marahil ay isa ka nang lider ngayon! Partikular na inaaresto ng pulisya ang mga taong nananampalataya sa Makapangyarihang Diyos. Tingnan mo, may mga kamerang pangmanman at mga gamit pangsubaybay sa buong lansangan, at maaari kang mahuli ng mga pulis anumang sandali. Hindi ka na maaaring manampalataya, o madadamay mo kami sa kapahamakan! Dapat kang magsulat ng garantiya para sa akin ngayon din, na nangangakong hindi ka na mananampalataya sa Makapangyarihang Diyos. Kapag hindi mo ito isusulat, palalayasin kita sa bahay na ito at hindi mo na makikita ang anak natin kailanman!” Nagulat ako sa sinabi niyang ito. Tanging ang mga diyablong CCP lang ang nag-uutos sa isang tao na sumulat ng garantiya ng hindi pananamplataya sa Diyos. Hindi ba ay isa siyang diyablo! Mariin kong sinabi, “Ang Makapangyarihang Diyos ang Tagapagligtas na naparito para iligtas ang sangkatauhan, hindi ko kailanman ipagkakanulo ang Diyos, lalong hindi ako susulat ng isang garantiya!” Dahil dito, sumiklab sa matinding galit ang asawa ko, at sinakmal niya ako sa leeg gamit ang kaliwang kamay niya at dalawang beses niya akong sinampal nang malakas gamit ang kanang kamay niya. Agad na humapdi ang mukha ko sa sakit, at hindi ko napigilang tumulo ang mga luha ko. Sa maraming taon naming pagsasama, hindi ako kailanman pinagbuhatan ng kamay ng asawa ko, pero noong araw na iyon, sinampal niya ako dahil naniwala siya sa mga sabi-sabi ng CCP. Labis akong nasaktan at nanghina. Umiiyak akong nagdasal sa Diyos, humihiling na bigyan Niya ako ng pananalig at lakas. Nang makita kong oras na para dumalo sa isang pagtitipon, nagdahilan ako para makaalis. Pero pinigilan ako ng asawa ko, sinabi niya, “Ang tanging gagawin ko ngayong araw ay ang sundan ka. Kung mangangahas kang dumalo sa isang pagtitipon, tatawag ako sa pulisya at ipapaaresto ko kayong lahat!”

Pero pagkatapos noon, nakahanap pa rin ako ng paraan para makadalo sa pagtitipon. Nalaman ng asawa ko na hindi ako nakikinig sa kanya, kaya nagsabi siya ng masasakit na bagay tungkol sa akin sa harap ng mga magulang at mga kamag-anak ko, sinusubukan niyang hikayatin ang pamilya ko para himukin akong huwag manampalataya. Sinabi ng nanay ko, “Alam ko kung anong klase siyang tao. Mula nang dumating siya sa bahay mo, hindi siya nakipagtalo sa iyo, at ginawa niya ang lahat ng dapat niyang gawin. Nananampalataya lang naman siya sa Diyos. Ano ang masama roon?” Sinubukan din siyang hikayatin ng kapatid kong lalaki. Noong nakita niyang hindi kumampi sa kanya ang pamilya ko, sumiklab sa matinding galit ang asawa ko. Nakita niya ang MP5 player na ginagamit ko sa pagbabasa ng mga salita ng Diyos at winasak niya ito. Pinunit din niya ang Bibliya, at pagkatapos, binasag niya ang salamin na pintuan ng banyo, karamihan sa aming gamit pangkusina, at ilan pang mga bagay. Nang mabalitaan ito, dali-daling pumunta sa bahay namin ang mga biyenan ko, galit na pinuna ako, sinabi nila, “Hindi pinapahintulutan ng Partido Komunista ang mga tao na manampalataya sa Diyos, kaya maaari bang tumigil ka na sa pananampalataya? Kung ipipilit mo pa ring manampalataya sa Diyos at mahuhuli ka, magdadala ito ng kapahamakan sa pamilya natin. Hindi na makakakuha ng kontrata sa anumang pinapatayong gusali ang asawa mo, kukumpiskahin ang ari-arian natin, at pagkatapos, mawawalan ng kabuhayan ang buong pamilya. Tapusin mo na ang lahat ng ito ngayon! Itapon mo ang mga aklat at tumigil ka na sa pananampalataya!” Pinapunta rin ng biyenan kong babae ang biyenan kong lalaki sa bahay ni Chen Ping para gumanti sa kanya. Naisip ko na si Chen Ping ang responsable sa gawain ng iglesia, at na kapag may nangyari sa kanya, maaapektuhan ang buong iglesia, at galit kong sinabi, “Ang pananampalataya ko sa Diyos ay sarili kong desisyon. Huwag nyo nang idamay ang iba. Mula ngayon, hindi na siya pupunta rito, at hindi na rin ako pupunta sa kanya.” Nang marinig nila ito, inakala nilang nagkompromiso na ako, at saka sila umalis. Pero kalaunan, pumunta pa rin ang asawa ko sa bahay ni Chen Ping para gambalain siya, at walang nagawa si Chen Ping kundi lumayas sa bahay niya para gawin ang tungkulin niya. Nang maisip ko na hindi na makakauwi si Chen Ping dahil sa akin, nakaramdam ako ng labis na pagkakasala at pagkabagabag, at naisip ko rin na dahil sa pang-uusig ng pamilya ko, hindi ko na magagawang makipag-ugnayan sa mga kapatid. Ginugol ko ang mga araw ko sa matinding panlulumo. Kinailangan kong maging maingat sa pagbabasa ng mga salita ng Diyos, sa takot na matuklasan ito ng asawa ko, at kapag tinitingnan ko ang malaki naming silid, pakiramdam ko ay isa akong ibon na nakakulong sa hawla. Bagaman maginhawa ang buhay, hindi ko nakaramdam ng anumang kaligayahan. Sana ay maaari akong manampalataya sa Diyos at magbasa ng Kanyang mga salita nang malaya!

Hindi naglaon, sinabi ng asawa ko, “Sinabi ng isang kaibigan mula sa istasyon ng pulisya na naglulunsad ng isang espesyal na operasyon ang gobyerno laban sa inyo, na mga mananampalataya ng Makapangyarihang Diyos, at na kapag nahuli nila kayo, hindi kayo mapapalaya ng kahit gaano kalaking halaga ng pera. Hindi lang ikaw ang magdurusa sa loob, kundi madadamay ang buong pamilya kasama mo. Gustong ipagbawal ng gobyerno ang lahat ng mga relihiyosong pananampalataya. Maging ang Three-Self Church ay ipapagiba na rin. Sa tingin mo ba ay magkakaroon ka ng magandang buhay kung hindi ka makikinig sa CCP? Ang pananampalataya sa Diyos sa Tsina ay pagnanais ng kamatayan! Ayaw kong mamuhay sa patuloy na takot at pagkabalisa dahil sa pananalig mo. Mayroon kang dalawang pagpipilian: Una, isuko mo ang pananalig mo at manatili ka sa bahay para alagaan ang anak natin. Kung gagawin mo ito, ikaw ang mamamahala sa pamilyang ito, at pakikinggan kita sa lahat ng bagay. Pangalawa, ipagpatuloy mo ang pananalig mo, pero iwan mo ang anak natin, at umalis ka sa bahay na ito nang walang dala.” Malinaw sa akin na tapos na ang pagsasama namin bilang mag-asawa. Labis akong nalungkot, at nang maisip ko na kailangang mawalay ang anak ko sa kanyang ina sa murang edad, lalo akong nanghina at tahimik na lumuha. Sa harap ng nalalapit na pagkakawatak-watak ng pamilya ko, nagbalik sa isipan ko ang nakaraan na parang mga eksena sa isang pelikula. Kaya ko ba talagang talikuran ang pamilyang pinaghirapan kong buuin sa loob ng napakaraming taon? Sa partikular, kapag naiisip kong mahihiwalay ako sa anak ko at hindi ko masusubaybayan ang paglaki niya, tila sampung libong beses na mas mahirap umalis. Parang sinasaksak ng kutsilyo ang puso ko, at lumulutang ang isipan ko. Sa gitna ng matinding paghihirap ko, isang ideya ang pumasok sa isip ko, “Kung titigil ako sa pananampalataya sa Diyos, hindi ako hihiwalayan ng asawa ko, maaari kong gugulin ang mga araw ko sa tabi ng anak ko, at maaari nang bumalik sa dati ang buong pamilya, at mamumuhay ako sa masayang buhay-pamilya.” Nang maisip ko ito, napagtanto ko na isa itong pagkakanulo sa Diyos. Naisip ko kung paano ako namuhay sa kadiliman at kahungkagan noong hindi pa ako nananampalataya sa Diyos, at kung paano ako iniligtas ng Diyos mula sa dagat ng pagdurusang ito, at ipinagkaloob Niya sa akin ang katotohanan at binigyan ng pagkakataong maligtas. Kung pipiliin kong ipagkanulo ang Diyos para sa kapakanan ng pamilya ko, hindi ako karapat-dapat sa pagliligtas ng Diyos! Kaya, nagdasal ako sa Diyos sa puso ko, “Diyos ko, hindi ko gustong ipagkanulo Ka, gusto kong manampalataya sa Iyo, gawin ang tungkulin ko, at suklian ang Iyong pagmamahal, pero hindi ko kayang iwan ang anak ko. Napakahina ko. Bigyan Mo ako ng pananalig at lakas.” Pagkatapos kong magdasal, naalala ko ang isang himno ng mga salita ng Diyos na pinamagatang “Dapat Mong Iwan ang Lahat para sa Katotohanan.”

1  Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at dapat kang sumailalim sa higit pang pagdurusa para magkamit ng higit pang katotohanan. Ito ang dapat mong gawin. Hindi mo dapat itapon ang katotohanan alang-alang sa pagtatamasa ng pamilya, katiwasayan, at hindi mo dapat iwala ang dangal at integridad ng buong buhay mo alang-alang sa pansamantalang kasiyahan.

2  Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan. Kung namumuhay ka ng gayong isang di-mahalaga at makamundong buhay, at wala kang anumang layong hahangarin, hindi ba’t pag-aaksaya ito sa iyong buhay? Ano ba ang iyong makakamtan mula sa ganitong paraan ng pamumuhay? Dapat mong talikuran ang lahat ng kasiyahan ng laman alang-alang sa isang katotohanan, at hindi mo dapat itapon ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!

—Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol

Sa pagbibigay-liwanag at patnubay ng mga salita ng Diyos, naunawaan ko na hindi ko kayang ipagkanulo ang Diyos para pangalagaan ang pamilya ko. Naisip ko kung paanong ang Diyos, para maligtas ang mga tao mula sa kapangyarihan ni Satanas, ay tiniis ang matinding kahihiyan sa pamamagitan ng pagiging tao para magpahayag at gumawa kasama ng mga tao, para dumanas ng lahat ng klase ng mga paghihirap. Binayaran ng Diyos ang lahat ng Kanyang mabigat na halaga. Kung ipagkakanulo ko ang Diyos para sa kaligayahan ng pamilya ko, sa anong paraan ako magkakaroon ng anumang konsensiya o dignidad bilang tao? Ang paghahangad ko sa katotohanan at pagliligtas ng Diyos sa aking pananampalataya sa Diyos ay ang tamang landas sa buhay, at sulit ang lahat ng mga pagdurusang tiniis ko para makamit ang katotohanan. Anuman ang pisikal na kasiyahan o kaginhawahan sa buhay, hungkag ang lahat ng ito, at tanging sa pagkamit sa katotohanan lang maililigtas ang isang tao at makakapagpatuloy sa buhay. Hindi ko dapat itakwil ang katotohanan at ipagkanulo ang Diyos para sa kapakanan ng anak at pamilya ko. Kailangan kong maging matatag, hangarin ang katotohanan, suklian ang pagmamahal ng Diyos, at isabuhay ang isang makabuluhang buhay. Sa sandaling iyon, naging malinaw sa akin ang lahat. Kahit paano pa ako gipitin ng asawa ko, hindi ko kailanman ipagkakanulo ang Diyos. Pinipilit ako ng asawa ko na makipagdiborsiyo, natatakot siya na kung maaresto ako, madadamay siya kasama ko. Kumikilos siya para protektahan ang sarili niyang mga interes. Nakita ko na tanging ang Diyos lang ang tunay na nagmamahal sa mga tao. Nasaan ang pagmamahal sa pagitan ng mga tao? Ang mga ugnayan sa pagitan ng mga tao ay nauudyukan lang ng mga personal na interes, at kapag wala nang mga makukuhang pakinabang, nagiging mapanlaban ang mga tao. Malinaw na batid ng asawa ko na ang pananampalataya sa Diyos ang tamang landas, pero kumampi pa rin siya sa CCP para gipitin ako. Laban sa Diyos ang diwa niya, at sa pagsunod niya sa CCP, tinatahak niya ang landas ng perdisyon at pagkawasak. Samantala, sa pananampalataya sa Diyos at paghahangad sa katotohanan, tinatahak ko ang landas ng kaligtasan. Sadyang magkaiba ang mga landas namin. Ang pamumuhay namin nang magkasama ay nangangahulugan lang ng patuloy niyang panggigipit sa akin, at ng kawalan ng paraan para malayang manampalataya sa Diyos o maghangad sa katotohanan. Kaya, mahinahon kong sinabi, “Dahil iminumungkahi mo ang diborsiyo, sumasang-ayon ako.” Napangisi ang asawa ko at sinabi, “Kapag nagdiborsiyo tayo, hindi mo na kailanman makikitang muli ang anak natin, at kung malaman kong pinuntahan mo siya, tatawag ako ng pulis at ipapaaresto ko kayong lahat!” Pagkatapos, dumating ang biyenan kong babae para subukang hikayatin ako, sinabi niya, “Kung titigil ka lang sana sa pananampalataya sa Diyos, maaari mong dalhin ang anak mo kahit saan mo gusto, at mamumuhay ka nang maayos! Bukod pa rito, napakabata pa niya; paano mo makakayanang iwan siya?” Nang marinig ko ang mga salita ng biyenan kong babae, para bang sinaksak ng kutsilyo ang puso ko. Naisip ko, “Mula nang ipanganak siya, hindi siya kailanman nahiwalay sa akin. Sinong mag-aalaga sa kanya sa hinaharap? Magdurusa ba siya? Aapihin ba siya ng ibang mga tao? Paano kung magkasakit siya at walang sinumang naroon para mag-alaga sa kanya?” Habang lalo ko itong iniisip, lalo akong nasasaktan. Pagkatapos, naalala ko ang mga salita ng Diyos: “Palagi Kong pagiginhawahin ang lahat ng nakakahiwatig ng Aking mga layunin, at hindi Ko papayagang magdusa sila o mapahamak. Ang napakahalagang bagay ngayon ay na makaya mong kumilos ayon sa Aking mga layunin. Ang mga gumagawa nito ay siguradong tatanggap ng Aking mga pagpapala at mapapasailalim sa Aking pag-iingat. Sino ang tunay at ganap na makagugugol ng kanilang sarili para sa Akin at makapaghahandog ng lahat-lahat nila para sa Akin? Lahat kayo ay walang gana; nagpapaikot-ikot ang inyong mga kaisipan, iniisip ang tahanan, ang mundo sa labas, ang pagkain at damit. Sa kabila ng katotohanang ikaw ay nasa harap Ko, gumagawa ng mga bagay-bagay para sa Akin, sa puso mo ay iniisip mo pa rin ang iyong asawa, mga anak, at mga magulang na nasa bahay. Lahat ba ng ito ay pag-aari mo? Bakit hindi mo ipinagkakatiwala ang mga ito sa Aking mga kamay? Wala ka bang tiwala sa Akin? O ito ba ay dahil natatakot ka na gagawa Ako ng mga di-karapat-dapat na mga pagsasaayos para sa iyo? Bakit ka laging nag-aalala sa pamilya ng iyong laman at nabahahala para sa iyong mga mahal sa buhay? Mayroon ba Akong puwang sa puso mo?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). “Maliban sa pagsisilang at pagpapalaki ng anak, ang responsabilidad ng mga magulang sa buhay ng mga anak nila ay ang bigyan lang sila ng isang kapaligiran na kalalakihan nila, at iyon na iyon, sapagkat walang makaiimpluwensiya sa kapalaran ng tao maliban sa itinadhana ng Lumikha. Walang sinuman ang makakakontrol sa uri ng magiging kinabukasan ng isang tao; ito ay matagal nang naitakda, at kahit pa ang sariling mga magulang ay hindi mababago ang kapalaran ng isang tao. Kaugnay naman sa kapalaran, kanya-kanya ang bawat isa, at bawat isa ay may sariling kapalaran. Kaya, walang magulang ang makahahadlang sa kapalaran sa buhay ng isang tao ni kaunti o maka-uudyok sa kanya kahit kaunti pagdating sa papel na ginagampanan niya sa buhay. Maaaring sabihin na ang pamilya kung saan naitadhanang maisilang ang isang tao, at ang kapaligiran na kinalalakihan niya, ay mga paunang kondisyon lamang upang matupad niya ang sarili niyang misyon sa buhay. Hindi tinutukoy ng mga ito sa anumang paraan ang kapalaran ng isang tao sa buhay o ang uri ng tadhana kung saan tinutupad ng isang tao ang kanyang misyon” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Ang mga salita ng Diyos ang nagbigay sa akin ng pananalig at lakas. Naisip ko kung paanong ako ay baog sa loob ng maraming taon dahil sa karamdaman, na kahit ang mga kilalang doktor ay hindi nakatulong, at na noong nabubuhay ako sa kadiliman at pagdadalamhati, ang mga salita ng Diyos ang nagdala sa akin ng liwanag, nagpaunawa sa akin ng kataas-taasang kapangyarihan at paunang pagtatakda ng Diyos, at nakatulong sa akin para makaalpas mula sa pagdadalamhati. Kalaunan, isang himala na nagkaroon ako ng anak. Ang pamilya at anak ko ay mga kaloob mula sa Diyos. Palagi kong iniisip na kaya kong alagaan nang mabuti ang anak ko, at hindi ko siya kailanman ipinagkatiwala sa mga kamay ng Diyos. Pinaunawa sa akin ng mga salita ng Diyos na ang Diyos mismo ang nagbabantay, nangangalaga, at nagtutustos para sa bawat tao. Nasa mga kamay ng Diyos ang kapalaran ng anak ko, at Siya ang magsasaayos ng lahat para sa kanya. Ang tadhana niya at kung magdurusa man siya ay itinakda lahat ng Diyos. Hindi ibig sabihin na kaya ko na siyang alagaan nang mabuti dahil lang nasa bahay ako, ni hindi ko matitiyak ang kalusugan at seguridad niya sa pamamagitan lang ng pagsama sa kanya araw-araw. Dapat kong ipagkatiwala sa Diyos ang lahat ng tungkol sa anak ko at pagtuunan ng pansin ang paggawa sa tungkulin ko. Sa pag-iisip nang ganito, binitiwan ko ang ilan sa mga alalahanin ko tungkol sa anak ko, at hindi na gaanong nasaktan ang puso ko. Nagrereklamo pa rin tungkol sa akin ang biyenan kong babae, pero ayaw ko nang makipagtalo sa kanya, iniisip ko, “Malinaw na ang anak mo ang may gusto ng diborsiyo para protektahan ang sarili niya, pero sinasabi mo pa rin na tinatalikuran ko ang pamilya at anak ko dahil sa pananalig ko sa Diyos. Hindi mo ba nakikita na binabaliktad mo ang katotohanan?”

Naalala ko rin ang isang brother sa aming lugar na tinutugis ng CCP dahil sa pananalig niya. Isinugal niya ang buhay niya upang lihim na makauwi at alagaan ang kanyang matandang ama na paralisado, pero hinuli siya at binugbog ng CCP hanggang mamatay. Sa anong paraan tinatalikuran ng mga mananampalataya ang mga pamilya nila? Hindi ba ay ang malupit na pang-uusig ng CCP sa mga Kristiyano ang nagdulot ng ganitong mga kinalabasan? Naalala ko ang isang sipi ng mga salita ng Diyos: “Sa loob ng libo-libong taon, ito ang naging lupain ng karumihan. Hindi matitiis ang karumihan nito, napakalungkot dito, naglipana ang mga multo sa buong paligid, nanlalansi at nanlilinlang, nagpaparatang nang walang batayan, walang-awa at malupit, niyuyurakan ang bayang ito ng mga multo at iniiwan itong nagkalat ang mga patay na katawan; ang amoy ng pagkabulok ay bumabalot sa lupain at kumakalat sa hangin, at ito ay mahigpit na binabantayan. Sino ang makakakita sa mundo sa kabila ng himpapawid? Mahigpit na ginagapos ng demonyo ang buong katawan ng tao, tinatakpan nito ang pareho niyang mga mata, at siniselyuhan nang mahigpit ang kanyang mga labi. Nagwala na ang hari ng mga diyablo sa loob ng ilang libong taon, magpahanggang sa ngayon, kung kailan patuloy pa rin nitong mahigpit na binabantayan ang bayan ng mga multo, na para bang ito ay hindi-mapapasok na palasyo ng mga demonyo; samantala, ang pangkat na ito ng mga asong-tagapagbantay ay nakatitig nang nanlilisik ang mga mata, takot na takot na mahuhuli sila ng Diyos nang hindi nila namamalayan at lilipulin silang lahat, at iiwan sila na walang lugar ng kapayapaan at kaligayahan. Paano kaya nakita kailanman ng mga taong nakatira sa ganitong bayan ng mga multo ang Diyos? Natamasa na ba nila kahit kailan ang pagiging kagiliw-giliw at ang pagiging kaibig-ibig ng Diyos? Paano nila nauunawaan ang mga usapin ng mundo ng tao? Sino sa kanila ang maaaring makaunawa sa sabik na mga layunin ng Diyos? Hindi na gaanong nakapagtataka, kung gayon, na nananatiling ganap na nakatago ang Diyos na nagkatawang-tao: Sa isang madilim na lipunang tulad nito, kung saan ang mga demonyo ay walang puso at hindi makatao, paanong matitiis ng hari ng mga diyablo, na pumapatay ng mga tao nang walang pakundangan, ang pag-iral ng isang Diyos na kaibig-ibig, mabait, at banal? Paano nito maaaring papurihan at ipagsaya ang pagdating ng Diyos? Ang mga sunod-sunurang ito! Sinusuklian nila ng poot ang kabaitan, matagal na nilang sinimulang tratuhing kaaway ang Diyos, inaabuso nila ang Diyos, sukdulan ang kanilang kalupitan, wala sila ni bahagyang pagsasaalang-alang para sa Diyos, nang-aatake at nandarambong sila, nawalan na silang lubusan ng budhi, wala silang konsensiya, at tinutukso nila ang mga walang-muwang upang mawalan ng malay. Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang panrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok (8)). Habang pinagninilayan ang mga salita ng Diyos, nakita ko na tunay ngang isang masamang demonyo ang CCP na lumalaban sa Diyos at nagpapahamak sa mga tao. Nagpapanggap ito na sumusuporta sa mga kalayaang panrelihiyon, pero palihim, walang habas nitong nilalabanan ang Diyos, at hinuhuli at inuusig ang Kanyang hinirang na mga tao. Dapat talagang isumpa at kondenahin ang CCP! Nagkatawang-tao ang Diyos upang ipahayag ang katotohanan sa lupa, dalisayin at iligtas ang mga tao, pero walang habas na lumikha ng mga kaguluhan at pagkagambala ang CCP. Upang hulihin at usigin ang mga hinirang na tao ng Diyos at puksain ang Kanyang gawain, sa loob ng ilang taon, hindi lang nagsagawa ang CCP ng iba’t ibang espesyal na operasyon para supilin ang Iglesia ng Makapangyarihang Diyos, kundi gumagamit din ito ng cellphone tracking at naglalagay ng mga electronic surveillance sa mga lansangan upang subaybayan at hulihin ang mga kapatid, napipilitan ang maraming mga kapatid na mawalan ng tahanan at mawalay sa mga pamilya nila, at maraming mga kapatid ang hinuli, pinahirapan sa kulungan at binugbog hanggang mamatay. Ipinagkakait din ng CCP sa mga pamilya ng mga Kristiyano ang mga karapatan nilang magtrabaho at pumasok sa eskuwelahan, na nanunulsol at nagpapasimuno ng alitan sa pamilya, at nagdudulot ng pagkakawatak-watak ng hindi mabilang na mga pamilya. Talagang kasuklam-suklam at napakasama ng CCP! Ang minsan nang masayang pamilya ko ay nawasak at nagkawatak-watak dahil sa mga sabi-sabi at panunupil ng CCP. Ang CCP ay isang demonyong grupo na lumalaban sa Diyos, pinapahamak at nilalamon ang mga tao! Sa pagdanas ng mga pang-uusig na ito, nakita ko rin na ang karunungan ng Diyos ay naipapamalas batay sa mga pakana ni Satanas. Sa kabila ng walang habas na pang-uusig ng CCP, hindi nito nayanig ang determinasyon ng mga hinirang ng Diyos na sundan Siya. Sa halip, mas dumarami pang tao ang tumanggap sa pagliligtas ng Diyos sa mga huling araw, at ang ebanghelyo ng Diyos ng mga huling araw ay lumaganap na sa maraming bansa sa ibayong dagat. Tiyak na magtatagumpay ang anumang nagmumula sa Diyos! Naisip ko kung gaano karaming tao ang nabubulag pa rin sa mga sabi-sabi ng CCP, namumuhay sa ilalim ng kapangyarihan ni Satanas, hindi batid ang pagliligtas ng Diyos ng mga huling araw. May responsabilidad at obligasyon akong ibahagi ang ebanghelyo ng Diyos ng mga huling araw sa mga nag-aasam ng pagpapakita ng Diyos. Nagpasya ako sa harap ng Diyos na susundan ko Siya hanggang sa huli at ipapalaganap ko ang ebanghelyo para suklian ang Kanyang pagmamahal. Kalaunan, dumaan kami ng asawa ko sa proseso ng diborsiyo.

Ngayon, kapag binabalikan ko ang mga karanasan ko, bagaman nawalan ako ng pamilya at ang buhay ko ay hindi na kasingmaginhawa tulad ng dati, at hindi ko na magawang ilaan ang mga araw at gabi ko kasama ang anak ko, naunawaan ko ang ilang katotohanan at nagkamit ako ng pagkilatis. Ngayon, ang kakayahang makalapit sa Diyos at magawa ang tungkulin ko bilang isang nilikha, at magpalaganap at magpatotoo sa pagliligtas ng Diyos ng mga huling araw, ay tunay na mahalaga at makabuluhan! Hindi ko kailanman pagsisisihan ang desisyon ko.


93. Isang Walang Katulad na Karanasan noong Pandemya

Ni Mingxin, Tsina

Noong unang bahagi ng Nobyembre 2022, ang sitwasyong pandemya kung saan ginagawa ko ang aking mga tungkulin ay palala nang palala, at sa loob ng ilang araw, naging mas peligroso ang ilang nakapalibot na lugar. Pagkatapos na pagkatapos niyon, isinara ang buong bansa at pinagkuwarantena ang lahat sa kani-kanilang bahay. Hindi nagtagal, lumaganap ang pandemya sa komunidad kung nasaan ako, at mahigit isandaang tao ang sunod-sunod na inalis upang ibukod, habang may mga tao pa ring patuloy na inihihiwalay. Hindi ako makapaniwala kung gaano kabilis kumalat ang sakit, na napakaraming tao ang nahawa sa loob lamang ng ilang maiikling araw. Hindi ko maiwasang mangamba, “Mahahawa rin ba kami ng mga sister na katuwang ko?” Pero pagkatapos ay naisip ko, “Naiiba kami sa mga walang pananampalataya. Kaming mga mananampalataya ay pinoprotektahan ng Diyos. Maliban dito, responsable kami para sa gawaing video, na medyo mahalaga. Nakakakuha rin ng magagandang resulta ang aming gawain. Kung nagkakaroon ng mga problema ang aming mga kapatid sa ibang lugar, susulat sila sa amin upang hingiin ang aming tulong. Kung mahawa kami at hindi magawa ang aming mga tungkulin, hindi ba’t maaantala ang gawain? Sabi sa Biblia: ‘Isang libo ay mabubuwal sa iyong siping, at sangpung libo sa iyong kanan; nguni’t hindi lalapit sa iyo’ (Awit 91:7). Kung hindi ito pahihintulutan ng Diyos, kahit mahawa ang buong komunidad, mananatili kaming walang sakit.” Binigyan ako ng mga kaisipang ito ng kalmadong pakiramdam at hindi maipaliwanag na pakiramdam ng kahigitan. Minsan ay nakakikita ako ng mga nagpapatuloy na sister na takot mahawa, at nararamdaman ko na para bang kulang ang kanilang pananalig. Maiisip ko, “Pinatutuloy mo kami, poprotektahan ka rin ng Panginoon.”

Sa huli, ang pandemya ay wala sa kontrol na kumalat sa aming komunidad. Bawat araw, nakakikita ako ng mga manggagawang nagdidisimpekta sa malalaking espasyo sa labas at madalas na pinag-uusapan ng mga nagpapatuloy na sister kung paanong ang mga walang pananampalataya ay patuloy na inaalis upang ibukod. Galak na galak akong maging isang mananampalataya, at para akong isang sanggol sa mga kamay ng Diyos. Sa pangangalaga at proteksyon ng Diyos, walang paraan na maabot kami ng pandemya. Pero hindi nagtagal, may nangyaring hindi inaasahan. Noong Nobyembre 18, isang sister na katuwang ko ang biglang nagsimulang lagnatin at ubuhin matapos na maglinis ng kanyang katawan. Pagkatapos, ang mga nagpapatuloy na sister ay nagsimulang magkalagnat at makaranas ng pananakit ng ulo, at hindi ko maiwasang magtaka, “Nahawaan kaya sila?” Ngunit mabilis kong inalis ang mga kaisipang ito, naniniwalang hindi totoo ang mga ito. Ngunit nang sumunod na araw, ang buo kong katawan ay biglang nanakit at nanghina, at isa pang sister ang nilagnat na rin. Nagsuri kami, at nagpositibo kami at ang mga sister na nagpapatuloy sa amin. Noong una, hindi ako makapaniwalang totoo ito at hindi ko alam kung paano ako nahawa. Paulit-ulit kong iniisip ang mga naging pag-uugali ko kamakailan sa aking mga tungkulin, sinasabi sa aking sarili, “Wala akong ginawang anumang bagay na malinaw na paglaban sa Diyos, at medyo mabuti rin naman ang nangyayari sa aming gawain. Hindi ako dapat maparusahan, kaya paano akong nahawa sa sakit? Maaari kayang nakita ng Diyos na tumaas ang aking tayog, at ginagamit Niya ang sakit na ito upang subukin ako nang sa gayon ay makapagpatotoo ako sa Kanya? Kung gayon, basta’t hindi ako magrereklamo at patuloy na gagampanan ang aking tungkulin, hindi papayagan ng Diyos na may anumang mangyari sa akin.” Pagkatapos, lagi kong pinaaalalahanan ang aking sarili na ipagpatuloy ang tungkulin ko tulad ng dati at na sa proteksyon ng Diyos, bubuti ang aking kondisyon. Pero hindi nangyari ang mga bagay tulad ng aking inasahan, at ang aking kondisyon ay hindi lamang hindi bumuti, kundi sa halip ay patuloy pang lumala nang lumala. Paulit-ulit na bumabalik ang aking lagnat at sobrang sakit ng buong katawan ko, partikular sa aking lalamunan na nananakit at namamaga. Sa tuwing sinusubukan kong kumain o uminom, parang lumulunok ako ng bubog, at kapag sinusubukan kong matulog sa gabi, nagbabara ang aking ilong at nakakahinga lamang ako sa aking bibig, kaya mas sumasakit at natutuyo ang aking lalamunan. Nagsimula akong magreklamo sa aking puso, “Bakit hindi gumagaling ang sakit na ito?” At mayroong dalawang gabing partikular akong tinamaan ng paninikip sa dibdib at hirap sa paghinga. Naisip ko ang itsura ng mga namatay dahil sa hirap sa paghinga dulot ng sakit at mas natakot ako. “Paanong mas lumalala nang lumalala ang aking kondisyon? Mamamatay ba ako? Sinusubok ba ako ng Diyos o pinarurusahan ako sa sakit na ito?” Ang mga kaisipang ito ay nagpabigat talaga sa aking puso. Sa kakaunting araw na iyon ng karamdaman, lalo na kapag umuulan at malamig sa bahay, para bang may nakaambang kamatayan sa akin, at may nadama akong hindi matukoy na kapaitan sa akin, na para bang inabandona ako ng Diyos. Sa puntong ito, nawala na ang dati kong pakiramdam na nakahihigit ako kaysa sa iba. Naisip ko kung paano ako pinagpala at biniyayaan dati, at kung paano ako tiningala at kinainggitan ng iba, ngunit ngayon, pakiramdam ko ay wala akong halaga, na parang isang araw ay tahimik na lang akong maglalaho…. Habang mas naiisip ko ito, mas nagiging miserable ang pakiramdam ko, tila dumilim na ang daan sa aking harapan, at wala akong lakas na gawin ang kahit na ano. Kasama ng hindi magagandang reaksyon na mayroon ako dahil sa sakit, gusto ko na lamang humiga at magpahinga. Kahit alam kong kailangang tuparin ang aking tungkulin, latang-lata ang buo kong katawan, at naisip ko, “Hindi lang sa hindi ako gumagaling, talagang palala pa ako nang palala. Hindi ko matupad ang tungkulin ko at wala akong maipahayag na anumang patotoo. Ito na ba ang aking katapusan?” Sa aking nararamdamang sakit, nanalangin ako sa Diyos, “O Diyos! Hinang-hina ako ngayon at hindi ko maunawaan ang Iyong layunin. Hindi ko alam kung paano ito malalampasan, pakiusap, bigyang-liwanag at gabayan mo ako!”

Matapos ito, binasa ko ang dalawang sipi ng mga salita ng Diyos: “Kapag isinasaayos ng Diyos na ang isang tao ay magkasakit, ng malubhang sakit man o simple, ang layunin Niya sa paggawa nito ay hindi upang mapahalagahan mo ang mga detalye ng pagkakaroon ng sakit, ang pinsalang idinudulot ng sakit sa iyo, ang mga problema at suliraning idinudulot ng sakit sa iyo, at ang maraming damdaming ipinararamdam sa iyo ng sakit—hindi layunin ng Diyos na mapahalagahan mo ang sakit sa pamamagitan ng pagkakasakit. Sa halip, ang layunin Niya ay para matuto ka ng mga aral mula sa sakit, matuto ka kung paano maarok ang mga layunin ng Diyos, malaman mo ang mga tiwaling disposisyon na iyong inihahayag at ang mga maling saloobing mayroon ka tungkol sa Diyos kapag ikaw ay may sakit, at matuto ka kung paano magpasakop sa kataas-taasang kapangyarihan at mga pagsasaayos ng Diyos, upang magkaroon ka ng tunay na pagpapasakop sa Diyos at mapanindigan mo ang iyong patotoo—ito ay napakahalagang bagay. Nais ng Diyos na iligtas at linisin ka sa pamamagitan ng sakit. Ano ang nais Niyang linisin sa iyo? Nais Niyang linisin ang lahat ng iyong labis-labis na mga ninanasa at hinihingi sa Diyos, at pati na rin ang iba’t ibang pagkakalkula, panghuhusga, at plano na ginagawa mo anuman ang kapalit upang makaligtas ka at mabuhay” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). “Bagama’t napagdaanan ninyo ang lahat ng uri ng pagdurusa at naranasan ang lahat ng klase ng paghihirap, ang pagdurusang iyon ay hindi katulad paanuman ng mga pagsubok kay Job; sa halip, ito ang paghatol at pagkastigong tinanggap ng mga tao dahil sa kanilang pagkasuwail, dahil sa kanilang paglaban, at dahil sa Aking matuwid na disposisyon; ito ay matuwid na paghatol, pagkastigo, at sumpa. Si Job, sa kabilang dako, ay isang matuwid na Israelita na tumanggap ng dakilang pagmamahal at kabaitan ni Jehova. Wala siyang nagawang masama, at hindi siya lumaban kay Jehova; sa halip, tapat siyang nagmahal kay Jehova. Dahil sa kanyang katuwiran, sumailalim siya sa mga pagsubok, at dumaan sa nagniningas na mga pagsubok dahil siya ay isang matapat na lingkod ni Jehova. Ang mga tao ngayon ay sumasailalim sa Aking paghatol at sumpa dahil sa kanilang karumihan at kasamaan. Bagama’t ang kanilang pagdurusa ay hindi katulad ng pinagdaanan ni Job nang mawala ang kanyang mga alagang hayop, kanyang ari-arian, kanyang mga alipin, kanyang mga anak, at lahat ng mahal sa kanya, ang kanilang pinagdurusahan ay ang naglalagablab na pagpipino at pagsunog. At kaya mas seryoso iyon kaysa sa dinanas ni Job ay dahil ang mga pagsubok na iyon ay hindi nababawasan o naaalis dahil ang mga tao ay mahina; sa halip, pangmatagalan ang mga iyon, at nagpapatuloy hanggang sa huling araw ng buhay ng mga tao. Ito ay parusa, paghatol, at sumpa; ito ay walang-awang pagsunog, at higit pa riyan, ito ang tamang ‘pamana’ sa sangkatauhan. Ito ang nararapat sa mga tao, at dito ipinapahayag ang Aking matuwid na disposisyon. Alam ng lahat ang katunayang ito” (Ang Salita, Vol. I. Ang Pagpapakita at Gawain ng Diyos. Ano ang Inyong Pagkaunawa sa mga Pagpapala?). Mula sa salita ng Diyos, naunawaan ko na ang pagpapahintulot ng Diyos na mahawaan ako ay hindi para mamuhay ako sa sakit o isaalang-alang ang aking laman, ni hindi ito upang ibunyag ako o itiwalag ako, lalo nang hindi ito dahil sa inakala kong mayroon akong tayog, karapat-dapat na magpatotoo sa Diyos tulad ni Job, kundi ito’y dahil mayroon akong tiwaling disposisyon. Ginamit ng Diyos ang sakit na ito upang ibunyag ang aking katiwalian, linisin ako, at baguhin ako. Kung makapagninilay-nilay ako sa aking sarili at hahanapin ang katotohanan, ito ay magiging magandang pagkakataon upang makamit ang katotohanan, ngunit palagi akong namumuhay sa mga kuru-kuro at imahinasyon, at pinaniniwalaan na hindi ako hahayaang magkasakit ng Diyos. Gusto ko lang mabuhay sa yakap ng Diyos tulad ng isang sanggol at hindi maranasan ang mga unos ng buhay. Pagkatapos kong magkasakit, hindi ako tumuon sa pagninilay sa aking sarili at pagkatuto ng aral, kundi sa halip, nagkaroon ako ng balighong kaisipan na ako’y may tayog, at na ginagamit ng Diyos ang sitwasyong ito upang ako’y makapagpatotoo para sa Kanya. Pinigilan kong magreklamo at patuloy kong ginampanan ang aking tungkulin, iniisip na sa pamamagitan ng paggawa nito, makapaninindigan ako sa aking patotoo at mabibigyang-kasiyahan ang Diyos, at pagkatapos ay aalisin ng Diyos ang sakit na ito. Bilang resulta, nang patuloy na lumala ang aking kondisyon sa halip na bumuti, nagreklamo ako at umasa na aalisin ng Diyos ang sakit na ito, hanggang dumating sa puntong nakabantay na ako sa mangyayari, mali ang pagkakaunawa, at iniisip na gusto akong ibunyag at itiwalag ng Diyos. Sa anong paraan ko nararanasan ang gawain ng Diyos? Naisip ko ang mga tao ng Ninive. Ang kanilang katiwalian, kasamaan, at masasamang gawa ay natamo ang galit ng Diyos, kaya ipinadala ng Diyos si Jonas upang ipahayag sa kanila na mayroon silang 40 araw upang magsisi. Naniniwala sa Diyos ang lahat ng tao sa Ninive, at ang hari, maging ang karaniwang tao ay tunay na nagsisi sa Diyos sa damit-sako at mga abo, at sa huli ay nakuha nila ang awa at kapatawaran ng Diyos. Ang pagkakahawa ko ng sakit ay kinapalolooban ng intensyon ng Diyos, at tulad ng mga taga-Ninive, kailangan kong magsisi sa Diyos.

Sa mga oras na iyon, nagnilay ako sa mga kalagayang naipakita ko habang hinaharap ang sakit na ito. Naalala ko ang ilan sa mga salita ng Diyos: “Sa pamilya ng Diyos, sa mga kapatid, gaano man kataas ang iyong katayuan o posisyon, o gaano man kahalaga ang iyong tungkulin, at gaano man kagaling ang iyong talento at mga kontribusyon, o gaano ka man katagal nang nananampalataya sa Diyos, sa mga mata ng Diyos, isa kang nilikha, isang ordinaryong nilikha, at ang mararangal na ranggo at mga titulo na ibinigay mo sa iyong sarili ay hindi umiiral. Kung palagi mong itinuturing ang mga ito bilang mga korona, o bilang kapital na nagbibigay-daan sa iyo na mapabilang sa isang espesyal na grupo o maging isang espesyal na tao, kung gayon, sa paggawa nito, lumalaban at sumasalungat ka sa mga pananaw ng Diyos, at hindi ka katugma ng Diyos. Ano ang magiging mga kahihinatnan nito? Magdudulot ba ito na tutulan mo ang mga tungkuling dapat gampanan ng isang nilikha? Sa mga mata ng Diyos, ikaw ay isang nilikha lamang, pero hindi mo itinuturing ang sarili mo bilang isang nilikha. Talaga bang makapagpapasakop ka sa Diyos sa gayong pag-iisip? Lagi mong gustong isipin na, ‘Hindi ako dapat tratuhin ng Diyos nang ganito, hinding-hindi Niya ako pwedeng tratuhin nang ganito.’ Hindi ba’t lumilikha ito ng paglaban sa Diyos? Kapag kumikilos ang Diyos nang salungat sa iyong mga kuru-kuro, sa iyong mentalidad, at sa iyong mga pangangailangan, ano ang iisipin mo sa puso mo? Paano mo haharapin ang mga kapaligiran na isinaayos ng Diyos para sa iyo? Magpapasakop ka ba? (Hindi.) Hindi ka magpapasakop, at tiyak na ikaw ay lalaban, sasalungat, magmamaktol, at magrereklamo, paulit-ulit na maguguluhan dito sa puso mo, iisipin na ‘Pero noon ay pinoprotektahan ako ng Diyos at tinatrato Niya ako nang may kagandahang-loob. Bakit nagbago na Siya ngayon? Hindi na ako maaaring mabuhay pa!’ Kaya’t nagsisimula kang magmaktol at magpasaway. Kung umaasta ka nang ganito sa iyong mga magulang sa bahay ninyo, maaaring mapatawad ito at wala silang gagawin sa iyo. Ngunit hindi ito katanggap-tanggap sa sambahayan ng Diyos. Dahil nasa hustong gulang ka na at isa kang mananampalataya, maging ang ibang tao ay hindi kukunsintihin ang iyong kalokohan—sa tingin mo ba ay pahihintulutan ng Diyos ang gayong pag-uugali? Kukunsintihin ba Niya ang ginagawa mo sa Kanya? Hindi. Bakit hindi? Ang Diyos ay hindi ang magulang mo, Siya ang Diyos, Siya ang Lumikha, at ang Lumikha ay hinding-hindi papayag na ang isang nilikha ay magmamaktol at hindi magiging makatwiran o mag-aalboroto sa harap Niya. Kapag kinakastigo at hinahatulan ka ng Diyos, sinusubok ka, o may inaalis Siya sa iyo, kapag inilalagay ka Niya sa paghihirap, nais Niyang makita ang saloobin ng isang nilikha sa kung paano nito tatratuhin ang Lumikha, nais Niyang makita kung anong uri ng landas ang pipiliin ng isang nilikha, at hinding-hindi ka Niya pahihintulutan na magmaktol at maging hindi makatwiran, o magbigkas ng mga kakatwang pangangatwiran. Matapos maunawaan ang mga bagay na ito, hindi ba dapat isipin ng mga tao kung paano nila dapat harapin ang lahat ng ginagawa ng Lumikha? Una sa lahat, dapat gampanan ng mga tao ang kanilang wastong posisyon bilang nilikha at kilalanin ang kanilang identidad bilang nilikha. Magagawa mo bang kilalanin na isa kang nilikha? Kung magagawa mo ito, dapat mong gampanan ang iyong wastong posisyon bilang isang nilikha at magpasakop sa mga pagsasaayos ng Lumikha, at kahit na magdusa ka nang kaunti, dapat mong gawin ito nang walang reklamo. Ito ang ibig sabihin ng pagiging isang taong nasa katwiran. Kung sa palagay mo ay hindi ka isang nilikha, bagkus ay ipinagpapalagay mong mayroon kang mga titulo at isa kang importanteng tao, at na isa kang taong may katayuan, isang mahusay na lider, patnugot, editor, o direktor sa pamilya ng Diyos, at na isa kang taong nakagawa na ng mahahalagang kontribusyon sa gawain ng pamilya ng Diyos—kung iyan ang iniisip mo, isa kang lubhang hindi makatwiran at walang kahihiyan na tao na walang pakundangan. Kayo ba ay mga taong may katayuan, posisyon, at halaga? (Hindi kami ganoon.) Kung gayon, ano ka? (Isa akong nilikha.) Tama, isa ka lang ordinaryong nilikha. Sa mga tao, maaaring ipagmalaki mo ang iyong mga kwalipikasyon, umasta kang nakatataas, ipagmayabang mo ang iyong mga kontribusyon, o magsalita ka tungkol sa iyong magigiting na kabayanihan. Ngunit sa harap ng Diyos, hindi umiiral ang mga bagay na ito, at hinding-hindi ka dapat magsalita o magmayabang tungkol sa mga ito, o magpanggap na mahusay ka. Magiging magulo ang mga bagay-bagay kung ibibida mo ang iyong mga kwalipikasyon. Ituturing ka ng Diyos na lubhang hindi makatwiran at sukdulan sa kayabangan. Masusuklam at mamumuhi Siya sa iyo, at isasantabi ka Niya, at magkakaproblema ka kung gayon” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan 11). Ginising ako ng mga salita ng Diyos sa malalim na pagkakatulog! Tinitingnan ko ang aking mahalagang tungkulin, ang mga resulta ng aking gawain, at ang pagsang-ayon ng mga lider, manggagawa, at mga kapatid bilang kapital, at nagsimula akong ipagmalaki ang aking mga kuwalipikasyon at itampok ang aking mga tagumpay, iniisip na naiiba ako sa mga walang pananampalataya at na tiyak na poprotektahan ako ng Diyos mula sa pandemya, at na kahit na magkasakit nga ako, ito ay dahil mayroon akong tayog at sinusubok ako ng Diyos upang magpatotoo sa Kanya, na para bang hiwalay ako mula sa tiwaling sangkatauhan. Nakita ko kung gaano na ako naging mapagmataas. Sa pagbabasa ng mga salitang ito ng Diyos sa partikular: “Magiging magulo ang mga bagay-bagay kung ibibida mo ang iyong mga kwalipikasyon. Ituturing ka ng Diyos na lubhang hindi makatwiran at sukdulan sa kayabangan. Masusuklam at mamumuhi Siya sa iyo, at isasantabi ka Niya, at magkakaproblema ka kung gayon,” natanto ko ang labis na pagkapoot ng Diyos sa mga ganitong tao. Kung babalikan ko ang aking pagkakasakit, hindi lamang ako hindi nagpasakop, kundi ipinagmalaki ko pa ang aking mga kuwalipikasyon sa harap ng Diyos at gumawa ng mga hindi makatwirang kahilingan, tunay na nakasusuklam at nakayayamot sa Diyos. Kung hindi ako nagsisi, ako’y itinakwil at itiniwalag ng Diyos. Nang mapagtanto ko ito, mabilis akong nagdasal sa Diyos, “O Diyos! Kung hindi dahil sa sakit na ito, hindi sana ako nakapagnilay sa aking sarili at hindi ko pa sana napagtanto na lumalaban ako sa Iyo. O Diyos, pakiusap, maawa Ka sa akin, at hayaan akong magpasakop at matuto ng aral.”

Kalaunan, tinanong ko ang aking sarili, “Akala ko dati ay nakakakuha ako ng mga resulta sa aking gawain at nakakamit ang pagsang-ayon ng mga kapatid, at na ang Diyos ay dapat na sumang-ayon sa akin at protektahan ako mula sa pandemya, pero ganito ba talaga ang nakikita ng Diyos?” Isang araw, nakatagpo ako ng kasagutan sa mga salita ng Diyos. Sabi ng Makapangyarihang Diyos: “Maaaring isipin ninyo, bilang isang tagasunod sa maraming taon, na masipag na kayong gumawa anuman ang mangyari, at na anuman ang kaso ay puwede kayong maging trabahador at mapakain sa sambahayan ng Diyos. Sasabihin Ko na ang karamihan sa inyo ay nag-iisip sa ganitong paraan, dahil lagi na lamang ninyong sinusunod ang prinsipyo ng kung paano sasamantalahin ang mga bagay at hindi mapagsasamantalahan. Kaya’t sinasabi Ko sa inyo ngayon nang may lubos na pagkaseryoso: Wala Akong pakialam kung gaano man kapuri-puri ang iyong pagsisikap, kung gaano man kahanga-hanga ang iyong mga kwalipikasyon, kung gaano mo man kahigpit Akong sinusunod, kung gaano ka man kabantog, o kung gaano mo man pinabuti ang iyong pag-uugali; hangga’t hindi mo natutugunan ang Aking mga hinihingi, hindi mo kailanman makakamit ang Aking papuri. Iwaksi mo na sa lalong madaling panahon ang lahat ng iyong kaisipan at mga pagtataya at simulang seryosohin ang Aking mga hinihingi; kung hindi, gagawin Kong abo ang lahat ng tao nang sa gayon ay mawakasan na ang Aking gawain at, sa pinakamalala ay ipawalang-saysay ang Aking mga taon ng paggawa at pagdurusa, sapagkat hindi Ko madadala ang Aking mga kaaway at yaong mga tao na umaalingasaw sa kasamaan at mayroon pa rin ng dating wangis ni Satanas sa Aking kaharian o dalhin sila sa susunod na kapanahunan” (Ang Salita, Vol. I. Ang Pagpapakita at Gawain ng Diyos. Ang mga Paglabag ay Magdadala sa Tao sa Impiyerno). “Sa huli, kung magtatamo man ng kaligtasan ang mga tao ay hindi nakasalalay sa kung anong tungkulin ang ginagawa nila, kundi kung kaya ba nilang maunawaan at makamit ang katotohanan, at kung, sa huli, ay kaya ba nilang lubos na magpasakop sa Diyos, magpasailalim sa Kanyang pamamatnugot, hindi isaalang-alang ang kanilang hinaharap at tadhana, at maging isang karapat-dapat na nilikha. Matuwid at banal ang Diyos, at ang mga ito ang pamantayan na ginagamit Niya upang sukatin ang buong sangkatauhan. Hindi nababago ang mga pamantayang ito, at dapat mo itong tandaan. Ikintal mo ang mga pamantayan na ito sa iyong isipan, at kahit anong oras, huwag mong isipin na maghanap ng iba pang landas sa paghahangad ng ilang bagay na hindi totoo. Ang mga hinihingi at pamantayan ng Diyos para sa lahat ng nais na matamo ang kaligtasan ay hindi nagbabago magpakailanman. Nananatiling pareho ang mga iyon maging sino ka man” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Napakalinaw ng mga salita ng Diyos. Hindi sinusuri ng Diyos ang mga tao ayon sa mga tungkuling kanilang ginagawa o kung gaano karami ang kapital na mayroon sila, kundi sa kung ang isang tao ay naghahangad ba ng katotohanan, at kayang magpasakop sa Kanya at hayaan Siyang mamatnugot ayon sa Kanyang kagustuhan. Ito ang pinakaimportante. Kapag hindi hinahangad ang katotohanan, gaano man kahalaga ang aking tungkulin, gaano man kalaki ang aking iniambag, o gaano man karami ang mga taong humahanga sa akin, hindi ko matatamo ang pagsang-ayon o pagliligtas ng Diyos. Ganap na inihayag ng sakit na ito kung ano ako. Dahil kulang ako sa katotohanan at baluktot ang aking mga pananaw, wala akong pananalig sa Diyos o pagnanais na magdusa, at lalo nang walang anumang pag-ibig sa Diyos. Nang sinubok ako, hindi ko pinagnilayan ang aking sarili o hinanap ang katotohanan, at nagkaroon lamang ako ng kakatwang ideya na sinusubok ako dahil mayroon akong tayog. Nang maharap sa matinding sakit, nagreklamo ako at nais kong alisin ng Diyos ang aking sakit, hanggang sa puntong ayaw ko nang gampanan ang aking tungkulin. Sa paanong paraan ako nagkaroon man lang ng anumang tayog? Wala akong kahit anong pananalig o pagpapasakop. Bilang isang tao na nagrerebelde at lumalaban sa Diyos, nais ko pa ring makatanggap ng Kanyang proteksyon at mga pagpapala, at makaligtas at makapasok sa kaharian ng langit. Napakawalang kahihiyan ko talaga! Sa maraming taon ay ginampanan ko ang aking mga tungkulin at nagkamit ng ilang resulta ang aking gawain, at nakuha ko ang paghanga ng iba, at itinuring kong kapital ang mga ito. Naging mayabang at palalo ako, walang naging puwang sa aking puso para sa Diyos, ipinagyabang ang aking mga kuwalipikasyon, ipinagpilitan ko kung ano ang dapat at hindi dapat gawin ng Diyos, at pakiramdam ko ay kalipikado akong magpatotoo sa Diyos. Nilalabanan ko ang Diyos nang hindi ko man lang namamalayan. Bumigat ang aking puso nang mapagtanto ko ito. Tinanong ko ang aking sarili kung ano ba talaga ang hinahangad ko sa buong panahong ito, kung pagkatapos ng lahat ng taon ng pananalig ay hindi ko nakamtan ang katotohanan. Sa aking paghahanap, nabasa ko ang isang sipi ng mga salita ng Diyos: “Mula simula hanggang katapusan, ano ang saloobin ng mga anticristo sa kanilang tungkulin? Naniniwala sila na isang transaksiyon ang paggawa ng tungkulin, na kung sino man ang may pinakamaraming iginugugol sa kanilang tungkulin, may pinakamalaking ambag sa sambahayan ng Diyos, at nagtitiis ng pinakamaraming taon sa sambahayan ng Diyos ay magkakaroon ng mas malaking tsansa na mapagpala at makakuha ng korona sa huli. Ito ang lohika ng mga anticristo. Tama ba ang lohikang ito? (Hindi.) Madali bang baligtarin ang ganitong perspektiba? Hindi ito madaling baligtarin. Ito ay napagpasyahan ng kalikasang diwa ng mga anticristo. Sa kanilang puso, tutol ang mga anticristo sa katotohanan, hindi nila hinahanap ang katotohanan kahit kaunti, at tinatahak nila ang maling landas, kaya, mahirap baligtarin ang kanilang perspektiba ng pakikipagtransaksiyon sa Diyos. Sa huli, hindi naniniwala ang mga anticristo na ang Diyos ang katotohanan; sila ay mga hindi mananampalataya, narito sila para tumaya at magkamit ng mga pagpapala. Para manampalataya sa Diyos ang mga hindi mananampalataya, ito mismo ay hindi mapapanindigan, isa itong kalokohan, at nais nilang makipagtransaksiyon sa Diyos at magtamo ng mga pagpapala sa pamamagitan ng pagtitiis ng pagdurusa at pagbabayad ng halaga para sa Diyos, mas malaking kalokohan pa ito” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Sa pagbubulay sa mga salita ng Diyos, napagtanto ko na ang hindi ko pagkakamit ng katotohanan matapos ang lahat ng mga taon na ito ay hindi dahil sa pinapaboran ng katotohanan ang ibang tao, kundi dahil kailanman ay hindi ko pinagsikapan ang katotohanan at dahil naghangad lamang ako ng mga pagpapala at gantimpala. Sa lahat ng mga taon na ito, hindi ko kailanman hinanap o pinag-isipang mabuti kung ano ang dapat kong hangarin sa aking pananalig, kung anong landas ang dapat kong tahakin, at kung anong klaseng tao ang nakalulugod sa Diyos, at bihira kong suriin ang aking mga layunin at pananaw sa pagtupad ng aking tungkulin o sa landas na aking tinahak. Noon pa man ay kontento na akong tumuon sa gawain, iniisip na kung mas marami akong gagawin at mas marami akong matatamong resulta, siguradong pagpapalain at kalulugdan ako ng Diyos, at na kahit na dumating pa ang mga sakuna, poprotektahan ako ng Diyos at hindi Niya hahayaang mapinsala ako. Sa pamamagitan ng paglalantad ng mga salita ng Diyos, napagtanto ko sa wakas na ang mga ideya ko ay naaayon sa lohika ng isang anticristo, mga transaksyonal na pananaw ng isang hindi mananampalataya, at na sinusubukan kong linlangin ang Diyos at gamitin Siya upang makamit ko ang mga sarili kong layon. Paglaban ito sa Diyos! Naisip ko si Pablo noong Kapanahunan ng Biyaya. Ipinalaganap niya ang ebanghelyo sa maraming tao, halos sa buong Europa pa, at inakay niya ang maraming tao na manalig. Pero ang lahat ng ginawa ni Pablo ay hindi para magpatotoo sa Panginoong Jesus, o gawin ang mga tungkulin ng isang nilikha, kundi upang gamitin ang kanyang pagpapalaganap ng ebanghelyo para makipagtawaran sa Diyos kapalit ang isang korona ng katuwiran. Sa panahon ng kanyang gawain, palaging itinataas ni Pablo ang kanyang sarili at nagpapakitang-gilas siya, at mas naging mapagmataas ang kanyang disposisyon. Ipinagyabang niya sa Diyos ang kanyang mga kuwalipikasyon at mapangahas siyang humingi sa Diyos, sinabi na, “Nakipagbaka na ako ng mabuting pakikibaka, natapos ko na ang aking takbo, iningatan ko ang pananampalataya: Buhat ngayon ay natataan sa akin ang putong ng katuwiran” (2 Timoteo 4:7–8). Ipinagmalaki pa nga niya na namuhay siya bilang si Cristo. Sa huli, dahil nilabanan niya ang Diyos at sinalungat niya ang disposisyon ng Diyos, naparusahan si Pablo. Hindi ba’t tulad ng kay Pablo ang mga pananaw ko sa paghahangad at ang landas na aking tinatahak? Ang nais ko lamang ay maghangad ng mga pagpapala at gamitin ang paggawa ko ng aking tungkulin upang makamit ang aking mga layon. Naging labis na makasarili at kasuklam-suklam ako! Kung wala ang pagbubunyag na ito, hindi ko pa rin mapagtatanto kung gaano kalala ang tiwali kong disposisyon, at kung magpapatuloy ako, itataboy at ititiwalag ako ng Diyos. Nang mapagtanto ko ito ay labis akong nakonsensiya at lumuhod ako para manalangin, “O Diyos! ang aking karamdaman ay dahil sa Iyong katuwiran at para sa layuning iligtas ako. Isa lang akong hamak na nilikha. Itinaas at biniyayaan Mo ako at binigyan Mo ako ng pagkakataong gawin ang isang tungkulin, pero naging labis na mapagmataas ako at walang katwiran. Lumalaban at nakikipagtawaran ako sa Iyo, pero hindi ko ito namamalayan. O Diyos, ayaw kong magrebelde o lumaban sa Iyo, gusto kong magsisi.”

Kalaunan, napaisip ako, “May isa pang dahilan kung bakit ako nagreklamo at hindi makapagpasakop noong magkasakit ako. Ito ay dahil takot ako sa kamatayan. Paano ko malulutas ang problemang ito?” Nagdasal at naghanap ako, at sa mga salita ng Diyos ay aking nabasa: “Ang usapin ng kamatayan ay may kalikasang katulad ng sa iba pang mga bagay. Hindi ang mga tao ang magdedesisyon para sa sarili nila, at lalong hindi ito mababago ng kalooban ng tao. Ang kamatayan ay katulad ng anumang mahalagang pangyayari sa buhay: Ito ay lubos na nasa ilalim ng paunang pagtatakda at kataas-taasang kapangyarihan ng Lumikha. Kung may magmamakaawa na siya ay mamatay na, maaaring hindi siya mamatay; kung magmamakaawa siyang mabuhay pa, maaaring hindi siya mabuhay. Lahat ito ay nasa ilalim ng kataas-taasang kapangyarihan at paunang pagtatakda ng Diyos, at ito ay binabago at pinagpapasyahan ng awtoridad ng Diyos, ng matuwid na disposisyon ng Diyos, at ng kataas-taasang kapangyarihan at mga pagsasaayos ng Diyos. Kaya nga, kung sakaling ikaw ay magkasakit nang malubha, ng nakamamatay na sakit, hindi tiyak na ikaw ay mamamatay—sino ang nagdedesisyon kung mamamatay ka ba o hindi? (Ang Diyos.) Ang Diyos ang nagdedesisyon. At dahil ang Diyos ang nagdedesisyon at hindi kayang pagdesisyonan ng tao ang gayong bagay, ano ang ikinababalisa at ikinababagabag ng mga tao? Parang kung sino lang ang mga magulang mo, at kung kailan at saan ka ipinanganak—hindi mo rin mapipili ang mga bagay na ito. Ang pinakamatalinong gawin sa mga bagay na ito ay ang hayaan itong tumakbo nang natural, ang magpasakop, at huwag pumili, huwag gumugol ng anumang kaisipan o lakas sa bagay na ito, at huwag mabagabag, mabalisa, o mag-alala tungkol dito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 4). Ipinaunawa sa akin ng mga salita ng Diyos na kung mabubuhay man ako o mamamatay dahil sa karamdamang ito, nasa mga kamay ito ng Diyos at hindi sa sinumang tao. Ito ay tulad lang din ng kung kailan ako ipinanganak, kung saang pamilya ako ipinanganak, at kung ano ang aking itsura ay mga bagay na hindi ko mapipili. Gayundin, kung kailan at kung saan ako mamamatay ay wala sa aking mga kamay. Ang lahat ay nakasalalay sa kataas-taasang kapangyarihan at predestinasyon ng Diyos. Kung itinadhana ng Diyos na mamatay ako sa karamdamang ito, wala na akong magagawa tungkol doon, at kung hindi ko pa oras na mamatay, gaano man kaseryoso ang aking sakit, hindi ako mamamatay. Walang saysay ang aking mga pagkabahala at pag-aalala, at hindi ko mababago ang kahit ano, ang mga ito ay hindi kinakailangan at karagdagang sakit at mga pasanin lamang. Dapat kong ibigay ang aking sarili sa Diyos, magpasailalim sa Kanyang mga pamamatnugot at pagsasaayos, at gawin nang maayos ang aking tungkulin. Sabi ng Diyos: “Ikaw man ay may karamdaman o may pasakit, hangga’t may natitira kang hininga, hangga’t ikaw ay nabubuhay pa, hangga’t ikaw ay nakapagsasalita at nakapaglalakad pa, may enerhiya ka pa para gampanan ang tungkulin mo, at dapat ay maganda ang asal mo sa pagganap mo ng iyong tungkulin at praktikal kang mag-isip. Hindi mo dapat talikuran ang tungkulin ng isang nilalang o ang responsabilidad na ibinigay sa iyo ng Lumikha. Hangga’t hindi ka pa patay, dapat mong tapusin ang iyong tungkulin at tuparin ito nang maayos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan 3). Mula sa mga salita ng Diyos ay naunawaan kong likas at may katwiran para sa isang nilikha na gumanap ng isang tungkulin, gaya ng tama para sa mga bata na rumespeto ang anak sa kanyang mga magulang. Ang pagkakaroon ng pagkakataong gawin ang isang tungkulin sa iglesia ay biyaya ng Diyos, at mabuhay man ako o mamatay, at gaano man kasakit ang aking paghirapan, dapat akong magpasakop sa pamamatnugot at pagsasaayos ng Diyos at gampanan ang aking mga responsabilidad at tungkulin. Ito lamang ang paraan para mamuhay ng isang buhay na may halaga at kahulugan. Naisip ko rin si Noe. Matapos niyang tanggapin ang atas ng Diyos, ang alalahanin ng Diyos ay naging kanyang alalahanin, at ang mga iniisip ng Diyos ay naging kanyang mga pag-iisip. Hindi siya umatras sa anumang sakit o kahirapan na kanyang hinarap, at matapos ang 120 taon, nabuo niya ang arko at natupad ang atas ng Diyos. Ang katapatan at pagpapasakop ni Noe ay umaliw sa Diyos, at ito ang halimbawa na dapat kong sundin. Napuno ako ng lakas nang malaman ito at gumawa ako ng isang resolusyon: Hangga’t mayroong hininga sa aking baga, hindi ko aabandonahin ang aking tungkulin o isasantabi ang aking mga responsabilidad.

Matapos nito, inilagay ko ang aking puso sa aking tungkulin, hindi na nag-aalala kung lumala ba ang kalagayan ko o kung mamamatay ako. Naisip ko na hangga’t ako’y nabubuhay pa nang isa pang araw, dapat kong gawin nang maayos ang aking tungkulin, kaya kung isang araw ay mamatay man ako, hindi ako nabuhay ng walang kabuluhan. Minsan ay abalang-abala ako sa aking mga tungkulin na nakalilimutan kong ako ay may sakit. Tunay na nakamit ko ang ilang pagpapahalaga sa mga salitang: “Ang manahan sa karamdaman ay ang magkasakit, subalit ang manahan sa espiritu ay ang gumaling” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Hindi nagtagal, humupa ang mga sintomas ko at nagnegatibo ang mga resulta ng pagsusuri. Alam kong ang lahat ng ito ay dahil sa awa ng Diyos. Naramdaman ko ang pagmamahal at pagliligtas ng Diyos sa pandemyang ito at nagpapasalamat ako sa Diyos mula sa kaibuturan ng aking puso!


94. Sa Wakas ay Nakalaya Ako Mula sa mga Paglilimita ng Mahinang Kakayahan

Ni Zhou Hui, Tsina

Noong Abril 2020, nahalal ako para maging isang tagapangaral at ginawang responsable para sa gawain ng dalawang iglesia. Bagama’t parehong hindi napakahusay ng kakayahan ko maging ang aking mga kapabilidad sa gawain, alam kong pinahintulutan ng Diyos ang tungkulin, kaya handa akong magtiwala sa Diyos at gawin ang makakaya ko para makipagtulungan. Dahil lumalaganap ang gawain ng ebanghelyo, kailangang kaagad na linangin ng iglesia ang mga manggagawa sa ebanghelyo at ang mga tagadilig. Kailangan ko ring makilahok sa gawaing nakabatay sa teksto at sa gawain ng pag-aalis mula sa iglesia. Kaya ko lamang tumuon sa isang bagay sa bawat pagkakataon, at lubos akong nalula. Hindi ko rin kayang makilatis ang ilang isyu, at alinman sa mga gawaing ito ay hindi nagbubunga ng kahit anong resulta. Dahil naharap ako sa ganitong sitwasyon, sobrang pressure ang nadama ko. Naalala ko ang dating tagapangaral. May mahusay siyang kakayahan at mga abilidad sa gawain, at nagawa niyang pangasiwaan ang maraming gawain. Kumpara sa kanya, lubos na mas mahina ang kakayahan ko. Dahil sa mahina kong kakayahan, hindi ko magawa nang maayos ang anumang gawain at maaari akong matanggal anumang araw. Talagang nagdusa ako. Kalaunan, humanap ako ng mga paraan para paghusayin ang kasanayan ko sa aking tungkulin. Kapag nakakita ako ng problema, isinusulat ko ito kaagad at naghahanap ng mga nauugnay na katotohanang prinsipyo. Pero makalipas ang ilang panahon, hindi pa rin bumuti ang mga resulta. Inisip ko na lang na mahina ang kakayahan ko at na gaano ko mang subukang magsikap, ito lamang ang pinakamagagawa ko. Makalipas ang ilang panahon, dumating sa iglesia ang nakatataas na pamunuan para magsarbey ng opinyon. Noong makita nilang mahina ang kakayahan ko at na hindi ko kayang gumawa ng aktuwal na gawain, tinanggal nila ako.

Pagkatapos tanggalin, talagang nakadama ako ng pagkanegatibo, at naisip ko, “Bakit napakahina ng kakayahan ko? Kung binigyan ako ng Diyos ng mas mahusay na kakayahan, hindi ko sana mahina ang paggawa ko sa tungkulin ko. Kayang gawin ng mga taong may mahusay na kakayahan ang maraming klase ng gampanin saanman sila pumunta. Nakaiipon ng mas maraming mabubuting gawa ang mga taong ito at may mas malaking pagkakataon para maligtas. Napakahina ng kakayahan ko na hindi ko kayang gawin nang maayos ang anumang gawain. Kung wala akong silbi sa sambahayan ng Diyos at hindi kayang gawin ang tungkulin ko, hindi ako magkakaroon ng anumang mabuting gawa at walang anumang pag-asang maligtas.” Kalaunan, isinaayos ng iglesia na pangasiwaan ko ang gawain ng ebanghelyo, at medyo nagkaroon ako ng pag-asa, iniisip na, “Marami akong klase ng gampaning pinangangasiwaan noon bilang isang tagapangaral, at hindi maayos ang gawa ko dahil sa mahinang kakayahan ko. Dapat ko nang magawa ngayon nang maayos ang isang tungkulin na may iisang gampanin.” Dahil hindi ako masyadong pamilyar sa gawain ng ebanghelyo, pinagsikapan kong matutuhan ang mga nauugnay na prinsipyo. Makalipas ang ilang panahon, nagawa ko nang pangasiwaan ang ilang simpleng problema, pero hindi ko makilatis ang ilang mas kumplikadong isyu. Hindi pa rin nagbunga ng mahahalagang resulta ang gawain ng ebanghelyo, kaya lalo pa akong naging negatibo, iniisip na, “Ni hindi ko magawa nang maayos ang isang gampaning ito. Hanggang dito na lang ba ako? Ginagamit ba ng Diyos ang tungkuling ito para ibunyag na mahina ang kakayahan ko at na wala akong silbi? Pinaplano ba Niyang itiwalag ako? Matatapos na ang gawain ng Diyos, at kung hindi ko magawa nang maayos ang anumang tungkulin, wala akong pag-asang maligtas. Mawawalan kaya ng saysay ang maraming taon na ito ng pananalig? Sa halip na hadlangan ang gawain ng ebanghelyo rito, mas mabuti pang magbitiw ako at gumawa ng ilang pangkalahatang gawain. Marahil puwede pa rin akong maging isang tagapagserbisyo at manatiling buhay.” Talagang nahihirapan ako, at ginugol ko ang mga araw ko na nagbubuntong-hininga sa kawalan ng pag-asa at wala akong gana sa tungkulin ko. Nadama ko rin na ayaw kong magsikap na sangkapan ang sarili ko ng mga katotohanang nauugnay sa pangangaral ng ebanghelyo, at ayaw kong hanapin ang katotohanan para lutasin ang mga katiwaliang ibinunyag ko. Nadama kong walang saysay na maghangad pa, dahil sa aking mahinang kakayahan. Pagkatapos ng puntong ito, patuloy na lumala ang kalagayan ko. Hindi ko malutas ang mga problema, at lalo pang bumagsak ang mga resulta ng gawain ko. Tuwing natatapos ang bawat araw, parehong pagod na pagod ang katawan at isip ko, at kapag alas otso o alas nuwebe na ng gabi, aantukin na ako. Naging napakapasibo ko sa aking tungkulin, at sa ilang pagkakataon, nakalimutan ko pa ang mga potensyal na tatanggap ng ebanghelyo na kailangan kong pangaralan ng ebanghelyo. Lalo ako nitong ginawang negatibo. Sinabi ko sa anak ko, “Napakahina ng kakayahan ko na hindi ko kayang gawin nang maayos ang anumang tungkulin. Dapat kang patuloy na maghangad nang masigasig, at kukunin ko na lamang ang papel ng pagpapatira sa iyo at magserbisyo nang kaunti.” Nakipagbahaginan ang anak ko sa akin, “Nanay, hindi kailanman sinabi ng Diyos na ang pagkakaroon ng mahinang kakayahan ay nangangahulugang hindi maliligtas ang isang tao. Napopoot ang Diyos sa tiwaling disposisyon ng mga tao. Hangga’t hinahangad ng isang tao ang katotohanan, tumutuon sa pagbabago ng kanyang disposisyon, at ginagawa ang kanyang tungkulin sa abot ng makakaya ng mga abilidad niya, puwede pa rin siyang maligtas, kahit na may mahinang kakayahan. Napansin ko nitong ilang araw, hindi mo hinahanap ang mga layunin ng Diyos kapag may nangyayari sa iyo at palagi kang nagrereklamo tungkol sa mahinang kakayahan mo. Medyo mapanganib ang kalagayan mong ito, at kung hindi ito malulutas, sa huli, hindi ka maliligtas, at ito ay dahil hindi mo hinangad ang katotohanan, hindi dahil sa mahinang kakayahan mo.” Nagulat ako sa mga sinabi ng anak ko. “Tama iyan. Sa panahong ito, dahil walang mga resulta sa tungkulin ko, nililimitahan ko ang sarili ko, iniisip na dahil mahina ang kakayahan ko, gaano ko mang pagsikapang maghangad, magiging walang saysay ito. Ayaw ko ring isipin ang mga paghihirap sa tungkulin ko, ni magsikap sa pag-aaral. Nabitag ako sa isang negatibong kalagayan at hindi magawang makatakas. Kung magpapatuloy akong maging negatibo at lilimitahan ang sarili ko, na hindi ginagawa nang tama ang tungkulin ko o hinahanap ang katotohanan, ako na talaga ang magtitiwalag sa sarili ko. Kailangan kong hanapin ang mga layunin ng Diyos at lutasin kaagad ang mga isyu ko.” Kalaunan, lumapit ako sa Diyos para manalangin, “O Diyos, pakiramdam ko na dahil sa mahina kong kakayahan, nabunyag ako bilang isang walang silbing tao na hindi maliligtas. Nadarama ko talaga ang pagkanegatibo at mahina sa kalagayang ito. O Diyos, pakigabayan Mo ako palabas sa maling kalagayang ito.”

Kalaunan, hinanap ko ang mga salita ng Diyos na nauugnay sa kalagayan ko. Isang araw, nabasa ko ang mga salitang ito ng Diyos: “Lahat ng tao ay may ilang maling kalagayan sa loob nila, gaya ng pagiging negatibo, kahinaan, kawalan ng pag-asa, at karupukan; o mayroon silang masasamang intensyon; o palagi silang nababagabag ng kanilang pagpapahalaga sa sarili, mga makasariling pagnanais, at pansariling interes; o iniisip nila na may mahina silang kakayahan, at dumaranas sila ng ilang negatibong kalagayan. Magiging napakahirap para sa iyo na matamo ang gawain ng Banal na Espiritu kung palagi kang namumuhay sa ganitong mga kalagayan. Kung mahirap para sa iyo na matamo ang gawain ng Banal na Espiritu, magiging kaunti ang mga aktibong elemento sa loob mo, at lilitaw ang mga negatibong elemento at guguluhin ka. Palaging umaasa ang mga tao sa kanilang sariling kalooban para supilin ang mga negatibo at masamang kalagayang iyon, ngunit gaano man nila ito supilin, hindi nila ito maiwawaksi. Ang pangunahing dahilan nito ay dahil hindi lubusang matukoy ng mga tao ang mga negatibo at masamang bagay na ito; hindi nila makita nang malinaw ang diwa ng mga iyon. Kaya nagiging napakahirap para sa kanila na maghimagsik laban sa laman at kay Satanas. Dagdag pa roon, palaging naiipit ang mga tao sa mga negatibo, malungkot, at malubhang kalagayang ito, at hindi sila nananalangin o tumitingala sa Diyos, sa halip ay iniraraos lang nila ang mga ito. Bilang resulta, hindi gumagawa sa kanila ang Banal na Espiritu, at dahil dito ay hindi nila nauunawaan ang katotohanan, wala silang landas sa lahat ng kanilang ginagawa, at hindi nila nakikita nang malinaw ang anumang bagay. Napakaraming negatibo at masamang bagay sa loob mo, at pinuno na nito ang puso mo, kaya madalas kang negatibo, malungkot ang espiritu, at palayo ka nang palayo sa Diyos, at nanghihina nang nanghihina” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ang inilantad ng Diyos ay ang tunay kong kalagayan. Sa realidad, alam mismo ng Diyos kung ano ang kakayahan ko. Pagkatapos kong matanggal bilang isang tagapangaral, itinalaga ako ng iglesia para pangasiwaan ang gawain ng ebanghelyo, dahil nakita nila ang kawalan ko ng kakayahang pangasiwaan ang mga trabahong kinasasangkutan ng maraming gampanin. Pero palagi akong napipigilan ng aking mahinang kakayahan, at noong makita kong walang mga resulta ang gawain ng ebanghelyo, sa halip na ibuod ang mga problema at hanapin ang mga prinsipyo para malaman kung paano gagawin nang maayos ang aking tungkulin, inakala kong ibinubunyag ako ng Diyos bilang isang walang silbing tao na walang pag-asang maligtas. Naging napakanegatibo ko na ganap na akong sumuko, nabibigong gawin kahit ang tungkuling kaya ko. Hindi lamang napinsala ang buhay pagpasok ko, kundi naantala rin ang tungkulin ko. Kung nagpatuloy akong maging negatibo nang ganito, magpapatuloy lamang ako sa paglayo sa Diyos, at sa huli, hindi ko talaga magagawang gampanan man lang ang kahit anong tungkulin. Hindi na iyon pagbubunyag ng Diyos sa akin, kundi pagtitiwalag ko sa aking sarili.

Kaya naisip ko ang mga salita ng Diyos: “Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang naghahangad, sa huli ay magagawa mong makamit ang resultang ito, at walang sinuman sa inyo ang matatalikuran. Kung mahina ang iyong kakayahan, ang Aking mga hihingin sa iyo ay alinsunod sa iyong mahinang kakayahan; kung magaling ang iyong kakayahan, ang Aking mga hihingin sa iyo ay alinsunod sa iyong magaling na kakayahan; kung ikaw ay ignorante at mangmang, ang Aking mga hihingin sa iyo ay alinsunod sa iyong kamangmangan; kung ikaw ay may pinag-aralan, ang Aking mga hihingin sa iyo ay alinsunod sa katunayan na ikaw ay may pinag-aralan; kung ikaw ay nakatatanda, ang Aking mga hihingin sa iyo ay alinsunod sa iyong katandaan; kung ikaw ay may kakayahang magbigay ng kagandahang-loob, ang Aking mga hihingin sa iyo ay magiging alinsunod sa kakayahang ito; kung sinasabi mong hindi ka makapagbibigay ng kagandahang-loob, at magagampanan mo lamang ang isang partikular na tungkulin, maging ito man ay pagpapalaganap ng ebanghelyo, o pag-aalaga sa iglesia, o pagdalo sa iba’t ibang mga pangkalahatang usapin, ang Aking pagpeperpekto sa iyo ay magiging alinsunod sa tungkulin na iyong ginagampanan. Ang pagiging tapat, ang pagpapasakop hanggang sa pinakahuli, at ang paghahangad na magkaroon ng pinakadakilang pag-ibig sa Diyos—ito ang kailangan mong tuparin, at wala nang iba pang mas magandang mga pagsasagawa kaysa sa tatlong bagay na ito” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Lubos akong naantig ng mga salita ng Diyos. Nakita ko na hindi mataas ang mga hinihingi ng Diyos sa mga tao, at anuman ang kakayahan nila, lahat ng lumalapit sa Diyos ay nagtatamasa ng panustos ng mga salita ng Diyos at may pagkakataong maligtas. Inililigtas ng Diyos ang mga tao sa pinakamalawak na antas. Itinakda ng Diyos ang kakayahan ng isang tao, at alam mismo ng Diyos kung anong mga tungkulin ang kayang pangasiwaan ng isang tao. Hindi hinahamak ng Diyos ang isang tao sa pagiging mangmang o pagkakaroon ng mahinang kakayahan. Hindi pare-pareho sa lahat ang mga hinihingi Niya. Sa halip, nagsasaayos Siya ng mga angkop na tungkulin para sa bawat tao ayon sa kakayahan nito at nagtatakda ng mga hinihingi sa taong iyon batay sa kakayahan nito. Hangga’t ginagawa ng isang tao ang kanyang tungkulin nang may buong pusong dedikasyon at pagsisikap, magkagayon, kahit pa hindi niya matugunan ang mga pamantayang hinihingi ng Diyos, hindi siya kokondenahin ng Diyos, ni magpapasyang abandonahin o itiwalag siya nang basta na lang. Pero noong may mga nangyari sa akin, hindi ko hinanap ang mga layunin ng Diyos. Noong tanggalin ako bilang isang tagapangaral dahil sa mahina kong kakayahan at walang nakitang mga resulta sa gawain ng ebanghelyo na pinangangasiwaan ko, nagpakalugmok ako sa pagkanegatibo, iniisip na ginawa akong walang silbi ng aking mahinang kakayahan. Sinukuan ko ang sarili ko at inisip pang magbitiw. Pero ang totoo, hindi kailanman sinabi ng Diyos na ang mahinang kakayahan ay nangangahulugang hindi maliligtas ang isang tao, ni hindi Siya nagtakda ng sobra-sobrang matataas na hiling na lampas sa kakayahan ng isang tao. Noong hindi sapat ang kakayahan ko para sa mga tungkulin na kinasasangkutan ng maraming gampanin, itinalaga ako ng iglesia para pangasiwaan lamang ang gawain ng ebanghelyo ayon sa aking kakayahan, na nagbigay sa akin ng pagkakataon para magsanay. Kung hindi nagbunga ng mga resulta ang tungkulin ko, inimbestigahan ko dapat ang mga dahilan kung bakit, mas nagsikap na punan ang mga pagkukulang ko, at ginawa ang pinakamakakaya ko para makipagtulungan. Kahit pa tanggalin ako kalaunan dahil sa kawalan ng kahusayan, kahit papaano ay wala akong pagsisisihan. Pagkatapos na mapagtanto ang mga ito, hindi na ako masyadong napipigilan ng aking mahinang kakayahan sa tungkulin ko. Nagsimula kong sangkapan ang sarili ko ng mga katotohanang nauugnay sa pangangaral ng ebanghelyo at nanood ng mga pelikula at video ng ebanghelyo. Tuwing may hindi ako naunawaan, sasabihin at tatalakayin ko ito sa aking mga kapatid. Pagkatapos magsanay nang ilang panahon, nagsimula kong makita ang mga problema nang mas malinaw kaysa dati, nagawa kong magbigay ng aktuwal na gabay at tulong sa aking mga kapatid na nahihirapan, at kapag may mga paglihis sa gawain, ibubuod ko ang mga ito sa aking mga kapatid. Unti-unti, nagsimulang magpakita ng ilang pagbuti ang gawain ng ebanghelyo.

Kalaunan, nagbasa ako ng isang sipi ng mga salita ng Diyos na nagbigay sa akin ng kaunti pang pagkaunawa sa mga problema ko. Sabi ng Makapangyarihang Diyos: “May isang kasabihan sa mga walang pananampalataya: ‘Walang libreng tanghalian.’ Kinikimkim din ng mga anticristo ang ganitong lohika, iniisip nila, ‘Kung gagawa ako para sa iyo, ano ang ibibigay mo sa akin bilang kapalit? Anong mga pakinabang ang matatamo ko?’ Paano bubuurin ang kalikasang ito? Inuudyukan ito ng mga pakinabang, inuuna ang pakinabang bago ang lahat, at pagiging makasarili at kasuklam-suklam. Ito ang kalikasang diwa ng mga anticristo. Nananampalataya sila sa Diyos para lamang sa layon na makapagtamo ng pakinabang at mga pagpapala. Kahit na magtiis sila ng kaunting pagdurusa o magbayad ng kaunting halaga, ito ay pawang para makipagtawaran sa Diyos. Napakalaki ng kanilang layunin at pagnanais na magtamo ng mga pagpapala at gantimpala, at mahigpit nila itong pinanghahawakan. Wala silang tinatanggap na kahit ano sa maraming katotohanang ipinahayag ng Diyos, sa puso nila ay palagi nilang iniisip na ang pananampalataya sa Diyos ay pawang tungkol sa pagtatamo ng mga pagpapala at pagtitiyak ng isang magandang hantungan, na ito ang pinakamataas na prinsipyo, at na walang makakalampas dito. Iniisip nila na hindi dapat manampalataya ang mga tao sa Diyos maliban na lang para sa kapakanan ng pagkamit ng mga pagpapala, at na kung hindi dahil sa mga pagpapala, ang pananampalataya sa Diyos ay magiging walang kahulugan o halaga, na mawawalan ito ng kahulugan at halaga. Ikinintal ba ng ibang tao ang mga ideyang ito sa mga anticristo? Nagmumula ba ang mga ito sa edukasyon o impluwensiya ng iba? Hindi, itinatakda ang mga ito ng likas na kalikasang diwa ng mga anticristo, na isang bagay na walang sinuman ang makakabago” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Mapaminsala, at Mapanlinlang (Ikalawang Bahagi)). Mula sa mga salita ng Diyos, napagtanto ko na ang pagkanegatibo at pasakit ko ay dahil sa sobra-sobra kong pagnanais sa mga pagpapala. Nakontrol ako ng mga lason ni Satanas, gaya ng “Huwag tumulong kung walang gantimpala,” at “Unahin ang kita.” Lahat ng ginawa ko ay inudyukan ng paghahangad sa pakinabang at nakapunterya sa pagtatamo ng mga pagpapala. Noong una kong matagpuan ang Diyos, maaga akong gigising at gagawa hanggang gabi bawat araw, handang magtiis ng pagdurusa at gugulin ang sarili ko, dahil naniwala ako na hahantong sa isang magandang destinasyon ang higit na kasigasigan sa tungkulin ko. Pero noong tanggalin ako dahil sa mahinang kakayahan ko, nawalan ako ng motibasyon. Nadama ko na ang mga isyu ng kakayahan ay hindi tulad ng mga tiwaling disposisyon na puwedeng baguhin. Inakala kong napirmi na ako sa kalagayang ito, hindi nararapat sa paglilinang, isa lamang walang silbing tao at nakatakdang maitiwalag. Lalo na noong walang mga resulta sa gawain ng ebanghelyo, nagkamali ako ng pang-unawa na ibinubunyag at itinitiwalag ako ng Diyos. Namuhay ako sa isang negatibong kalagayan at tumigil sa pagsisikap na gawin ang mga tungkuling kaya ko, at isinaalang-alang ko pang sukuan ang tungkulin ko. Talagang wala akong pagkatao! Nakita ko na sa maraming taong ito ng paggawa ko ng aking tungkulin para lamang magkamit ng mga pagpapala, at para bang nagtatrabaho ako para sa isang amo sa mundong ito, kung saan kung binayaran ako, magsisikap ako, at kung hindi, aalis ako. Hindi ko hinahangad ang katotohanan sa aking tungkulin kundi sinusubukang gamitin ito para makipagtawaran para sa isang magandang destinasyon. Sinusubukan kong samantalahin at linlangin ang Diyos dito. Ganap na kasuklam-suklam at buktot ang kalikasan ko, at talagang dahil dito, kinamuhian ako ng Diyos. Sa kabila ng mahinang kakayahan at lubos na katiwalian ko, binigyan pa rin ako ng Diyos ng pagkakataong magsanay, pero hindi ko ito pinahalagahan o hinangad na gawin nang maayos ang tungkulin ko para tugunan ang Diyos. Sa halip, sinubukan kong makipagtawaran sa Kanya. Talagang may pagkakautang ako sa Diyos! Nagpapasalamat akong isinaayos ng Diyos ang sitwasyong ito para ibunyag ang mga layunin at pananaw ko tungkol sa aking paghahangad sa mga pagpapala sa pamamagitan ng aking pananalig sa Diyos. Pinahintulutan ako nitong makilala at maitama nang napapanahon ang mga paglihis ko, kung hindi, magpapatuloy akong hangarin ang mga pagpapala sa halip na hangarin ang katotohanan, at sa huli, talagang hindi na ako maliligtas.

Mayroon ding isang sipi ng mga salita ng Diyos na lubos na umantig sa akin. Sabi ng Makapangyarihang Diyos: “‘Kahit mahina ang kakayahan ko, mayroon akong tapat na puso.’ Ang mga salitang ito ay napakatotoo pakinggan, at sinasabi ng mga ito ang isang hinihingi ng Diyos sa mga tao. Anong hinihingi? Na kung kulang sa kakayahan ang mga tao, hindi pa naman ito ang katapusan ng mundo, sa halip dapat silang magtaglay ng tapat na puso, at kung mayroon sila noon, makatatanggap sila ng pagsang-ayon ng Diyos. Anuman ang iyong sitwasyon o pinagmulan, dapat kang maging matapat na tao, nagsasabi nang tapat, kumikilos nang tapat, nagagampanan ang iyong tungkulin nang buong puso at isipan, maging tapat sa pagganap ng iyong tungkulin, hindi magpabaya, hindi maging tuso o mapanlinlang na tao, hindi magsinungaling o manlinlang, at hindi magpaligoy-ligoy sa pagsasalita. Kailangan mong kumilos ayon sa katotohanan at maging isang taong naghahangad sa katotohanan. Maraming tao ang nag-iisip na mababa ang kanilang kakayahan, at hindi nila kailanman maayos na nagagampanan ang kanilang tungkulin o naaabot ang pamantayan. Ibinubuhos nila ang lahat-lahat nila sa kanilang ginagawa, ngunit hindi nila kailanman maunawaan ang mga prinsipyo, at hindi pa rin sila makapagtamo ng napakagagandang resulta. Sa huli, ang nagagawa na lamang nila ay dumaing na sadyang napakababa ng kanilang kakayahan, at sila ay nagiging negatibo. Kaya, hindi na ba makasusulong kung mababa ang kakayahan ng isang tao? Ang pagkakaroon ng mababang kakayahan ay hindi isang nakamamatay na sakit, at hindi kailanman sinabi ng Diyos na hindi Niya ililigtas ang mga taong may mababang kakayahan. Tulad ng sinabi noon ng Diyos, nagdadalamhati Siya sa mga taong matatapat ngunit mangmang. Anong ibig sabihin ng pagiging mangmang? Sa maraming kaso, ang kamangmangan ay nagmumula sa pagiging mababa ang kakayahan. Kapag mababa ang kakayahan ng mga tao, may mababaw silang pagkaunawa sa katotohanan. Hindi ito sapat na partikular o praktikal, at kadalasang limitado ito sa isang paimbabaw o literal na pagkaunawa—limitado ito sa doktrina at mga regulasyon. Iyon ang dahilan kung kaya’t hindi nila makita nang malinaw ang maraming problema, at hindi kailanman maunawaan ang mga prinsipyo habang ginagampanan nila ang kanilang tungkulin, o mahusay na magawa ang kanilang tungkulin. Ayaw ba ng Diyos, kung gayon, sa mga taong may mababang kakayahan? (Gusto Niya.) Anong landas at direksiyon ang itinuturo ng Diyos na tuntunin ng mga tao? (Na maging isang matapat na tao.) Maaari ka bang maging matapat na tao kung sasabihin mo lamang ito? (Hindi, kailangang mayroon kang mga pagpapamalas ng isang matapat na tao.) Ano ang mga pagpapamalas ng isang matapat na tao? Una, ang hindi pagkakaroon ng pagdududa sa mga salita ng Diyos. Isa iyon sa mga pagpapamalas ng isang matapat na tao. Bukod dito, ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, ‘Bagama’t mahina ang kakayahan ko, mayroon akong matapat na puso.’ Gayumpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat siyang magpasakop sa mga pagsasaayos ng Diyos, maging tapat sa tungkulin na dapat niyang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi nagiging walang sigla sa iyong tungkulin, at hindi nagpapakana para sa sarili mong pakinabang. Iyon ang mga pagpapamalas ng katapatan. Ang isa pa ay ang pagganap nang maayos sa iyong tungkulin nang buong puso at buong lakas mo, paggawa sa mga bagay-bagay nang tama, at pagsasapuso at pagmamahal sa iyong tungkulin para palugurin ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na bagama’t may mas mababaw na pagkaunawa sa mga problema ang mga taong may mahinang kakayahan, kung may matapat silang puso, totoong hinahanap ang katotohanan, at ginagawa ang kanilang tungkulin nang buong puso at lakas nila, kayang unti-unting bumuti ng buhay nila, at sa huli, puwede silang maligtas. Tunay na mahina ang kakayahan ko. May tendensiya akong makita lamang ang ibabaw ng mga problema at hindi ko naisasabuhay nang maayos ang mga prinsipyo. Pero sinasabi ng Diyos na hindi nakamamatay na karamdaman ang mahinang kakayahan, at hangga’t kaya kong isagawa ang pagiging isang matapat na tao ayon sa mga hinihingi ng Diyos, manalangin sa Diyos at mas magtiwala sa Kanya sa mga isyung hindi ko makilatis, magsikap sa pagsasangkap sa aking sarili ng mga nauugnay na katotohanan, at maagap na maghanap ng pakikipagbahaginan kasama ng mga nakakaunawa sa katotohanan kapag nahaharap sa mga paghihirap, kaya kong punan ang mga pagkukulang ko at magkamit ng ilang resulta sa tungkulin ko. Naalala ko rin ang tagapangaral na hinangaan ko. Nagawa niyang ibahagi ang katotohanan para lutasin ang mga problema at magkamit ng mga resulta sa kanyang tungkulin, pero ito ay dahil masigasig siyang nakipagtulungan sa kanyang tungkulin at natanggap niya ang gawain ng Banal na Espiritu. Pero kalaunan ay namuhay siya sa isang tiwaling disposisyon, nakikipagkompetensiya para sa kasikatan at pakinabang, at hindi inaasikaso ang kanyang wastong gawain, at walang mga ibinungang resulta ang tungkulin niya. Kahit na nagbigay ng pagbabahaginan at tulong ang mga kapatid, hindi siya nagsisi, at sa huli, tinanggal at itiniwalag siya. Ipinakita nito na kahit na may mahusay na kakayahan ang isang tao, kung hindi niya hinahangad ang katotohanan, hindi niya matatanggap ang gawain ng Banal na Espiritu at hindi niya kayang magkamit ng magagandang resulta sa kanyang tungkulin. Bagama’t mahina ang kakayahan ko, hindi ito masyadong mahina na hindi ko na kayang maarok ang katotohanan o maunawaan ang anumang bagay. Halimbawa, sa aking tungkulin sa ebanghelyo, kung hindi ako tumutok sa aking mga oportunidad sa hinaharap kundi ginawa nang tapat ang tungkulin ko, at nagsikap na matuto at maunawaan ang hindi ko alam, magkakamit pa rin ako ng ilang resulta sa tungkulin ko. Nakita ko na ang dating paniniwala ko na ang “Ang mahinang kakayahan ay nangangahulugang hindi kayang gawin nang maayos ng isang tao ang tungkulin niya at hindi siya maliligtas, at ang mga may mahusay na kakayahan lamang ang maliligtas” ay ganap na katawa-tawa at nakalilinlang at hindi talaga naaayon sa katotohanan!

Kalaunan, nabasa ko ang isa pang sipi ng mga salita ng Diyos: “Nagpahayag ng napakaraming salita ang Diyos, at bago Niya ginawa iyon, nagsagawa Siya ng maraming paghahanda. Kung, sa huli, hindi mo hinahangad o pinapasok ang mga salitang ito matapos Niyang maipahayag ang mga ito, ano ang magiging tingin ng Diyos sa iyo? Ano ang magiging hatol ng Diyos sa iyo? Napakalinaw nito. Kaya, para sa bawat tao, hindi mahalaga ang iyong kakayahan, o edad, o kung ilang taon ka nang nananampalataya sa Diyos, dapat kang magsumikap tungo sa landas ng paghahangad sa katotohanan. Hindi mo dapat bigyang-diin ang anumang obhetibong mga palusot; dapat mong hangarin ang katotohanan nang walang kondisyon. Huwag iraos lang ang mga bagay-bagay. Ipagpalagay nang itinuring mo ang paghahangad sa katotohanan bilang isang dakilang usapin ng buhay mo, at nagpupursigi at nagsusumikap ka para dito, at marahil ang mga katotohanang nakamit at nagawa mong maabot ay hindi ang mga inaasam mo, pero sinabi ng Diyos na bibigyan ka Niya ng nababagay na hantungan dahil sa saloobin mo ng paghahangad sa katotohanan at sa sinseridad mo—napakaganda niyon! Sa ngayon, huwag tumuon sa kung ano ang kahahantungan at kalalabasan mo, o kung ano ang mangyayari at ano ang magaganap sa hinaharap, o kung maiiwasan mo ba ang sakuna at hindi ka mamamatay—huwag mong isipin o hilingin ang mga bagay na ito. Tumuon ka lang sa mga salita at mga hinihingi ng Diyos, at hangarin mo ang katotohanan, gawin nang maayos ang iyong tungkulin, at tugunan ang mga layunin ng Diyos, at iwasang biguin ang anim na libong taong paghihintay ng Diyos, at ang Kanyang anim na libong taon ng pananabik. Bigyan ng kaunting kapanatagan ang Diyos; hayaan Siyang makakita ng pag-asa sa iyo, at hayaang matupad ang Kanyang mga kahilingan sa iyo. Sabihin mo sa Akin, tatratuhin ka ba ng Diyos nang masama kung gagawin mo ito? Siyempre hindi! At kahit na ang mga resulta sa huli ay hindi ang ninanais ng mga tao, paano nila dapat harapin ang katunayang iyon, bilang mga nilikha? Dapat silang magpasakop sa lahat ng bagay sa mga pamamatnugot at pagsasaayos ng Diyos, nang walang anumang mga personal na plano. Hindi ba’t ito ang perspektiba na dapat taglayin ng mga nilikha? (Ito nga.) Tama na magkaroon ng ganitong mentalidad” (Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan). Mula sa mga salita ng Diyos, nakita ko na matuwid ang Diyos, at tinatakda Niya ang kalalabasan ng isang tao depende kung mayroon ba siyang katotohanan. Bagama’t mahina ang kakayahan ko, hindi ko dapat negatibong nilimitahan ang sarili ko. Kailangan kong patuloy na magsikap, hangarin ang katotohanan, at hangarin ang mga pagbabago sa aking disposisyon. Kailangan kong tuparin ang mga responsabilidad ko sa aking tungkulin at ibigay ang lahat ng pagsisikap para gawin ang makakaya ko, at magkakaroon man ako o hindi ng katanggap-tanggap na kalalabasan at destinasyon sa huli, kailangan kong magpasakop sa kataas-taasang kapangyarihan at mga pagsasaayos ng Diyos. Ito ang katwirang dapat mayroon ako bilang isang nilikha. Sa pagninilay-nilay ko sa aking mga karanasan, bilang isang mangangaral man o sa paggawa ng tungkulin sa ebanghelyo, ang kawalan ko ng mga resulta ay hindi talaga dahil sa mahina kong kakayahan, kundi dahil palagi kong nililimitahan ang sarili ko, naniniwalang nakamamatay na karamdaman ang mahinang kakayahan, at dahil hindi ako nagpunyaging humusay o nagsikap sa pagsasangkap sa sarili ko ng katotohanan. Noong hindi ko makilatis ang mga problema, hindi ko hinanap ang katotohanan o nakipagbahaginan sa iba, kaya bilang resulta, hindi ako sumulong. Sa hinaharap, anumang problema ang kahaharapin ko sa gawain, hindi na ako puwedeng malimitahan ng aking mahinang kakayahan, dapat kong harapin nang tama ang mga iyon at hanapin ang katotohanan para sa mga solusyon. Anumang mga katotohanan na hindi ko naunawaan o mga isyung hindi ko makilatis, dapat talaga akong magbayad pa ng halaga para masangkapan ang sarili ko at matuto. Basta’t taos-puso akong nakikipagtulungan sa Diyos, siguradong susulong ako. Nang isipin ko ito nang ganito, mas napanatag ako at tumatag sa tungkulin ko. Dati, madalas kong sinasabi ang tungkol sa mahinang kakayahan ko, at ang mga salitang iyon, “mahinang kakayahan,” ay gaya ng isang sumpang mahigpit na gumagapos sa akin, nagdudulot para magpakalugmok ako sa kapaitan at kapaguran at hindi sumusulong sa buhay. Ngayon, sa puso ko ay nakadama ako ng kalayaan. Mula ngayon, sa paggawa sa aking tungkulin, tumuon ako sa pagsasagawa ayon sa mga salita ng Diyos, at para sa mga pagkukulang at kahinaan ko, sasangkapan ko ang sarili ko ng mga nauugnay na katotohanang prinsipyo. Para sa mga bagay na hindi ko naunawaan, mananalangin ako sa Diyos at matututo mula sa mga sister na may karanasan. Sa ganitong paraan, nadama ko ang gabay ng Diyos sa aking tungkulin, mas naarok ang mga prinsipyo, at nagkamit ako ng isang mas malinaw na pagkaunawa sa mga isyu na dating malabo, at nagbunga rin ng kaunting resulta ang gawain ng ebanghelyo. Bagama’t marami pa rin akong kakulangan, handa akong magtiwala sa Diyos para magawa nang maayos ang tungkulin ko. Salamat sa Diyos!


95. Ang mga Kahihinatnan ng Hindi Pagdududa Kailanman sa mga Kinakasangkapan Mo

Ni Abby, Amerika

Naglingkod ako bilang diyakono ng ebanghelyo sa iglesia. Bukod sa nagpapalaganap mismo ako ng ebanghelyo, pinangasiwaan at sinubaybayan ko rin ang lagay ng pagganap sa tungkulin ng mga manggagawa sa ebanghelyo. Para naman sa mga pabaya gumanap ng kanilang mga tungkulin, binabantayan ko sila nang maigi. Halimbawa, inuunawa kong mabuti ang mga sitwasyon ng mga potensyal nilang tatanggap ng ebanghelyo at ang mga pamamaraan kung paano sila nagbahaginan at nagpatotoo. Paminsan, kapag nakita kong iresponsable sila sa kanilang mga tungkulin, pinupungusan ko sila at isinisiwalat ko ang kanilang mga problema. Pero, para sa ilang kapatid na kadalasan naman ay masikap sa kanilang mga tungkulin, tinatanong ko lang sila sandali kung naharap ba sila sa anumang hirap. Hindi ko kailanman isinaalang-alang kung baka mabibigo ba silang tuparin ang kanilang mga responsabilidad o kung magpapabaya ba sila. Inisip ko pa nga na, “Kung masyado kong susubaybayan ang kanilang gawain, iisipin ba nilang wala akong tiwala sa kanila? Kung magkakaroon sila ng negatibong opinyon tungkol sa akin, magiging nakakaasiwang makisama sa kanila.” Kaya, madalang kong subaybayan o pangasiwaan nang masinsinan ang kanilang gawain.

Isang araw, nakatanggap ako ng mensahe mula sa sister na katuwang ko sa trabaho. Iniulat niya na hindi naging responsable si Sonia bilang isang tagapagpalaganap ng ebanghelyo, na umuurong ito kapag may nakikitang mga hirap, at nagsasanhi ng mga pagkaantala sa gawain. Ikinagulat ko ang mensaheng ito, iniisip na, “May naging pagkakamali kaya? Kadalasan naman ay masikap si Sonia sa kanyang mga tungkulin. Ano ang nangyari at may ganito siyang mga problema?” Bagama’t nangako akong iimbestigahan ang bagay na ito, hindi ako naniwala na nangyari nga ang gayong mga bagay. Kaya, tinanong ko lang sandali si Sonia tungkol sa lagay ng kanyang pangangaral ng ebanghelyo. Sinabi niya sa akin na kamakailan, naharap siya sa ilang hirap sa pangangaral ng ebanghelyo. Ang ilan sa kanyang mga potensyal na tatanggap ng ebanghelyo ay maraming kuru-kuro sa relihiyon, samantalang ang iba naman ay hindi tumugon sa kanyang mga mensahe. Sa pagkakataong iyon, naisip ko, “Dapat ko bang tingnan ang kanyang gawain para alamin kung may anuman bang isyu?” Pero naisip ko na, “Kadalasan naman ay may mabuting saloobin si Sonia sa kanyang mga tungkulin. Kung susuriin ko nang masinsinan ang kanyang gawain, mararamdaman ba niyang wala akong tiwala sa kanya at pinagdududahan ko siya? Kung gayon, lubhang magiging nakakaasiwa ito kapag nagkita kami araw-araw! Kung magkakaroon siya ng negatibong opinyon sa akin, magiging pahirapang makipagtrabaho sa kanya sa hinaharap. At saka, dating diyakono ng ebanghelyo si Sonia, kaya, dapat alam niya kung paano magtrabaho para magbunga ng mga resulta. Hindi siya magiging iresponsable at aatras sa mga hirap. Dahil may binanggit siyang ilang kadahilanan, may kinakaharap nga siguro siya na mga hirap.” Kaya, hindi ko na ito inusisa pa. Pagkaraan ng ilang araw, iniulat na naman ng sister na nakakatrabaho ko na naging iresponsable si Sonia sa pangangaral ng ebanghelyo, walang sikap sa pagbabahaginan at pagpapatotoo sa mga potensyal na tatanggap ng ebanghelyo. Sa pagkakataong ito, naramdaman kong may mali. Dahil patuloy na iniuulat ng sister na nakakatrabaho ko ang mga problema ni Sonia, hindi ko na ito mababalewala pa. Kaya, agad kong kinausap si Sonia, humingi ako ng mga detalyadong sitwasyon tungkol sa bawat potensyal na tatanggap ng ebanghelyo. Isiniwalat nga ng pagsisiyasat na ito ang ilang problema. Ang ilan sa kanyang mga potensyal na tatanggap ng ebanghelyo ay nakadalo sa dalawa o tatlong pagtitipon, pero wala siyang alam tungkol sa kanilang mga sitwasyon, at wala siyang alam tungkol sa kanilang mga problema at kuru-kuro. Para sa ilang potensyal na tatanggap ng ebanghelyo, pinadalhan lang niya ang mga ito ng ilang maiigsing mensahe ng pagbati, nang wala nang pagkumusta pagkatapos noon at pagbabahaginan. Sinukuan pa nga niya ang marami-raming naaangkop na potensyal na tatanggap ng ebanghelyo. Nang makita ko ang mga isyung ito, nagulat ako. Ibang-iba pala ang pag-uugali ni Sonia sa kung ano ang ipinakita niya sa akin. Sa impresyon ko, masipag siya at responsable sa kanyang mga tungkulin, kaya malaki ang tiwala ko sa kanya nang kumustahin ko ang kanyang gawain, iniisip na hindi siya magkakaroon ng anumang problema. Kahit na noong may napansin akong mga isyu sa kanya, hindi ko sineryoso ang mga iyon. Nagsimula akong tanungin ang sarili ko: Bakit ko ba siya pinagkatiwalaan nang lubos? Bakit ko ba hindi kinumusta at masinsinang inunawa ang kanyang gawain gaya ng ginawa ko sa iba? Sinisi ko nang husto ang sarili ko. Bagama’t nadiskubre ko na ngayon ang kanyang mga problema, kung tutuusin, masyado nang huli ang lahat para lunasan ang mga kawalan na naidulot na nito.

Sa pagninilay-nilay, binasa ko ang isang sipi ng mga salita ng Diyos: “May nakamamatay na kapintasan ang mga huwad na lider: Mabilis silang magtiwala sa mga tao batay sa sarili nilang mga imahinasyon. At bunga ito ng hindi pagkaunawa sa katotohanan, hindi ba? Paano ibinubunyag ng salita ng Diyos ang diwa ng tiwaling sangkatauhan? Bakit kailangan nilang magtiwala sa mga tao kung ang Diyos nga ay hindi? Ang mga huwad na lider ay masyadong mayabang at mapagmagaling, hindi ba? Ang iniisip nila ay, ‘Hindi maaaring nagkamali ako sa paghusga sa taong ito, wala dapat na maging anumang problema sa taong natukoy ko na angkop; siguradong hindi siya isang taong nagpapakasasa sa pagkain, pag-inom, at paglilibang, o mahilig sa kaginhawahan at namumuhi sa pagsisikap. Siya ay lubos na maaasahan at mapagkakatiwalaan. Hindi siya magbabago; kung magbago man siya, mangangahulugan iyon na nagkamali ako tungkol sa kanya, hindi ba?’ Anong uri ng lohika ito? Isa ka bang eksperto? May paningin ka bang gaya ng x-ray? Mayroon ka ba ng natatanging kasanayan na iyon? Maaaring makasama mo ang isang tao nang isa o dalawang taon, subalit magagawa mo kayang makita kung ano talaga siya nang walang angkop na kapaligiran para lubos na mailantad ang kanyang kalikasang diwa? Kung hindi siya ibinunyag ng Diyos, maaaring kasa-kasama mo siya sa loob ng tatlo, o kahit limang taon pa nga, at mahihirapan ka pa ring makita kung ano talaga ang uri ng kalikasang diwang mayroon siya. At lalo pang totoo iyon kapag madalang mo siyang makita, kapag madalang mo siyang makasama. Basta-bastang nagtitiwala sa isang tao ang mga huwad na lider batay sa isang panandaliang impresyon o sa positibong pagtatasa ng ibang tao sa kanya, at nangangahas silang ipagkatiwala ang gawain ng iglesia sa gayong tao. Sa bagay na ito, hindi ba’t lubha silang nagiging bulag? Hindi ba’t kumikilos sila nang walang ingat? At kapag ganito sila gumawa, hindi ba’t nagiging lubhang iresponsable ang mga huwad na lider?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 3). Inilalantad ng Diyos na ang mga huwad na lider ay iresponsable sa kanilang gawain, at na mapagmataas at mapagmagaling sila, iniisip na kaya nilang kilatisin ang mga tao nang tama kaya naman basta-basta na lang silang nagtitiwala sa mga tao, na humahantong sa mga kawalan sa gawain. Naging iresponsable rin ako pagdating kay Sonia. Inakala ko na dahil dati na siyang naglingkod bilang isang diyakono ng ebanghelyo at nakatanggap siya ng maganda-ganda namang ebalwasyon para sa mga nakaraan niyang tungkulin, hindi naman siguro siya magdudulot ng anumang problema. Naging kampante ako at hinayaan ko siyang gawin ang mga bagay-bagay nang walang superbisyon, kaya pabasta-basta ko na lang ginawa ang tungkulin ko sa tuwing sinisiyasat ko ang kanyang gawain. Nang magkaroon ng mga kapintasan sa gawain at iniulat ng katrabaho kong sister ang mga problema ni Sonia, hindi ko pa rin ito pinaniwalaan, iniisip na hindi ganoong uri ng tao si Sonia. Kinukumusta ko lang ang lagay ng mga bagay-bagay bilang isang pormalidad, at basta-basta na lang akong nagtiwala kay Sonia batay sa ilang pagdadahilan na naisip niya. Nang paalalahanan ako sa pangalawang pagkakataon ng sister na katuwang ko sa trabaho, saka ko lang kinumusta ang gawain ni Sonia. Pero sa oras na iyon, nangyari na ang pinsala. Hinihingi ng Diyos sa mga superbisor na pangasiwaan at subaybayan ang gawain. Gayunpaman, basta-basta na lang akong nagtiwala sa mga tao, nang walang ginagawang aktuwal na gawain. Talagang naging iresponsable ako! Pinuno ako ng realisasyong ito ng matinding pagsisisi at pagkakonsensiya.

Kalaunan, patuloy akong naghanap ng patnubay—bakit ba hindi ko pinangasiwaan ang gawain ni Sonia? Sa panahon ng mga debosyonal, nabasa ko ang isang sipi ng mga salita ng Diyos: “Ang pariralang ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo’ ay isa sa mga dati nang narinig ng karamihan ng tao. Naniniwala ba kayo na tama o mali ang pariralang ito? (Mali.) Dahil naniniwala kayong mali ito, bakit nagagawa pa rin nitong impluwensiyahan kayo sa totoong buhay? Kapag nangyayari sa inyo ang ganitong mga bagay, lalabas ang pananaw na ito. Medyo magugulo kayo nito, at kapag nagugulo kayo nito, makokompromiso ang inyong gawain. Kaya, kung naniniwala kang mali ito at natukoy na mali ito, bakit naiimpluwensiyahan ka pa rin nito at bakit ginagamit mo pa rin ito para aliwin ang iyong sarili? (Dahil hindi nauunawaan ng mga tao ang katotohanan, nabibigo silang magsagawa ayon sa mga salita ng Diyos, kaya’t kukunin nila ang pilosopiya ni Satanas para sa mga makamundong pakikitungo bilang kanilang prinsipyo o pamantayan sa pagsasagawa.) Isa ito sa mga dahilan. May iba pa ba? (Dahil ang pariralang ito ay medyo naaayon sa mga makalamang interes ng mga tao, at natural na kikilos sila ayon sa pariralang ito kapag hindi nila nauunawaan ang katotohanan.) Hindi lang ganito ang mga tao kapag hindi nila nauunawaan ang katotohanan; kahit na kapag nauunawaan nila ang katotohanan, maaaring hindi sila makapagsagawa ayon sa katotohanan. Tama na ang pariralang ito ay ‘medyo naaayon sa mga makalamang interes ng mga tao.’ Mas gugustuhin ng mga tao na sundin ang isang tusong panlilinlang o isang satanikong pilosopiya para sa mga makamundong pakikitungo para protektahan ang kanilang mga sariling makalamang interes kaysa isagawa ang katotohanan. Bukod pa rito, may batayan sila sa paggawa nito. Ano ang batayang ito? Ito ay na ang pariralang ito ay malawak na tinatanggap ng mga masa bilang tama. Kapag ginagawa nila ang mga bagay-bagay alinsunod sa pariralang ito, ang kanilang mga pagkilos ay maaaring maging wasto sa harap ng lahat ng iba pa at maaaring maging malaya sila sa pagpuna. Kung titingnan man mula sa moral o legal na perspektiba, o mula sa perspektiba ng mga tradisyonal na kuru-kuro, tama ang pananaw at pagsasagawang ito. Kaya, kapag ayaw mong isagawa ang katotohanan o kapag hindi mo ito nauunawaan, mas gugustuhin mong salungatin ang Diyos, labagin ang katotohanan, at umatras sa lugar na hindi lumalagpas sa isang moral na hangganan. At ano ang lugar na ito? Ito ang hangganan na ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo.’ Ang pag-atras sa lugar na ito at pagkilos alinsunod sa pariralang ito ay magbibigay sa iyo ng kapayapaan ng isipan. Bakit ka binibigyan nito ng kapayapaan ng isipan? Ito ay dahil ganito rin nag-iisip ang lahat ng iba pa. Higit pa rito, nagkikimkim din ang iyong puso ng kuru-kuro na ang batas ay hindi maipatutupad kapag lahat ay lumalabag, at iniisip mo, ‘Ganito mag-isip ang lahat. Kung magsasagawa ako ayon sa pariralang ito, hindi mahalaga kung kokondenahin ako ng Diyos, dahil hindi ko naman nakikita ang Diyos o nahahawakan ang Banal na Espiritu. Kahit papaano sa mata ng iba, makikita ako bilang isang taong may mga katangian ng tao, isang tao na may kaunting konsensiya.’ Pinili mong ipagkanulo ang katotohanan alang-alang sa ‘mga katangian ng tao’ na ito, para sa kapakanan ng pagtingin sa iyo ng mga tao nang walang pagkamapanlaban sa kanilang mga mata. Pagkatapos ay mabuti ang iisipin sa iyo ng lahat, hindi ka pupunahin, at makakapamuhay ka ng komportableng buhay at magkakaroon ng kapayapaan ng isipan—ang hinahanap mo ay kapayapaan ng isipan. Ang kapayapaan ba ng isipan na ito ay isang pagpapamalas ng pagmamahal ng isang tao sa katotohanan? (Hindi, hindi ganoon.) Kaya, anong uri ito ng disposisyon? Nagkikimkim ba ito ng panlilinlang? Oo, may panlilinlang dito” (Ang Salita, Vol. IV. Paglalantad sa mga Anticristo. Unang Ekskorsus: Kung Ano ang Katotohanan). Habang sinusuri ko ang aking sarili ayon sa mga salita ng Diyos, napagtanto ko na ang pagkabigo kong pangasiwaan ang gawain ni Sonia ay nag-ugat mula sa pamamayani sa akin ng satanikong pilosopiya para sa makamundong pakikitungo na “Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo.” Inakala ko na ang pagkuha sa isang tao sa trabaho ay nangangahulugang hindi sila mapagdududahan; dahil kung hindi, mangangahulugan itong hindi mo siya pinagkakatiwalaan. Nag-alala ako na kung sisiyasatin kong mabuti ang gawain ni Sonia, baka maramdaman niyang wala akong tiwala sa kanya at magkaroon siya ng pagkiling laban sa akin. Kaya, hindi ko na kinumusta ang kanyang gawain at nabigo akong tuparin ang responsabilidad ko, na nagdulot ng mga pagkaantala sa gawain. Ginamit ko ang tila lehitimong pangangatwiran na “Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo” bilang pagdadahilan para hindi ko na pangasiwaan at suriin ang gawain, para lang huwag mapasama ang loob ng isang tao nang sa gayon ay maprotektahan ko ang reputasyon at katayuan ko. Ang naipakita ko ay ang aking makasarili at mapanlinlang na satanikong disposisyon. Bagama’t sumampalataya at sumunod ako sa Diyos, bagama’t kinain at ininom ko ang Kanyang mga salita at ginampanan ko ang aking tungkulin, hindi ko itinuring ang mga salita ng Diyos bilang mga prinsipyo para sa iaasal at ikikilos ko, at nang may mangyari sa akin, umasa pa rin ako sa mga satanikong pilosopiya para harapin ang mga ito, pinabayaan ko ang pangangasiwa o pagsusuri sa gawain at nabigo akong tuparin ang mga responsabilidad ko sa aking tungkulin. Nilabanan at ipinagkanulo ko ang Diyos. Natakot ako nang mapagtanto ko ito, at kinilala ko rin na ang pamumuhay ayon sa mga satanikong pilosopiya ay maaari lang makapinsala sa akin.

Kalaunan, binasa ko ang isa pang sipi ng mga salita ng Diyos: “Naniniwala ka ba na tama ang pananaw na ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo’? Katotohanan ba ang kasabihang ito? Bakit gagamitin niya ang kasabihang ito sa gawain ng sambahayan ng Diyos at sa paggawa ng kanyang tungkulin? Ano ang problema rito? ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo’ ay malinaw na mga salita ng mga walang pananampalataya, mga salitang nagmumula kay Satanas—kaya bakit niya itinuturing na katotohanan ang mga iyon? Bakit hindi niya masabi kung tama o mali ang mga salitang iyon? Malinaw na mga salita ito ng tao, mga salita ng tiwaling sangkatauhan, talagang hindi katotohanan ang mga ito, lubos na salungat ang mga ito sa mga salita ng Diyos, at hindi dapat magsilbing pamantayan sa mga kilos, asal, at pagsamba sa Diyos ng mga tao. Kaya paano nararapat unawain ang kasabihang ito? Kung talagang may kakayahan ka sa pagkilatis, anong klaseng katotohanang prinsipyo ang dapat mong gamitin bilang kapalit nito para magsilbing prinsipyo mo sa pagsasagawa? Dapat ito na ‘isagawa ang iyong tungkulin nang buong puso mo, at buong kaluluwa mo, at buong isipan mo.’ Ang kumilos nang buo mong puso, at nang buo mong kaluluwa, at nang buo mong isipan ay ang hindi mapigilan ninuman; ito ay ang maging iisa ng puso at isipan, at wala nang iba pa. Ito ang iyong responsabilidad at ang iyong tungkulin, at dapat mong gampanan ito nang maayos, dahil ang paggawa nito ay ganap na natural at makatwiran. Anuman ang mga problemang nakakatagpo mo, dapat kang kumilos ayon sa mga prinsipyo. Pangasiwaan ang mga ito ayon sa nararapat; kung kinakailangan ang pagpupungos, gawin ito, at kung kinakailangan ang pagtatanggal, gawin din ito. Sa madaling salita, kumilos batay sa mga salita ng Diyos at sa katotohanan. Hindi ba’t ito ang prinsipyo? Hindi ba’t ito ang eksaktong kabaligtaran ng pariralang ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo’? Ano ang ibig sabihin ng huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo? Nangangahulugan ito na kung ginawa mong tauhan ang isang tao, hindi mo siya dapat pagdudahan, dapat mong bitawan ang mga renda, huwag siyang pangasiwaan, at hayaan siyang gawin ang gusto niya; at kung pinagdududahan mo siya, hindi mo siya dapat gawing tauhan. Hindi ba’t ito ang ibig sabihin nito? Lubhang mali ito. Ang sangkatauhan ay labis na ginawang tiwali ni Satanas. Ang bawat tao ay may satanikong disposisyon, at may kakayahang ipagkanulo ang Diyos at labanan ang Diyos. Masasabi mong walang sinuman ang mapagkakatiwalaan. Kahit sumumpa pa ang isang tao hanggang sa dulo ng mundo, walang silbi ito dahil pinipigilan ang mga tao ng kanilang tiwaling disposisyon at hindi nila makontrol ang sarili nila. Dapat nilang tanggapin ang paghatol at pagkastigo ng Diyos bago nila malutas ang problema ng kanilang tiwaling disposisyon, at lubusang malutas ang problema ng kanilang paglaban at pagkakanulo sa Diyos—malutas ang ugat ng mga kasalanan ng mga tao. Ang lahat niyong hindi dumaan sa paghatol at pagdadalisay ng Diyos at nagkamit ng kaligtasan ay hindi mapagkakatiwalaan. Hindi sila karapat-dapat pagkatiwalaan. Samakatwid, kapag ginamit mo ang isang tao, dapat mo siyang pangasiwaan at patnubayan. Gayundin, dapat mo siyang pungusan at dapat madalas kang magbahagi tungkol sa katotohanan, at sa ganitong paraan mo lang makikita nang malinaw kung maaari siyang patuloy na magamit. Kung may ilang tao na kayang tumanggap ng katotohanan, tumanggap ng pagpupungos, magagawang gampanan ang kanilang tungkulin nang tapat, at may patuloy na pag-unlad sa kanilang buhay, kung gayon ang mga taong ito lang ang tunay na magagamit” (Ang Salita, Vol. IV. Paglalantad sa mga Anticristo. Unang Ekskorsus: Kung Ano ang Katotohanan). Itinuturo ng mga salita ng Diyos ang isang landas ng pagsasagawa para sa mga tao. Makakapinsala man ito sa personal kong reputasyon o mga interes, ang gampanan ang tungkulin ko ayon sa mga hinihingi ng Diyos ang prinsipyo na dapat kong itaguyod. Bilang isang superbisor, ang pangangasiwa at pagsubaybay sa gawain ay trabaho ko. Kahit sino pa sila, hangga’t saklaw sila ng aking responsabilidad, dapat ko silang pangasiwaan at subaybayan. Kung nakikita kong sila ay pabaya, iresponsable, o lumalabag sa mga prinsipyo, dapat ko silang tulungan, itama, at pungusan. Kung hindi pa rin sila magbabago, kailangan na silang italaga sa ibang tungkulin o tanggalin. Hindi ako dapat maging maluwag at basta-basta na lang magtiwala sa mga tao, dahil mga pagpapamalas ito ng pagiging iresponsable at hangal. Labis na tayong ginawang tiwali ni Satanas at madalas ay namumuhay tayo ayon sa ating mga tiwaling disposisyon, nagpapabaya sa ating mga tungkulin at gumagamit ng panloloko para magpakatamad. Bago malinis ang ating mga tiwaling disposisyon, walang maaasahan na kahit sinong tao. Kaya, kailangan ng mga tao ang mga lider at manggagawa para pangasiwaan sila. Ito rin ay para himukin ang mga tao na pagbutihan ang pagganap sa kanilang mga tungkulin. Bagama’t dating diyakono ng ebanghelyo si Sonia at kadalasan naman ay masikap at responsable siya sa kanyang tungkulin, pagkaraang matanggal, namuhay na siya sa kalagayang nililimitahan niya ang kanyang sarili bilang may mahinang kakayahan. Medyo naging negatibo at pasibo na siya sa kanyang bagong tungkulin, na naging dahilan para maraming gawain ang hindi matapos sa tamang oras. Dahil hindi ko nasubaybayan o napangasiwaan ang kanyang gawain, hindi ko nadiskubre o naasikaso sa tamang panahon ang problema tungkol sa kanyang kalagayan.

May binasa akong isa pang sipi ng mga salita ng Diyos at nagtamo ako ng ilang landas na susundan sa paggawa ng aktuwal na trabaho. Sabi ng Diyos: “Kahit ano pang mahalagang gawain ang ginagawa ng isang lider o manggagawa, at kahit ano pa ang kalikasan ng gawaing ito, ang numero uno niyang prayoridad ay unawain at arukin kung kumusta na ang gawain. Dapat naroroon mismo siya upang mag-asikaso ng mga bagay-bagay at magtanong, upang siya mismo ang makakuha ng impormasyon. Hindi siya dapat umasa lang sa mga usap-usapan, o makinig lang sa mga ulat ng ibang tao. Sa halip, dapat maobserbahan mismo ng kanyang mga mata ang sitwasyon ng tauhan, at kung kumusta ang pag-usad ng gawain, at unawain kung anong mga problema ang mayroon, kung may anumang aspekto ba ng gawain ang hindi ayon sa mga hinihingi ng Itaas, kung may mga paglabag ba sa mga prinsipyo, kung mayroon bang anumang kaguluhan o pagkagambala, kung kulang ba ang mga kailangang kagamitan o mga nauugnay na materyales sa pagtuturo tungkol sa propesyonal na trabaho—dapat alam niya ang lahat ng ito. Kahit gaano pa karaming ulat ang pakinggan niya, o kahit gaano pa karami ang mahinuha niya mula sa mga sabi-sabi, wala sa mga ito ang makakatalo sa personal na pagbisita; mas tumpak at maaasahan kung makikita nila ang mga bagay-bagay sa sarili nilang mga mata. Sa sandaling pamilyar na siya sa lahat ng aspekto ng sitwasyon, magkakaroon siya ng malinaw na ideya sa kung ano ang nangyayari” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 4). Naunawaan ko mula sa mga salita ng Diyos na kapag nagtatrabaho tayo, hindi tayo dapat basta-basta na lamang magtiwala sa mga tao o hayaan silang gawin kung ano ang kanilang maibigan pagkaraang bigyan sila ng mga gampanin. Dapat personal nating pangasiwaan at suriin ang gawain ng mga tao. Bukod dito, hindi sapat na suriin ito nang isang beses lang; kailangan nating siyasatin ito nang ilang panahon. Dapat maging malinaw sa isip natin ang progreso at partikular na sitwasyon ng gawain ng mga kapatid. Sa ganitong paraan lang natin matutukoy agad ang kanilang mga isyu at na magagawa nating makipagbahaginan sa kanila para maituwid ang mga bagay-bagay. Dahil kung hindi, baka magdulot ang mga ito ng mga kawalan sa gawain. Nang mapagtanto ko ito, nanalangin ako sa Diyos, ipinapahayag ang kagustuhan kong magsisi, na gawin ang aking tungkulin nang ayon sa mga hinihingi ng Diyos, at na gawin nang maayos ang aking trabaho. Sa mga sumunod na araw, nang subaybayan ko ang gawain, inalam ko talaga kung ano na ang lagay ng gawain ng mga kapatid, at kahit ano pa ang kanilang pinagmulan, o ang kanilang karanasan sa pangangaral ng ebanghelyo, pinangasiwaan at sinubaybayan ko sila sa ganoon ding paraan.

Kalaunan, kinailangan kong subaybayan ang gawain ni Sister Lydia. Nakatrabaho ko na siya dati, at noong una, akala ko, “Alam na niya kung paano gawin ang mga bagay-bagay. Hindi na siguro niya kailangan ang pangangasiwa ko.” Pero nang maisip ko ito, napagtanto kong mali ito. Hindi ko na maaaring gawin ang tungkulin ko batay sa satanikong pilosopiya na “Huwag pagdudahan ang mga kinukuha mo sa trabaho.” Kaya sinikap ko talagang alamin ang lagay ng gawain ni Lydia. Minsan, napansin kong bumaba ang mga resulta ng kanyang gawain. Pinaalalahanan ko lang muna siya, pero wala pa rin talagang naging malaking pagbabago pagkatapos nito. Kaya tuwiran na akong nakialam sa gawaing pananagutan niya. Kinausap ko ang mga kapatid, sa paghahangad na maunawaan ang aktuwal na sitwasyon ng gawain, at dahil dito, may ilang isyu akong nadiskubre. Matapos kong tukuyin ang mga ito kay Lydia, medyo bumuti ang pagiging epektibo ng kanyang tungkulin. Sinabi rin ni Lydia na naging kapaki-pakinabang ang gayong superbisyon at inspeksiyon sa kanyang gawain, dahil nagpapaliban nga talaga siya sa kanyang tungkulin nitong mga nakaraang panahon. Sinabi rin niya na nagawa ng superbisyong ito na paalalahanan at udyukan siya. Sa pagsasagawa sa ganitong paraan, naramdaman ko rin na mas napanatag ang loob ko. Ang mga realisasyon at pagbabagong ito na naranasan ko ay bungang lahat ng patnubay ng mga salita ng Diyos. Lubos akong nagpapasalamat sa Diyos!


96. Nakalaya Mula Sa Inggit

Ni Claude, France

Sa simula ng 2021, naglilingkod ako bilang tagapangaral at ipinareha kay Brother Matthew upang mamuno sa gawain ng iglesia. Kasisimula ko pa lang sa tungkuling iyon at marami pa akong hindi naiintindihan, kaya madalas akong lumapit sa kanya na may mga tanong. Sa panahong iyon, madalas na sinasabi sa akin ni Matthew ang mga tiwaling disposisyon na ipinakita niya sa kanyang tungkulin. Sa paglipas ng panahon, bumaba ang tingin ko sa kanya. Akala ko’y hindi ako kasingtiwali niya, at hindi kapaki-pakinabang para sa akin na maipareha sa kanya. Inakala ko na mas magaling ako sa kanya. Naisip ko pa nga: “Paano siya naunang naging tagapangaral? Ako ang lider niya noon. Dapat ako ang nagsasabi sa kanya kung paano maging tagapangaral, hindi ang kabaligtaran nito. Dahil nauna siyang naging tagapangaral, mas mataas ang tingin ng lahat sa kanya.” Hindi ko ito basta matanggap, at alam kong mas marami akong magagawa kaysa sa kanya. Para higitan siya, madalas kong ipagkumpara ang gawain namin. Halimbawa, kapag sinasabi sa akin ni Matthew na wala siyang sapat na oras para asikasuhin ang lahat ng kanyang gawain, natutuwa ako, dahil alam ko na natapos ko na ang lahat ng gawain na responsibilidad ko at sa gayon, magiging mas mataas ang tingin sa akin ng nakatataas na pamunuan. Pero sa aking pagkabigla, mahusay na nagawa ni Matthew ang gawain na responsibilidad niya. Isang araw, inatasan kami ng lider na maghanap ng ilang tao na maaaring sanayin bilang manggagawa sa pagdidilig. Sa loob lamang ng dalawang araw, nakahanap na agad si Matthew ng 3 kandidato. Nataranta ako, at inisip: “Kailangan kong bilisan. Kailangan kong pantayan man lang ang bilang ng kay Matthew. Kung hindi, mas pupurihin siya kaysa sa akin.” Kaya, sa loob lamang ng tatlong araw, nakahanap ako ng pitong tao. Nakaramdam ako ng labis na kasiyahan dahil naging mas magaling ako kaysa kay Matthew. Pero nang tanungin ako ng lider tungkol sa lagay ng mga kandidato, napagpasyahan niya na wala ni isa sa kanila ang angkop na maglingkod bilang manggagawa sa pagdidilig. Hindi ko naintindihan ang tunay nilang kalagayan noong tinutukoy ko sila bilang mga kandidato. Pero kinilalang angkop ang lahat ng kandidato ni Matthew— mayroon silang kakayahan, mabuting pagkatao, mahal nila ang katotohanan at handa silang gugulin ang kanilang sarili para sa Diyos. Ang nakalipas na tatlong araw na trabahong iyon ay pawang naging walang kabuluhan at labis akong nalungkot. Nagsimula na rin akong mainggit kay Matthew. Bakit lagi siyang nakakukuha ng ganoon kagagandang resulta sa kanyang tungkulin? At bakit ako’y hindi? Masigasig niyang ibinabahagi ang mga salita ng Diyos sa aming mga grupo, at kinukumusta pa nga ang gawain na responsibilidad ko— wala talagang paraan upang maitangi ang aking sarili habang nasa paligid siya. Inis na inis na ako sa kanya at nagsimula pa nga akong mamuhi sa kanya. Bakit kailangan kong gampanan ang aking tungkulin kasama siya? Ayaw kong mapansin siya nang husto at hiniling ko na hindi siya makakuha ng mga resulta sa kanyang gawain. Patuloy akong nakipagpaligsahan para sa katanyagan at hindi ko binago ang aking pag-uugali.

Sa panahong iyon, pinamamahalaan ko ang gawain ni Sister Anais, na isang lider ng iglesia. Nasa masama siyang kalagayan dahil hindi niya nagagawa nang maayos ang kanyang tungkulin, kung kaya’t pinapunta ako ng aking lider upang bigyan siya ng suporta. Pero nang kontakin ko siya, sinabi niyang kinausap na niya si Matthew upang maghanap at magbahagi, at ibinahagi na ni Matthew ang mga salita ng Diyos sa kanya at tinulungan na siyang lutasin ang kanyang problema. Dahil dito, naramdaman kong wala akong silbi. Talagang hindi ako natuwa na nakialam si Matthew sa aking gawain. Ang lider na ito ng iglesia ay nasa ilalim ng aking pamamahala at ayaw kong isipin ng mga tao na hindi ko ginagampanan ang aking tungkulin at nilulutas ang mga problema. Habang lalo ko itong iniisip, mas lalo akong nagagalit at talagang ayaw ko nang makapareha si Matthew. Gusto kong gumawa nang mag-isa dahil sa ganoon lamang ako mapapansin ng mga tao. Pagkatapos nun, sinubukan kong iwasan siya habang tinutupad ang aking mga tungkulin. Isang beses, hiniling sa akin ni Matthew na talakayin ko ang isang problema na ibabahagi namin sa isang pagtitipon. Tinawagan at tinext niya ako, pero sinadya kong hindi siya pansinin. Wala akong gustong talakayin sa kanya. Kapag nagtatanong siya sa akin tungkol sa gawain, hindi ako sumasagot kaagad, at nang hilingin niya sa akin na magbahagi sa isang pagtitipon, sinadya kong manahimik at sinabi ko sa kanyang siya na lamang ang magbahagi. Naisip ko sa aking sarili: “Tutal, hangga’t narito ka, hindi ako mapapansin ng mga kapatid. Kaya ano pang silbi ng pagbabahagi?” Sa isang pagtitipon, tinanong ni Matthew ang aking opinyon matapos niyang magbahagi. Sa tingin ko masyado siyang maraming naibahagi at nasabi niya na ang lahat ng gusto kong sabihin, kaya hindi ako natuwa. Kaya, sinabi ko sa kanya: “Nagbabahagi ka nang may mapagmataas na disposisyon. Hindi mo inilantad ang iyong tiwaling kalikasan, at bahagya mo lang tinalakay ang ilan sa iyong naunawaan. Nagbigay ka lamang ng balangkas, pero bigo kang talakayin ang mga detalye.” Alam kong hindi tumpak ang aking sinabi⁠—sinadya ko itong sabihin. Gusto ko lamang bawasan ang kanyang sigla, para hindi na siya gaanong magsalita sa mga susunod pang pagtitipon. Kapag nagpapadala siya sa akin ng mga mensahe na kinukumusta ako o patungkol sa ibang bagay, hindi ako sumasagot. Naisip ko na sa ganoon ay malalaman na niya na ayaw kong makapareha siya. Gusto ko pa ngang tumigil siya sa pagpapadala sa akin ng mga mensahe. Nais ko lang na umalis siya at bigyan ako ng pagkakataong ipakita ang aking mga talento. Gusto ko ring gawin nang buong oras ang tungkulin ko gaya niya, para sa tuwing kailangan ako ng mga kapatid, naroon ako agad para sa kanila. Sa gayong paraan, tataas ang tingin nilang lahat sa akin. Ninais kong tumigil sa aking makamundong trabaho at ganap na ilaan ang sarili ko sa aking tungkulin, pero kailangan ko pa rin ng trabaho para kumita at tustusan ang aking pamilya. Nalumbay ako na hindi ko mailaan nang buong oras ang aking sarili sa aking tungkulin gaya ni Matthew. Naisip ko pa nga: “Dapat sigurong tumigil na ako sa pagiging tagapangaral. Sa gayong paraan hindi ko na kailangang makapareha si Matthew. Hindi niya na ako maiimpluwensiyahan kung lilipat ako sa ibang tungkulin at maitatangi ko na ang aking sarili.” Pero noong naisipan ko na talagang huminto, medyo nakonsensya ako at hindi ko alam kung anong gagawin. Nanalangin ako sa Diyos, hinihiling sa Kanya na tulungan akong maunawaan ang aking kasalukuyang kalagayan.

Naisip ko ang isang sipi ng mga salita ng Diyos na nagsasabing: “Ang mga tungkulin ay mula sa Diyos; responsibilidad at atas ang mga ito na ipinapasa Niya sa tao. Kung gayon, paano dapat unawain ng tao ang mga iyon? ‘Dahil ito ay aking tungkulin at atas ng Diyos sa akin, ito ay aking obligasyon at responsibilidad. Tama lamang na dapat ko itong tanggapin nang may moral na obligasyon. Hindi ko maaaring tanggihan o ayawan ito; hindi ko mapipili ang gusto ko. Kung ano ang dumating sa akin ay iyon talaga ang dapat kong gawin. Hindi naman sa hindi ako karapat-dapat na mamili—hindi lang talaga ako dapat mamili. Ito ang katuturang dapat mayroon ang isang nilikha’” (Ang Salita, Vol. II. Ang mga Diskurso ni Cristo ng mga Huling Araw. Ikatlong Bahagi). Sa pamamagitan ng mga salita ng Diyos, napagtanto ko na ang ating mga tungkulin ay ipinagkaloob ng Diyos. Dapat kong panghawakan ang aking tungkulin at tuparin ang aking mga responsibilidad. Hindi ko dapat iwasan ang mga responsibilidad at maging mapili. Ito ang katwiran na dapat kong taglayin. Para sa akin, dahil hindi natupad ang aking maalab na pagnanais na malampasan si Matthew, ninais kong tumigil sa aking tungkulin. Napakasakit nito para sa Diyos! Hindi ko itinuring na responsibilidad ang aking tungkulin, kundi paraan upang maitangi ang aking sarili, at paraan upang makakuha ng respeto at paghanga. Ninais kong umalis sa aking trabaho at maglaan ng buong oras sa aking tungkulin hindi para mapalugod ang Diyos sa pagtupad sa tungkuling iyon, kundi sa halip ay para makipagpaligsahan sa kapareha ko para sa katayuan at malampasan siya. Noong hindi ko magawa nang buong oras ang aking tungkulin dahil sa mga alalahaning praktikal, ninais kong lumipat sa ibang tungkulin upang magkaroon ng pagkakataon na maitangi ang aking sarili. Ipinakita sa akin ng realidad na ang lahat ng aking ginawa ay hindi talaga para gampanan ang aking tungkulin, kundi para gamitin ito bilang pagkakataon na makipagpaligsahan para sa katayuan. Kinasusuklaman ng Diyos ang gayong pag-uugali.

Nang maglaon, nakakita ako ng ilan sa mga salita ng Diyos. Sabi ng Makapangyarihang Diyos, “Malupit na sangkatauhan! Ang pakikipagsabwatan at intriga, ang pag-aagawan at paghahablutan sa isa’t isa, ang pagkukumahog para sa reputasyon at kayamanan, ang pagpapatayan—kailan ba ito matatapos? Bagama’t nakapagsalita na ang Diyos ng daang-libong mga salita, walang isa man ang natatauhan. Ang mga tao ay kumikilos para sa kapakanan ng kanilang mga pamilya, mga anak na lalaki at babae, para sa kanilang mga propesyon, inaasahan, katayuan, karangyaan, at kayamanan, para sa pagkain, damit, at sa laman. Ngunit mayroon bang sinuman na ang mga pagkilos ay talagang para sa kapakanan ng Diyos? Kahit sa gitna ng mga kumikilos para sa Diyos, kaunti lamang ang nakakakilala sa Diyos. Ilan ang hindi kumikilos para sa kapakanan ng kanilang sariling mga interes? Ilan ang hindi nang-aapi at nagtatakwil ng iba para sa pagpapanatili ng kanilang sariling katayuan? Kaya, ang Diyos ay sapilitang hinatulan na ng kamatayan nang hindi mabilang na beses, at di-mabilang na mababangis na hukom ang humatol na sa Diyos at minsan pang ipinako Siya sa krus. Gaano karami ang natatawag na matuwid dahil talagang kumikilos sila para sa kapakanan ng Diyos?” (Ang Salita, Vol. I. Ang Gawain ng Diyos at Pagkilala sa Diyos. Ang Masama ay Tiyak na Parurusahan). “Mayroong ilan na palaging natatakot na ang iba ay mas mahusay at mas mataas kaysa sa kanila, na ang iba ay pahahalagahan habang sila ay pinababayaan. Dahil dito, inaatake at ibinubukod nila ang iba. Hindi ba ito isang kaso ng pagkainggit sa mga taong mas may kakayahan kaysa sa kanila? Hindi ba makasarili at nakasusuklam ang ganitong pag-uugali? Anong klaseng disposisyon ito? Malisyoso ito! Iniisip lamang ang sariling mga interes, binibigyang-kasiyahan lamang ang sariling mga hangarin, hindi nagpapakita ng konsiderasyon sa iba o sa mga interes ng sambahayan ng Diyos—ang ganitong klase ng mga tao ay may masamang disposisyon, at walang pagmamahal ang Diyos sa kanila. Kung talagang kaya mong bigyan ng konsiderasyon ang kalooban ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan siyang sumailalim sa pagsasanay at gumanap ng tungkulin, sa gayon ay nagdaragdag ng taong may talento sa sambahayan ng Diyos, hindi ba’t magiging mas madaling gawin ang iyong gawain? Kung gayon, hindi mo ba maipapamuhay ang iyong katapatan sa tungkuling ito? Isa itong mabuting gawa sa harap ng Diyos; ito ang pinakamababang antas ng konsensya at katinuan na dapat taglayin ng isang lider” (Ang Salita, Vol. II. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Sa pamamagitan ng mga salita ng Diyos, naunawaan ko ang kasalukuyan kong kalagayan. Sabi ng Diyos, “Mayroong ilan na palaging natatakot na ang iba ay mas mahusay at mas mataas kaysa sa kanila, na ang iba ay pahahalagahan habang sila ay pinababayaan. Dahil dito, inaatake at ibinubukod nila ang iba. Hindi ba ito isang kaso ng pagkainggit sa mga taong mas may kakayahan kaysa sa kanila? Hindi ba makasarili at nakasusuklam ang ganitong pag-uugali? Anong klaseng disposisyon ito? Malisyoso ito!” Ang mga salitang ito ang katotohanan, at inilantad ng mga ito ang tunay kong kalagayan. Nang makita ko na mas maganda ang nakuhang mga resulta ng aking kapareha kaysa sa akin, at mas mahusay siyang lumutas ng mga problema ng mga kapatid, naramdaman ko na mas mahusay siya kaysa sa akin at hinding-hindi ko maitatangi ang aking sarili kung naroon siya. Kaya kinainggitan at ibinukod ko siya at ayaw kong makapareha siya. Sadya kong hindi pinansin ang kanyang mga mensahe at hindi ko sinagot ang kanyang mga tawag. Noong ibinahagi niya ang kanyang mga naranasan at naunawaan, hindi ako nakipagtulungan sa kanya upang mapanatili ang buhay-iglesia, sa halip ay sinubukan kong tukuyin ang kanyang mga kamalian. Sinadya ko pa ngang tawagin siyang mayabang at inatake siya upang mabawasan ang kanyang sigasig at tumigil na itangi ang kanyang sarili at lampasan ako. Masyado akong mapaghangad ng masama. Sa tuwing kailangan kong gampanan ang tungkulin ko kasama siya, sobra akong nahihirapan. Gusto ko palaging makipagpaligsahan sa kanya at ganap na walang kakayahang manatiling kalmado. Katulad lang ito ng sinabi ng Diyos: “Malupit na sangkatauhan! Ang pakikipagsabwatan at intriga, ang pag-aagawan at paghahablutan sa isa’t isa, ang pagkukumahog para sa reputasyon at kayamanan, ang pagpapatayan—kailan ba ito matatapos?” Dahil hindi kailanman natugunan ang pagnanais ko para sa katanyagan at katayuan, nagsimula kong kamuhian ang aking kapareha. Gusto ko lang lumayo at iwaksi ang sarili ko sa kanya para makagawa ako nang mag-isa. Naisip ko pa nga na umalis sa aking tungkulin. Napagtanto ko kung gaano ako naging mapaghangad ng masama at hindi makatao. Wala akong ipinagkaiba sa mababangis na hayop na nanghuhuli ng kanilang pagkain, handang makipaglaban at mangalmot para sa sarili kong mga interes. Inisip ko lamang ang aking sarili, hindi ang gawain ng iglesia. Kahit pa maantala ang gawain ng iglesia, hindi ako mangangamba o matataranta. Napakamakasarili at napakasama ko! Inisip ko rin kung bakit hindi ko talaga magawang magkaroon ng payak at maayos na pakikisama kay Matthew. Napagtanto ko na sa aking pananalig, napatapak ako sa maling landas dahil sa aking satanikong disposisyon. Kung hindi ko hahanapin ang katotohanan at lulutasin ang aking tiwaling disposisyon, maiwawala ko ang gawain ng Banal na Espiritu at mahuhulog ako sa kadiliman. Ilang beses akong nanalangin sa Diyos, hinihiling na tulungan Niya akong maunawaan ang aking sarili at malutas ang aking tiwaling disposisyon.

Pagkatapos, nakita ko ang isang sipi ng mga salita ng Diyos: “Ano ang kasabihan ng mga anticristo, kahit nasaang grupo man sila? ‘Dapat akong makipagkompitensya! Makipagkompitensya! Makipagkompitensya! Dapat akong makipagkompitensya upang maging pinakamataas at pinakamalakas!’ Ito ang disposisyon ng mga anticristo; kahit saan sila pumunta, sila ay nakikipagkompitensya at sumusubok na kamtin ang kanilang mga layon. Sila ang mga tagasunod ni Satanas, at ginagambala nila ang gawain ng iglesia. Ang disposisyon ng mga anticristo ay ganito: Nagsisimula sila sa pagtingin-tingin sa iglesia para makita kung sino ang maraming taon nang nananalig sa Diyos at mayroong kapital, sino ang may ilang kaloob o espesyal na kasanayan, sino ang naging kapaki-pakinabang sa mga kapatid sa kanilang pagpasok sa buhay, sino ang lubos na pinahahalagahan, sino ang may mataas na ranggo, sino ang pinupuri ng mga kapatid, sino ang may mas maraming positibong bagay. Ang mga taong iyon ang magiging kakompitensiya nila. Sa kabuuan, tuwing nasa isang grupo ng mga tao ang mga anticristo, ito ang palagi nilang ginagawa: Sila ay nakikipagkompitensya para sa katayuan, nakikipagkompitensya para sa magandang reputasyon, nakikipagkompitensya para sa huling salita sa mga bagay-bagay at pinakamataas na kapangyarihan upang gumawa ng mga desisyon sa grupo, na, kapag nakamit na nila ito, ay nagpapasaya sa kanila. … Ganito kayabang, kamuhi-muhi, at hindi makatwiran ang disposisyon ng mga anticristo. Wala silang konsensya ni katwiran, ni wala sila kahit kaunting bahid ng katotohanan. Nakikita ng isang tao sa mga kilos at gawa ng isang anticristo na ang ginagawa niya ay wala sa katwiran ng isang normal na tao, at bagama’t maaaring magbahagi sa kanya ang isang tao tungkol sa katotohanan, hindi niya iyon tinatanggap. Gaano man katama ang sinasabi mo, hindi iyon katanggap-tanggap sa kanya. Ang tanging gusto niyang hangarin ay reputasyon at katayuan, na kanyang pinagpipitaganan. Basta’t natatamasa niya ang mga pakinabang ng katayuan, kontento na siya. Pinaniniwalaan niyang ito ang kahalagahan ng kanyang pag-iral. Anumang grupo ng mga tao ang kanyang kinabibilangan, kailangan niyang ipakita sa mga tao ang ‘liwanag’ at ‘init’ na ibinibigay niya, ang kanyang mga espesyal na talento, ang kanyang pagiging natatangi. At ito ay dahil naniniwala siyang espesyal siya kaya likas sa kanyang isipin na dapat siyang tratuhin nang mas mabuti kaysa sa iba, na dapat siyang tumanggap ng suporta at paghanga ng mga tao, na dapat siyang tingalain ng mga tao, sambahin siya—iniisip niyang ang lahat ng ito ay naaangkop sa kanya. Hindi ba garapal at walang kahihiyan ang gayong mga tao? Hindi ba problema ang magkaroon ng gayong mga tao sa iglesia?” (Ang Salita, Vol. III. Paglalantad sa mga Anticristo. Ikasiyam na Aytem: Ginagawa Nila ang Kanilang Tungkulin para Lamang Maging Tanyag Sila at Maisakatuparan ang Kanilang Sariling mga Interes at Ambisyon; Hindi Nila Iniisip Kailanman ang mga Interes ng Sambahayan ng Diyos, at Ipinagpapalit pa ang mga Interes na Iyon para sa Kanilang Personal na Kaluwalhatian (Ikatlong Bahagi)). Sa pamamagitan ng mga salita ng Diyos, nalaman ko ang kalubhaan ng aking mga kilos. Lumalabas na sa paghahanap ko ng katanyagan, katayuan at paghanga ng iba sa aking tungkulin, nagpapakita ako ng anticristong disposisyon. Nang makita ko na ang pagbabahagi ng katotohanan ni Matthew ay nakapagbibigay ng kaliwanagan, na nagkakaroon siya ng mga resulta sa kanyang tungkulin at pinupuri siya ng lahat ng kapatid at lumalapit sa kanya upang magtanong, kinainggitan ko siya. Upang malampasan siya at magkaroon ako ng katayuan sa mga puso ng iba, inisip ko pa na tumigil sa aking trabaho nang magkaroon ng buong oras sa aking tungkulin upang naroon ako sa panahong kailangan ako ng kahit sino para lutasin ang kanilang mga problema. Sa gayong paraan, tataas ang tingin sa akin ng iba at hindi na magkakaroon ng espesyal na puwang sa kanilang mga puso ang kapareha ko. Sa tuwing gumaganap ako ng mga tungkulin kasama si Matthew, pakiramdam ko lagi, para akong nabubuhay sa kanyang anino at wala akong pagkakataon na maitangi ang aking sarili. Hindi ko nagugustuhan kung paanong lagi niyang nakukuha ang paghanga at papuri ng mga kapatid at umaasa pa nga ako na sana walang sumagot sa kanya kapag nagpapadala siya ng mga mensahe sa group chat. Dahil sa kanya, walang sinuman sa mga kapatid ang nakapansin sa akin, kaya ginugol ko ang buong oras ko sa pakikipagtunggali sa kanya, umaasa na malampasan siya at mapahanga at mapasamba sa akin ang mga kapatid. Ito ang klase ng pag-uugaling madalas kong ipakita sa pagtatangka kong makamit ang katanyagan at katayuan. Nang hindi natugunan ang aking ambisyon at pagnanais, inisip ko na wala na akong anumang pagkakataon para maitangi ang aking sarili, at ninais na huminto sa pagiging tagapangaral, sa pag-aakalang magkakaroon ako ng pagkakataong maging kilala sa ibang tungkulin. Napagtanto kong wala na sa kontrol ang aking pagkahumaling sa katanyagan at katayuan. Para na akong isang anticristo sa aking pagmamahal sa katanyagan at katayuan— ang pagnanais na ito ay nakaugat nang malalim sa aking kalooban, ito ay nakatanim sa aking kalikasan. Napagtanto ko na lubhang mapanganib ang landas na tinatahak ko. Hindi nalalabag ang disposisyon ng Diyos—Siya ay matuwid. Kung hindi ko hahangarin na gumawa ng pagbabago, at tutuon lamang sa pakikipagpaligsahan para sa katanyagan at katayuan nang hindi iniisip kahit kaunti ang gawain ng iglesia, tatanggihan at palalayasin ako ng Diyos. Labis akong nasuklam sa aking mga ikinilos at hindi ko na nais na makipagpaligsahan pa sa aking kapareha para sa katayuan. Nanalangin ako sa Diyos, hinihiling na tulungan Niya akong makawala sa mga tanikala at gapos ng aking satanikong disposisyon.

Pagkatapos ay nakita ko ang isang sipi ng mga salita ng Diyos: “Anuman ang direksyon o puntirya ng iyong hangarin, kung hindi ka nagninilay tungkol sa paghahangad sa katayuan at katanyagan, at kung nahihirapan kang isantabi ang mga bagay na ito, maaapektuhan nito ang pagpasok mo sa buhay. Hangga’t may puwang ang katayuan sa puso mo, lubos nitong makokontrol at maiimpluwensyahan ang direksyon ng buhay mo at ang mga mithiing pinagsusumikapan mo, kaya nga magiging napakahirap sa iyo na pumasok sa realidad ng katotohanan, maliban pa sa mahihirapan kang baguhin ang iyong disposisyon; makamit mo man sa bandang huli ang pagsang-ayon ng Diyos, siyempre pa, ay hindi na kailangang sabihin pa. Bukod pa riyan, kung hindi mo kailanman naisasantabi ang paghahangad mo sa katayuan, maaapektuhan nito ang kakayahan mong magampanan nang sapat ang iyong tungkulin, kaya mahihirapan kang maging katanggap-tanggap na nilalang ng Diyos. Bakit Ko sinasabi ito? Wala nang higit pang kinapopootan ang Diyos kundi kapag naghahangad ang mga tao ng katayuan, dahil ang paghahangad ng katayuan ay isang satanikong disposisyon, isa itong maling landas, bunga ito ng pagtitiwali ni Satanas, isa itong bagay na kinokondena ng Diyos, at ito mismo ang bagay na hinahatulan at nililinis ng Diyos. Wala nang higit pang kinamumuhian ang Diyos kundi kapag naghahangad ang mga tao ng katayuan, pero nagmamatigas ka pa ring nakikipagkumpitensya para sa katayuan, walang-sawa mo itong iniingatan at pinoprotektahan, at laging sinusubukang makuha ito para sa iyong sarili. At sa likas na katangian, hindi ba't ang lahat ng ito ay pagkontra sa Diyos? Hindi niloob ng Diyos ang katayuan para sa mga tao; ipinagkakaloob ng Diyos sa mga tao ang katotohanan, ang daan, at ang buhay, at sa huli ay ginagawa silang isang katanggap-tanggap na nilalang ng Diyos, isang hamak at walang-kabuluhang nilalang ng Diyos—hindi isang tao na may katayuan at katanyagan at iginagalang ng libu-libong tao. Kaya, saanmang perspektibo ito tingnan, walang kahahantungan ang paghahangad ng katayuan. Gaano man kamakatwiran ang iyong pagdadahilan para hangarin ang katayuan, mali pa rin ang landas na ito, at hindi kapuri-puri para sa Diyos. Gaano ka man magpakahirap o gaano ka man magsakripisyo, kung naghahangad ka ng katayuan, hindi ito ibibigay sa iyo ng Diyos; kung hindi ito ibinibigay ng Diyos, mabibigo ka sa pakikipaglaban para matamo ito, at kung patuloy kang makikipaglaban isa lamang ang kahihinatnan nito: Mailalantad ka at mapapalayas, na walang kahahantungan” (Ang Salita, Vol. III. Paglalantad sa mga Anticristo. Ikasiyam na Aytem: Ginagawa Nila ang Kanilang Tungkulin para Lamang Maging Tanyag Sila at Maisakatuparan ang Kanilang Sariling mga Interes at Ambisyon; Hindi Nila Iniisip Kailanman ang mga Interes ng Sambahayan ng Diyos, at Ipinagpapalit pa ang mga Interes na Iyon para sa Kanilang Personal na Kaluwalhatian (Ikatlong Bahagi)). Sa pamamagitan ng mga salita ng Diyos, nakita ko na ang patuloy kong paghahangad ng katayuan ay hindi lamang nakahadlang sa aking kakayahang gawin ang aking tungkulin, nakapigil din ito para maging kuwalipikado ako bilang isang nilikha. Dahil palagi kong hinahangad ang katayuan, palaging sinusubukang malampasan si Matthew at makamit ang paghanga ng lahat, at palagi akong nakikipagpaligsahan at nakikipagkompitensya, mas lalo akong naging mapaghangad ng masama at kulang sa normal na pagkatao. Nakita ko kung paanong ang paghahangad ng katanyagan at katayuan ay hindi ang tamang landas, at kung paanong ito’y isang daang salungat sa Diyos na patungo sa kapahamakan. Dahil tinanggap kong isa akong nananalig at isang nilikha, dapat akong tumuon sa paghahangad ng katotohanan at tumigil na magpakahirap para sa isang bagay na walang silbi gaya ng paghahangad ng katanyagan at katayuan. Sa gayon ko lamang maiiwasan ang paggawa ng masama at paglaban sa Diyos. Kaya nagdasal ako sa Diyos, sinasabing: “Mahal kong Diyos! Nakilala ko na ang aking satanikong kalikasan. Dahil sa pagkahumaling ko sa katanyagan at katayuan, madalas kong kainggitan si Matthew at ayaw kong makapareha siya. Mahal kong Diyos! Mula ngayon, magsisisi na ako sa Iyo at hindi na maghahangad ng katanyagan at katayuan. Hahangarin ko na lamang ang katotohanan at gagawin nang maayos ang aking tungkulin. Tulungan at gabayan Mo po sana ako, Diyos ko.”

Sa aking mga debosyonal, nabasa ko ang siping ito ng mga salita ng Diyos: “Ano ang inyong mga prinsipyo sa inyong pag-uugali? Dapat kayong umasal ayon sa inyong katayuan, hanapin ang tamang katayuan para sa inyo, at gampanan ang tungkulin na nararapat ninyong gampanan; ito lamang ang taong may katuturan. Bilang halimbawa, may mga taong mahuhusay sa isang propesyon at nauunawaan ang mga prinsipyo nito, at dapat nilang tanggapin ang responsibilidad na iyon at gawin ang panghuling pagsisiyasat sa larangang iyon; may mga taong makapagbibigay ng mga ideya at malilinaw na pagkaunawa, upang magawa ng sinumang iba na mapabuti ang kanilang mga ideya at magampanan nang mas mahusay ang kanilang tungkulin—dapat silang magbigay sa gayon ng mga ideya. Kung matatagpuan mo ang tamang katayuan para sa iyo at makagagawa nang tugma sa iyong mga kapatid, tinutupad mo ang iyong tungkulin, at umaasal ka ayon sa iyong katayuan” (Ang Salita, Vol. II. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Binigyan ako ng mga salita ng Diyos ng landas ng pagsasagawa. Naisip ko: “Isa akong karaniwang tao— dapat naghahangad ako na maging isang tunay na nilikha, na tumayo sa lugar ko, magtrabaho nang maayos kasama ang iba at gawin ang aking tungkulin sa abot ng aking makakaya. Ito lamang ang tamang landas.” Naisip ko kung paanong noong inutusan ng Diyos si Adan na pangalanan ang mga hayop, sinang-ayunan Niya ang mga pangalang naisip ni Adan— hindi Niya tinanggihan si Adan at gumawa ng sariling mga pangalan upang ipakita kung gaano Siya mas higit na dakila, bagkus tinanggap niya ang mga pinili ni Adan. Ipinakita nito sa akin na ang kababaang-loob at pagiging tago ng Diyos ay tunay na kaibig-ibig. Ang Diyos ay kataas-taasan, ang Panginoon ng lahat ng nilikha, gayunpaman, mapagpakumbaba Niyang itinatago ang Kanyang sarili. Samantalang ako, isa lang akong karaniwang nilikha, pero palagi kong nais na magpakitang-gilas at makuha ang respeto ng iba, at sinubukan pang supilin ang mga nakakukuha ng magagandang resulta sa kanilang tungkulin alang-alang sa sarili kong katayuan at reputasyon. Napakayabang ko talaga at hindi makatwiran! Labis kong pinagsisihan ang aking ginawa, kaya lumapit ako sa Diyos upang magsisi at manalangin sa Kanya, humihiling na bigyan Niya ako ng katapangan na ilantad ang aking sarili sa harap ng aking kapareha.

Kalaunan, nilakasan ko ang aking loob at humingi ng tawad kay Matthew, inilalantad ang aking anticristong disposisyon na naipamalas sa pagnanais kong palihim na makipagpaligsahan sa kanya para sa katanyagan at katayuan. Matapos kong magsagawa sa gayong paraan, nakaramdam ako ng higit na kapayapaan. Kalaunan, nakahanap si Matthew ng ilan sa mga salita ng Diyos na may kaugnayan sa aking kalagayan at talagang nakatulong ang mga iyon sa akin. Lubos akong nagpapasalamat sa Diyos! Sumumpa ako sa Kanya na aasal ako ayon sa hinihingi Niya. Pagkatapos nun, pinapansin ko na ang mga mensahe ng aking kapareha at nagsimula na akong maging aktibo sa pagsasabi sa kanya tungkol sa lagay ng lahat ng proyekto na responsibilidad ko, na nagpapahintulot sa kanya na manatiling may alam sa aking gawain at mapamahalaan at masuportahan niya ako. Tinatalakay namin ang aming gawain at magkatuwang kami sa mga pagtitipon at pagbabahaginan. Pinupunan namin ang isa’t isa at itinataguyod ang gawain ng iglesia bilang magkakampi. Salamat sa Diyos!


97. Bakit Ba Ako Natatakot Umako ng Responsabilidad sa Aking Tungkulin?

Ni Abby, Hapon

Ako noon ang namamahala sa gawain ng pagdidilig sa aming iglesia. Isang araw, lumapit sa akin ang aming lider at sinabi na inihahanda niya ako upang italaga sa pamamahala sa gawain ng paggawa ng pelikula. Nabigla ako: Naging responsable ako sa gawain ng paggawa ng pelikula isang taon na ang nakalilipas, ngunit ang pagkasabik ko sa agarang tagumpay ay nagdulot ng mga hadlang, at sa huli ay tinanggal ako. Kung itatalaga nila ako sa pamamahala ng gawaing ito ngayon, kaya ko nga ba itong pangasiwaan? Ang pamamahala sa gawain ng paggawa ng pelikula ay nangangailangan ng higit pa sa kakayahang gawin ang gawain—kinakailangan nito ang kaalaman sa iba’t ibang kaugnay na bagay. Napakaraming kakulangan sa kadalubhasaan ko; ang mga abilidad at kakayahan ko ay katamtaman lamang. Kapag tumuloy akong gawin ang gawaing ito, at nabigo akong magkaroon ng mga resulta, ano ang gagawin ko? Alam kong hindi ko pwedeng tanggapin ang tungkuling ito. Sinabi ko sa lider kung paanong natanggal ako sa tungkuling ito noon, at kung bakit iyon nangyari, at binigyang-diin ko na hindi ganoon kahusay ang kakayahan ko at ang abilidad ko sa gawain. Ipinahiwatig ko na ayaw kong tanggapin ang tungkulin. Akala ko, kapag narinig niya ang mga sinabi kong ito ay ibang tao na ang isasaalang-alang niya para sa posisyon. Ngunit may ginawa ang lider na hindi ko inaasahan: Nakipagbahaginan siya sa akin, hiniling na suriin ko ang mga aral na natutunan ko sa aking nakaraang kabiguan, at sinabi niya sa akin na gampanan ko nang maayos ang tungkuling ito sa pamamagitan ng pagsandig sa Diyos. Naguluhan ako. Alam ko na may pahintulot ako mula sa Diyos na gampanan ang tungkuling ito; na dapat ko itong tanggapin at dapat akong magpasakop. Ngunit natatakot ako na kung tatanggapin ko ito at hindi ko ito magagawa nang maayos, mabubunyag at matatanggal ako. Pagkatapos ko itong pag-isipan, nagpasya akong magpakatapang at tanggapin ang tungkulin. Ngunit ang pag-iisip na mamahala sa gawain ng paggawa ng pelikula ay nagdulot ng takot sa akin. Ang sister na namahala bago ako ay hindi mas mababa ang abilidad at kakayahan kumpara sa akin—kung hindi niya ito nagampanan nang maayos noon, paano ko ito magagawa? Naisip ko ang gawain ng pagdidilig na ginagawa ko noon: Hindi ito ganoon kahirap, at ang mga resulta na nakukuha ko ay hindi naman masama. Mas mababa ang tsansang mabigo kung ipagpapatuloy ko na lang ang paggawa ng tungkuling iyon. Ibang-iba ang pagganap sa gawain ng paggawa ng pelikula: Napakahirap nito para sa akin, at nakagawa na ako ng ilang pagsalangsang nang gawin ko ito noon. Kung hindi ko ito magagawa nang maayos ngayon, at magdudulot ako ng anumang paggambala o kaguluhan, natatakot akong baka ako ay itiwalag. Nasa pagitan ako ng dalawang nag-uumpugang bato. Habang lalo ko itong iniisip, mas lalo akong napipigilan. Kahit na pumayag akong gawin ito, patuloy ko itong ipinagpaliban sa kadahilanang hindi pa naipapasa sa iba ang gawain ng pagdidilig. Alam ko na hindi tama ang kalagayang ito, kaya nagdasal ako sa Diyos, hiniling ko sa Kanya na gabayan ako upang maunawaan ko ang aking sarili, at tulungan akong baguhin ang kalagayang ito.

Pagkatapos kong magdasal, nabasa ko ang ilang salita ng Diyos: “Noong gumawa si Noe ayon sa tagubilin ng Diyos, hindi niya alam kung ano ang mga layunin ng Diyos. Hindi niya alam kung ano ang gustong maisakatuparan ng Diyos. Binigyan lang siya ng Diyos ng kautusan at binilinan siyang gumawa ng isang bagay, at nang walang gaanong paliwanag, tumuloy si Noe at ginawa ito. Hindi niya sinubukang alamin ang mga pagnanais ng Diyos nang palihim, ni hindi siya lumaban sa Diyos o nagpakita nang kawalang-katapatan. Humayo lamang siya at ginawa ito nang may malinis at simpleng puso. Anuman ang ipinagawa ng Diyos ay ginawa niya, at ang pagpapasakop at pakikinig sa salita ng Diyos ang nagpalakas ng kanyang paniniwala sa kanyang ginawa. Ganito katapat at kasimple ang pagharap niya sa ipinagkatiwala ng Diyos. Ang kanyang diwa—ang diwa ng kanyang mga paggawa ay pagpapasakop, hindi pagdadalawang-isip, hindi paglaban, at higit pa rito, hindi pag-iisip ng mga pansarili niyang kapakanan o pakinabang at kawalan. At noon pang sinabi ng Diyos na gugunawin Niya ang mundo sa pamamagitan ng isang baha, hindi tinanong ni Noe kung kailan o kung anong mangyayari sa mga bagay-bagay, at tiyak na hindi niya tinanong ang Diyos kung paano Niya gugunawin ang mundo. Gumawa lang siya ayon sa tagubilin ng Diyos. Sa paano mang paraan nais ng Diyos na gawin ito at kung sa ano gawa ito, ginawa niya mismo ang hiningi ng Diyos at kaagad na sinimulan ang paggawa. Kumilos siya alinsunod sa mga tagubilin ng Diyos nang may saloobing nagnanais na magbigay-kasiyahan sa Diyos. … Nagpasakop lamang siya, nakinig, at ginawa ang ipinag-uutos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I). Naantig ako sa saloobin ni Noe sa atas ng Diyos. Noong ipagkatiwala kay Noe ang atas ng Diyos, hindi niya alam kung ano ang layunin ng Diyos. Ngunit hindi siya nagduda, tumanggi o nag-isip-isip sa kahilingan ng Diyos, hindi siya nagdahilan upang hindi ito gawin. Basta sumunod at nagpasakop na lang siya, at ginawa niya ang iniutos ng Diyos. Hindi siya tumigil upang pag-isipan ang sarili niyang mga pakinabang o kawalan, bagkus ibinigay niya ang lahat ng kanyang makakaya upang matugunan ang kahilingan ng Diyos at matapos ang ibinigay na gawain ng Diyos. Nang maisip ko ang sarili kong saloobin sa aking tungkulin, labis akong nahiya. Nang sabihin sa akin ng lider ang kanyang mga plano na ipagkatiwala sa akin ang pamamahala sa gawain ng paggawa ng pelikula, nagsimula akong mag-isip-isip at maging maingat sa aking puso. Inisip ko na ang gawain ng paggawa ng pelikula ay napakahirap, at ang kahit kaunting kapabayaan ay magdudulot ng pagkabunyag ko, kaya nais kong takasan ang tungkulin ko. Nang gawin ko ang tungkuling ito noon, hindi ko ito nagampanan nang maayos—higit pa nga itong dahilan kung bakit dapat ay tinanggap ko ito ngayon nang may pasasalamat sa aking puso, kung bakit dapat ay isinaalang-alang ko ang mga layunin ng Diyos habang tinutupad ito, at bumawi ako para sa nakaraan kong pagkakautang. Ngunit inisip ko lamang ang sariling kong mga interes. Pinaghinalaan ko ang Diyos at nag-ingat ako laban sa kanya, pakiramdam ko ay para bang nais ng Diyos na pagkaitan ako ng mga pagkakataon sa hinaharap at ng kapalaran sa pamamagitan ng pagbibigay sa akin ng tungkuling ito. Nakita kong wala akong konsensiya o katwiran. Noong normal pa ang mga bagay-bagay at wala pang mga problema sa buhay ko, isinigaw ko ang aking kahandaan na magpasakop sa Diyos at tugunan ang Kanyang kalooban. Subalit noong nais na Niyang umako ako ng responsabilidad, nagsimula akong isipin ang sarili ko, hindi ako nagpakita ng kahit katiting na pagpapasakop. Habang mas iniisip ko ito, mas lalo akong nahihiya, at nagpasya akong hindi ko na iiwasan ang aking tungkulin. Gayunpaman, mayroon pa ring pinapasan ang aking puso na mga alalahaning hindi pa lubos na nawawala, kaya patuloy akong nagdasal sa Diyos, naghahanap ng mga kasagutan na maaaring makatulong sa akin upang malutas ang problemang ito.

Isang araw, sa mga debosyonal, may nakita akong isang sipi ng mga salita ng Diyos na nagbigay sa akin ng pang-unawa sa aking kalagayan. Sabi ng Makapangyarihang Diyos: “Natatakot ang ilang tao na umako ng responsabilidad habang ginagampanan ang kanilang tungkulin. Kung binibigyan sila ng iglesia ng isang trabahong gagawin, iisipin muna nila kung hinihingi ng trabaho na umako sila ng responsabilidad, at kung oo, hindi nila tatanggapin ang trabaho. Ang mga kondisyon nila sa pagganap ng isang tungkulin ay, una, na ito ay dapat na isang maluwag na trabaho; pangalawa, na hindi ito matrabaho o nakapapagod; at pangatlo, na kahit anong gawin nila, wala silang aakuing anumang responsabilidad. Ito lang ang uri ng tungkuling tinatanggap nila. Anong uri ng tao ito? Hindi ba ito isang hindi mapagkakatiwalaang, mapanlinlang na tao? Ayaw nilang pasanin kahit ang pinakamaliit na responsabilidad. Kinatatakutan pa nga nila na mababasag ng mga dahon ang kanilang bungo kapag nahulog ang mga ito mula sa mga puno. Anong tungkulin ang magagampanan ng taong tulad nito? Ano ang pakinabang nila sa sambahayan ng Diyos? Ang gawain ng sambahayan ng Diyos ay may kinalaman sa gawain ng pakikipaglaban kay Satanas, gayundin sa pagpapalaganap ng ebanghelyo ng kaharian. Anong tungkulin ang walang mga kaakibat na responsabilidad? Masasabi ba ninyong may kaakibat na responsabilidad ang pagiging lider? Hindi ba’t mas mabigat ang kanilang mga responsabilidad, at hindi ba’t mas lalo silang dapat na umako ng responsabilidad? Nagpapalaganap ka man ng ebanghelyo, nagpapatotoo, gumagawa ng mga video, at iba pa—anuman ang iyong trabaho—hangga’t nauukol ang mga ito sa mga katotohanang prinsipyo, may mga kaakibat itong responsabilidad. Kung walang prinsipyo ang pagganap mo ng iyong tungkulin, makakaapekto ito sa gawain ng sambahayan ng Diyos, at kung natatakot kang umako ng responsabilidad, hindi mo magagampanan ang anumang tungkulin. Duwag ba ang isang taong natatakot na umako ng responsabilidad sa pagganap ng kanyang tungkulin, o may problema sa kanilang disposisyon? Dapat ay masasabi mo ang pagkakaiba. Ang katunayan ay hindi ito isyu ng karuwagan. Kung kayamanan ang habol ng taong iyon, o gumagawa siya ng isang bagay para sa kanyang sariling interes, paanong siya ay napakatapang? Tatanggapin nila ang anumang panganib. Subalit kapag gumagawa sila ng mga bagay-bagay para sa iglesia, para sa sambahayan ng Diyos, wala silang tinatanggap na anumang panganib. Ang gayong mga tao ay makasarili at ubod ng sama, ang pinakataksil sa lahat. Ang sinumang hindi umaako ng responsabilidad sa pagganap ng isang tungkulin ay walang ni katiting na pagiging totoo sa Diyos, lalong wala siyang katapatan. Anong uri ng tao ang nangangahas na umako ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong tapang na humaharap sa pinakamahalagang sandali sa gawain ng sambahayan ng Diyos, na hindi natatakot na magpasan ng isang mabigat na responsabilidad at magtiis ng matinding paghihirap kapag nakita nila ang gawain na pinakaimportante at pinakamahalaga. Iyon ay isang taong tapat sa Diyos, isang mabuting sundalo ni Cristo. Ito ba ay ang kaso kung saan ang lahat ng natatakot na umako ng responsabilidad sa kanilang tungkulin ay ginagawa iyon dahil hindi sila nakauunawa sa katotohanan? Hindi; isa itong problema sa kanilang pagkatao. Wala silang pagpapahalaga sa katarungan o responsabilidad, sila ay mga taong makasarili at ubod ng sama, hindi tunay na mananampalataya ng Diyos, at hindi nila tinatanggap ang katotohanan kahit kaunti. Dahil dito, hindi sila maliligtas” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Lubos na naantig ng mga salita ng Diyos ang puso ko. Dati, hindi ko iniisip na ang pagtanggi ko na tumanggap ng responsabilidad ay isang seryosong problema. Ngunit ngayon, sa paglalantad ng mga salita ng Diyos, naunawaan ko na ang mga taong natatakot tumanggap ng responsabilidad ang pinakamakasarili at pinakamapanlinlang na uri ng tao. Ang mga ganitong tao ay walang katapatan sa Diyos, at kung mamumuhay sila nang matagal sa ganitong kalagayan at hindi magbabago, kamumuhian sila ng Diyos sa huli. Sa pagtingin ko sa sarili kong pagganap gamit ang mga salita ng Diyos, nakita ko na ako nga ay ganitong uri ng tao: makasarili, kasuklam-suklam, tuso at mapanlinlang. Batid na batid ko na kakalipat lamang ng taong namamahala sa gawain ng paggawa ng pelikula, at na mayroong agarang pangangailangan para sa iba na pumasok at gampanan ang papel na iyon. Pamilyar ako sa gawain at sa mga tauhan, at ako ang pinakaangkop na kandidato para sa tungkuling ito sa ngayon. Ngunit dahil sa pagnanais kong protektahan ang aking sarili, ayaw kong gampanan ang tungkuling ito. Iminungkahi ko na mahina ang kasanayan ko at kulang ang aking mga abilidad sa gawain, ngunit ang totoo, nais ko lamang takasan ang tungkulin ko. Sa mahalagang sandali, tumakas ako sa tungkulin at hindi ko pinrotektahan ang gawain ng iglesia kahit kaunti. Naging makasarili at kasuklam-suklam ako, at wala akong pagkatao. Kapag ang isang taong mayroong tunay na mabuting pagkatao ay nakakita ng mahirap na sitwasyon sa gawain ng iglesia, aktibo siyang titindig at magmamadaling tumulong na mapanatili ang gawain. Hindi niya iisipin ang sarili niyang mga pakinabang at kawalan. Kahit pa mayroon siyang sariling mga paghihirap o kakulangan, hindi siya iiwas sa kanyang tungkulin. Magtitiwala siya sa Diyos upang malaman kung ano ang kanyang gagawin at magsasagawa siya sa pamamagitan ng karanasan, at gagawin niya ang makakaya niya para bumuti. Tanging ang ganitong uri ng tao lamang ang nagtataglay ng konsensiya at katwiran. Nang maisip ko ang lahat ng ito, nakaramdam ako ng kalungkutan at pagkondena sa sarili. Nagnilay ako at tinanong ko ang aking sarili: Ano ba ang humahadlang sa akin upang tanggapin ang tungkuling ito?

Kalaunan, nabasa ko ang ilan pang salita ng Diyos: “Kapag binago ang kanilang mga tungkulin, kung iglesia ang nagdesisyon nito, dapat itong tanggapin at sundin ng mga tao, dapat silang magnilay-nilay sa sarili nila, at unawain ang diwa ng problema at ang sarili nilang mga pagkukulang. Lubos na kapaki-pakinabang ito para sa mga tao, at isa itong bagay na marapat isagawa. Dahil nakapasimpleng bagay nito, maiisip at matatrato ito nang tama ng mga ordinaryong tao, nang hindi nagkakaroon ng masyadong maraming problema o anumang balakid na mahirap lampasan. … Kapag may ginawang maliit na pagbabago sa kanilang tungkulin, dapat tumugon ang mga tao nang may saloobin ng pagsunod, gawin ang ipinagagawa sa kanila ng sambahayan ng Diyos, at gawin ang makakaya nila, at, anuman ang gawin nila, gawin ito nang maayos sa abot ng makakaya nila, nang buong puso nila at buong lakas nila. Ang nagawa ng Diyos ay hindi mali. Ang ganoon kasimpleng katotohanan ay maaaring isagawa ng mga tao na may kaunting konsensiya at katwiran, ngunit lampas ito sa mga kakayahan ng mga anticristo. Pagdating sa pag-aakma ng mga tungkulin, agad magbibigay ang mga anticristo ng mga argumento, panlilinlang, at pagtutol, at sa kanilang kaibuturan ay ayaw nilang tanggapin iyon. Ano ba talaga ang nasa puso nila? Paghihinala at pagdududa, pagkatapos ay sinusuri nilang mabuti ang iba gamit ang lahat ng uri ng pamamaraan. Sinusubukan nilang alamin ang reaksyon ng iba sa kanilang mga salita at kilos, at pinipilit at hinihimok pa nila ang mga tao na sabihin ang katotohanan at magsalita nang matapat sa pamamagitan ng imoral na kaparaanan. … Bakit nila gagawing napakakumplikado ang isang simpleng bagay? Iisa lamang ang dahilan: Hindi kailanman sinusunod ng mga anticristo ang mga pagsasaayos ng sambahayan ng Diyos, at palagi nilang mahigpit na iniuugnay ang kanilang tungkulin, kasikatan, pakinabang, at katayuan sa inaasam nilang pagtamo ng mga pagpapala at sa kanilang hantungan sa hinaharap, na para bang sa sandaling mawala ang kanilang reputasyon at katayuan, wala na silang pag-asang magtamo ng mga pagpapala at gantimpala, at pakiramdam nila ay katulad ito ng mawalan ng buhay. … Kaya, nagiging mapagbantay sila laban sa mga lider at manggagawa ng sambahayan ng Diyos, natatakot na may makakilatis o makahalata sa kanila, at na pagkatapos ay matatanggal sila at masisira ang mga pinapangarap nilang pagpapala. Iniisip nila na dapat nilang panatilihin ang kanilang reputasyon at katayuan para magkaroon sila ng pag-asang magkamit ng mga pagpapala. Itinuturing ng isang anticristo ang pagiging pinagpala na higit pa kaysa sa kalangitan, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na nakaabot sa pamantayan. Iniisip niya na ang pagiging isang nilikha na nakaabot sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin o pagkomentuhan pa, samantalang ang pagtatamo ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala, at napakaingat at napakaalisto niya, at lagi siyang may nakahandang malulusutan para sa kanyang sarili” (Ang Salita, Vol. IV. Paglalantad sa mga Anticristo. Ikalabindalawang Aytem). Isinisiwalat ng mga salita ng Diyos na ang mga anticristo ay napakabuktot at napakamapanlinlang. Ginagawa nilang labis na komplikado ang isang simple at tuwid na bagay. Kinukuha ng isang anticristo ang usapin ng pagbabago sa tungkulin at iniuugnay ito sa kanyang mga pagpapala at destinasyon. Ginagampanan lamang ng mga anticristo ang kanilang tungkulin para sa kanilang pansariling pagpapala, nakikita nila ang mga ito bilang mas mahalaga kaysa sa anumang bagay. Lagi nilang pinaplano ang kanilang sariling kalalabasan at destinasyon, wala silang pagpapahalaga sa mga layunin ng Diyos o sa gawain ng iglesia. Ang ibinunyag ko, sa pamamagitan ng sarili kong asal, ay ang disposisyon ng isang anticristo. Nahaharap sa normal na pagbabago sa tungkulin ko, paulit-ulit ko itong pinag-isipan: kung paanong kakaunti lamang ang mga paghihirap sa gawain ng pagdidilig na kasalukuyan kong ginagawa, kung paanong maayos ang takbo ng gawain, kung paanong kakaunti ang mga nagagawa kong pagkakamali at kung paanong maliit lang ang tsansang mabunyag ako. Mas ligtas gawin ang tungkuling ito, at tiyak na makakatanggap ako ng mga pagpapala. Sa kabilang banda, ang gawain ng paggawa ng pelikula ay mas mahirap, at nangangailangan ng matibay na pag-arok sa ilang mga propesyunal na kasanayan at prinsipyo. Kapag nabigo akong magawa ito nang maayos, mabubunyag at matatanggal ako. Hindi lamang iyon, kundi nabigo na ako noon—natatakot akong kung magdudulot ako ng problema ngayon at ako ay matitiwalag, wala na akong anumang pag-asa na makatanggap ng mga pagpapala. Nakita ko na ginagawa ko ang tungkulin ko sa hangaring magkamit ng mga pagpapala para sa aking sarili; na handa akong gawin ito kapag ito ay kapaki-pakinabang sa akin, ngunit lumalaban at tumatanggi ako kapag ito ay hindi. Nag-iiwan ako ng daan na malalabasan ko, maingat kong pinoprotektahan ang aking sarili, sinusubukan kong gamitin ang tungkulin ko upang matamo ang aking layon na magkamit ng mga pagpapala. Naging mapanlinlang at buktot ako! Naisip ko ang mga salita ng Diyos: “Ang matupad ng isang nilikha ang tungkulin ng isang nilikha, ang mabigyang-kasiyahan ang Lumikha, ay ang pinakamagandang bagay sa gitna ng sangkatauhan, at isa itong bagay na dapat ipalaganap bilang isang kuwento na pupurihin ng lahat ng tao. Anumang ipinagkakatiwala ng Lumikha sa mga nilikha ay dapat nilang tanggapin nang walang kondisyon; para sa sangkatauhan, ito ay isang usapin ng kapwa kaligayahan at pribilehiyo, at para sa lahat ng tumutupad sa tungkulin ng isang nilikha, wala nang ibang mas maganda o karapat-dapat sa pagpaparangal—ito ay isang positibong bagay. … Ang gayon kaganda at gayon kalaking bagay ay binaluktot at ginawa nang isang transaksiyon ng angkan ng mga anticristo, kung saan nangangalap sila ng mga korona at gantimpala mula sa kamay ng Diyos. Ang gayong transaksiyon ay ginagawang napakapangit at napakabuktot ang isang bagay na napakaganda at napakamakatarungan. Hindi ba ito ang ginagawa ng mga anticristo? Kung pagbabatayan ito, hindi ba’t buktot ang mga anticristo? Talagang buktot nga sila!” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Ang pagganap sa kanilang mga tungkulin ang pinakamaganda at makatarungang bagay para sa mga nilikha. Subalit binabaluktot ng mga anticristo ang magandang bagay na ito at ginagawang isang kasunduan: Nananampalataya sila sa Diyos nang walang katapatan, at ginagawa nila ang kanilang mga tungkulin upang magkamit ng mga pagpapala para sa kanilang mga sarili. Ang kanilang diwa ay katulad ng sa isang hindi mananampalataya. Naisip ko kung gaano katagal na akong nananampalataya sa Diyos, at kung gaano karaming salita na ng Diyos ang aking kinain at ininom, ngunit ang pananaw ko sa pagsusumikap ay hindi pa rin nagbabago kahit kaunti. Ang saloobin ko sa aking tungkulin ay katulad ng sa isang anticristo. Kung hindi ako magbabago, kasusuklaman ako ng Diyos.

Patuloy akong nagnilay tungkol dito upang maunawaan ko ang aking sarili, at nakita ko ang isang sipi ng mga salita ng Diyos: “Ang mga antikristo ay hindi naniniwala na ang mga salita ng Diyos ang katotohanan, at hindi sila naniniwala na matuwid at banal ang Kanyang disposisyon. Tinitingnan nila ang lahat ng ito sa pamamagitan ng mga kuru-kuro at imahinasyon ng tao, at hinaharap nila ang gawain ng Diyos gamit ang mga perspektiba, kaisipan, at tusong pag-iisip ng tao, gumagamit sa lohika at pag-iisip ni Satanas para tukuyin ang disposisyon, pagkakakilanlan, at diwa ng Diyos. Maliwanag na hindi lang hindi tinatanggap o kinikilala ng mga anticristo ang disposisyon, pagkakakilanlan, at diwa ng Diyos; sa kabaligtaran, puno sila ng mga kuru-kuro, pagkontra, at paghihimagsik laban sa Diyos at wala silang kahit katiting na tunay na pagkakilala sa Kanya. Isang katanungan ang depinisyon ng mga anticristo sa gawain ng Diyos, sa disposisyon ng Diyos, at sa pagmamahal ng Diyos—puno ng pagdududa, at puno sila ng pag-aalinlangan at puno ng pagtatatwa at paninirang-puri dito; kung gayon, ano naman ang tungkol sa Kanyang pagkakakilanlan? Kumakatawan sa Kanyang pagkakakilanlan ang disposisyon ng Diyos; sa gayong pagtrato sa disposisyon ng Diyos, maliwanag ang kanilang pagtrato sa pagkakakilanlan ng Diyos—direktang pagtatatwa. Ito ang diwa ng mga anticristo” (Ang Salita, Vol. IV. Paglalantad sa mga Anticristo. Ikasampung Aytem (Ikaanim na Bahagi)). Inilalantad ng Diyos na ang mga anticristo ay hindi naniniwala sa pagiging matuwid ng Diyos. Hindi sila naniniwala na ang sambahayan ng Diyos ay pinamumunuan ng katotohanan, at ayaw pa nga nilang aminin na ang salita ng Diyos ang katotohanan. Laging tinitignan ng mga anticristo ang mga kilos ng Diyos base sa sarili nilang mga kuru-kuro at imahinasyon. Punong-puno sila ng mga pagdududa at pagkakaila sa katuwiran ng Diyos, at hindi sila naniniwala na ang Diyos ay makatarungan at matuwid—ito ay paninirang-puri at kalapastanganan laban sa Diyos. Nang matapos kong basahin ang mga salita ng Diyos, nakaramdam ako ng takot. Naisip ko kung paano ako umasal na parang isang anticristo: Hindi ko ibinase ang aking pananaw sa mga salita ng Diyos, at hindi ko pinaniwalaan ang pagiging matuwid ng Diyos. Sa halip, nalinlang ako sa paniniwala na sa mas malaking responsabilidad na tinanggap ko, at sa mas mahirap na gawain, ay mas mabilis akong mabubunyag. Naisip ko na kapag nabigo akong magawa nang maayos ang gawain o kung magkaroon ng mga paglihis, matatanggal at matitiwalag ako, kaya nais ko na palaging magtago mula sa responsabilidad na iyon. Hindi ko gustong maging mahirap o mahalaga ang aking gawain, sa pag-iisip na sa ganitong paraan ay hindi ako agad mabubunyag. Ngayon, mula sa mga salita ng Diyos, naunawaan ko na ang Diyos ay matuwid, at na binabago ng iglesia ang pagtatalaga ng mga tungkulin ng mga tao batay sa mga prinsipyo. Hindi basta-basta tinatanggal ng iglesia ang mga tao dahil lamang sa pansamantalang mga pagkakamali at pagsalangsang—tinitingnan nito ang patuloy na pagganap ng mga tao at gumagawa ito ng komprehensibong desisyon. Kung ang isang tao ay may mabuting pagkatao at naghahangad sa katotohanan, kahit may mga paglihis na lumitaw sa kanyang gawain o pansamantala siyang mabigong magkamit ng magagandang resulta, tutulungan at susuportahan siya ng iglesia. Gayundin, kung hindi makagawa ng tunay na gawain ang isang tao dahil wala siyang kakayahan, titingnan ng iglesia ang kanyang kalagayan at itatalaga siya ng iglesia sa nararapat na tungkulin. At kung ang isang tao ay patuloy na nabibigong gumawa ng tunay na gawain, o nakakagulo at nakakagambala siya sa gawain ng iglesia, at kung patuloy siyang nabibigong magsisi matapos tumanggap ng paulit-ulit na tulong at pakikipagbahaginan, siya ay matatanggal sa huli. Binalikan ko iyong huling pagkakataon na naging tagapamahala ako ng gawain ng paggawa ng pelikula, at kung paanong ang aking pagnanais para sa mabilis na tagumpay ay nagdulot ng mga hadlang. Noong panahong iyon, nakipagbahaginan sa akin ang iba at sinubukan nila akong tulungan, ngunit hindi ko binago ang mga pamamaraan ko, at sa huli ay tinanggal ako. Gayunpaman, binigyan pa rin ako ng iglesia ng isa pang pagkakataon para magsisi, pinayagan nila akong magpatuloy sa pagtupad ng isang tungkulin. Nakita ko rin kung paanong ang ilan sa mga kapatid na nasa paligid ko ay madalas na nagkakaroon ng mga problema at nahihirapan sa kanilang gawain—ngunit sila ay simple, matapat, at naghahangad sa katotohanan. Kahit na sila ay nagkakaroon ng mga problema at nagkakamali, unti-unti nilang nauunawaan ang mga prinsipyo at nagagawa nang mas maayos ang kanilang mga tungkulin, sa pamamagitan ng patuloy na pagsusuri at pagninilay. Mula rito, nakita ko na ang Diyos ay matuwid, at ang sambahayan ng Diyos ay pinamumunuan ng katotohanan. Ang mga naghahangad sa katotohanan at tapat na nagsusumikap ay maaaring makagawa minsan ng mga pagsalangsang. Ngunit hangga’t handa silang magsisi, bibigyan sila ng sambahayan ng Diyos ng maraming pagkakataon. At, kung magagawa nilang magbago, patuloy silang itataas ng ranggo at lilinangin ng sambahayan ng Diyos. Ngunit ang mga taong hindi tumatanggap sa katotohanan, namumuhi sa katotohanan at gumagawa ng lahat ng uri ng kasamaan nang walang pagsisisi—ang mga taong iyon ay paaalisin sa sambahayan ng Diyos. Inilagay ako ng iglesia bilang tagapamahala sa gawain ng paggawa ng pelikula, at sa paggawa nito, nabigyan ako ng pagkakataon na magsagawa at makabawi sa aking mga pagkukulang. Bukod sa hindi ako nagpasalamat, hindi ko rin ito naunawaan at nag-ingat ako laban sa desisyong ito, iniisip na ang sambahayan ng Diyos ay hindi makatarungan at hindi matuwid, katulad ng lipunan. Hindi ba’t ito ay isang uri ng paglapastangan laban sa Diyos? Nang mapagtanto ko ito, nagsimula akong lumuha. Kinamuhian ko ang aking sarili dahil sa aking pagrerebelde, at sa kawalan ko ng konsensiya at katwiran! Nakaramdam ako ng pagsisisi at paninisi sa sarili, at lumapit ako sa Diyos upang magdasal at magsisi. Sa hinaharap, hindi na ako magkakamali sa pag-intindi at hindi na ako mag-iingat laban sa Diyos.

Pagkatapos, nagbasa ako ng dalawang sipi ng mga salita ng Diyos. Sabi ng Makapangyarihang Diyos: “Walang kaugnayan sa pagitan ng tungkulin ng tao at kung siya ay nakakatanggap ng mga pagpapala o nagdurusa ng kasawian. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang pagtanggap ng mga pagpapala ay tumutukoy sa kapagnagawang perpekto at nagtatamasa ng mga biyaya ng Diyos ang isang tao matapos magdanas ng paghatol. Ang magdusa sa kasawian ay tumutukoy sa kapag ang disposisyon ng isang tao ay hindi nagbabago matapos silang magdanas ng pagkastigo at paghatol; hindi pa sila nagawang perpekto kundi pinarusahan. Ngunit nakakatanggap man sila ng mga pagpapala o nagdursa sa kasawian, dapat tuparin ng mga nilalang ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahanap sa Diyos. Hindi mo dapat gawin ang iyong tungkulin para lamang makatanggap ng mga pagpapala, at hindi ka dapat tumangging kumilos dahil sa takot na magdusa ng kasawian. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang pagkasuwail” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). “Ano ang mga pagpapamalas ng isang matapat na tao? Una, ang hindi pagkakaroon ng pagdududa sa mga salita ng Diyos. Isa iyon sa mga pagpapamalas ng isang matapat na tao. Bukod dito, ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, ‘Bagama’t mahina ang kakayahan ko, mayroon akong matapat na puso.’ Gayunpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat silang magpasakop sa mga pagsasaayos ng Diyos, maging tapat sa tungkulin na dapat nilang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi nagiging walang sigla sa iyong tungkulin, at hindi nagpapakana para sa sarili mong pakinabang. Iyon ang mga pagpapamalas ng katapatan. Ang isa pa ay ang pagganap nang maayos sa iyong tungkulin nang buong puso at buong lakas mo, paggawa sa mga bagay-bagay nang tama, at pagsasapuso at pagmamahal sa iyong tungkulin para palugurin ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Binigyan ako ng mga salita ng Diyos ng landas ng pagsasagawa. Ang tungkulin ay isang bokasyon na ipinagkaloob ng langit sa isang tao, isang responsabilidad na nararapat niyang tuparin. Wala itong kinalaman sa pagtanggap ng mga pagpapala o pagharap sa kasawian. Mabuti man ito o masama para sa akin, kailangan kong tanggapin ang tungkuling ito nang may matapat na puso at gawin ito sa abot ng aking makakaya, nang walang pagpaplano o pagpapakana para sa aking sariling pakinabang. Anumang hirap ang harapin ko sa aking tungkulin, basta’t matapat akong aasa sa Diyos, gagabayan Niya ako. Handa akong gawin ang makakaya ko upang magawa ito nang may bukas na puso. Kung talagang wala akong kakayahan, o kung hindi sapat ang aking mga abilidad at hindi ko kaya ang tungkulin, tatanggapin ko ang paglilipat sa akin ng iglesia.

Pagkatapos nito, nagsimula na akong mamahala sa gawain ng paggawa ng pelikula. Sa takbo ng aking gawain, nakaranas ako minsan ng mga paghihirap o kabiguan, subalit wala na akong pag-aalinlangan tungkol dito. Sa pagtutulungan namin ng aking mga kapatid nang buong puso at isip, at sa paghahanap sa mga katotohanang prinsipyo nang magkakasama, unti-unti naming nalutas ang mga paghihirap na ito. Natuto ako mula sa aking mga kabiguan, at hindi nagtagal, bumuti ang aming gawain. Nang makita ko ang lahat ng ito, naantig ako. Ang pagkakaroon ko ng karanasan sa ganitong pagbabago ay ganap na resulta ng mga salita ng Diyos. Salamat sa Diyos!


98. Ang Nagiging Bunga ng Palaging Pagpapalugod ng Iba

Ni Xincheng, USA

Pinangangasiwaan ko ang gawain ng ebanghelyo sa iglesia. Kami ni Sister Wang ay magkasamang gumaganap bilang mga lider ng grupo. Sa simula, nakita kong maagap si Sister Wang sa kanyang tungkulin, at medyo epektibo siya sa kanyang gawain. Naisip ko na isa siyang responsableng tao na nagdadala ng mga pasanin. Pero pagkaraan ng ilang panahon, napansin kong lalo siyang nagiging pasibo sa kanyang tungkulin. Bihira niyang napapansin ang mga problema sa gawain, lalong bihira niyang nalulutas ang mga ito. Noon, kapag ibinubuod namin ang gawain namin, lagi niya akong nilalapitan para ibuod ang mga problema o paglihis sa gawain, at talakayin ang mga paraan para malutas ang mga ito. Pero sa pagkakataong ito, tahimik na lang siya. Karaniwang pinaghahatian namin ang dami ng gawain sa aming grupo, at naibubuod sa oras ang mga problema. Mas mahusay nitong nalulutas ang mga problema at napapabuti ang pagiging epektibo ng gawain. Pero ngayon, hindi isinasapuso ni Sister Wang ang mga problema ng grupo. Naisip ko, “Hindi niya ginagampanan ang kanyang mga tungkulin bilang lider ng grupo. Hindi ito katanggap-tanggap, kailangan kong makipagbahaginan sa kanya tungkol dito.” Pero kung iisipin ulit, “Madalas na maganda ang relasyon ko kay Sister Wang. Kung sasabihin ko sa kanya nang diretsahan na hindi siya gaanong nagdadala ng pasanin sa kanyang tungkulin at hindi gumagawa ng anumang totoong gawain, mapapahiya ba siya nito? Kung sa pagsasabi nito ay masisira ko ang katiwasayan, paano kami magkakasundo pagkatapos? Hindi bale na nga. Mas mabuting huwag itong ipagsapalaran. Hindi ko dapat pasamain ang loob niya.” No’ng panahong ‘yon, palagi kong inaakusahan ang sarili ko sa isip-isip ko, “Hindi ba’t naging masama ang kalagayan ni Sister Wang sa mga panahong ito? Kung magpapatuloy ito, magdurusa ang buhay niya at maaapektuhan nito ang gawain niya. Hindi ba dapat magmadali akong magbahagi sa kanya? Pero kung direkta kong sasabihin na wala siyang pasanin, mararamdaman ba niyang napipigilan siya at iisiping sinusubaybayan ko ang gawain niya? Siguro sasabihin ko na lang sa lider at hayaan itong tulungan si Sister Wang. Sa gayon, hindi ko mapapasama ang loob niya.” Pero naisip ko, “Kung sasabihin ko sa lider at malaman ni Sister Wang, sasabihin ba niyang itsinitsismis ko siya? Hindi, mas mabuting hindi na lang magsalita.” Nag-urong-sulong ako nang ganito at hindi talaga ako makalaya mula sa isyu. Batid kong mali ang kalagayan ko, kaya’t nanalangin ako sa Diyos, hinihiling sa Kanya na pangunahan ako na hanapin ang katotohanan at ayusin ang aking mga problema.

Minsan sa isang pagtitipon, nakita ko na sinasabi ng mga salita ng Diyos, “Kapag may nakikita kayong problema at wala kayong ginagawa para hadlangan iyon, at hindi kayo nagbabahagi tungkol doon, at hindi ninyo sinusubukang limitahan iyon, at maliban pa roon, hindi ninyo iyon iniuulat sa mga nakatataas sa inyo, kundi nagkukunwari kayong isang ‘mabait na tao,’ tanda ba iyon ng kawalang-katapatan? Tapat ba sa Diyos ang mababait na tao? Hindi ni katiting. Ang gayong tao ay hindi lamang walang katapatan sa Diyos—kumikilos pa siya bilang isang kasabwat ni Satanas, katulong at alagad nito. Wala siyang katapatan sa kanyang tungkulin at responsibilidad, ngunit kay Satanas, lubos siyang tapat. Narito ang diwa ng problema. Pagdating sa propesyonal na kakulangan, posible na patuloy na matuto at pagsamahin ang inyong mga karanasan habang ginagampanan ang inyong tungkulin. Ang ganitong problema ay madaling lutasin. Ang pinakamahirap na lutasin ay ang tiwaling disposisyon ng tao. Kung hindi ninyo hinahangad ang katotohanan o nilulutas ang inyong tiwaling disposisyon, kundi palagi kayong nagkukunwaring mabait na tao, at hindi ninyo iwinawasto o tinutulungan ang mga taong nakita ninyong lumalabag sa mga prinsipyo, ni hindi ninyo sila inilalantad o ibinubunyag, kundi palagi kayong umaatras, hindi ninyo inaako ang responsibilidad, ang gayong pagganap sa tungkulin na tulad ng sa inyo ay ikokompromiso lamang at aantalahin ang gawain ng iglesia” (Ang Salita, Vol. II. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Nagkakaisang Pakikipagtulungan). “Ang pagkilos at pagtrato ng mga tao sa iba ay dapat ibatay sa mga salita ng Diyos; ito ang pinakapangunahing prinsipyo para sa pag-uugali ng tao. Paano maisasagawa ng mga tao ang katotohanan kung hindi nila nauunawaan ang mga prinsipyo ng pag-uugali ng tao? Ang pagsasagawa ng katotohanan ay hindi pagsasabi ng mga walang-saysay na salita at pagbigkas ng mga takdang parirala. Anuman ang maaaring makaharap sa buhay ng isang tao, hangga’t kinabibilangan ito ng mga prinsipyo ng pag-uugali ng tao, mga pananaw sa mga pangyayari, o patungkol sa pagganap sa kanyang tungkulin, kailangan niyang magpasya, at dapat niyang hanapin ang katotohanan, dapat siyang maghanap ng batayan at prinsipyo sa mga salita ng Diyos, at pagkatapos ay dapat siyang maghanap ng isang landas sa pagsasagawa; ang mga nakapagsasagawa sa ganitong paraan ay mga taong hinahangad ang katotohanan. Ang magawang hangarin ang katotohanan sa ganitong paraan gaano man katindi ang mga paghihirap na nararanasan ng isang tao ay ang tumahak sa landas ni Pedro at sa landas ng paghahanap ng katotohanan. Halimbawa: Anong prinsipyo ang dapat sundin kapag nakikisalamuha sa iba? Ang iyong orihinal na pananaw ay na hindi mo dapat mapasama ang loob ng sinuman, kundi mapanatili ang kapayapaan at maiwasang mapahiya ang sinuman, upang sa hinaharap, maaaring magkasundo ang lahat. Napipigilan ng pananaw na ito, kapag nakakita ka ng isang taong gumagawa ng masama, nagkakamali, o gumagawa ng kilos na sumasalungat sa mga prinsipyo, mas gugustuhin mong kunsintihin ito kaysa banggitin ito sa taong iyon. Napipigilan ng iyong pananaw, nagiging tutol ka sa pagpapasama ng loob ng sinuman. Sinuman ang nakakasalamuha mo, dahil nahahadlangan ka ng mga isipin ng karangalan, ng mga emosyon, o ng mga damdaming lumago sa maraming taon ng pakikipag-ugnayan, palagi kang magsasabi ng magagandang bagay upang pasayahin ang taong iyon. Kapag may mga bagay kang nakikitang hindi kasiya-siya, mapagparaya ka rin; naglalabas ka lamang ng kaunting galit nang pribado, nagbabato ng ilang mapanirang paratang, ngunit kapag nakakaharap mo sila nang personal, hindi ka nagdudulot ng gulo at pinapanatili pa rin ang relasyon sa kanila. Ano ang palagay mo sa gayong pag-uugali? Hindi ba ganito ang sa isang taong pala-oo? Hindi ba ito medyo madaya? Nilalabag nito ang mga prinsipyo ng pag-uugali. Kaya hindi ba pagiging mababa ang kumilos sa gayong pamamaraan? Ang mga kumikilos nang ganito ay hindi mabubuting tao, ni hindi sila marangal. Gaano ka man nagdusa, at gaano mang halaga ang iyong binayaran, kung kikilos ka nang walang mga prinsipyo, kung gayon ay nabigo ka at hindi makatatanggap ng pagsang-ayon sa harap ng Diyos, ni hindi ka Niya maaalala, ni hindi mo Siya mabibigyang-kaluguran” (Ang Salita, Vol. II. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensya at Katwiran). Ipinabatid sa’kin ng mga salita ng Diyos na nagkikimkim ako ng maling pananaw na kailangang palaging matiwasay ang mga relasyon sa pagitan ng mga tao. Kung lagi kong tutukuyin at ilalantad ang mga isyu ng iba, mapapasama nito ang loob nila at malamang na makakasakit sa kanilang pride at sa relasyon namin, na magiging dahilan para mahirapan kaming makisama. Sa paghahambing ng pananaw na ito sa mga salita ng Diyos, sa wakas ay nakita ko na hindi ito naaayon sa katotohanan, at sumasalungat sa mga prinsipyo ng pagiging isang tao. Ang mga taong ganito ay makasarili, mababang-uri, tuso, at mapanlinlang. Para mapanatili ang magagandang ugnayan, wala silang sinasabi kapag nakikita nilang may problema ang isang tao, at nambobola lang at namumuri. Wala silang sinseridad sa kanilang mga pakikipag-ugnayan at hindi talaga nakakatulong, kundi sa halip, nagdudulot sila ng pinsala sa mga tao. Ang mga taong ito ay mabababang nilalang sa mata ng Diyos, at hindi Niya sila sinasang-ayunan. Katulad ng pagtrato ko kay Sister Wang—Malinaw kong nakita na wala siyang pasanin sa kanyang tungkulin at hindi gumagawa ng totoong gawain, pero hindi ko isinagawa ang katotohanan sa pamamagitan ng pagpuna sa kanyang mga problema. Ni wala akong lakas ng loob na iulat ang mga isyu niya. Ang inisip ko lang ay kung paano mapanatili ang relasyon namin ng sister ko. Inakala ko na ang paglalantad ng mga isyu ng isang tao ay magpapasama ng loob niya at makakasakit sa kanyang damdamin. Kahit na nakita kong nakakaapekto ito sa gawain, hindi pa rin ako handang tanggihan ang laman at isagawa ang katotohanan. Naging mapanlinlang ako at mapagpalugod ng mga tao! Natuklasan ko ang problema ng sister ko pero hindi ko ito inilantad. Bagamat napanatili ko ang relasyon namin, wala iyong anumang pakinabang sa pagpasok niya sa buhay, at naapektuhan din nun ang gawain ng ebanghelyo ng iglesia. Sa paggawa nito, talagang napipinsala ko ang iba at ang gawain ng iglesia.

Pagkatapos nito, nagnilay ako kung ano dapat ang mga prinsipyo sa pakikipag-ugnayan sa mga tao. Nakita ko na sinasabi ng salita ng Diyos, “Dapat ninyong pagtuunan ang katotohanan—pagkatapos saka lamang kayo makapapasok sa buhay, at kapag nakapasok na kayo sa buhay, saka lamang kayo makapagtutustos para sa iba at maaakay sila. Kung natuklasan na ang mga ikinikilos ng iba ay sumasalungat sa katotohanan, dapat natin silang mapagmahal na tulungan upang pagpunyagian ang katotohanan. Kung nagagawa ng iba na isagawa ang katotohanan, at may mga prinsipyo sa kung paano nila ginagawa ang mga bagay-bagay, dapat tayong matuto mula sa kanila at gayahin sila. Ito ang ibig sabihin ng pagmamahalan sa isa’t isa. Ito ang uri ng kapaligirang dapat na mayroon sa loob ng iglesia—ang lahat ay nakatuon sa katotohanan at nagsusumikap na ito ay makamit. Hindi mahalaga kung gaano katanda o kabata ang mga tao, o kung sila man ay matatagal nang mananampalataya o hindi. Ni hindi mahalaga kung mahusay ang kanilang kakayahan o hindi. Ang mga bagay na ito ay walang halaga. Sa harap ng katotohanan, lahat ay pantay-pantay. Ang mga bagay na kailangan mong tingnan ay kung sino ang nagsasalita nang tama at naaayon sa katotohanan, kung sino nag-iisip sa mga interes ng sambahayan ng Diyos, kung sino ang nagdadala ng pinakamabigat na pasanin sa gawain ng sambahayan ng Diyos, na nakakaunawa nang mas malinaw sa katotohanan, na may diwa ng pagiging matuwid, at handang magdusa. Ang gayong mga tao ay dapat suportahan at palakpakan ng kanilang mga kapatid. Ang kapaligirang ito ng katuwiran na nagmumula sa paghahangad na matamo ang katotohanan ang kailangang mamayani sa loob ng iglesia; sa ganitong paraan, magkakaroon ka ng gawain ng Banal na Espiritu, at pagkakalooban ng Diyos ng mga pagpapala at patnubay” (Ang Salita, Vol. II. Ang mga Diskurso ni Cristo ng mga Huling Araw. Tanging ang Isang Tao na Gumaganap sa Kanyang Tungkulin nang Buong Puso, Isipan, at Kaluluwa ang Nagmamahal sa Diyos). Sa iglesia, naghahari ang katotohanan; dapat gawing priyoridad ng mga miyembro ng iglesia ang katotohanan kapag nakikipag-ugnayan. Ang sinumang lumalabag sa mga prinsipyo ay dapat mapagsabihan, maiwasto at matulungan nang may pagmamahal upang makapagsikap siya tungo sa katotohanan. Sinumang nagsasalita at kumikilos ayon sa katotohanan, at matuwid at kayang protektahan ang gawain ng iglesia ay dapat masuportahan at maprotektahan. Kung ang lahat ay tumutuon sa paghahanap at pagsasagawa ng katotohanan, at pinahihintulutan na manaig sa iglesia ang paghahangad sa katotohanan, saka lang magagawa ng Banal na Espiritu ang Kanyang gawain. Nang maunawaan ko ang mga bagay na ito, gumaan ang pakiramdam ko, at nagkaroon ako ng landas para magsagawa. Naisip ko rin kung paanong sa totoo lang ay nais ng bawat tunay na mananampalataya sa Diyos na gampanan nang maayos ang kanilang tungkulin at suklian ang Kanyang pagmamahal. Pero walang sinuman ang makakaiwas sa pagpapakita ng kanyang katiwalian at maraming kakulangan sa takbo ng kanyang tungkulin. Dapat magtulungan ang mga kapatid at itama ang isa’t isa tungkol dito. Ang pagtutukoy at paglalantad ng mga problema ng iba ay hindi ginagawa para ipahiya sila, ni para atakihin sila, sa halip, ginagawa ito para matulungan ang mga tao na matanto ang kanilang mga problema at baguhin ang kanilang maling kalagayan. Ito lamang ang tunay na pagmamahal, at ang pagpapahayag ng pagmamahal sa isa’t isa. Ito ay para protektahan ang gawain ng iglesia. Sa kabaligtaran, kapag nakikita mo ang mga problema ng iba pero hindi ka umiimik, isinasakatuparan ang pilosopiya ni Satanas para protektahan ang mga pansarili mong interes, ito ay pagiging iresponsable sa pagpasok sa buhay ng mga tao at sa gawain ng iglesia. Ang pamumuhay sa ganitong paraan ay napakamakasarili at napakasama. Naisip ko ang mga pakikipag-ugnayan ko kay Sister Wang. Nakita kong may mga problema sa kanyang tungkulin, pero hindi ko talaga siya tinulungan dahil ang inalala ko lang ay ang pagprotekta sa aking reputasyon, at hindi inisip ang kanyang pagpasok sa buhay, o ang gawain ng iglesia. Talagang makasarili ako, napakasama, at walang pagkatao! Sa puntong ito, napuno ako ng pagkadismaya, at naging handang isagawa ang mga salita ng Diyos, at tratuhin ang aking sister alinsunod sa mga prinsipyo ng katotohanan.

Kalaunan, pinuntahan ko si Sister Wang at nagtapat at nakipagbahaginan ako sa kanya. Isa-isa kong sinabi sa kanya ang lahat ng problemang nakita ko. Talagang naantig siya matapos basahin ang isang sipi ng mga salita ng Diyos, at sinabing talagang masama ang kalagayan niya kamakailan at na wala man lang siyang masabi kapag nananalangin. Nagulat ako sa narinig ko at sinisi ko ang sarili ko. Kung ipinaalam ko ito at tinulungan siya nang mas maaga, baka nabago na niya ang mali niyang kalagayan, at hindi na sana nito maaapektuhan ang kanyang tungkulin. Nakita ko kung paanong ang hindi ko pagsasagawa ng katotohanan at ang pagkilos bilang mapagpalugod ng tao para lang mapanatili ang relasyon ko sa sister ko ay talagang nagpapahamak sa kanya. Kaya nanalangin ako sa Diyos at nagpasya na sa mga pakikipag-ugnayan ko sa mga tao sa hinaharap, pagtutuunan ko ang pagsasagawa ng katotohanan, at kung may matuklasan akong problema ay tutukuyin ko ito at tutulong ako kaagad sa halip na maging isang mapagpalugod ng tao.

Mula noon, naging mas aktibo si Sister Wang sa kanyang tungkulin. Pero pagkaraan ng maikling panahon, napansin ko na madalas lumalabag sa mga prinsipyo ang kanyang gawain. Kahit na ang isang tao ay may masamang pagkatao at hindi naaayon sa mga prinsipyo ng pagbabahagi ng ebanghelyo, babahaginan pa rin niya ito ng ebanghelyo, nagsasayang ng lakas. Nalito ako. Matagal nang ipinalalaganap ni Sister Wang ang ebanghelyo. Dapat meron na siyang mas mahusay na pagkaunawa sa bawat aspeto ng mga prinsipyo. Paano siya nakakagawa ng mga malinaw na pagkakamali? Hindi pa ba nababago ang kalagayan niya? Siguro’y dapat ko siyang paalalahanan. Pero naisip ko, “Tinulungan ko na siya dati. Hindi ko siya kailangang palaging itama. Masyado itong nakakaasiwa. Kung lagi ko siyang itinatama, iisipin ba niya na mayabang akong tao, na palagi kong pinupuna ang mga problema ng iba, o masyadong mataas ang hinihingi ko sa mga tao? Makakasama iyon sa reputasyon ko. Dapat hayaan ko na lang ito.” Kaya nang ganun-ganon na lang, nakita kong hindi tama ang kalagayan at kondisyon ni Sister Wang sa kanyang tungkulin, pero nagbulag-bulagan pa rin ako at hindi ko ito binanggit o tinulungan siya. Lumipas ang ilang panahon, at natanggal si Sister Wang dahil naging pabaya siya at hindi epektibo sa kanyang mga tungkulin sa mahabang panahon. Labis akong nakonsensya. Malinaw kong nakitang may mga problema sa tungkulin ng sister ko, pero binalewala ko ito. Nagbulag-bulagan ako, at walang ginawa para paalalahanan o tulungan siya. Ngayong natanggal na siya, hindi ba’t may pananagutan din ako? Naligalig at naguluhan ako. Bakit palagi akong mapagpalugod ng tao at walang kakayahang isagawa ang katotohanan? Ano ang ugat ng problemang ito?

Habang nagninilay at naghahanap ako, nakita ko na sinasabi ng salita ng Diyos, “May isang doktrina sa mga pilosopiya sa pamumuhay na nagsasabing, ‘Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.’ Nangangahulugan ito na para maingatan ang isang pagkakaibigan, dapat manahimik ang isang tao tungkol sa mga problema ng kanyang kaibigan, kahit malinaw niyang nakikita ang mga iyon—na dapat niyang itaguyod ang mga prinsipyo ng hindi pag-atake sa dignidad ng iba o hindi paglalantad sa mga kakulangan nito. Lilinlangin nila ang isa’t isa, pagtataguan ang isa’t isa, iintrigahin ang isa’t isa; at bagama’t alam na alam nila kung anong klaseng tao ang isa’t isa, hindi nila iyon sinasabi nang tahasan, kundi gumagamit sila ng mga tusong pamamaraan para maingatan ang kanilang mga pagkakaibigan. Bakit nanaisin ng isang tao na ingatan ang gayong mga relasyon? Tungkol iyon sa hindi pagnanais na magkaroon ng mga kaaway sa lipunang ito, sa loob ng grupo, na mangangahulugan na madalas na malalagay ang sarili sa mapanganib na mga sitwasyon. Dahil hindi mo alam kung paano ka pipinsalain ng isang tao matapos mong ilantad ang kanyang mga kamalian o saktan siya at naging kaaway mo siya, at ayaw mong ilagay ang sarili mo sa gayong sitwasyon, ginagamit mo ang doktrina sa mga pilosopiya sa pamumuhay na nagsasabing, ‘Huwag puntiryahin ang kahinaan ng sinuman kailanman, at huwag pagalitan ang iba kailanman.’ Batay rito, kung gayon ang relasyon ng dalawang tao, maituturing ba silang tunay na magkaibigan? (Hindi.) Hindi sila tunay na magkaibigan, lalong hindi sila magkatapatang-loob. Kaya, ano ba talagang klaseng relasyon ito? Hindi ba’t isa itong pangunahing relasyong panlipunan? (Oo.) Sa gayong mga relasyong panlipunan, hindi naihahandog ng mga tao ang kanilang damdamin, ni wala silang malalalim na pag-uusap, ni hindi nila sinasabi ang anumang gusto nila, ni sinasabi nang malakas ang nasa puso nila, o ang mga problemang nakikita nila sa isa’t isa, o ang mga salitang makakatulong sa isa’t isa. Sa halip, pinipili nila ang mga salitang masarap pakinggan para hindi nila masaktan ang isa’t isa. Ayaw nilang magkaroon ng kaaway. Ang layon nito ay para hindi maging banta sa isang tao ang mga tao sa kanyang paligid. Kapag walang sinumang banta sa kanya, namumuhay siya nang medyo maginhawa at payapa. Hindi ba ito ang layon ng mga tao sa pagtataguyod sa pariralang, ‘Huwag puntiryahin ang kahinaan ng sinuman kailanman, at huwag pagalitan ang iba kailanman’? (Oo.) Malinaw na ito ay isang tuso at mapanlinlang na paraan ng pag-iral, na may elemento ng pagtatanggol sa sarili, at ang layon ay pangalagaan ang sarili. Ang mga taong ganito ang pamumuhay ay walang mga katapatang-loob, walang matatalik na kaibigan na mapagsasabihan nila ng kahit ano. Maingat sila laban sa isa’t isa, at tuso, at madiskarte, kinukuha ang kailangan nila mula sa relasyon. Hindi ba ganoon iyon? Sa ugat nito, ang layon na ‘huwag puntiryahin ang kahinaan ng sinuman kailanman, at huwag pagalitan ang iba kailanman’ ay para hindi mapasama ang loob ng iba at hindi magkaroon ng mga kaaway, para protektahan ang sarili sa pamamagitan ng hindi pamiminsala sa sinuman. Isa itong diskarte at pamamaraan na ginagamit para hindi masaktan ang sarili” (Ang Salita, Vol. II. Ang mga Diskurso ni Cristo ng mga Huling Araw. Ano ba ang Paghahangad ng Katotohanan (8)). “Naglalaman ang satanikong kalikasan ng tao ng napakaraming pilosopiya. Kung minsan ikaw mismo ay hindi namamalayan ang mga ito, at hindi nauunawaan ang mga ito; gayunpaman, bawat sandali ng iyong buhay ay batay sa mga bagay na ito. Bukod pa riyan, iniisip mo na ang mga pilosopiyang ito ay lubhang tama at makatwiran, at hindi talaga mali. Sapat na ito para ipakita na naging kalikasan na ng mga tao ang mga pilosopiya ni Satanas, at namumuhay sila nang lubos na nakaayon sa mga ito, na iniisip na ang ganitong paraan ng pamumuhay ay mabuti, at wala talaga silang anumang pakiramdam ng pagsisisi. Samakatuwid, palagi silang nagbubunyag ng kanilang satanikong kalikasan, at sa lahat ng aspeto, patuloy silang namumuhay ayon sa mga pilosopiya ni Satanas. Ang kalikasan ni Satanas ay ang buhay ng sangkatauhan, at ito ang kalikasan at diwa ng sangkatauhan” (Ang Salita, Vol. II. Ang mga Diskurso ni Cristo ng mga Huling Araw. Paano Tahakin Ang Landas ni Pedro). Sa pamamagitan ng paghahayag ng salita ng Diyos, naunawaan ko. Ang dahilan kung bakit hindi ko mapigilan ang sarili ko na maging mapagpalugod ng tao ay dahil labis akong nagawang tiwali ni Satanas. Ang puso ko ay puno ng mga pilosopiya at batas ni Satanas, tulad ng “Huwag kailanman sampalin sa mukha ang ibang tao o pagalitan sila sa kanilang pagkukulang,” at “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” atbp. Ang mga bagay na ito ay naging alituntunin na ipinamumuhay ko. Sa ilalim ng kontrol ng mga satanikong pilosopiyang ito, akala ko na ang hindi pagpapasama sa loob ng mga tao gamit ang aking mga salita at kilos, pagpapanatili ng magagandang relasyon, at pagpapanatili ng pagkakasundo ay isang matalinong paraan para mamuhay. Kaya, kahit na nakita kong pabaya si Sister Wang sa kanyang tungkulin at lumalabag sa mga prinsipyo, at na naapektuhan na nito ang gawain, hindi ako handang ilantad o itama siya. Mas ginusto ko pang hayaang magdusa ang gawain ng ebanghelyo para mapanatili ang aking mga relasyon. Mahigpit akong iginapos ng mga pilosopiya ni Satanas, na hindi ako makapagsagawa ng katotohanan, at wala ni katiting na konsensya o katwiran! Nakita ko na sinasabi ng salita ng Diyos, “Malinaw na ito ay isang tuso at mapanlinlang na paraan ng pag-iral, na may elemento ng pagtatanggol sa sarili, at ang layon ay pangalagaan ang sarili.” Labis akong naantig. Tumpak ang mga salita ng Diyos, at inilantad nito ang mga napakasama kong layunin noong namumuhay ako ayon sa mga satanikong pilosopiya. Dati, mapagmalaki kong iniisip na ang dahilan kung bakit hindi ko itinama ang sister ay dahil natatakot ako na maramdaman niyang napipigilan siya. Pero ang totoo, pagdadahilan lang ito para hindi ko isagawa ang katotohanan. Natatakot ako na kung madalas ko siyang itatama, sasama ang loob niya, at iisipin na isa akong mayabang na tao na mahilig mamuna at hindi kayang tratuhin nang patas ang mga tao. Upang bigyan ang sister ko ng magandang impresyon, nagbulag-bulagan ako sa mga problema niya, na naging sanhi kaya lagi siyang namumuhay sa kanyang katiwalian at walang kamalayan sa sarili. Hindi ako naging tapat sa pakikisalamuha ko sa iba, lahat ito’y pagpapakitang-tao at panlilinlang. Naging napakatuso ko at mapanlinlang! Naisip ko kung paanong noong nakipagtulungan ako kay Sister Wang sa aming mga tungkulin, hindi ko isinagawa ang katotohanan na dapat kong ginawa, at hindi ko tinupad ang responsibilidad na dapat ay ginampanan ko. Ngayon ay natanggal na siya, at naiwan akong nagsisisi. Naranasan ko kung paanong ang pamumuhay ayon sa mga satanikong pilosopiya ay tunay na nagpapahamak sa iba at sa iyong sarili. Ang buhay mo’y napakababa at kahiya-hiya. Ayoko nang mamuhay nang ayon sa mga iyon. Gusto kong hanapin ang katotohanan at gampanan nang maayos ang aking tungkulin.

Kalaunan, nakita ko na sinasabi ng salita ng Diyos, “Para medyo maging mas partikular: Ang pagiging isang matapat na tao ay pagiging isang taong simple at bukas, na hindi ikinukubli o itinatago ang kanyang sarili, na hindi nagsisinungaling o nagsasalita nang paliguy-ligoy, na isang taong prangka, na makatarungan at tapat magsalita. Ito ang unang kailangang gawin. … Ang mga taong mapanlinlang ay ang mga lubos na kinasusuklaman ng Diyos. Kung nais mong iwaksi ang impluwensya ni Satanas at maligtas, dapat mong tanggapin ang katotohanan. Dapat kang magsimula sa pagiging isang matapat na tao, na nagsasabi ng mga bagay na tunay at totoo, hindi napipigilan ng damdamin, inaalis sa iyong sarili ang pagkukunwari at panloloko, at nagagawang magsalita at kumilos nang may mga prinsipyo. Ang ganitong pamumuhay ay malaya at masaya, at nagagawa mong mamuhay sa harap ng Diyos” (Ang Salita, Vol. II. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Maiwawaksi ng Isang Tao ang mga Gapos ng Isang Tiwaling Disposisyon). “Hinihingi ng Aking kaharian ang mga matapat, ang mga hindi mapagkunwari o mapanlinlang. Hindi ba’t ang mga tunay at tapat na tao ay hindi sikat sa mundo? Mismong kabaligtaran Ako. Katanggap-tanggap na lumapit sa Akin ang matatapat na tao; nalulugod Ako sa ganitong uri ng tao, at kailangan Ko rin ang ganitong uri ng tao. Ito mismo ang Aking pagiging matuwid” (Ang Salita, Vol. I. Ang Gawain ng Diyos at Pagkilala sa Diyos. Mga Pagbigkas ni Cristo sa Pasimula, Kabanata 33). Ipinaunawa sa akin ng mga salita ng Diyos na gusto ng Diyos ang mga taong dalisay, matuwid, at matapat, mga taong kayang maging prangka at hindi mapanlinlang sa kanilang pananalita at mga kilos. Ang matatapat na tao lamang ang karapat-dapat na makapasok sa kaharian ng Diyos. Pinagpasyahan ito ng matuwid na disposisyon ng Diyos. Isipin mo kung paanong sa mundo ng mga hindi mananampalataya, ang bawat pakikipag-ugnayan ay isang palabas. Tanging mga salitang kaaya-aya at nagbibigay-puri ang binibigkas sa harap ng iba. Walang ni isang salita ng katapatan. Sa harap ng masasamang bagay na sumasalungat sa konsensya at etika, pinipili ng karamihan na protektahan ang kanilang sarili, at iniisip nila na pinakamainam na umiwas sa gulo. Hindi sila naglalakas-loob na magsalita kahit isang salita ng katapatan. Talagang mapagpaimbabaw sila at taksil, at walang integridad o lakas ng loob. Pero kapag nakikipag-ugnayan ako sa iba, isinasakatuparan ko rin ang mga satanikong pilosopiyang ito. Nang makakita ako ng problema, hindi ko ito inilantad at hindi ako tumulong. Pinoprotektahan ko lang ang mga relasyon ko sa iba. Ang pamumuhay sa ganitong paraan ay masyadong tuso at mapanlinlang. Kinasusuklaman ito ng Diyos at kinamumuhian Niya ito. Sa puntong ito, naisip ko kung paanong ang Diyos ay banal at may mapagkakatiwalaang diwa. Ang Diyos na nagkatawang-tao ay nakikipag-ugnayan sa mga tao sa tunay na paraan. Nagpapahayag Siya ng katotohanan, humahatol, at naglalantad sa mga tao kahit saan sa lahat ng oras, alinsunod sa tiwaling disposisyon na kanilang ipinapakita, at sa kanilang mga kuru-kuro sa Diyos. Sa partikular, ang mga salita ng paghatol at paglalantad ng Diyos ay direktang tumutukoy sa ugat at diwa ng ating katiwalian. Bagamat mahigpit at malupit ang Kanyang mga salita, lahat ito ay para mahikayat tayong kilalanin ang ating sarili, magsisi at magbago. Ang mga salita ng Diyos ay matatag at malinaw. Lahat ito ay mga salitang mula sa puso. Talagang may matapat at maaasahang puso ang Diyos para sa mga tao. Kung hindi ito malinaw na tinutukoy at ipinapaliwanag ng Diyos para sa atin, kung hindi Niya inilalantad ang katotohanan ng kung gaano kalubhang ginawang tiwali ni Satanas ang mga tao, hindi natin kailanman makikilala ang ating sarili. Sa halip, mamumuhay tayo sa sarili nating mga imahinasyon, iniisip na tayo ay mabuti. Hinding-hindi magbabago ang ating tiwaling disposisyon, at hinding-hindi natin makakamit ang kaligtasan. Umaasa ang Diyos na makikilala natin ang katotohanan ng ating katiwalian sa pamamagitan ng Kanyang mga salita ng paghatol at paglalantad, at na makakapagsisi tayo sa Diyos, makakapamuhay ayon sa mga salita Niya, at makapaghahangad na maging isang matapat na tao. Ito ang pagmamahal ng Diyos sa mga tao. Matapos pagnilayan ang lahat ng ito, nakaramdam ako ng matinding lakas ng loob. Nagpasya akong handa na akong sundin ang mga hinihingi ng Diyos, at maging isang dalisay, matuwid, at matapat na tao.

Minsan, ang lider namin na si Sister Yang ay tinatalakay ang gawain sa amin. Napagtanto kong merong paglihis sa gawaing itinalaga niya, at gusto kong banggitin ito sa kanya. Pero naisip ko, “Isang lider ang sister na ito. Kung tutukuyin ko ang isang pagkalingat o paglihis sa kanyang tungkulin, mapapahiya ba siya? Kung iisipin niyang sinusubukan kong pahirapan siya at tatangkain niyang gantihan ako pagkatapos, paano na? ‘Di bale na nga, hindi ako dapat magsalita. Lahat ng tao ay nagkakamali.” Sa puntong ito, napagtanto ko na gumagana na naman ang ugali kong pagiging mapagpalugod ng tao. Kaya nanalangin ako na patnubayan ako ng Diyos na isagawa ang mga prinsipyo ng katotohanan. Pagkatapos, nabasa ko ang salita ng Diyos na nagsasabing, “Kung taglay mo ang mga motibasyon at pananaw ng isang ‘mabait na tao,’ sa lahat ng bagay, hindi mo makakayang isagawa ang katotohanan at sumunod sa prinsipyo, at lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang walang pananalig, at hindi mo makakamit ang katotohanan at ang buhay kailanman. Ano, kung gayon, ang dapat mong gawin? Kapag naharap ka sa gayong mga bagay, dapat tumawag ka sa Diyos sa panalangin, magmakaawa na maligtas ka, at hilingin na bigyan ka ng Diyos ng higit pang pananampalataya at lakas, na bigyan ka ng kakayahang sumunod sa prinsipyo, magawa ang dapat mong gawin, mapangasiwaan ang mga bagay-bagay ayon sa prinsipyo, manindigan, protektahan ang mga interes ng sambahayan ng Diyos, at pigilan ang anumang pinsala na dumating sa gawain ng sambahayan ng Diyos. Kung kaya mong talikdan ang sarili mong mga interes, reputasyon, at kinatatayuan ng isang ‘mabait na tao,’ kung ginagawa mo ang dapat mong gawin nang tapat at buong puso, kung gayon, natalo mo na si Satanas, at matatamo na ang aspetong ito ng katotohanan. Kung lagi kang namumuhay ayon sa pilosopiya ni Satanas, na pinananatili ang mga relasyon mo sa iba at hindi kailanman isinasagawa ang katotohanan, hindi nagtatangkang sumunod sa prinsipyo, magagawa mo bang isagawa ang katotohanan sa iba pang mga bagay? Mawawalan ka ng pananampalataya, ng lakas. Kung hindi mo nagagawa kahit kailan na hanapin o tanggapin ang katotohanan, tutulutan ka ba ng gayong pananampalataya sa Diyos na matamo ang katotohanan? (Hindi.) At kung hindi mo matamo ang katotohanan, maaari ka bang maligtas? Hindi maaari. Kung lagi kang namumuhay ayon sa pilosopiya ni Satanas, lubos na walang realidad ng katotohanan, hindi ka maliligtas kailanman. Dapat maging malinaw sa iyo na ang pagtatamo ng katotohanan ay isang kinakailangang kondisyon para sa kaligtasan. Kung gayon, paano mo matatamo ang katotohanan? Kung naisasagawa mo ang katotohanan, kung nakakapamuhay ka ayon sa katotohanan, at ang katotohanan ang nagiging batayan ng iyong buhay, makakamit mo ang katotohanan at magkakaroon ka ng buhay, at sa gayon ay magiging isa ka sa mga ililigtas” (Ang Salita, Vol. II. Ang mga Diskurso ni Cristo ng mga Huling Araw. Ikatlong Bahagi). Matapos basahin ang mga salita ng Diyos, nakita ko na kung namumuhay ang mga tao ayon sa mga satanikong pilosopiya at palaging nagpapalugod ng mga tao, hindi nila kailanman matatamo ang katotohanan, at sa huli ay hinding-hindi nila makakamit ang kaligtasan. Kasabay nun, naunawaan ko na kung gusto mong ayusin ang problema ng pagiging mapagpalugod ng tao, kailangan mong magdasal nang husto at umasa sa Diyos, humingi sa Diyos ng lakas, magawang itatwa ang laman, talikdan ang pansariling interes, at isaalang-alang ang gawain ng iglesia. Sa pamamagitan ng madalas na pagsasagawa nang ganito, unti-unti mong madadaig ang mga pagpipigil ng tiwali mong disposisyon. Kung habambuhay kang hindi makapagsasagawa ng katotohanan at hindi tapat sa iyong tungkulin, sa huli’y mailalantad at mapapalayas ka. Sa isiping ito, nagkaroon ako ng lakas ng loob at motibasyon na isagawa ang katotohanan. Hindi ako pwedeng magpatuloy na maging mapagpalugod ng tao na walang konsensya at pagkatao. Kaya, binanggit ko ang isyu sa lider ko. Pagkatapos kong sabihin sa kanya, gumaan nang husto ang pakiramdam ko. Kalaunan, sa isang pagtitipon, nagbahagi ang lider tungkol sa pagninilay at mga nakamit niya pagkatapos maharap sa problema. Labis akong naantig nang marinig ang karanasan at pagkatanto ng sister ko, at natikman ko ang tamis ng pagsasagawa ng katotohanan! Dahil sa karanasang ito, tumibay ang pananampalataya ko sa pagsasagawa ng katotohanan. Kapag nahaharap ako sa mga katulad na sitwasyon pagkatapos nito, bagamat madalas ko pa ring naipapakita ang mga pananaw ng isang mapagpalugod ng tao, nabawasan na ang pasakit at paghihirap ko kumpara sa dati. Nagagawa ko nang sadyang tanggihan ang sarili ko at isagawa ang katotohanan. Sa pamamagitan ng pagsasagawa ng katotohanan sa ganitong paraan, lubos na naging magaan at mapayapa ang puso ko. Epekto ito ng mga salita ng Diyos. Salamat sa Diyos!


99. Tama ba ang Pananampalataya sa Diyos kung para Lamang sa Biyaya?

Ni Liu Lu, Tsina

Sa pagtatapos ng 2016, patuloy ang paulit-ulit na pagdumi ng anak ko, at walang kahit anong gamot ang nakatulong. Sa hindi inaasahan, ilang araw lamang pagkatapos kong simulan ang pananampalataya ko sa Diyos, gumaling na ang karamdaman ng anak ko. Pagkalipas ng ilang panahon, nang hindi ko namamalayan, gumaling din ang matagal nang pananakit ng ulo ko. Lubos akong nagpasalamat sa Diyos. Pagkatapos noon, ginawa ko ang lahat ng makakaya ko para gawin ang anumang tungkuling iniayos ng iglesia. Noong panahong iyon, hinadlangan ng asawa ko ang pananalig ko sa Diyos, ngunit hindi ako nagpadaig, naniniwala ako na hangga’t taos-puso akong nananampalataya sa Diyos at ginagampanan ang mga tungkulin ko, tatanggapin ko ang mga pagpapala ng Diyos at magkakaroon ng pagkakataong maligtas.

Noong Abril 2020, napili ako bilang isang lider ng iglesia, at mas aktibo kong ginawa ang tungkuling ito. Isang araw, makalipas ang ilang buwan, pagkatapos kumain, nakaramdam ako ng matinding pagkapagod at pagkahilo, kaya inalam ko ang presyon ng dugo ko, at natuklasan na nasa pagitan ito ng 160mmHg at 90mmHg. Hindi ko ito mapaniwalaan, iniisip na, “Hindi ako nagkaroon ng mataas na presyon ng dugo noon, bakit bigla itong naging ganito kataas?” Dahil bata pa naman ako, naisip ko na hangga’t taos-puso kong ginagampanan ang mga tungkulin ko, pangangalagaan ako ng Diyos, at tiyak na bababa ang presyon ng dugo ko, kaya naman, hindi ako labis na nabahala at gumamit lamang ng ilang home remedy bilang panlunas. Noong Marso 2021, nagpakuha ako ng presyon ng dugo ko sa isang parmasya, at ito ay nasa pagitan ng 185mmHg at 128mmHg. Gulat na gulat ang doktor, sinasabi na, “Napakataas ng presyon ng dugo mo; mag-ingat ka nang husto na huwag matumba kapag nagbibisikleta.” Nang marinig ko ang sinabing ito ng doktor, medyo nabahala ako, at naisip ko, “Maaaring magdulot ng maraming komplikasyon ang mataas na presyon ng dugo, may ilang tao na nagkakaroon ng cerebral congestion dahil sa mataas na presyon ng dugo at biglang namamatay, may iba namang nagkakaroon ng mga cerebral infarction at nauuwi sa paglalakad nang papilay-pilay, at may iba pang nauuwi sa pagkaparalisa, hindi na kayang alagaan ang sarili nila. Paano kung matumba ako at maging paralisado?” Sa puntong ito, nagsimula akong magreklamo, iniisip na, “Palagi kong ginagampanan ang mga tungkulin ko, kaya bakit napakataas pa rin ng presyon ng dugo ko? Bakit hindi ako pinangalagaan ng Diyos?” Isang umaga, nang bumangon ako, bigla akong nakaramdam ng matinding pagkahilo, labis na sumakit ang parehong balikat ko, at pakiramdam ko ay parang may ilang litid na hinihila sa loob ng ulo ko, at napakasakit igalaw ng ulo ko na para bang ito ay mabibiyak. Pakiramdam ko ay maaari akong mamatay anumang sandali dahil sa pagputok ng isang ugat. Nagpunta ako sa ospital para magpaeksamin, at sinabi ng doktor na dulot ng malubhang cervical spondylosis ang pananakit ng ulo ko. Pagkatapos ng gamutan, bahagyang guminhawa ang mga sintomas, ngunit nakararamdam pa rin ako ng labis na pagkahilo at paminsan-minsang pananakit ng ulo. Naging bahagya akong negatibo, iniisip na, “Sa kabila ng lahat ng pagsisikap at paggugol ko, bakit hindi man lamang bumubuti ang kalagayan ko, sa halip ay lalo pa itong lumalala? Kung magpapatuloy itong ganito, maaari akong mamatay sa anumang sandali. Marahil mas mabuti kung isang uri na lamang ng gawain ang gagawin ko. Mas hindi ito nakapapagod kaysa sa pagiging isang lider, at marahil ay bubuti ang kondisyon ko.” Bagama’t patuloy kong ginagawa ang mga tungkulin ko, nabubuhay ako sa kalagayan ng pagkabalisa at pagdurusa, at wala akong nadaramang pananagutan para sa mga tungkulin ko. Noong nakita kong hindi naging mabisa ang gawaing ebanghelyo, wala akong pagnanais na suriin ang mga dahilan o lutasin ang mga problema.

Kalaunan, gumamit ako ng ilang home remedy at uminom ng gamot para sa pagpapababa ng presyon ng dugo, at bahagyang bumaba ang presyon ng dugo ko. Gayumpaman, nag-alala pa rin ako na muling lumala ang kondisyon ko, iniisip ko na sa kabila ng lahat ng pagsisikap at paggugol ko, hindi man lamang ako nakatanggap ng anumang pagpapala, kundi lalo pang lumalala ang kalusugan ko, kaya nawalan na ako ng kagustuhang gawin ang tungkulin ko bilang isang lider, iniisip ko na ang paggawa ng isang uri na lamang ng gawain ay mas magaan at magbibigay-daan sa akin na mas maalagaan ang kalusugan ko. Sa panahong iyon, dahil sa hindi mabuting kalagayan ko, kadalasan ay negatibo at walang sigla ang pagbabahagi ko sa mga pagtitipon, at hindi ako nakatuon sa mga tungkulin ko, na nagresulta sa patuloy na pagbaba ng bisa ng gawaing ebanghelyo. Kung hindi pa ako pinungusan ng mga nakatataas na lider dahil sa pagiging sobrang pabasta-basta sa mga tungkulin ko, at binalaan na kung hindi ako magsisisi, ako ay tatanggalin, hindi ko pa mapagtatanto na nagagambala at nagugulo ko ang gawain, hindi pa ako makararamdam ng takot, at sa wakas ay lalapit sa Diyos upang magdasal at pagnilayan ang sarili ko. Isang araw, nakarinig ako ng isang himno ng mga salita ng Diyos. “Dapat Mong Hangarin ang Kalooban ng Diyos Kapag Nagkaroon Ka ng Karamdaman.” Sinasabi nito na: “Paano mo dapat danasin ang karamdaman kapag dumarating ito? Dapat kang lumapit sa Diyos at magdasal, maghanap at mag-apuhap sa layunin ng Diyos; dapat mong suriin ang iyong sarili para malaman kung ano ang nagawa mong salungat sa katotohanan, at kung ano ang katiwaliang nasa iyo na hindi pa nalulutas. Hindi malulutas ang iyong tiwaling disposisyon nang hindi ka sumasailalim sa pagdurusa. Sa pagpapatatag lang ng pagdurusa hindi magiging imoral ang mga tao, at makakapamuhay sa harap ng Diyos sa lahat ng oras. Kapag nagdurusa ang isang tao, palagi siyang nagdarasal. Hindi niya naiisip ang mga kasiyahan ng pagkain, pananamit, at iba pang kasiyahan; palagi siyang nagdarasal sa kanyang puso, sinusuri ang kanyang sarili para malaman kung may mali siyang nagawa o kung saan siya maaaring nakasalungat sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Sa Pananampalataya sa Diyos, Pinakamahalaga ang Pagkakamit ng Katotohanan). Pagkarinig ko sa mga salita ng Diyos, naunawaan ko na ginagamit ng Diyos ang karamdamang ito upang mapagnilayan ko ang sarili ko at makilala ang tiwali kong disposisyon, na ito ay para sa layuning iligtas ako, at na naglalaman ito ng taimtim na layunin ng Diyos. Ilang taon na akong nananampalataya sa Diyos, ngunit nang harapin ko ang karamdaman, hindi ko naisip na hanapin ang layunin ng Diyos sa panalangin, ni hindi ko pinagnilayan kung aling aspekto ng tiwali kong disposisyon ang nais ng Diyos na dalisayin at baguhin, o kung anong karumihan ang nasa pananampalataya ko. Sa halip, nanatili ako sa kalagayan ng pagkanegatibo at paglaban dahil sa karamdaman, at nang magkaroon ng maraming problema sa gawaing ebanghelyo, hindi ko naisip ang tungkol sa paglutas sa mga ito, sa halip ay ninais ko pang takasan ang mga tungkulin ko. Naging mapagmatigas ang disposisyon ko, at naging tunay na wala akong konsensiya at katuwiran! Pagkatapos ay lumapit ako sa Diyos sa panalangin, sinasabi ko, “Diyos ko, ayaw ko nang magpatuloy sa pagiging sobrang mapagmatigas, pakiusap, akayin Mo ako upang matutunan ang aral mula sa karamdamang ito.”

Kalaunan, sinikap kong hanapin ang mga solusyon sa mga problema ko, at nanood ako ng isang video ng patotoong batay sa karanasan, kung saan kasama ang isang sipi ng mga salita ng Diyos na lubos na nauugnay sa kalagayan ko. Sabi ng Makapangyarihang Diyos: “Ang inaalala lamang ng maraming sumusunod sa Diyos ay kung paano magtamo ng mga pagpapala o umiwas sa sakuna. Sa sandaling nabanggit ang gawain at pamamahala ng Diyos, tumatahimik sila at nawawalan ng lahat ng interes. Iniisip nila na ang pag-unawa sa gayong nakababagot na isyu ay hindi magpapalago sa kanilang buhay o magbibigay ng anumang pakinabang. Sa gayon, bagama’t narinig na nila ang tungkol sa pamamahala ng Diyos, hindi nila ito seryosong hinaharap. Hindi nila ito itinuturing na isang bagay na mahalagang tanggapin, lalong hindi nila tinatanggap ito sa pamamagitan ng pagturing dito bilang bahagi ng kanilang buhay. Iisa lamang ang simpleng layunin ng gayong mga tao sa pagsunod sa Diyos, at ang layuning iyon ay ang tumanggap ng mga pagpapala. Ang gayong mga tao ay hindi nag-aabalang pansinin ang anumang ibang bagay na walang direktang kinalaman sa layuning ito. Para sa kanila, walang mithiing mas lehitimo kaysa maniwala sa Diyos upang makatanggap ng mga pagpapala—ito mismo ang halaga ng kanilang pananampalataya. Kung may isang bagay na hindi nakakatulong sa layuning ito, nananatili silang ganap na hindi naaantig nito. Ganyan ang karamihan sa mga taong naniniwala sa Diyos ngayon. Ang kanilang layunin at adhikain ay mukhang lehitimo, dahil habang naniniwala sila sa Diyos, gumugugol din sila para sa Diyos, inaalay nila ang kanilang sarili sa Diyos, at ginagampanan nila ang kanilang tungkulin. Isinusuko nila ang kanilang kabataan, tinatalikuran ang pamilya at propesyon, at gumugugol pa ng maraming taon na malayo sa tahanan na nag-aabala. Para sa kapakanan ng kanilang pangunahing mithiin, binabago nila ang kanilang sariling mga interes, ang kanilang pananaw sa buhay, at maging ang direksyong kanilang hinahanap; subalit hindi nila mabago ang layunin ng kanilang paniniwala sa Diyos. Paroo’t parito sila para sa pamamahala ng sarili nilang mga huwaran; gaano man kalayo ang daan, at gaano man karami ang mga hirap at balakid sa daan, nananatili silang matiyaga at walang takot sa kamatayan. Anong kapangyarihan ang nagtutulak sa kanila na patuloy na ialay ang kanilang sarili sa ganitong paraan? Ang kanila bang konsiyensya? Ang kanila bang dakila at marangal na katangian? Ang kanila bang determinasyong labanan ang mga puwersa ng kasamaan hanggang sa pinakahuli? Ang kanila bang pananampalatayang magpatotoo sa Diyos nang hindi naghahanap ng kapalit? Ang kanila bang katapatan sa pagiging handang isuko ang lahat upang maisakatuparan ang kalooban ng Diyos? O ang kanila bang diwa ng debosyon na laging isakripisyo ang personal na maluluhong kahilingan? Ang magbigay pa rin ng napakalaki ang isang taong hindi kailanman naunawaan ang gawain ng pamamahala ng Diyos, sa payak na pananalita, ay isang himala! Sa sandaling ito, huwag nating talakayin kung gaano kalaki ang naibigay ng mga taong ito. Ang kanilang pag-uugali, gayunman, ay lubos na karapat-dapat nating himayin. Bukod pa sa mga pakinabang na lubos na nauugnay sa kanila, maaari kayang may iba pang mga dahilan kaya ang mga taong hindi kailanman nauunawaan ang Diyos ay nagbibigay ng napakalaki sa Kanya? Dito, natutuklasan natin ang isang dating di-matukoy na problema: Ang relasyon ng tao sa Diyos ay lantarang para sa sariling interes lamang nito. Isa itong relasyon sa pagitan ng isang tumatanggap at isang nagbibigay ng pagpapala. Sa madaling salita, ito ang relasyon sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal sa gayong relasyon na nakabatay lang sa interes, transaksyon lamang. Walang nagmamahal o minamahal, kawanggawa at awa lamang. Walang pag-unawa, walang magawang pigil na galit at panlilinlang lamang. Walang pagiging matalik, isang pagitan lamang na hindi matatawid” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Isinisiwalat ng Diyos na bagama’t maraming tao ang gumaganap ng kanilang mga tungkulin, nagsasakripisyo, ginugugol ang kanilang sarili, at abala sa kanilang gawain, sa panlabas ay waring nagpapasakop at nagbibigay-kasiyahan sa Diyos, sa diwa, mayroon silang sariling mga layunin, at sinusubukang gamitin ang Diyos at makipagpalitan sa Diyos upang makamit ang kanilang layuning makatanggap ng mga pagpapala. Pinagnilayan ko kung paano, mula nang tanggapin ko ang gawain ng Diyos sa mga huling araw, gumaling ang karamdaman ng anak ko, at gumaling din ang matagal nang pananakit ng ulo ko, kaya naging aktibo ako sa pagtupad ng mga tungkulin ko, at kahit pa noong sinubukan ng pamilya ko na hadlangan ako, hindi ako nagpatalo, naniniwalang hangga’t mahigpit kong pinagsisikapan ang mga tungkulin ko, tatanggap ako ng biyaya at pagpapala ng Diyos sa hinaharap at sa huli ay maililigtas. Kahit pagkatapos kong malaman na mayroon akong mataas na presyon ng dugo, hindi ko tinalikuran ang mga tungkulin ko, at handa akong magpuyat, gaano man ito kahirap o nakapapagod, naniniwala na kung tapat ako sa mga tungkulin ko, maaaring alisin ng Diyos ang karamdaman ko. Noong hindi bumuti ang kondisyon ko at patuloy pang lumalala, hindi ako nakaunawa at nagreklamo ako, at hindi ko pinansin ang mga problema sa gawaing ebanghelyo, iniisip pa na talikuran ang tungkulin ko bilang isang lider. Nakita ko na ang mga taon ng sakripisyo at paggugol ko ay hindi upang tuparin ang tungkulin ng isang nilikha, kundi upang subukan at gamitin ang Diyos para makipagpalitan ng mga pagpapala sa hinaharap at isang mabuting destinasyon at kahihinatnan. Ang relasyon ko sa Diyos ay parang sa isang empleado lamang sa kanilang amo, pawang transaksiyonal.

Kalaunan, nabasa ko ang isa pang sipi ng mga salita ng Diyos: “Kahit paano man sila sinusubukan, ang katapatan ng mga taong nasa puso nila ang Diyos ay nananatiling hindi nagbabago; ngunit para sa mga taong walang Diyos sa kanilang puso, sa sandaling ang gawain ng Diyos ay hindi kapaki-pakinabang sa kanilang laman, binabago nila ang kanilang pananaw tungkol sa Diyos, at nililisan pa ang Diyos. Ganoon ang mga hindi maninindigan sa katapusan, na naghahanap lamang ng mga pagpapala ng Diyos at walang pagnanais na gumugol ng kanilang mga sarili para sa Diyos at ialay ang kanilang mga sarili sa Kanya. Ang uring ito ng mga hamak na tao ay patatalsikin lahat kapag natapos na ang gawain ng Diyos, at hindi sila karapat-dapat sa kahit na anong awa. Yaong mga walang pagkatao ay walang kakayahang mahalin ang Diyos nang tunay. Kapag ang paligid ay tiwasay at ligtas, o may pakinabang na matatamo, sila ay lubusang masunurin sa Diyos, ngunit sa sandaling ang kanilang ninanais ay nalagay sa alanganin o hindi nila nakuha, ay agad silang naghihimagsik. Kahit na pagkatapos lamang ng isang gabi, maaari silang magbago mula sa isang nakangiti at ‘mabait’ na tao tungo sa isang pangit at mabangis na mamamatay-tao, biglang itinuturing na mortal na kaaway ang kanilang tagapagpala kahapon nang walang pagkatugma o kadahilanan. Kung ang mga demonyong ito ay hindi napalayas, ang mga demonyong ito na papatay nang walang kurap, hindi ba sila magiging tagong panganib?” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Mula sa mga salita ng Diyos, nakita ko na ang isang taong may Diyos sa kanilang puso ay nababatid na ang lahat ng bagay ay nagmumula sa Diyos, at kung sila man ay makatanggap ng mga pagpapala o makaranas ng mga sakuna, sila ay handang magpasakop sa mga pamamatnugot at pagsasaayos ng Diyos. Katulad ni Job sa panahon ng kanyang mga pagsubok, nang nawala ang kanyang mga kawan at pinapastulan, namatay ang kanyang mga anak, at napuno siya ng mga sugat, hindi siya nagreklamo sa Diyos o tinalikuran Siya, kundi sa halip ay pinuri pa niya ang Diyos: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). si Job ay may tunay na pananalig sa Diyos at may-takot-sa-Diyos na puso. Inihambing ko ito sa sarili kong pag-uugali. Pagkatapos kong tanggapin ang gawain ng Diyos, gumaling ang karamdaman ng anak ko, at nawala rin ang matagal nang pananakit ng ulo ko. Natanggap ko ang biyaya ng Diyos at naging masigasig sa paggugol ko, ngunit nang lumala nang lumala ang karamdaman ko, at hindi ko natanggap ang mga pagpapalang inaasahan ko, agad akong tumalikod sa Diyos at nagsimulang magreklamo tungkol sa Kanya. Nawala ang nadarama kong pananagutan para sa mga tungkulin ko at hindi ko man lang pinanghawakan ang mga interes ng iglesia. Inisip ko lamang ang pansarili kong mga interes, nais ko lamang makatanggap ng mga pagpapala at pakinabang mula sa Diyos, at nang hindi ko nakamit ang mga ito, naging negatibo at pabaya ako, at kumontra sa Diyos. Napagtanto ko kung gaano ako naging makasarili at kasuklam-suklam, walang taglay na pagkatao at katuwiran. Kung patuloy akong magiging sobrang mapagmatigas, sa huli ay itataboy at ititiwalag ako ng Diyos.

Kalaunan, nagbasa pa ako ng higit pang mga salita ng Diyos: “Dahil ang mapagpala ay hindi isang naaangkop na layuning dapat hangarin ng mga tao, ano ang isang naaangkop na layunin? Ang paghahangad ng katotohanan, ang paghahangad ng mga pagbabago sa disposisyon, at ang magawang magpasakop sa lahat ng pamamatnugot at pagsasaayos ng Diyos: ito ang mga layuning dapat hangarin ng mga tao. Sabihin natin, halimbawa, na ang mapungusan ay nagdudulot sa iyong magkaroon ng mga kuru-kuro at maling pagkaunawa, at hindi mo na magawang magpasakop. Bakit hindi mo magawang magpasakop? Dahil pakiramdam mo ay nakuwestiyon ang iyong hantungan o ang iyong pangarap na mapagpala. Nagiging negatibo ka at sumasama ang loob mo, at gusto mong sukuan ang iyong tungkulin. Ano ang dahilan nito? May problema sa iyong hangarin. Kaya paano ito dapat lutasin? Kinakailangan na agad mong talikuran ang mga maling ideyang ito, at na agad mong hanapin ang katotohanan para lutasin ang problema ng iyong tiwaling disposisyon. Dapat mong sabihin sa iyong sarili, ‘Hindi ako dapat sumuko, dapat ko pa ring magawa nang mabuti ang tungkuling dapat gawin ng isang nilikha, at isantabi ang aking pagnanasang mapagpala.’ Kapag binitiwan mo ang pagnanasang mapagpala at tinahak mo ang landas ng paghahangad sa katotohanan, mawawala ang bigat na pasan mo. At magagawa mo pa rin bang maging negatibo? Kahit na may mga pagkakataon pa rin na negatibo ka, hindi mo ito hinahayaang limitahan ka, at sa puso mo, patuloy kang nagdarasal at nakikibaka, binabago ang layunin ng iyong paghahangad mula sa paghahangad na mapagpala at magkaroon ng hantungan, ay nagiging paghahangad sa katotohanan, at iniisip mo, ‘Ang paghahangad sa katotohanan ay ang tungkulin ng isang nilikha. Para maunawaan ang ilang partikular na katotohanan ngayon—wala nang mas dakilang pag-aani, ito ang pinakadakilang pagpapala sa lahat. Kahit na ayaw sa akin ng Diyos, at wala akong magandang hantungan, at mawasak ang aking mga pag-asa na mapagpala, gagawin ko pa rin ang aking tungkulin nang maayos, obligado akong gawin iyon. Anuman ang dahilan, hindi nito maaapektuhan ang pagganap ko sa aking tungkulin, hindi nito maaapektuhan ang pagsasakatuparan ko sa atas ng Diyos; ito ang prinsipyong sinusunod ko sa aking pagkilos.’ At sa pamamagitan nito, hindi ba’t nadaig mo ang mga limitasyon ng laman? Maaaring sabihin ng ilan, ‘Paano kung negatibo pa rin ako?’ Kung gayon ay hanapin ninyong muli ang katotohanan para lutasin ito. Ilang beses ka mang malugmok sa pagiging negatibo, kung patuloy mo lang hahanapin ang katotohanan para lutasin ito, at patuloy na magpupunyagi para sa katotohanan, unti-unti kang makaaahon sa iyong pagiging negatibo. At balang araw, madarama mo na wala ka nang pagnanasang magtamo ng mga pagpapala at hindi ka na nalilimitahan ng hantungan at kahihinatnan mo, at na mas madali at mas malaya kang mabubuhay nang wala ang mga bagay na ito” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). Pagkatapos basahin ang mga salita ng Diyos, naunawaan ko na ang pagkakaroon ng mga pagpapala ay hindi ang layuning dapat nating hangarin sa ating pananalig sa Diyos, ni ang tamang landas na dapat nating tahakin sa ating pananalig sa Diyos. Ang landas na dapat nating tahakin sa ating pananalig sa Diyos ay isang landas na naghahangad sa katotohanan at nagkakamit ng pagbabago sa disposisyon, pagiging handang magpasakop sa mga pamamatnugot at pagsasaayos ng Diyos, at pagiging isang tunay na nilikha ng Diyos. Ginagampanan ko ang mga tungkulin ko upang makatanggap ng biyaya at pagpapala ng Diyos, ngunit nang lumala ang karamdaman ko at naramdaman kong nasira ang pag-asa ko sa mga pagpapala, naging negatibo at mapanlaban ako. Bagama’t sa panlabas ay hindi ko tinalikuran ang mga tungkulin ko, ang puso ko ay nagtaksil na sa Diyos. Ginampanan ko ang mga tungkulin ko nang pabasta-basta at hindi ko tinutugunan ang mga problema, na nagreresulta sa hindi mabisang gawaing ebanghelyo, at ang mga kapatid ay namumuhay sa mga negatibong kalagayan, na nagdulot ng pinsala sa gawain ng iglesia. Lumalakad ako sa landas na salungat sa layunin ng Diyos. Ngayon ay nauunawaan ko na hindi natin dapat hangarin ang mga pagpapala sa ating pananalig, kundi dapat nating hangarin ang katotohanan at iwaksi ang ating mga tiwaling disposisyon, maging handang magpasakop sa mga pamamatnugot at pagsasaayos ng Diyos, at maging isang makatuwirang tao. Katulad ni Job, na nagpuri sa pagiging matuwid ng Diyos makatanggap man siya ng biyaya o magdusa ng kasawian, siya ay may tunay na pagpapasakop sa Diyos at isang napakamakatuwirang tao. Sa aking pag-usad, naging handa akong itama ang mga maling pananaw ko sa paghahangad, magpasakop sa mga pamamatnugot at pagsasaayos ng Diyos at tuparin ang mga tungkulin ko bilang isang nilikha. Tungkol naman sa karamdaman ko, ipagpapatuloy ko ang normal na medikasyon at paggagamot, bibigyang-pansin ang diyeta ko, at mag-eehersisyo nang nararapat. Nang bitawan ko ang paghahangad ko sa mga pagpapala, naramdaman kong mas gumaan ang kalooban ko at mas naging masigasig ako sa mga tungkulin ko. Kalaunan, nakipagtulungan ako sa mga manggagawa sa ebanghelyo upang suriin ang mga paglihis at problema, sinubaybayan at pinangasiwaan ang kanilang mga gawain, at gumawa ng mga pagsasaayos sa mga hindi angkop na tauhan. Pagkaraan ng ilang panahon, ang bisa ng gawain ng ebanghelyo ay bumuti kompara sa dati.

Kalaunan, inalam ko ang presyon ng dugo ko nang ilang beses, at laking gulat ko, normal ang presyon ng dugo ko. Labis akong natuwa, ngunit nakaramdam din ako ng matinding pagkakasala. Pinagnilayan ko kung paano, noong namuhay ako sa karamdaman, wala akong nadaramang pananagutan para sa mga tungkulin ko, na naging sanhi ng mga kawalan sa gawain, ngunit hindi pinansin ng Diyos ang mga pagsalangsang ko at binigyan Niya ako ng pagkakataong magsisi, at damang-dama ko ang pagkakautang ko sa Diyos. Kalaunan, nagbasa ako ng isa pang sipi ng mga salita ng Diyos: “Sa kanilang pananalig sa Diyos, ang hinahanap ng mga tao ay makakuha ng mga pagpapala para sa hinaharap; ito ang kanilang mithiin sa kanilang pananampalataya. Lahat ng tao ay may ganitong hangarin at inaasam, subalit ang katiwalian sa kanilang kalikasan ay dapat malutas sa pamamagitan ng mga pagsubok at pagpipino. Sa alinmang mga aspeto na hindi ka nadalisay at nagpakita ka ng katiwalian, ito ang mga aspeto kung saan dapat kang mapino—ito ang pagsasaayos ng Diyos. Lumilikha ang Diyos ng isang kapaligiran para sa iyo, pinipilit kang maging pino roon nang sa gayon ay malaman mo ang iyong sariling katiwalian. Sa huli, umaabot ka sa punto kung saan mas gugustuhin mong mamatay para maisuko ang iyong mga pakana at mga ninanasa at magpasakop sa kataas-taasang kapangyarihan at pagsasaayos ng Diyos. Samakatuwid, kung ang mga tao ay walang ilang taon ng pagpipino at kung hindi sila nagtitiis ng itinakdang dami ng pagdurusa, hindi nila maaalis sa sarili nila ang pagpipigil ng katiwalian ng laman sa kanilang mga saloobin at sa kanilang mga puso. Sa alinmang aspeto, ang mga tao ay napipigilan pa rin ng kanilang satanikong kalikasan, at sa alinmang aspeto na mayroon pa rin silang sarili nilang mga ninanasa at hinihingi, ito ang mga aspeto kung saan dapat silang magdusa. Sa pagdurusa lamang natututunan ang mga aral, ibig sabihin ay nakakamit ang katotohanan, at nauunawaan ang mga layunin ng Diyos. Sa katunayan, maraming katotohanan ang nauunawaan sa pagdanas ng pagdurusa at pagsubok. Walang nakakaunawa sa mga layunin ng Diyos, walang nakakakilala sa pagkamakapangyarihan at sa karunungan ng Diyos, o walang nagpapahalaga sa matuwid na disposisyon ng Diyos kapag nasa isang maginhawa at magaan na kapaligiran o kapag ang mga kaganapan ay kaaya-aya. Magiging imposible iyan!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salitang ito ng Diyos, nakita ko na napakarunong ng Diyos sa Kanyang gawain. Ang isang malubhang karamdaman ay tila masakit mula sa pananaw ng tao, ngunit ginagamit ng Diyos ang mga sakit na ito upang pinuhin at linisin ang mga tao. Katulad na lamang ng sa karamdaman ko, kahit na sa panlabas ay mukhang dumanas ako ng ilang sakit, ginamit ng Diyos ang karamdamang ito upang dalisayin ang mga karumihan sa pananalig ko sa Kanya, at kung wala ang pagbubunyag ng karamdamang ito, hindi ko sana napagtanto ang layuning nagbanto sa pananalig ko upang makapagtamo ng mga pagpapala, at sisikapin ko pa ring linlangin ang Diyos at makipagpalitan sa Diyos sa mga tungkulin ko, at sa kalaunan ay ibubunyag at ititiwalag ako ng Diyos. Ang karanasang ito ay nagpakita sa akin ng taimtim na layunin ng Diyos na iligtas ang mga tao. Noong una akong nanampalataya sa Diyos, tinamasa ko ang maraming biyaya Niya, at sa mga sandaling iyon, hindi ko masyadong naunawaan at inisip ko na ang Diyos ay Diyos lamang na nagkaloob ng biyaya. Ngunit ang totoo, ang biyayang ibinibigay ng Diyos sa mga tao ay ibinigay upang dalhin ang mga tao sa harap Niya upang tanggapin ang Kanyang pagliligtas. Ang gawain ng Diyos sa mga huling araw ay ang ipahayag ang katotohanan at magsagawa ng paghatol, at kasabay nito, inaayos Niya ang iba’t ibang sitwasyon upang pinuhin at dalisayin ang mga tao, upang sila ay makapagpasakop at sumamba sa Kanya at makamit ang Kanyang pagliligtas. Sa pananampalataya sa Diyos, hindi ko lamang dapat tinatamasa ang Kanyang biyaya, dapat ko ring maranasan ang paghatol, pagkastigo, mga pagsubok, at mga pagpipino, at dapat kong hangarin ang pagbabago sa tiwali kong disposisyon at balikatin ang tungkulin ko. Kahit na dumanas ako ng kaunting sakit mula sa karamdamang ito, naranasan ko na ang ginawa ng Diyos sa akin ay ang Kanyang pag-ibig at pagliligtas, at nakilala ko rin ang karunungan sa gawain ng Diyos. Nagpapasalamat ako sa Diyos mula sa kaibuturan ng puso ko!


100. Ang Natutuhan Ko Noong Pinahihirapan Ako

Ni Li Xinyu, Tsina

Noong umaga ng Hulyo 28, 2007, sa isang pagtitipon kasama ng ilang kapatid, sapilitang binuksan ng mga pulis ang pintuan ng bahay kung saan kami nagtitipon at sumugod papasok. Isang matabang pulis na may hawak na pangkuryenteng baton ang sumigaw, “Walang kikilos kung hindi ay babaliin namin ang mga binti ninyo!” Ginalit ako ng malupit na saloobin ng pulis at sumagot ako, “Ano ang basehan ng pang-aaresto ninyo sa amin? Kaming mga mananampalataya ay umaasal nang maayos at tumatahak sa tamang landas.” Sumabad nang marahas ang hepe ng National Security, na nagsasabing, “Sinasabi mong ang pananampalataya sa Diyos ay pagtahak sa tamang landas? Ang paniniwala sa CCP ay ang tanging tamang landas! Partikular kaming inatasan sa National Security Brigade para hulihin ang mga nananampalataya sa Diyos. Ilang araw na kaming walang tulog sa pagbabantay para lang mahuli kayo. Sa dinami-rami ng magagawa ninyo, kailangan pa ninyong ilaan ang sarili ninyo sa pananampalataya sa Diyos!” Pagkatapos, sa kumpas ng kanyang kamay, sinenyasan niya ang mga tauhan niya na magsimulang halughugin ang bahay. Pagkatapos ng panghahalughog, pinosasan nila kami at dinala kami sa kawanihan ng pampublikong seguridad ng probinsya para sa isa-isang imbestigasyon.

Pagkapasok na pagkapasok ko sa interrogation room, ilang beses akong pinagsasampal ng hepe ng National Security, na nagdulot para mahilo at mamaga ang ulo ko, umugong ang tainga ko, nagdilim ang paningin ko at nalasahan ko ang dugo sa bibig ko. Pagkatapos na pagkatapos niyon, apat na iba pang opisyal na nakatayo sa tabi ang sumugod at nagsimulang pagtatadyakan at pagsusuntukin ako. Makalipas ang ilang sandali, humithit ng sigarilyo ang hepe ng National Security at dinuro ako na nagsasabing, “Batay sa hitsura mo, isa kang lider o di kaya ay isang importanteng miyembro ng iyong iglesia. Kung sasabihin mo sa amin ang gusto naming malaman, pakakawalan ka namin, pero kung hindi, huwag mo akong sisihin kung hindi kita tratuhin nang napakabuti.” Sinabi rin niya, “Batay sa tindig ng katawan mo, sa tingin ko ay hindi mo makakayanan ang maraming pagpapahirap. Basta sabihin mo lang sa amin: Sino ang lider ninyo? Nasa kaninong bahay ang pera ng iglesia?” Hindi ako nagsabi ng kahit isang salita, pero sa puso ko ay tahimik at patuloy lang akong nanalangin sa Diyos, hinihingi na sumaakin Siya at bigyan ako ng lakas. Nagpasya ako na paano man ako pahirapan ng mga pulis, hindi ako magiging isang Judas at ipagkakanulo ang Diyos. Dahil nakikita nilang hindi ako nagsasabi ng kahit na ano, hinagis ng hepe ng National Security ang sigarilyo niya sa sahig at, sa isang kumpas ng kanyang kamay, sumigaw siya, “Sige! Bugbugin ninyo siya hanggang mamatay!” Dahil doon, walang awa na naman akong sinimulang bugbugin ng ilang pulis. Pagkatapos ay pinosasan nila ang mga kamay ko sa likod ko, hinila hanggang sa aking binti ang pantalon ko, hinubad ang mga medyas ko at sinalaksak iyon sa aking bibig para hindi ako makasigaw, at pagkatapos ay ipinasok sa pantalon ko ang aking ulo. Saka halinhinan akong pinagsusuntok at pinagsisipa ng mga pulis at naghahalakhakan sila habang ginagawa ito. May mga babaeng pulis din na nanonood sa tabi na tumatawa nang napakalakas na kinailangan nilang sumandal sa mesa na nasa tabi nila. Pinaglalaruan ako ng mga pulis na para akong hayop at lubha akong napahiya. Hulyo noon at napakainit din sa loob ng interrogation room—ilang sandali lang, basang-basa na sa pawis ang damit ko. Lumabas ang dugo sa sugat ko kung saan ako pinagsisipa ng mga pulis gamit ang balat na sapatos, at naghalo ang dugo at pawis sa sugat ko, na nagdulot ng matinding hapdi. Nagkaroon din ako ng maraming bukol sa ulo ko dahil sa suntok. Isang pulis ang sumabunot sa akin at pinagsasampal ako bago marahas na inalog pakaliwa’t kanan ang ulo ko. Nagtatagis ang ngipin, umungol siya, “Magsasalita ka ba o hindi?” Sinabi ko, “Wala akong alam!” Nagalit siya, hinawakan ang mga posas ko at marahas na hinila ang mga braso sa likuran ko. Ang sakit sa mga braso ko ay para bang nabali ang mga ito at lumagutok ang mga ito habang binabaluktot. Nahiwa ng mga posas ang balat sa pulso ko, na nagsimulang dumugo. Tuwing hinihila nila pataas ang mga braso ko, halos hindi ko makayanan ang sakit at sa puso ko ay patuloy akong nanalangin sa Diyos, hinihingi sa Kanyang bigyan ako ng pananalig at tulutan akong manindigan sa patotoo ko para sa Kanya. Dahil nakitang masyado akong nagdurusa, malupit akong kinutya ng hepe ng National Security, na nagsasabing, “Ano ang problema? Sinabi ko na sa iyong hindi mo makakayanan ang pahirap. Huwag ka nang magmatigas at magsalita ka na! Sino ang lider ninyo? Paano kayo nag-uusap-usap? Nasa kaninong bahay nakatago ang pera?” Hindi ako sumagot sa kanya. Tinadyakan ako sa binti ng matabang pulis, kaya bumagsak ako kaagad, napaluhod sa sahig. Pagkatapos ay pinilit niya akong idiretso ang mga braso ko bago naglagay ng makapal na aklat sa mga kamay ko. Pagkatapos lumuhod nang ilang sandali, hindi ko na talaga makayanan pa at bumagsak ako sa sahig. Hinila ako ng matabang pulis, pinilit akong lumuhod muli at nagsimulang paghahampasin ng kahoy na chopstick ang mga daliri ko. Tuwing hinahampas niya ako, may matinding sakit sa mga daliri ko. Habang binubugbog niya ako, sumigaw siya, “Heto naman kaya? Hindi maganda, hindi ba? Bakit hindi mo papuntahin ang Diyos mo para iligtas ka!” Nang sabihin niya iyon, naghalakhakan ang mga pulis. Ginalit ako ng tawanan nila at sa puso ko ay sinumpa ko ang mga demonyong iyon. Puno ng pasa ang mga binti ko dahil sa pagluhod at nananakit iyon na para bang hinihiwa ito ng kutsilyo. May pasa ang anim kong daliri dahil sa pambubugbog. Pagkalipas ng ilang buwan, natanggal ang mga kuko sa mga daliring iyon.

Nang mga alas-5 ng hapon, pinadala ako ng mga pulis sa isang dentention center at, bago umalis, partikular na inutusan ang tauhan doon, “Pakainin mo lang siya ng maliit na pinasingawang tinapay at isang mangkok ng sabaw. Hayaan mo siyang pag-isipang mabuti ang sasabihin niya sa atin bukas.” Pagkatapos ay ikinulong nila ako sa isang maliit na kulungan na maliit pa sa 10 metro kwadrado. May mahigit sa sampung ibang tao pa ang nakakulong sa kulungang iyon at marumi at mabaho roon. Mayroon lamang dalawang tablang kahoy na nasa sahig at pareho itong inangkin ng mayor ng kulungan. Naalala ko noong gabing iyon, namaluktot ako sa isang sulok ng bilangguan, gutom at uhaw at nagdurusa sa sakit ng ulo, sa bukol sa ulo at sa matinding kirot sa mukha. Inisip ko, “Marahas nila akong binugbog ngayon at walang nakuhang anumang impormasyon sa akin. Ano kaya ang gagawin nila sa akin bukas? Kung patuloy nila akong pahihirapan, mapipilay o mamatay kaya ako? Kung mapipilay ako, paano ko maipamumuhay ang kalahati ng buhay ko?” Habang mas iniisip ko ito, lalo akong nanghihina kaya nagmadali akong nanalangin sa Diyos para sa tulong, “O Diyos! Hindi ko na kayang tanggapin pa ang higit pang pagpapahirap, pero ayaw kong maging Judas at ipagkanulo Ka. Pakiusap tulungan Mo ako, bigyan Mo ako ng lakas at protektahan Mo ako para makapanindigan ako sa aking patotoo sa Iyo.” Sa sandaling iyon, naalala ko ang isang sipi ng Kanyang mga salita: “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Sa pagninilay-nilay ko sa mga salita ng Diyos, napagtanto ko na pinahintulot ng Diyos na dumaan ako sa pagdurusang ito para subukin ako. Tinutulungan Niya akong pagtibayin ang pagpapasya ko sa harap ng pagdurusa. Noon, bago pa ako naaresto, palagi kong iniisip na may pananalig ako sa Diyos at handa akong tugunan Siya gaano mang pagdurusa ang pagdaanan ko. Pero, isang araw pa lang akong sinaktan at pinahirapan, namumuhay na ako kaagad sa pangamba at pagkatakot, nag-aalalang mapipilay o mapapatay ako. Nasaan ang tunay kong pananalig sa Diyos? Napakaliit pa rin ng tayog ko. Pagkatapos kong mapagtanto ang layunin ng Diyos, hindi na ako nakadama ng gaanong pangamba o takot at handa na akong magtiwala sa Diyos para makapanindigan sa patotoo ko sa Kanya.

Nang ikalawang araw, dinala ako ng mga pulis sa National Security Brigade para sa higit pang pagtatanong. Dinuro ako ng hepe at sinabing, “Umayos ka ngayon! May sagot ka na ba sa mga tanong na sinabi ko sa iyo kahapon?” Sinabi kong wala akong alam. Nagalit siya at sinabunutan ako, bago ako pinagsasampal habang sumisigaw, “Tingnan natin kung sino ang unang bibigay, ikaw o ang pangkuryenteng baton ko! Sige! Bugbugin siya hanggang mamatay!” Limang pulis ang lumapit at nagsimulang pagsisipain at pagsusuntukin ako. Tinapakan ng isang pulis ang likod ko at puwersahan akong pinosasan sa likod ko, na nagdulot ng matinding sakit sa mga braso ko na nakabaluktot sa likod. Napakasakit nito kaya pinagpawisan ako kaagad. Isang matabang pulis ang kumuha ng pangkuryenteng baton at winasiwas ito, kumikislap sa kuryente ang baton at dalawang beses niya akong kinuryente nito. Nagdulot ang mga kuryente para mangisay ako at hindi ko maiwasang sumigaw. Kinuha ng hepe ang pagkakataon para subukan akong kumbinsihin, na nagsasabing, “Kung sasabihin mo sa amin kung sino ang lider mo, at nasa kaninong bahay ang mga pera, pakakawalan kita agad. Kailangan ka ng asawa mo, ng mga anak, at magulang mo para alagaan sila. Kahit na huwag mo nang isipin ang sarili mong kapakanan, isipin mo man lang ang pamilya mo.” Dahil dito, medyo mag-alinlangan ako. Inisip ko, “Kung magpapatuloy akong tumanggi na magsabi ng kahit na ano, siguradong gugulpihin nila ako hanggang mamatay. Siguro ay puwede ko silang bigyan lang ng kaunting hindi masyadong importanteng impormasyon at pauuwiin nila ako.” Pagkatapos, bigla kong naisip ang mga salita ng Diyos: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong gugustuhin sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Bigla akong natauhan sa mga salita ng Diyos. Halos mahulog na ako sa pakana ni Satanas. Kung ipinagkanulo ko ang Diyos at pinagtaksilan ang mga kapatid ko dahil sa pagsunod ko sa aking mga makalamang damdamin para sa aking pamilya at pag-iimbot sa pansamantalang paglilibang, ako ay magiging isang Judas na nagkakanulo sa Diyos at sa kaibigan, ang uri na pinakakinamumuhian ng Diyos. Sasalungatin nito ang disposisyon ng Diyos at susumpain at parurusahan ako. Nagpapasalamat ako sa kaliwanagan ng mga salita ng Diyos, na binigyang-liwanag ako at pinrotektahan ako sa pakana ni Satanas. Nanalangin ako sa Diyos, na nagsasabing, “O Diyos! Pilayin o patayin man nila ako, hindi Kita kailanman ipagkakanulo at hindi ako magiging isang nakakahiyang Judas.” Pagkatapos manalangin, mas napanatag ako at hindi na masyadong miserable. Nang maharap sa pagtatanong ng pulis, mariin at matuwid akong sumagot, “Ganap na likas at may katwiran, makatwiran at legal ang manampalataya sa Diyos, sa anong basehan ninyo ako inaresto? Maliwanag na isinasaad ng saligang-batas ng bansang ito na may karapatan sa kalayaan sa relihiyon ang mga mamamayan. Nasaan ang kalayaan sa relihiyon sa pagpapahirap ninyo sa akin hanggang mamatay dahil sa pananalig ko?” Nang marinig nila ito, nagalit ang pulis at sumigaw, “Ang pagsasabi ng may kalayaan sa relihiyon ay isang bagay na sinasabi natin para matuwa ang ibang bansa—sa Tsina, hindi ka pinahihintulutan ng CCP na manampalataya sa Diyos at ilegal ang pananampalataya mo. Puwede naming patayin ang mga taong naging diyos gaya mo nang ganap na hindi kami napaparusahan! Bugbugin siya hanggang mamatay! Tingnan natin kung gaano siya tatagal!” Dahil doon, sabay-sabay nila akong sinugod at nagsimula akong pagsisipain at pagsusuntukin. Isa sa mga pulis ang malakas na hinampas ng sinturong balat ang mukha at katawan ko. Ang paghampas ay nag-iwan ng pasa at magang mukha at nagdulot para bumagsak ako sa sahig. Sa huli, nang makita nilang hindi pa rin ako magsasalita, wala silang magawa kundi ang ibalik ako sa detention center. Pinayagan lang ako ng mga pulis na kumain ng hapunan na isang maliit na pinasingawang tinapay. Gutom na gutom ako na wala akong lakas para makatayo at dahil tuloy-tuloy akong ginulpi at pinahirapan, nahihilo ako, may matinding sakit at pamamanhid sa aking mukha, parang lantang gulay ang mga binti ko, at mahina ang buong katawan ko, nakaupo lang ako sa sahig habang nakasandal sa pader. Nadama kong hindi ko na kaya pa at naisip ko, “Kung magpapatuloy nang ganito ang mga bagay, kung hindi ako pahihirapan hanggang mamatay, ay mamamatay ako sa gutom.” Nang sandaling iyon, naalala ko ang isang sipi ng mga salita ng Diyos: “Hinihingi sa atin ang lubusang pananalig at pag-ibig sa yugtong ito ng gawain. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nauna: Ang pineperpekto ng Diyos ay ang pananalig ng mga tao, na kapwa di-nakikita at di-nahahawakan. Ang ginagawa ng Diyos ay na maging pananalig, pag-ibig, at buhay ang mga salita” (Ang Salita, Vol. I. Ang Pagpapakita at Gawain ng Diyos. Ang Landas … (8)). Tunay nga, gustong gamitin ng mga pulis ang pagpapahirap, panggugulpi at gutom para pahinain ako, para mawala ang pananalig ko at pilitin akong ipagkanulo ang Diyos, pero ginagamit lang ng Diyos ang mahirap na sitwasyong ito para maperpekto ang pananalig ko. Naisip ko ang sinabi ng Panginoong Jesus noong sinubok Siya: “Hindi sa tinapay lamang mabubuhay ang tao, kundi sa bawat salitang lumalabas sa bibig ng Diyos” (Mateo 4:4). Nanampalataya ako na ang mga salita ng Diyos ay katotohanan at ang buhay ng tao. Alam kong kailangan kong magkaroon ng pananalig sa Diyos. Sa puso ko ay tahimik akong nanalangin sa Diyos, “O Diyos, maaaring maging mahina at walang lakas ang laman ko, pero gusto kong mamuhay sa pamamagitan ng Iyong mga salita, huwag sundin ang aking laman at manindigan sa aking patotoo sa Iyo….” Pagkatapos manalangin, mas napayapa ako at hindi na masyadong miserable at mahina.

Kinaumagahan ng ikatlong araw, dinala naman ako ng mga pulis sa National Security Brigade para imbestigahan. Pagkapasok na pagkapasok ko sa interrogation room, tinadyakan ako ng isang pulis pabagsak sa sahig at pinilit akong lumuhod sa sementong sahig. Malakas akong pinagsabihan ng hepe ng National Security, na nagsasabing, “Ano, nakapag-isip-isip ka na ba? Sino ang lider ninyo? Nasa kaninong bahay ang pera ng iglesia? Kung hindi ka magsasalita ngayon, ang mga gamit na ito sa pagpapahirap ang magpapasalita sa iyo. Hahayaan ka naming subukan ang bawat isa!” Wala akong sinabing kahit ano, kaya pinilit nila akong lumuhod sa sementong sahig. Dahil patuloy akong pinahihirapan at ginugulpi at hindi pinakakain, naging masyado akong mahina. Pagkatapos lumuhod nang halos mag-iisang oras, tuluyan na akong napagod at hindi ko na kayang lumuhod pa. Nadama kong gumagapang sa puso ko ang kahinaan kaya patuloy akong nanalangin sa Diyos, “O Diyos! Hindi ko na talaga kaya pa ang pagpapahirap na ito. Ayaw kong maging isang Judas at ipagkanulo Ka. Pakiusap tulungan Mo ako, bigyan Mo ako ng pananalig at tulutan akong manindigan nang matatag.” Pagkatapos manalangin, naisip ko ang siping ito ng mga salita ng Diyos: “Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at marami sa Kanyang mga salita ay hindi maisasakatuparan agad-agad; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng hirap na ito na ginagawa ng Diyos ang isang yugto ng gawain Niya, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Sa pagninilay-nilay ko sa mga salita ng Diyos, napagtanto ko na pinahirapan at binugbog ako ng CCP dahil sa pananalig ko, at ito ay maluwalhati at marangal para magpatotoo sa Diyos sa pamamagitan ng pang-uusig at kapighatian. Ginamit ng mga pulis ang bawat posibleng pamamaraan ng pagpapahirap para pilitin ako na itatwa at ipagkanulo ang Diyos, pero napatutupad ang karunungan ng Diyos batay sa mga pakana ni Satanas. Ginagamit ng Diyos ang kapaligirang ito para gawing perpekto ang pananalig ko, pinahihintulutan akong makita ang kahindik-hindik na hitsura at maladiyablong diwa ng malaking pulang dragon, para kamuhian ko ito ng buong puso ko at ganap itong tanggihan. Pagkatapos maunawaan ang layunin ng Diyos, mas naging malinaw ako at nagtaglay ng bagong kalakasan. “Hindi ako mahuhulog sa mga pakana ni Satanas at hindi ko hahayaang pahinain ako nito. Gaano man maging miserable at mahina ang laman ko, dapat akong manindigan sa patotoo ko sa Diyos!” Dahil nakitang hindi pa rin ako magsasalita, pinainom ako ng isang pulis ng isang malaking baso ng tubig at pakunwaring ngumiti, na nagsabing, “Ilang araw ka nang hindi nakakakain nang mabuti, tama? Siguradong gutom ka na! Sa pangangatawan mo, duda akong kakayanin mo pa. Bilisan mo at sabihin mo sa amin ang lahat ng nalalaman mo. Bumili na kami ng pinasingawang tinapay at ginisang gulay at puwede ka rin naming bigyan ng kaunti. Ang akin lang, bakit gusto mong pahirapan ang sarili mo?” Napagtanto kong pakana ito ni Satanas kaya sa puso ko ay tahimik akong nanalangin sa Diyos, hinihingi sa Kanyang protektahan ako mula sa panlalansi ni Satanas. Ilang sandali lang, tinanggal ng pulis ang posas ko, nagdala ng kaunting gulay, isang pinasingawang tinapay at isang basong tubig at sinabing, “Kumain ka. Kapag tapos ka na, puwede mong sabihin sa amin ang alam mo.” Sumagot ako, “Wala akong kilala at wala akong masasabi sa inyo.” Nanggagalaiti ang hepe ng National Security at tumayo kaagad, sinabunutan ako at pinagsasampal bago ako tinadyakan pabagsak ng sahig at sumigaw ng, “Iposas ang mga kamay niya sa likod at gulpihin siya hanggang mamatay! Tingnan natin kung gaano ang itatagal niya!” Apat na pulis ang lumapit at ipinosas ang mga kamay ko sa likuran ko. Noong hindi nila unang mahila ang mga braso ko para iposas ang mga ito, malakas nilang hinila ang mga braso ko, na nag-iwan ng hindi matiis na sakit sa akin na naging dahilan para sumigaw ako. Pagkatapos ay tuloy-tuloy akong hinagupit ng sinturong balat ng isang pulis. Nakaramdam ako ng matinding sakit sa buong katawan ko at nag-iwan ang sinturon ng maraming itim na itim na pasa at latay sa balat ko. Habang hinahagupit niya ako, sumigaw siya, “Hindi ako makapaniwalang gawa ka sa bakal at alam kong mapapahina rin kita!” Pagkatapos niyon, hinubad niya ang balat niyang sapatos at nagsimulang hampasin ako sa ulo at mukha ng suwelas ng sapatos niya. Dahil sa paghampas ay namanhid at nagkabukol ang ulo ko na para bang puputok. Nakakakita ako ng mga bituin at mayroong ugong sa tainga ko na katunog ng makina. Pagkalipas ng ilang sandali, ganap akong nawalan ng pandinig sa kanang tainga ko. Sinabi ko, “Binasag mo ang kanang tainga ko, wala na akong marinig na kahit ano ngayon.” Walang kaabog-abog na humithit sa sigarilyo niya ang pulis at umungol nang may nakatatakot na tono, “Kung mabibingi ka, maganda iyon. Ilalayo ka nito sa pagsasagawa ng pananalig mo sa hinaharap.” Dahil nakikitang hindi pa rin ako magsasalita pagkatapos kong tumanggap ng gayong malupit na panggugulpi, ang hepe ng National Security ay galit na sumigaw, “Hindi ako makapaniwalang hindi kita matatalo ngayon! Kung hindi ka magsasalita, tutusukin namin ng bakal na pako ang kuko mo. Nakakonekta ang mga daliri sa puso—walang paraan na matitiis mo ang pagdurusang iyon. Maging matalino ka: Sabihin mo sa amin ang lahat ng alam mo at makipagtulungan ka sa amin. Ito ang pinakamagandang magagawa mo!” Nang oras na iyon, medyo natakot ako—kahit ang maliit na tinik sa daliri ko ay napakasakit na, lalo pa ang isang makapal na pakong bakal! Ang isipin lang iyon ay nagpahina na sa aking mga binti at nagpamanhid sa anit ko. Kung talagang tutusukin nila ng pako ang aking kuko, matitiis ko kaya ito? Nagmadali akong nanalangin nang tuloy-tuloy sa Diyos para sa tulong, hinihingi sa Kanya na bigyan ako ng pananalig at pagpapasyang tiisin ang pagdurusa. Nang sandaling iyon, naalala ko ang isang sipi ng mga salita ng Diyos: “Yaong mga nasa kapangyarihan ay maaaring mukhang masama sa tingin, ngunit huwag kayong matakot, sapagkat ito ay dahil maliit ang inyong pananalig. Hangga’t lumalago ang inyong pananalig, walang magiging napakahirap” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 75). Binigyan ako ng pananalig at lakas ng mga salita ng Diyos. Ang Diyos ang may kataas-taasang kapangyarihan sa lahat ng bagay—kailangan kong magtiwala sa Diyos at magkaroon ng pananalig na papatnubayan Niya ako upang mapagtagumpayan ang pagpapahirap at panggugulpi ng mga demonyong iyon. Nang mapagtanto ko ito, hindi ako nakadama ng gayong takot at pangamba. Dahil nakikita nilang hindi pa rin ako magsasalita, ipinapatong nila sa mesa ang mga kamay ko at pagkatapos ay winagayway ang isang 7-8 pulgadang pakong bakal sa harap ko. Tinusok ng isang pulis ang aking kuko gamit ang pako. Napakatalim ng pako at nang tumagos ito sa aking kuko nakadama ako ng matinding sakit. Patuloy akong tumawag sa Diyos, hinihinging bigyan Niya ako ng lakas para matiis ang pagdurusang iyon. Nang ididiin na ng isang pulis ang pako, sumusugod na pumasok ang isa pang pulis at may ibinulong sa tainga ng hepe ng National Security. Sumigaw ang hepe, “Mag-iwan ka ng isang magbabantay sa kanya. Ang iba ay sumama sa akin!” Nang makita ko ang lahat ng nangyayaring ito, nagpasalamat ako sa Diyos dahil sa pamamatnugot ng isang sitwasyon para tulutan akong makatakas sa kanilang malupit at brutal na pagpapahirap.

Makalipas ang dalawang araw, isang pulis na naman ang nagdala sa akin sa National Security Brigade para sa imbestigasyon. Agresibong sumigaw ang isang matabang pulis, “Kung hindi ka magsasalita ngayon, hihilingin mong mamatay ka na lang sana!” Sinabi ko, “Wala akong alam. Kahit na patayin ninyo talaga ako, wala akong masasabi sa inyo.” Lumapit sa akin ang hepe ng National Security at tinadyakan ako pabagsak sa sahig, na sumisigaw ng, “Kahit wala kang sabihin, alam naming lahat ang tungkol sa iyo. Isa kang lider ng iglesia at ang hirap mo pa ring kausap!” Pagkatapos ay sinabunutan niya ako at pinagsasampal, na nagsasabing, “Tingnan natin kung sino ang unang susuko, ikaw o ang sapatos at sinturon ko!” Pagkatapos ay sumigaw siya, “Bugbugin siya hanggang mamatay!” Ilang pulis ang sumugod sa akin at nagsimula akong pagsusuntukin at pagsisipain. Hinubad ng isang pulis ang sinturon niya at nagsimulang hagupitin ako. Nag-iwan ng mahigit sa sampung latay ang hagupit. Pagkatapos ay hinubad niya ang kanyang sapatos at nagsimulang hampasin ako nang malakas ng suwelas ng sapatos. Nahilo ako, namaga ang ulo ko at ang sakit ng pakiramdam ko na nanginig ako at sumigaw. Sa huli, hindi ko na ito makayanan at humiling na mamatay na lang ako at matapos na ito. Inisip ko, “Kung mamatay ako, hindi ko na kailangang pagtiisan ang pagdurusang ito.” Kaya, inamba kong iuuntog ang ulo ko sa pader, pero hinarang ng isang pulis ang hita niya sa ulo ko. Masyado siyang nasaktan na nagtatalon siya sa sakit. Naalala ko nang malinaw ang mga salita ng Diyos: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasailalim sa pamamatnugot ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Binigyan ako ng mga salita ng Diyos ng kagyat na pagkatanto: Hindi ba’t nagiging duwag ako sa pagnanais na mamatay nang hindi ko na matiis ang pagdurusa? Nasaan ang patotoo ko? Noon ko napagtanto na ang pagharang ng pulis sa ulo ko ay ang pagprotekta ng Diyos sa likod ng eksena. Hindi layunin ng Diyos na mamatay ako, gusto Niyang manindigan ako sa aking patotoo at ipahiya si Satanas sa gitna ng pagdurusang ito. Nang mapagtanto ko ito, lubos akong ginanahan at nagpasyang: Paano man ako pahirapan ng mga pulis, magiging matatag ako, at kahit na mayroon na lamang akong isang natitirang huling hininga, gugustuhin kong mabuhay pa para manindigan sa aking patotoo sa Diyos! Puno ng kapangyarihan at lakas ang puso ko—naging determinado ako at inihanda ang sarili kong pagtiisan ang mas malupit na pagpapahirap. Nagulat ako, lumakad ang hepe ng National Security at itinuro ako na nagsasabing, “Natalo mo ako! Hindi ko lang makita kung ano ang nasa mga aklat na iyon na nagbigay dahilan sa inyong isipin na sulit na isakripisyo ang inyong buhay para sa inyong Diyos!” Isa pang pulis ang nagsabi, “Ang mga taong ginawang diyos gaya niya ay dapat lang na ikulong!” Pagkatapos na pagkatapos noon, isa pang pulis ang nagsabi sa isang nambobolang tono, “May oras pa rin naman para sabihin mo sa amin ang nalalaman mo. Ako ang nagpapasya rito, pero kapag nakulong ka na, wala na akong awtoridad doon. Bibigyan ka namin ng dalawang pagpipilian: Uuwi ka o makukulong ka, nasa sa iyo!” Medyo mahina ako nang sandaling iyon, nag-aalala kung gaanong pagpapahirap at pagmamalupit ang haharapin ko sa mahabang panahon ko sa kulungan at kung magagawa kong tiisin ito. Paano kung pahirapan nila ako hanggang mamatay? Ayaw kong maging isang Judas, na sinasaktan ang puso ng Diyos at naiipit sa walang hanggang pagsisisi, pero hindi ko rin alam kung paano ko dapat danasin ang sitwasyon na kinakaharap ko ngayon. Kaya, sa puso ko ay nanalangin ako sa Diyos, “O Diyos, hahatulan ako at ikukulong. Hindi ako sigurado kung paano ko titiisin ang mahaba at mahirap na sentensiya sa kulungan, pakiusap gabayan Mo ako sa pagpapasakop sa kapaligirang ito.” Pagkatapos manalangin, naalala ko ang siping ito ng mga salita ng Diyos: “Para sa bawat isa na naghahangad na ibigin ang Diyos, walang katotohanang hindi matatamo at walang katarungan na hindi nila mapaninindigan. Paano mo dapat ipamuhay ang iyong buhay? Paano mo ba dapat ibigin ang Diyos, at gamitin ang pag-ibig na ito para tugunan ang Kanyang mga layunin? Wala nang mas mahalagang bagay sa iyong buhay. Higit sa lahat, ikaw ay dapat magkaroon ng ganitong mga adhikain at pagtitiyaga, at hindi dapat maging tulad ng mga walang lakas ng loob. Dapat mong matutunan kung paano maranasan ang isang makahulugang buhay, at maranasan ang makahulugang mga katotohanan, at hindi dapat ituring ang iyong sarili nang pabasta-basta sa ganitong paraan” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Dahil nahaharap ako sa mga hinihingi ng Diyos, nahiya ako. Naisip ko kung paanong ilang beses akong nagpasya sa harap ng Diyos na anumang paghihirap ang kaharapin ko, palaging akong maninindigan sa patotoo ko sa Diyos at hahangaring mapalugod Siya, pero nang maharap ako sa isang mahabang sentensiya ng pagkakakulong at panahon ng pagpapahirap, ayaw kong dumaan sa gayong pagdurusa at ninais kong takasan ang kapaligirang iyon. Nasaan ang pagpapasakop at patotoo ko? Naisip ko kung paanong, noong nakatakas si Pedro sa bilangguan, ay nagpakita sa kanya ang Panginoong Jesus at sinabing ipapako Siyang muli para kay Pedro. Naunawaan ni Pedro ang layunin ng Diyos, kusang-loob siyang bumalik sa bilangguan at ipinako sa krus nang patiwarik para sa Diyos, na nagdadala ng isang matunog na patotoo. Si Pedro ay may tunay na pagmamahal at tunay na pagpapasakop sa Diyos. Wala ako ng tayog ni Pedro, pero kailangan ko siyang tularan at manindigan sa aking patotoo sa Diyos. Naisip ko rin kung paanong noong naging miserable at mahina ako habang dumaraan sa pagpapahirap at panggugulpi, binigyang-liwanag at ginabayan ako ng mga salita ng Diyos, binigyan ako ng pananalig at lakas at pinatnubayan akong mapagtagumpayan ang malupit na pagpapahirap ng mga demonyong iyon. Noong ako ay nasa pinakamiserable at pinakamahinang kalagayan ko at malapit nang sumuko, mahimalang pinamatnugutan ng Diyos ang mga tao, pangyayari, bagay, at kapaligiran para magbukas ng daan sa akin at ilayo ako sa anumang higit pang pagdurusa ng pagpapahirap. Talagang nadama kong nasa tabi ko ang Diyos, nagmamalasakit at pinoprotektahan ako. Napakatunay ng pagmamahal ng Diyos, kaya hindi ko kayang saktan ang Kanyang puso o biguin Siya. Tahimik akong nanalangin sa Diyos, “O Diyos! Kahit na hatulan ako at makulong, hindi ako susuko kay Satanas. Magiging matatag ako sa paninindigan sa aking patotoo para ipahiya si Satanas.” Kalaunan, sa kabila ng kawalan ng ebidensiya, gumawa-gawa sila ng paratang na “panggugulo sa pampublikong kaayusan at paghadlang sa pagpapatupad ng batas” at hinatulan ako ng isang taon at anim na buwang muling pag-aaral sa pamamagitan ng pagtatrabaho.

Noong panahon ko sa labor camp, hindi kailanman nakumpleto ang pagkain ko at kinailangan kong magtrabaho nang labing-lima hanggang labing-anim na oras bawat araw. Inatasan kaming pakintabin ang mga marmol sa bilis na animnaraang piraso kada araw sa simula, na sa kalaunan ay binago sa isanlibo kada araw. Malabo ang mata ko, kaya mabagal akong magtrabaho at madalas na napapalo dahil hindi ko natatapos ang mga gampanin ko. Isang beses, isa pang bilanggo ang natakot na hindi niya matatapos ang mga gampanin niya at papaluin siya, kaya inipit niya ang mga hindi tapos na aytem sa aking “tapos na” na kahon. Nang makita ng warden ang mga hindi tapos na aytem sa “tapos na” na kahon, pinilit niya akong idikit ang ulo ko sa pader at hinubad ang pantalon ko, bago ako hagupitin ng V-belt, nang hindi naghihintay na marinig ang paliwanag ko. Sa unang hagupit niya sa akin, nag-iwan kaagad ang sinturon ng malaking latay sa binti ko, samantalang ang ikalawang paghagupit niya ay pinabagsak ako sa sahig, hindi ako makatayo. Tawang-tawa sa akin ang mga bilanggong nakatayo sa magkabilang gilid ng daanan. Totoo, madalas akong inaapi ng ibang bilanggo. Patutulugin nila ako malapit sa banyo at sasadyaing buksan ang takip ng inidoro. Napakabaho ng amoy na mahihilo ako at masusuka. Hahampasin din nila ako ng suwelas ng sapatos nila at madalas akong magigising sa panghahampas nila sa hatinggabi, umuugong ang ulo ko sa pamamalo. Hindi ko kailanman nalaman kung kailan nila ako sisimulang paluin na naman at madalas ay natatakot akong matulog sa gabi. Palagi akong balisa, at samahan pa ng labis na pagod sa pagtatrabaho, patuloy na humihina ang kalusugan ko. Dahil naharap ako sa ganitong malupit na pagpapahirap, ang isipin ang mahabang sentensiyang mabilanggo ay nagdulot sa akin na maging miserable. Ayaw kong gumugol pa kahit isang minuto sa maladiyablong bilangguang iyon. Nang panahong iyon ay may isa pang matandang brother sa aking kulungan, at tuwing may pagkakataon siya, tahimik siyang makikipagbahaginan sa akin tungkol sa mga salita ng Diyos para aluin at hikayatin ako. Natatandaan kong binigkas para sa akin ng matandang brother ang siping ito ng mga salita ng Diyos: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, panatilihin mo ang iyong pagmamahal nang hindi hinahayaang manlamig o maglaho. Anuman ang gawin ng Diyos, kailangang hayaan mo Siyang mamatnugot ayon sa gusto Niya at maging handa kang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong maging handang magtiis ng sakit ng pagsuko sa minamahal mo, at maging handang tumangis para palugurin ang Diyos. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Binigyan ako ng pananalig at lakas ng mga salita ng Diyos. Ang kapaligirang ito ay kayang palakasin ang determinasyon at pagpapasya kong tiisin ang pagdurusa—mabuting bagay ito. Pagkatapos kong maunawaan ang layunin ng Diyos, hindi na ako gaanong nakadama ng pagkamiserable. Tunay kong nadama na palaging nasa tabi ko ang Diyos, nagmamalasakit at nagpoprotekta sa akin, at binibigyang-liwanag at ginagabayan ako ng Kanyang mga salita. Kailangan kong manindigan sa aking patotoo at hindi sumuko kay Satanas!

Sa panahon ng pagtitiis sa pang-uusig at kapighatiang ito, ang pinakalubos kong naranasan ay ang pagmamahal at pagliligtas ng Diyos. Ilang beses partikular na sa matitinding yugto ng pagpapahirap, kung kailan nadama kong miserable at mahina ako, handa nang sumuko, at gusto ko na ngang kitilin ang sariling buhay ko, ang mga salita ng Diyos ang nagbigay sa akin ng pananalig at lakas na magtiis at ng determinasyong manindigan sa aking patotoo. Talagang nadama ko kung paanong kung kailan ako malupit na inuusig ng malaking pulang dragon, ay hindi ako iniwan ng Diyos, sa halip ay pinoprotektahan at binabantayan Niya ako at ginagabayan ako para mapagtagumpayan ang pangwawasak ng mga demonyo. Pinakamamahal ng Diyos ang sangkatauhan at kaya Niyang iligtas at gawing perpekto ang tao. Ngayon ay mas matatag ako sa aking pananalig. Anumang paghihirap o pang-uusig ang daanan ko sa hinaharap, susunod ako sa Diyos hanggang sa pinakadulo at maninindigan sa aking patotoo sa Kanya para ganap na ipahiya ang malaking pulang dragon!

